
Gén 

Gén 1 

Täjp'ante nech'enyaya 

1Tä nech'enyaya Dios yenlhi pule lhäy'e honhat. 

2Wet honhat kamaj tek kalelhäj m'ak tä häpe, imälhewek tä inät t'at, wet 
newache isi. Wet Dios laka Espíritu wey'ä'pe inättso. 

3Wet Dios yok: –Is chik iche isi. Wet iche t'at isi. 

4Tä Dios hiw'en tä wuj tä is, hiw'enhat lhip tä isi newahi 

5wet iwo lheya Honatsi, wet lhip tä isi yen lheya Ifwala. Wet mälhyej p'antetso, 
iche honaj wet äp nech'e fwala, wet häp täjtso fwala tä ichun p'ante. 

6Wet Dios yok: –Is chik iche lakawayhi tä hiw'enhathen inät lhayis. Wet mälhyej 
p'antetso, iche t'at. 

7Dios yenlhi lakawayhi tä hätet iwoyek itsok inät tä ichufwi lhäy'e tä tumphä, 

8wet lakawayhitso iwo lheya Pule. Wet mälhyej p'antetso, iche honaj wet äp 
nech'e fwala, wet häp täjtso fwala dos. 

9Wet Dios yok: –Is chik weihalha t'at lew'et tä ihi häp inät tä ichufwi pule, 
häpkhilek n'älpe tä tamchäy. Wet mälhyej p'antetso, iche t'at. 

10Wet Dios yen lheya häp lhip tä tamchäy Honhat, wet inät tä lhaihutwek yen 
lheya Lewomekitaj. Tä Dios hiw'en tä wuj tä is, 

11-12yok: –Is chik tälho honhat nilhokej hal'äy tä w'enhahiche, hon'al tä lhoy ihi 
lhäy'e hal'äy tä iwo lhaya. Wet mälhyej p'antetso, iche t'at nilhokej hal'äy tä 
w'enhahiche tä tälho honhat, hon'al tä lhoy ihi lhäy'e hal'äy tä iwo lhaya. Wet 
Dios hiw'en tä wuj tä is. 

13Wet mälhyej p'antetso, iche honaj wet äp nech'e fwala, wet häp täjtso fwala 
tres. 

14-16Wet Dios yok: –Is chik iche isi lhayis tä iche pule yämthilek ihutunpe honhat, 
häpkhilek w'enha lhamej tä ifwala wet w'enha lhamej tä honatsi, wet äpte 
häpkhilek õyen n'otetnekayej lewhäy lhayis, lhäy'e ifwalas, lhäy'e nekchämis. 
Wet mälhyej p'antetso tä Dios yenlhi isi lhayis, elh tä wuj häp tä Ifwala, wet elh tä 
niwuja häpe Iwel'a. Häte Dios yenlhi katetsel. 

17-18Wet itihi pule nilhokej isi lhayistso yämthilek ihutunpe honhat tä ifwala 
lhäy'e tä honatsi, wet nech'e w'enha lhamej isi wet w'enha lhamej honatsi. Wet 
Dios hiw'en tä wuj tä is. 

19Wet mälhyej p'antetso, iche honaj wet äp nech'e fwala, wet häp täjtso fwala 
cuatro. 

20Wet Dios yok: –Is chik iche m'ayhay tä w'enhahiche tä ihi inät, wet is chik iche 
afwenchey tä wey'ähen. Wet mälhyej p'antetso, iche t'at. 

21Dios yenlhi m'akitas tä ihi lewomekitaj, lhäy'e nilhokej inät lheley, lhäy'e 
nilhokej afwenchey. Tä Dios hiw'en tä wuj tä is lhenhayna, 

22wet takäpfwayeje lhämtesna wet yok: –Is chik wujpey ales tä lewoye, häpkhilek 
tapoyej lewomekitas, wet äpte is chik wujpey afwenchey tä ihi honhat. 

23Wet mälhyej p'antetso, iche honaj wet äp nech'e fwala, wet häp täjtso fwala 
cinco. 

24-25Wet Dios yok: –Is chik iche itshätäy tä w'enhahiche tä ihi honhat, itshätäy tä 
n'oläy, lhäy'e iyhäj tä iche tayhi, lhäy'e m'ayhay tä lhaitonchehen honhat. Wet 
mälhyej p'antetso tä Dios yenlhi itshätäy, wet hiw'en tä wuj tä is. 

26Wet Dios yok: –N'enlhi hin'o. N'atech'ayen n'amejen, hätehlat iwoye n'amel. 
Wet lhayenla lewuka w'ahat lhayis, lhäy'e afwenchey, lhäy'e itshätäy tä n'oläy 
lhäy'e iyhäj tä iche tayhi, lhäy'e m'ayhay tä lhaitonchehen honhat. 

27Tä mälhyejtso, Dios yenlhi hin'o, wet itech'ayen lhamej tä häpe Dios. Yenlhi 
hin'o wet yenlhi atsinha, 

28wet hiw'enho lakäpfwayaj tä is häp lhamel, wet yok: –Woyay alesa, a'ämay 
wujpey häpkhilek tapoyej honhat. A'en niyatayej honhat, wet a'en lewuka w'ahat 
lhayis, lhäy'e afwenchey, lhäy'e nilhokej itshätäy tä i'pe honhat. 

29Tä tajyäme täjtso, wet Dios yok: –Tetshan olhämet amel. Ow'en amhohen 
nilhokej hal'äy tä iwo lhaya häpkhilek letufw. 

30Mat häp itshätäy tä iche tayhi, lhäy'e afwenchey, lhäy'e m'ayhay tä 
lhaitonchehen honhat, ow'enho hon'al yämthilek lhamel tufw. Wet mälhyej 
p'antetso. 

31Wet Dios hiw'en tä wuj tä is nilhokej m'ak tä yenlhi. Wet iche honaj wet äp 
nech'e fwala, wet häp täjtso fwala seis. 

Gén 2 

1Wak'alh pule lhäy'e honhat, lhäy'e nilhokej m'ak tä iche, 

2wet fwala siete Dios lhay'up'at tä ihämet nilhokej lechumet. 

3Wet takäpfwayeje m'ak tä is häp fwala siete wet yen häpeya n'ot'amajchet. Tsi tä 
lham yenlhi nilhokej m'ak tä iche, wet tä nichäte p'ante fwalatso iwo t'elakw'eta. 

4Mälhyej p'antetso pule lhäy'e honhat lhäy'e m'ayhay tä iche tä y'aw'en tä Dios 
yenlhi p'ante. 

Hin'o lhäy'e atsinha ihi p'ante Edén 

Tä Lhawuk Dios yenlhi p'ante pule lhäy'e honhat, 

5kamaj ihichet'a p'ante hal'äy wet kamaj tek tälh hon'al tä i'pe honhat. Tsi kamaj 
Dios tek iwo pelhaya yämthilek nitsäype honhat, wet äpte newache hin'o 
yämthilek tachumlhi. 

6Mat iche t'at ayas tä tälho honhat wet ipumyen. 

7Wet Lhawuk Dios tachuma lhip honhat wet yenlhi tä yen hin'oya. Wet yafwutche 
lenhus wet hiw'enho lew'atshancheyaj. Wet mälhyej p'antetso tä iwo tesa tä iche 
hin'o. 

8Tä tajyäme täjtso, Lhawuk Dios itihi honhat tä Edén yachuyajw'et, häp lhip tä 
tumej hichä, wet häp tä itihi p'ante hin'o tä lham lhenek. 

9Wet Dios yok: –Is chik tälh hal'äy tä wuj tä isis tä w'enhahiche yämthilek iwoye 
lhay tä n'olhäk. Häte itihi lechowej häp yachuyajw'ettso hal'ä tä 
n'ow'atshancheyaj, lhäy'e hal'ä tä itäfwnhatej hin'o m'ak tä is lhäy'e m'ak tä 
ni'isa. 

10Iche tewok tä tälho t'at Edén yämthilek ipumyen yachuyajw'ettso. Wet häp 
tewoktso lhaich'esajen wet iche cuatro tewok lhayis tä lhachal. 

11Elh tä ichun lhey Pisón, wet häp tä ilunej imälhewek honhat tä lhey Havila, häp 
honhat tä oro ihi. 

12Orotso lhäy'e lhip tä is, häte iche hal'ä lhits'i tä wuj tä is, lhäy'e tuntey tä laha ihi 
tä lhey ónice. 

13Wet tewok elh lhey Gihón, wet häp tä ilunej imälhewek honhat tä lhey Cus. 

14Wet tewok elh lhey Tigris, wet häp tä tiyäjche honhat tä Asiria lhip tä tumej 
hichä. Wet tewok elh lhey Éufrates. 

15Wet Lhawuk Dios itihi p'ante hin'o häp Edén yämthilek tachumlhi wet t'uye. 

16Wet hiw'enho lhämetna wet yok: –Tufw t'at lhay tä ihi nilhokej hal'äy tä ihi 
yachuyajw'etna. 

17Mat häp hal'ä tä itäfwnhatej hin'o m'ak tä is lhäy'e m'ak tä ni'isa, häp tä yej 
letufwa lhay. Tsi chik letufwla, let'inla t'at. 

18Wet nech'e Lhawuk Dios yok: –Isit'a tä ts'ilak hin'o. Oyenhihoplhila elh tä 
t'unfwa wet tach'othiyela. 

19-20Wet Lhawuk Dios tachuma honhat, wet yenejlhi nilhokej itshätäy lhäy'e 
afwenchey, wet ihäne hin'o yämthilek iwo lheyisa. Wet hin'o iwo lheyisa nilhokej 
itshätäy tä n'oläy, lhäy'e afwenchey, lhäy'e itshätäy tä iche tayhi, wet lheyis tä 
itiyejen häpe t'at tä iyej. Mat niwohit elh itshätäytso chik hin'o lech'otfwa wet 
isej. 

21Tä mälhyejtso, Lhawuk Dios ithatpe hin'o nahati tä wuj wet imä. Wet Dios 
ilanhi lesij lhile elh, tä ileyej wet yachajwek t'isan. 

22Wet hin'o sij lhiletso Lhawuk Dios yen atsinhaya, wet ipäyne hin'o. 

23Tä iyahin, wet yok: –Täja häp tä olhip t'at, tsi tälho ot'isan wet tälho olhiley. Tä 
mälhyejtso, lheyla atsinha, tsi Dios itälhtho hin'o. 

24Häp tä tamenej tä hin'o yikch'oye lajcha lhäy'e lako wet lhaip'ajtej lech'efwa, 
wet lhamel täkwfwasna hätet iwoyek hätefwajni. 

25Wet häp hin'o lhäy'e atsinha lhamel ts'ilakchehen p'ante, mat newache 
len'äfwlhi. 

Gén 3 

Adán lhäy'e Eva iwohiyet'a m'ak tä Dios ifwenho 

1Amlhätaj lhäy'e lhip tä akantsaj, inu'pe itshätäy iyhäj tä Lhawuk Dios 
lhenhay. Wet lham tay'ätshane atsinha wet yok: –¿Hä matche tä Dios n'äyej amho 
lhay nilhokej hal'äy tä ihi yachuyajw'et? 

2Atsinha nichulho wet yok: –Kha, ne'tek olhamel otufw t'at lhay hal'ä chik häpe. 

3Tajlhama hal'ä tä ihi lechowej yachuyajw'etna, häp tä yok, “Yej letufwa lhay, wok 
letsok, tsi chik letufw let'inhihena.” 

4Mat amlhätaj tahuyej atsinha wet yok: –Mathichet'a, tek let'inhenla. 

5Dios ihanej t'at, chik amel letufw lhay häp hal'ätso, hätehlat iwoyek tafwoche'pe 
atey, letäfwenhiyeja m'ak tä is lhäy'e m'ak tä ni'isa wet amälhhiyejat iwoye lham 
Dios. 

6Wet tä atsinha hiw'en tä lhäy'e lhip tä isilataj lhay häp hal'ätso, wet lechuyajek 
tufw, wet äp t'uhläk letäfwnhayaj ihi, wet ilanhi elh lhay wet tufw. Wet äp 
hiw'enho lech'efwa wet häte lham tufw. 

7Häpet tä mälhyejtso, wet hätet iwoye tä tafwoche'pe tatey, wet nech'e lhamel 
lhaiw'en tä ts'ilakchehen. Tä mälhyejtso, lhamel itsekwek higo w'oley wet 
hip'oyejche letape. 

8Tä honaj lhamel ilätlä Lhawuk Dios tä ilunche yachuyajw'et, wet lhamel 
weskatch'oye, y'uyho hal'äy. 

9Mat Lhawuk Dios t'änch'oye hin'o wet yok: –¿Chi tä lhehi? 

10Hin'o nichulho wet yok: –Tä olät ahilä tä lelunche yachuyajw'et, wuj tä onoway 
tsi ots'ilakche. Häp tä tamenej tä oweskat hach'oye. 

11Dios tay'ätshane wet yok: –¿Atsi tä ifwel amho tä ats'ilakche? ¿Hä letufw hal'ä 
lhaynaj on'äyej amho tä oyok, “Yej letufwa”? 

12Hin'o nichulho wet yok: –Atsinhanaj lew'en n'oho tä lhen ot'unfwaya, häp tä 
hiw'en n'oho lhaytso, wet otufw. 

13Tä mälhyejtso, Lhawuk Dios tay'ätshane atsinha wet yok: –¿Chipte tä lewoye 
täjtso? Atsinha nichulho wet yok: –Amlhätaj tä ikan n'oyej, häp tä tamenej tä 
otufw hal'ä lhaytso. 

14Wet Lhawuk Dios tahuyej amlhätaj wet yok: –M'ak tä lewoye tamenla amej tä 
awit'äyhyaj i'amej tä lhewej itshätäy iyhäj. Tälhe fwalana aletonhichelat honhat 
tä lhek, wet äp letufwlat honhat. 

15Oyenla atayhfwaya atsinha wet lham atsinha ayenla letayhfwaya, häte iwoye 
ales lhäy'e atsinha leles. Atsinha leles hip'ajthihila etek wet am lhokwajila lesät. 

16Wet nech'e Lhawuk Dios tahuyej atsinha wet yok: –Oy'isiyeja lhip 
ateläythayajay chik lewo alesa, wet lhäy'ehila lhip chik äytaj. Mat tej chik 
mälhyejtso, mat hin'o leyi aitonhiyela hach'efwa wet lhayenla awukwa. 

17Wet nech'e tahuyej hin'o wet yok: –Tä lewoye lhämet hach'efwa wet letufw 
hal'ä lhaynaj oyok, “Yej letufwa”, athana letamenej honhat tä lewit'äyhyaj ihi t'at. 
Nilhokej ifwalas tä leläy, äytajila achumet häpkhilek iche m'ak chik letufw. 

18Wet honhat tä lhenlhi tajlhamhiyelat ch'uthanil lhäy'e hon'al tä yelaj tä tälho, 
wet letufwla lhay tä iche tayhi. 

19Chufw ailänla wet nech'ehilak lew'en äk, pajla'tha lhäpnho t'at honhatnaj 
letälho tä oayenlhi. Tsi ahonhat t'at wet lewelanla honhata. 

20Wet Adán yen lheya Eva häp lech'efwa, tsi nilhokej wichi lako t'at. 

21Wet Lhawuk Dios yenlhi lew'uyis tä itshäwet t'ähes yämthilek hin'o lhäy'e 
lech'efwa yen lew'uya. 

22Wet Lhawuk Dios yok: –Athana hin'o nech'e hätet iwoye n'amel, nitäfwelej 
m'ak tä is lhäy'e m'ak tä ni'isa. Isit'ak tachumhiyela lhay tä ihi hal'ä tä 
n'ow'atshancheyaj wet tufw wet iläy yämlek tiyäj'attsiy. 

23Häp tä tamenej tä Lhawuk Dios itiyej kanhihlä yachuyajw'et tä Edén, wet ne'tek 
tachumlhi tä ihi honhat tä lhip t'at tä õyenlhi. 

24Wet nech'e itihi m'ayhay tä lhafwis ihi häp yachuyajw'et lhip tä tumej hichä, 
lhäy'e n'ofwajnhat tä lak'e tä ilunhi t'at honhattso, yämthilek nehit katsik nichäte 
hal'ä tä n'ow'atshancheyaj tä ihi. 

Gén 4 

Caín lhäy'e Abel 

1Adán imäyej lech'efwa Eva wet hich'otshan. Tä iwo lhäsa, yen lheya Caín. Wet 
Eva yok: –Lhawuk hiw'en n'oho olhäs tä hin'o. 

2Tä paj wet äp nichätchä elh, wet iwo lheya Abel, Caín lech'inij. Abel häpe p'ante 
tson'ataswo wet Caín häpe n'utchenaj. 

3Tä tajyäme p'ante wujpe ifwalas, Caín ihäne Lhawuk häp lechumet lhay tä yen 
t'awayhata. 

4Wet Abel ihäne Lhawuk tson'ataj leles tä lechunkatshay tä wuj tä isis, wet yen 
t'awayhata. Wet Lhawuk wuj tä akäjejlhi Abel lhäy'e m'ak tä yen t'awayhata, 

5mat tek akäjejlhi Caín lhäy'e m'ak tä ichäj. Tä mälhyejtso, Caín yen fwitajayaja 
täjtso, wet ifwuhtejchä lhetek wet wuj tä lewäk ihi. 

6Wet Lhawuk tahuyej wet yok: –¿Chipte tä lefwuhtejchä etek awäk? 

7Chik lewohiye m'ak tä is alhoho, olham oaiwujyen t'at. Mat chik kawoyaye m'ak 
tä is alhoho, neklhat ame hach'isukyaj yämthilek ayäyit. Mat chik kawahina amej, 
lekalhi t'at. 

8Fwala elh p'ante Caín tahuyej lech'inij Abel wet yok: –N'aho tayhiye. Tä yäm 
kanhi, Caín inuye lech'inij wet ilän. 

9Wet Lhawuk tay'ätshane Caín wet yok: –¿Chi tä ihi hach'inij Abel? Caín nichulho 
wet yok: –Thayej, ohanhiyejt'a ihi. Olham ochumethit'a yämthilek ot'uye. 

10Lhawuk yok: –¿Chipte tä lewoye m'ak tä ni'isa? Hach'inij lew'oyis tä letsäyhchä, 
lepak tälh honhate tä t'än och'oye. 

11Tä mälhyejtso, awit'äyhyaj i'amej. ¡Mäch'oye honhat tä lhehi tä leyäynej 
hach'inij w'oyis tä lelän! 

12Tejlak lefwetaj letutchey, mat nemla iwo lhaya akäs yachuyaj. Lelunlatpe 
honhat, mat tek elakw'et ihichela. 

13Tä Caín iläte Lhawuk lhämet, wet yok: –Matche tä äytajche atasnhayaj tä leti 
n'oyej. Tek otumhilahlä. 

14Fwalana lechenn'o tä oihi honhatna, wet olunhichela honhat tä otofwe ahilä 
wet lajit ot'elakw'eta. Wet hin'o chik häpe chik hiw'enn'o, ilänlan'o. 

15Mat Lhawuk nichulho wet yok: –Hin'o chik ailän otihiyeja otasnhayaj siete 
veces. Tä mälhyejtso, Lhawuk itiyej letetnek Caín, häpkhilek elh chik hiw'en 
ilänhit'a. 

16Wet Caín yikch'oye Lhawuk wet yen w'eta honhat lhip tä lhey Nod tä tumej 
Edén lhip tä hichä. 

Caín leles 

17Caín imäyej lech'efwa wet hich'otshan. Tä iwo lhäsa, yen lheya Enoc. Tä paj 
Caín yenlhi hupuy wet yen lheya Enoc, häpe t'at lhäs lhey. 

18Enoc iwo p'ante lhäsa Irad, wet Irad iwo lhäsa Mehujael, wet Mehujael iwo 
lhäsa Metusael, wet Metusael iwo lhäsa Lamec. 

19Lamec lech'efwas täkwfwas p'ante, elh lhey Ada wet elh lhey Zila. 

20Wet Ada iwo lhäsa Jabal, wet häp tä wichi tä yen wukweya tsänt'ähes wet iti 
lhamejen itshätäy, häp p'ante tä tälhe hin'otso. 

21Wet Jabal lepuhfwa iche, lhey Jubal, wet häp p'ante tä wichi tä yafwutchehen 
lefwolis tälhe p'ante, häp lhamel tä tachuma arpa lhäy'e flauta. 

22Wet Zila häte iwo lhäsa, lhey Tubal-caín, lham häpe chinajwo wet yenwethä 
m'ayhay tä bronce lhäy'e chinaj. Wet lech'inhä lhey Naama. 

23Tä paj p'ante, Lamec tahuyej lech'efwas täkwfwas wet yok: –Ada lhäy'e Zila, 
ch'ahuye olhämet tä ofwel amhohen. Olän hin'o mamse tä ipäjlhin'o wet 
itshänn'o. 

24Chik õ'tiyej siete veces n'otasnhayaj elh chik ilän Caín, olham elh chik ilänn'o is 
chik õ'tiyej setenta y siete veces n'otasnhayaj. 

Adán lhäy'e Eva lhäs elh tä lhey Set 

25Adán yachajo tä imäyej lech'efwa. Tä iwo lhäsa, yen lheya Set, tsi yok: –Dios 
hiw'en n'oho olhäs tä icheyäjo Abel lew'et, häp elh tä Caín ilän. 

26Häte Set iwo lhäsa, lhey Enós. Wet tälhe p'ante fwalastso nech'e wichi 
t'änch'oye Lhawuk wet n'okwiyej. 

Gén 5 

Adán leles 
(1 Crón 1.1-4) 

1-2Tä Dios yenlhi p'ante hin'o, itech'ayen lhamej. Yenlhi hin'o lhäy'e atsinha wet 
takäpfwayeje m'ak tä is. Häp ifwala tä Dios yenlhi lhamel, Dios yok: –Lheyla 
wichi. Häp täja lheyis häp Adán leles. 

3Tä Adán hiw'en p'ante ciento treinta (130) nekchämis, wet nech'e iche p'ante 
lhäs tä lhey Set, wet wuj tä nichätche häp lajcha. 

4Tä tajyäme täjtso, Adán hiw'en ochocientos (800) nekchämis iyhäj, wet iwo leles 
iyhäja tä hin'ol lhäy'e tä atsinhay. 

5Tä mälhyejtso, Adán hiw'en novecientos treinta (930) nekchämis, wet häp 
p'ante tä y'il. 

6Tä Set hiw'en p'ante ciento cinco (105) nekchämis, wet nech'e iche p'ante lhäs tä 
lhey Enós. 

7Tä tajyäme täjtso, Set hiw'en ochocientos siete (807) nekchämis iyhäj, wet iwo 
leles iyhäja tä hin'ol lhäy'e tä atsinhay. 

8Tä mälhyejtso, Set hiw'en novecientos doce (912) nekchämis, wet häp p'ante tä 
y'il. 

9Tä Enós hiw'en p'ante noventa nekchämis, wet nech'e iche p'ante lhäs tä lhey 
Cainán. 

10Tä tajyäme täjtso, Enós hiw'en ochocientos quince (815) nekchämis iyhäj, wet 
iwo leles iyhäja tä hin'ol lhäy'e tä atsinhay. 

11Tä mälhyejtso, Enós hiw'en novecientos cinco (905) nekchämis, wet häp p'ante 
tä y'il. 

12Tä Cainán hiw'en p'ante setenta nekchämis, wet nech'e iche p'ante lhäs tä lhey 
Mahalalel. 

13Tä tajyäme täjtso, Cainán hiw'en ochocientos cuarenta (840) nekchämis iyhäj, 
wet iwo leles iyhäja tä hin'ol lhäy'e tä atsinhay. 

14Tä mälhyejtso, Cainán hiw'en novecientos diez (910) nekchämis, wet häp p'ante 
tä y'il. 

15Tä Mahalalel hiw'en p'ante sesenta y cinco nekchämis, wet nech'e iche p'ante 
lhäs tä lhey Jared. 

16Tä tajyäme täjtso, Mahalalel hiw'en ochocientos treinta (830) nekchämis iyhäj, 
wet iwo leles iyhäja tä hin'ol lhäy'e tä atsinhay. 

17Tä mälhyejtso, Mahalalel hiw'en ochocientos noventa y cinco (895) nekchämis, 
wet häp p'ante tä y'il. 

18Tä Jared hiw'en p'ante ciento sesenta y dos (162) nekchämis, wet nech'e iche 
p'ante lhäs tä lhey Enoc. 

19Tä tajyäme täjtso, Jared hiw'en ochocientos (800) nekchämis iyhäj, wet iwo 
leles iyhäja tä hin'ol lhäy'e tä atsinhay. 

20Tä mälhyejtso, Jared hiw'en novecientos sesenta y dos (962) nekchämis, wet 
häp p'ante tä y'il. 

21Tä Enoc hiw'en p'ante sesenta y cinco nekchämis, wet nech'e iche p'ante lhäs tä 
lhey Matusalén. 

22Enoc iwoye p'ante Dios lenech'ethayaj. Wet tälhe tä nech'e iche lhäs Matusalén, 
hiw'en trescientos (300) nekchämis iyhäj, wet iwo leles iyhäja tä hin'ol lhäy'e tä 
atsinhay. 

23Tä mälhyejtso, Enoc hiw'en p'ante trescientos sesenta y cinco (365) nekchämis. 

24Wet tä Enoc iwoye t'at Dios lenech'ethayaj, Dios p'ante ichäj iläyej, wet wichi 
nemhit hiw'en. 

25Tä Matusalén hiw'en p'ante ciento ochenta y siete (187) nekchämis, wet nech'e 
iche p'ante lhäs tä lhey Lamec. 

26Tajyäme täjtso, Matusalén hiw'en setecientos ochenta y dos (782) nekchämis 
iyhäj, wet iwo leles iyhäja tä hin'ol lhäy'e tä atsinhay. 

27Tä mälhyejtso, Matusalén hiw'en novecientos sesenta y nueve (969) nekchämis, 
wet häp p'ante tä y'il. 

28-29Tä Lamec hiw'en p'ante ciento ochenta y dos (182) nekchämis, wet nech'e 
iche p'ante lhäs tä yen lheya Noé. Tsi yok: –Lhawuk takäpfwayeje p'ante 
lewit'äyhyaj häp honhat, mat häp han'äfwajna tamenhiyeja chik nemla wuj tä 
äytaj lhachumet. 

30Tälhe tä Noé iche, Lamec hiw'en quinientos noventa y cinco (595) nekchämis 
iyhäj, wet iwo leles iyhäja tä hin'ol lhäy'e tä atsinhay. 

31Tä mälhyejtso, Lamec hiw'en setecientos setenta y siete (777) nekchämis, wet 
häp p'ante tä y'il. 

32Tä iche p'ante Noé leles tä lheyis Sem, Cam lhäy'e Jafet, lham hiw'en quinientos 
(500) nekchämis. 

Gén 6 

Wichi iwoye p'ante m'ak tä ni'isa 

1Tä iwo tesa tä lhayäm wujpe wichi tä ihi honhat, iche leles tsinhay. 

2Wet Dios lakawos tä ipuleye hiw'en tä wuj tä isis, wet lhamel tachuma atsinhay 
tä ihumnhen wet yen ch'efwasa. 

3Mat Lhawuk yok: –Pitajit'ala lewhäy tä oyalh ihi hin'o, tsi niwohit m'ak chik 
häpe, hin'o t'at. Tä mälhyejtso, iläyhla ciento veinte nekchämis, tajlhama. 

4Wet häp ifwalastso tä Dios lakawos tä ipuleye yen ch'efwasa häp wichi les 
tsinhay, iwo lelesa wet n'äl p'ante gigantes tä iche, häp hin'ol tä wustas. Häte leles 
tä lepes lheley iche p'ante gigantes tä iyej. Wet wichi iwujyen tsi takhajayhen. 

5Lhawuk hiw'en tä wuj tä ni'isa m'ak tä iwoye wichi tä ihi honhat, wet tajlhama 
t'at m'ak tä ni'isa tä lhamel yen tichunhayaja. 

6Wet Lhawuk wuj tä lelhakli ihi wet yok: –¿Chipte tä oyenlhihte hin'o? 

7Athana otäyhthila wichi tä i'pe honhat, lhäy'e itshätäy, lhäy'e m'ayhay tä 
lhaitonchehen honhat, lhäy'e afwenchey. Tsi tä oyenlhihte lhamel, athana wuj tä 
ilän otichunhayaj. 

8Mat Lhawuk akäjejlhi Noé. 

Noé yenlhi lehi 

9Oyäme Noé. Lham häpe hin'o tä is wet iwoye t'at Dios lhämet. Ihichet'a elh hin'o 
p'ante tä mälhyej iwoye lham, tsi iwoye t'at Dios lenech'ethayaj. 

10Noé hiw'en p'ante tres leles, häpe Sem, Cam lhäy'e Jafet. 

11-12Wet Dios y'ulhan häp honhat, tä m'ak tä ni'isa tä wichi iwoye tapoyej. 

13Tä mälhyejtso, Dios tahuyej Noé wet yok: –Otäyhthila nilhokej wichi tä i'pe 
honhat, tsi lhamel tä tamenej tä lhäy'e lhip m'ak tä ni'isa tä ihi honhat. Tä 
mälhyejtso, otäyhthila t'at, lhäy'e honhat. 

14Enlhi ahi tä hal'ä yämthilek i'pe inät. Enlhi lech'ol tä ihi, wet ilenejlhi alquitrán, 
häp honhat lhits'i tä ichalaj, tä tumphä lhäy'e tä lech'oye, häpkhilek inät 
nityäjaho. 

15Woyneje m'ak tä ofwel amho: ciento treinta y cinco (135) metros tä pitaj, wet 
veintidós metros y medio tä tsajo, wet trece metros y medio tä atojphä, 

16wet enlhi tres lech'ol tä iche letape. Enlhi ventana tä tumphä, medio metro tä 
tumejlä lhetekch'o, wet tihi lepe tä ihi lhip. 

17Ochenla pelhay tä wuj wet hich'ahla honhat, wet tatäyhla nilhokej m'ayhay tä 
ihi honhat, y'inhihena nilhokej. 

18Mat am, ot'unthichela amej olhämet, owohit'ala elha. Tiyäjola ahi, lhäy'e 
hach'efwa, ales, lhäy'e lech'efwas. 

19Häte is chik lethatho ahi nilhokej itshätäy tä w'enhahiche tä i'pe honhat, elh tä 
asnak lhäy'e elh tä atsinha, häpkhilek i'amej wet nittäya. 

20Is chik täkwfwaspej itshätäy tä w'enhache lhamej yik amche chik letiyäjo ahi, 
lhäy'e afwenchey, lhäy'e m'ayhay tä lhaitonchehen honhat, täkwfwaspej 
täkwfwaspej häpkhilek nittäya. 

21Häte chäj amche nilhokej m'ak tä itshätäy lhäk tä w'enhache lhamej, lhäy'e 
amel äk, wet amajej tä ihi ahi, häpkhilek amel lhäy'e itshätäy iche m'ak chik 
letufway. 

22Wet Noé iwoye nilhokej m'ak tä Dios ne'tek iwoye. 

Gén 7 

Noé tiyäjo p'ante lehi 

1Lhawuk tahuyej Noé wet yok: –Nilhokej wichi tä i'pe honhat niwohit elh chik 
iwoye onech'ethayaj, tajlhama am. Tä mälhyejtso, am lhäy'e haw'et lheley tiyäjo 
häp ahi. 

2Itshätäy tä lakokhayaj newache, chuma siete lhamel tä asnakis lhäy'e siete iyhäj 
tä atsinhay. Wet häp itshätäy tä lakokhayaj ihi, chuma tefwajpejni tä asnak lhäy'e 
elh tä atsinha. 

3Häte afwencheypej tä w'enha lhamej chumapej siete, lhäy'e siete tä atsinhay, 
häpkhilek nittäya itshätäy lhäy'e afwenchey tä i'pe honhat. 

4Tsi chik nichäte siete ifwalas, ochenla pelhay tä wuj, wet iwomlahchä cuarenta 
ifwalas wet cuarenta honatsis. Wet otäyhthila nilhokej olhenhay tä leyalh ihi tä 
i'pe honhat. 

5Wet Noé iwoye nilhokej m'ak tä Lhawuk ne'tek iwoye. 

6Tä inät hip'op'ante'pe honhat, Noé hiw'en seiscientos nekchämis. 

7Wet lham lhäy'e lech'efwa, lhäy'e leles, lhäy'e leles lech'efwas, lhamel tiyäjo lehi 
yämthilek pelhay nilänahen. 

8Wet häp itshätäy tä lakokhayaj newache, lhäy'e iyhäj tä lakokhayaj ihi, lhäy'e 
afwenchey, lhäy'e m'ayhay tä lhaitonchehen honhat, 

9yikche Noé tä tiyäjo lehi, täkwfwaspej, elh tä asnak lhäy'e elh tä atsinha, mälhyej 
tä Dios ne'tek Noé iwoye. 

Pelhay tä wuj 

10Tä nichäte p'ante siete ifwalas, iwo tesa pelhay tä wuj, wet inät hip'o'pe honhat. 

11Häpe p'ante iwel'a dos, häp ifwala tä diecisiete, wet Noé hiw'en seiscientos 
nekchämis. Wet häpe p'ante ifwalatso tä wasomche lewomekitas tä tumchä, wet 
äp tafwochehen lepelis tä ipuleye, 

12wet iwomchä cuarenta ifwalas, cuarenta honatsis. 

13Häp ifwalatso Noé tiyäjo lehi, lhäy'e lech'efwa, lhäy'e leles Sem, Cam lhäy'e 
Jafet, lhäy'e lhamel lech'efwas. 

14Wet ichäj lhamche nilhokej itshätäy tä w'enhahiche, lhäy'e n'oläy, lhäy'e 
m'ayhay tä lhaitonchehen honhat, lhäy'e afwenchey. 

15-16Elh tä asnak lhäy'e elh tä atsinha, häp tä tiyäjo Noé lehi, täkwfwaspej 
täkwfwaspej, mälhyej tä Dios ne'tek õ'woye. Wet nech'e Dios hip'ohi lehi lepe. 

17-18Iwomchä cuarenta ifwalas, wet tä yiklhaphä inät, lehi i'pe t'at. 

19Wet tä lhäy'epej lhip lhäy'epej lhip tä t'ayphä inät, pajtha hip'o'pe nilhokej 
chenhas tä atoschephä. 

20Mat kamaj yiklhaphä t'at, pajtha siete metros tä tafwayejen chenhas. 

21Wet y'inhen nilhokej wichi tä i'pe honhat, lhäy'e itshätäy tä n'oläy, lhäy'e 
itshätäy tä fwitses, lhäy'e m'ayhay tä lhaitonchehen honhat, lhäy'e afwenchey. 

22Nilhokej m'ayhay tä leyalh ihi y'inhen t'at. 

23Tajlhama Noé lhäy'e nilhokej m'ayhay tä ihi lehi tä n'ilahen. Mat iyhäj m'ayhay 
noj t'at, wichi, itshätäy, afwenchey, lhäy'e m'ayhay tä lhaitonchehen honhat. 

24Wet inät i'pe honhat pajtha ciento cincuenta ifwalas. 

Gén 8 

Ileyej tä iwomchä 

1-2Wet Dios yen tichunhayaja Noé lhäy'e nilhokej itshätäy tä iyej tä ihi lehi. Wet 
hip'ohiche lewomekitas tä wasomche, wet äp hip'ohiche lepelis tä ipuleye, wet 
ileyej tä iwomchä. Wet Dios ne'tek iche yafwthi tä yafwutpe inät, 

3wet tä nichäte ciento cincuenta ifwalas iwo tesa tä yiklhahchä tä y'im. 

4Wet iwel'a siete p'ante, häp ifwala tä diecisiete, lehi nichätpe p'ante chenhas tä 
lhey Ararat. 

5Wet inät yik t'at tä t'aylhahchä, wet häp iwel'a diez, häp ifwala tä ichun, nech'e 
n'änhiche chenhas tä atoschephä. 

6Tä tajyäme p'ante cuarenta ifwalas, Noé ifwoyenche ventana tä ihi lehi 

7wet iwahintshi tsetwo. Wet yik t'at tä w'eyälhi pajtha y'im inät tä i'pe honhat. 

8Tä paj Noé ichen hokwinaj, t'uhläk ihanej chik tamchäy p'iya honhat. 

9Mat tä hokwinaj niw'ena lhip chik tamchäy yämthilek t'äspe, wet yäple häp lehi 
tsi kamaj inät hip'o'pe honhat. Wet Noé itihlä takwey hokwinaj wet iti lech'oye. 

10Wet Noé tataye siete ifwalas wet äp yachajo tä ichen hokwinaj. 

11Wet tapil tä honaj, wet hal'ä tä olivo lew'ole tä ihi lepäset. Tä mälhyejtso, Noé 
ihanej tä yik t'at tä y'im inät. 

12Wet äp tataye siete ifwalas iyhäj, wet äp yachajo tä ichen hokwinaj, wet nemhit 
tapil. 

13Wet nech'e Noé hiw'en p'ante seiscientos uno nekchämis tä y'im t'at inät. Wet 
iwel'a tä ichun, häp ifwala tä ichun, Noé ilanhi lehi lep'ot wet hiw'en tä iwo tesa 
tä tamchäy honhat. 

14Wet iwel'a dos, häp ifwala veintisiete, honhat nech'e matche tä tamchäy. 

Noé lhäy'e iyhäj tä iyej yikch'oye lehi 

15Wet Dios tahuyej Noé wet yok: 

16–Mäch'oye ahi, am lhäy'e hach'efwa, ales lhäy'e ales lech'efwas. 

17Wet nuhatchephä nilhokej itshätäy tä i'amej, lhäy'e afwenchey, lhäy'e m'ayhay 
tä lhaitonchehen honhat. Wet is chik yikhen wet yen w'eta honhat, wet is chik 
iwo lelesa yämthilek tapoyej honhat. 

18Tä mälhyejtso, Noé lhäy'e lech'efwa, lhäy'e leles, lhäy'e leles lech'efwas, lhamel 
yikch'oye lehi. 

19Häte inukwephä nilhokej itshätäy, afwenchey lhäy'e m'ayhay tä lhaitonchehen 
honhat. 

20Wet nech'e Noé yenlhi altar yämthilek iwujyen häp Lhawuk. Wet tachuma 
itshätäy lhäy'e afwenchey tä lakokhayaj newache, wet iwunhomche wet iti'pe 
altar, wet yen t'awayhata häp Lhawuk. 

21Tä Lhawuk ilätche lenij tä akäjche häp m'ayhay tä õ'wunho, wet yok: –Nemla 
oyachajok omenyenej honhat häp m'ak tä ni'isa tä hin'o iwoye wet owit'äyen 
honhat. Tsi tälhe tä mamse, hin'o yen at tichunhayaja m'ak tä ni'isa. Häte nemla 
otäyhat m'ayhay tä leyalh ihi, mälhyej tä owoyena. 

22Mat tä honhat iche, wichi tutcheyhihena wet ihichela yachuyaj lhay, ihichela 
nahayoj lhäy'e fwiy'et, wet ifwalas lhäy'e honatsis. 

Gén 9 

Dios itiyej lakäpfwayaj tä is häp Noé 

1Dios takäpfwayeje lhämtesna häp Noé lhäy'e leles wet yok: –Woyay alesa, 
a'ämay wujpey häpkhilek tapoyej honhat. 

2Nilhokej itshätäy tä ihi honhat nowayhla amehen, lhäy'e afwenchey, lhäy'e 
w'ahat, lhäy'e m'ayhay tä lhaitonchehen honhat. Nilhokej tähestso ihlachufwi 
han'ohyaj. 

3Ow'en amhohen yämthilek häpe äk, lhäy'e hal'ä lhay mälhyej tä ow'enhohte 
atetsel. 

4Mat iche m'ak weihalha tä on'äyej amhohen. Oyok, yej tuj t'isan tä lew'oyis ihi. 
Tsi n'ow'atshancheyaj häp tä ihi w'oyis. 

5Olham oyenla letesayej elh at chik häpe, hin'o wok itshäwet, chik itsäyhchä 
lew'oyis elh chik häpe amel. Elh weihalhapej hin'ol oyenla letesayej chik itäyhat 
elh lew'atshancheyaj. 

6Elh chik ilän elh, häte lham õ'länla, tsi olham oyenlhi hin'o wet otech'ayen 
lhamej. 

7Amel woyay alesa, a'ämay wujpey häpkhilek tapoyej honhat. 

Dios hit'unhatche lhämet tä iwoyeje Noé 

8Wet Dios tahuyej Noé lhäy'e leles wet yok: 

9–Tetshan. Olham tek otäyhthila olhämetna tä ot'unhatche amejen, lhäy'e ales 
pajtha nichäte iyhäj tä lepes lheley, 

10lhäy'e nilhokej itshätäy tä i'amejen tä lenukwephä tä letälho ahi, lhäy'e 
afwenchey. 

11Oyachajo tä oyok, Tek owohla elha olhämetna tä ot'unhatche amejen. Nemla 
otäyhtejen pelhay häp wichi lhäy'e itshätäy. Ihichet'ala elh pelhay tä itäyhat 
honhat. 

12Häp täja letetnek olhämet tä ot'unhatche amejen, lhäy'e itshätäy, yämlek 
tiyäj'attsiy: 

13Otihi pule häp lewo tä oyen tetnekayej olhämet tä ot'untejche honhat. 

14Chik olham ochenpe honhat pules, wet n'änhiyepeja lewo tä ihi. 

15Wet chik oyahnhipeja, oyenhipeja otichunhayaja olhämet tä ot'unhatche 
amejen, lhäy'e itshätäy, wet nemla iche pelhay tä itäyhthen olhenhay. 

16Chik lewo n'älehi pule, olham oyahnhila wet oyenla otichunhayaja olhämet tä 
ot'unhatche yämlek tiyäj'attsiy, tä owoyeje wichi lhäy'e itshätäy tä ihi honhat. 

17Häp täjtso tä oyen tetnekayej olhämet tä ot'unhatche tä owoyeje nilhokej amel. 
Mälhyejtso lhämet Dios tä tahuyej Noé. 

Noé lhäy'e leles 

18Häp Noé leles tä tälho p'ante lehi häpe Sem, Cam tä häpe Canaán lajcha, lhäy'e 
elh tä lhey Jafet. 

19Häp tähestso Noé leles, wet nilhokej wichi tä i'pe honhat tälhe t'at lhamel. 

20Noé iwo tesa tä yenlhi yachuyaj, itihchä uvas. 

21Fwala elh p'ante iyäyej hat'es wet w'oknajej, wet nichät katsi tä ts'ilakche tä 
ichufwi lewukwe tä tsänt'äj. 

22Wet lhäs tä lhey Cam, wok oyok, Canaán lajcha, hiw'en lajcha Noé tä ts'ilakche, 
wet yik tä iwo silätaye lepuhfwas. 

23Tä mälhyejtso, Sem lhäy'e Jafet lhamel tachuma lew'uy wet iti'pe lhamel 
lechäyi, wet tatache len'äyij tä yikhen tsi tek t'uhläk iyahin lajcha tä ts'ilakche. Tä 
nichäte lajcha, wet ithatpe lew'uy. 

24Tä Noé n'om tä nojphä tä w'oknaj, wet ihanej m'ak tä lhäs tä nithaläkwa iwoye. 
Wet yok: 

25–¡Lewit'äy ihi Canaán! Häpkhila n'okwenek tä lhäy'e lhip tä p'elitsaj, lepuhfwas 
yenla lakawoya. 

26Wet äp yok: –Is chik Lhawuk Dios takäpfwaye Sem, wet is chik lakwenek t'at 
häp Canaán. 

27Is chik Dios iwahnej chik lhäy'e lhip Jafet leles, wet äp ihi t'at Sem lew'etes, wet 
is chik lakwenek t'at Canaán. 

28Tälhe täjp'ante pelhay itäyhat wichi, Noé hiw'en trescientos cincuenta (350) 
nekchämis iyhäj. 

29Tä mälhyejtso, nekchämis tä Noé hiw'en p'ante tä nilhokej novecientos 
cincuenta (950), wet häp p'ante tä y'il. 

Gén 10 

Noé lechetsos tä tälhe leles 
(1 Crón 1.5-23) 

1Häp tähesna Noé lechetsos tä Sem, Cam lhäy'e Jafet leles, tä tälhe fwalas tä 
tajyäme pelhay tä itäyhat wichi: 

Jafet leles lhäy'e lechetsos 

2Jafet leles häpehen Gomer, Magog, Maday, Javán, Tubal, Mesec, lhäy'e Tiras. 

3Wet Gomer leles häpehen Askenaz, Rifat, lhäy'e Togarma. 

4Wet Jafet lhäs elh tä lhey Javán, leles häpehen Elisa, Tarsis, Quitim, lhäy'e 
Rodanim. 

5Häp tähestso Jafet leles tä lepes lheley, wet lhamel yen lew'etesa honhates tä 
iwhäye lewomekitas. Wet iyhäjpej ihi honhat tä laka honhat wet lhämtes w'enha 
lhamej. 

Cam leles lhäy'e lechetsos 

6Wet Noé lhäs elh tä lhey Cam, leles häpehen Cus, Misraim, Fut, lhäy'e Canaán. 

7Cus leles häpehen Seba, Havila, Sabta, Raama, lhäy'e Sabteca. Wet Cus lhäs elh tä 
lhey Raama, leles häpehen Seba lhäy'e Dedán. 

8Cus häpe p'ante tä lhäs Nimrod, häp hin'o tä ichun p'ante tä wichi iwujyen. 

9Häpe elh tä haw'ektsaj tä takhajay, häp tä isej Lhawuk lech'otyaj. Wet häp tä 
iche n'olhämet tä õyok, “¡Is chik Lhawuk ayen häpeya haw'ektsaj tä takhajay, 
hätet iwoye Nimrod p'ante!” 

10Wet hupuy tä lhamenya tä lewuk Nimrod häpe p'ante Babel, Erek, Akad, lhäy'e 
Kalne, tä lhamel ihi p'ante honhat tä lhey Sinar. 

11Wet häp honhattso häpe p'ante tä hin'o tä lhey Asur tälhe, wet lham yenlhi 
p'ante hupuy lhayis tä lhey Nínive, Rehobot-ir, Kalaj, 

12lhäy'e hupuy tä wuj tä lhey Ts'ifwik Lhetek tä Nínive tumej lhip elh wet Kalaj 
tumej lhip elh. 

13Wet Cam lhäs elh tä lhey Misraim, leles häpehen wichi tä lhey Lud lhayis, Anam 
lhayis, Lehab lhayis, Naftuh lhayis, 

14Patros lheley, Casluh lhayis, wet Caftor lhayis tä häpehen Filisteo lhayis letetsel. 

15Wet Cam lhäs elh tä Canaán iwo lhäsa, wet elh tä ichun lhey Sidón, wet elh lhey 
Het. 

16Wet wichi tä Canaán leles häpehen Jebús lhayis, Amorreo lhayis, Gerges lhayis, 

17Hiv lhayis, Arak lhayis, Sin lhayis, 

18Arvad lhayis, Semar lhayis, lhäy'e Hamat lhayis. Tä paj p'ante, Canaán leles tä 
lepes lheley ifwtsatpehen honhat. 

19Wet honhat tä lewuk lhamel tiyäjche t'at honhat tä tatshupiye Gerar, tälhe 
Sidón pajtha nichäte hupuy tä lhey Gaza, wet häp lhip tä tumej hichä nichäte 
hupuy tä Sodoma, Gomorra, Adma, lhäy'e Seboyim, wet lepes häpe hupuy tä lhey 
Lesa. 

20Häp tähestso Cam lechetsos, iyhäjpej lhaiw'enhathen tä ihi laka honhat wet äp 
lhämtes w'enha lhamej. 

Sem leles lhäy'e lechetsos 

21Wet häp Noé lhäs elh tä lhey Sem, häp Jafet lechila, häte leles iche. Nilhokej 
Heber leles tälhe t'at Sem. 

22Wet Sem leles häpehen Elam, Asur, Arfaxad, Lud, lhäy'e Aram. 

23Wet Aram leles häpehen Us, Hul, Geter, lhäy'e Mas. 

24Wet Arfaxad lhäs lhey Sélah, wet Sélah häp tä lhäs Heber. 

25Wet iche p'ante täkwfwas leles häp Heber. Elh lhey Peleg tä õyen at lheyayej 
häp fwalas tä lham ihi p'ante tä õhw'enhomche honhat lhipey wichi häpkhilek 
laka honhates. Wet Peleg lech'inij lhey Joctán. 

26Wet Joctán leles häpehen Almodad, Selef, Hasar-mavet, Jera, 

27Hadoram, Uzal, Dicla, 

28Obal, Abimael, Seba, 

29Ofir, Havila, lhäy'e Jobab. Nilhokej lhameltso häpehen p'ante Joctán leles. 

30Wet lhamel yen lew'etesa honhates tä tälhe Mesá pajtha nichäte honhat tä lhey 
Sefar tä häpe honhat tä chenhas tä tumej hichä. 

31Häp tähestso Sem lechetsos, iyhäjpej lhaiw'enhathen tä ihi laka honhat wet äp 
lhämtes w'enha lhamej. 

32Häp tähestso Noé leles tä iwo lelesa p'ante wet ihiche laka honhates. Wet tälhe 
lhameltso lhäy'e lhip tä wujpey wichi tä w'enhache lhamej, tä tälhe fwalas p'ante 
pelhay itäyhat wichi tä ihi honhat. 

Gén 11 

Hup tä wuj tä atojphä tä ihi Babel 

1Ifwalas p'antetso nilhokej wichi tä i'pe honhat tefwajni lhämet. 

2Tä lhamel yikch'oye p'ante honhat tä tumej hichä, lhamel hiw'en p'ante honhat 
tä w'awulhchä tä ihi Sinar, wet häp tä yen lew'eta. 

3Ifwala elh p'ante lhamel yämwethä wet yok: –Huwa, n'enlhi ladrillos wet n'ap'o. 
Tä mälhyejtso, lhamel yenlhi wet häp tä ichumyenlhi, wet lhamel tachuma 
alquitrán, häp honhat lhits'i tä ichalaj, wet häp tä hip'ajtejwek ladrillos. 

4Wet lhamel yok: –Huwa, n'enlhi hupuy, lhäy'e häp hup tä lhäy'e lhip tä atojphä 
pajla'tha nichäte pule, häpkhilek n'ahäpe wichi tä letoyaj ihi wet tek n'ahäpe 
iyhäj tä w'et lha'pehen honhat. 

5Mat Lhawuk inuhchä, wet itetshan hupuy lhäy'e häp hup tä atojphä tä wichi 
yenlhi. 

6Wet yok: –Wichina weihalhahchä wet tefwajni lhamel lhämet. Häp tä athahit'a tä 
lhamel yenlhi lechumetna. Tä mälhyejtso, m'ak at chik häpek lhamel t'uhläk 
yenlhi, athahit'ala. 

7Huwa, n'anuyejchä wet n'awelanthiche lhämtes, häpkhilek elh weihalhapej 
nemhit iläte elh lhämet. 

8Wet mälhyej p'antetso tä Lhawuk ifwtsatkatpehen honhat wichi, wet lhamel 
ileyej tä yenlhi hupuy. 

9Wet häp honhattso häp p'ante tä ihi tä Lhawuk iwelanthiche wichi lhämtes, wet 
ifwtsatkatpehen honhat lhamel. Häp tä tamenej tä hupuytso lhey Babel, tä yiwitej 
n'olhämet tä yok, Owelanthi. 

Sem leles lhäy'e lechetsos 
(1 Crón 1.24-27) 

10Häp tähesna Sem lechetsos. Nekchämis täkwfwas p'ante tä tajyäme tä pelhay 
itäyhthen wichi, Sem hiw'en p'ante cien nekchämis, wet häp tä nech'e iche p'ante 
lhäs tä lhey Arfaxad. 

11Tä tajyäme nekchämistso, hiw'en quinientos (500) nekchämis iyhäj, wet iwo 
leles iyhäja tä hin'ol lhäy'e tä atsinhay. 

12Tä Arfaxad hiw'en p'ante treinta y cinco nekchämis, wet nech'e iche lhäs tä lhey 
Sélah. 

13Tä tajyäme nekchämistso, Arfaxad hiw'en cuatrocientos tres (403) nekchämis 
iyhäj, wet iwo leles iyhäja tä hin'ol lhäy'e tä atsinhay. 

14Tä Sélah hiw'en p'ante treinta nekchämis, wet nech'e iche lhäs tä lhey Heber. 

15Tä tajyäme nekchämistso, Sélah hiw'en cuatrocientos tres (403) nekchämis 
iyhäj, wet iwo leles iyhäja tä hin'ol lhäy'e tä atsinhay. 

16Tä Heber hiw'en p'ante treinta y cuatro nekchämis, wet nech'e iche lhäs tä lhey 
Peleg. 

17Tä tajyäme nekchämistso, Heber hiw'en cuatrocientos treinta (430) nekchämis 
iyhäj, wet iwo leles iyhäja tä hin'ol lhäy'e tä atsinhay. 

18Tä Peleg hiw'en p'ante treinta nekchämis, wet nech'e iche lhäs tä lhey Reú. 

19Tä tajyäme nekchämistso, Peleg hiw'en doscientos nueve (209) nekchämis 
iyhäj, wet iwo leles iyhäja tä hin'ol lhäy'e tä atsinhay. 

20Tä Reú hiw'en p'ante treinta y dos nekchämis, wet nech'e iche lhäs tä lhey 
Serug. 

21Tä tajyäme nekchämistso, Reú hiw'en doscientos siete (207) nekchämis iyhäj, 
wet iwo leles iyhäja tä hin'ol lhäy'e tä atsinhay. 

22Tä Serug hiw'en p'ante treinta nekchämis, wet nech'e iche lhäs tä lhey Nacor. 

23Tä tajyäme nekchämistso, Serug hiw'en doscientos (200) nekchämis iyhäj, wet 
iwo leles iyhäja tä hin'ol lhäy'e tä atsinhay. 

24Tä Nacor hiw'en p'ante veintinueve nekchämis, wet nech'e iche lhäs tä lhey 
Taré. 

25Tä tajyäme nekchämistso, Nacor hiw'en ciento diecinueve (119) nekchämis 
iyhäj, wet iwo leles iyhäja tä hin'ol lhäy'e tä atsinhay. 

26Tä iche p'ante Taré leles tä lheyis Abram, Nacor lhäy'e Harán, lham hiw'en 
setenta (70) nekchämis. 

Taré leles p'ante 

27Häp tähesna Taré leles: Abram, Nacor, Harán. Wet Harán häp tä Lot lajcha. 

28Wet tä kamaj n'ila Taré, wet lhäs Harán y'il p'ante tä ihi lew'et tä lhey Ur tä ihi 
Caldeo lhayis kahonhat. 

29Abram tawhayey p'ante wet iyej atsinha tä lhey Sarai. Wet lech'inij Nacor häte 
tawhayey wet iyej lewaklani tä lhey Milca, tä häpe Harán lhäse wet Isca lechita. 

30Wet Sarai lajit lelesa tsi sufwnaj t'at. 

31Wet Taré yikch'oye p'ante häp Ur tä ihi Caldeo lhayis kahonhat wet ihoye 
honhat tä Canaán, lham lhäy'e lhäs Abram, lhäy'e letiche Sarai, lhäy'e lecheyäs 
Lot. Matkat tä lhamel nichäte p'ante hupuy tä Harán, lhamel ihi t'at. 

32Wet häp p'ante tä Taré ihi tä y'il tä hiw'en p'ante doscientos cinco (205) 
nekchämis. 

Gén 12 

Dios t'äne Abram 

1Lhawuk tahuyej p'ante Abram wet yok: –Mäch'oye aka honhat lhäy'e wichi tä 
aiyhäj lhäy'e ajcha lepuhfwas, wet hoye honhat tä olham opäynhila ame. 

2Otälhthila ame wichi tä wujpey wet otihla amej okäpfwayaj tä is. Oayenla 
häpeya hin'o tä lewujyaj ihi, wet ahäpkhila elh tä wichi isej. 

3Otkäpfwayhiyejela m'ak tä is wichi chik takäpfwayej ame m'ak tä is. Wet 
otkäpfwayhiyejela m'ak tä ni'isa wichi chik takäpfwayej ame m'ak tä ni'isa. Wet 
okäpfwayaj tä is tälhila ame tä otkäpfwaye wichi tä w'enhache lhamej tä ihiche 
nilhokej honhates. 

4-5Tä mälhyejtso, tä Abram hiw'en p'ante setenta y cinco nekchämis, yikch'oye 
Harán wet ihoye honhat tä Canaán, mälhyej tä Lhawuk ne'tek iwoye. Wet ichäj 
lhamche lech'efwa Sarai, lhäy'e lewakla Lot, lhäy'e nilhokej m'ak tä lewuk lhamel, 
lhäy'e lakawos tä lhamel ichäj tä ihi Harán. Tä Abram nichäte p'ante Canaán, 

6inukwe t'at honhat pajtha nichäte hal'ätaj tä õyen n'ot'amajcheta tä ihi lhip tä 
lhey Moré, iwhäye hupuy tä Sikem. Häp ifwalastso kamaj Canaán lhayis ihi t'at 
nilhokej häp honhattso. 

7Wet Lhawuk lhain'ältej p'ante Abram wet tahuyej wet yok: –Häp honhatna 
ow'enhihola ales tä lepes lhele. Tä mälhyejtso, Abram yenlhi altar yämlek 
iwujyen häp Lhawuk, tä yen tichunhayaja tä Lhawuk lhain'älteji häp honhattso. 

8Tä paj lhamel t'ayhen wet ihoye honhat tä chenhas tä tumej hupuy tä lhey Betel 
lhip tä tumej hichä, wet häp tä itihi lewukwe tä tsänt'äj. Tä mälhyejtso, lhip tä 
lhamel ihi, Betel tumej kaphä wet hupuy tä lhey N'owastsek tumej hichä. Wet 
Abram yenlhi elh altar tä ihi honhattso, wet t'änch'oye Lhawuk wet n'okwiyej. 

9Tä ileyej täjtso, lhamel tujlhache len'äyij. Tä mälhyejtso, Abram yikpej wet 
takasitpej, yiklhatshi t'at tä ihoye ts'anis tä lhey Négueb. 

Abram ihoye Egipto 

10Wet häp ifwalas p'antetso wuj nehläs tä iche. Tä mälhyejtso, Abram yik tä ihoye 
honhat tä Egipto yämthilek ihi ayej, tsi honhat tä lhamel ihi ihichet'a lhäk. 

11Tä lhamel tott'aye Egipto, Abram tahuyej lech'efwa Sarai wet yok: –Lhek ch'ahu 
n'oye. Ow'en tä ahäpe atsinha tä wuj tä isilataj, 

12wet chik Egipto lheley ahiw'enla, wet yohlak, “Atsinhatsi lech'efwa t'at häp 
hin'o tä ihänlhi.” Wet chik mälhhiyejatso lhamel ilänlan'o, mat am ailänhit'ala. 

13Wet häp tä is chik lefwenhihola lhamel, olak, “ochila”, häpkhilek katamena 
n'oyej chik lhamel ilänn'o, wet newache owit'äyhyaj. 

14Wet tä Abram nichäte p'ante Egipto, wichi tä ihi iyahin Sarai wet yok: –Matche 
tä isilataj atsinha. 

15Häte niyat lakawos, tä mälhyejtso lhamel iwo silätaye laka niyat, wet niyat 
ne'tek õ'häne Sarai. Lakawos yike wet ihäne. 

16Wet tä Sarai ihi niyat lew'et, wuj tä t'amajej Abram. Yen t'awayhata tson'atas, 
w'asetas, lhäy'e lakawos tä hin'ol lhäy'e tä atsinhay, lhäy'e asnolis, lhäy'e 
camellos. 

17Mat häte Sarai tamenej niyat lhäy'e lew'et lheley tä Lhawuk ichätyenpe lhamel 
t'inhayajay tä wuj tä ni'isahen. 

18Wet niyat ichene lakawos häp Abram yämthilek ihäne. Tä Abram nichäte, niyat 
tahuyej wet yok: –¿Chipte tä lewoyej n'oye täja? ¿Chipte tä kafwela n'oho tä 
hach'efwa t'at häp atsinha? 

19Mat tä lefwel n'oho tä häpe hach'inhä t'at, tä lewoynejetso ämet lene'tek 
otchuma wet oyen och'efwaya. ¡Mäh, chuma hach'efwa wet mäch'oye täja! 

20Wet niyat ne'tek laka wichi yikchufwi Abram yämthilek yikch'oye Egipto, lham 
lhäy'e lech'efwa Sarai, lhäy'e nilhokej m'ak tä iyej. 

Gén 13 

Lot yikch'oye lewithok Abram 

1Abram yikch'oye Egipto, lhäy'e lech'efwa Sarai, lhäy'e nilhokej m'ak tä iyej, wet 
yäple ts'anis tä Négueb. Wet lewakla Lot yikche t'at. 

2Abram häpe hin'o tä wuj lakäywet tä hiw'en, oro, plata, lhäy'e wujpey leläy. 

3Tä paj, äp yikch'oye Négueb wet yikhen, yiwalh t'at lew'ekyaj, wet tiyäje Betel, 
pajtha nichäte honhat tä pajche lew'et tä Betel tumej lhip elh wet N'owastsek 
tumej lhip elh, 

4häp honhat tä ihi p'ante tä Abram yenlhi altar. Wet tä nichäte, lham nech'e 
t'änch'oye Lhawuk wet n'okwiyej. 

5Lot häte lham häpe hin'o tä wuj lakäywet, hätet iwoye lewithok Abram. Wuj 
tson'atas tä hiw'en, lhäy'e kayla lhayis, w'asetas, lhäy'e wichi tä iyej. 

6Mat häp honhat tä lhamel ihi w'awulhiyejt'a leläy tä wujpey, lew'et ihihit'a. Wet 
häp tä nemhit is tä iwek lhamel, Abram lhäy'e Lot, 

7tsi lakawos tä t'uyehen leläy tataypejwek. Häte fwalastso Canaán lhayis lhäy'e 
Ferez lhayis kamaj ihi t'at honhat. 

8Tä mälhyejtso, Abram tahuyej lewakla Lot wet yok: –N'ahäpehen hin'ol tä 
lhalepuhfwas t'at. Isit'ak iche n'olhäkleyhyaj chik in'amejen wok lhakawos chik 
tachumpej. 

9Tä mälhyejtso, yahinpe honhat wet tshupyene lhip tä lehumin. Olhaip'altsen 
ame, is chik alew'enhat. Chik letumej tafwojhiye, olham otumhiyeja tä tapinhiye. 
Wok am chik letumej tapinhiye, wet olham otumhiyeja tä tafwojhiye. 

10Tä mälhyejtso, Lot iyahinpe honhat wet hiw'enche lhip tä ifwache tewok tä 
Jordán, lhäy'e lhip tä is wet wuj inät tä ihi, pajtha nichäte hupuy tä Zoar. Matche 

tä isilataj honhattso, hätet iwoye yachuyajw'et tä Edén p'ante wok honhat tä 
Egipto. (Häp tä mälhyej p'antetso tä kamaj Lhawuk nitäyhata hupuy tä Sodoma 
lhäy'e Gomorra.) 

11Tä mälhyejtso, Lot itshupyenej lhame nilhokej honhattso tä ifwache tewok 
Jordán yämthilek yen lew'eta, wet yikch'oye honhat tä lhamel ihi wet tumej 
hichä. Wet häp tä tettso, Lot nemhit iyej lewithok Abram. 

12Abram imälhehi Canaán wet Lot ihoye hupuy lhayis tä ihi honhat tä iwhäye 
Sodoma. 

13Häp Sodoma häpe t'at hupuy tä wuj tä ni'isa wichi tä ihi. Lhamel iwoye lakeyis 
tä lhäy'e lhip tä ni'isa tä Lhawuk y'ulhan. 

14Tä tajyäme Lot tä yik, Lhawuk tahuyej Abram wet yok: –Tä lhekana, lhek yahne 
lhip tä tafwojhiye, lhäy'e tä tapinhiye, lhäy'e tä tumej hichä, lhäy'e tä tumej 
kaphä. 

15Olham ow'enla amho nilhokej honhates tä lew'enena, pajla'tha tiyäj'attsiy tä 
alewuk lhäy'e ales tä lepes lheley. 

16Oyämla wujpey ales, hätehlat iwoye holo tä nehit katsik ihanej chik iwo 
t'ufwahtesa. 

17Mäh lunche imälhewek honhat tä pitaj lhäy'e tä tsajo, tsi olham ow'enla amho. 

18Tä mälhyejtso, Abram yik, inachuhen lewukwey tä tsänt'ähes wet ihoye honhat 
lhip tä hal'ätas ihi tä lewuk hin'o tä lhey Mamre, wet häp tä yen lew'eta. Häp 
lhiptso tott'aho hupuy tä lhey Hebrón, wet tä ihi Abram yenlhi altar yämthilek 
iwujyen Lhawuk. 

Gén 14 

Abram ifwayhat Lot 

1Ifwalastso p'antetso Amrafel häpe niyat tä ihi Sinar, wet Arioc häpe niyat tä ihi 
Elasar, wet Quedorlaomer häpe niyat tä ihi Elam, wet Tidal häpe niyat tä ihi 
Goyim. 

2Iche p'ante ifwala tä niyateytso lhamel tatayhlä häp niyat tä lhey Bera tä lew'et 
Sodoma, lhäy'e niyat Birsa tä lew'et Gomorra, lhäy'e niyat Sinab tä lew'et Adma, 
lhäy'e niyat Semeber tä lew'et Seboyim, lhäy'e niyat tä ihi Bela tä lhey elh Zoar. 

3-4M'ak tä tamenej tä n'oka'tshayaj iche, häp tä doce nekchämis tä niyat 
Quedorlaomer yen lakawosa cinco niyateytso, wet tä nichäte trece nekchämis 
lhamel lhaikhajyenhen, t'uhläk tatayhlä Quedorlaomer. Wet häp tä lhamel 
ihutwek laka nifwotas wet lhaihuthiwek honhat tä lhey Sidim tä athana häpe 
Lewomekitaj Nosoy. 

5Tä äp nichäte nekchäm elh, Quedorlaomer lhäy'e niyatey tä lhaip'ajtej, lhamel 
ihoye honhat tä lhey Astarot Karnaim wet inuye Refaím lhayis tä ihi wet ikalhi. 

Wet äp ikalhi Zuz lhayis tä ihi honhat tä lhey Ham, lhäy'e Em lhayis tä ihi Save-
kiriataim, 

6lhäy'e Hor lhayis tä ihi chenhas tä lhey Seír. Wet takähännhej pajtha nichäte 
honhat tä lhey Parán tä iwhäye ts'anis. 

7Tä ileyej, tapil wet nichäte honhat tä lhey N'okalelhthayajw'et, lhey elh Kadés. 
Wet lhamel iwasthi nilhokej honhat tä lewuk Amalek lhayis, wet äp ikalhi 
Amorreo lhayis tä ihi honhat tä lhey Fwitsukw'et T'un. 

8-9Wet nech'e lhamel ihoye honhat tä Sidim tä cinco niyatey iyhäj pajche ihi, 
lhäy'e laka nifwotas. Wet lhamel tataywek, cinco niyateytso tä lew'etes Sodoma, 
Gomorra, Adma, Seboyim, lhäy'e Bela, lhamel tatayhlä Quedorlaomer, Tidal, 
Amrafel, lhäy'e Arioc, cuatro niyateytso tä lew'etes Elam, Goyim, Sinar, lhäy'e 
Elasar. 

10Wet nilhokej honhat tä Sidim iche wujpey chowhay tä asfalto ihiche. Wet tä 
niyatey tä lew'et Sodoma lhäy'e Gomorra yikhen tä fwetaj ilethanlä letayhfwas, 
lhamel nichätchehen chowhaytso. Wet iyhäj niyatey lhamel ilethane chenhas. 

11Wet wichi tä ikalhi iyhäj, lhamel ichäj nilhokej n'olhäk lhäy'e m'ayhay tä laha 
ihi tä ihi Sodoma lhäy'e Gomorra, wet yikhen. 

12Häte ichäj Lot, häp Abram lewakla tä lew'et Sodoma, lhäy'e nilhokej m'ak tä 
lewuk. 

13Mat iche hin'o tä tefway, wet yik tä ifwenho Abram tä ihi honhat lhip tä hal'ätas 
ihi tä lewuk hin'o tä Amorreo lhayis elh tä lhey Mamre. Mamre häpe Escol lhäy'e 
Aner lepuhfwa, wet lhamel häpehen Abram lech'otfwas. 

14Tä Abram ihanej tä wichi ichäj lewakla, lham ihutwek lakawos tä ichehen tä ihi 
lham lew'et tä häpe trescientos dieciocho (318) hin'ol tä takhajayhen. Wet lhamel 
yikhen tä ihän wichi tä ichäj Lot, pajtha nichäte hupuy tä lhey Dan. 

15Tä honatsi Abram lhäy'e laka hin'ol lhamel iselkat tä inuye wichitso, wet 
takähännhej pajtha nichäte hupuy tä lhey Hoba tä tumej Damasco lhip tä 
tafwojhiye, 

16wet isoyej nilhokej m'ak tä lhamel ichäj. Wet Abram ifwayhat lewakla Lot wet 
isakanej nilhokej m'ak tä lewuk, häte ifwayhthen atsinhay lhäy'e wichi iyhäj. 

Melquisedec takäpfwayeje m'ak tä is häp Abram 

17Tä Abram tapil tä ikalhi Quedorlaomer lhäy'e niyatey tä tach'ote, wet niyat tä 
ihi Sodoma yistejlä Abram tä ihi honhat lhip tä lhey Save, tä äp lhey elh Niyat 
Kahonhat. 

18Häte Melquisedec tä häpe niyat tä lew'et Salem wet äp Dios tä N'owujtaj laka 
sacerdote, lham tachuma pan lhäy'e vino wet ihäne Abram. 

19Wet takäpfwayeje lhämtesna Abram wet yok: “Is chik Dios tä N'owujtaj 
takäpfway ame, lham tä lhenek pule lhäy'e honhat. 

20¡Lewujyaj ihi Dios tä naj letumfwaya tä tach'ot ame wet lekalhi atayhfwas!” Wet 
Abram hiw'enho p'ante Melquisedec lhip tä diezmo m'ak tä isakanej. 

21Wet nech'e niyat tä lew'et Sodoma tahuyej Abram wet yok: –W'en n'oho hin'ol 
tä lesakanej, wet w'enhayej m'ayhay. 

22Mat Abram nichulho wet yok: –Otiyejphä otkwey tä ot'unhatche olhämet tä oihi 
tä itayche Dios tä N'owujtaj tä lhenek pule lhäy'e honhat. 

23Oyok, niwohit m'ak chik otchumhiyela tä alewuk, tej chik niyäkfwaj wok nisäj 
t'ak. Häpkhilek newache ifwala chik lhok, “Abram lakäywet tälh n'oye.” 

24Tek wo m'ak chik owatlä, naya t'at m'ak tä okawos pajche tufw. Mat häp hin'ol 
tä iwo olhäy'eya, häp Aner, Escol lhäy'e Mamre, lhamelna häpkhilek tachuma 
m'ak tä w'enhayej. 

Gén 15 

Dios ifwenho Abram tä lhäs ihichela 

1Tä tajyäme tähestso, Lhawuk iwo lew'eneka Abram wet tahuyej tä yok: –Abram, 
yej noway. Ohäpe afwamthi wet ow'enla amho awayhat tä wuj. 

2-3Mat Abram nichulho wet yok: –Iwuk Dios, niwohit m'ak chik oisej chik lew'en 
n'oho otw'ayhat, tsi lehanej t'at tä newache oles. Wet tä kaw'ena n'oho olhäs, elh 
tä lewukla m'ak tä in'oyej häpkhila Eliezer tä lew'et Damasco, elh tä okawo t'at. 

4Lhawuk nichulho Abram wet yok: –Elh tä lewukla m'ak tä i'amej häpkhila äs, 
häpkhit'ala hin'o tä w'enha lhamej. 

5Wet Lhawuk ihän alhoye Abram wet tahuyej tä yok: –Yahin pule, ¿hä lehanej tä 
lewo t'ufwahtesa katetsel? Mälhhiyejattso ales tä lepes lheley. 

6Wet Abram t'ekhaye Lhawuk, häp tä tamenej tä Lhawuk yen häpeya elh tä is 
alhoho. 

Dios hit'untejche lhämet Abram 

7Wet Lhawuk tahuyej Abram tä yok: –Ohäpe Awuk Dios. Oaitonphähte tä lhehi Ur 
tä ihi Caldeo lhayis kahonhat, tsi ot'uhläk ow'en amho honhatna wet alewuk t'at. 

8Abram tay'ätshane wet yok: –Iwuk Dios, ¿atsi m'ak chik tamenhiyejak ohanej tä 
matche wet kalelhäj tä olewukla honhatna? 

9Dios nichulho wet yok: –Chäj alhoho w'asetaj lhäs tä atsinha tä hiw'en tres 
nekchämis, lhäy'e kayla tä atsinha tä hiw'en tres nekchämis, lhäy'e tson'ataj tä 
asnak tä hiw'en tres nekchämis. Häte p'ajtej pop lhäy'e hokwinaj lhäs. 

10Wet Abram ichäj alhoho itshätäytso, wet hich'esajchehen lechowhal wet 
itayyenlä lhipey iyhäj lhipey. Mat häp afwenchey tek hich'esajen. 

11Wet istiwin lhayis inuyejchä tseyhay, mat Abram istun wet yikhen. 

12Wet tä honaj, tott'ayek y'uy ifwala, nahati ilän Abram wet imä. Wet lefwilhek ihi 
tä honataj nichätpe wet wuj tä noway. 

13Wet Lhawuk tahuyej wet yok: –Is chik lehanej tä achetsos ihihila honhat tä 
kalew'eta, wet õyenla kwenkaya, wet wujla leteläythayaj chik iyej lhamel, 
pajla'tha cuatrocientos nekchämis. 

14Mat wichi tä yen kwenkaya otasnhila, wet achetsos yikhilach'oye lhamel, wet 
wujla m'ak chik ichäj lhamchehen. 

15Mat am let'inlak wuj chik athaläkw, wet atamsek ihi t'at chik lehoye ajchalis. 

16Mat ofwel amho, chik tajyäme cuatrocientos nekchämis nech'ehilak tapil 
alhoho achetsos. Tsi kamaj tek taw'ulhphä m'ak tä ni'isa tä Amorreo lhayis 
iwoye. 

17Wet nech'e matche tä ifwala y'uy p'ante, wet nech'e honatsi nichätpe honhat. 
Wet Abram hiw'en n'onhonthi tä tutsaj tälhche, wet iche n'ochäkw tä y'uho tä 
inukwe lechowej itshätäy lhipey. 

18Wet ifwalatso Lhawuk hit'unhatche lhämet tä iwoyeje Abram wet yok: –
Honhatna häpkhilek ow'enho ales tä lepes lheley, tälhe tewok tä tumejlä Egipto 
yäk nichäte tewokitaj tä lhey Éufrates, 

19häp honhates tä lewuhuy Ken lhayis, Kenaz lhayis, Kadmón lhayis, 

20Het lhayis, Ferez lhayis, Refaím lhayis, 

21Amorreo lhayis, Canaán lhayis, Gerges lhayis, lhäy'e Jebús lhayis. 

Gén 16 

Agar lhäy'e lhäs Ismael 

1-3Sarai häpe atsinha tä newache leles chik ihihlä lech'efwa Abram. Mat iche 
lakawo'tsinha tä Egipto lhele tä lhey Agar. Tä tajyäme p'ante diez nekchämis tä 
lhamel ihi honhat tä Canaán, Sarai tahuyej Abram wet yok: –Tetshan, Lhawuk 
hiw'enhit'a n'oho oles. Is chik lemäyej okawo'tsinha Agar, elat oisej lham wet oles 
ihichela. Abram iwoye t'at lech'efwa lhämet, wet Sarai hiw'enho lakawo'tsinha 
yämthilek hätet iwoyek lech'efwa. 

4Wet Abram imäyej p'ante Agar, tä paj hich'otshan. Matkat tä lhaiw'en tä 
hich'otshan, iwo tesa tä nemhit iwo haya Sarai. 

5Tä mälhyejtso, Sarai tahuyej Abram wet yok: –¡Am tä letamen n'oyej tä Agar 
yenn'o w'et m'ayeka! Olhamnaj tä ow'en amho yämthilek hätet iwoyek hach'efwa 

t'at. Athana iwohla lhäsa wet yenek häpkhila elh tä matche tä tafway n'o'pe. ¡Is 
chik Lhawuk ifwel elh tä matche tä lemenhat täjtso, am wok olham! 

6Abram nichulho wet yok: –Am t'at tä lehanej. Akawo'tsinha ihi t'at akweyey. 
Woyeje m'ak tä lehuminchek lewoyeje. Tä mälhyejtso, Sarai iwo tesa tä nemhit 
t'amajej m'ak tä iwoyeje Agar. Tä lepese Agar yikch'oye. 

7Mat Lhawuk laka ángel ihoye tä ihi ts'anis tä iwhäye ts'ifwik tä ihi lhip n'äyij tä 
tataye Shur. 

8Wet tay'ätshane tä yok: –Agar, Sarai kawo'tsinha, ¿chi letälhi, wet chi lehohi? 
Agar nichulho wet yok: –Olethanlä owuk tsinha Sarai. 

9Ángel yok: –Äple awuk tsinha wet achajo tä alhen häpeya lakawo t'at. 

10Häte ángel äp yok: –Oyämla wujpey ales tä nehit katsik ihanhiyejak iwo 
t'ufwahtesa. 

11Athana lech'otshan, lewohla äsa, wet lhenla lheya Ismael, tsi Lhawuk ilät ame tä 
alhakli ihi. 

12Äs häpkhila hin'o tä hätet iwoye yel'ataj tä tayhlhele, wuj tä fwitsaj. Tatayhlahlä 
nilhokej wichi wet nilhokej wichi tatayhlahlä, wet lham yenlat letayhfwasa 
lepuhfwas. 

13Tä Agar iläte Lhawuk lhämet, wet letichunhayaj yok, “Dios hiw'enn'o, mat äp 
kamaj oläy t'at.” Wet häp tä yen lheya “Dios tä tatelhoy ihi.” 

14Häte ts'ifwik tä lham iwhäye p'ante õyen lheya “Elh tä iläy tä hiw'enn'o laka 
ts'ifwik.” Ihi t'at hupuy tä Kadés tumej lhip elh wet Bered tumej lhip elh. 

15-16Agar iwo p'ante lhäsahlä Abram tä Abram hiw'en p'ante ochenta y seis 
nekchämis. Wet Abram yen lheya Ismael. 

Gén 17 

Dios lhämet tä hit'untejche Abram lhäy'e leles tä lepes lheley 

1Tä Abram hiw'en p'ante noventa y nueve nekchämis, Lhawuk lhain'ältej wet 
tahuyej tä yok: –Ohäpe Dios tä lajit letumfwaya. Woye m'ak tä one'tek lewoye 
wet amaj amej häpkhilek newache ates, 

2wet owohiyeja ame olhämet. Oyämla wujpey ales. 

3Tä Abram iläte, t'upeyhchä pajtha letacho taj honhat. Wet Dios tahuyej tä yok: 

4–Häp täja olhämet tä owoyej ame: Ahäpkhila lajcha wichi tä wujpey tä 
w'enhache lhamej. 

5Nemla ey Abram tä yok, N'ojcha tä lewujyaj ihi. Mat tälhe fwalana eyla Abraham 
tä yok, Wujpe wichi lajcha. Tsi oayen häpeya wujpey wichi tä w'enhache lhamej 
lajcha. 

6Oyämla wujpey ales, tälhila ame niyatey lhäy'e wichi tä w'enhache lhamej. 

7Wet olhämet tä owoyej ame lhäy'e ales tä tatay alhoho, häp täja: Lajit lepesa tä 
ohäpkhila aka Dios wet ohäpkhila ales laka Dios yäk nichäte lepes lheley. 

8Am lhäy'e lhamel ow'enla amhohen honhat tä Canaán, häp honhat tä kahaw'eta 
tä lhehi athana, wet häpkhila ales laka honhat yämlek tiyäj'attsiy, wet ohäpkhila 
lhamel laka Dios. 

N'otetnek tä õ'tiyej elh t'isan 

9Wet Dios äp yok: –Am yej leyej tä lewoye olhämet, häte ales pajla'tha nichäte 
ales tä lepes lheley. 

10Häp täja olhämet tä owoyej amehen, oyok, Nilhokej hin'ol tä i'amejen is chik 
n'olhijtsek iyej t'at t'isan. 

11-12Tälhe fwalana is chik õyiset lho t'äj häp han'äfwaj chik häpe chik hiw'en ocho 
fwalas tälhe tä nichätchä. Häte iset lho t'äj häp akawo chik häpe chik 
nichäthihchä haw'et, lhäy'e akwenkay tä tälhe wichi tä w'enha lhamej tä lechäjej 
aka chinaj t'äj. Tsi täjtso häp tä lhatetnekej lhalhämet tä y'at'unhatche n'amejen, 
amel lhäy'e olham. 

13Elh weihalhapej iwohiyet'ak n'olhijtsek newayej t'isan, häpkhilek n'äl tä nittäya 
olhämet tä owoyej amehen. 

14Elh chik n'olhijtsek newayej t'isan, is chik nem i'amejen, tsi yen w'et m'ayeka 
olhämet tä owoyej amehen. 

Dios ifwenho Abraham tä lhäs ihichela 

15Dios ifwenho Abraham wet yok: –Hach'efwa Sarai nemla lhey täjtso. Tälhe 
fwalana lheyla Sara. 

16Otihiyeja okäpfwayaj tä is, ow'enla amho äs tä tälho lham. Matche, 
otkäpfwayhiyela lham wet häpkhila wichi tä w'enhache lhamej lako, wet leles tä 
lepes lheley häpkhila wichi kaniyatey. 

17Tä Abraham iläte, t'upeyhchä pajtha letacho taj honhat. Wet iti lhamhi 
letichunhayaj tä yok, “¿Chiwoye hin'o tä hiw'en cien nekchämis, nech'ehilak 
lech'efwa iwo lhäsahlä? ¡Tsi Sara lhamtej hiw'en noventa nekchämis!” Tä 
letichunhayaj mälhyejtso, lak'aj t'ischeyhi lhamej. 

18Wet tahuyej Dios wet yok: –¡Isin'ek olhäs Ismael t'at chik ihi akäpfwayajay tä 
isen! 

19Dios nichulho wet yok: –Kha, hach'efwa Sarahilak iwo äsa, wet lhenla lheya 
Isaac. Wet lhamlak omattejche olhämet, lhäy'e leles tä lepes lheley yämlek 
tiyäj'attsiy. 

20Häte olät ame tä let'alhyen n'oye äs Ismael. Otkäpfwayhiyela, oyenla häpeya 
hin'o tä wujpey leles, häpkhilek lhäy'e lhip leles tä tälhe. Häpkhila doce niyatey tä 
lhamenya lajcha, wet ow'enhihola laka wichi tä wuj. 

21Mat Isaac t'at tä ot'untejche olhämet, häp Sara lhäs tä iwohiyela ahilä chik 
nichäte lewhäyna chik nekchäm elh. 

Abraham iwo lhijtsekayej t'isanis hin'ol tä ihi lew'et 

22Tä Dios ileyej tä yämhoplhi Abraham, wet yik. 

23Wet fwalatso Abraham iwo lhijtsekayej lhäs Ismael t'isan, häte nilhokej 
lakawos tä nichäthihchä lew'et lhäy'e iyhäj tä ichäjej laka chinaj t'äj. Tä 
mälhyejtso, nilhokej hin'ol tä ihi Abraham lew'et tä tachumhoplhi, õ'wo 
n'olhijtsekayej t'isanis, mälhyej tä Dios ne'tek Abraham iwoye. 

24Abraham hiw'en p'ante noventa y nueve nekchämis 

25wet lhäs Ismael hiw'en trece nekchämis 

26tä õ'wo p'ante lhijtsekayejwethä t'isanis häp fwalatso, 

27lhäy'e nilhokej hin'ol tä ihi Abraham lew'et. 

Gén 18 

Lhawuk isikaye Abram wet yachajo tä ifwenho tä lhäs ihichela 

1Lhawuk lhain'ältej p'ante Abraham tä iwhäye hal'ätas tä lewuk Mamre. Ifwala 
ihi lechowej wet tä Abraham tatayphä t'at tä ihi lepe lewukwe tä tsänt'äj, 

2iyahinphä wet t'iseltej tä hiw'en hin'ol tä ihi tres tä takasitwhäye. Wet ikelit tä 
nephä wet n'okwiyej, t'upeyhchä pajtha letacho taji honhat. 

3Wet yok: –Iwuk, olhaip'altsen ame, yej lhek ayej. 

4Chik lehuminche, oyike inät häpkhilek lelejen apach'ol wet lewo ayej 
elakw'etachufwi hupelna. 

5Tsi w'et lehohit'a n'oye tä ohäpe akawo. Ochäjla amehen m'ak chik letufw 
häpkhilek atkhajayhen chik letujlhache han'äyij. Lhamel nichulho Abraham wet 
yok: –Is t'at, enlhi t'at m'ak tä lhäme. 

6Wet Abraham tiyäjchufwi lewukwe wet tahuyej lech'efwa Sara wet yok: –Kelit, 
chuma tres lehis harina tä is wet enlhi pan. 

7Wet inu alhoho Abraham tä ihoye leläy wet tachuma w'asetaj lhäs tä wuj tä 
isilataj. Wet hiw'enho elh lakawos wet yok: –Kelit tä lhenlhi yämthilek olhamel 
otufw. 

8Wet tä wak'alh lhäk tä lhamel yenlhi, Abraham hiw'enho laka'siykas tä iyej. Häte 
hiw'enho itshäwet kat'os, lhäy'e häp lhip tä isop'anhi, wet lhamel t'ekhen tä 
ichufwi hupel. 

9Tä ileyej tä t'ekhen, hin'oltso tay'ätshane Abraham wet yok: –¿Chip ihi 
hach'efwa Sara? Abraham nichulho wet yok: –Ichufwi lewukwe. 

10Wet elh hin'oltso yok: –Chik nekchäm elh äp onämla wet ow'enla tä hach'efwa 
Sara iwohla lhäsa. Wet Sara lham ihi t'at lepe tä iw'echehi Abraham, iläte hin'ol tä 
yämhoplhi. 

11Wet Abraham lhäy'e Sara häpehen iyhäj tä hich'uthen t'at, wet Sara nemhit 
nowaylhi. 

12Wet häp tä Sara iti lhamhi letichunhayaj wet t'ischeylhit lhamej wet yok: –
¿Chiwoye tä ohäpe atsinha tä hich'ut, häte owuk häpe hin'o tä hich'ut t'at, wet 
ihla n'oyej m'ak tä mälhyejtso? 

13Wet Lhawuk tahuyej Abraham wet yok: –¿Chipte tä t'ischeylhi Sara wet yok, 
“Mathichela p'iyak owohla olhäsa tä ohäpe atsinha tä hich'ut t'at”? 

14Wet äp Lhawuk yok: –¿Hä iche m'ak tä olham n'am hanej owoyneje yämthilek 
owoye?Chik nichäte lewhäyna chik nekchäm elh, äp onämla wet ow'enla tä Sara 
iwohla lhäsa. 

15Wet Sara t'iseltej tä iläte, wet noway wet fwetaj lhaikachu tä t'ischeylhi wet 
yok: –Ot'ischeyhit'ane. Mat Lhawuk yok: –Oahiw'enne tä let'ischeylhi. 

Abraham iwo t'alhyaja'pe hupuy tä Sodoma 

16Wet nech'e nechephä hin'oltso wet yikhen tä ihoye hupuy tä Sodoma. Wet 
Abraham yikejche yämthilek iwo tsilhekayej. 

17Wet nech'e Lhawuk letichunhayaj yok, “Isit'ak n'am fwenho Abraham m'ak tä 
owohiyela, 

18tsi häpkhila lajcha wichi tä wuj wet takhajayhen. Ofwenho naji olhämet tä 
otälhthiyela okäpfwayaj tä otihiyeja wichi tä w'enhache lhamej tä ihiche nilhokej 
honhates. 

19Ottshupiye häpkhilek ifwenho leles yämthilek lhamel lhäy'e leles tä nekche 
len'äyij iwoye nilhokej olhämtes wet iwoye nilhokej m'ak tä is alhoho, häpkhilek 
olham oyäm matche olhämet tä ofwenho.” 

20Tä mälhyejtso, Lhawuk tahuyej Abram wet yok: –Wichi tä ihi Sodoma lhäy'e 
Gomorra letoyaj iyeji m'ak tä lhäy'e lhip tä ni'isa, wuj lech'isukyajay. 

21Athana ohoye yämthilek ow'en chik matche m'ak tä otoyneje, wok kha. 

22Wet täkwfwas iyhäj hin'oltso yikhen tä ihoye Sodoma, mat Abraham kamaj ihi 
t'at tä Lhawuk tatache. 

23Wet Abraham lhayämte wet tay'ätshane tä yok: –¿Hä letan'isthiyeja wichi tä 
isen häp iyhäj tä ni'isahen chik letäyhat? 

24Tsi elat iche cincuenta wichi tä laj letesa tä ihi hupuy. Wet chik iche, ¿hä 
letäyhthila hupuy wet tek lep'altsen tä iche iyhäjtso? 

25¡Isit'ak lewoye täjtso! Chik lelän iyhäj tä letes ihi, yej p'ajtej iyhäj tä laj letesa. 
Tsi chik lewoye täjtso, hätet iwoyek nilhokej t'at tä iwoye m'ak tä ni'isa. ¡Yej 
woye täjtso! Am tä ahäpe N'okalelhthayajwo tä is alhoho tä itetshan nilhokej 
wichi tä i'pe honhat, iwohiyet'ak kawoyaye m'ak tä is alhoho. 

26Tä mälhyejtso, Lhawuk nichulho wet yok: –Chik ow'en cincuenta wichi tä laj 
letesa chik ihi hupuy tä Sodoma, lhamenlak tamenej chik otäyhtej letes nilhokej 
wichi. 

27Tä Abraham iläte, wet yok: –Yej lhen tesa n'oyej tä olhaichunkat ahilä tä ahäpe 
Dios, tsi olham ohäpe hin'ofwaj t'at. 

28¿Chiwoyek iche p'iya cuarenta y cinco wichi tä laj letesa? ¿Hä letäyhthila t'at 
hupuy? Lhawuk nichulho wet yok: –Chik ow'en cuarenta y cinco wichi tä laj 
letesa, tek otäyhthila hupuy. 

29Abraham yachajo tä yok: –¿Chiwoyek tajlhamat cuarenta chik iche? Lhawuk 
nichulho wet yok: –Chik iche cuarenta, tek otäyhthila hupuy. 

30Abraham yachajo tä yok: –Athana olhaip'altsen ame, yej afwitsaj n'oye tä 
oyachajopej tä ot'alhej ame täja. ¿Chiwoyek tajlhamat treinta chik iche? Lhawuk 
nichulho wet yok: –Chik iche treinta, tek otäyhthila hupuy. 

31Abraham yachajo tä yok: –Iwuk, ohäpe hin'o tä olhaichunkatlhi ahilä tä oyämlhi 
amho. ¿Chiwoyek tajlhamat veinte chik iche? Lhawuk nichulho wet yok: –Chik 
iche veinte, tek otäyhthila hupuy. 

32Kamaj Abraham yachajo tä yok: –Woye tä owoye, yej lhen tesa n'oyej tä 
oyachajo tä oyämlhi amho, wet lepes t'at tä oailhaklit. ¿Chiwoyek tajlhamat diez 
chik iche? Lhawuk nichulho wet yok: –Chik iche diez, tek otäyhthila hupuy. 

33Wet nech'e Lhawuk ileyej tä yämhoplhi Abraham wet yikch'oye, wet Abraham 
yäple lew'et. 

Gén 19 

M'ak tä hich'atej tä ni'isa tä Sodoma lheley iwoye 

1Tä ifwala y'uy, ángel täkwfwastso nichäte p'ante Sodoma. Lot tatayphä t'at tä ihi 
lepe n'olafwek tä ilunej hupuy. Wet tä hiw'enlä lhamel, nephä tä ihohlä. Tä 
nichäte, t'upeyhchä tä n'okwiyej pajtha letacho taje t'at honhat. 

2Wet tahuyej wet yok: –Iwuhuy, woye tä owoye, is chik lemähi ow'et tä 
akawon'o, wet lejen apach'ol, wet chik fwala letujlhache han'äyij. Mat lhamel 
nichulho wet yok: –Kha, omähla alhoye olhamel. 

3Matkat Lot inityen, tä lepese lhamel iwoye t'at, yikche Lot tä yäple lew'et. Tä 
nichäte, wet lham yenlhi lhäk lhäy'e pan tä levadura newayej. Tä wak'alh, lhamel 
tufw t'at. 

4Wet tä kamaj nimäyahen, nilhokej hin'ol tä ihi Sodoma lhamel lhaihutej Lot 
lewukwe, hin'ol tä thänhäy, mamses, 

5lhamel t'änhen tä yok: –¿Chip ihitso hin'ol tä näme haw'et? ¡Tonphä, olhamel 
ot'uhläk omäyejwethä! 

6Tä Lot iläte, ihoye wichi tä ilunejlhi lewukwe, wet tä inuphä, hip'ohi lepe 

7wet tahuyej tä yok: –Yaiyhäj, woye tä owoye, yej woye m'ak tä hich'atej tä ni'isa. 

8Olham oles tsinhay iche, täkwfwas lhamel wet kamaj niwohit hin'o chik 
lhay'ajej. Otonhiphäla lhamel, yämthilek lewoyeje m'ak tä let'uyayhläk lewoye. 
Mat häp hin'ol tä iyej ow'et, on'äyej lhamel tsi olham t'at tä ohänene ow'et. 

9Matkat wichi nichulho wet yok: –¡Ho kanhi! ¡Am ahäpe hin'o tä w'enha lhamej 
wet athana nech'e let'uhläk olhamel otch'ahu ame wet owoye ämet! 
¡Onuhthila'pe m'ak chik owoyeje häp hin'ol tä i'amej m'ak chik owoyej ame! Wet 
wichi wespe Lot, wet yike huppe tä t'uhläk y'ajo. 

10Matkat hin'ol tä iyej ipiyne takwey Lot wet iton lech'oye wet hip'ohi lepe. 

11Wet y'omathen tatelhoy wichi tä i'alhoye, mamses lhäy'e thänhäy, nilhokej 
asnamis t'at, wet hiw'enhit'a huppe. 

Ángeles itonphä Lot tä ihi Sodoma 

12Wet häp hin'ol tä iyej Lot tahuyej wet yok: –¿Hä iche aiyhäj tä ihi hupuyna? 
Chuma ales lhäy'e ales tsinhay, lhäy'e awhayenhay, lhäy'e nilhokej aiyhäj, tonphä 
wet häne lhip tä atofwehlä täja, 

13tsi olhamel otäyhthila hupuy. Lhawuk hiw'en tä lhäy'e lhip m'ak tä ni'isa tä 
wichina iwoye, häp tä tamenej tä ichen n'oyehen yämthilek otäyhat. 

14Tä mälhyejtso, Lot ihoye hin'ol tä t'uhläk yen lech'efwasa leles tsinhay. Wet 
tahuyej wet yok: –¡Nechephä, mäch'oye täja! ¡Lhawuk itäyhthila hupuyna! Matkat 
hin'oltso ikachu Lot lhämet, fwetaj iläkwethä. 

15Wet nech'e tatäy lhimphaj wet noj t'at honatsi, wet ángelestso tahuyej Lot wet 
yok: –¡Akelitlhi, nephä, chuma hach'efwa lhäy'e ales tsinhay wet mähen, 
häpkhilek katan'isayej wichina chik otäyhat! 

16Mat Lot tek lhaikelitlhi. Tä mälhyejtso, ángeles itsok takwey, lhäy'e lech'efwa, 
lhäy'e leles tsinhay, wet yikchufwi yämthilek atofwehlä hupuy wet tafwayhen. 
Tsi Lhawuk hip'altsen t'at. 

17Wet tä atofwehlä hupuy, elh ángel tahuyej wet yok: –¡Mäh nukwe alhoho chik 
let'uhläk kat'ilahen, wet yej yahinchela tä letälhche, wet yej takasthila lech'ona 
mat hoyaye chenhas wet afwayhthen! 

18-19Matkat Lot yok: –¡Iwuhuy, amel wuj tä lep'altsenn'o wet lefwayhat'atn'o! 
Oyenek okalhihit'a chik ohoye chenhas, tsi n'otäyhyaj ifwitlatn'o wet oy'inhila 
chik kamaj oihi n'äyij. 

20Lhek yahin, iche hupuy tä niwuja tä ni'tofwaye kana. Häp tä is chik ohoye wet 
olethane. ¡Olhaip'altsen amehen, ch'anlha n'oye tä ohoye häpkhilek n'am t'il! 

21Tä mälhyejtso, elh ángel yok: –Is t'at, olät ame, owoye t'at m'ak tä let'alhej 
n'oye. Tek otäyhthila hupuy tä lhämetso. 

22¡Mat keltshi, mäh a'tofwichela, tsi ohanhiyejt'ak okelit m'ak tä owoye chik 
kamaj kachätaye hupuy tä lehoye! Tä Lot yok, “Lhek yahin, iche hupuy tä niwuja”, 
häp tä tamenej tä õyen lheya hupuytso Zoar. Zoar yiwitej n'olhämet tä yok, 
Niwuja. 

Dios itäyhat Sodoma lhäy'e Gomorra 

23Wet tä nech'e ifwala iwo tesa tä inuphä, Lot nichäte Zoar. 

24Häpet tä mälhyejtso, Lhawuk itsäype itäj lhäy'e azufre häp Sodoma lhäy'e 
hupuy elh tä lhey Gomorra. 

25Wet tatäy, lhäy'e nilhokej wichi tä ihiche, lhäy'e mälhewek tayhi. 

26Wet Lot lech'efwa, tä iläte itäj tä tech'elh, iyahinche len'äyij tä tälhche. Häpet tä 
mälhyejtso, welan n'ocheyäya tä nisoy t'at. 

27Wet tä nech'e fwala tä ifwala elh, Abraham ihoye lhip tä lham ihi naji tä tahuyej 
Lhawuk. 

28Wet iyahne Sodoma lhäy'e Gomorra lhäy'e honhat tä ihi, iche tutsaj tä tälho, 
hätet iwoye tä tälhche n'onhonthi. 

29Mälhyej p'antetso tä Lhawuk itäyhat hupuy tä Lot ihi. Mat yen tichunhayaja 
Abraham, wet häp tä itonphä Lot wet ifwayhtej lewit'äyhyaj. 

Moab lhayis lhäy'e Amón lhayis letetsel 

30Lot nowaye wichi tä ihi Zoar, wet häp tä yikch'oye wet ihoye chenhas. Wet yen 
lewukweya chowej tä ihi chenaj, lhäy'e leles tsinhay. 

31Wet lhäse tä thaläkw tahuyej lech'inhä wet yok: –Lhajcha hich'ut t'at, wet 
newache hin'ol chik ihi honhat tä y'ehina yämthilek häpe lhach'efwas, mälhyej 
wichi lakey. 

32Tä mälhyejtso, n'ayäyneja vino lhajcha pajla'tha w'oknaj, wet n'amäyej 
häpkhilek lhales ihihlä. 

33Tä mälhyejtso, honatsitso leles tsinhay iyäynej vino häp Lot pajtha w'oknaj, wet 
lhäse elh tä thaläkw imäyej. Mat Lot tek ihan lhamej tä iwoye täjtso. 

34Tä ifwala elh lhäse tä thaläkw tahuyej lech'inhä wet yok: –Honajche mathi 
omäyej lhajcha. Tä mälhyejtso, honatsina n'ayäyneja vino, wet chik w'oknaj 
amlak lemäyej, häpkhilek y'awo lhalesahlä. 

35Tä mälhyejtso, honatsitso lhamel iyäynej vino lajcha pajtha w'oknaj, wet lhäse 
elh tä nithaläkwa imäyej. Mat Lot tek ihan lhamej tä iwoye täjtso. 

36Wet nech'e hich'otshanhen Lot leles tsinhay tä imäyejlhi lajcha. 

37Wet elh tä thaläkw iwo lhäsa wet yen lheya Moab, wet häp tä Moab lhayis letes 
p'ante. 

38Häte Lot lhäse elh tä nithaläkwa iwo lhäsa wet yen lheya Ben-amí, wet häp tä 
Amón lhayis letes p'ante. 

Gén 20 

Abraham ikanej Abimelec 

1Abraham yikch'oye p'ante honhat tä ihi, wet ihoye ts'anis tä lhey Négueb wet 
yen lew'eta hupuy tä lhey Gerar, häp hupuy tä Kadés tumej lhip elh wet Shur 
tumej lhip elh. 

2Wet tä ihi honhattso, ifwenho wichi tä lech'efwahit'a häp Sara, lech'inhä t'at. Tä 
mälhyejtso, Abimelec, niyat tä ihi Gerar, ne'tek lakawos yike Sara yämthilek lham 
yen lech'efwaya. 

3Matkat honatsitso Abimelec lefwilhek iche tä Dios tahuyej tä yok: –Let'inla, tsi 
atsinha tä letachuma lech'efwa ihi. 

4Matkat tä lham niwoya m'ak chik iwoyeje Sara, nichulho Dios wet yok: –Iwuk, 
¿hä let'uhläk lelän hin'o tä niwoyaye m'ak tä ni'isa? 

5Abraham lham t'at tä ifwel n'oho tä lech'inhä t'at atsinha. Häte lham atsinha 
yäme tä lechila t'at. Wet häp tä oyenek matche wet tamenej tä otchuma. Ihichet'a 
m'ak chik ni'isa chik owoye. 

6Wet Dios nichulho tä ihi lefwilhek wet yok: –Ohanej t'at tä lhenek matche m'ak 
tä õ'fwel amho wet häp tä lewoye täjtso, wet äp tamenej tä olham otch'anlhahit'a 
ame wet tek leyatchen atsinha, yämlek lajit atesa n'ohlä. 

7Mat athana achaje lech'efwa häp hin'otso, tsi lham häpe profeta wet 
ay'alhyenlan'o ame häpkhilek kat'ila. Mat chik ka'achajaye, am lhäy'e haw'et 
lheley y'inhihena. 

8Tä mälhyejtso, tä nech'e fwamlafwaj Abimelec nephä wet t'äne lakawos wet 
ifwenho häp lefwilhek. Tä lhamel iläte, wuj tä lenowayhyaj ihi. 

9Wet Abimelec t'äne Abraham wet tahuyej tä yok: –¿Atsi m'ak tä ni'isa tä owoyej 
ame yämlek lechätyen o'pehen owit'äyhyaj? ¿Chipte tä leton n'o'pe och'isukyaj tä 
wuj, lhäy'e oka wichi? ¡Lewoye m'ak tä nit'uhaweta amej chik lewoye! 

10¿Atsin'aj atichunhayaj tä häpe tä lewoynejetso m'ak tä lewoye? 

11Abraham nichulho wet yok: –Otichunhayaj oyonajkwe, “Wichi tä ihi honhatna 
newache lenowayhyaj chik itiyej Dios. Lhamel imenyenla n'oyej och'efwa wet 
tachumhiyela wet ilänlan'o.” 

12Mat oyok, matche t'at, och'inhä t'at, tsi ojcha tä olhäse. Mat lakohit'a oko, 
w'enha lhamej lako, häp tä tamenej tä oyen och'efwaya. 

13Wet tä Dios ne'tek oyikch'oye ojcha lew'et, ofwenho lham atsinha tä oyok, “Is 
chik lewoye tä owoye. Honhat chik häpe chik y'anchätho, is chik lhok, Ochila.” 

14Tä mälhyejtso, Abimelec yachaje Abraham lech'efwa Sara, wet yen t'awayhata 
tson'atas, w'asetas, lhäy'e lakawos tä hin'ol lhäy'e tä atsinhay. 

15Wet yok: –Owahin amej oka honhat. Tetshan lhip chik lehumin chik lhen 
haw'eta, ehi t'at. 

16Wet äp tahuyej Sara wet yok: –Lhek yahinya, ow'enho achila mil chinaj t'äj 
yämlek nittäya tä wichi tä i'amej ayen lhämeta tä ahäpe atsinha tä is, wet nehit 
katsik yäm ame chik fwetaj ates ihi. 

17Tä mälhyejtso, Abraham y'alhyene Dios Abimelec, wet ichesat, lhäy'e lech'efwa, 
lhäy'e lakawos tä atsinhay, yämlek iwo lelesa. 

18Tsi Sara tä tamenej tä Dios tek iwo lelesa atsinhay tä ihi Abimelec lew'et. 

Gén 21 

Nech'e iche Isaac 

1Lhawuk yen tichunhayaja Sara wet yäm matche lhämet tä pajche ifwenho. 

2Tä Abraham häpe hin'o tä wuj tä hich'ut, wet nech'e hich'otshan Sara. Wet tä 
nichäte p'ante lewhäy tä Dios yok, “Häp lewhäytso häpkhilek lewohla äsa”, wet 
matche t'at, nichätchä lhäsaj. 

3Wet Abraham yen lheya Isaac, 

4wet iwo p'ante lhijtsekayej tä hiw'en ocho ifwalas, mälhyej tä Dios ne'tek iwoye. 

5Abraham hiw'en p'ante cien nekchämis tä nech'e iche p'ante Isaac. 

6Wet Sara letichunhayaj yok, “Dios hiw'en n'oho m'ak tä oyen t'ischeyeka. Wet 
elh chik häpek ihanch'oye tä owo olhäsa, lhamtej t'ischeyhiyeja. 

7¿Atsihit elh chik ifwenho p'ante Abraham chik yop'antek, Sara iwohla lhäsa? 
Ihichet'a. Matkat athana owot lhäsa tä lham häpe hin'o tä hich'ut t'at.” 

8Wet Isaac lhaichihelit, wet ifwala p'ante Sara ilehtej lakat'os, Abraham yenlhi 
lakäjyaj tä wuj. 

Sara ne'tek Abraham ichen Agar lhäy'e lhäs Ismael 

9Wet iche ifwala tä Sara hiw'en lakawo'tsinha Agar lhäs Ismael tä iläkwlhi Isaac. 

10Wet Sara yik tä ifwenho Abraham wet yok: –¡Chen okawo'tsinha, lhäy'e lhäs! 
¡Tsi t'uhawethiyejt'ak han'äfwajtso isej akäywet tä lewukla olhäs Isaac! 

11Tä Abraham iläte, wuj tä äytaj letichunhayaj, tsi lhäs t'at Ismael. 

12Mat Dios tahuyej wet yok: –Yej lhen alhakliya han'äfwaj lhäy'e lako tä häpe 
akawo'tsinha. Woye t'at m'ak tä Sara ne'tek lewoye, tsi ales tälhiyela äs Isaac 
leles. 

13Wet akawo'tsinha lhäs häte oyenla häpeya lajcha wichi tä wuj, tsi äs t'at. 

14Tä ifwala elh tä nech'e fwamlafwaj, Abraham hiw'enho Agar pan lhäy'e inät tä 
ihi lehi tä tsänt'äj wet tilhäj, wet hiw'enho lhäs Ismael, wet yok: –Mäh. Wet Agar 
yik, wet inukwe honhat tä ts'anis tä tumejlä hupuy tä Beerseba. 

15Tä yäm kanhi, y'im inät tä ichäj. Tä mälhyejtso, hin'äy lhäs, itichufwi hal'ä hupel 

16wet yikch'oye, lhaitontehlä tä tatayphä, tsi tek t'uhläk hiw'en lhäs chik y'il. Wet 
tä tatayphä, tafwlhi. 

17Wet Dios iläte mamse tä tafwlhi, wet laka ángel t'än tä tum puleye wet yok: –
Agar, ¿atsi m'ak tä awit'äyhyaj? Yej nuhat amho, tsi Dios iläte mamse 
lhafwyhayaj. 

18Nephä, chuma äs, yej leyej wet uye, tsi olham oyenla häpeya wichi tä wuj lajcha. 

19Wet Dios hin'ältej Agar häp chowej tä inät ihi. Wet Agar ihoye wet itsäche lehi 
tä tsänt'äj, wet ihäne lhäs Ismael wet iyäynej. 

20-21Wet Dios tach'ote mamse wet lhaichihelit, wet yen lew'eta honhat tä ts'anis 
tä lhey Parán. Wet häpe hin'o tä takwey isi tä ichäjlhi lutsej hal'ä. Tä paj lako 
itiyej atsinha tä lew'et Egipto wet yen lech'efwaya. 

Abraham lhäy'e Abimelec hit'unhatche lhamejen lhämet 

22Wet häp ifwalastso niyat Abimelec lhäy'e laka sip'äl kaniyat tä lhey Ficol, 
lhamel ihoye Abraham. Wet Abimelec tahuyej wet yok: –Ow'en tä Dios i'amej tä 
lhenlhi m'ak chik häpe. 

23Tä mälhyejtso, unhatche n'oyej ämet tä y'ehi täjna tä y'ehi tä Dios tatache, 
häpkhilek ohanej tä kalelhäj tä tek letihla n'oyej akanyaj, lhäy'e oles lhäy'e 
ochetsos, wet lewohiyepeja n'oyej m'ak tä is, lhäy'e wichi tä ihi honhat tä lhehina, 
mälhyej tä olham owoyejnaj ame. 

24Abraham nichulho wet yok: –Matche olhämet. 

25Wet nech'e Abraham tahuyej Abimelec wet yok: –¿Chiwoye tä akawos iso 
n'oyej chowej tä inät ihi? 

26Abimelec nichulho wet yok: –Häp tä n'am hanej. Nech'e tä oläte, tsi amtej 
lefwenhit'a n'oho. 

27Wet Abraham tachuma tson'atas lhäy'e w'asetas wet hiw'enho Abimelec, wet 
lhamel iwoyej lhamehen lhämet tä hit'unhatche tä yämlat matche m'ak tä t'uhläk 
iwoye. 

28Wet äp Abraham hiw'enhat siete tson'atas les. 

29Wet Abimelec tay'ätshane wet yok: –¿Atsi m'ak tä tamenej tä lewoye täja? 

30Abraham nichulho wet yok: –Chuma siete tson'atas les tä ow'en amho tä häpe 
otetnekej tä matche, olham t'at tä olhenek chowej tä inät ihi. 

31Häp tä tamenej tä honhattso õyen lheya Beerseba, wok õyok, Chowej tä 
ot'unhatche olhämet. Tsi häp p'ante tä Abraham lhäy'e Abimelec ihi tä 
hit'unhatche lhamejen lhämet tä iwoye. 

32Tä lhamel ileyej, Abimelec lhäy'e Ficol lhamel yäple Filisteo lhayis kahonhat. 

33Wet Abraham yen lakäsa hal'ä tä lhey tamarisco tä ihi Beerseba. Wet t'änch'oye 
Lhawuk, Dios tä n'ilataj, wet n'okwiyej. 

34Wet pitaj lewhäy tä Abraham ihi p'ante Filisteo lhayis kahonhat. 

Gén 22 

Dios yelhtshayen Abraham t'ekhahyaj 

1Tä tajyäme m'ayhay tä mälhyejentso, Dios yelhtshayen Abraham t'ekhahyaj. Wet 
t'änch'oye Abraham wet yok: –¡Abraham! Lham nichulho wet yok: –Oikana, Iwuk. 

2Wet Dios tahuyej wet yok: –Chuma äs Isaac, äs tä weihalha tä wuj tä lehumin, 
wet chäj amche wet hoye honhat tä lhey Moria. Wet chik lechäte, läna wet 
wunhola, ena olham otw'ayhata, tila'pe chenaj chik opäynhila ame. 

3Tä mälhyejtso, tä fwala elh tä nech'e fwamlafwaj, Abraham nephä wet yenlhi 
lew'utefwaj asno. Wet yisthen lelhetes yämthilek iwunho m'ak tä yen Dios 
t'awayhata. Tä wak'alh, yik tä ihoye honhat tä Dios ne'tek ihoye, lhäy'e lhäs Isaac, 
lhäy'e täkwfwas lakawos. 

4Wet tres fwalas tä lhamel iwo lew'ekyaja, wet nech'e n'äle häp lhip tä ihoye. 

5Wet Abraham tahuyej lakawos wet yok: –Mälheyay kana, uye asno. Olham lhäy'e 
mamse ohoye chenajfwaj tä n'äle l'ini yämthilek on'okwiyej Dios. Wet chik oleyej, 
otpinla amehen. 

6Abraham tachuma lelhetes wet ilhuhyenej Isaac, wet tachuma laka tsonhat 
lhäy'e itäj wet yikhen. 

7Wet Isaac tahuyej lajcha Abraham wet yok: –¡Ijcha! Abraham nichulho lhäs wet 
yok: –¿Atsi m'ak tä lewatlä, yäs? Isaac yok: –Iche itäj lhäy'e hal'äy, ¿mat chip ihi 
tson'ataj lhäs chik y'alän? 

8Lajcha nichulho wet yok: –Yäs, Dios hiw'enla n'amhohen tson'ataj lhäs. Wet 
lhamel yikhen t'at. 

9Tä nichäte lhip tä Dios ne'tek ihoye, Abraham yenlhi altar, wet iti'pe hal'äy, wet 
nech'e yäyit lhäs Isaac wet iti'pe altar. 

10Wet tachuma laka tsonhat yämthilek ilän lhäs. 

11Mat Lhawuk laka ángel tum puleye tä t'änpe tä yok: –¡Abraham! ¡Abraham! 
Lham yok: –Oikana, Iwuk. 

12Ángel tahuyej wet yok: –Yej wo m'akayej mamse. Tsi tä kan'äyayejo Dios äs tä 
weihalha, n'äl tä ahäpe hin'o tä matche tä iwoye Dios lhämet. 

13Abraham iyahinphä, wet hiw'ene tson'ataj tä lech'ul nahahi tuskal. Wet yike 
wet iti'pe lhäsw'et, wet häp tä ilän wet iwunho wet yen Dios t'awayhata. 

14Wet Abraham iwo lheya lhiptso wet yok, “M'ak tä owatlä Lhawuk hiw'en 
n'oho.” Wet häp tä kamaj fwalasna wichi yok: –Lhawuk hiw'enho elh m'ak tä 
iwatlä tä i'pe chenaj. 

15Wet Lhawuk laka ángel tä tum puleye yachajo tä tahuyej Abraham 

16wet yok: –Lhawuk lhämet yokwe, “Tä lewoye täjtso tä kan'äyayej n'oho äs, häp 
äs tä weihalha, ot'unhatche lhamej olhämet, 

17oyok, Olham matche tä wuj tä otihla amej okäpfwayajay tä isen, wet oyämla 
wujpey wichi tä häpe ales tä tälhila ame. Tehlat iwoye katetsel tä ihi pule, wet 
tehlat iwoye holo tä iwhäye tewok. Wet lhamel ikalhihipeja letayhfwas, 

18wet otkäpfwayhiyejela le'isyaj wichi tä w'enhache lhamej tä ihiche nilhokej 
honhates, häp tä isej ales tä lepes lheley, tsi am lewoye olhämet.” 

19Tä Abraham ileyej nilhokej m'ak tä iwoye, lham lhäy'e lhäs Isaac yäple lakawos. 
Wet lhamel yikhen tä yäple Beerseba tä Abraham yen lew'eta. 

Nacor leles 

20Tä tajyäme p'ante fwalas iyhäj, Abraham itoyne tä lech'inij Nacor lhäy'e 
lech'efwa Milca iwo lelesa. 

21Lhäs tä ichun lhey Us, wet lech'inij lhey Buz, wet iche lhamel lech'inij tä lhey 
Kemuel tä häpe p'ante Aram lajcha. 

22Wet lepuhfwas häpehen Kesed, Hazo, Pildás, Idlaf, lhäy'e Betuel. 

23Betuel häpe p'ante Rebeca lajcha. Häp tähestso ocho Milca lhäy'e Nacor tä häpe 
Abraham lech'inij leles. 

24Häte Nacor iwo lelesahlä häp atsinha elh tä lhey Reúma. Lheyis Teba, Gaham, 
Tahas, lhäy'e Maaca. 

Gén 23 

Sara ileyej honhat wet õtjänch'oye 

1Sara y'il p'ante tä hiw'en ciento veintisiete (127) nekchämis 

2tä ihi p'ante hupuy tä lhey Kiriat-arba, wok oyok, Hebrón, tä ihi honhat tä 
Canaán. Wet Abraham tafwlhi tä lech'efwa y'il wet wuj tä äytaj letichunhayaj. 

3Tä ileyej tä tafwlhi, yikch'oye lech'efwa p'itsek wet ihoye Het lhayis tä ihi 
honhattso, wet ifwenho tä yok: 

4–Olham ohäpe hin'o tä lew'ethit'a honhatna. Mat ot'alhej amehen chik lew'en 
n'oho elh n'op'itsekw'et wet owo lahaya, yämthilek otihi och'efwa p'itsek. 

5Het lhayis nichulho wet yok: 

6–Yaelh, lhek ch'ahu n'oyehen. Am lhe n'oyejen tä ahäpe hin'o tä Dios tatshupiye. 
Tihi t'at hach'efwa n'op'itsekw'et tä lhäy'e lhip tä is. Ihichet'ala elh olhamel chik 
yohlak, “Olewuk”, wet n'äyej amho. 

7Tä Abraham iläte, nephä tä tatayphä, wet t'upeyhchä tä ihi Het lhayis tatache 

8wet yok: –Chik matche tä lehuminche tä otjänlä och'efwa p'itsek tä oihi 
honhatna, woye tä owoye, fwenho Efrón, Sóhar lhäs, 

9wet alhe n'oho tä is chik hiw'en n'oho chowej tä ihi chenaj tä ihi Makpela tä ihi 
lepes laka honhat. Owohla lahaya chowejtso tä ihi tä amel letatache, häpkhilek 
olewuk t'at wet oyen n'op'itsekw'eta. 

10Wet Efrón iyej t'at lhamel tä lhaihuthiwek lepe n'olafwek tä ilunej hupuy. Wet 
häp tä nichulho Abraham wet yok: 

11–Kha, yaelh. Lhek ch'ahu n'oye, oyen awayhata honhat lhäy'e chowej tä ihi. 
Ow'etfwas tä in'oyej iläte olhämet tä oyen at awayhata. Tihi t'at hach'efwa 
p'itsek. 

12Matkat Abraham yachajo tä t'upeyhchä tä ihi tä wichi tatache, 

13wet nichulho Efrón wet yok: –Woye tä owoye, am tä ch'ahu n'oye. Olhaip'altsen 
ame, chumlä chinaj t'äj tä otiskanejpe honhat häpkhilek otihi och'efwa p'itsek. 

14Efrón yok: 

15–Yaelh, ch'ahu n'oye. Honhat laha w'awulho cuatrocientos chinaj t'äj. Täjtso 
isit'ak lhämlhi n'oho'pe, lhäy'e olham isit'ak oyämlhi amho'pe. Is chik letihi t'at 
hach'efwa p'itsek. 

16Wet Abraham iwoye, hiw'enho Efrón cuatrocientos chinaj t'äj, ichumyenlhi 
chinaj t'äj tä hin'ol tä ifwellhi m'ayhay ichumyenlhi. Wet Het lhayis hiw'en t'at 
m'ak tä iwoye. 

17Tä mälhyejtso, honhat tä lewuk Efrón tä ihi Makpela tä tumej Mamre lhip tä 
hichä, wok oyok, honhat lhäy'e chowej tä ihi chenaj lhäy'e nilhokej hal'äy tä ihi 
lhiptso, 

18nech'e lewuk t'at Abraham. Wet nilhokej Het lhayis tä lhaihuthiwek lepe 
n'olafwek tä ilunej hupuy, lhamel hiw'en t'at m'ak tä Abraham lhäy'e Efrón 
iwoye. 

19Wet nech'e Abraham itihi lech'efwa Sara p'itsek häp chowejtso tä ihi chenaj tä 
ihi honhat tä Canaán. Ihi t'at lhip tä lhey Makpela tä tumej hupuy tä Mamre lhip 
tä hichä, häp hupuy tä wichi iwo lheya Hebrón. 

20Wet mälhyej p'antetso tä Abraham ichäj honhat lhäy'e chowej tä ihi tä lewuk 
p'ante Het lhayis. Wet nech'e häpe n'op'itseyhay lew'et tä lewuk Abraham lhayis. 

Gén 24 

Abraham ne'tek lakawo t'ukwe atsinha yämthilek Isaac yen ch'efwaya 

1Abraham häpe hin'o tä wuj tä hich'ut, wet Lhawuk itiyej lakäpfwayaj tä is m'ak 
at chik häpek iwoye. 

2Fwala elh p'ante lham t'äne lakawo tä thaläkwej tä t'uye nilhokej m'ak tä iyej, 
wet tahuyej tä yok: –Tichufwi akwey häp olheche. 

3One'tek let'unhatche n'oyej ämet tä lewoyej n'oye tä y'ehi tä Lhawuk tatache, 
häp Dios tä niyatej pule lhäy'e honhat. Fwel n'oho tä kalelhäj tä tek let'uhikwela 
atsinha tä lew'et Canaán, häp honhat tä y'ehina, häpkhilek olhäs Isaac lech'efwa. 

4Mat lehohiyela oka honhat wet let'uhikwela atsinha tä häpe olhamel oka'tsinha. 

5Lakawo tay'ätshane wet yok: –¿Mat chihla iwoyek atsinha nineka chik ofwetaj 
ot'äne? ¿Atsi m'ak chik owoye? ¿Elat is chik oyachaje äs honhat tä letälhe p'ante? 

6Abraham nichulho lakawo wet yok: –¡Kha, isit'ak lehän kanhi olhäs! 

7Häp Lhawuk Dios tä ipuleye, lham tä itonphähten'o tä oihi ojcha lew'et lhäy'e tä 
oihi opuhfwas kahonhat, wet äp ifwelte n'oho tä hiw'enhihola oles häp honhatna, 
lhamlak ichen laka ángel wet ichunla ahilä häpkhilek lechäj atsinha tä tälh kanhi 
wet häpkhila olhäs lech'efwa. 

8Chik atsinha lhamlak nineka amche, ates ihihit'ahlä ämet chik let'unhatche 
n'oyej. ¡Mat yej chäj kanhi olhäs! 

9Tä mälhyejtso, lakawo itichufwi Abraham lheche häp takwey wet yok: –
Ot'unhatche amej olhämet tä owohiyela m'ak tä lene'tek owoye. 

Abraham lakawo yik, tä yäm kanhi iwo let'alhyaja 

10Abraham lakawo tachuma m'ayhay tä lhäy'e lhip tä isis tä lewuk käywet. Wet 
ichäj diez camellos wet yik tä ihoye hupuy tä Abraham lech'inij Nacor lew'et tä 
ihi honhat tä Mesopotamia. 

11Wet ifwala p'ante nichäte hupuy, takasthi lhip tä iwhäye. Häpe t'at lewhäy tä 
honaj t'at, wet häp tä atsinhay lakey tä nämhen tä neke inät. Wet Abraham kawo 
iwhäye n'opek tä iwo t'elakw'eta camellos, 

12wet iwo let'alhyaja wet yok: –Dios tä owuk Abraham laka Dios, ch'ot n'oye 
fwalana häpkhilek ois alhoho. P'altsene t'at häp owuk. 

13Olham oikana tä oiwhäye n'opekna, wet nekhen atsinha lhutshay tä neke inät. 

14Otahuyhiyeja elh lhamel, oyohlak, “Tihchä äkwe, oyähiyeja lhip inät tä ihi.” Wet 
chik atsinha yohlak, “Is t'at, yäyej, häte ow'enhihola lhip häp camellos”, is chik 
häpe t'at atsinha tä letshupyeneje akawo Isaac. Wet chik mälhyejtso, ohanhiyeja 
tä matche tä lep'altsene owuk Abraham. 

Abraham lakawo nichutej Rebeca 

15Tä kamaj Abraham lakawo iwo let'alhyaja, näm atsinha lhutsha tä tilhäj lhäkwe. 
Häpe Rebeca, Betuel lhäse. Betuel lajcha häpe Nacor, Abraham lech'inij, wet lako 
lhey Milca. 

16Rebeca häpe lhutsha tä wuj tä isilataj, wet kamaj tek lhay'aje hin'o chik häpe. 
Lham ihoye n'opek wet itsäche inät häp lhäkwe. Tä tapoyej, wet tilhäj wet yik. 

17Wet Abraham kawo inu alhoho tä ihoye, tä nichäte wet yok: –P'altsenn'o, w'en 
n'oho lhiphaj inät tä ihi äkwe. Owatläk oyäyej. 

18Lhutsha nichulho wet yok: –Eh. Wet itihchä lhäkwe wet tatsufwelej wet lham 
t'at tä iyäynej hin'o inät. 

19Tä ileyej, yok: –Häte otonhiphäla lhip inät wet camellos iyähiyeja pajla'tha 
yäkw'ethen. 

20Tä mälhyejtso, ikelit tä itsäyho itshätäy lhäthi häp inät tä ihi lhäkwe, wet 
yäplepej n'opek pajtha nilhokej camellos yäkw'ethen. 

21Wet Abraham kawo iyahin t'at mat tek tahuy, t'uhläk ihanej chik kalelhäj tä 
Lhawuk isyen alhoho lew'ekyaj. 

22Tä camellos ileyej inät, Abraham kawo tachuma n'onhus lhele tä oro tä wuj 
laha, lhäy'e n'otkwet'äfwates tä oro tä wus, wet hiw'enho Rebeca. 

23Wet yok: –Woye tä owoye, fwel n'oho atsi tä ajcha. Häte elat iche p'iya lew'et 
chik olhamel oihi honatsina p'iya. 

24Lhutsha nichulho wet yok: –Ojcha Betuel tä Nacor lhäs, wet ojcha lako Milca. 

25Iche t'at lew'et chik amel lhehi honatsina, wet iche hup tä camellos lhäk. 

26Tä Abraham kawo iläte Rebeca lhämet, itihi honhat lakamchetey wet n'okwiyej 
Lhawuk 

27wet yok: –¡Lewujyaj ihi Dios tä owuk Abraham laka Dios! Tsi lajit lepesa tä 
iwoyeje lep'altsenyaj lhäy'e m'ak tä matche, wet ihän n'oye owuk lepuhfwas. 

Abraham lakawo ihoye Rebeca lew'et wet ifwenho lepuhfwas m'ak tä tamenej tä 
näm 

28Rebeca inu alhoho tä ihoye lew'et wet ifwenho lepuhfwas nilhokej m'ayhaytso. 

29Wet lechila tä lhey Labán yik tä inu alhoho tä t'ukwe Abraham kawo, 

30tsi hiw'en n'onhus lhele lhäy'e n'otkwet'äfwates tä oro tä ihi lech'inhä kweyey, 
lhäy'e tä yäme häp hin'o tä hiw'en. Wet Labán ihoye Abraham kawo tä lham 
kamaj iyej camellos tä iwhäye n'opek, 

31wet tahuyej tä yok: –¡Ahäpe hin'o tä Lhawuk lakäpfwayaj iyej! ¡Is chik lenek 
n'okwe, tsi haw'et ihi lhäy'e camellos lew'et! ¡T'uhawethiyejt'a chik lemähi täja! 

32Tä mälhyejtso, Abraham kawo ihoye Labán lew'et. Tä nichäte, Labán itihchä 
nilhokej m'ayhay tä i'pe camellos, wet hiw'enhomche lhäk. Wet nech'e ichäj inät 
yämthilek Abraham kawo lhäy'e iyhäj tä nekche, lhamel ilejen lepach'ol. 

33Wet Labán hiw'enho lhäk lhamel. Mat Abraham kawo yok: –Tä kamaj n'am nen 
lhämeta m'ak tä owuk lhämet tä onekchufwi, otufwit'a ayej olhäk. Labán yok: –Tä 
mälhyejtso, äme t'at. 

34Wet hin'o yok: –Ohäpe Abraham kawo. 

35Lhawuk takäpfwayeje m'ak tä wuj häp owuk wet yen häpeya hin'o tä wuj 
lakäywet tä hiw'en. Hiw'enho tson'atas, w'asetas, oro, plata, lhäy'e lakawos tä 
hin'ol lhäy'e tä atsinhay, lhäy'e camellos, lhäy'e asnolis. 

36Häte lech'efwa Sara iwo lhäsa tä nichäte fwalas tä wuj tä hich'ut, wet owuk yen 
lewuka nilhokej lakäywet häp lhäs. 

37Owuk ne'tek ot'untejche olhämet wet yok, “Unhatche n'oyej ämet tä kalelhäj tä 
tek let'uhikwela atsinha tä lew'et Canaán, häp honhat tä y'ehina, häpkhilek olhäs 
Isaac lech'efwa. 

38Mat lehohiyela wichi tä ojcha iyhäj wet let'uhikwela elh tä häpe olhamel 
oka'tsinha.” 

39Wet olham onchulho owuk wet oyok, “¿Chihla iwoyek nineka n'okwe atsinha?” 

40Wet lham yok, “Häp Lhawuk tä owoye lham lenech'ethayaj, ichenla laka ángel 
wet yikhila amche. Wet isila alhoho han'äyij yämthilek letachuma elh olhamel 
oka'tsinha tä iyej ojcha iyhäj, häpkhilek olhäs lech'efwa. 

41Tajlhamat chik opuhfwas niwahna amej laka'tsinha, tek oayenla tesa amej ämet 
tä let'unhatche n'oyej.” 

42“Wet tä onäm mathi fwalana wet oiwhäye n'opek, owo ot'alhyaja wet oyok, 
Dios tä ahäpe owuk Abraham laka Dios, is chik lhäm is alhoho ow'ekyajna. 

43Athana olhaip'altsen ame tä oiwhäye n'opek. Chik atsinha lhutsha ihoye n'opek 
tä t'ukwe inät, olham otahuyhiyeja wet oyohlak, P'altsenn'o, w'en n'oho lhiphaj 
inät tä ihi äkwe, owatläk oyäyej. 

44Wet chik lham yohlak, Is t'at, yäyej, häte otonhiphäla lhip häpkhilek camellos 
iyäyej - is chik häpe t'at atsinha tä am, Iwuk Dios, letshupyeneje owuk lhäs. 

45“Wet tä kamaj n'am leyej ot'alhyaj tä oti lhamhi, näm Rebeca tä tilhäj lhäkwe tä 
ihoye n'opek wet itonphä inät. Tä lhäkwe tapoyej, ohoye wet oyok, P'altsenn'o, 
w'en n'oho lhiphaj inät. 

46Tä ilät n'oye, wet itihchä lhäkwe wet yok, Is t'at, yäyej, häte otonhiphäla lhip 
häpkhilek camellos iyäyej. “Wet hiw'en n'oho inät wet hiw'enho camellos. 

47Wet nech'e oty'ätshane tä oyok, ¿Atsi tä ajcha? Lham nichulh n'oho wet yok, 
Ojcha Betuel tä Nacor lhäs, wet ojcha lako Milca.” “Wet otihi n'onhus lhele tä oro 
häp lenhus, wet otihi n'otkwet'äfwates tä oro häp takweyey. 

48Tä oleyej, otihi honhat okamchetey wet owujyen häp Dios tä owuk Abraham 
laka Dios, tä lham ihän n'okwe n'äyij tä is alhoho wet onchäte owuk cheyäs 
yämthilek otchuma lhäse wet ohäne owuk lhäs. 

49“Athana fwel n'oho chik matche tä amel lewohiyejela ahumnhayaj häp owuk. 
Wet chik nimälhyayejtso, häte fwel n'oho, häpkhilek otetshan m'ak chik 
owohiyela.” 

Rebeca yikche Abraham lakawo 

50Tä Labán lhäy'e Betuel iläte Abraham kawo lhämtes, lhamel yok: –Nilhokej 
tähestso kalelhäj tä tälhe t'at Dios. Olhamel ohanhiyejt'ak oyok, kha, wok oyok, is 
t'at. 

51Lhek yahin, ikana Rebeca. Chuma wet chäj t'at. Is chik häpe awuk lhäs 
lech'efwa, mälhyej Dios lenech'ethayaj. 

52Tä Abraham kawo iläte, itihi honhat lakamchetey tä ihi tä Lhawuk tatache wet 
t'upeyhchä pajtha letacho taj honhat. 

53Wet nech'e itonphä m'ayhay tä oro lhäy'e plata, lhäy'e atsinha lew'uyis tä isis, 
wet hiw'enho Rebeca. Häte hiw'enho t'awayhat tä laha ihi häp Rebeca lechila 
lhäy'e lako. 

54Tä ileyej, nech'e lham lhäy'e hin'ol tä nekche t'ekhen wet iyä, wet honatsitso 
lhamel iyej t'at Rebeca lew'et. Wet tä ifwala tä nech'e fwamlafwaj, lhamel 
nechephä wet Abraham kawo yok: –Ch'anlha n'oye tä oyik, oyäple owuk lew'et. 

55Mat Rebeca lechila lhäy'e lako lhamel yok: –Kha. Is chik Rebeca i'aj n'oyejen 
fwalas iyhäjfwas, wet nech'ehilak yik amche. 

56Mat Abraham kawo yok: –Yej tsoklhin'o, tsi Dios hi'isyen alhoho ow'ekyaj. 
Ch'anlha n'oye tä oyäple owuk lew'et. 

57Lhamel nichulho Abraham kawo wet yok: –N'at'äne Rebeca. Y'aläthiyela lham 
letichunhayaj lhäy'e m'ak tä iwoye. 



44 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

58Tä mälhyejtso, lhamel t'äne Rebeca wet tay'ätshane tä yok: –¿Hä lhekche t'at 
hin'otsi tä yäpil? Rebeca yok: –Oyikche t'at. 

59Tä mälhyejtso, lhamel tach'anlhaye Rebeca tä yik, lhäy'e atsinha tä t'uye, lhäy'e 
Abraham kawo lhäy'e iyhäj tä nekche. 

60Wet nech'e lhamel takäpfwayeje m'ak tä is häp Rebeca wet yok: –Am, olhamel 
och'inhä, ¡is chik ahäpe wichi tä wujpey lako t'at! ¡Is chik ales tä tälh ame 
ikalhiche letayhfwas! 

61Wet nech'e Rebeca lhäy'e lakawos tsinhay lhamel iche'pe camellos wet yikche 
Abraham kawo. Mälhyej p'antetso tä Abraham kawo ichäj Rebeca wet yäple 
lewuk. 

Isaac yen lech'efwaya Rebeca 

62Wet häp fwala tä lhamel yämhen p'ante, Isaac tapil tä tälhe lepek tä lhey 
“N'ilataj hiw'enn'o” tä ihi t'at honhat tä Négueb. 

63Wet tä honaj ilunlhi t'at, wet hiw'enlä camellos tä tatay alhoho. 

64Häte Rebeca tä hiw'enlä Isaac, inuhchä tä i'pe camello 

65wet tay'ätshane Abraham kawo wet yok: –¿Atsi hin'o tä häpe täjtsi? Abraham 
kawo nichulho wet yok: –Häpe owuk. Tä mälhyejtso, lhutsha tachuma tateyp'ot 
wet hip'o'pe tatey. 

66Wet lakawo ifwenho Isaac nilhokej m'ak tä iwoye. 

67Wet nech'e Isaac ihänchufwi Rebeca häp lako Sara lewukwe tä tsänt'äj wet iyej. 
Wuj tä ihumin Rebeca, wet nemhit wuj tä yen tichunhayaja lako tä ileyej honhat. 

Gén 25 

Abraham leles tä ihihlä lech'efwa Cetura 
(1 Crón 1.32-33) 

1Abraham iwo elha lech'efwa wet iyej atsinha tä lhey Cetura. 

2Wet leles tä ihihlä atsinhatso lheyis Zimram, Jocsán, Medán, Madián, Isbac, 
lhäy'e Súa. 

3Jocsán häp tä Seba lhäy'e Dedán lajcha, wet Dedán leles häpehen wichi tä lheyis 
Asur lhayis, Letús lhayis, lhäy'e Leum lhayis. 

4Wet Abraham lhäs elh tä lhey Madián leles lheyis Efa, Efer, Hanoc, Abida, lhäy'e 
Elda. Nilhokej tähestso häpehen Cetura leles. 

5Wet nilhokej m'ak tä lewuk Abraham, lewuk t'at lhäs Isaac. 

6Wet leles iyhäj tä lakolis atsinhay iyhäj, tajlhamat t'awayhtes tä Abraham 
hiw'enhomche. Wet tä kamaj iläy, hiw'enhat Isaac, wet ichen leles iyhäj 
yämthilek lhamel yen lew'eta honhat tä tumej hichä. 

Abraham ileyej honhat wet õtjänch'oye 

7-8Abraham hiw'en p'ante ciento setenta y cinco (175) nekchämis, lhäy'e lhip tä 
hich'ut, wet ileyej honhat wet ihoye lechätilis. 

9-10Wet leles tä häpe Isaac lhäy'e Ismael, lhamel itihi lep'itsek häp chowej tä ihi 
chenaj tä ihi honhat lhip tä lhey Makpela tä tumej hupuy tä Mamre lhip tä hichä. 
Häp chowejtso pajche lewuk Sóhar lhäs tä lhey Efrón, häp Het lhayis elh. Mat 
Abraham ichäj p'ante wet häpe t'at tä õ'tihi Abraham lep'itsek lhäy'e lech'efwa 
Sara. 

11Tä tajyäme tä Abraham ileyej honhat, Dios itiyej lakäpfwayaj tä is häp Isaac, tä 
lew'et iwhäye lepek tä lhey “N'ilataj hiw'enn'o”. 

Ismael leles 
(1 Crón 1.28-31) 

12Häp tähesna leles häp Abraham lhäs Ismael tä lako Agar, häp atsinha tä häpe 
p'ante Sara lakawo'tsinha. 

13Ismael lhäs tä ichun lhey Nebayot, wet lech'inhis lheyis Kedar, Adbeel, Mibsam, 

14Mismá, Duma, Masá, 

15Hadar, Tema, Jetur, Nafís, lhäy'e Cedema. 

16Häp tähestso lheyis häp doce Ismael leles, wet elh weihalhapej lhey häpe t'at tä 
õyen lheya laka honhat wok lew'et. Elh weihalhapej niyatej t'at wichi tä iyej. 

17Ismael ileyej p'ante honhat tä hiw'en ciento treinta y siete (137) nekchämis, wet 
ihoye lechätilis p'ante. 

18Wet leles ifwtsatpehen honhat tä iwhäye Egipto, tälhe honhat tä lhey Havila 
pajtha nichäte honhat tä lhey Shur, imälhewek honhat tä tataye Asiria. Wet tej tä 
lepuhfwas n'äyihomche lhamel, mat ihi t'at honhatestso. 

Nech'e ichehen p'ante Esaú lhäy'e Jacob 

19Häp täja Abraham lhäs Isaac leles p'ante. 

20Isaac hiw'en p'ante cuarenta nekchämis tä lham yen lech'efwaya Rebeca, häp 
Betuel lhäse wet lechila lhey Labán. Lhamel häpehen t'at Aram lhayis tä lew'et 
honhat tä lhey Padán-aram. 

21Wet Rebeca tek iwo p'ante lelesa, häpe atsinha tä sufwnaj t'at. Wet Isaac 
y'alhyene Dios, wet Dios nichulho t'alhyaj wet häp tä nech'e hich'otshan Rebeca. 

22Wet täkwfwas leles tä ihi lakachowej, wet lhamel lhaihutwethä tä ihi lako. Tä 
mälhyejtso, Rebeca letichunhayaj yok, “Chik mälhyejtso, is chik oy'il t'at.” Wet 
ihoye lhip tä yen lew'eta tä iwopej t'alhyaja, wet t'alhe Lhawuk chik itäfwnhatej 
m'ak tä tamenej leles tä lhaihutwethä. 

23Wet Lhawuk nichulho wet yok: –Iche täkwfwas nä'tshas tä i'amhi tä häpkhila 
letetsel wichi tä lhaiw'enhathen. Häp tä tamenej tä lhaihutwethä tä kamaj 
nichätahchä lhamel. Elh lakhajyhayaj inuhla'pe elh, wet lech'inij yenla lakawoya 
häp lechila. 

24Tä paj nichäte p'ante ifwala tä Rebeca iwo lhäsa, wet häpe täkwsilis. 

25Wet elh tä ichun tä nichätchä häpe elh tä ichät, wet wuj lew'oley tä i'pe t'äj, wet 
lhamel yen lheya Esaú. 

26Wet elh tä imälheche len'äyij itsok t'at elh sät tä nichätchä. Häp tä tamenej tä 
lhamel yen lheya Jacob. Tä Rebeca iwo lelesa, Isaac hiw'en p'ante sesenta 
nekchämis. 

Esaú ichäjej lhäk häp len'ohyaj tä häpe n'ochunkatsek 

27Wet nä'tshas lhaichihelthen. Wet Esaú häpe hin'o tä n'olhäkcha, ihumin tä 
w'elek, wet Jacob häpe elh tä iwo letamseka, ihi t'at lew'et. 

28Wet Isaac wuj tä ihumin Esaú, tsi ikän itshäwet tä Esaú ichäjpej tä tälhe tayhi. 
Wet Rebeca ihumin Jacob. 

29Fwala elh p'ante Jacob yenlhi lhäk tä ipen. Wet Esaú näm tä tälhe tayhi, wuj tä 
y'el, 

30wet tahuyej lech'inij wet yok: –¡Oy'el wet onchuyu! ¡Kelit, w'en n'oho lhiphaj 
apenek tä ichäthi! Täjtso häp tä tamenej tä Esaú lhey elh p'ante Edom, tä yiwitej 
n'olhämet p'ante yok, Ichät. 

31Jacob nichulho lechila wet yok: –Chunkat w'en n'oho han'ohyaj tä 
n'oalechunkatsek. 

32Esaú yok: –Lew'en t'at tä wuj tä onchuyu, oy'ilej nehlä. Niwohit m'ak chik oisej 
tä ohäpe elh tä n'ochunkatsek. 

33Jacob yok: –Unhatche n'oyej ämet athana. Wet Esaú hit'unhatche lhämet tä 
iwoyeje lech'inij, tä hiw'enho t'at lham len'ohyaj tä häpe n'ochunkatsek. 

34Tä ileyej, nech'e Jacob hiw'enho pan lhäy'e lepenek lhip, wet Esaú tufw t'at wet 
iyä. Tä ileyej, wet yik, yen w'et m'ayeka len'ohyaj tä häpe elh tä n'ochunkatsek. 

Gén 26 

Isaac ihoye Gerar 

1Häp ifwalas p'ante Isaac ihi, wuj nehläs tä ihi honhat, mälhyet iwoye ifwalas 
p'ante Abraham iläy. Tä mälhyejtso, Isaac ihoye hupuy tä lhey Gerar tä Filisteo 
lhayis kaniyat tä lhey Abimelec ihi. 

2Wet Lhawuk lhain'ältej p'ante Isaac wet tahuyej tä yok: –Yej hoye Egipto, ehila 
honhat chik ofwel amho. 

3Athana ehi t'at honhat tä lhehina. Olham oihla amej wet otkäpfwayhiyeja ame 
m'ak tä ischehen. Tsi am lhäy'e ales ow'enhihola imälhewek honhatesna, wet 
oyämla matche olhämette owoyeje ajcha Abraham. 

4Oyämla wujpey ales, hätehlat iwoye katetsel tä ihi pule, wet ow'enhihola 
imälhewek honhatesna. Häte wichi tä w'enhache lhamej tä ihiche nilhokej 
honhates isiyeja okäpfwayaj tä tälhe ales. 

5Tsi ajcha Abraham tach'ahu n'oye wet iwoye nilhokej m'ak tä one'tek iwoye, häp 
olhämtes lhäy'e ochufwenyajay. 

6Tä mälhyejtso, Isaac yikhit'ach'oye Gerar tä ihi. 

7Wet tä wichi tay'ätshaneje Isaac häp Rebeca, lham yok: –Och'inhä. Tsi 
letichunhayaj yok, “Chik oyok, Och'efwa, elat tamen n'oyej chik lhamel ilänn'o 
p'iya, tsi häpe atsinha tä wuj tä isilataj.” 

8Wet tä wujpe ifwalas tä Isaac ihi häp honhattso, iche p'ante ifwala tä Abimelec 
ihi lew'et wet iyahinche laka ventana, wet hiw'ene Isaac tä tatsufwelej lech'efwa 
Rebeca. 

9Tä mälhyejtso, t'äne Isaac wet tahuyej tä yok: –¡Matlhat hach'efwa t'at häp 
atsinha! ¿Chipte tä lhämenaj tä hach'inhä t'at? Isaac nichulho wet yok: –Häp m'ak 
tä tamenejnaj tä owoynejetso, häp tä onowaynaj amehen, wet häp tä 
otichunhayaj yok, “Elat wichi tä ohoyena, chik ilät n'oyek oyok, Och'efwa 
atsinhana, elat lhamel ilänlan'o.” 

10Matkat Abimelec yok: –¿Chipte tä lewoyej n'oyehen täjtso? Tatäy lhimphaj wet 
ihichen'e elh olhamel chik imäyej hach'efwa, wet amhin'ek letamen n'oyejen chik 
otes ihi. 

11Tä mälhyejtso, Abimelec ifwenho nilhokej laka wichi wet yok: –Hin'o chik 
ilhaklit Isaac wok lech'efwa, õ'länla. 

12Wet häp nekchämtso Isaac tutchey tä ihi honhattso, wet wuj yachuyaj lhay tä 
ilanhi tsi Lhawuk takäpfwaye. 

13Wet lhäy'epej lhip m'ak tä hiw'en pajtha wuj lakäywet. 

14Wet wujpey leläy tson'atas lhäy'e w'asetas, lhäy'e lakawos, wet Filisteo lhayis 
y'äytene'pe m'ak tä hiw'en. 

15Wet lhamel ipotejchehen honhat häp chowhay tä inätes ihiche tä Isaac lajcha 
Abraham lakawos tij p'ante häp ifwalas tä Abraham kamaj iläy. 

16Tä lepese Abimelec tahuyej Isaac wet yok: –Mäch'oye täja, tsi wuj m'ayek tä 
lew'en, lenu'pe olhamel. 

17Tä mälhyejtso, Isaac yik. Wet ihi honhat tä w'awulhchä wet häp tä yen lew'eta. 

Isaac yenlhi chowhay 

18Wet Isaac yachajo tä ifwoyenchehen chowhay tä inätes ihiche tä pajche Filisteo 
lhayis hip'ohiche, häp chowhay tä Abraham yenlhi p'ante tä iläy mat tä ileyej 
p'ante honhat Filisteo lhayis ipotchehen. Wet Isaac kamaj yen lheyisa häp lheyis 
tä lajcha itiyej elhpej chowej. 

19Ifwala elh p'ante Isaac lakawos yenlhi chowej tä ihi honhat tä lhamel ihi, wet 
hiw'en inät tä akäji. 

20Mat häp tson'ataswos tä hit'ekyenwethä leläy tä ihi lhiptso, lhamel tatayhlä 
Isaac leläy tson'atas lewos, tsi fwetaj lhamel t'at tä lewuhuy häp inättso. Tä 
mälhyejtso, Isaac yen lheya N'oka'tshayaj häp chowejtso. 

21Wet Isaac lakawos yenlhi elh chowej. Tä wak'alh, yachajo tä wichi iwo 
ka'tshayaja'pe. Wet Isaac yen lheya N'on'äyihyaj häp chowejtso. 

22Tä mälhyejtso, Isaac lhäy'e lhip tä lhaitontehlä honhattso. Wet tä nichätho lhip 
tä yen lew'eta, lakawos yenlhi elh chowej. Wet tä nem iche n'oka'tshayaj, häp tä 
tamenej tä Isaac yen lheya Laj Wuka häp chowejtso. Tsi yok: –Athana Lhawuk iti 
n'amhihen honhat tä laj lewuka, häpkhilek y'aw'en m'ayek. 

23Wet Isaac yikch'oye täjtso wet ihoye Beerseba. 

24Wet honatsitso Lhawuk lhain'ältej wet tahuyej tä yok: –Ohäpe ajcha Abraham 
laka Dios. Yej noway, oi'amej. Häp okawo Abraham tamenhiyejak oti amej 
okäpfwayaj tä is wet oyäm wujpey ales. 

25Tä mälhyejtso, Isaac yenlhi altar tä ihi honhattso wet t'änch'oye häp Lhawuk 
wet n'okwiyej. Wet iwo lew'etahi honhattso wet lakawos yenlhi chowej tä t'ukwe 
inät. 

Isaac lhäy'e Abimelec hit'unhatche lhamejen lhämet 

26Ifwala elh p'ante Abimelec tälhe Gerar, lhäy'e lech'otfwa tä lhey Ahuzat, lhäy'e 
laka sip'äl kaniyat tä lhey Ficol, wet ihoye Isaac. 

27Tä nichäte, Isaac tahuyej tä yok: –¿Chipte tä leho n'oye? Pajche tek lewatläk 
oi'amejen wet lhokwesn'o tä oihi aka honhat. 

28Lhamel nichulho Isaac wet yok: –Olhamel ow'en tä Dios i'amej. Wet häp tä 
olhamel ot'uhläk y'awoyej n'amehen lhalhämet tä y'at'unhatche n'amejen. 

29Wet let'unhatche n'oyej ämet tä ihichet'ala m'ak chik ni'isa chik lewoyej 
n'oyehen, tsi olhamel tek oailhaklit naji wet atamsek ihi t'at tä lhek, wet athana 
Dios iti amej lakäpfwayaj tä is. 

30Tä mälhyejtso, Isaac iwo lakäjyaja wet t'ekhen wet iyä. 

31Tä ifwala elh tä nech'e fwamlafwaj, lhamel nechephä wet iwoyej lhamehen 
lhämet tä hit'unhatche lhamejen. Tä ileyej, Isaac iwo tsilhekayej, häte lhamel, wet 
yikhen wet letamsekis ihi. 

32Wet häp ifwalatso Isaac lakawos ihoye wet iwo silätaye tä lhamel taje inät tä 
yenlhi chowej. 

33Tä mälhyejtso, Isaac yen lheya “Ot'unhatche Olhämet” häp chowejtso. Wet häp 
tä tamenej tä hupuy tä ihi honhattso lhey Beerseba, wok oyok, Chowej tä 
ot'unhatche olhämet. 

Esaú yen ch'efwasa atsinhay tä iyej Het lhayis 

34Tä Isaac lhäs tä lhey Esaú hiw'en p'ante cuarenta nekchämis, yen ch'efwaya 
atsinha tä lhey Judit tä lajcha häpe Het lhayis elh tä lhey Beeri. Häte yen ch'efwa 
elha häp atsinha tä lhey Basemat, tä äp lajcha häpe elh hin'o tä iyej Het lhayis tä 
lhey Elón. 

35Wet atsinhayna wuj tä iwo lefwitajayaja Isaac lhäy'e Rebeca. 

Gén 27 

Isaac takäpfwaye Jacob 

1Isaac nech'e häpe hin'o tä hich'ut t'at wet nemhit hiw'enche honhat. Fwala elh 
p'ante, t'äne lhäs tä thaläkw, Esaú, wet yok: –¡Yäs! Esaú yok: –¿Chiwoye, ijcha? 

2Isaac nichulho wet yok: –Yäs, lew'en tä och'ut t'at. Fwala chik häpe olehiyeja 
honhat. 

3Häp tä ot'uhläk lehoye tayhi, wet chäj alutsej lhäy'e hach'ähal wet ukwe tshäwet. 

4Wet enlhila apenek tä akäj mälhyej tä lhenlhipej tä wuj tä oy'akän, wet häna 
n'oye yämthilek otufw. Wet ow'enla amho okäpfwayaj tä kamaj n'am leyej 
honhat. 

5Mat Rebeca iläte Isaac tä tahuyej lhäs Esaú. Wet tä Esaú yik tä ihoye tayhi tä 
t'ukwe tshäwet yämthilek yenhoplhi lajcha, 

6wet Rebeca ihoye lhäs Jacob wet yok: –Olätene ajcha tä tahuyej achila Esaú wet 
yok, 

7“Ukwe tshäwet wet enlhila apenek tä akäj yämthilek otufw. Wet ow'enla amho 
okäpfwayaj tä kamaj n'am leyej honhat.” 

8Tä Jacob iläte lako, wet yen tichunhayaja täjtso. Wet Rebeca äp ifwenho tä yok: –
Tä mälhyejtso, yäs, tetshan olhämet wet woye m'ak tä one'tek lewoye. 

9Mäh hoye lhaläy wet chäj n'oye täkwfwas kayla lesas tä yätajen, wet olhamlak 
oyenlhi openek tä akäj tä ajcha wuj tä y'akän. 

10Wet amlak lehäne häpkhilek tufw, wet hiw'enla amho lakäpfwayaj tä kamaj 
nileyayej honhat. 

11Jacob nichulho lako wet yok: –Ochila wuj lew'ole tä i'pe t'äj, mat olham ow'ole 
ihihit'a. 

12¿Chihla iwoyek ojcha tachas n'okwe wet nitäfwel n'oyej tä n'am häpe Esaú tä laj 
ow'oleya? Wet yenla n'oye hin'o tä iläkwlhi wet takäpfwayhiyeja n'oye m'ak tä 
ni'isa, häpkhit'ala m'ak chik is chik okatej. 

13Matkat lako yok: –Yäs, is chik nichät n'o'pe olham häp m'ak chik ni'isa. Mat am 
woye olhämet, mäye kayla lesas wet hän n'oye. 

14Tä mälhyejtso, Jacob yik tä yike kayla lesas wet ihäne lako. Wet lham yenlhi 
lepenek tä akäj tä Isaac wuj tä y'akän. 

15Wet itonphä Esaú lew'uyis tä isis tä t'amajej, wet hiw'uyyenhi Jacob. 

16Wet ikäfwlejchehen kayla t'ähes Jacob takweyey lhäy'e lew'o lhip tä laj 
lew'oleya. 

17Wet nech'e hiw'enho lepenek lhäy'e pan tä pajche iwaklhat, 

18wet Jacob ihäne lajcha wet yok: –¡Ijcha! Isaac yok: –¡Hää! ¿Atsi olhäs tä ahäpe? 

19Jacob nichulho lajcha wet yok: –Ohäpe äs tä thaläkw, Esaú. Wak'alh t'at m'ak tä 
lene'tek oyenlhi amho. Athana nephä wet tayphä, tufw tshäwet tä otälhte tayhi 
wet w'en n'oho akäpfwayaj. 

20Isaac tay'ätshane lhäs wet yok: –Yäs, ¿chipte tä yofwajkwet lesakanej tshäwet? 
Jacob nichulho lajcha wet yok: –Awuk Dios tä tach'ot n'oye, wet häp tä 
yofwajkwet osakanej. 

21Mat Isaac yok: –Äm alhoho, yäs. Otchasla amche, tsi ot'uhläk kalelhäj chik 
matche tä ahäpe olhäs Esaú. 

22Wet Jacob ihowhäye lajcha, wet lajcha tachasche wet yok: –Jacob lepak t'at tä 
oläte, mat takweyey häpe t'at Esaú takweyey. 

23Tä mälhyejtso, Isaac nitäfwenhiyejt'a lhäs tä häpe, tsi Jacob takweyey lew'ole 
ihi t'at, hätet iwoye lechila Esaú. Matkat tä Isaac nech'e t'uhläk takäpfwaye lhäs, 

24yachajo tä tay'ätshane wet yok: –¿Hä matche tä ahäpe t'at olhäs Esaú? Jacob 
nichulho lajcha wet yok: –Matche, ohäpe t'at Esaú. 

25Tä mälhyejtso, lajcha yok: –Yäs, w'en n'oho olhäk. Otufwila m'ak tä lelän tä 
tälhe tayhi, wet ow'enla amho okäpfwayaj. Jacob hiw'enho lajcha häp lhäk wet 
tufw. Wet ichäje vino wet iyä. 

26Tä ileyej, wet yok: –Yäs, lhu ho n'oye, ts'u och'alo. 

27Tä Jacob ihowhäye yämthilek hits'u lajcha ch'alo, Isaac tan'isinej lew'uyis. Wet 
nech'e takäpfwayeje lhämtesna wet yok: “Häp olhäs lenij tet iwoye tayhi lenij, 
wet Lhawuk takäpfwaye. 

28Is chik Dios hiw'en amho pelhay tä tälh puleye, wet ispej alhoho yachuyaj tä 
lhenlhipej, wuj trigo lhäy'e vino. 

29Is chik wujpey wichi tä w'enhache lhamej tä i'pe honhat tachumlhi amho, is 
chik itsinen lakamchetey tä ihi tä letatache. Wet a'en niyatayej apuhfwas, ¡is chik 
itihiche honhat lakamchetey tä ihi tä letatache! Wichi chik takäpfwayej ame 
awit'äyhyaj, is chik lewit'äyhyaj ihi t'at lhamel. Wichi chik takäpfwayej ame m'ak 
tä is, is chik Dios lakäpfwayaj iyej t'at lhamel.” 

Esaú tapil tä tälhe tayhi wet lhaip'altsene lajcha chik itiyej lakäpfwayaj tä is 

30Wet Isaac ileyej tä takäpfwaye Jacob. Wet häpet tä Jacob yik, näm Esaú tä tälhe 
tayhi tä t'ukwe tshäwet. 

31Wet lham yenlhi lepenek tä akäj, tä wak'alh ihäne lajcha wet yok: –Nephä, ijcha, 
tufw tshäwet tä otälhte tayhi wet w'en n'oho akäpfwayaj. 

32Wet lajcha Isaac yok: –¿Atsi tä ahäpe? Lhäs nichulho wet yok: –Ohäpe Esaú, äs 
tä achunkatsek. 

33Tä Isaac iläte, lhäy'e lhip tä ichettiche wet yok: –Tä mälhyejtso, ¿atsi tä ihone 
n'oye wet ichäj n'oye tshäwet tä ipen? Wet olham otufwne tä kamaj kanäma, wet 
tä oleyej otkäpfwayene. Athana okäpfwayaj iyej t'at. 

34Tä Esaú iläte lajcha tä iwoyetso, wuj tä tafwlhi wet t'än tä yok: –¡Ijcha, häte 
olham w'en n'oho akäpfwayaj! 

35Mat Isaac yok: –Pajche hach'inij ihomat n'oye wet y'akan n'oyej, wet lham t'at 
tä ichäj okäpfwayaj tä ot'uhläk ow'en amho. 

36Wet Isaac yok: –¡Ya'that õyen tajya lheya Jacob! ¡Nech'e dos veces tä y'akan 
n'oyej! Ichun, iso n'oyej on'ohyaj tä ohäpe achunkatsek, wet athana äp iso n'oyej 
akäpfwayaj tä lewukn'o. Ijcha, ¿hä newache akäpfwayaj elh yämthilek lew'en 
n'oho? 

37Isaac nichulho lhäs wet yok: –Ch'ahuye olhämet. Pajche oyen awuka Jacob, 
oyen lakawosa nilhokej lepuhfwas. Wet ofwenho tä oyok, “Is chik wuj trigo tä 
lew'en, lhäy'e vino.” Mat am, yäs Esaú, nemhit iche m'ak chik owoyej ame. 

38Mat Esaú tujlhache tä yok: –¿Mat chiwoye, hä newache elh akäpfwayaj, ijcha? 
¡Häte olham käpfway n'oye! Tä iwoyetso, yachajo tä ifwitsenej tä tafwlhi. 

39Wet nech'e Isaac ifwenho lhäs wet yok: “Honhat tä haw'etla atofwiyelahlä 
honhat tä yachuyaj lhäy'e pelhay ihi. 

40Aisiyeja afwajnhat yämthilek lekalhi m'ak tä lewatlä, wet ahäpkhila hach'inij 
lakawo. Mat chik nichäte lewhäy tä letatayhlä, alefwayhthiyeja m'ak tä iwoyej 
ame.” 

Jacob ilethan tä nowaye lechila Esaú 

41Tälhe täjtso Esaú n'äyiho'pe Jacob häp lajcha käpfwayaj tä hiw'enho. Wet 
letichunhayaj yok, “Tek pajiyeja wet ojcha y'inhila. Chik tajyäme, olänla och'inij 
Jacob.” 

42Tä Rebeca ihanej m'ak tä lhäs Esaú t'uhläk iwoye, ichene elh lakawos häp Jacob 
wet yok: –Äne ayej. Tä Jacob nichäte, wet yok: –Ch'ahuye olhämet. Achila Esaú 
t'uhläk ailän yämthilek iwo lahaya m'ak tä lewoyeje. 

43Tä mälhyejtso, woye m'ak tä ofwel amho. Mäh lethane ochila Labán lew'et tä ihi 
Harán, 

44wet eweja ayej pajla'tha tafwaytshi lewäk achila 

45wet nem yen tichunhayaja m'ak tä lewoyeje. Wet chik ow'en chik is t'at, owohla 
siläta ame häpkhilek letapil. Tsi tek ot'uhläk tan'iswek oles chik y'inhen. 

46Wet nech'e Rebeca tahuyej Isaac wet yok: –Matche tä oy'elej häp Het lhayis 
ka'tsinhay tä Esaú lech'efwas.¡Elat chik Jacob äp yen ch'efwaya elh atsinha tä 
häte iwoye lhamel tä lew'et honhatna, is chik oy'il, ochutthiyejt'a! 

Gén 28 

1Tä mälhyejtso, Isaac t'äne Jacob wet yok: –Lhawuk i'amej. Athana lhek tetshan 
olhämet, oyok, Yej lhena hach'efwaya elh atsinhay tä ihi honhatna Canaán. 

2Mäh hoye achäti Betuel lew'et tä ihi honhat tä Padán-aram, wet ena hach'efwaya 
elh awithok Labán les tsinhay. 

3Is chik Dios tä laj letumfwaya iti amej lakäpfwayaj tä is wet hiw'en amho wujpey 
ales häpkhilek wujpey wichi tä tälh ame. 

4Wet is chik hiw'en amho lhäy'e ales häp lakäpfwayaj tä ifwenho p'ante 
Abraham, häpkhilek alewuhuy t'at häp honhat tä kalhaw'eta tä y'ehina, mälhyej 
iwoye lhämet p'ante ifwenho Abraham. 

5Wet häp tä Isaac ichene p'ante lhäs Jacob häp honhat tä lhey Padán-aram. Wet 
ihoye lewithok Labán lew'et, häp hin'o tä lham lako Rebeca lechila tä lajcha häpe 
Aram lhayis elh tä lhey Betuel. 

Esaú äp tachuma atsinha elh wet nech'e tres lech'efwas 

6Esaú hiw'en tä lajcha Isaac hiw'enho lakäpfwayaj Jacob wet ichene honhat tä 
lhey Padán-aram yämthilek yen ch'efwaya elh atsinhay tä lew'et honhattso. Wet 
hiw'en tä lajcha takäpfwaye häp Jacob wet n'äyejo chik yen ch'efwaya elh 
atsinhay tä lew'et Canaán, 

7mat lajcha lhäy'e lako ne'tek ihoye Padán-aram, wet lham yik tä ihoye t'at. 

8Tä mälhyejtso, Esaú nitäfwelej tä lajcha lhäy'e lako tek ihumnhen häp atsinhay 
tä lham lech'efwas tä lew'et Canaán. 

9Wet lham yik tä ihoye Ismael, Abraham lhäs, wet yen ch'efwaya lhäse tä lhey 
Mahalat tä häpe Nebayot lepuhfwa. Wet nech'e tres lech'efwas tä nilhokej, 
täkwfwas tä lew'et Canaán wet elh häpe Ismael lhäse. 

Jacob tafwilhan tä ihi Betel 

10Jacob yikp'antech'oye Beerseba wet inukwe n'äyij tä tiyäje Harán. 

11Tä yäm p'ante kanhi, honaj t'at, fwala y'uy, wet tä imä tachuma tunte wet 
t'aleyej. 

12Wet lefwilhek ihi, tafwilhanej n'ot'äsawet tä tälho pule pajtha taji t'at honhat, 
wet Dios laka ángeles inupejchä wet äp yäpilphäpej. 

13Häte hiw'en tä Lhawuk takasitwhäye lham wet tahuyej tä yok: –Ohäpe Dios tä 
achäti Abraham Lewuk wet ajcha Isaac Lewuk. Am lhäy'e ales ow'enhihola 
honhat tä lemähina, 

14wet häpkhila wichi tä wujpey, hätehlat iwoye honhat mok. Wet lhamel 
ifwtsatla'pe honhat, yenla lew'eta honhat tä tumej tafwojhiye, lhäy'e tä tapinhiye, 
lhäy'e tä hichä, lhäy'e tä kaphä. Wet wichi tä w'enhache lhamej tä ihiche nilhokej 
honhates isiyeja okäpfwayaj tä tälh ame lhäy'e ales. 

15Olham oi'amej wet ot'uhla ame honhat chik häpek lehoye, wet chik paj 
oainachajiyela honhatna. Olehit'ala amej, wet oyämla matche olhämet tä ofwel 
amhona. 

16Tä Jacob n'om, wet yok: –¡Matche tä Lhawuk ihi t'at häp honhatna, mat nech'e 
tä ohanej! 

17Wet wuj tä noway wet yok: –¡Lhipna n'ot'amajchet t'at! ¡Dios lew'et täjna wet 
pule lepe! 

18Tä nech'e fwamlafwaj Jacob nephä, wet tachuma tunte tä yen t'alaja, wet 
ikasthayen wet itsäype aceite tä yen t'amajcheta. 

19Wet häp honhattso fwalas tä pajche iche p'ante hupuy tä ihi tä lhey Luz.Mat 
Jacob iwo elha lhey, wet yen lheya Betel, wok oyok, Dios Lew'et. 

20Wet hit'unhatche lhämet tä yok: –Chik Dios nek n'okwe wet t'u n'oye tä owo 
ow'ekyaja, wet hiw'en n'oho olhäk lhäy'e ow'uy, 

21wet newache owit'äyhyaj pajla'tha oyäple ojcha lew'et, chik mälhhiyejatso, 
oyok, Lhawuk häpkhila oka Dios. 

22Wet tunte tä okasthayenna häpkhila Dios Lew'et, wet oyok, Nilhokej m'ak chik 
lew'enla n'oho ow'enla amho lhip tä diezmo. 

Gén 29 

Jacob nichäte lewithok Labán lew'et 

1Jacob tujlhache len'äyij tä ihoye honhat tä tumej hichä. 

2Tä yäm p'ante kanhi, hiw'en n'opek, wet iche wujpe tson'atas tä iwhäye tä 
lhay'upthen, tsi häpe t'at tä iyäyej inät tä ihi. Wet iche tunte tä wuj tä õhp'oyejpe, 

3wet tä nämhenpej nilhokej lewos tä ihäne leläy häp n'opektso, lhamel ihut kanhi 
tunte yämthilek iyäynej leläy. Wet tä ileyej, lhamel yachajopej tä hip'oyejpe tunte 
häp n'opek. 

4Wet Jacob tay'ätshane lewos wet yok: –Yaiyhäj, ¿chi tä ihi haw'et? Lhamel 
nichulho wet yok: –Olhamel ow'et Harán. 

5Wet Jacob yok: –¿Hä letäfwelayej Labán, Nacor lhäs? Lhamel yok: –Ontäfwelej. 

6Wet Jacob äp yok: –¿Chiwoye lham, hä is t'at? Lhamel yok: –Is t'at. Lhek yahinlä 
atsinha tä yokwes leläy tson'atas. Labán lhäse t'at, lhey Raquel. 

7Wet Jacob yok: –Kamaj ifwala, honajit'a yämthilek amel lethatho lehi aläy. 
¿Chipte tä kaw'enaho inät wet chik ileyej, lhachajo tä let'ekyenwethä? 

8Tson'ataswos yok: –Kha, olhamel onihihläk nämhen iyhäj tson'ataswos 
häpkhilek nilhokej olhamel ohut kanhi tunte tä õhp'oyejpe n'opek, wet 
nech'ehilak oyäynej häp oläy. 

9Tä Jacob yämhoplhi lhamel, näm Raquel tä yokwes lajcha läy tson'atas, tsi lham 
t'at tä t'uye. 

10Tä Jacob hiw'en, ikelit tä ihut kanhi tunte tä õhp'oyejpe n'opek wet hiw'enho 
inät lhamel. 

11Tä ileyej, n'okwiyej Raquel wet hits'u lech'alo. Wet tafwlhi 

12wet yok: –Olham ohäpe ajcha ch'inhä Rebeca tä lhäs. Tä Raquel iläte, yik tä inu 
alhoho tä iwo silätaye lajcha Labán. 

13Tä Labán ihanej tä lech'inhä lhäs Jacob näm, yik tä inu alhoho tä ihoye. Tä 
nichäte, tatsufwelej wet hits'u lech'alo, tä ileyej wet ihäne lew'et. Wet Jacob 
ifwenho nilhokej m'ayhay. 

14Wet Labán yok: –Matche tä ahäpe elh tä olhip t'at. 

Jacob tachumlhi'pe Raquel lhäy'e Lea 

Jacob iyej t'at lewithok lew'et pajtha iwel'a tefwaji. 

15Wet tajyäme lewhäytso, Labán tahuyej wet yok: –Tetshan, tej tä ahäpe owakla, 
mat t'uhawetej chik akaha ihi t'at chik letachumlhi n'oho. Tä mälhyejtso, 
¿chihätefwaj akaha chik let'alh n'oye tä letachumlhi? 

16Wet iche p'ante täkwfwas leles tsinhay, elh tä thaläkw lhey Lea wet lech'inhä 
lhey Raquel. 

17Wet Lea tatey isis, mat Raquel imälhewek t'isan tä lhäy'e lhip tä isilataj. 

18Wet tä Jacob ihumin Raquel, lham nichulho lewithok Labán wet yok: –Chik 
lew'enla n'oho äse Raquel, otchumhilhila amho siete nekchämis. 

19Wet Labán yok: –Is t'at. Tä mälhyejtso, is chik lhet kana, ow'enlat amho, tsi tek 
ot'uhläk ow'enho hin'o chik w'enha lhamej. 

20Tä mälhyejtso, Jacob tachumlhi'pe Raquel siete nekchämis. Mat mälhyej chik 
nipitaja ifwalas, tsi wuj tä ihumin Raquel. 

21Wet tä tajyäme p'ante nekchämistso, Jacob tahuyej Labán wet yok: –W'en n'oho 
atsinha yämthilek oiyej, tsi w'awulho t'at nekchämis tä laha tä otchumlhi'pe. 

22Tä mälhyejtso, Labán t'äne nilhokej lew'etfwas yämthilek iwo lakäjyaja'pe 
lhäse tä tawhayey. 

23Matkat tä honatsi Labán ihäne Jacob häp lhäse elh tä thaläkw tä lhey Lea wet 
imäynej. 

24Wet äp hiw'enho lhäse häp lakawo'tsinha tä lhey Zilpa yämthilek yen lakawoya. 

25Tä nech'e fwala Jacob ihanej tä häpkhit'a Raquel tä lham imäyej, mat imäyej 
Lea. Tä mälhyejtso, tahuyej Labán wet yok: –¿Atsi m'ak tä lewoyej n'oye? Tsi 
olham otchumlhi'pe Raquel, häpkhit'a Lea. ¿Chipte tä let'akan n'oyej? 

26Labán nichulho Jacob wet yok: –Olhamel tä oihi honhatna okeyhit'a chik olhäse 
tä nithaläkwa ichunlä lechita tä iwo lech'efwaya. 

27Olham oyok, hämit t'at semanana tä lhen akäjyaja tä lhen hach'efwaya Lea. Wet 
chik tajyäme täjtso, nech'e äp ow'enla amho Raquel, chik äp letachumlhi'pe iyhäj 
siete nekchämis. 

28Tä mälhyejtso, Jacob iwoye t'at. Wet tä tajyäme semana tä iwo lakäjyaja'pe tä 
tawhayey, nech'e Labán hiw'enho lhäse tä nithaläkwa tä häpe Raquel, yämthilek 
häte yen ch'efwaya. 

29Wet äp hiw'enho Raquel häp lakawo'tsinha tä lhey Bilja yämthilek yen 
lakawoya. 

30Wet Jacob imäyej Raquel wet wuj tä ihumin, inu'pe Lea. Wet äp tachumlhi'pe 
siete nekchämis. 

Jacob leles tä ihihlä Lea 

31Tä Lhawuk hiw'en tä Jacob nhumina Lea, yen häpeya atsinha tä iwo lelesa, mat 
Raquel sufwnaj t'at. 

32Wet hich'otshan Lea, wet iwo lhäsa, wet yok: –Lhawuk hip'altsenn'o tä 
ofwitajayaj ihi, wet tamenej tä athana och'efwa ihuminhilatn'o. Wet häp tä yen 
lheya Rubén, tä yiwitej n'olhämet tä yok, Hiw'en ofwitajayaj. 

33Tä tajyäme täjtso, yachajo tä Lea iwo lhäsa. Wet yen lheya Simeón, tsi yok: –
Lhawuk iläte t'at lhämtes och'efwa tä y'ulhann'o, wet häp tä tamenej tä hiw'en 
n'oho elh olhäs. Häp n'olhey Simeón yiwitej n'olhämet tä yok, Iläte. 

34Wet äp yachajo tä iwo lhäsa Lea, wet yok: –Athana nemla koyhyaj chik och'efwa 
lhaip'ajtit n'oyej, tsi nech'e tres leles tä ihi n'ohlä. Wet häp tä yen lheya Leví, tä 
yiwitej n'olhämet tä yok, Õhp'ajtej. 

35Tä paj yachajo tä iwo lhäsa Lea, wet yok: –Athana owunthila Lhawuk. Wet häp 
tä yen lheya Judá, tä yiwitej n'olhämet tä yok, Owunit. Wet nech'e tajlhama leles. 

Gén 30 

Jacob leles tä ihihlä Bilja 

1Tä Raquel hiw'en tä laj lelesahlä Jacob, nech'e y'äytene lechita Lea. Wet tahuyej 
Jacob wet yok: –¡Wo olesa! ¡Chik kawoya olesa, is chik oy'il! 

2Tä Jacob iläte lech'efwa tä iwoyetso, wuj tä lewäk ihi wet yok: –¿Hä olham tä 
ohanej owoyneje yämthilek owo alesa, tä Dios niwoya alesa? 

3Raquel nichulho Jacob wet yok: –Tä mälhyejtso, chuma okawo Bilja wet lemäyej. 
Wet chik lham iwohla lelesa, hätehlat iwoyek olham t'at chik owo olesa. 

4Wet Raquel hiw'enho lech'efwa Jacob häp lakawo'tsinha Bilja wet yen 
ch'efwaya. 

5Wet tä Bilja iwo lhäsa, 

6Raquel yok: –Han'äfwajna lheyla Dan, häp tä Dios iwoyej n'oye m'ak tä is alhoho 
wet nichulho ot'alhyaj wet hiw'en n'oho olhäs. Häp n'olhey Dan yiwitej n'olhämet 
tä yok, Iwoye m'ak tä is alhoho. 

7Tä paj Bilja yachajo tä iwo lhäsa. 

8Wet Raquel yok: –Han'äfwajna lheyla Neftalí, tsi wuj tä ottayhlä ochita wet 
okalhi. Häp n'olhey Neftalí yiwitej n'olhämet tä yok, Ottayhlä. 

Jacob leles tä ihihlä Zilpa 

9Tä Lea hiw'en tä nem iwo lhäsa, hiw'enho lech'efwa Jacob häp lham 
lakawo'tsinha tä lhey Zilpa yämthilek Jacob yen ch'efwaya. 

10Wet tä Zilpa iwo lhäsa, 

11Lea yok: –¡Wuj tä is! Tä mälhyejtso, yen lheya han'äfwaj Gad. N'olhämet Gad 
häp tä yok, Wuj tä is. 

12Tä paj yachajo tä iwo lhäsa häp Zilpa. 

13Wet Lea yok: –¡Wuj tä okäjlhi! Atsinhay yenla n'oye elh tä lakäjyaj ihi. Tä 
mälhyejtso, yen lheya Aser häp han'äfwaj. N'olhämet Aser yok, Okäjlhi. 

Jacob leles iyhäj tä ihihlä Lea 

14Tä tajyäme p'ante nekchämis, wet Rubén thaläkw t'at, wet fwala elh p'ante 
lham yik tä ihoye n'okäsw'et. Wet fwalatso lhamel ilanhi trigo tä wak'alh. Wet tä 
lham ilunche t'at yachuyaj, hiw'en p'ante lhay tä lhey mandrágoras wet ichäje 
lako Lea. Tä Raquel hiw'en lhaytso tä iyej lechita, wet tahuyej tä yok: –Woye tä 
owoye, w'en n'oho iyhäj häp mandrágoras tä äs ichäj ame. 

15Matkat lechita Lea nichulho wet yok: –¿Hä let'ayhtejen tä leso n'oyej och'efwa? 
¡Wet äp let'uhläk leso n'oyej mandrágoras tä olhäs ichäj n'oye! Raquel yok: –
Honatsina is chik Jacob imä amej, wet lahahla äs kamandrágoras chik lew'en 
n'oho. 

16Wet tä honaj p'ante, näm Jacob tä tälhe yachuyajw'et. Wet Lea yistejlä wet 
tahuyej tä yok: –Honatsina lemähla n'oyej, tsi pajche owo lahaya tä otcheyjän 
amej. Och'inhä t'alhe olhäs kamandrágoras tä yen lahaya chik lemähla n'oyej 
honatsina. Tä mälhyejtso, Jacob imäyej Lea 

17wet hich'otshan, wet tä paj iwo lhäsa. Wet nech'e cinco leles tä nilhokej, tsi Dios 
nichulho t'alhyaj. 

18Tä mälhyejtso, Lea yok: –Han'äfwajna lheyla Isacar, häp tä Dios iwo otw'ayhata 
tä ow'enhohte okawo häp och'efwa. Häp n'olhey Isacar yiwitej n'olhämet tä yok, 
Iwo otw'ayhata. 

19Tä paj Lea yachajo tä iwo lhäsahlä Jacob. 

20Wet yok: –Wuj tä isilataj otw'ayhat tä Dios hiw'en n'oho. Athana och'efwa 
nemla yenn'o w'et m'ayeka, tsi nech'e iche seis oles tä ihihlä. Tä mälhyejtso, 
han'äfwajna lheyla Zabulón. Häp n'olhey Zabulón yiwitej n'olhämet tä yok, Nem 
yen w'et m'ayeka. 

21Tä ilepese Lea yachajo tä iwo lhäsa, wet nech'e atsinha, wet yen lheya Dina. 

Raquel iwo lhäsa 

22Dios yen tichunhayaja Raquel, wet nichulho t'alhyaj wet nech'e hich'otshan. 

23Wet iwo lhäsa, wet yok: –Dios iso n'oyej on'äfwlhi tä laj olesa. 

24Is chik äp y'isej elh olhäs. Tä mälhyejtso, yen lheya José häp lhäs. Häp n'olhey 
José yiwitej n'olhämet tä yok, Is chik äp y'isej. 

Labán lhäy'e Jacob iti lhamejen t'akanyajay 

25Tä tajyäme ifwalas iyhäj p'ante tä Raquel iwo lhäsa, Jacob tahuyej Labán wet 
yok: –Ch'anlha n'oye yämthilek oyäple oka honhat. 

26Lehanej t'at tä wuj tä otchumlhi amho. Athana w'en n'oho och'efwas lhäy'e oles, 
tsi häpe t'at tä okaha, wet ch'anlha n'oye tä oyik. 

27Mat Labán nichulho Jacob wet yok: –Woye tä owoye, yej lhek n'ohlä. Ontäfwelej 
t'at tä am t'at tä ois amej tä Dios takäpfway n'oye. 

28Fwel n'oho, ¿chihätefwaj laha tä lewatläk owo lahaya amej achumet chik 
letachumlhi n'oho? 

29Wet nech'e Jacob yok: –Am lehanej t'at ochumyaj tä otchumlhi amho tä 
ot'uyehen aläy. 

30Wet aläyte niwuja tä onäm kana, athana lhäy'e lhip tä wujpey, tsi tälhe tä onäm 
ame Owuk Dios takäpfway ame. Mat nichäte lewhäy athana chik otchumlhi 
yämthilek nech'e häpe och'efwas lhäy'e oles chik isej. 

31Mat Labán inityen tä yok: –Fwel n'oho, ¿chihätefwaj laha tä lewatläk owo 
lahaya amej achumet chik letachumlhi n'oho? Jacob nichulho lewithok wet yok: –
Kha, yej w'en n'oho m'akfwaj. Mat chik lewoye m'ak tä ot'alhej ame, 
otujlhahichelak ot'uye aläy. 

32Chik lewahin n'oyej, wet otiyäjihola aläy wet ow'enhatla tson'atas tä ichalas, 
lhäy'e kayla lhayis tä lefwukus ihi, lhäy'e iyhäj tä talesachehen, häpkhilek häpe 
laha ochumyaj tä otchumlhi amho. 

33Tä mälhyejtso, chik leho n'oye fwala chik häpe, lew'enla tä is alhoho m'ak tä 
owoye. Mat chik lew'enla tson'atas chik nichalasa, lhäy'e kayla lhayis chik 
newache lefwukus wok tek talesachehen chik lhayej oläy, lehanhiyeja tä isit'a 
m'ak tä owoyej ame tsi ot'etane m'ak tä alewuk. 

34Labán nichulho Jacob wet yok: –Is t'at. 

35Matkat fwalatso Labán hiw'enhat nilhokej kayla lhayis tä asnakis tä lefwukus 
tatshupichehchä, lhäy'e iyhäj tä talesachehen, lhäy'e iyhäj tä atsinhay tä lefwukus 
ihi, lhäy'e iyhäj tä talesachehen wok lefwukus ipelajiche, lhäy'e nilhokej tson'atas 
tä ichalas. Wet hiw'enho leles yämthilek t'uye, 

36wet nech'e yikchufwi leläytso, wet tres fwalas tä ihi len'äyij tä lhaitontehlä 
Jacob. Wet Jacob t'uye t'at Labán läy iyhäj. 

37Wet m'ak tä lham iwoye, yisthen hal'äy tä w'atshanhen wet yähäschehen lhipey 
yämthilek n'älchehen lhipey tä ipelaschehen. 

38Wet nech'e itihi tä tson'atas lhaihuthiwek tä iyäyej inät. 

39Wet häp tä tson'atas tä iwhäye tä inu'pe elh tä atsinha, tä iwo lelesa 
talesachehen t'at lhäy'e iyhäj tä lefwukus w'enhache lhamej. 

40Wet tä nech'e thänhäy, Jacob hiw'enhathen wet itihi tä Labán leläy tä 
talesachehen lhäy'e tä ichalas tatache. Wet tä äp iwo lelesa, talesachehen t'at wok 
ichalas. Tä mälhyejtso, Jacob lhäy'epej lhip tä wuj leläy tä iyej, wet hiw'enhat, tek 
ilhahtej Labán leläy. 

41Wet tä Jacob hiw'en tson'atas tä yätajen tä näme inät, lham tachuma hal'äy tä 
ilesayenchehen wet itihi tä itshätäy lhäthi, yämthilek tson'ataj chik häpek inu'pe 
elh iyahin. 

42Mat tä nämhen tson'atas tä ilopenhen, tek itihi hal'äy häp itshätäy lhäthi. Häp tä 
tamenej tä tson'atas tä isis wet yätajen lewuk t'at häp Jacob, wet iyhäj tä 
ilopenhen imälheyej Labán. 

43Tä mälhyejtso, Jacob häpe hin'o tä hiw'en m'ayek. Hiw'en wuj tson'atas, lhäy'e 
lakawos tä hin'ol lhäy'e tä atsinhay, lhäy'e camellos, lhäy'e asnolis. 

Gén 31 

Jacob weskatlä lewithok Labán wet yik 

1Jacob ihanch'oye tä Labán leles yopejkwe: –Jacob hiw'en m'ayek tsi tachuma 
lhajcha käywet wet lhayen lewuka. 

2Häte Jacob nitäfwelej tä Laban nemhit t'amajej. 

3Wet Lhawuk tahuyej Jacob wet yok: –Äple ajchalis kahonhat tä apuhfwas ihi. 
Olham oyikhila amche. 

4Tä mälhyejtso, tä Jacob iyej tson'atas tä hit'ekyenwethä, iwo chenekaye 
lech'efwas, Raquel lhäy'e Lea, ne'tek lhamel ihoye. Wet tä lhamel nichäte, 

5tahuyej wet yok: –Ontäfwelej tä amel ajcha nemhit t'amaj n'oyej, hätehit'a iwoye 
täjte nech'e onäme. Mat is t'at, tsi ojcha laka Dios ilehit'a n'oyej. 

6Amel lehanej tä wuj tä olhaikhajyen tä otchumhoplhi ajcha, 

7mat lham itipej n'oyej t'akanyaj wet tek hiw'awlhatchä okaha tä tisn'o. Mat Dios 
tach'anlhahiyet'a tä fwetaj iwoyej n'oye m'ak tä ni'isa. 

8Tä ajcha yok, “Akahahila itshätäy tä lefwukus ihi”, wet nilhokej itshätäy 
lefwukus ihi t'at leles tä nichätchehchä. Wet äp yok, “Akahahila itshätäy tä 
lefwukus tatshupichehchä”, wet äp nilhokej itshätäy lefwukus tatshupichehchä 
leles tä nichätchehchä. 

9Mälhyejtso tä Dios isoyej leläy ajcha wet hiw'en n'oho. 

10“Ichehte ifwala tä ot'uye t'at itshätäy wet ofwilhek ihi. Ow'en tä itshätäy tä 
inukwe'pe iyhäj tä atsinhay, häpehen lhamel tä lefwukus w'enhache lhamej 
lhäy'e iyhäj tä talesachehen. 

11Wet ofwilhektso häte oläte Dios laka ángel tä t'än n'oye tä yok, ¡Jacob! Wet 
onchulho tä oyok, Oikana. 

12Wet nech'e ángel yok, Lhek yahin, lew'en kayla lhayis tä lefwukus w'enhache 
lhamej lhäy'e iyhäj tä talesachehen tä inukwe'pe iyhäj tä atsinhay. Olham tä 
owoynejek täjtso, tsi ow'en tä Labán iti amej t'akanyaj. 

13Ohäpe Dioste lhain'älit amej tä lhehi Betel, täjte lhen amajcheta tunte wet 
let'unhatche ämet tä lewoyej n'oye.Athana awaklhat, mäch'oye honhatna, äple 
honhatte lechäthihchä.” 

14Tä Raquel lhäy'e Lea iläte Jacob tä iwoyetso, wet lhamel nichulho wet yok: –
Nemhit iche m'ak chik ojcha käywet lhip chik lewukla olhamel. 

15Tajlhama tä yen n'oyehen atsinhay chik w'enha lhamejen, wet iwom n'ohen, 
wet lham t'at tä iwo kotsayej olhamel oha tä lew'enho yämthilek ohäpehen 
hach'efwas. 

16Mat olhamel ow'en t'at tä matche tä Dios isoyej lakäywet häp olhamel ojcha, 
wet nech'e olewuhuy t'at lhäy'e lhales. Tä mälhyejtso, woye t'at m'ak tä Dios 
ifwel amho. 

17-18Wet Jacob lhaiwaklhat tä yäple lajcha Isaac tä ihi honhat tä Canaán. Itiche'pe 
lech'efwas häp lew'utey camellos, lhäy'e leles, wet ichäj nilhokej m'ak tä iyej, häp 
itshätäy tä häpe lakaha tä tachumlhi tä ihi Padán-aram, wet yikhen. 

19Wet Labán pajche yik tä ihoye lhip tä leläy ihi yämthilek yisetchehen tson'atas 
lew'ole. Wet tä Raquel hiw'en tä newa katsi lajcha, t'etane lecheyälis tä yen 
lhamel laka dios lhayisa. 

20Mälhyej p'antetso tä Jacob iwo t'akanyajayej häp Labán wet ifwenhihot'a tä 
yikch'oye. 

21Tä yik, ichäj nilhokej lakäywet tä iyej. Wet tä nichäte p'ante tewokitaj tä 
Éufrates, yistho wet tumej lhip elh, wet tujlhache len'äyij pajtha nichäte chenhas 
tä Galaad. 

Labán ihän Jacob 

22Tä tajyäme p'ante tres ifwalas, wet Labán ihanch'oye tä Jacob yik. 

23Tä mälhyejtso, t'äne iyhäj tä lew'etfwas wet lhamel ihän Jacob. Wet tä siete 
ifwalas nech'e ifwit tä ihi chenhas tä Galaad. 

24Matkat honatsitso Labán lefwilhek ihihlä Dios tä lhain'ältej wet yok: –Ch'ahuye 
olhämet. Yej woyejela ämet chik ni'isa häp Jacob. 

25Jacob iwo ayej kasthaweta tä nichäte chenhas tä Galaad. Wet tä Labán ifwit, 
lhäy'e iyhäj tä yikche, lhamel häte iwo lakasthawetahi honhattso. 

26Wet Labán ihoye Jacob wet tahuyej tä yok: –¿Atsi m'ak tä lewoyej n'oye? 
¿Chipte tä leti n'oyej akanyaj wet äp lechäj oles tsinhay, hätet iwoyek 
n'okwenkay tä õ'tälhte n'oka'tshayaj, 

27wet lefwenhit'a n'oho tä lenekhen? Chik lefwenhin'aj n'oho, owohin'aj okäjyaja 
tä owo tsilheka amejen. Ihichen'aj iyhäj tä tachuma músicas, arpas lhäy'e 
n'opumis. 

28Nits'ilakhiyet oles tsinhay chik lewahin n'oyej chik ots'uhen lech'alos, lhäy'e 
ochetsos. ¡Alhen häpeya hin'o tä ni'isa tä lewoynejetso m'ak tä lewoye! 

29Ohanej owoyneje chik owo m'aka amejen nilhokej amel. Mat honatsimattso 
tahuy n'oyej ajcha laka Dios wet yok, “Ch'ahuye olhämet. Yej woyejela ämet chik 
ni'isa häp Jacob.” 

30“Wet olham ohanej tä wuj tä letichune ajcha lew'et wet häp tä tamenej tä lhek, 
¿mat chipte tä let'etane oka dios lhayis?” 

31Jacob nichulho Labán wet yok: –M'ak tä tamenej tä n'am fwel amho tä onek, 
häp tä onowayhläk leso n'oyej ales tsinhay. 

32Mat häp aka dios lhayis tä lhäme, chik iche elh olhamel tä oikana tä iskat 
lhamel, is chik õ'län. Tä lhehi tä lhaw'etfwas tatache, mäh ukwe m'ak tä alewuk, 
wet chik lelhoke chäj. Jacob ihanhiyejt'a tä lech'efwa Raquel tä t'etane lajcha laka 
dios lhayis wet ichäj tä yik. 

33Tä mälhyejtso, Labán tiyäjchufwi Jacob lewukwe tä tsänt'äj, tä ileyej tiyäjchufwi 
Lea lewukwe lhäy'e lakawos tsinhay lewukwe, mat nilhokhiyet'a laka dios lhayis. 
Tä inuphä, nech'e tiyäjchufwi Raquel lewukwe. 

34Mat Raquel iskat lajcha laka dios lhayis, y'uytho lehowet tä itipejpe camello wet 
nech'e lham tatayphä'pe. Wet Labán ifwiläjiche m'ayhay tä t'ukwe laka dios 
lhayis, mat hiw'enhit'a. 

35Wet nech'e Raquel yok: –Ijcha, yej afwitsaj tä n'am nephä tä ottayphä, häp tä 
w'oyis tä in'oyej. Tä mälhyejtso, Labán tek nilhoke laka dios lhayis tä fwetaj 
t'ukwe. 

36Wet Jacob wuj tä tawäkwäylhi, wet tahuyej Labán wet yok: –¿Atsi m'ak tä ni'isa 
tä owoye? ¿Atsi och'isukyaj tä häpe tä tamenej tä alekhajyen tä lehänn'o? 

37¿Hä pajchen'e letetshan nilhokej oka m'ayhay? ¿Hä iche m'ak tä tälhe haw'et tä 
iyej oka m'ayhay tä lelhoke? Chik lelhoken'e, ¡tihi tä tatache häp wichi tä nek 
amche lhäy'e wichi tä in'oyej, wet kalelhäjila elh tä matche lhämet, am wok 
olham! 

38Tichunche, veinte nekchämis tä otchumlhi amho wet nehichet elh aläy chik 
leles y'inhiche, tson'atas lhäy'e kayla lhayis, wet ihichet'a ifwalak otufw elh aläy 
tä asnak. 

39Wet otilhäjit'a ame tson'ataj wok kayla tä t'owalhaj länek, mat olham t'at tä 
owo lahaya. Tä ifwala wok tä honatsi, chik etantses t'etane elh itshätäy, am let'alh 
n'oye'pe yämthilek owo lahaya. 

40Tä ifwala nahayoj ilänn'o, tä honatsi fwiy'et ilänn'o wet omähit'a. 

41Veinte nekchämis tä oi'amej, wet catorce nekchämis tä otchumlhi'pe ales 
tsinhay, wet äp seis nekchämis tä otchumlhi yämthilek okalhi aläy tä okaha. Mat 
tek lew'awlhatchä akaha tä letisn'o. 

42Mat oisej tä in'oyej Abraham laka Dios tä ojcha Isaac n'okwiyej. Chik 
nimälhyayejtso, niwohit m'ak chik lew'en n'oho tä lechenn'o. Mat Dios hiw'en 
ofwitajayaj, lhäy'e ochumyaj tä owoye, häp tä n'äyejmat amho m'ak tä let'uhläk 
lewoyej n'oye. 

Jacob lhäy'e Labán iwoyej lhamehen lhämet tä hit'unhatche 

43Labán nichulho Jacob wet yok: –Atsinhay, oles tsinhay t'at, wet leles ochetsos 
t'at, wet tson'atas oläy t'at. Nilhokej m'ak tä atey hiw'en olewuk t'at. Mat 
ohanhiyejt'a m'ak chik owoyeje lhamel. 

44Tä mälhyejtso huwa, n'awoyej n'amehen lhalhämet tä y'at'unhatche n'amejen, 
am lhäy'e olham, häpkhilek y'enpej lhatichunhayaja. 

45Wet Jacob tachuma tunte wet ikasthayen. 

46Wet tahuyej wichi tä iyej wet yok: –Is chik amel leskonwek iyhäj tuntey. Wet 
lhamel iwoye, iskonwek tuntey, wet tä paj wet t'ekhen tä iwhäye. 

47Wet Labán iwo lheya honhattso tä lham Arameo lhämet yok, Jegar Sahaduta. 
Wet Jacob iwo lheya tä lham lhämet yok, Galaad. N'olhämtesna yok, M'ak tä 
oskonwek yämlek oyen tichunhayaja. 

48Wet nech'e Labán tahuyej Jacob wet yok: –Ifwalana tuntey tä n'oskonekna häp 
tä itichunyen n'amchehen lhalhämet tä y'awoyej n'amehen. Häp tä tamenej tä 
õyen lheya Galaad häp honhattso. 

49Häte õyen lhey elha Mispa tä yiwitej n'olhämet tä yok, N'oyahnhayajw'et. Tsi 
Labán yok: –Is chik Dios t'at tä iyahin n'ohen chik nemla olhaiw'enhen. 

50Chik ka'amajayej oles tsinhay, wok lhenla hach'efwasa atsinhay iyhäj, tejlak 
newache elh chik iyahin n'amel, mat Diosla t'at chik n'aiw'en. 

51Wet Labán äp yok: –Lhek yahinya tunteyna tä õ'skonwek, lhäy'e tunte tä am 
lekasthayen. 

52Lhamelna häp tä itichunyenla n'amchehen tä ihichet'ala ifwalak y'awoyej 
n'amehen m'ak chik ni'isa wet tamenhiyejak y'anu w'echehi täja. 

53Is chik achäti Abraham laka Dios lhäy'e olham ochäti Nacor laka dios, häp tä 
n'aikalelhthen. Tä mälhyejtso, Jacob hit'unhatche lhämet tä iwoyeje Labán, wet 
iwo lheya Dios tä lajcha Isaac n'okwiyej. 

54Wet nech'e Jacob ilänhen itshätäy tä yen n'okhayajayej Dios tä lhamel i'pe 
chenaj, wet t'äne wichi tä iyej yämthilek t'ekhen. Wet honatsitso lhamel i'pe 
chenaj. 

55Tä nech'e fwamlafwaj Labán nephä wet hits'uhen lechetsos ch'alos, lhäy'e leles 
tsinhay. Tä ileyej, wet takäpfwaye. Wet nech'e iwo tsilhekayej wet yäple laka 
honhat. 

Gén 32 

Jacob ichene lhämet Esaú 

1Jacob tujlhache len'äyij wet iche p'ante Dios laka ángeles tä lhaichutyenej. 

2Tä Jacob hiw'en, wet yok: –¡Dios kasthawet täja! Wet häp tä tamenej tä yen 
lheya honhattso Mahanaim tä yok, N'okasthawetes. 

3Wet Jacob ichunkat lahilä lakachenhay tä ichene lechila Esaú tä ihi Seír tä häpe 
honhat tä Edom. Iwo silätaye lechila tä lham nichäthiyela. 

4Wet lhämet yokwe: –Fwenhola ochila olhämetna tä oyok, “Ohoyehte Labán 
lew'et, wet pitaj lewhäy tä oiyej t'at pajtha onchäte nekchämna. 

5Wet ow'en w'asetas, asnolis, tson'atas, kayla lhayis, lhäy'e okawos tä hin'ol 
lhäy'e tä atsinhay.” Häp täjtso olhämet tä ochene owuk Esaú tä ot'uhläk ihumin at 
n'ohlä tä otpile. 

6Wet Jacob kachenhay iwoye, wet tä tapile p'ante Jacob, wet ifwenho tä yok: –
Olhamel ohoye naji achila Esaú wet ofwenho ämet tä lene'tenaj chik ofwenho. 
Wet tä lham ilät n'oyehen, nek t'at, lhäy'e cuatrocientos hin'ol tä nekche, tä iho 
ahilä. 

7Tä Jacob iläte lakachenhay lhämet, wuj tä noway wet lelhakli ihi. Tä mälhyejtso, 
hiw'enhathen laka wichi tä iyej, lhäy'e tson'atas, kayla lhayis, w'asetas, camellos. 

8Tsi letichunhayaj yok, “Chik Esaú nahayej tä inuye iyhäj tä ow'enhat, wet iyhäj 
ihanhiyeja iwoyneje chik yikhen.” 

9Tä ileyej tä iwaklhat täjtso, nech'e iwo let'alhyaja wet yok: –Iwuk tä ochäti 
Abraham laka Dios wet ojcha Isaac laka Dios, tä am lene'tek otpile oka honhat 
lhäy'e wichi tä häpehen oiyhäj, wet äp lefwel n'oho tä le'isyenlan'o alhoho. 

10Mat ot'uhawethiyejt'a tä lewoyej n'oye hap'altsenyaj lhäy'e tä kaleya n'oyej. Tä 
olham oyisthohte tewok Jordánna, niwohihtet m'ak chik ochäj, tajlhamat otsut. 
Mat athana wuj m'ak tä ow'en. 

11Olhaip'altsen ame, ¡fwayhat n'oyej ochila Esaú! Onowayek ilänn'o wet itan'iset 
n'oyej ow'et lheley. 

12Mat lefwelte n'oho tä le'isyenlan'o alhoho, wet wujla'pe oles, hätehlat iwoye 
holo tä iwhäye tewok tä nehit katsik ihanej chik iwo t'ufwahtesa. 

Jacob ichene t'awayhtes Esaú 

13Wet honatsitso Jacob ihi t'at lhiptso, wet iwaklhat m'ayhay tä t'uhläk yen 
t'awayhata lechila Esaú: 

14doscientos kayla lhayis wet veinte iyhäj tä asnakis, doscientos tson'atas wet 
veinte iyhäj tä asnakis, 

15wet treinta camellos tä atsinhay wet äp iwo lelesa mat õhp'ajtej t'at leles, wet 
cuarenta w'asetas wet diez asnakis, wet veinte asnolis wet diez iyhäj tä asnakis. 

16Wet nech'e hiw'enhomche lakawos häp itshätäyna tä hiw'enhathen, wet 
tahuyej lhamel wet yok: –Achunay, mat tä lhekhen yej p'ak amejen tä lhekchufwi 
itshätäy tä lhokwes. 

17Wet äp tahuyej elh tä ichun wet yok: –Chik lechutej ochila Esaú, wet chik 
tay'ätshan ame wet yok, “¿Atsi hin'o tä awuk, wet chi lehohi, wet atsi tä leläy 
itshätäy tä lhokwes?”, 

18chulhola olak, “Iwuk Esaú, häp itshätäyna lewuk akawo Jacob, mat ichen ame tä 
yen awayhata. Wet lham nek t'at, nekche olhamel on'äyij tä nek.” 

19Wet häpe t'at lhämettso tä ifwenho häp nilhokej lakawos iyhäj tä yokwes leläy. 
Yok: –Häte amel chik lechutayej ochila Esaú, woynejelatso ämet chik letahuyej, 

20olak, “Akawo Jacob nekche t'at olhamel on'äyij.” Tsi Jacob letichunhayaj yok, 
“Chik hiw'enla t'awayhtes tä ochunkattshi, ilehiyeja tä fwitsaj n'oye wet nech'e 
ohohiyela. Elat tachumlat n'ohlä chik mälhyejtso.” 

21Wet häp tä ichunkattshi tä ichen itshätäy tä yen t'awayhata lechila Esaú. Mat 
lham ihi t'at lakasthawet honatsitso. 

Jacob täkleyejlhi ángel 

22Honatsitso Jacob nephä wet tachuma lech'efwas lhäy'e lakawos tsinhay, lhäy'e 
leles tä ihi once, wet yisthaynho tewok tä lhey Jabok 

23wet itumtej ufwey, lhäy'e nilhokej m'ak tä iyej. 

24Wet lham imälhehi ayej lakasthawet tä ts'ilak lhamej. Wet iche hin'o tä ihoye 
wet täkleyejlhi yäk ifwala n'änlä. 

25Wet tä hin'otso hiw'en tä nikalhahi, wet y'ajej takwey lewej lhile, wet tä Jacob 
täkleyejlhi, lewej lhile inutshi. 

26Wet hin'otso tahuyej wet yok: –Le n'oyej, ifwala t'at. Mat Jacob yok: –Chik 
kaw'ena n'oho akäpfwayaj tä is, olehit'a amej. 

27Hin'otso tay'ätshane Jacob wet yok: –¿Chiwoye ey? Jacob nichulho wet yok: –
Olhey Jacob. 

28Wet hin'otso yok: –Tälhe athana nemla ey Jacob, mat nech'e eyla Israel. Tsi 
letäkleyej Dios lhäy'e hin'ol wet lekalhi t'at. 

29Wet Jacob äp yok: –Athana häte am fwel n'oho, ¿chiwoye ey? Mat hin'otso 
nichulho Jacob wet yok: –¿Chipte tä let'uhläk lehanej olhey? Wet nech'e hin'otso 
takäpfwayeje m'ak tä is. 

30Wet Jacob yen lheya lhiptso Penuel tä yok, Dios Te'pe. Tsi Jacob yok: –Ow'en 
Dios tate'pe, mat kamaj oläy. 

31Wet nech'e noj t'at honatsi wet Jacob yikch'oye Penuel. Wet iwo tesa tä ifwala 
inuphä, mat nech'e tshutej t'at tä yik tsi lewej lhile tach'ijiyhi. 

32Wet häp tä tamenej tä Israel lhayis yäk häp ifwalasna lhamel tufwit'a itshäwet 
lheche t'isan pes tä ihi lewej lhile. Tsi Jacob häp p'ante tä Dios y'aj lhiptso. 

Gén 33 

Jacob lhäy'e Esaú nichutwek wet lha'isyenwek 

1Tä Jacob hiw'enlä Esaú tä näm, lhäy'e cuatrocientos hin'ol tä nekche, lham 
hiw'enhathen leles, hiw'enhatej iyhäj Lea, wet hiw'enhatej iyhäj Raquel, wet 
hiw'enhatej iyhäj lakawos tsinhay. 

2Wet m'ak tä iwoye, itumtejlä wichi tä nämhen häp lakawos tsinhay lhäy'e leles, 
wet nech'e Lea lhäy'e leles iw'echehi, wet Raquel lhäy'e lhäs José iw'echehi Lea. 

3Wet nech'e Jacob ichunlä lhamel, wet tä yik t'upeypej katsi, nephäpej, wet äp 
yikpej. Mälhyej'attso tä iwoye yäk siete veces tä iwoynejepejtso, pajtha tott'aye 
t'at lechila Esaú. 

4Wet tä lechila hiw'enlä, inu alhoho tä ihohlä lech'inij. Tä nichäte, tatsufwelej wet 
hits'u lech'alo, wet nech'e lhamel tafwchehchä. 

5Wet Esaú iyahin atsinhay lhäy'e Jacob leles wet yok: –¿Atsi tä häpe tähestsi? 
Jacob nichulho wet yok: –Lhamel häpehen oles tä Dios hiw'en n'oho tä akawon'o. 

6Wet nech'e Jacob lakawos tsinhay lhäy'e leles lhamel ihoye Esaú wet t'upeyhchä 
pajtha letachol taji honhat. 

7Wet nech'e äp Lea lhäy'e leles lhamel ihoye wet n'okwiyej. Tä lepes Raquel 
lhäy'e lhäs José lhamtej n'okwiyej. Nilhokej lhamel t'upeyhchä pajtha letachol taji 
honhat. 

8Wet Esaú tay'ätshane Jacob wet yok: –¿Atsi m'ak tä lewoyeje itshätäy tä 
onchutejen tä õyokwes? Jacob nichulho wet yok: –Häp tä ot'uhläk okäjyenejlhi 
owuk tä onäme. 

9Esaú yok: –Ipuhfwa, kha, naya t'at m'ak tä in'oyej. Amajej t'at m'ak tä alewuk. 

10Mat Jacob yok: –Kha. Woye tä owoye, chik matche tä akäjlhi n'oyej tä onäm 
ame, chum'atlä m'ak tä oyen awayhata. Tsi tä ow'en ate'pe, hätet iwoye Dios 
te'pe tä ow'en, tsi letachum n'ohlä tä onäm. 

11Olhaip'altsen ame, chumlä awayhat tä ohän amena. Tsi Dios yenn'o häpeya 
hin'o tä wuj lakäywet wet niwohit m'ak chik tatäy n'oyej. Wet tä Jacob inityenej 
lechila Esaú, tä lepese tachum'atlä m'ak tä lech'inij hiw'enho. 

Esaú yäple lew'et wet Jacob ihoye lhip elh 

12Wet Esaú äp yok: –Mäh n'ekhen, olham ochun ahilä. 

13Mat Jacob nichulho lechila wet yok: –Ipuhfwa tä ohumnek, lehanej t'at tä oles 
tek takhajayhen, wet äp wuj tä oyen lhakliya tson'atas lhäy'e w'asetas lhäy'e 
leles. Chik n'am p'altsen wet oyikchufwi ifwala imälhewek, y'inhiyejena t'elak. 

14Is t'at chik lechun n'ohlä. Olham oyik t'at mat oläfwenhit'a tä oyik. Ochunkattshi 
itshätäy wet oyikche oles, wet oaifwitla chik lhehi Seír. 



66 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

15Esaú yok: –Is t'at. Mat is chik on'äy amej iyhäj hin'ol tä nek n'okwe. Mat Jacob 
nichulho lechila wet yok: –Kha, yej lhen alhakliyan'o. 

16Wet ifwalatso Esaú yäple lew'et Seír, 

17mat Jacob tatshupiye lhip tä lhey Sukot. Tä nichäte, yenlhi lewukwe tä ihi wet 
äp yenlhi leläy huplawtes. Wet häp tä tamenej tä õyen lheya honhattso Sukot tä 
yok, Huplawtes. 

Jacob nichäte Sikem 

18Tä Jacob tapile p'ante Canaán tä tälhe Padán-aram, newache lewit'äyhyaj chik 
häpe. Wet iwo p'ante lew'etahi honhat lhip tä tatayhlä hupuy tä Sikem. 

19Tä paj p'ante, ichäj honhat lhiptso tä lewuk Hamor leles tä häpehen hin'o tä 
lhey Sikem lepuhfwas. Wet laha tä itihi cien monedas. 

20Wet yenlhi laka altar, wet yen lheya “Dios häpe Israel lhayis laka Dios.” 

Gén 34 

Sikem hip'ajtitchä Jacob lhäse tä lhey Dina wet imäyej 

1Häp Dina, Jacob lhäse tä ihihlä Lea, yik tä isikaye atsinha lhutshay tä ihi hupuy. 

2Wet hin'o mamse tä lhey Sikem, tä lajcha Hamor häpe Hiv lhayis kaniyat, lham 
itsoklhi Dina wet imäyej wet iwoyeje m'ak tä ni'isa. 

3Mat tä wuj tä ihumin lhutsha, häte t'uhläk atsinha itiyej lehumnhayaj. 

4Wet häp tä Sikem tahuyej lajcha wet yok: –Hoye lhutsha, is chik iwoye t'at tä 
ot'uhläk oyen ch'efwaya. 

5Jacob ihanch'oye tä Sikem iwoyeje m'ak tä ni'isa lhäse. Mat tä newache katsi 
leles, iyej t'at leläy w'asetas tä hit'ekyenwethä, häp tä tamenej tä newache 
lhämet, inihich'oye chik nämhen lhamel. 

6Wet Sikem lajcha Hamor ihoye Jacob yämthilek yämhoplhi. 

7Wet nech'e nämhen Jacob leles, wet tä lhamel iläte m'ak wit'äyna, lhäy'e lhip tä 
lhamel lewäk ihi. Tsi tä Sikem itsoklhi Jacob lhäse wet imäyej, häpe 
n'oläkwyhanyaj tä lhäy'e lhip tä ni'isa tä õ'tiyej Dios laka wichi Israel lhayis wet 
lakeyhit'a tä õ'woynejetso. 

8Mat Hamor tahuyej lhamel wet yok: –Olhäs Sikem wuj tä ihumin amel hach'inhä. 
Woye tä owoye, is chik lewahnej t'at häpkhilek iyej. 

9Wet ahäpkhihena wichi tä olhamel oiyhäj t'at, wet olhamel oihiyejawethä 
aka'tsinhay, wet amel lhehiyejawethä olhamel oka'tsinhay. 

10Yej lhekch'oye olhamel. Wet nehit katsik n'äyhiyeja amhohen m'ak at chik 
häpek let'uhläk lhenlhi tä lhehi oka honhat, yämthilek lelun'atpe wet lechäj aka 
honhates wet lhen haw'etesa. 

11Wet Sikem häte tahuyej Dina lajcha lhäy'e lechilalis wet yok: –Olhaip'altsen 
amehen, is chik lewoyaye t'at. Ow'enla amhohen m'ak at chik häpe chik let'alhej 
n'oye. 

12Onowayhiyet'ak häpe m'ak chik wuj, wok inu'pe laha tä t'uhawetej, wet oyämla 
wuj m'ak chik oyen awayhtesa. Mat ch'anlhaye lhutsha yämthilek oiyej. 

13Matkat Jacob leles yen lätyaja tä Sikem itiyej leläkwyhanyaj lhamel lech'inhä 
Dina. Wet lhamel iwoyeje lhämet tä t'akanyaj t'at häp Sikem lhäy'e lajcha wet 
yok: 

14–Olhamel okalhihit'ak ow'enho och'inhä hin'o tä n'olhijtsek newayej t'isan. Tsi 
häpe m'ak tä lhäy'e lhip tä ni'isa alhoho chik owoye täjtso. 

15Tajlhamat chik lewoye m'ak tä one'tek lewoye, wet häpkhilek olhamel 
owohiyela m'ak tä let'alhej n'oyehen. Is chik amel ahätet iwoye olhamel, wok 
oyok, is chik nilhokej hin'ol tä ihi hupuy iti lhamejen n'otetnek tä õyiset lho t'äj 
lhip. 

16Wet chik amel lewoyaye täjtso, häpkhilek lhewejwethä olhamel oka'tsinhay 
wet olhamel oihiyejawethä amel aka'tsinhay. Wet oihlat amejen wet häpkhilek 
n'ahäpe wichi tä weihalhahchä. 

17Mat chik amel kawoyaye täjtso, olhamel oyikhihena wet ochäjla och'inhä. 

18Tä Hamor lhäy'e lhäs Sikem iläte Jacob leles lhämtesna, ihuminche t'at. 

19Wet mamse Sikem yofwajkwet iwoyej lhame n'olhijtsek, tsi matche tä ihumin 
Jacob lhäse. Wet tä wichi tä häpehen Hamor iyhäj wuj tä yen hin'oya häp Sikem, 

20lham lhäy'e lajcha lhamel ihoye hupuy lepe, häp lhip tä wichi lhaihuthiwek 
yämthilek itetshan m'ayhay. Wet tahuyej wichi wet yok: 

21–Häp Jacob lhäy'e leles n'amel lhakalay'is t'at. Is chik in'amejen wet nehit katsik 
n'äyejo chik ilunpe lhaka honhat. Tsi lew'et iche t'at lhamel. Wet n'amel y'enla 
lhach'efwasa laka'tsinhay wet lhamel yenla lech'efwasa lhaka'tsinhay. 

22Mat oyok, chik y'at'uhläk n'ahäpe wichi chik weihalhahchä yämthilek lhamel 
in'amejen, is chik nilhokej hin'ol iti lhamejen n'otetnek tä õyiset lho t'äj lhip, 
mälhyej lhamel lakey. 

23Wet nilhokej m'ak tä lewuk lhamel, lhäy'e leläy, n'alewuhuy t'at. Mat is chik 
y'äm kalelhäj tä y'awoye t'at, wet lhamel ihlat n'amejen. 

24Tä wichi iläte Hamor lhäy'e lhäs Sikem lhämet, lhamel ihuminche wet yok: –Is 
t'at. Wet nilhokej hin'ol iwoyej lhamehen n'olhijtsek. 

Jacob leles yen lahaya n'oläkwyhanyaj tä õ'tiyej lech'inhä Dina 

25Tä tajyäme p'ante tres ifwalas tä hin'oltso kamaj lhailäthen tä õyisthen t'äj 
lhipey, Simeón lhäy'e Leví, häp Jacob leles tä lhamel lech'inhä Dina, lhamel 
yikhen tä ihoye hupuy wet ichäj lefwajnhates. Tä nichäte, newache hin'ok 

tatayhlä lhamel tsi kamaj äytes lhipey tä õyisthen. Wet Jacob lelestso ilänhen 
nilhokej hin'ol tä ihi hupuy. 

26Häte ilän Hamor lhäy'e lhäs Sikem, wet ichäj lech'inhä Dina tä ihi Sikem lew'et 
wet yikhen. 

27Wet nech'e nämhen iyhäj Jacob leles, wet itonphä nilhokej m'ak tä ihi hupuy tä 
yen lahaya n'oläkwyhanyaj tä õ'tiyej lech'inhä. 

28Ichäj tson'atas, kayla lhayis, w'asetas, asnolis, lhäy'e m'ak at chik häpe tä ihi 
hupuy lhäy'e tä i'alhoye. 

29Lhamel tachuma m'ayhay tä ichechufwi wichi lew'etes, wet ichäj atsinhay 
lhäy'e nä'tshas wet yen kwenkaya. 

30Wet Jacob tahuyej Simeón lhäy'e Leví wet yok: –Matche tä amel lewo otesahlä 
wichi. Athana wichi tä ihi honhatna, Canaán lhayis lhäy'e Ferez lhayis, n'äyihila 
n'oho. Lhaihutlawek wet inuhla n'oye, wet tä nintäkwa hin'ol tä in'oyej, ilänlan'o 
lhäy'e nilhokej ow'et lheley. 

31Mat lhamel nichulho lajcha Jacob wet yok: –¿Hä is t'at tä õ'tech'aynej atsinha tä 
kain'oyaj länek olhamel och'inhä? 

Gén 35 

Jacob yäple Betel 

1Dios tahuyej Jacob wet yok: –Mäh hoye Betel wet en haw'eta. Wet chik lhehi, 
enlhila n'oho altar, tsi ohäpe Dios tä lhain'älit amej tä lelethanlä achila Esaú. 

2Tä mälhyejtso, Jacob tahuyej lew'et lheley lhäy'e nilhokej wichi tä iyej, wet yok: 
–Wom nilhokej dios lhayis tä w'enha lhamejen tä i'amejen. Wet is chik nilhokej 
amel lenay wet alejwethä wet wo iyhäja haw'uyis. 

3N'ahoye'thahya häp Betel, wet oyenhilhila kanhi altar yämthilek owunit Dios tä 
tach'ot n'oye täjte olhakli ihi. Wet honhatpej tä onukwe lham nek n'okwe wet iwo 
ot'unfwaya. 

4Tä mälhyejtso, lhamel hiw'enho Jacob nilhokej m'ayhay tä lhamel yen laka dios 
lhayisa, lhäy'e lech'ote lheley. Wet Jacob tajänch'oye tä itichufwi hal'ätaj tä 
iwhäye Sikem. 

5Wet tä lhamel yikhen p'ante, Dios itiyej lenowayhyaj häp wichi tä lew'etes 
tott'ahomche. Wet lhamel wuj tä nowaye Jacob, wet häp tä tek ihän häp lham 
lhäy'e leles tä lhamel yikhen. 

6Wet Jacob lhäy'e nilhokej wichi tä yikche, lhamel nichäte p'ante hupuy tä lhey 
Luz, häp hupuy tä lhey elh Betel tä ihi honhat tä Canaán. 

7Wet Jacob yenlhi altar, wet nech'e yen lheya honhattso El-betel, wok oyok, Dios 
ihi Betel. Tsi Dios lhain'ältej p'ante tä ihi honhattso tä lham ilethanlä lechila Esaú. 

8Wet tä lhamel ihi p'ante, y'il atsinha tä n'okawo tä lhey Débora, häp atsinha tä 
t'uye p'ante Jacob lako Rebeca. Wet Jacob tajänch'oye lep'itsek tä ichufwi hal'ätaj 
tä iwhäye Betel. Wet yen lheya N'olhafwyhayaj Kahl'ä. 

Dios takäpfwaye Jacob 

9Tä Jacob yikch'oye p'ante Padán-aram, Dios yachajo tä lhain'ältej. Wet 
takäpfwayeje täja wet yok: 

10–Am ey Jacob, mat nemla ey täjtso. Tälhe fwalana ey t'at Israel. Wet häp tä 
mälhyejtso tä Dios iwo elha Jacob lhey wet yen lheya Israel. 

11Wet Dios äp tahuyej wet yok: –Ohäpe Dios tä lajit letumfwaya. Wo alesa, a'äm 
wujpey. Tälhila ame wichi tä w'enhache lhamej, wet ihichela niyatey tä iyej ales 
tä tatay alhoho. 

12Häp honhat tä ow'enhohte Abraham lhäy'e Isaac, häte am ow'en amho wet äp 
ow'enhihola ales tä lepes lheley. 

13Tä Dios ileyej tä yämhoplhi Jacob, wet yikch'oye. 

14Wet Jacob tachuma tunte wet ikasthayen tä itihi lhip tä Dios tahuyej. Wet 
itsäype aceite lhäy'e vino wet yen t'amajcheta. 

15Wet yen lheya lhiptso Betel, wok oyok, Dios Lew'et. 

Tä Benjamín iche p'ante, wet lako Raquel ileyej honhat 

16Tä paj p'ante lhamel yikch'oye Betel wet yikhen. Wet tä eyte nichäthiye lhip tä 
lhey Efrata mat kamaj atofwe lhimphaj, näm lewhäy tä Raquel iwo lhäsa. Mat wuj 
tä atha 

17wet lhäy'e lhip tä ni'isa. Wet atsinha tä t'uye tä iwo lhäsa tahuyej wet yok: –Yej 
nuhat amho, mat is chik a'käjejlhi äs tä nech'e iche, hin'o t'at. 

18Matkat Raquel tatäy lhimphaj wet y'il t'at. Wet lhämtes tä tajlhama häpe t'at tä 
iwo lheya lhäs wet yok: –Lhey Benoni. Häpet tä iwoyetso, wet y'il. Matkat lajcha 
Jacob yen lheya Benjamín. 

19Mälhyej p'antetso tä y'il Raquel, wet õtjänch'oye lep'itsek wet õ'tiwhäye n'äyij 
tä ihoye Efrata, häp hupuy tä athana lhey Belén. 

20Wet Jacob yenlhi tunte tä iti'pe lhip tä Raquel lep'itsek ihi yämthilek yenpej 
tichunhayaja. Wet tuntetso yäk häp fwalasna kamaj ihi t'at täjp'ante Raquel 
lep'itsek ihi. 

Rubén imäyej lajcha lech'efwa Bilja 

21Wet Israel, wok oyok, Jacob, tujlhache p'ante len'äyij pajtha tafwayej hup tä 
atojphä tä ihi Edar, wet nech'e iwo lakasthaweta. 

22Wet tä ihi p'ante lhiptso, wet lhäs Rubén imäyej lajcha lemäfwa tä lhey Bilja. 
Wet Israel ihanej täja. 

Jacob leles 
(1 Crón 2.1-2) 

Iche doce Jacob leles. 

23Häp leles tä ihihlä Lea, lhäs tä ichun lhey Rubén wet lech'inhis Simeón, Leví, 
Judá, Isacar, lhäy'e Zabulón. 

24Wet leles tä ihihlä Raquel häpe José lhäy'e Benjamín. 

25Wet leles tä ihihlä Raquel kawo'tsinha tä lhey Bilja häpe Dan lhäy'e Neftalí. 

26Wet leles tä ihihlä lech'efwa elh tä häpe Lea kawo'tsinha tä lhey Zilpa, häpe Gad 
lhäy'e Aser. Häp tähestso Jacob leles tä lham ihi p'ante Padán-aram. 

Isaac ileyej p'ante honhat 

27Jacob yik p'ante tä ihoye lajcha Isaac tä ihi Mamre, häp hupuy tä õyen lheya 
Arba wok Hebrón. Honhattso häp p'ante tä Abraham lhäy'e Isaac lew'et. 

28Isaac hiw'en p'ante ciento ochenta nekchämis, 

29lhäy'e lhip tä hich'ut. Wet ileyej honhat wet ihoye lechätilis, wet leles Esaú 
lhäy'e Jacob tajänch'oye. 

Gén 36 

Esaú leles tä nichäthihchä p'ante Canaán 

1Häp tähesna leles häp Esaú, wok oyok, Edom: 

2Esaú yen ch'efwasa atsinhay tä lew'et honhat tä Canaán. Elh lhamel lhey Ada, 
häp Het lhayis elh tä lhey Elón lhäse. Wet elh lhey Oholibama tä Aná lhäse wet 
lechäti tä häpe Hiv lhayis elh lhey Sibón. 

3Wet elh lhey Basemat tä häpe Ismael lhäse, lechila lhey Nebayot. 

4Wet Esaú lhäs tä ihihlä Ada lhey Elifaz, wet lhäs elh tä ihihlä Basemat lhey Reuel. 

5Wet Oholibama leles lheyis Jeús, Jaalam, lhäy'e Coré. Häp tähestso Esaú leles tä 
nichäthihchä p'ante Canaán. 

Esaú yen lew'eta Seír 

6Esaú yikch'oye honhat tä Canaán, lhäy'e lech'efwas, lhäy'e leles, lhäy'e nilhokej 
wichi tä iyej, lhäy'e leläy, lhäy'e nilhokej m'ak tä ikalhi tä ihi Canaán, wet yik tä 
lhaitontehlä lech'inij Jacob. 

7Tsi tä wuj lakäywet, lhäy'e lech'inij, häp tä nemhit lew'et ihi lhamel tä 
hap'akwek, wet honhat tä ihi w'awulhiyejt'a leläy tä hiw'en. 

8Häp tä tamenej tä Esaú yik wet yen w'eta honhat tä chenhas tä lhey Seír. 

Esaú leles lhäy'e lechetsos tä ihi p'ante Seír 

9Häp tähesna wichi tä tälhe p'ante Esaú, häp Edom lhayis letes, tä lhamel ihi 
p'ante lew'et häp honhat tä chenhas tä lhey Seír: 

10Iche lhäs tä ihihlä Ada tä lhey Elifaz, wet iche lhäs tä ihihlä Basemat tä lhey 
Reuel. 

11Wet Elifaz iwo lelesa wet lheyis Temán, Omar, Zefo, Gatam, lhäy'e Kenaz. 

12Wet Elifaz lech'efwa elh tä lhey Timna iwo lhäsa wet lhey Amalek. Häp tähestso 
Esaú leles tä ihihlä lech'efwa Ada. 

13Wet Esaú lhäs elh tä lhey Reuel iwo lelesa, wet lheyis Nahat, Zera, Sama, lhäy'e 
Miza. Häp tähestso leles häp Esaú tä ihihlä lech'efwa Basemat. 

14Wet Esaú leles tä ihihlä lech'efwa elh tä lhey Oholibama, lheyis Jeús, Jaalam, 
lhäy'e Coré. Oholibama häpe Aná tä lhäse, wet lechäti lhey Sibón. 

Esaú leles tä häpehen p'ante niyatey 

15Häp tähesna Esaú leles kaniyatey: Iche lhamel tä tälhe p'ante lhäs tä 
lechunkatsek tä lhey Elifaz, lhamel lheyis Temán, Omar, Zefo, Kenaz, 

16Coré, Gatam, lhäy'e Amalek. Häp tähestso Elifaz leles tä häpehen niyatey tä ihi 
p'ante honhat tä Edom. Lhamel häpehen Esaú lech'efwa Ada tä lechetsos. 

17Wet Esaú lhäs elh tä lhey Reuel leles kaniyatey lheyis Nahat, Zera, Sama, lhäy'e 
Miza. Häp tähestso Reuel leles tä häpehen niyatey tä ihi p'ante honhat tä Edom. 
Lhamel häpehen Esaú lech'efwa Basemat tä lechetsos. 

18Wet Esaú lech'efwa elh tä lhey Oholibama tä Aná lhäse, niyatey tä tälhe lham 
leles lheyis Jeús, Jaalam, lhäy'e Coré. 

19Nilhokej lhamel tä lheyis täjtso häpe Esaú, wok oyok, Edom leles t'at tä 
häpehen niyatey. 

Wichi tä tälhe hin'o p'ante lhey Seír 

20Häp wichi tä ichun p'ante tä ihi honhat tä Edom, lhamel lhey Hor lhayis wet 
letes p'ante häpe hin'o tä lhey Seír. Wet leles lheyis Lotán, Sobal, Sibón, Aná, 

21Disón, Eser, lhäy'e Disán. Häp p'ante tähestso Hor lhayis kaniyatey. 

22Wet Lotán leles lheyis Horí lhäy'e Hemam, wet Lotán lech'inhä lhey Timna. 

23Wet Sobal leles lheyis Alván, Manahat, Ebal, Sefo, lhäy'e Onán. 

24Wet Sibón leles lheyis Aja lhäy'e Aná. Wet Aná häp p'ante tä hiw'en inät lhayis 
tä ts'ifwik tä ihi ts'anis tä lham hit'ekyenwethä lajcha Sibón w'utey asnolis. 

25Aná lhäs lhey Disón, wet elh tä atsinha lhey Oholibama. 

26Wet Disón leles lheyis Hemdán, Esbán, Itrán, lhäy'e Kerán. 

27Wet Eser leles lheyis Bilján, Zaaván, lhäy'e Acán. 

28Wet Disán leles lheyis Us lhäy'e Arán. 

29Tä mälhyejtso, Hor lhayis kaniyatey häpehen p'ante Lotán, Sobal, Sibón, Aná, 

30Disón, Eser, lhäy'e Disán. Lhamel ihi p'ante honhat tä lhey Seír, wok oyok, 
Edom. 

Reyes tä ihi p'ante Edom 

31-39Häp tähesna honhat tä Edom laka niyatey tä häpe reyes tä elh icheyäjompej 
leniyatyaj tä kamaj newache p'ante Israel lhayis laka rey: Bela, häp Beor lhäs, tä 
lew'et p'ante Dinaba Jobab, häp Zera lhäs, tä lew'et p'ante Bosra Husam tä lew'et 
p'ante honhat tä lhey Temán Hadad, häp Bedad lhäs, tä lew'et p'ante Avit (Hadad 
häpe hin'o tä ikalhi p'ante letayhfwas Madián lhayis tä ihi honhat tä Moab) Samla 
tä lew'et p'ante Masreka Saúl tä lew'et p'ante Rehobot tä iwhäye tewok Ba'al-
hanán, häp Acbor lhäs Hadad tä lew'et p'ante Pau (Hadad lech'efwa lhey 
Mehetabel tä häpe Matred lhäse, wet lechäti lhey Mezaab) Häp reyesna, tä elh 
ileyej honhat wet elh tä ihän icheyäjo leniyatyaj. 

Edom lhayis tä ihiche laka honhates 

40Häp tähesna lheyis häp wichi tä tälhe letes Esaú. Iyhäjpej tä lhalepuhfwas 
lhaiw'enhat wet ihiche t'at laka honhates. Lheyis Timna, Alva, Jetet, 

41Oholibama, Ela, Pinón, 

42Kenaz, Temán, Mibsar, 

43Magdiel, lhäy'e Iram. Häp tähestso lheyis häp leles Esaú, wok oyok, Edom. Elh 
weihalhapej ihi t'at honhat tä laka honhat. Tä mälhyejtso, Esaú häpe t'at Edom 
lhayis letes. 

Gén 37 

José lhäy'e lepuhfwas 

1Jacob yen lew'eta Canaán, häp honhat tä lajcha yen p'ante lew'eta. 

2Wet häp täja m'ak tä Jacob leles iwoye. Tä José nech'e mamse p'ante tä hiw'en 
diecisiete nekchämis, lham t'uye t'at lajcha Jacob leläy, lhäy'e lechilalis tä lako 
Bilja lhäy'e Zilpa leles, häp atsinhay iyhäj tä Jacob yen ch'efwasa. Wet José 
ifwenhopej lajcha häp m'ak tä ni'isa tä lechilalis iwoye. 

3Jacob, wok oyok, Israel, lham wuj tä ihumin lhäs José, inu'pe lehumnhayaj tä 
itiyej leles iyhäj, tsi José nichätchä tä lham häpe hin'o tä hich'ut t'at. Wet häp tä 
yenhoplhi lew'uy tä wuj tä isilataj. 

4Matkat tä lechilalis hiw'en tä lajcha lhäy'e lhip tä ihumin, inu'pe lhamel, nech'e 
lhamel n'äyiho wet isit'a lhämtes tä iwoyeje. 

5Wet José lefwilhek iche wet ifwenho lechilalis. Mat tä lhamel iläte, nech'e nem 
koyhyaj tä n'äyiho lech'inij. 

6Tsi ifwenho lhamel tä yok: –Ch'ahuyay n'oye, ofwel amhohen ofwilhek. 

7Otfwilhan tä n'amel y'ehi yachuyajw'et wet y'äythomche trigo. Wet oseltejpa tä 
trigo tä olham oyäytho nephä wet takasit. Wet nech'e iyhäj tä amel lhäythomche 
lhamel lhailunkatej wet t'upechehchä wet n'okwiyej. 

8Lechilalis nichulho wet yok: –¿Hä lefwetaj ahäpkhila olhamel oka niyat wet 
ohäpkhihena akawos? Wet nem koyhyaj tä lhamel n'äyiho'pe lefwilhey lhäy'e 
lhämtes. 

9Tä paj yachajo tä lefwilhek ihi, wet ifwenho lechilalis wet yok: –Honatsimattso 
ofwilhek iche. Otfwilhanej ifwala lhäy'e iwel'a lhäy'e once katetsel tä nilhokej 
lhamel t'upechehchä wet n'okwi n'oyejpa. 

10Tä José ifwenho lefwilhektso lajcha lhäy'e lechilalis, wet lajcha ifwoneje wet 
yok: –¿Atsi m'ak tä häpe afwilhektso? ¿Hä olham lhäy'e ako lhäy'e achilalis 
olhamel ot'upechehlahchä wet on'okwihla amej p'iya? 

11Wet lechilalis itiyej t'ischenyaj häp José. Mat lajcha wuj tä yen tichunhayaja 
m'ayhay tä José yäme. 

Lechilalis ithatche chowej José 

12Fwala elh p'ante José lechilalis ihoye Sikem tä lhamel ihänch'oye hup häp lajcha 
läy. 

13Wet Jacob, wok oyok, Israel, tahuyej lhäs José wet yok: –Lehanej tä achilalis ihi 
Sikem, lhamel hit'ekyenwethä oläy. Mäh, is chik lehoye lhamel. José nichulho 
lajcha wet yok: –Is t'at, ohohiyela. 

14Israel yok: –Chik lechäte, tetshana chik isen t'at lhamel wet newache 
lewit'äyhyaj oläy, häpkhilek lefwel n'oho chik lenäm. Tä mälhyejtso, Israel ichen 
lhäs José tä tälhe honhat tä w'awulhchä tä hupuy tä lhey Hebrón ihi. Wet tä José 
nichäte p'ante Sikem, 

15weta. Mat iche hin'o tä hiw'en, wet tay'ätshane tä yok: –¿Atsi tä let'ukwe? José 
nichulho wet yok: 

16–Ot'ukwe ochilalis. ¿Hä lekalhik lefwel n'oho lhip tä lhamel ihi tä t'uye leläy? 

17Hin'otso yok: –Pajche yikhen. Olätenaj tä lhamel yok, “N'ahoye Dotán.” Tä José 
iläte, wet yik tä ihoye Dotán tä t'ukwe lechilalis. 

18Tä lhamel hiw'enlä tä tott'aye, lhamel yok: 

19–¡Lhek yahin, näm hin'o tä afwilhnhatsaj! 

20¡Mäh n'alän wet n'athatchela chowej lep'itsek wet n'olak, “T'owalhaj tä tufw”! 
¡N'ayahinak isej lefwilhey! 

21Mat tä Rubén iläte lech'inhis, lham t'uhläk ifwayhat José wet yok: –Kha, isit'ak 
y'alän. 

22Yej wo m'akayej, mat n'athatche chowej tä ihi ts'anisna. Rubén iwoynejetso 
lhämet, häp tä t'uhläk ifwayhat lech'inij José wet yachaje lajcha. 

23-24Wet tä José nichäte p'ante lechilalis, lhamel itsoklhi wet isoyej lew'uy tä 
isilataj tä lajcha lhenek. Wet lhamel ithatche José chowej tä laj inätahi, 

25tä ileyej wet t'ekhen. 

Õ'häne Egipto José 

Tä paj tä lhamel t'ekhen t'at, nech'e hiw'enlä wichi tä Ismael lhayis tä nämhen tä 
tälhe Galaad tä lhamel ilhuhyenejen camellos häp m'ayhay tä lenij akäjche tä 
ihäne Egipto. 

26Wet Judá tahuyej lepuhfwas wet yok: –Niwohit m'ak chik y'akalhik y'alän 
lhach'inij wet y'askat lep'itsek wet y'opejkwe, “Olhamenhit'a tä olän.” 

27M'ak tä is chik y'awoyeje, n'awom, n'aw'enho Ismael lhayis tä nämhen, wet 
lhamel hiw'enla n'amhohen chinaj t'äj. Isit'ak y'alän tsi lhapuhfwa t'at. Tä iyhäj 
iläte Judá lhämet, wet yok: –Is t'at atichunhayaj. Häp täjtso m'ak tä is chik 
y'awoyeje. 

28Wet Ismael lhayis, tä lhey elh Madián lhayis, tä lhamel inukwe lhip tä José 
lechilalis ihi, wet lechilalis itonphä lech'inij José tä ihi chowej wet iwom, 
hiw'enho Ismael lhayis, wet õhw'enho lhamel laha tä veinte chinaj t'äj. Wet 
Ismael lhayis ihäne José Egipto. 

29Wet tä paj Rubén fwetaj yäple chowej tä t'uhläk itonphä lech'inij José. Mat tä 
nichäte, hiw'enhit'a. Wet hich'esajche lham lew'uy tä yen tetnekayej tä lhäy'e lhip 
lelhakli lhäy'e lewäk. 

30Wet yäple lech'inhis wet yok: –¡Lhach'inij José nemhit ihi chowejmat 
y'athatche! Athana ¿atsi m'ak tä owoye? 

31Tä mälhyejtso, lhamel ilän kayla wet y'ilenej lew'oyis häp José lew'uy, 

32wet yikhen tä ichäje lajcha. Tä nichäte, wet ifwenho tä yok: –Olhamel onlhoke 
mathi täja. Tetshan chik häpe äs w'uy wok kahäpeya. 

33Jacob iyahinlhi wet yok: –¡Häpe t'at olhäs José tä lew'uy! ¡Tshäwet tä fwitsaj tä 
tufw olhäsaj José! 

34Wet Jacob hich'esajche lham lew'uy tä yen tetnekayej lelhakli tä äytaj. Wet 
taw'uyhi lew'uy tä yelaj, wet pitaj lewhäy tä yen lhafwyhayaja lhäs. 

35Wet nilhokej leles lhäy'e leles tsinhay t'uhläk tach'ote yämthilek niwujak 
lefwitajayaj ihi, mat iwohiyet'a. Yok: –Olehiyejt'a tä oyen lhafwyhayaja olhäs, 
pajla'tha oy'il wet op'akej t'at tä oihi honhat tä n'op'itseyhay lew'et. 

36Wet tä Madián lhayis nichäte Egipto, lhamel iwom José. Elh tä ichäj lhey Potifar, 
häpe Egipto kaniyat lech'otfwa wet sip'äl tä t'uye niyat lhamel laka niyat. 

Gén 38 

Judá lhäy'e Tamar 

1Ifwalastso Judá yikch'oye lepuhfwas wet yen lew'eta häp hin'o tä lhey Hira 
lew'et tä ihi hupuy tä lhey Adulam. 

2Wet Judá ihumin p'ante atsinha tä lew'et häp honhattso, tä lajcha häpe t'at 
Canaán lhayis elh tä lhey Súa. Tä mälhyejtso, Judá yen p'ante lech'efwaya. 

3Wet tä paj hich'otshan, wet iwo lhäsa wet yen lheya Er. 

4Tä paj yachajo tä iwo lhäsa wet yen lheya Onán. 

5Wet äp yachajo tä iwo lhäsa wet yen lheya Sela. Wet lhästso nichätp'antehchä tä 
ihi hupuy tä lhey Kezib. 

6Wet tä thaläkw p'ante Judá lhäs tä lechunkatsek tä lhey Er, lham iwhayen, itiyej 
atsinha tä lhey Tamar. 

7Mat Lhawuk y'ulhanej Er m'ak tä ni'isa tä iwoyepej, wet häp tä isoyej 
lew'atshancheyaj. 

8Tä Judá hiw'en tä y'il lhäs Er, wet tahuyej lhäs Onán wet yok: –Lemäyej lhan'alaj. 
En hach'efwaya wet wo alesa, häpkhilek achila tä pajche y'il leles ihihlä lech'efwa, 
mälhyej lhakey. 

9Mat Onán ihanej t'at tä leles chik ihihlä len'alaj, lhamhit'alak õyen lajchaya. Häp 
tä tamenej chik imäyej len'alaj wet chik iwoyneje atsinha, tach'anlhahiyet'ak 
m'ak tä tälho tiyäjo atsinha, mat itsäy honhate yämthilek nich'otshana wet 
newache lechila leles chik ihihlä. 

10Wet Lhawuk wuj tä nhumina m'ak tä Onán iwoye. Tä mälhyejtso, isoyej 
lew'atshancheyaj wet häte y'il. 

11Wet Judá tahuyej len'alaj Tamar wet yok: –Is chik lehoye ajcha lew'et wet ehi 
t'at, pajla'tha thaläkw olhäs elh Sela. Mat m'ak tä Judá yen tichunhayaja, 
nowayhläk lhäs Sela tan'isej lechilalis tä y'inhen. Tä mälhyejtso, Tamar yäple 
lajcha lew'et wet ihi t'at. 

12Tä paj p'ante, lham Judá lech'efwa, Súa lhäse, ileyej honhat. Wet tä paj tä noj tä 
yen tichunhayaja lech'efwa tä y'il, lham yik tä ihoye hupuy tä lhey Timnat tä 
lakawos ihi tä yisetchehen leläy tson'atas w'ole. Wet lakalay'i Hira yikche tä iwo 
t'unfwaya. 

13Wet tä Tamar ihanej tä lakachäti Judá ihoye Timnat yämthilek yisetche 
tson'atas w'ole, 

14-15lham ilanhi lew'uy tä tesa w'uy wet iwo iyhäja lew'uyis, wet iwo lep'ota tatey 
häpkhilek wichi nitäfwelayej. Wet yik tä nichäte lepe tä tiyäje hupuy tä lhey Inät 
Täkwfwas tä ihi n'äyij tä ihoye Timnat. Tamar iwoynejetso m'ak tä iwoye tsi 
ihanej tä Sela nech'e thaläkw t'at, matkat Judá itihiyejt'a yämthilek yen 

ch'efwaya. Wet tä Judá hiw'en atsinha tä tatayphä tä iwhäye n'äyij, yenek häpe 
elh atsinhay tä kain'oyaj länhay tä iwo lep'ota tatey. 

16Wet Judá ihoye, nitäfwenhiyejt'a tä häpe len'alaj, wet tahuyej tä yok: –¿Hä 
lewoyek owoyej ame m'ayek? Atsinha nichulho wet yok: –¿Atsihila m'ak chik 
lew'en n'oho chik owoye? 

17Judá yok: –Othatla ame kayla lhäsaj. Atsinha nichulho wet yok: –Is t'at, mat is 
chik len'äy n'oyej aka m'ayek, wet chik lethat n'oye kayla oyachajila ame. 

18Judá tay'ätshane atsinha wet yok: –¿Atsi m'ak tä let'uhläk on'äy amej? Atsinha 
nichulho wet yok: –N'äy n'oyej afwujhi, lhäy'e n'opätnek tä lenayhtej amho, 
lhäy'e atsut. Wet Judá hiw'enho, wet yikche atsinha, tälhe täjtso hich'otshan. 

19Wet tä tafwaytshi m'ak tä Tamar iwoye, yik wet ilanhi tateyp'ot wet yachajo tä 
taw'uyhi lew'uy tä tesa w'uy. 

20Tä paj Judá ichen lakalay'i Hira, ne'tek ihäne kayla lhäsaj häp atsinha yämthilek 
atsinha yachaje laka m'ayhay tä hin'äyej. Matkat tä Hira nichäte, nemhit hiw'en 
atsinhatso. 

21Wet tay'ätshane hin'ol tä ihi Inät Täkwfwas wet yok: –¿Chip ihi kain'oyaj länek 
tä lew'et täja, häp atsinha tä tatayphä tä iwhäye n'äyij? Hin'oltso nichulho wet 
yok: –Ihichet'a kana atsinhak kain'oyaj länek. 

22Tä mälhyejtso, yik wet yäple lakalay'i Judá. Tä nichäte, wet ifwenho tä yok: –
Ow'enhit'a atsinha. Häte oty'ätshaneje wichi tä ihi Inät Täkwfwas, wet lhamel 
yok, “Ihichet'a kana atsinhak kain'oyaj länek.” 

23Wet Judá nichulho lakalay'i wet yok: –Is t'at, is chik lhayen at lewuka oka 
m'ayhay tä iyej, häpkhilek newache hin'ok n'ailäkwethä. Tsi tek ofwech'enlhi, 
othate kayla lhäsaj wet am lhekchufwi, mat lew'enhit'a. 

24Tä tajyäme p'ante tres iwel'as, wet õ'fwenho Judá wet õyok: –Han'alaj Tamar 
yikejwethä hin'ol, wet athana hich'otshan t'at. Tä Judá iläte, ifwitsenej lhämet tä 
yok: –¡Is chik õ'tonphä wet õ'thatho itäj! 

25Matkat tä wichi itonphä tä ihi lew'et, lham ichene lhämet lakachäti Judá wet 
yok: –Lhek yahin m'ayhayna tä ochen ame. Oyenek letäfwelej t'at hin'o tä lewuk 
häp n'ofwujhina, lhäy'e n'opätnek tä õ'nayhtej lhamho, lhäy'e n'otsut. Oyok, hin'o 
tä lewuk tähesna häp tä och'otshanlä. 

26Tä Judá iyahin m'ayhay tä len'alaj ithate, nitäfwelej tä lham t'at tä lewuk. Wet 
yok: –Is alhoho m'ak tä Tamar iwoye. Olham tä ni'isa m'ak tä owoye. Tsi 
ofwech'enlhi tä n'am w'enho olhäs Sela yämthilek iyej. Tälhe täjtso Judá 
yachajihot'ak lechuyaje häp atsinhatso. 

Tamar iwo lelesa 

27Nichäte p'ante ifwala tä Tamar iwo lhäsa, wet täkwsilis t'at. 

28Elh tä ichun takwey n'änhi. Wet atsinha tä t'uye tachuma niyäkw lhotafwaj tä 
ichät, wet yäytej takwey wet yok: –Häp täja elh tä ichunchä. 

29Matkat nemhit n'äl takwey, wet tä nichätchä häpkhit'a, mat häpe elh tä 
imälheche elh n'äyij häp tä ichun tä nichätchä. Tä mälhyejtso, atsinha tä t'uye yen 
lheya Fares, tsi yok: –¡Matche tä lewo han'äyija! 

30Wet nech'e nichätchä elh tä õyäytej niyäkw tä ichät häp takwey, hin'ofwaj t'at, 
mälhyej iwoye lechila Fares. Wet õyen lheya Zera tä yok, Osilatyaj, wok yok, 
Ichät. 

Gén 39 

José häpe Potifar lakawo tä lhamya 

1Häp wichi tä Ismael lhayis ihäne p'ante José häp honhat tä Egipto, wet hin'o tä 
lhey Potifar tä lew'et honhattso ichäj. Potifar häpe Egipto kaniyat lech'otfwa wet 
sip'äl tä t'uye niyat lhamel laka niyat. 

2Mat Dios iyej t'at p'ante José wet wuj tä tach'otepej m'ak tä iwoye. Wet ihi t'at 
lewuk lew'et, 

3wet lewuk hiw'en tä Dios iyej t'at José wet häp tä tamenej tä lham José wuj tä is 
m'ak at chik häpek iwoye. 

4Tä mälhyejtso, lewuk wuj tä ihumin lechumet, wet yen häpeya lakawo tä lhamya 
wet ichutthaynej nilhokej m'ak tä ihi lew'et. 

5Wet tälhe fwalatso Lhawuk itiyej lakäpfwayaj tä is häp Potifar lew'et, lhäy'e 
leläy, lhäy'e yachuyaj. 

6Wet tä Potifar yachaje nilhok lakäywet José yämthilek t'uye, wet lham nemhit 
yen lhakliya m'ak chik häpe. Mat letamsek ihi t'at, tajlhama chik nichäte lewhäy 
chik t'ek, t'ek t'at. 

Potifar lech'efwa t'isufwkane José 

José häpe mamse tä wuj tä isilataj, 

7wet tä paj p'ante lewuk Potifar lech'efwa ihumin, wet tahuyej wet yok: –¡Mäh, 
n'aho'pe omäwet! 

8Mat José iwohiyet'a, nichulho atsinha wet yok: –Tetshan, owuk hiw'en n'oho 
nilhok m'ak tä iyej wet olham t'at tä otetshan wet ot'uye. Tä mälhyejtso, lham 
nemhit wo m'ak chik yen lhakliya tä ihi lew'et. 

9Ihichet'a elh chik itetshan owuk lew'etna, ts'ilak olham. Wet niwohit m'ak chik 
owuk n'äyej n'oho, tajlhama am tä otetshanhit'a tsi ahäpe lech'efwa. Tä 
mälhyejtso, ¿chip iwoyek owoye m'ak tä lhäy'e lhip tä ni'isa wet ottayhlä Dios? 

10Wet tej tä atsinha tujlhache nilhokej fwalas tä inimatyenlhi tä t'uhläk José 
iwoyeje m'ayek, iwohiyet'a, wet tek t'uhläk lhaitott'ayne. 

11Mat fwala elh p'ante José tiyäjchufwi lewuk wukwe yämthilek yenlhi lechumet. 
Wet tä newache elh chik iyej tä ichufwi hup, 

12Potifar lech'efwa itsoklhi wet yok: –¡Lhuu, n'aho'pe omäwet! Mat José inu 
alhoho wet inuphä tä ichufwi hup, wet lew'uy imälhehi atsinha kweyey. 

13Wet tä atsinha hiw'enche tä inu alhoho José wet lew'uy imälhehi takweyey, 

14t'äne lakawos. Tä lhamel nämhen, wet atsinha yok: –¡Lhek yahinya, och'efwa 
ichäj n'amehen lakawo tä Hebreo, athana iti n'oyej leläkwyhanyaj! Lham iho 
n'oye wet t'uhläk iwoyej n'oye m'ayek. Mat ofwitsenej tä ot'än, 

15wet tä ilät n'oye iwom lew'uy wet inuphä wet inu alhoho. 

16Wet nech'e t'amajej José lew'uy pajtha näm lewuk Potifar. 

17Wet tä näm, ifwenho wet yok: –Häp Hebreo tä lechäj kana tä lhen akawoya, 
lham ihomat n'oye wet t'uhläk iwoyej n'oye leläkwyhanyaj. 

18Mat ofwitsenej tä ot'än, wet iwom lew'uy, inu alhoho wet inuphä. 

19¡Häp täjtso m'ak tä iwoyej n'oye akawo! Wet Potifar wuj tä fwitsaje José tä iläte 
m'ak tä lech'efwa ifwenho. 

20Wet ne'tek õ'tsoklhi wet õ'thatho n'op'onthi tä hin'ol tä niyat hip'ohiche ihi. 
Matkat tä José ihi n'op'onthi, 

21Lhawuk ilehiyejt'a tä iyej t'at, wet itiyej lep'altsenyaj wet takäpfwaye. Wet 
n'op'onthiwo tä lhamya wuj tä ihumin José, 

22wet ne'tek lham t'at tä t'uye hin'ol iyhäj tä õhp'ohiche, wet itetshan n'ochumtes 
tä ihi tä õyenlhi. 

23Wet n'op'onthiwo nemhit yen lhakliya m'ak chik häpe tä José itetshan, tsi 
Lhawuk iyej t'at wet isyen alhoho nilhokej m'ak tä iwoye. 

Gén 40 

José hin'älit m'ak tä häpe n'ofwilhey 

1Tä tajyäme täjtso, wet hin'o tä ihänepej hat'es häp Egipto kaniyat, lhäy'e lakawo 
elh tä panwo, lhamel iwoye m'ak tä iwäkyhayen häp lewuktso. 

2Wet lham wuj tä fwitsaje lakawosna, 

3wet ne'tek õhp'ohiche lhamel wet õ'thatho n'op'onthi tä iyej sip'äl tä t'uye niyat 
häp lhamel laka niyat lew'et. Häpe t'at n'op'onthi tä José ihi, 

4wet sip'äl kaniyat ne'tek José t'uyehen lhamel. Wet wujpe ifwalas tä lhamel ihi 
n'op'onthi. 

5Wet iche honatsi tä hat'eswo lhäy'e panwo tafwilhanhen, elh lefwilhek iche t'at 
m'ak tä häpe, wet elh w'enha lhamej m'ak tä häpe tä tafwilhanej. 

6Tä nech'e fwala tä José ihoye lhamel, hiw'en tä wuj tä lelhakli ihi. 

7Wet tay'ätshane tä yok: –¿Chipte tä wuj afwitajayaj tä i'amejen ifwalana? 

8Lhamel nichulho José wet yok: –Olhamel otfwilhanhen honatsimattso, mat 
ihichet'a hin'ok ifwel n'ohohen m'ak tä häpe. José yok: –Ihichet'a hin'o chik ihanej 
m'ak tä häpe n'ofwilhek, ts'ilak Dios. Lhek fwel n'oho afwilhey. 

9Wet hat'eswo ifwenho lefwilhek wet yok: –Otfwilhanej uva lhile 

10tä lhachal tres, wet iwo lhawoya. Tä paj ow'en tä lhawotso y'ohen lhay. 

11Wet ochäjlhi niyat lhäthi, wet otchuma uvas tä y'ohen wet ots'ifwnhi wet 
otsäyho n'olhäthi, wet ow'enho niyat. 

12José nichulho wet yok: –Häp m'ak tä häpe afwilhektso häp täja: Tres lhachal 
häpkhila tres ifwalas, 

13wet chik tajyäme tres ifwalas, niyat itetshanhila m'ak tä ates, wet yachajila ame 
achumet tä lew'enhopej lhäthi, mälhyej ifwalas tä pajche. 

14Wet chik mälhhiyejatso, woye tä owoye, achowej nuhata n'ohlä. Ahuyeja aka 
niyat, is chik inuhatphän'o tä oihi n'op'onthina. ¡P'altsenn'o, 

15tsi ohäpe Hebreo mat wichi t'etan n'oye, wet tä oihi Egiptona niwohit m'ak chik 
ni'isak owoye. T'uhawethiyejt'a tä oihi n'op'onthina! 

16Wet hin'o elh tä panwos kaniyat hiw'en tä is häp elh lefwilhek tä José ifwenho 
m'ak tä häpe. Wet yok: –Häte olham ofwilhek ihi mathi. Otfwilhanej tres lehis 
tuskalis tä õyenlhi tä pan ihiche, wet i'pe olhetek. 

17Elh tä tumphä w'enhahiche pan tä ihi tä niyat lhäk, mat afwenchey nämhen wet 
tufw. 

18José nichulho wet yok: –Häp m'ak tä häpe afwilhektso häp täja: Tres lehis 
tuskalis tä õyenlhi häpkhila tres ifwalas. 

19Wet chik tajyäme tres ifwalas, niyat itetshanhila m'ak tä ates, wet ne'tehlak 
õ'aifwuhatlhi, wet tsetwos tufwila hap'itsek. 

20Wet tä nichäte p'ante tres ifwalas, häpe Egipto kaniyat laka cumpleaños. Wet 
yenlhi lakäjyaj tä wuj wet t'äne nilhokej leniyatfwas. Wet ne'tek õ'tonphä 
hat'eswos kaniyat lhäy'e panwos kaniyat tä ihi n'op'onthi. 

21Wet yachajo lechumet häp hat'eswos kaniyat, mälhyej ifwalas tä pajche. 

22Mat häp panwos kaniyat, ne'tek õ'fwuhatlhi, mälhyej tä José yäme. 

23Matkat hat'eswos kaniyat tek yen tichunhayaja häp José. 

Gén 41 

Egipto kaniyat lefwilhek iche 

1Tä tajyäme p'ante täkwfwas nekchämis, wet iche honatsi tä Egipto kaniyat 
lefwilhek ihlä tä onta takasitwhäye tewokitaj tä lhey Nilo. 

2Wet iche siete w'asetas tä isis wet yätajen tä tälho tewok tä inukwephä wet 
t'ekwethä tä tufw hup tä i'pe ufw. 

3Wet nech'e äp iche siete iyhäj w'asetas tä inukwephä tä tälho tewok, mat lhäy'e 
lhip tä ni'isahen, wuj tä ilopenhen. Wet ihoye iyhäj tä t'ekwethä tä i'pe ufw, 

4wet tufwen iyhäj tä yätajen. Tä niyat n'om, 

5yachajo tä imä wet nech'e tafwilhanej siete trigo lhiley tä wuj tä isis wet 
tapokwe tä ihi letes weihalha. 

6Wet nech'e äp iche siete lhiley iyhäj, mat lelemsas wet leyalh tä chayo tä tälhche 
tä ifwala tälhche ilän. 

7Wet tufwen lhiley iyhäj tä isis tä tapokwe. Tä n'om niyat, ihanej tä lefwilhek t'at. 

8Matkat tä ifwala elh tä nech'e fwala wuj tä yen tichunhayaja lefwilhektso, wet 
t'äne nilhokej han'ältshantses lhäy'e hin'ol tä ahantses tä ihi Egipto. Wet lham 
ifwenho lefwilhey häp lhamel, mat niwohit elh chik ihanej m'ak tä häpe. 

9Wet nech'e hat'eswos kaniyat tahuyej Egipto kaniyat wet yok: –Athana ohanej tä 
isit'a m'ak tä owoye. 

10Tsi täjte am, ika niyat, letiyej awäk häp panwos kaniyat lhäy'e olham tä ohäpe 
akawo, wet lethat n'ohohen n'op'onthi tä iyej sip'äl kaniyat lew'et. 

11Wet ichehte honatsi tä olhamel otfwilhanhen, wet oelh lefwilhek iche t'at m'ak 
tä häpe, lhäy'e olham ofwilhek iche t'at m'ak tä häpe. 

12Wet iche mamse tä häpe Hebreo tä ihi n'op'onthi, wet lham häpe t'at sip'äl tä 
t'uye niyat lhamel laka niyat kawo. Wet olhamel ofwenhohte mamsetso häp 
ofwilhey, wet lham ifwelte n'ohohen m'ak tä häpe. 

13Wet tä nichätehte ifwala tä lham yäme tä häpkhila, wet matche t'at. Am lewoyej 
n'oyehen m'ak tä häpe t'at tä lham ifwel n'ohohen. Lene'tek olham oyachajo tä 
otchumlhi, wet lene'tek õ'fwuhatlhi oelh tä op'akej. 

José hin'älit m'ak tä häpe Egipto laka niyat lefwilhey 

14Tä Egipto kaniyat iläte hat'eswo lhämet, wet ne'tek õt'äne José. Wet 
yofwajkwet õ'nuhatphä tä ihi n'op'onthi. Wet yisetche lepäsey, iwo iyhäja 
lew'uyis wet ihoye niyat. 

15Wet niyat tahuyej wet yok: –Ofwilhek iche mathi, mat newache hin'o chik 
ihanej m'ak tä häpe. Mat ohanch'oye tä am, chik õ'fwel amho n'ofwilhek, lehanej 
t'at m'ak tä häpe. 

16José nichulho wet yok: –Olhamhit'ak ohanej, ika niyat. Mat Dios ifwenla amho 
häpkhilek aisej. 

17Niyat yok: –Otfwilhan tä onta otkasthi tewokitaj lhip. 

18Wet iche siete w'asetas tä isis wet yätajen tä tälho tewok tä inukwephä tä 
t'ekwethä tä tufw hup tä i'pe ufw. 

19Wet äp iche siete iyhäj tä inukwephä tä tälho tewok, mat wuj tä ilopenhen, 
lhäy'e lhip tä ni'isahen. Wet oyok, ¡ihichet'a ifwalak ow'en w'asetas chik lhäy'e 
lhip tä ni'isahen chik ihi Egipto! 

20Wet tufwen iyhäj tä yätajen, 

21mat nehit katsik ihanej tsi kamaj ilopenhen t'at. “Wet tafwaytshi täjtso wet 
on'om. 

22Mat yachajo tä omä, wet nech'e otfwilhanej siete trigo lhiley tä tälho letes 
weihalha, wuj tä isis wet tapokwe. 

23Wet äp inuphä siete lhiley iyhäj tä äp tälho t'at letes, wet leyalh tä tälhche tä 
ifwala tälhche ilän, wet tamchäy wet lelemsas. 

24Wet tufwen iyhäj tä isis. Pajche ofwenho hin'ol tä han'ältshantses häp 
ofwilheytso, mat niwohit elh chik ihanej m'ak tä häpe.” 

25Tä José iläte, wet nichulho niyat wet yok: –Ika niyat, häp afwilheytso elh 
w'enhahit'a lhamej. Dios iwo siläta amej m'ak tä iwohiyela. 

26Häpet siete w'asetas tä isis, häpe siete nekchämis, wet siete trigo lhiley tä isis 
wet tapokwe, w'enhahit'a lhamej. 

27Wet häp siete w'asetas tä ni'isahen wet äp ilopenhen tä imälheche iyhäj tä isis 
len'äyij, häpe t'at siete nekchämis, hätet iwoye siete trigo lhiley tä nahayoj ilän. 
Täjtso häpkhila siete nekchämis tä nehläs iche honhat. 

28Mälhyej täje ofwel amho, ika niyat, Dios iwo siläta amej häp m'ak tä iwohiyela. 

29Nämla siete nekchämis tä wuj n'olhäk tä ihi mälhewek honhatna tä Egipto. 

30Wet chik tajyäme, nämla siete nekchämis tä wujla nehläs. Wet nehit katsik 
yenla letichunhayaja ifwalas tä wuj n'olhäk tä ihi Egipto, tsi nehläs ikänchihla 
honhat. 

31Häpkhila nehläs tä äytaj wet nofwila nilhokej m'ak tä iyej wichi. 

32Wet tä nitäkwfwas afwilheytso, ika niyat, häp tä Dios iwo siläta amej m'ak tä 
kamlelhäj tä iwohiyela. Wet matche, iwohiyela'thahya. 

33“Tä mälhyejtso, ika niyat, ukwe hin'o tä lehusek ihi wet ahantsaj, wet en 
niyatayej mälhewek aka honhat. 

34Wet is chik letshupyenehen niyatey tä ihi honhat, yämthilek lhamel inukwe 
honhat wet ihutwek yachuyaj lhay tä ihi Egipto häp nekchämis tä wuj yachuyaj. 

35Is chik ihutwek trigo häp nekchämis tä isen tä tatay alhoho, wet is chik itihiche 
lew'etes yämthilek am tä aniyat letetshan. Wet is chik t'amajej tä ihiche hupuy 
yämthilek lhäk ihi wichi, 

36häpkhilek nehläs nilänahen chik näm siete nekchämis tä ni'isahen.” 

Õyen häpeya José gobernador tä ihi Egipto 

37Egipto kaniyat lhäy'e leniyatfwas lhamel ihuminche José letichunhayaj. 

38Wet niyat tahuyej leniyatfwas wet yok: –Ihichet'a hin'o chik mälhyej iwoye José 
tä Dios laka espíritu iyej. 

39Wet nech'e tahuyej José wet yok: –Ihichet'a hin'o chik lehusek ihi wet ahantsaj 
chik mälhyej iwoye am, tsi Dios itäfwnhat amej nilhokej m'ayhay tä lhämetso. 

40Tä mälhyejtso, am t'at tä aniyatej ow'et wet nilhokej oka wichi iwohiyela ämet. 
Tajlhama oniyatyaj häp tä inu atape. 

41Tetshan olhämet, olham oayen niyatayej imälhewek honhatna tä Egipto. Tä 
iwoyetso, 

42ilanhi lefwujhi tä laka sello wet y'uyitche José lefwuj. Wet ne'tek õhw'uyyenhi 
lew'uyis tä isis wet õyen lhamisa n'olhamis tä oro. 

43Wet hiw'enho kaletaj tä isilataj tä gobernador lehi, wet hin'ol tä ichunlä tä yik, 
lhamel ifwitsenej tä t'änhen wet yopejkwe: –¡Wo len'äyija! Mälhyej p'antetso tä 
José niyatej häp Egipto. 

44Wet niyat tahuyej tä yok: –Olham ohäpe niyat. Mat oyok, nilhok wichi tä ihi 
Egipto isit'ak iwoye m'ak at chik häpe chik ka'ämetayej. 

45Wet niyat yen lheya Safenat-panea häp José tä ihi Egipto. Wet äp itiyej atsinha 
tä lhey Asenat tä lajcha sacerdote tä lhey Potifera tä lew'et häp hupuy tä lhey On. 
Wet mälhyej p'antetso tä José nech'e lham tä itetshan Egipto. 

46Hiw'en p'ante treinta nekchämis tä iwo tesa tä tachumhoplhi Egipto kaniyat. Tä 
paj yikch'oye lew'et wet ilunche mälhewek honhat tä Egipto. 

47Wet siete nekchämis tä wuj yachuyaj, 

48wet José ne'tek wichi t'amajej trigo. Wet nilhokej hupuy José ihutwek trigo tä 
tälhomche yachuyajw'etes tä tott'ahomche wet t'amajej tä ihi. 

49Wet lhäy'e lhip tä wuj, hätet iwoye holo tä iwhäye tewok, pajtha nemhit ihanej 
iwoyneje yämthilek ikalelhätlä. 

50Wet iche p'ante täkwfwas José leles tä ihihlä lech'efwa Asenat, häp ifwalas tä 
kamaj p'ante nichätaye nekchämis tä nehläs iche. 

51Wet elh tä ichun yen lheya Manasés, tsi yok: –Dios hip'etthayen n'ohlä nilhokej 
oteläythayajay lhäy'e nilhokej opuhfwas. 

52Wet lhäs elh yen lheya Efraín, tsi yok: –Dios yen n'oye hin'o tä leles ihi tä oihi 
honhat tä oteläythayaj in'oyej. 

53Tajyäme p'ante nekchämis tä wuj yachuyaj tä ihi Egipto, 

54wet nech'e iwo tesa nehläs pajtha siete nekchämis, mälhyej tä José pajche 
yäme. Wet wuj tä nichuyuhen wichi tä ihiche honhates tä w'enhache lhamej. 
Ts'ilak Egipto tä nehläs newahi, tsi lhäk iche t'at häp wichi tä ihi. 

55Mat tä paj häte iwo tesa tä noj t'at lhäk tä iyej wichi tä ihiche lhipey häp Egipto. 
Wet häp tä lhamel ihoye niyat wet t'alhe. Wet niyat ifwenho lhamel wet yok: –
Hoyaye José wet woyayela m'ak chik ne'tek lewoyaye. 

56Wet tä nilhokej wichi tä ihi Egipto noj lhäk tä iyej, José nech'e iwom trigo tä 
ihiche lakapuchehis yämthilek lhamel ichäj. Tsi nekchämpej lhäy'e lhip nehläs tä 
iche. 

57Wet nämhen wichi tä tälhomche honhates iyhäj tä lhamel ihoye Egipto tä 
t'ukwe lhäk yämthilek ichäj tä tälhe José. Tsi nilhokej honhates tä nehläs ihi. 

Gén 42 

José lechilalis ihoye Egipto 

1Tä Jacob ihanch'oye tä n'olhäk ihi Egipto, tahuyej leles wet yok: –¿Chipte tä 
letatay at amehen? 

2Ohanch'oye tä n'olhäk ihi Egipto. ¡Mäyay hoyaye wet chäj n'amhohen, häpkhilek 
nehläs n'aknilänahen! 

3Tä mälhyejtso, diez José lepuhfwas lhamel yikhen tä ihoye Egipto yämthilek 
ichäj lhäk. 

4Mat Jacob tek iwahinche lechilalis häp lhäs elh tä José lepuhfwa tä lhey 
Benjamín tä lako lhäs, tsi nowayek lewit'äy ihi. 

5Tä mälhyejtso, yikhen Israel leles, yikche iyhäj wichi tä lhamel t'ukwe lhäk, tsi 
imälhewek honhat tä Canaán tä nehläs iche. 

José lechilalis nichäte mat tek lhaitäfwnhatej lhamel 

6José häpe gobernador tä ihi Egipto, wet lham tä nilhokej wichi tä tälhomche laka 
honhates ihoye tä t'ukwe lhäk yämthilek ichäj. Wet tä lechilalis ihoye, tä nichäte 
lhamel t'upechehchä pajtha letachol taje honhat. 

7Tä José hiw'en, nitäfwelej lechilalis. Mat m'ak tä lham iwoye, tet iwoyek 
nitäfwelayej, wet yäm äytaj lhämet tä tay'ätshane wet yok: –¿Atsi honhat tä amel 
letälhe? Lhamel yok: –Olhamel otälhe Canaán. Tä onämhen kana owatläk ochäj 
olhäk. 

8Lhamel nitäfwenhiyejt'a tä häpe t'at lech'inij José, mat lham nitäfwelej t'at 
lechilalis. 

9Wet José nitichunch'oye lefwilhey p'ante ihlä lhamel. Wet nech'e tahuyej lhamel 
wet yok: –¡Ahäpehen chowalhnhas tä iho kana Egipto yämthilek iyahinlhi honhat 
lhipey tä niwuja sip'äl chik ihi! 

10Lhamel nichulho wet yok: –¡Kha, iwuk! Ohäpehen akawos t'at, olhamel oneke 
olhäk yämthilek ochäj. 

11Olhamel olhalepuhfwas t'at, ihichet'a elh olhamel chik w'enha lhamej lajcha. 
Ohäpehen iyhäj tä akantsesit'a. Ohäpkhihent'a hin'ol tä iyahinlhi honhat 
yämthilek inuye. 

12José yok: –¡Mathichet'a! ¡Amel lenämhen kana Egipto yämthilek lew'en lhipey 
tä niwuja sip'äl chik ihi! 

13Lhamel nichulho wet yok: –Iwuk, olhamel tä akawos n'ohen iche doce tä 
nilhokej. Ihichet'a elh olhamel chik w'enha lhamej lajcha, wet ow'et t'at Canaán. 
Wet elh olhamel tä nithaläkwa imälheyej ojcha, wet elh opuhfwa tatäy. 

14Mat José yachajo tä yok: –¡Häp tä oyäme! ¡Ahäpe chowalhnhas tä iyahinlhi t'at 
Egipto! 

15Mat otetshanhila, n'änhila m'ak chik matche. Oyok, matche olhämet tä ofwel 
amhohen häp tä isej honhatna laka niyat lakhajyhayaj, oyok, lhekhihent'ala 
pajla'tha näm amel hach'inij. 

16Is chik yik elh amel wet ichäj kana, mat nilhokej amel lhehi t'at n'op'onthi, 
kalelhäjilak matche ämet. Wet chik kamatache, ohanla amejen tä ahäpehen t'at 
hin'ol tä akantses tä iyahinlhi t'at honhatna yämthilek inuye. Matche olhämet, 
häp tä isej Egipto kaniyat lakhajyhayaj. 

17Wet José ne'tek õ'thatho n'op'onthi lhamel pajtha tres ifwalas. 

18Tä tajyäme täjtso, wet tahuyej lhamel wet yok: –Olham tek otiyej okachuhanyaj 
Dios. Amel chik lewoye olhämet, tek oailänhihena. 

19Chik matche tä akahäpeya akantses, tejtsi apuhfwa, ihi t'at n'op'onthi. Mat amel 
is chik lhekhen t'at, wet chäj äk tä leneke häpkhilek lhäk ihi haw'et lheley. 

20Wet chäja n'oye hach'inij tä lepes. Chik lewoye täjtso, n'änhila tä matche ämet. 
Mat chik kamatache, let'inhihena. Lhamel yok: –Is t'at. 

21Mat yämwethä lhamhomche wet yok: –Matche tä ni'isa m'ak tä y'awoyejehte 
lhach'inij José. Tsi tek y'awoyehte tä lhaip'altsen n'amehen, tej tä y'aw'ente tä 
wuj tä lelhakli ihi. Wet häp tä athana nech'e n'amel t'at tä lhalhakli in'amejen. 

22Wet Rubén yok: –Ofwelte amhohen tä oyok, “Yej woyay m'akayej hin'o 
mamse.”Mat amel tek lewoyayehte olhämet. Athana y'awot lahaya t'ilek. 

23José iläte t'at lhamel lhämtes, mat lhamel fwetaj lham nilätaye. Tsi tä yämhoplhi 
lhamel, iwoye Egipto lhele lhämet, wet iche hin'o tä iwoye Hebreo lhayhi, wet 
häp tä ifwenho lhamel José lhämet. 

24José yikch'oye lhamel wet tafwlhi. Tä ileyej tä tafwlhi, tapile lhamel wet nech'e 
yämhoplhi. Wet ne'tek õtchuma Simeón wet õyäyit tä ihi tä lhamel tatache. 

José lechilalis yäple Canaán 

25Wet José ifwenho lakawos wet yok: –Tsächehen lakhäyhis trigo wet 
thathomchela lelhunthis. Wet thatchehena lakhäyhis häp laka chinaj t'äj tä 
lhamel ichäjej trigo, wet w'enhola lhäk chik tufw chik ihi len'äyij. Häp täjtso tä 
õ'woyeje lhamel, 

26wet nech'e lhamel ithatche'pe lelhuy häp asnolis wet yikhen. 

27Tä honaj lhamel iwo lakasthaweta, wet elh ifwoyenpe lakhäyhi yämthilek 
hiw'enho lhäk asno. Mat tä ifwoyenpe lakhäyhi, hiw'en laka chinaj t'äj tä ihi lhip 
tä tumphä. 

28Wet tahuyej lepuhfwas wet yok: –¡Yahin, õ'nachaj n'oye oka chinaj t'äj, ihi t'at 
okhäyhi! Wet nilhokej lhamel wuj tä lenowayhyaj ihi, wet wuj tä nilhak'alwethä 
wet yok: –¿Atsi m'ak tä Dios iwoyej n'amehen? 

29Tä lhamel nichäte laka honhat Canaán, ifwenho lajcha Jacob nilhokej m'ak tä 
õ'woyeje lhamel. Wet yok: 

30–Häp hin'o tä niyatej Egipto wuj tä äytaj lhämet tä iwoyej n'oyehen. Wet yäme 
tä olhamel ohäpehen chowalhnhas wet ohoye laka honhat wet otetshan 
yämthilek onuye. 

31Mat olhamel ofwenho tä ohäpehen wichi tä akantsesit'a. Oyok, “Ohäpkhihent'a 
hin'ol tä iyahinlhi honhat yämthilek inuye.” 

32Wet äp oyok, “Iche doce olhamel tä olhalepuhfwas, ihichet'a elh olhamel chik 
lajcha w'enha lhamej.” Wet ofwenho tä elh olhamel tatäy, wet elh och'inij i'amej 
kana Canaán. 

33“Wet niyattso yok, Tä mälhyejtso, ot'uhläk ow'en chik matche amel ämet tä 
ahäpehen iyhäj tä ka'akantsesa. N'äy kana elh apuhfwa yämthilek in'oyej. Mat 
amel is chik lhekhen wet chäj äk tä leneke yämthilek haw'et lheley lhäk ihi. 

34Mat chäja n'oye hach'inij tä lepes. Chik lewoye olhämet, ow'enla tä matche t'at 
amel ämet tä ahäpehen wichi tä ka'akantsesa, wet ahäpkhihent'a iyhäj tä 
iyahinlhi honhat chik häpe yämthilek inuye. Wet häte onuhthiphäla apuhfwa tä 
ihi n'op'onthi, wet nehit katsik n'äyhiyeja amhohen chik lelunche häp Egipto.” 

35Tä lhamel ileyej tä ifwenho lajcha häp täjtso, wet ilanhi m'ayhay tä ihiche 
lakhäyhis. Tä iwoye, elh weihalhapej hiw'en laka chinaj t'äj tä pajche ichäjej lhäk. 
Wet wuj tä inuhat lhamhohen, lhäy'e lajcha Jacob. 

36Wet nech'e Jacob tahuyej lhamel wet yok: –¡Amel lesoyay n'oyej oles! ¡José 
ohanhiyejt'a lewit'äyhyaj tä häpe, wet Simeón nemhit in'oyej, wet athana äp 
let'uhläk lesoyay n'oyej Benjamín! ¡Olham t'at tä owit'äyhyaj ipej n'oyej! 

37Rubén tahuyej lajcha wet yok: –W'en n'oho Benjamín, olhamlak ot'uye, 
onachajilat ame. Mat chik nitpila ame äs, is chik lelänhen oles. 

38Mat Jacob nichulho wet yok: –Kha, tek owahin amejen olhäs chik lechäj. Tsi 
lechila José pajche y'il, wet tajlhamat lham Benjamín tä imälhe n'oyej. ¿Chihla 
iwoyek lewit'äyhyaj ihi chik ihi n'äyij? Amenlak letamenay n'oyej chik oy'uyejot 
honhat olhaklis tä och'ut. 

Gén 43 

Jacob leles ihäne lech'inij Benjamín Egipto 

1Lhäy'epej lhip nehläs tä iche honhat. 

2Wet tä noj p'ante n'olhäk tä Jacob leles ichäj tä tälhe Egipto, lham tahuyej leles 
wet yok: –Achajo tä lhekhen wet chäj n'amhohen lhip m'ak chik y'atufw. 

3Mat Judá nichulho lajcha wet yok: –Häp niyat tä ihi Egipto hit'unhatche lhämet, 
ifwelnaj n'ohohen tä yok, “Chik kachäja alhoho hach'inij tä lepes, yej tapil 
alhoho.” 

4Tä mälhyejtso, chik letach'anlhayek nek n'okwehen Benjamín, oyikhihena tä 
ot'ukwe lhip trigo. 

5Mat chik kawahna n'okwehen, oyikhihent'a. Tsi kalelhäj t'at lhämet häp niyat tä 
ihi tä yok, “Chik kachäja alhoho hach'inij tä lepes, yej tapil alhoho.” 

6Wet Israel, wok oyok, Jacob, yok: –¿Chipte tä wuj m'ak tä ni'isa tä lewoyayej 
n'oye tä lefwenhon'aj niyat tä iche elh amel hach'inij? 

7Lhamel nichulho lajcha wet yok: –Tsi lham wuj tä tay'ätshanej n'oyehen wichi tä 
ohäpehen lhäy'e ow'et lheley. Wet äp yok, “¿Hä kamaj iläy amel ajcha? ¿Hä iche 
elh amel hach'inij?” Tä mälhyejtso, olhamel ofwenho t'at m'ak tä tay'ätshanej 
n'oyehen. Wet otihiyejt'a chik yohlak, “Chäj alhoho hach'inij.” 

8Wet nech'e Judá tahuyej lajcha wet yok: –Chik y'at'uhläk y'aläyhen, ch'anlhaye 
mamsek nek n'okwehen. Olhamlak ot'uye, wet oyikhen t'at athana, häpkhilek 
kay'at'ilahen, lhäy'e lhales. 

9Lewit'äyhyaj chik häpe, olhamlak olhuk. Chik n'am nachaj ame äs, olhamlak otes 
ihi ahilä wet lajit lepesa. 

10Wet chik kahäpkhiya täjtso tä y'alhainahhathi, äp onämhihenn'e tä otälhe 
Egipto. 

11Lajcha nichulho wet yok: –Tä mälhyejtso, woye täja. Chuma m'ak tä wuj tä is tä 
ihi honhatna, wet chäje niyat yämthilek lhen t'awayhata: häp hal'ä lhits'i tä laha 
ihi, lhäy'e akäyek, lhäy'e m'ak tä lenij akäjche, lhäy'e mirra, lhäy'e nueces, lhäy'e 
almendras. 

12Wet chäj lhip chinaj t'äj, häte chäje chinaj t'äjn'aj ihiche akhäyhis yämthilek 
lhachaje. Tsi elat wetahin'aj m'ak tä iwoye. 

13¡Mähen! Chäj hach'inij wet achajo tä lehoye hin'o tä lhämaye. 

14Wet is chik Dios tä lajit letumfwaya ne'tek aip'altsenhen wet inuhatphä 
apuhfwa tä ihi n'op'onthi wet häte nitsokalhi Benjamín. Mat olham, chik õ'näyej 
at n'oho oles, is t'at, oteläythiyeja t'at. 

José tachufwiyej lechilalis 

15Wet lhamel tachuma m'ayhay tä ichäje niyat yämthilek yen t'awayhata. Wet 
ichäj chinaj t'äj tä yachaje niyat, lhäy'e chinaj t'äj yämthilek ichäjej lhäk. Häte 
ichäj lech'inij Benjamín, wet yikhen tä ihoye Egipto. Tä lhamel nichäte José, 

16hiw'en tä lhamel ichäj t'at lech'inij Benjamín. Wet tahuyej lakawo tä t'uye 
lew'et wet yok: –Häne ow'et häp hin'oltsi. Wet län w'asetaj wet enlhi yämthilek 
otchufwiyej chik ot'ek chik ifwala ihi lechowej. 

17Wet José lakawo yenlhi t'at m'ak tä laka niyat ne'tek iwoye, wet ihäne José 
lew'et häp lhamel. 

18Mat lhamel wuj tä nowayhen wet yok: –¡Lhamel t'ukwe t'at m'ak chik yenla 
lhatesa! Oyenek chinaj t'äjnaj õ'nachaj n'amehen, häp tä tamen n'amejen tä 
õ'naihän kana yämthilek õ'nu n'amehen, wet õ'naichumyenlawethä mälhyet 
n'okwenkay, wet äp õ'tsoklawethä lhaw'utey asnolis. 

19Wet tä nichäte José lewukwe lepe, wet tahuyej José lakawo 

20wet yok: –¡Iwuk, olhamel wuj tä olhakli ihi! Tä onämhen naji tä oneke olhäk, 
häpkhit'a m'ak chik häpek owoye. 

21Mat tä olhamel oyikhen ifwalatso, wet tä honatsi olhamel omähi lhip tä 
onchätho. Wet tä ofwoyenpe olhamel okhäyhis, ow'en tä nilhokej olhamel tä oka 
chinaj t'äj ihi t'at lhip tä tumphä. Niwohit elh olhamel chik tatäy laka chinaj t'äj. 
Wet häp tä olhamel onachaj kana athana. 

22Häte äp ochäj lhip chinaj t'äj yämthilek ochäj lhip olhäk. Mat ohanhiyejt'a elh tä 
häpe tä ithathomche olhamel okhäyhis häp oka chinaj t'äjtso. 

23José lakawo nichulho wet yok: –Wo atamsekisa, yej noway. Amel lhäy'e ajcha, 
amel aka Dios häp tä ithathomche akhäyhis häp chinaj t'äj. Tsi olham ohanej tä 
otchumnaj'atlä amel aka chinaj t'äj tä lechäjej trigo. Tä ileyej tä iwoyetso, yike 
Simeón wet inuhatphä wet ihäne lhamel. 

24Wet nech'e ichätyen lech'oye lhamel häp José lewukwe, wet hiw'enho inät 
yämthilek ilejen lepach'ol. Häte hiw'enho lhäk häp asnolis. 

25Wet lhamel iwaklhat m'ayhay tä ichäje José, wet inihihlä yämthilek yen 
t'awayhata tä näm tä ifwala ihi lechowej. Tsi lhamel ihanej tä ihihila José lew'et 
chik t'ekhen. 

26Tä José näm, lhamel hiw'enho t'awayhtes tä ichäje wet t'upechehchä tä ihi tä 
José tatache pajtha letachol taje honhat. 

27Wet José tay'ätshane lhamel wet yok: –¿Chiwoye amel? ¿Chiwoye ajcha, häp 
hin'o tä thaläkw tä lefwelaynaj n'oho? ¿Hä is t'at, kamaj iläy? 

28Lhamel itihi lakamchetey honhat wet yok: –Akawo, olhamel ojcha, kamaj is t'at, 
kamaj iläy t'at. 

29Wet José hiw'en tä Benjamín tä häpe lham lepuhfwa tä lako lhäs iyej t'at lhamel. 
Wet yok: –¿Hä häp täjtsi amel hach'inij tä lepes tä lhäme naji? Lhamel yok: –
Häpe. Wet José tahuyej Benjamín wet yok: –Is chik Dios takäpfway ame, yäs. 

30Tä iwoyetso, wuj letichunhayaj tä hiw'en lech'inij wet t'uhläk tafwlhi. Mat 
yikch'oye lepuhfwas wet tiyäjchufwi lewukwech'o elh wet tafwlhi. 

31Tä ileyej tä tafwlhi, ilejejpe inät tatey wet inuphä. Wet tahuyej lakawos wet yok: 
–¡Hän alhoho olhäk! 

32Wet José iyej mesa elh, wet Jacob leles iyej elh mesa, wet Egipto lheley tä iyej 
lhamel häte w'enhayej elh mesa tä iyej. Tsi wichi tä lew'et Egipto n'äyejo elh chik 
tachufwiyej Hebreo lhayis tä t'ekhen. 

33Wet José lepuhfwas tatachephä tä iläte José lhämet tä ikalelhätchä tä ihiche 
lew'etes, chunkat elh tä thaläkw pajtha nichäte elh tä lepes lhele. Tä lhamel 
hiw'en m'ak tä José iwoye, wuj tä iseltejen wet iyahin lhamehen. 

34Wet José ne'tek lakawo tachuma lham lhäk lhip tä i'pe laka mesa wet hiw'enho 
lhamel. Wet yäm wuj tä hiw'enho Benjamín, inu'pe m'ak tä hiw'enho lepuhfwas 
iyhäj. Wet José lhäy'e lepuhfwas lhamel iyä wet wuj tä akäswethä. 

Gén 44 

Lepes m'ak tä José iwoyeje lepuhfwas 

1Tä tajyäme täjtso, wet José ifwenho lakawo tä t'uye lew'et wet yok: –Äm 
tapokwe n'olhäk häp hin'oltso lakhäyhis, wet thatche'pe lhamel laka chinaj t'äj. 

2Wet elh tä nithaläkwa, thatho lakhäyhi häp olhäthi tä plata lhäy'e laka chinaj t'äj. 
Wet José lakawo iwoye, iwaklhat lhamel lelhuy. 

3Wet tä ifwala inuphä José ne'tek lepuhfwas yikhen. 

4Wet tä pajfwaj tä kamaj ni'tosache, José tahuyej lakawo wet yok: –Mäh hän häp 
hin'ol tä yikhen mathi, wet chik lefwit olak, “¿Chipte tä lhen lahaya m'ak tä ni'isa 
häp m'ak tä is, tä let'etanaye n'olhäthi tä plata 

5tä owuk lhäthi tä yen lechaya tä t'uhläk ihanej m'ak chik häpe? ¡Wuj tä ni'isa 
m'ak tä lewoyaye!” 

6Tä mälhyejtso, lakawo yik tä ihän lhamel. Tä ifwit, itenche t'at José lhämtes tä 
ne'tek iwoye. 

7Wet tä lhamel iläte, nichulho wet yok: –¿Chipte tä lewoynejetso ämet tä letahuy 
n'oyejen? Olhamel okeyhit'a m'ak tä lhämetso. 

8Lhek yahin, olhamel otälhe Canaán wet onekhen yämthilek onachaj chinaj t'äj tä 
olhamel ow'en tä ihiche okhäyhis. ¿Chiwoyek mälhyejtso wet nech'e ot'etane 
plata wok oro tä ihi awuk lew'et? 

9¡Elh chik häpek olhamel chik lelhoke awuk lhäthi chik ihi lakhäyhi, is chik õ'län! 
¡Wet häte nilhokej olhamel ohäpkhihena akawos! 

10José lakawo nichulho lhamel wet yok: –Is t'at. Mat ts'ilakhilat elh chik owuk 
lhäthi ihi lakhäyhi häpkhilek häpe okawo. Mat iyhäj tek letes ihichela. 

11Wet nilhokej ikelit tä itichehchä lelhuy wet ifwoyenche'pe. 

12Wet José lakawo iyahnhomche, ichunkat elh tä thaläkw pajtha nichäte elh tä 
nithaläkwa, häp Benjamín lakhäyhi, wet häp tä hiw'en n'olhäthi tä ihi. 

13Tä lechilalis hiw'en, hich'esaj lhamel lew'uyis tä yen tetnekayej tä matche tä 
äytaj lelhakli. Wet yachajpe lelhuyis häp asnolis wet yäple hupuy. 

14Tä Judá lhäy'e lepuhfwas nichäte José lew'et, lhamel hiw'en tä kamaj ihi t'at. 
Wet lhamel ihi tä tatache wet t'upechehchä pajtha letachol taji honhat. 

15Wet José tahuyej lhamel wet yok: –¿Chipte tä lewoynejetso m'ak tä lewoyaye? 
¿Hä lehanhiyejt'a tä hin'o tä mälhyej olham ihanej tä hin'älte m'ak at chik häpe? 

16Judá nichulho wet yok: –Newache olhamel olhämet. Ohanhiyejt'a owoyneje 
olhämet chik oyok, “Otes ihichet'a”, tsi Dios hiw'en t'at olhamel och'isukyaj. 
Chuma olhamel, ohäpehen t'at akawos. Tan'iset n'oyejen elh tä äthi ihi lakhäyhi. 

17Mat José yok: –Tek mälhyejtso. Ts'ilak elh tä olhäthi ihi lakhäyhi, häp tä 
otsoklhi wet häpe okawo. Mat amel is chik lhekhen wet lhäple ajcha wet 
atamsekis ihi. 

Judá lhaip'altsene José 

18Wet Judá ihowhäye José wet yok: –Olhaip'altsen ame, iwuk, ch'anlha n'oye tä 
akawon'o chik oyämlhi amho. Yej afwitsaj n'oye, tsi am ahätet iwoye Egipto 
kaniyat tä lhamya. 

19Am letay'ätshannaj n'oyehen tä lhok, “¿Hä kamaj iche amel ajcha?” Wet äp lhok, 
“¿Hä iche elh amel hach'inij?” 

20Wet olhamel onchulhnaj amho tä oyok, “Iche t'at ojcha, häpe hin'o tä hich'ut 
t'at. Häte iche och'inij elh tä nithaläkwa tä ojcha ch'utwo t'at. Wet ojcha wuj tä 
ihumin häp lhäs, tsi lechila tä lako lhäs pajche y'il, wet tajlhama lham tä 
imälhehi.” 

21“Wet tä lene'tenaj chik ochäj kana tä let'uhläk lew'en, 

22wet ofwelnaj amho tä mamse ikalhihit'ak yikch'oye lajcha. Chik yikch'oye, wet 
lajcha y'inhila. 

23Mat am lhonajkwe, Chik nineka amchehen, yej tapil alhoho. 

24“Wet häp tä onchäte naji olhamel ojcha, ofwenho t'at ämet tä lefwel n'ohohen. 

25Wet tä lham t'uhläk olhamel otpil kana yämthilek ochäj lhip olhäk, 

26wet ofwenho tä oyok, Oyikhihent'a, matlak och'inij yikche olhamel, häpkhilek 
oyikhen. Tsi niyat tek iwatläk hiw'en olhamel chik och'inij nekache olhamel. 

27“Wet olhamel ojcha yok, Amel lehanej tä täkwfwas oles tä ihihlä och'efwa. 

28Wet elh yik och'oye, tälhe ifwalatso ohanhiyejt'a chik ow'en. Oyenek itshäwet 
tä fwitsaj häp p'ante tä iwo lhipeya. 

29Wet chik äp lechäjay elh tä in'oyej, wet chik lewit'äyhyaj ihi, amenlak 
letamenay n'oyej chik oy'uyejot honhat olhaklis tä och'ut. 

30“Tä mälhyejtso, n'äl tä ojcha matche tä yen at lehuseka häp lhäs. Wet chik 
mamse imälhehchä kana tä oyäpil, 

31kalelhäj tä y'inhila ojcha chik niw'ena lhäs. Wet chik mälhyejtso, olhamel t'at tä 
otmenhiyeja olhamel oka thaläkw chik lefwitajayaj ilän. 

32Wet ofwenho naji tä oyok, Olham t'at tä ot'uye mamse. Wet äp oyonaj, Chik 
n'am nachaj ame äs, lajit lepesa tä otes ihihla ahilä. 

33“Häp tä tamenej tä ot'uhläk olham t'at tä olhayen lahaya mamse, wet tsoklhin'o. 
Ch'anlhaye, is chik yikche lechilalis. 

34Tsi tek ot'uhläk tajlhama olham chik oyäple ojcha, chik mamse imälhehchä. 
Okalhihit'a, häpkhilek n'am w'enej chik wuj tä lelhakli ihi ojcha.” 

Gén 45 

José lhaitäfwnhatej lepuhfwas 

1José nemhit tumlä letichunhayaj, wet häp tä ifwitsenej tä ifwenho lakawos tä 
yok: –¡Nukwephä nilhokej! Wet nech'e ts'ilak lham tä iyej lepuhfwas, wet 
lhaitäfwnhatej lhamel. 

2Wet wuj tä tafwlhi, wet Egipto lheley iläte, wet õ'fwenho häp niyat tä ihi lew'et. 

3José tahuyej lepuhfwas wet yok: –Ohäpe José. ¿Hä kamaj iläy ojcha? Wet lhamel 
wuj tä iseltej tä iläte, wet yok tam. 

4Mat José yok: –Lhuyay, hoyay n'oye. Tä lepuhfwas ihoye, wet lham yok: –Ohäpe 
hach'inij José tä amel lewomayhte wet Egipto lhele ichäj. 

5Mat yej lhak'alwethä wet yej lhen atichunhayaja tä amel lewomten'o. Tsi Dios 
t'at tä ichunkatn'o ahilähen kana tä t'uhläk newache amel awit'äyhyaj. 

6Athana tajyäme täkwfwas nekchämis tä nehläs iche honhat, mat kamaj tatäy 
cinco nekchämis iyhäj. Tejlak wichi tutcheyhen, mat niwohit m'ak chik ihutwek. 

7Dios ichunkatn'o ahilähen kana yämthilek amel lew'en lakhajyhayaj chik 
aifwayhthen wet nittäya ales tä lepes lheley. 

8“Tä mälhyejtso, Dios t'at tä ichenn'o kana, häpkhit'a amel. Wet yen n'oye Egipto 
kaniyat lech'otfwa tä lhamya, wet äp yenn'o lewuka häp lham lew'et, wet äp yen 
n'oye gobernador tä ihi Egipto. 

9Mähen kelaye ojcha wet fwenhola olhämetna tä oyok, Dios yenn'o niyatayej 
imälhewek honhat tä Egipto. ¡Oyok, Lhuu ho n'oye, yej wo anahhata! 

10Ena haw'eta honhat tä lhey Gosén, am lhäy'e ales, lhäy'e achetsos, lhäy'e aläy, 
lhäy'e nilhokej m'ak tä i'amej, häpkhilek akni'tofwaye n'ohlä. 

11Ow'enla amho äk, häpkhilek newache m'ak chik tatäy amej, lhäy'e haw'et 
lheley, lhäy'e aläy. Tsi kamaj tatäy cinco nekchämis tä nehläs ihichela. 

12“Wet athana och'inij Benjamín, lhäy'e amel, lew'enayn'o tä olham t'at tä owoye 
olhämettso. 

13Fwenhola ojcha häp oniyatyaj tä oihi Egipto, lhäy'e nilhokej m'ak tä amel 
lew'enay tä ihi täjna. ¡Mähen kelchetshi, wet chäj alhoho ojcha!” 

14Tä iwoyetso, tatsufwelej lech'inij Benjamín wet tafwlhi. Häte Benjamín tafwlhi 
tä tatsufwelej lechila José. 

15Wet nech'e hits'uhen lechilalis ch'alos wet tafwlhi t'at. Tä ileyej, wet lechilalis 
yämhoplhi. 

16Wet nilhokej wichi tä ihi Egipto kaniyat lew'et ihanej tä José lepuhfwas 
nämhen. Wet lham niyat lhäy'e lakawos lhamel akäjejlhi. 

17Wet niyat tahuyej José wet yok: –Fwenho achilalis, is chik ilhuhyenejen asnolis 
häp n'olhäk tä lhamel yäple honhat tä Canaán. 

18Wet is chik ichäj n'oye lajcha lhäy'e lhamel lew'et lheley wet iho n'oye. Olham 
ow'enhihola honhat tä wuj tä is tä ihi Egipto, wet tufwila yachuyaj lhay tä wuj tä 
isen. 

19Fwenho achilalis, is chik ichäj kaletas tä yikhen yämthilek ichäj alhoho 
lech'efwas lhäy'e leles, lhäy'e lhamel lajcha. Is chik nekhen t'at, 

20isit'ak yen lhakliya laka m'ayhay chik imälhehchä, tsi m'ayhay tä lhäy'e lhip tä 
isis tä ihi Egipto lewuhuyla lhamel. 

21Wet Israel leles iwoye. Wet José hiw'enho lhamel häp kaletas tä Egipto kaniyat 
ne'tek hiw'enho, lhäy'e lhäk tä inukwe len'äyij. 

22Wet hiw'enho elh weihalhapej lew'uy tä nech'ayek yämthilek iwo iyhäja 
lew'uyis. Wet hiw'enho lech'inij Benjamín trescientos chinaj t'äj lhäy'e cinco 
lew'uyis tä nech'ayhis. 

23Wet diez asnolis tä ilhuhyenejen m'ayhay tä isis tä Egipto lhele tä ichene lajcha, 
wet diez asnolis tä ilhuhyenejen trigo, lhäy'e pan lhäy'e lhäk yämthilek lajcha 
tufw chik nekche len'äyij. 

24Tä José iwo tsilhekayej lepuhfwas, wet ifwenho lhamel wet yok: –Tä lhekhen 
yej chuwet amehen. Wet lhamel yikhen, 

25wet tä ifwalas iyhäj lhamel nichäte honhat tä Canaán tä lajcha Jacob ihi. 

26Wet lhamel ifwenho lajcha wet yok: –¡José y'inhit'a p'ante! ¡Lham t'at tä häpe 
Egipto kagobernador! Tä Jacob iläte, lhämet ihihit'a, tsi ikachu t'at m'ak tä leles 
ifwenho. 

27Mat lhamel ifwenho nilhokej José lhämtes, wet äp yok: –¡Lhek yahinya 
kaletasni, häp tä ichen ame! Wet tä Jacob hiw'en kaletas tä José ichene yämthilek 
ichäj lham, nech'e lehusek lakäjyaj ihi. 

28Wet yok: –¡Is t'at tä ohanej olhäs tä kamaj iläy t'at! Ohohiyela wet ow'enla tä 
kamaj n'am leyej honhat. 

Gén 46 

Jacob ihoye Egipto, lhäy'e lew'et lheley 

1Israel, wok oyok, Jacob, yik, ichäj nilhokej lakäywet. Tä nichätho honhat lhip tä 
lhey Beerseba, wet ilän itshäwet wet iwunho tä yen n'okhayajayej lajcha Isaac 
laka Dios. 

2Wet honatsitso lew'enek ihi. Dios t'änch'oye tä yok: –¡Jacob! ¡Jacob! Lham 
nichulho wet yok: –Oikana. 

3Dios yok: –Ohäpe Dios tä ajcha laka Dios. Yej noway tä lehoye Egipto, tsi oyämla 
wujpey ales chik lhamel ihi. 

4Oyikhila amche tä lehoye, wet äp olhamlak otonphä lhamel chik tälho. Häte chik 
leleyej honhat, José ihla awhäye. 

5Jacob yikch'oye Beerseba wet leles ithatho kaletas tä Egipto kaniyat ichene, 
lhäy'e lhamel lech'efwas lhäy'e leles. 

6Wet Jacob lhäy'e nilhokej lew'et lheley lhamel ihoye Egipto. Ichäj leläy lhäy'e 
nilhokej lakäywet tä lhamel ikalhi tä ihi Canaán. 

7Wet nilhokej leles lhäy'e lechetsos tä yikche. 

Jacob leles lhäy'e lechetsos 

8Häp tähesna lheyis häp Israel leles tä ihoye Egipto, wok oyok, Jacob lhäy'e leles, 
lhäy'e lechetsos: Jacob lhäs tä lechunkatsek tä lhey Rubén, 

9lhäy'e leles tä lheyis Hanoc, Falú, Hesrón, lhäy'e Carmi. 

10Wet häte Rubén lech'inij Simeón leles tä lheyis Jemuel, Jamín, Ohad, Jaquín, 
Sóhar, lhäy'e Saúl tä lako häpe Canaán lheley ka'tsinha. 

11Wet häte Simeón lech'inij Leví leles tä lheyis Gersón, Coat, lhäy'e Merari. 

12Wet häte Leví lech'inij Judá leles tä lheyis Sela, Fares, lhäy'e Zera. Häp Judá leles 
iyhäj tä lheyis Er lhäy'e Onán, lhamel pajche y'inhen p'ante tä ihi Canaán. Wet 
häte Fares leles tä lheyis Hesrón lhäy'e Hamul. 

13Wet häte Judá lech'inij Isacar leles tä lheyis Tola, Puva, Job, lhäy'e Simrón. 

14Wet häte Isacar lech'inij Zabulón leles tä lheyis Sered, Elón, lhäy'e Jahleel. 

15Häp tähestso Jacob leles tä ihihlä lech'efwa Lea tä lhamel ihi p'ante Padán-
aram. Häte iche lhäse tä lhey Dina. Tä nilhok leles lhäy'e lechetsos, iche treinta y 
tres hin'ol lhäy'e tä atsinhay. 

16Häte Gad leles tä lheyis Sefón, Hagui, Esbón, Suni, Eri, Arodi, lhäy'e Areli. 

17Wet häte Gad lech'inij Aser leles tä lheyis Imna, Isúa, Isuy, Bería, lhäy'e lhamel 
lech'inhä tä lhey Sera. Wet häte Bería leles tä lheyis Heber lhäy'e Malquiel. 

18Häp tähestso Jacob leles tä ihihlä Zilpa, häp Labán kawo'tsinha tä hiw'enho 
p'ante lhäse Lea, lhäy'e lechetsos. Wet iche dieciséis tä nilhokej. 

19Häte Jacob lech'efwa tä lhey Raquel leles tä lheyis José lhäy'e Benjamín. 

20Wet José leles tä ihihlä lech'efwa Asenat häpehen Manasés lhäy'e Efraín. 
Lhamel nichäthihchä Egipto. Asenat häpe sacerdote tä lhey Potifera tä lew'et On, 
häp tä lhäse. 

21Wet häte José lech'inij Benjamín leles tä lheyis Bela, Bequer, Asbel, Gera, 
Naamán, Ehi, Ros, Mupim, Hupim, lhäy'e Ard. 

22Häp tähestso Raquel lhäy'e Jacob leles lhäy'e lechetsos. Iche catorce tä nilhokej. 

23Häte Dan lhäs tä lhey Husim. 

24Wet häte Dan lech'inij Neftalí leles tä lheyis Jahzeel, Guni, Jezer, lhäy'e Silem. 

25Häp tähestso Jacob leles tä ihihlä Bilja, häp Labán kawo'tsinha tä hiw'enho 
p'ante lhäse Raquel, lhäy'e lechetsos. Wet iche siete tä nilhokej. 

26Häp tähestso Jacob leles lhäy'e lechetsos tä yikche tä ihoye Egipto. Tä ts'ilak 
lhamel iche sesenta y seis, mat tek õhp'ajtej atsinhay tä letichelis tä õ'kalelhät. 

27Wet iche täkwfwas José leles tä lhamel nichäthihchä Egipto. Tä mälhyejtso, iche 
p'ante setenta Jacob lew'et lheley tä ihi p'ante Egipto. 

Jacob lhäy'e José lhaiw'enhen 

28Wet Jacob ichen p'ante lhäs Judá wet yok: –Mäh hoye José. Is chik iho n'oye tä 
oihi Gosén. Tä José ihanej tä lajcha nämho Gosén, 

29ne'tek õ'waklhat lehi kaletaj yämthilek ihoye lajcha. Wet tä yik, tä nichäte 
tatsufwelej wet pitaj tä tafwlhi. 

30Wet Israel tahuyej lhäs wet yok: –¡Athana chik oy'il, mat okäjyaj ihi t'at, tsi 
oaiw'en tä kamaj leläy t'at! 

31Wet José tahuyej lechilalis lhäy'e nilhokej lajcha w'et lheley wet yok: –Oyäple 
niyat, ofwenhihola tä amel lhäy'e ojcha lhäy'e lew'et lheley lenämhen tä letälhe 
honhat tä Canaán yämthilek lheyay n'oyej, 

32wet lechäj aläy lhäy'e nilhokej m'ak tä alewuhuy. Ofwenhihola tä amel achumet 
t'at tä lechihelit tson'atas, kayla lhayis lhäy'e w'asetas. 

33Wet chik niyat t'än amehen wet tay'ätshanej amehen m'ak tä amel achumet, 

34fwenhola tä häpe t'at tson'atas tä lhen achumeta tä lechihelit, lhäy'e kayla 
lhayis, lhäy'e w'asetas, mälhyej tä achätilis iwoye. Häpkhilek lham yen amel 
haw'eta Gosén, tsi Egipto lheley ihuminhit'a chik yen w'etfwaya wichi tä 
tson'atas lewos. 

Gén 47 

Egipto laka niyat nech'e nitäfwelej José lajcha lhäy'e lepuhfwas 

1-2José ichäj lhamche cinco lechilalis wet ihäne Egipto kaniyat yämthilek 
nitäfwelej lhamel. Tä nichäte, wet yok: –Ojcha lhäy'e leles nämhen tä tälhe 
Canaán. Ichäj leläy tson'atas, kayla lhayis lhäy'e w'asetas, lhäy'e nilhokej 
lakäywet tä iyej, wet ihi t'at honhat tä Gosén. 

3Wet niyat tay'ätshane lhamel wet yok: –¿Atsi m'ak tä amel achumet? Lhamel 
nichulho wet yok: –Ika niyat, olhamel tä akawos ohäpehen tson'ataswos t'at, 
mälhyet iwoye olhamel ochätilis p'ante. 

4Mat ifwalasna wuj nehlä tä ihi oka honhat Canaán. Honhat tamchäy wet ihichet'a 
hup chik oläy lhäk. Wet häp tä olhamel onämhen kana, ot'uhläk oihi t'at honhatna 
Egipto. Ika niyat, olhamel ot'uhläk lewoye tä owoye wet lewahin n'oyejen honhat 
tä Gosén yämthilek olhamel oyen ow'eta. 

5Niyat tahuyej José wet yok: –Ajcha lhäy'e achilalis lhamel t'uhläk i'amej wet häp 
tä nämhen. 

6Wet am t'at tä lehanej tsi Egipto ihi t'at akwey. W'enho honhat tä Gosén tä lhäy'e 
lhip tä is wet yenla lew'eta. Wet chik iche hin'ol tä iyej lhamel tä wuj tä ihanej tä 
t'uye n'oläy, uhyene olham oläy. 

7Tä ifwala elh p'ante José ihäne lajcha Jacob häp niyat. Tä Jacob nichäte, 
n'okwiyej. 

8Wet niyat tay'ätshane wet yok: –¿Chihätefwas nekchämis tä lew'en? 

9Jacob nichulho wet yok: –Olunpe honhat ciento treinta nekchämis. Wujit'a, 
w'awulhiyejt'a nekchämis p'ante ochätilis ilunpehen honhat, wet atha on'äyij häp 
nekchämistso. 

10Wet Jacob n'okwiyej wet iwo tsilhekayej, wet yikch'oye. 

11Wet José itihi lajcha lhäy'e lechilalis yämthilek yen lew'eta Egipto lhip tä lhäy'e 
lhip tä is tä ihi Ramsés kahonhat, mälhyej tä niyat ne'tek José hiw'enho lhamel. 

12Häte José hiw'enhopej nilhokej lepuhfwas häp lhäk tä lhamel iwatlä. 

Egipto lheley isej m'ak tä José iwoye 

13Nilhokpe honhat tä nem iche lhäk wichi, wet ihi Canaán pajtha nichätho Egipto 
wuj nehläs tä ilänhen lhamel. 

14Wet José ihutwek chinaj t'äj tä Egipto lheley lhäy'e Canaán lheley ichäjej lhäk, 
wet t'amajej tä ihi niyat lewukwe. 

15Wet tä noj laka chinaj t'äj häp wichi tä ihi Egipto lhäy'e Canaán tä lhamel ichäjej 
lhäk, wet wichi tä Egipto lheley ihoye José wet yok: –¡Noj olhamel oka chinaj t'äj! 
¡Yej tach'anlhayek nehläs ilänhen olhamel! ¡W'en n'ohohen olhäk! 

16José nichulho wichi wet yok: –Chik nem lew'enay chinaj t'äj, hän kana aläy wet 
ow'enla amhohen äk. 

17Tä mälhyejtso, lhamel ihäne José yel'atas, tson'atas, kayla lhayis, w'asetas, 
lhäy'e asnolis, wet ithatlä lhäk. Wet nekchäm weihalha tä José hiw'enho lhäk häp 
wichi. 

18Wet tä noj nekchäm, wichi yachajo tä ihoye José wet yok: –Iwuk, olhamel tek 
oskat amho tä noj t'at olhamel oka chinaj t'äj, lhäy'e oläy nech'e alewuk t'at. 
Nemhit iche m'ak chik olhamel othatlä olhäk, tajlhamat olhamel lhäy'e oka 
honhates. 

19Olhaip'altsen ame, ¡yej tach'anlhayek oy'inhen wet tatäy okäsw'etes! ¡Is chik 
lechäj t'at olhamel, p'ajtit n'oyejen oka honhates wet w'en n'ohohen olhäk! Wet 
ohäpkhihena niyat kawos, wet otutcheyhihichela oka honhates wet lewukla t'at 
niyat. Mat w'en n'ohohen yachuyaj lhoy häpkhilek otutcheyhen, häpkhilek nehläs 
nilänahen olhamel wet äp nittäya tä is t'at honhates tä yachuyajw'etes. 

20Tä mälhyejtso, José ichäj nilhokej yachuyajw'etes tä ihi Egipto yämthilek lewuk 
t'at niyat. Tsi nehläs tä tamenej tä Egipto lheley iwom laka honhates. Tä 
mälhyejtso, honhates nech'e lewuk t'at niyat 

21wet nilhokej wichi tä ihi Egipto nech'e häpehen t'at niyat lakawos. 

22Tajlhama häp sacerdotes tä niwoma laka honhates tä lewuk lhamel, tsi niyat 
hiw'enho t'at lhäk häp lhamel. 

23Wet José tahuyej wichi wet yok: –Lehanej t'at tä olham ochäj amel lhäy'e aka 
honhates, wet athana nech'e amel lhäy'e aka honhates lewuk t'at niyat. Athana 
chuma yachuyaj lhoy wet utcheyhen. 

24Mat woye täja: Chik wak'alh yachuyaj, achaje lhip niyat wet lhip amajej 
yämthilek lhachajok letutcheyhen, häpkhilek amel äk iche, lhäy'e haw'et lheley. 

25Wichi nichulho wet yok: –Ahäpe hin'o tä hip'altsen olhamel tsi lefwayhat 
n'oyejen nehläs. Ohäpehen t'at niyat kawos. 

26Wet José yen häpeya ley tä ihi Egipto tä elh chik wak'alh yachuyaj tä yenlhi, 
iwohiyet'ak nachajaye lhip häp niyat. Wet häp leytso kamaj iche t'at. Tajlhama 
sacerdotes tä niwoya m'ak chik tiskanpe, tsi lhamel laka honhates lewukhit'a 
niyat. 

Jacob ne'tek leles itihi lep'itsek honhat tä Canaán 

27Israel leles lhayen lewuhuya honhat tä lhey Gosén tä ihi Egipto, wet lhäy'epej 
lhip lhamel pajtha wujpey. 

28Wet diecisiete nekchämis tä Jacob ihi p'ante Egipto, wet nech'e hiw'en p'ante 
ciento cuarenta y siete (147) nekchämis. 

29Wet tä tatäy p'ante lhimphaj wet ileyej honhat, wet t'äne lhäs José wet ifwenho 
tä yok: –Chik matche tä lehuminn'o, woye tä owoye, tichufwi olheche akwey wet 
unhatche ämet häpkhilek ow'en tä matche t'at, lewohiyela m'ak tä ot'alhej 
ame. Olhaip'altsen ame, yej tihila op'itsek häp Egipto. 

30Chik nichäte ifwalak oy'inhila wet ohoye ochätilis, mälachufwi op'itsek wet 
häna n'oye lhamel lep'itseyhayw'et. José nichulho lajcha wet yok: –Owohiyela. 

31Wet Jacob äp yok: –¡Unhatche n'oyej ämet! José yok: –Ot'unhatche amej 
olhämettso tä owoyej ame. Wet Israel t'upeyhchä tä i'pe lemäwet lhip tä 
lhetekw'et. 

Gén 48 

Jacob takäpfwaye lechetsos Efraín lhäy'e Manasés 

1Tä tajyäme p'ante ifwalas iyhäj, José ihanej tä lajcha t'inhayaj ilän. Wet yik tä 
ihoye, ichäj leles Manasés lhäy'e Efraín. 

2Tä nichäte, õ'fwenho Jacob tä lhäs José näm tä ihoye. Tä mälhyejtso, 
lhainityenphä wet nephä wet tatayphä tä i'pe lemäwet. 

3Wet tahuyej José wet yok: –Dios tä lajit letumfwaya lhain'älitte n'oyej tä 
oiwhäye hupuy tä lhey Luz tä ihi honhat tä Canaán. Wet takäpfway n'oyeje 
lhämet tä yok, 

4“Oyämla wujpey ales, wet lhamel tä lepes lheley häpkhila wichi tä wujpey tä i'pe 
honhat. Häte ow'enhihola lhamel häp honhatna wet lewuhuyla yämthilek 
tiyäj'attsiy.” 

5Wet Jacob äp tahuyej lhäs José wet yok: –Häp ales Efraín lhäy'e Manasés tä 
lhamel nichäthihchä honhatna tä Egipto tä kamaj n'am näm ame kana, olewuk 
t'at lhamel, mälhyej tä olewuk olham oles Rubén lhäy'e Simeón. 

6Aleslak nech'e ichehen chik iw'echehi lhamelna, häpkhilek alewuk. Wet tä Efraín 
lhäy'e Manasés lech'inhis t'at, m'ak tä n'okäywet tä lewuk lhamel häte lewukla 
t'at lech'inhis. 

7Häp m'ak tä tamenej tä owoyetso, oyen tichunhayaja ako Raquel. Tsi tä 
otälhehte Padán-aram, tä tatäy lhimphaj chik onchäte lhip tä lhey Efrata, lham y'il 
tä ihi wet otjäntech'oye tä iwhäye n'äyij. Tä mälhyejtso, ako p'itsek ihi t'at honhat 
tä Canaán. 

(Ifwalasna lhiptso nemhit lhey Efrata, lhey Belén.) 

8Wet nech'e Israel, wok oyok, Jacob, iyahin José leles wet yok: –¿Atsi tä häpe 
mamsestsi? 

9José nichulho lajcha wet yok: –Oles tä Dios hiw'en n'oho tä oihi honhatna, häpe 
t'at tähestsi. Jacob yok: –Ämet n'oye, otkäpfwayhiyela lhamel. 

10Wet Israel wuj tä hich'ut wet nemhit wuj tä isiche tatelhoy. Tä mälhyejtso, José 
ihänwhäye lajcha häp leles, wet Jacob tatsufwelej lhamel wet hits'uhi lech'alos. 

11Wet tahuyej José wet yok: –Tek oyenek yachajiholak oaiw'en. Mat athana Dios 
iwahin n'oyej chik oaiw'en, lhäy'e ales. 

12José itiyej kanhi leles wet nech'e lham tä t'upeyhchä pajtha letacho taje honhat. 

13Tä ileyej tä iwoynejetso, äp yachajo tä tachuma leles. Itumtej takwey tä 
lefwomkat häp lhäs Efraín, wet itumtej lets'amkat Manasés. Wet lham ihi 
lechowej leles tä ihi tä lajcha Israel tatache. 

14Matkat tä Israel iti'pe takweyey, takwey tä lefwomkat häp tä iti'pe Efraín, wet 
iti'pe takwey tä lets'amkat häp Manasés tä häpe n'ochunkatsek. 

15-16Wet takäpfwaye José wet yok: “Häp Dios tä oka thänhäy yen Lewuka, ochäti 
Abraham laka Dios wet ojcha Isaac laka Dios, is chik takäpfwayeje lakäpfwayaj tä 
is häp mamsesna. Häp Dios tä t'amaj n'oyej tälhe ifwala tä nech'e oiche p'ante yäk 
nämena, is chik takäpfwayeje lakäpfwayaj tä is. Häp ángel tä ifwayhat n'oyej 
nilhokej m'ak tä ni'isa, is chik takäpfwayeje lakäpfwayaj tä is. Is chik olhey, lhäy'e 
ojcha Isaac lhey, lhäy'e ochäti Abraham lhey, nittäyayej lhamelna. Is chik wujpey 
leles, wet häpe wichi tä wusche'pe tä i'pe honhat.” 

17Mat José ihuminhit'a tä lajcha iti'pe takwey tä lefwomkat häp Efraín. Wet 
tachuma lajcha kwey tä i'pe Efraín, wet y'ayhetpe Manasés 

18wet yok: –Ijcha, isit'a. Olhäs elhna häp tä ochunkatsek. Häp tä is chik leti'pe 
akwey tä afwomkat. 

19Mat Jacob iwohiyet'a, wet yok: –Ohanej t'at, yäs, pajche ohanej. Häte Manasés 
häpkhila wichi tä wujpey wet äp õ'wunthila. Mat lech'inij inuhla'pe häp lham, wet 
leles tä lepes lheley häpkhila wichi tä wujpey tä w'enhache lhamej tä i'pe honhat. 

20Wet ifwalatso Jacob takäpfwayeje lhamel häp lhämtesna wet yok: –Wichi tä 
Israel lhayis iwohipeja eyisa chik takäpfwaye elh chik häpe, wet yohipejakwe, “Is 
chik Dios iwoyej ame m'ak tä is, mälhyej tä iwoyeje p'ante Efraín lhäy'e 
Manasés.” Mälhyejtso m'ak tä Jacob iwoyeje Efraín tä ichunkatlä lechila Manasés. 

21Wet nech'e tahuyej José wet yok: –Lew'en tä olham eyte oy'inhi. Mat Dios ihla 
amejen wet ayachajiyela achätilis kahonhat. 

22Wet am, honhat tä ow'en amho inu'pe achilalis. Ow'en amho honhat tä Sikem, 
häp honhat tä osoyejte Amorreo lhayis tä ottayhlä wet okalhi. 

Gén 49 

Jacob lhämtes tä lepes 

1Jacob t'äne leles wet yok: –Ahutay n'oyej, ofwenla amhohen m'ak tä ihla amejen 
häp ifwalas tä tatay alhoho. 

2“Ahutay n'oyej, Jacob leles, wet leläthiyela olhämtes. Ch'ahuyaye ajcha Israel. 

3“Am, Rubén, olhäs tä thaläkw wet okhajyhayaj, ahäpe elh tä ichun tä tälho m'ak 
tä ohäpe, wet lhäy'e lhip han'ohyaj lhäy'e akhajyhayaj. 

4Mat nemla ahäpe elh tä ichun, tsi ahätet iwoye inät tä iläfwelche, tek ihi tä ihi 
mat yik t'at, tsi lefwunhit'a n'oye mat lemäyej atsinha tä omäfwa. 

5“Simeón lhäy'e Leví häpe hin'ol tä lhalepuhfwas. Takwelheley häpehen 
n'olänyajchal. 

6Ohusek atofwehlä lhämtes tä iwoye, wet tek olhay'aje lhamel tä lhaihutejwek 
m'ak tä iwoye. Tsi tä lefwitseyaj ihi lhamel, ilänhen hin'ol, wet tä iwoye m'ak tä 
ihuminche, inäk'äsen w'asetas käläy. 

7Oyok isit'a, matche tä ni'isa lewäk tä äytaj wet äp fwitsaj. Olhahthila'pe Israel 
kahonhat häpkhilek nem kalelhäj lew'etes. 

8“Wet am, Judá, apuhfwas aiwujyenla. Letsokhihomchela atayhfwas lepänhilis, 
wet apuhfwas tä ajcha leles n'okwihla amej. 

9Judá, olhäs, ahätet iwoye t'owalhaj lhäs. Tä ileyej tä tufw lelänek, t'upeyhen wet 
imä katsi, mälhyej chik häpe t'owalhaj tä wuj. Nehit katsik iyatchenla. 

10Nehit katsik isohiyeja lakhajyhayaj häp Judá, wok leniyatyaj tä iyej, pajla'tha 
näm hin'o tä lewuk häp n'oniyatyaj, häp hin'o tä wichi tä i'pe honhat yenla 
lewuka. 

11Isilataj laka honhat, wuj uvaw'etes tä ihihila, wet wichi yäythiyeja lew'utey 
asnolis häp lhiley. Tsi tejlak asnolis tuj lew'oley thayej, kamaj wujlak imälhehi. 
Wet tä lhäy'ehila lhip hat'es chik tälho, inuhla'pe m'ak tä wichi iyäyej, wet lhamel 
talejkanhiyejena lhip tä imälhehi. 

12Tatelhoy ichätejiche hat'es tä ichäthi, wet letsotey ipelajejchehen itshäwet 
kat'os. 

13“Zabulón yenla lew'eta lewomekitaj lhip, häp lhip tä barcos yenla lakasthaweta, 
wet laka honhat lepesla Sidón. 

14“Isacar hätet iwoye itshäwet tä n'olhuhyenek, wet imä katsi tä ihi lehi. 

15Tä hiw'en tä is honhat tä iwo t'elakw'etahi, wet ihumin, lhäy'e m'ayhay tä isis tä 
ihi, wet lhayachaje wet tachumhoplhi, wet lhayen lakweneka. 

16“Dan lhayenla niyatayej laka wichi, hätehlat iwoye iyhäj Israel lhayis tä 
wusche'pe. 

17Dan hätehlat iwoye amlhäj tä iwhäye n'äyij. Yokwajen yel'atas sätäy wet 
nichätchehchä hin'ol tä iche'pe. 

18“Iwuk, onihich'oyek lefwayhatn'o. 

19“Gad, nifwotaj inuhiyela, mat lhamlak takähännhej. 

20“Aser, wujla lhäk tä hiw'enla, wet ichunnhihena niyatey. 

21“Neftalí hätet iwoye ch'iwase tä lajit lewuka, iwohla lelesa wet isis. 

22“José hätet iwoye hal'ä tä iwhäye inät. Wuj lhay tä iwoye, wet lhachal 
tatsufwelpe n'olafwek. 

23Wichi n'äyiho wet tiyäjej lech'ähal, inuyepej wet letamsek ihihit'a. 

24Mat José itihiyejt'a kanhi lelutsej hal'ä, takhajayhen takweyey häp tä isej Jacob 
laka Dios tä takhajay, häp Tson'ataswo tä t'uye häp Israel. 

25Häp ajcha laka Dios tach'otlat ame. Häp Dios tä laj letumfwaya takäpfwayhiyeja 
ame lakäpfwayajay tä tälh puleye, lhäy'e häp inät tä tälh honhatch'oye, lhäy'e 
lakäpfwayajay tä häpe ales tä wujpey. 

26Yäs, wuj okäpfwayaj tä ow'en amho, pajtha nichäte lepesey häp chenhas tä 
tiyäj'attsiy. Inu'pe tä ojcha lhäy'e tä ochäti p'ante hiw'en n'oho. Lakäpfwayajayna 
ihla'pe José lhetek, häp lham tä Dios tatshupiye tä lhayej lepuhfwas. 

27“Benjamín häpe m'awotaj tä fwitsaj tä nech'e fwala tufw lelänek, wet tä honaj 
hiw'enhomche iyhäj lhipey tä imälhehi.” Lepes Jacob lhämet. 

28Häp tähestso doce wichi tä Israel lhayis letetsel p'ante, wet äp häp täjtso 
lhämtes häp lajcha Jacob tä tahuyej p'ante lhamel wet takäpfwaye elh 
weihalhapej. 

Jacob ileyej honhat 

29Wet Jacob ne'tek leles iwoye lhämetna wet yok: –Athana tatäy lhimphaj wet 
oy'inhila. Ohohiyela otetsel. Mat chik letajän n'ohlä, tila n'oyej ochätilis p'ante ihi 
chowej tä ihi Het lhayis elh tä lhey Efrón kahonhat 

30tä ihi Canaán. Wok oyok, häp chowej tä ihi Makpela tä tumej hupuy tä Mamre 
lhip tä hichä, häp chowej tä ochäti Abraham hip'ajtej p'ante Efrón kahonhat tä 
ichäj yämthilek häpe lew'et lheley p'itseyhayw'et. 

31Wet häpe t'at tä Abraham lhäy'e lech'efwa Sara p'itseyhay ihi, lhäy'e ojcha Isaac 
lhäy'e oko Rebeca p'itseyhay. Häte häpehte tä otihi och'efwa Lea p'itsek. 

32Häp honhat lhiptso häp p'ante tä Abraham ichäj tä tälhe Het lhayis. 

33Tä Jacob ileyej lhämettso tä ifwenhomche leles, wet lhaithatpe lemäwet wet 
y'il, ihoye lechätilis. 

Gén 50 

Õ'häne Jacob lep'itsek honhat tä Canaán 

1José tatsufwelej lajcha p'itsek wet tafwlhi, wet hits'u lech'alo. 

2Wet ifwenho hin'ol tä lechumet tä y'ilenche n'op'itsek m'ak tä lenij akäjche, wet 
yok: –Ilenche ojcha Israel p'itsek yämthilek ninajuta. 

3Wet cuarenta ifwalas tä lewhäy tä õy'ilenche n'op'itsek häp kachatso, wet nech'e 
lenij ikalho. Wet setenta ifwalas tä Egipto lheley yen tichunhayaja Jacob tä y'il. 

4Wet tä tajyäme täjtso, José tahuyej hin'ol tä leniyatfwas tä ihi Egipto kaniyat 
lew'et, wet yok: –Chik matche tä amel lhenayn'o häpeya hin'o tä laha ihi, woye tä 
owoye, fwenho niyat, 

5täjnaj ojcha eyte y'inhi, wet tahuy n'oyej tä yok, “Unhatche n'oyej ämet tä 
kalelhäj tä letihla n'ohi op'itsekw'et tä pajche owaklhatte tä ihi honhat tä 
Canaán.” “Wet häp tä olhaip'altsene niyat yämthilek iwahintshin'o wet 
oyikchufwi ojcha p'itsek. Chik oleyej, otpinla.” 

6Wet niyat nichulho José lhämet tä ichene, wet yok: –Is t'at, mätchufwi ajcha, 
häne t'at lep'itsekw'etn'aj ne'tek lehäne, mälhyej m'ak tä lham t'alhejn'aj amek 
lewoyeje. 

7Tä mälhyejtso, José yikchufwi lajcha p'itsek tä ihäne Canaán. Wet nilhokej hin'ol 
tä len'ohyajay ihi tä ihi Egipto kaniyat lew'et, lhamel yikche, lhäy'e hin'ol tä 
kalelhäjiche tä ihi Egipto, 

8lhäy'e nilhokej Jacob lew'et lheley, leles, lhäy'e lham José lew'et lheley tä yikche. 
Tajlhama nä'tshas lhäy'e leläy tä imälhehi Gosén. 

9Iyhäj wichi ihiche kaletas tä n'oka'tshayajchal, iyhäj iche'pe yel'atas, wujpey 
wichi. 

10Tä nichäte lhip tä lhey N'osapkanw'et tä tumej tewok Jordán lhip tä hichä, wuj 
lhafwyhayaj. Wet siete ifwalas tä José yen tichunhayaja lajcha tä y'il. 

11Wet tä wichi tä ihi Canaán hiw'en lhamel lhafwyhayaj, wet yok: –¡Matche tä 
äytaj Egipto lheley tichunhayaj! Wet häp tä lhamel yen lheya lhiptso Abel-
misraim, häp n'olhämet tä yok, Egipto lheley lhafwyhayaj. 

12Tä mälhyejtso, Jacob leles iwoyeje lajcha nilhokej m'ak tä ne'tek iwoyeje. 

13Lhamel ihäne t'at lep'itsek häp honhat tä Canaán, wet itihi chowej tä ihi 
Makpela tä tumej hupuy tä Mamre lhip tä hichä. Häp chowejtso ihi p'ante Het 
lhayis elh tä lhey Efrón kahonhat, mat Abraham ichäj p'ante yämthilek häpe 
lew'et lheley p'itseyhayw'et. 

14Tä José ileyej tä itihi lajcha p'itsekw'et, lham lhäy'e lepuhfwas, lhäy'e nilhokej 
wichi tä iwo t'unfwaya, lhamel yäple Egipto. 

José tek iwo hayahlä m'ak tä ni'isa tä lechilalis iwoyeje p'ante 

15Tä Jacob ileyej honhat, wet leles letichunhayaj yok, “Elat José nech'e yenla 
tichunhayaja m'ak tä ni'isa tä y'awoyejehte, wet fwitsajla n'amehen.” 

16Tä mälhyejtso, iwo chenekaye yämthilek ifwenho lhamel lhämet tä yok: –Tä 
kamaj iläynaj lhajcha, 

17t'unajläk olhamel ofwel amho lhämet tä yok, “Woye tä owoye, is chik letäyhtej 
letes achilalis tä lhamel iwoyejte ame m'ak tä wuj tä ni'isa.” Häp tä tamenej tä 
olhamel olhaip'altsen ame, ot'uhläk letäyhat n'oyejen otes, tsi ohäpehen lhajcha 
laka Dios lakawos t'at. Tä José iläte lechilalis lhämet tä õ'fwenho, tafwlhi. 

18Wet nech'e nekhen lechilalis tä ihoye. Tä nichäte, t'upechehchä pajtha letachol 
taje honhat, wet tahuyej José wet yok: –Olhamel onäm ame tsi ohäpehen t'at 
akawos. 

19Mat José nichulho lhamel wet yok: –Yej nowayhen. Ohanhiyejt'ak owoye m'ak 
tä Dios niwoyayej amehen. 

20Amel lefwetajay lewoyej n'oye m'ak tä ni'isa. Mat Dios itilhkat täjtso yämthilek 
häpe t'at m'ak tä is, mälhyej tä y'aw'en ifwalasna. Wet wuj wichi isej wet tafwayej 
lewit'äyhyaj. 

21Tä mälhyejtso, yej nowayhen. Ow'enla amhohen äk, amel lhäy'e ales. Wet tä 
lhamel iläte José lhämtes tä wuj tä is, iwo letamseka. 

Tä tajyäme p'ante wujpe nekchämis, José ileyej honhat 

22José lhäy'e lepuhfwas tä lajcha leles, lhamel tujlhache t'at tä ihi Egipto. Wet José 
hiw'en p'ante ciento diez nekchämis, 

23wet lechetsos tä Efraín leles tajpe wet hiw'en. Häte José tachuma lechetsos tä 
Maquir leles. Maquir lajcha häpe José lhäs tä lechunkatsek, Manasés. 

24Tä ifwala elh p'ante José tahuyej lechilalis wet yok: –Athana tatäy lhimphaj wet 
oy'inhila. Mat Dios nämla amehen wet tach'otla amehen, wet lhamlak itonphä 
amel wet ihänla amehen honhat tä lham pajche ifwenho Abraham lhäy'e Isaac 
lhäy'e Jacob. 

25Wet José ne'tek Israel leles hit'unhatche lhämet tä iwoyeje. Yok: –Matche tä 
Dios nämla amehen wet tach'otla amehen. Wet chik mälhhiyejatso, is chik amel 
lechäj op'itsek, yej n'äyla kana. 

26José hiw'en p'ante ciento diez nekchämis, wet y'il tä ihi Egipto. Wet õy'ilenche 
kacha tä lenij akäjche wet õ'thatho lehi. 

Éx 

Éx 1 

Leteläythayaj ihi Israel lhayis tä ihi p'ante Egipto 

1Häp tähesna lheyis häp Israel leles tä yikche häp lajcha Jacob tä ihoye p'ante 
Egipto, elhpej lhamel lhäy'e lew'et lheley: 

2Rubén, Simeón, Leví, Judá, 

3Isacar, Zabulón, Benjamín, 

4Dan, Neftalí, Gad, lhäy'e Aser. 

5Tä nilhokej Jacob leles lhäy'e lechetsos, iche setenta lhamel. José pajche ihi 
Egipto. 

6Tajyäme p'ante wujpe nekchämis, wet nemhit ichehen José lhäy'e lechilalis, 
lhäy'e nilhokej wichi tä lew'awlhafwas, lhamel y'inhen. 

7Mat lhamel wujpey leles lhäy'e lechetsos wet häpe wichi tä lhäy'e lhip tä wuj. 
Wet äp häpe wichi tä takhajayhen wet tapoyejej honhat tä lhamel ihi. 

8Tä paj p'ante, iche niyat tä nech'ayek tä nitäfwelayej José. Wet tahuyej laka wichi 
wet yok: 

9–Tetshan, häp wichi tä Israel lhayis lhäy'e lhip tä wujpey wet äp takhajayhen, 
wet äp inu'pe n'amel. 

10Is chik iche m'ak chik y'awoyeje lhamel, häpkhilek nemhit t'aylhatshi. Tsi elat 
chik iche n'oka'tshayaj, wet tach'ote lhatayhfwas wet iwo ka'tshayaja n'amejen, 
wet yikch'oye lhaka honhat. 

11Tä mälhyejtso, Egipto lheley tachuma hin'ol tä häpe lhamel wet yen lewosayej 
lechumtes. Wet lhamel yäm äytajche lechumet häp Israel lhayis, õne'tek lhamel 
yenwethä hupuy tä ihiche honhates tä lheyis Pitón lhäy'e Ramsés. Häp 
honhatestso tä Egipto kaniyat itihiche lakapuchehis tä wus tä yenwethä 
yämthilek t'amajej n'olhäk. 

12Mat tej tä õyäm äytajche m'ak tä õ'woyeje Israel lhayis, mat lhäy'epej lhip tä 
t'aytshi lhamel wet wujpey. Wet Egipto lheley nowaye lhamel 

13wet häp tä yen lakwenkaya, ichumyene lechumet tä wuj tä äytajche. 

14Wet lajit lakäjyaja lhamel, wuj tä äytaj lechumet, lhamel yenlhi iyhät wet yenlhi 
adobes, wet õne'tek lhamel yenlhi lechumtes tä ihiche n'olafwey. Wet matche tä 
ni'isa m'ak tä õ'woyeje lhamel. 

15Häte Egipto kaniyat ifwenho Sifra lhäy'e elh tä lhey Fúa, häp atsinhay tä t'uye 
Hebreo lhayis ka'tsinhay tä takapuhtshanhen, wet yok: 

16–Chik lehoye atsinha tä Hebrea tä takapuhtshan, yahin häp han'äfwaj tä nech'e 
nichätchä. Chik atsinha, is t'at, mat chik hin'o, ¡län! 

17Mat häp atsinhaytso lhamel nowaye Dios, wet häp tä iwohiyet'a m'ak tä niyat 
ne'tek lhamel iwoye, wet tek ilänhen nä'tshas. 

18Tä mälhyejtso, niyat t'äne atsinhaytso wet tahuyej wet yok: –¿Chipte tä 
kalänahen nä'tshas? 

19Lhamel nichulho niyat wet yok: –Hebreo ka'tsinhay wuj tä takhajayhen, tek 
häte iwoye atsinhay tä Egipto lheley. Elhpej tä iwo lhäsa nichätchä tä kamaj 
olhamel n'am chäte. 

20-21Tä mälhyejtso, Israel lhayis lhäy'epej lhip tä wujpey, wet wuj tä takhajayhen. 
Wet häp atsinhay tä t'uye lhamel tä iwo lelesa, tä lhamel itiyej lenowayhyaj häp 
Dios, häte Dios tach'ote t'at lhameltso wet iwo lelesa. 

22Wet niyat ifwenho imälhewek wichi wet yok: –Ukwe Hebreo leles tä nech'e 
ichehen tä häpe hin'ol wet thate tewok. Mat elhpej tä atsinha is t'at, yej län. 

Éx 2 

Moisés nech'e iche p'ante 

1Iche p'ante hin'o tä iyej wichi tä tälhe letes Leví. Lham iyej atsinha tä äp häpe t'at 
Leví lhayis elh. 

2Wet atsinhatso hich'otshan p'ante wet iwo lhäsa. Tä hiw'en tä wuj tä isilataj häp 
lhäs, iskat pajtha tres iwel'as. 

3Mat tä paj nemhit ihanej iwoyneje tä fwetaj iskatlhi. Tä mälhyejtso, tachuma 
hal'äy tä hätet iwoye tuskalis wet yen lehiya. Wet y'ilenejlhi alquitrán tä häpe 
honhat lhits'i tä ichalaj, wet ikasoyej asnajlhäklä lhits'i häpkhilek inät nitiyäjaho. 
Tä wak'alh, ithatho han'äfwaj häp lech'o, wet itihi lechowej häp tuskalis tä iche 
tewok lhip. 

4Wet häp han'äfwaj lechita takasit tä atofwehlä, mat iyahne t'at yämthilek 
hiw'enej m'ak chik mälhyej. 

5Tä paj Egipto kaniyat lhäse ihoye tewok tä t'uhläk inay. Tä nichäte, lakawos 
tsinhay ilunche t'at lhip, wet lham hiw'ene lehi tä ihi lechowej häp tuskalis. Wet 
ichen elh lakawo wet yok: –¡Mäyeh! 

6Tä lakawo'tsinha ihäne, lham ifwoyenpe wet hiw'en tä han'äfwaj tä ihi wet 
tafwlhi. Wet iyahin wet hip'altsen wet yok: –Hebreo lhayis tä lhäs han'äfwajna. 

7Wet han'äfwaj lechita ihoye, wet tahuyej wet yok: –¿Hä lehuminchek ot'äne 
atsinha tä Hebrea tä t'uyehen nä'tshas wet itifwkatla häp han'äfwajna? 

8Niyat lhäse yok: –Is t'at, mäh hoye. Wet atsinha lhutsha yik tä ihoye han'äfwaj 
lako, wet t'äne. 

9Tä nichäte niyat lhäse, tahuyej atsinha wet yok: –Chuma han'äfwajna wet uye 
n'oho. Owohla lahaya achumet. Wet lako ichäj han'äfwaj wet hiw'enho lakat'os. 

10Wet tä thaläkw p'ante, lako yachaje niyat lhäse. Wet yen lhäsa, wet yen lheya 
Moisés, tsi yok: –Tälho inät tä otonphä. 

Moisés yikch'oye Egipto tä ilethan, ihoye honhat tä Madián 

11Tä Moisés nech'e häpe hin'o tä thaläkw p'ante, wet iche ifwala tä lham ihoye 
lepuhfwas Hebreo lhayis wet hiw'en tä äytaj lechumet lhamel. Wet hiw'en Egipto 
lhele elh tä ipäjlhi Hebreo. 

12Tä iyahin lhipey, hiw'en tä newache hin'ok hiw'enej, wet ilän Egipto lhele wet 
ipotejpe holo. 

13Tä ifwala elh p'ante yachajo tä ihoye iyhäj, wet hiw'en tä nech'e lhamel Hebreo 
lhayis tä tataywek. Wet ihoye wet tay'ätshane elh tä ipäjlhi elh wet yok: –¿Chipte 
tä lepäjlhi Hebreo tä äp ahäpe t'at Hebreo? 

14Hin'otso nichulho Moisés wet yok: –¿Atsi tä ayen olhamel oka niyata yämthilek 
letetshan olhamel, wet äp n'okalelhthayajwo tä iyej olhamel? ¿Hä let'uhläk 
letech'ayen n'oyej Egipto lhelen'aj lelän? Tä Moisés iläte, wuj tä noway wet 
letichunhayaj yok, “Wichi ihanej t'at m'ak tä owoye naji.” 

15Tä Egipto kaniyat ihanej tä Moisés ilän Egipto lhele, ne'tek sip'äl t'ukwe 
yämthilek õ'län. Mat Moisés yik tä ilethan, ihoye honhat tä Madián yämthilek yen 
lew'eta. Tä nichäte p'ante honhattso, wet tatayphäwhäye n'opek. 

16Wet iche sacerdote tä ihi honhattso, lhey Reuel, wet iche siete leles tsinhay. Wet 
ifwalatso lhamel ihoye n'opek yämthilek itonphä inät wet itsäyho tson'atas 
lhäthis wet iyäynej lajcha läy. 

17Matkat iyhäj tson'ataswos nämhen wet ichen atsinhay. Mat Moisés nephä wet 
ihoye lhamel wet yok: –¡Ch'anlhaye atsinhay! Tä iwoyetso, lham itonphä inät wet 
iyäynej Reuel leläy. 

18Tä lhamel yäple lajcha, wet lajcha tay'ätshane lhamel wet yok: –¿Chiwoye tä 
yofwajkwet lenämhen? 

19Lhamel nichulho lajcha wet yok: –Iche hin'o tä Egipto lhele, lham tach'ot 
n'oyehen tä hin'ol tä tson'ataswos fwetaj ichen n'ohen. Wet äp lham t'at tä 
itonphä inät wet hiw'enho lhaläy. 

20Tä Reuel iläte, wet yok: –¿Chip ihitso hin'o? ¿Chipte tä ka'änayaye? ¡Mähen äne 
yämthilek tufw lhäk kana! 

21Tä mälhyejtso, Moisés ihoye wet ihi t'at Reuel lew'et. Tä paj p'ante, Reuel 
hiw'enho lhäse tä lhey Séfora wet iyej. 

22Tä paj iwo lhäsa wet Moisés yen lheya Gersón. Tsi yok: –Tä oihi honhat tä 
ka'oka honhata, ohäpe t'at hin'o tä w'enha lhamej. 

23Tafwaytshi p'ante wujpe ifwalas, wet y'il p'ante Egipto kaniyat. Mat kamaj 
Israel lhayis hiw'en tä äytaj m'ak tä õ'woyeje tä õyen kwenkaya, wet lhamel 
t'änch'oye Dios. 

24Wet Dios iläte lhamel lelhakli, wet nitichunche lhämet tä iwoyeje p'ante 
Abraham, lhäy'e Isaac, lhäy'e Jacob. 

25Tä mälhyejtso, iyahin Israel lhayis wet wuj tä hip'altsen. 

Éx 3 

Dios t'äne Moisés 

1Moisés t'uye p'ante lakachäti tä lhey Jetro leläy. Jetro lhey elh Reuel, lham häpe 
sacerdote tä ihi Madián. Fwala elh p'ante Moisés yikchufwi tson'atas, wet inukwe 
ts'anis pajtha nichäte Dios laka chenaj tä lhey Horeb. Lhey elh yok, Sinaí. 

2Wet Lhawuk laka ángel lhain'ältej tä ihi itäj lhal tä ihi amlhäj lhawayuk. Tä 
Moisés iyahne, wet hiw'en tä y'uho itäjtso mat amlhäj lhawayuk tä ihi y'ohit'a. 

3Wet Moisés letichunhayaj yok, “¿Atsi m'ak tä häpe täja? Lhek ohoye, oyahnhila 
atsi m'ak tä tamenej tä n'oya amlhäj lhawayuk.” 

4Wet tä Lhawuk hiw'en tä Moisés ihoye yämthilek iyahin, tahuye tä tumho 
amlhäj lhawayuk wet yok: –¡Moisés! ¡Moisés! Tä iläte, wet nichulho wet yok: –
Oikana. 

5Wet Dios ifwenho tä yok: –Yej lhäm alhoho. Lanche anisähes, tsi honhat tä 
let'äsina ot'amajchet t'at. 

6Wet äp yok: –Ohäpe atetsel laka Dios. Ohäpe Abraham laka Dios, Isaac laka Dios, 
wet Jacob laka Dios. Tä Moisés iläte, hip'o'pe tatey, tsi nowaye tä iyahin Dios. 

7Wet Lhawuk yok: –Ow'en tä matche tä lelhakli ihi oka wichi tä ihi Egipto. Oläte 
t'at t'änyajay tä tume lhamel, häp m'ak tä capataz lhayis iwoyeje, wet ohanej t'at 
tä leteläythayaj iyej lhamel. 

8Wet häp tä onuyejchä yämthilek ofwayhtej Egipto lheley takweyey. Wet 
otonhiphäla lhamel tä ihi Egipto, ohänhiyela honhat tä wuj tä is lhäy'e tä tsajphä, 
wet t'os lhäy'e akäyek hätet iwoye inät, iläfwelchehen tä ihi. Häp honhat tä 
Canaán lhayis ihi, lhäy'e Het lhayis, lhäy'e Amorreo lhayis, lhäy'e Ferez lhayis, 
lhäy'e Hiv lhayis, lhäy'e Jebús lhayis ihi. 

9Tetshan olhämet. Ow'en tä Egipto lheley yäm äytajche m'ak tä iwoyeje Israel 
lhayis, wet oläte t'at t'änyajay. 

10Tä mälhyejtso, athana ot'än ame wet ochenla ame Egipto kaniyat yämthilek 
letonphä oka wichi Israel tä ihi Egipto. 

11Tä Moisés iläte, wet nichulho Dios wet yok: –¡W'et om'ayek t'at! ¿Chip iwoyek 
ohoye Egipto kaniyat wet otonphä Israel lhayis tä ihi laka honhat? 

12Dios yok: –Olham oihla amej. Wet m'ak tä ikalelhät tä olham t'at tä oaichen häp 
täja: Chik letonhiphäla oka wichi tä tälho Egipto, amel len'okwihila n'oyej kana 
chenajna. 

13Moisés yok: –¿Mat chip iwoyek ohoye Israel lhayis wet ofwenho tä oyok, 
“Achätilis laka Dios tä ichenn'o amehen”? Lhamel tay'ätshanhila n'oye, yohlak, 
“¿Chiwoye lhey?” ¿Atsihila olhämet chik owoye? 

14Dios nichulho wet yok: –Ohäpe Elh tä N'ilataj. Fwenhola Israel lhayis, olak, 
“Dios tä N'ilataj tä lechenekn'o tä ichenn'o amehen. 

15Häp täjtso lhey tä nittäya. Häpe t'at amel achätilis Lewuk, häp Abraham laka 
Dios, Isaac laka Dios, wet Jacob laka Dios.” Wet Dios äp ifwenho Moisés wet yok: 
–Matche, ohäpe Dios tä N'ilataj. Häp täjtso olhey tä nittäya, wet wichi 
t'änhiyejpeja n'oye pajla'tha nichäte leles tä lepes lheley. 

16Mäh hutwek hin'ol tä thänhäy tä iyej Israel lhayis wet fwenhola, olak, “Amel 
achätilis Abraham wet Isaac wet Jacob Lewuk Dios, lhain'älitnaj n'oyej wet yok, 
Ow'en m'ak tä iyej Israel lhayis wet ohanej m'ak tä Egipto lheley iwoyeje lhamel. 

17Tä mälhyejtso, ofwayhthiyeja lhamel leteläythayaj tä lhamel ihi Egipto, wet 
ohänhiyela lhamel honhat tä lewuhuy Canaán lhayis, lhäy'e Het lhayis, lhäy'e 
Amorreo lhayis, lhäy'e Ferez lhayis, lhäy'e Hiv lhayis, lhäy'e Jebús lhayis. Häp 
honhat tä t'os lhäy'e akäyek hätet iwoye inät, iläfwelchehen tä ihi. 

18“Chik lefwenho tähestso hin'ol tä thänhäy, lhamel tach'ahuhilat ame. Wet chik 
mälhyejtso, am lhäy'e lhamel hoyela Egipto kaniyat wet fwenhola, olakwe, Häp 
Hebreo lhayis Lewuk Dios ihonaj n'oyehen. Tä mälhyejtso, ch'anlha n'oyehen wet 
oyikhen tä onukwe ts'anis pajla'tha tres ifwalas chik oyikhen. Wet lhip chik 
onchätho, olänhihena itshätäy wet owunhomche tä oyen n'okhayajayej olhamel 
Owuk Dios. 

19“Mat ohanej tä Egipto kaniyat tek iwahnhitshila oka wichi, chik kahäpeya 
okhajyhayaj. 

20Tä mälhyejtso, on'älthiyeja okhajyhayaj häp Egipto lheley. Olänhiyejena 
nilhokej m'ak chik äytajche chik oselkatejen lhamel chik owoye tä ihi lhamel laka 
honhat. Wet nech'ehilak niyat iwahintshi oka wichi. 

21Wet one'tehlak Egipto lheley nem yen w'et m'ayeka oka wichi, häpkhilek tek 
p'elitses chik lhamel yikhen mat ichäj m'ak tä iwatlä. 

22Elhpej atsinha ihohiyela lew'etfwa tä häpe Egipto lhele, wok atsinha tä Egipto 
lhele tä ihi lew'et, wet t'alhiyejela m'ayhay tä oro lhäy'e tä plata, lhäy'e lew'uyis, 
häpkhilek tek p'elitses leles. Wet chik mälhhiyejatso, lesohiyeja nilhok m'ak tä 
laha ihi tä iyej Egipto lheley.” 

Éx 4 

Dios hiw'enho lakhajyhayaj häp Moisés yämthilek yenlhi m'ayhay tä 
iselkathiyejena wichi 

1Moisés nichulho Dios wet yok: –Lhamel t'ekhahit'ala n'oye wet iwohiyet'ala 
olhämet. Wet yohlak, “Mathichet'a tä Dios lhain'älit amej.” 

2Wet Lhawuk yok: –¿Atsi m'ak tä ihi akwey? Moisés yok: –Otsut t'at. 

3Lhawuk yok: –That honhate. Moisés ithat katsi letsut wet welan amlhätaja. Tä 
Moisés hiw'en, inu alhoho tä yikch'oye. 

4Mat Lhawuk tahuyej wet yok: –Chuma lechäs. Moisés tachuma, häpet tä ikatej 
yachajo tä häpe t'at letsut. 

5Lhawuk yok: –Täjtso häpkhilek lhamel nikachuya tä matche t'at tä Lewuk Dios 
lhain'älit amej, häp achätilis Abraham laka Dios, Isaac laka Dios wet Jacob laka 
Dios. 

6Wet äp yok: –Athana ti'pe akwey hat'okwe. Moisés iti'pe takwey let'okwe. Tä 
itiyej kanhi, hiw'en tä amostas i'pe takwey. T'äj lhäy'e lhip tä ipelaj. 

7Dios yok: –Achajo tä leti'pe akwey hat'okwe. Moisés iwoye. Tä itiyej kanhi, 
hiw'en tä iches takwey, hätet iwoye t'isan imälhewek. 

8Wet Lhawuk yok: –Chik lhamel ikachu n'otetnek tä ichun, ikachuhit'ala elh. 

9Mat chik ikachu täkwfwas n'otetnhay, chumela inät tä ihi tewokitaj wet tsäyla'pe 
honhat. Wet chik letsäype honhat, welanla w'oyisa. 

Dios yen lech'otfwaya Aarón häp Moisés 

10Mat Moisés yok: –Iwuk, isit'a olhämtes tä ofwetaj oyämlhi. Pajchey tä 
mälhyejtso, wet tä letahuy n'oyej athana, lew'en tä isit'a olhämtes tä owoye. 

11Lhawuk nichulho wet yok: –¿Atsi tä iwo lak'aja hin'o? ¿Wet atsi tä yen opaya 
wet yen ch'otech'oya? ¿Wet atsi tä hiw'enyenche honhat wok yen asnama? ¿Hä 
kahäpeya olham Dios? 

12Mäh, olham oihla amej chik letahuy wet ofwenla amho ämet chik lewohiyela. 

13Mat Moisés tujlhache tä yok: –¡Iwuk, olhaip'altsen ame, chen hin'o elh chik 
häpe! 

14Wet Lhawuk nech'e tawäkwäye Moisés tä iwoyetso, wet yok: –Achila iche, 
Aarón tä häpe Leví lhayis elh. Ow'en tä wuj tä is tä yämlhi. Athana lham nek t'at 
tä iho ame. Chik nämla, wujlak lakäjyaj ihi chik aiw'en. 

15Ahuyeja lham, fwenhola nilhokej ämtes tä lewohiyela wet lhamlak yäme. Wet 
olham oihiyeja wet oihla amej chik lhämwethä, wet ofwenla amhohen m'ayhay tä 
is chik lewohiyela. 

16Chik letahuyhiyeja Aarón, hätehlat iwoyek olham t'at tä otahuyej, wet 
ifwenhihola wichi m'ak tä lefwenho lhamel. 

17Chäj atsut, tsi häpkhilek lechumyenlhi chik lhenlhi m'ayhay chik wichi iseltejen. 

Moisés yik tä yäple Egipto 

18Moisés yäple lakachäti Jetro lew'et, wet tahuyej tä yok: –¿Hä letach'anlha n'oye 
tä oyäple opuhfwas Hebreo lhayis tä ihi Egipto? Ot'uhläk ow'en chik kamaj 
iläyhen p'iya. Jetro nichulho Moisés wet yok: –Mäh t'at, atamsek ihi. 

19Wet tä kamaj Moisés neka tä ihi honhat tä Madián, Lhawuk äp yachajo tä 
tahuyej wet yok: –Äple t'at Egipto. Pajche y'inhen nilhokej hin'ol tä t'uhtehläk 
ailän. 

20Tä mälhyejtso, Moisés tachuma lech'efwa lhäy'e leles wet iti'pe asno, wet 
yikhen tä ihoye Egipto. Wet ichäji takwey häp letsut tä Dios ne'tek ichäj. 

21Wet Lhawuk yachajo tä tahuyej wet yok: –Chik lechäte Egipto, päynela niyat 
nilhokej n'otetnhay, tsi pajche ow'en amho akhajyhayaj yämthilek lhenlhi 
tähestso. Mat tetshan, olham ot'unthila lehusek wet tek iwahnhitshila Israel 
lhayis. 

22Tä mälhyejtso fwenhola, olak, “Israel lhayis laka Dios lhämet yok, Israel häpe 
olhäs tä ochunkatsek. 

23Pajche ofwel amho tä oyonaj, Ch'anlhaye olhäs chik yik yämthilek n'okwi 
n'oyej. Mat tä kawahnatshi, olänla äs tä achunkatsek.” 

Õyiset lho t'äj lhip häp Moisés lhäs 

24Wet Moisés inukwe len'äyij tä yäple Egipto, lham lhäy'e lech'efwa, lhäy'e leles. 
Tä honaj p'ante lhamel iwo lakasthaweta, wet honatsitso Lhawuk lhain'ältej 
Moisés wet t'uhläk ilän. 

25Wet lech'efwa Séfora tachuma tunte lhip tä y'uy, wet yistej lhäs lho t'äj lhip wet 
itiyej Moisés lepach'ol. Tä yenlhi täjtso, häp tä ifwenho Moisés tä yok: –Ahäpe 
och'efwa tä lhäs w'oyis ifwayhat. Wet häp tä Lhawuk ileyej tä fwetaj ilän. 

26Tä mälhyejtso, Lhawuk yikch'oye. Tä Séfora yok, “Ahäpe och'efwa tä lhäs 
w'oyis ifwayhat”, tsi lham tä yiset lhäs lho t'äj lhip. 

Moisés lhäy'e Aarón lhaiw'enhen 

27Wet Lhawuk pajche tahuyej Aarón wet yok: –Mäh hoye ts'anis, lew'enla Moisés. 
Wet Aarón yik. Tä yäm kanhi, hiw'en Moisés tä iwhäye Dios laka chenaj, wet 
n'okwiyej wet hits'u lech'alo. 

28Wet Moisés ifwenho nilhokej m'ak tä Lhawuk ne'tek yäme, häte n'otetnhay tä 
wichi iselthiyejena tä Lhawuk ne'tek yenlhi. 

29Tä ileyej tä ifwenho nilhokej Aarón, nech'e yikhen tä ihoye Egipto. Tä nichäte, 
lhaihutwek lhäy'e hin'ol tä thänhäy tä iyej Israel lhayis. 

30Wet Aarón ifwenho lhamel häp m'ak tä Lhawuk ifwenho Moisés, häte ipäyne 
wichi häp n'otetnhay tä Lhawuk ne'tek yenlhi. 

31Wet Israel lhayis ikachuhit'a. Wet tä lhamel nitäfwelej tä Lhawuk hip'altsen wet 
hiw'en leteläythayaj tä iyej, lhamel takhosche katsi wet n'okwiyej Lhawuk. 

Éx 5 

Moisés lhäy'e Aarón yämhoplhi Egipto kaniyat 

1Tä Moisés ileyej tä yämhoplhi wichi, lham lhäy'e Aarón yikhen tä ihoye Egipto 
kaniyat. Wet ifwenho tä yok: –Häp Israel lhayis Lewuk Dios yok, “Ch'anlhaye oka 
wichi tä ihoye ts'anis, yämthilek iwo lakäjyaja kanhi tä iwujyenn'o.” 

2Matkat niyat yok: –¡Ohäpkhit'a Israel lhayis lewuk dios kawo yämthilek owoye 
lhämet wet owahintshi laka wichi! ¡Tek ontäfwelej diostso, wet tek 
owahnhitshila Israel lhayis chik fwetaj yikhen! 

3Moisés lhäy'e Aarón lhamel yok: –Hebreo lhayis Lewuk Dios ihonaj n'oyehen. Tä 
mälhyejtso, ch'anlha n'oyehen wet oyikhen tä onukwe ts'anis pajla'tha tres 
ifwalas chik oyikhen. Wet lhip chik onchätho, olänhihena itshätäy tä 
owunhomche tä oyen n'okhayajayej olhamel oka Diostso. Tsi chik 
nimälhyayejtso, elat ilän n'oyejen äytes tä n'ot'inhayaj wok lefwajnhat. 

4-5Matkat Egipto kaniyat tahuyej lhamel wet yok: –Moisés lhäy'e am Aarón, 
¿chipte tä kawoya letamseka wichi tä tachumwethä? Athana tä nech'e wujpey 
Israel lhayis tä ihi Egipto, ¿hä lene'tek lhamel ileyej lechumtes? ¡Is chik lhamel 
tujlhache tä tachumwethä! 

6Wet ifwalatso niyat ifwenho capataz lhayis, lhäy'e Israel lhayis tä itetshan 
n'ochumtes, wet yok: 

7–Athana is chik lewos ileyej tä ihäne hup wichi tä yenlhi adobes. Mat is chik 
lhamel t'at wichi tä yenlhi adobes tä t'ukwe hup yämthilek ikasoyej iyhät. 

8Mat häte isit'ak t'ayhchä adobes tä lhamel yenlhi. Is chik w'awulho t'at m'ak tä 
pajche yenlhipej. ¡Lhamel tek t'uhläk tachumwethä, häp tä tamenej tä yok, 
“Ch'anlha n'oyehen tä oyikhen yämthilek olänhen itshätäy wet owunhomche tä 
oyen n'okhayajayej oka Dios”! 

9Tälhe ifwalana äm äytajche lechumet, häpkhilek hip'ethatlä n'olhämtes tä 
kamatachehen. 

10Wet capataz lhayis, lhäy'e Israel lhayis tä itetshan n'ochumtes, lhamel ihoye 
wichi wet ifwenho tä yok: –Niyat ne'tek hupwos ileyej tä ichäj amehen hup. 

11Is chik amel t'at tä let'ukwe. Mat niyat tek t'uhläk tatäy tefwajni adobes, t'uhläk 
w'awulho t'at tä lhenlhipej. 

12Wet Israel lhayis ilunpe Egipto, ihoyehen yachuyajw'etes tä t'ukwe trigo t'ähes 
wok pinu w'ole yämthilek ikasoyej iyhät. 

13Nilhokej ifwalas niyat laka capataz lhayis inityenej wichi yämthilek nittäya elh 
adobes tä yenlhi, hiw'awlhathi t'at tä lewos ihäne hup häp lhamel. 

14Wet wuj tä capataz lhayis itasinwethä Israel lhayis tä itetshan n'ochumtes, wet 
yok: –¿Chipte tä adobes tä wichi yenlhi honahaji wet ifwalana kamaj tek 
w'awulho tä yenlhipej? 

15Wet Israel lhayis tä itetshan n'ochumtes ihoye Egipto kaniyat wet yok: –Ika 
niyat, ¿chipte tä lene'tek õ'woyej n'oyehen täjtso? 

16Tä nem õ'hän n'oyehen hup, mat õne'tek olhamel oyenlhi t'at adobes. Wet 
õ'tasinwethä olhamel tä ohäpehen akawos. ¡Ika niyat, aka capataz lhayis t'at tä 
iwoye täjtso! 

17Mat niyat nichulho lhamel wet yok: –¡Ahäpehen wichi tä nit'uyahläk 
tachumwethä! ¡Matche tä len'etäjej achumet! ¡Häp tä tamenej tä lhok, “Ch'anlha 
n'oyehen tä oyikhen yämthilek olänhen itshätäy wet owunhomche tä oyen 
n'okhayajayej oka Dios”! 

18¡Mähen, chumwethä! Tek õhw'enla amhohen hup, mat isit'ak nem wuj adobes 
tä wichi yenlhi. 

19Tä Israel lhayis tä itetshan n'ochumtes iläte niyat lhämettso, hiw'en tä matche 
tä atha len'äyij. 

20Wet tä lhamel yikch'oye niyat, hiw'en Moisés lhäy'e Aarón tä inihihlä lhamel. 

21Wet tahuyej tä yok: –¡Is chik Lhawuk itetshan m'ak tä lewoyaye wet aitasin! 
¡Tsi amel tä letamenej tä niyat lhäy'e leniyatfwas lhäy'e lhip tä fwitsaj n'oyehen! 
¡Amel t'at tä letamenej tä lewäk ihi lhamel wet t'uhläk ilänhen olhamel! 

Moisés yäm äytajejche lhämet Lhawuk 

22Tä mälhyejtso, Moisés tahuyej Lhawuk wet yok: –Iwuk, ¿chipte tä letiyej m'ak 
tä ni'isa häp Israel lhayis? ¿Wet chipte tä lechen n'oye lhamel? 

23Tälhe ifwalanaj ohoye niyat tä ofwenho ämet, wet lham lhäy'e lhip m'ak tä 
ni'isa tä iwoyeje aka wichi. Wet am tek wo m'ak chik lewoye yämthilek 
lefwayhthen. 

Éx 6 

1Lhawuk nichulho Moisés wet yok: –Athana lew'enla m'ak chik owohiyejela 
niyat. Elh ihichet'a m'ak chik amel aisej, tajlhama okhajyhayaj. Wet lham 
tach'anlhahlat amehen chik lhekch'oye laka honhat, wet äp lhamla t'at chik yok, 
“¡Mähen!” 

Dios yachajo tä t'äne Moisés 

2Wet Dios tahuyej Moisés tä yok: –Ohäpe Awuk Dios. 

3Olhain'ältejte Abraham, Isaac, lhäy'e Jacob, tä ohäpe Dios tä lajit 
letumfwaya. Mat tek ofwenhohte lhamel häp olhey tä matche, tä ohäpe Lewuk 
Dios tä N'ilataj. 

4Häte owoyejehte olhämet tä ot'untejche lhamel, wet ofwenhohte tä ow'enhihola 
lhamel häp honhat tä Canaán, häp honhat tä lhamel nichätho p'ante tä ilunpehen 
honhat häp ifwalas tä tajyämetso. 

5Athana tä oläte lhamel lelhakli häp Israel lhayis wet ow'en leteläythayaj tä 
Egipto lheley ichumyenwethä, wet otichunche olhämet tä pajche tä ot'unhatche. 

6Tä mälhyejtso, mäh hoye Israel lhayis wet fwenhola tä olham tä Lewuk Dios 
ofwayhthiyeja tä õyen kwenkaya, lhäy'e lechumet tä äytajche tä Egipto lheley 
iwoyeje. Oneyhthiyejphäla otkwey okhajyhayaj wet otasnhiyeja otasnhayajay tä 
äyteschehen, häpkhilek ofwayhthen Israel lhayis. 

7Otchumhiyela lhamel wet oyenla oka wichiya, wet ohäpkhila lhamel laka Dios. 
Wet ihanhiyeja tä olham ohäpe Lewuk Dios tä ifwayhtejen lechumtes tä 
äyteschehen tä Egipto lheley iwoyeje. 

8Ohänhiyela honhat tä pajche ofwenho p'ante Abraham, Isaac, lhäy'e Jacob, tä 
oyok, “Ow'enhihola amel wet alewuhuyla.” Ohäpe Awuk Dios. 

9Tä Moisés iläte Dios lhämtesna, ihoye Israel lhayis wet ifwenhomche. Mat 
lhamel tach'ahuhiyet'a, tsi nemhit takhajayhen tä äytajche tä õyen kwenkaya. 

10Wet Lhawuk tahuyej Moisés wet yok: 

11–Mäh hoye Egipto kaniyat, olak, “Wahintshi Israel lhayis tä yikch'oye Egipto.” 

12Mat Moisés nichulho Lhawuk wet yok: –Tä Israel lhayis nitch'ahuya n'oye, ¿hä 
niyat tach'ahuhila n'oye tä olhämtes ni'isachehen tä ofwetaj oyämlhi? 

13Tä mälhyejtso, Lhawuk ichene Moisés lhäy'e Aarón häp Israel lhayis lhäy'e 
niyat, wet yok: –Fwenho lhamel tä olham t'at tä one'tek amel letonphä Israel 
lhayis tä ihi Egipto. 

Häp täja lheyis häp Aarón lhäy'e Moisés lechätilis p'ante, lhäy'e Aarón leles 

14Häp Israel lhäs elh tä lechunkatsek tä lhey Rubén, leles häpehen p'ante Hanoc, 
Falú, Hesrón, lhäy'e Carmi. Häp tähestso Rubén kawichi letetsel. 

15Wet Rubén lech'inij tä lhey Simeón, leles häpehen Jemuel, Jamín, Ohad, Jaquín, 
Sóhar, lhäy'e Saúl tä lako häpe Canaán lheley ka'tsinha. Häp tähestso Simeón 
kawichi letetsel. 

16Wet Simeón lech'inij tä lhey Leví, leles häpehen tähesna, tä tälhe elh tä thaläkw 
pajtha nichäte elh tä lepes, ichun Gersón, Coat, lhäy'e Merari. Wet Leví hiw'en 
p'ante ciento treinta y siete (137) nekchämis, wet y'il p'ante. 

17Wet Gersón leles häpehen Libni lhäy'e Simey, wet wujpey wichi tä tälhe. 

18Wet elh tä lhey Coat leles häpehen Amram, Ishar, Hebrón, lhäy'e Uziel. Wet 
Coat hiw'en p'ante ciento treinta y tres (133) nekchämis, wet y'il. 

19Wet Merari leles häpehen Mahli lhäy'e Musi. Häp tähestso Leví leles, tälhe elh 
tä thaläkw pajtha nichäte elh tä lepes. 

20Wet Amram yen ch'efwaya lewit'oj tä lhey Jocabed, wet tä iwo lhäsa, häpe 
Aarón lhäy'e Moisés. Amram hiw'en p'ante ciento treinta y siete (137) nekchämis, 
wet y'il. 

21Ishar leles häpehen Coré, Nefeg, lhäy'e Zicri, 

22wet Uziel leles häpehen Misael, Elsafán, lhäy'e Sitri. 

23Aarón yen ch'efwaya Aminadab lhäse tä lhey Eliseba tä häpe Nahasón 
lech'inhä. Tä iwo lhäsa, yen lheya Nadab, elh lhey Abihú, elh lhey Eleazar, lhäy'e 
Itamar. 

24Wet Coré leles häpehen Asir, Elcana, lhäy'e Abiasaf. Häp tähestso letetsel wichi 
tä tälhe Coré. 

25Wet elh Aarón leles lhey Eleazar yen ch'efwaya atsinha tä lajcha Futiel. Wet iwo 
lhäsa wet yen lheya Finees. Häp tähestso Leví leles kaniyatey, wok oyok, letetsel. 

26Wet Aarón lhäy'e Moisés, häpe t'at lhamel tä Lhawuk ne'tek itonphä Israel 
lhayis tä ihi Egipto wet lhamel lhayen nifwotaja. 

27Wet Moisés lhäy'e Aarón ihoye Egipto kaniyat wet yok: –Wahintshi Israel lhayis 
chik yikch'oye aka honhat. 

Dios t'äne Moisés lhäy'e Aarón 

28Ifwala tä Lhawuk tahuyej Moisés tä ihi honhat tä Egipto, 

29yok: –Ohäpe Awuk Dios. Fwenho Egipto kaniyat nilhokej m'ak tä ofwel amho. 

30Mat Moisés yok: –Iwuk, ohäpe hin'o tä lhämtes ni'isachehen. Niyat iwohiyet'ala 
olhämet. 

Éx 7 

1Tä mälhyejtso, Lhawuk ifwenho Moisés wet yok: –Tetshan olhämet. Olham 
oayene hin'o tä tet iwoyek Dios t'at tä ihi tä niyat tatache, wet achila Aarón 
häpkhila aka profeta. 

2Fwenhola Aarón nilhokej m'ak tä one'tek lewoye, wet lhamlak ifwenho niyat tä 
is chik tach'anlhaye Israel lhayis chik yikch'oye laka honhat. 

3Mat olham ot'unthila niyat lehusek, häpkhilek oyäm wujpe n'otetnhay tä 
äyteschehen chik wichi iseltejen tä ihi Egipto. 

4Lham tach'ahuhit'ala amehen, mat okhajyhayaj nichätla'pe Egipto wet 
otasnhiyeja laka wichi häp otasnhayajay tä äyteschehen. Wet otonhiphäla oka 
nifwotaj tä häpe oka wichi Israel lhayis. 

5Wet chik Egipto lheley hiw'enla okhajyhayaj chik nichätpe lhamel, wet hiw'enla 
chik otonphä Israel lhayis, lhamel ihanhiyeja tä ohäpe Dios tä matche. 

6Wet Moisés lhäy'e Aarón iwoye nilhokej m'ak tä Lhawuk ne'tek lhamel iwoye. 

7Moisés hiw'en p'ante ochenta nekchämis tä lhamel iwo tesa tä yämhoplhi Egipto 
kaniyat, wet lechila Aarón hiw'en p'ante ochenta y tres nekchämis. 

Aarón letsut 

8Lhawuk ifwenho Moisés wet yok: 

9–Chik Egipto kaniyat yok, “Päyen n'oye n'otetnek”, fwenhola Aarón wet lhok, 
“Fwomej atsut, thatho tä niyat tatache”. Wet lhaiwelanthila amlhätaja. 

10Moisés lhäy'e Aarón yikhen tä ihoye niyat, wet iwoye m'ak tä Lhawuk ne'tek 
lhamel iwoye. Aarón ithat katsi letsut, ithatho tä niyat tatache, lhäy'e leniyatfwas, 
wet lhaiwelanhat amlhätaja. 

11Wet tä niyat hiw'en, lham t'äne hin'ol tä iyej tä häpehen han'ältshantses wet äp 
ahantses, wet lhamel häte yenlhi t'at m'ak tä Moisés yenlhi. 

12Lhamel ithatche katsi letsutes wet äpte lhaiwelanthen amlhätasa. Matkat Aarón 
letsut tufwen lhamel letsutes. 

13Mat tej tä mälhyejtso, niyat hit'unhat t'at lehusek wet iwohiyet'a Moisés lhämet, 
mälhyej tä Lhawuk pajche yäme. 

N'owit'äyhyaj tä ichun: inät welan w'oyisa 

14Tä tajyäme täjtso, Lhawuk ifwenho Moisés wet yok: –Niyat hit'unhat lehusek 
wet tek iwahnhitshila wichi. 

15Mat chik nech'e fwala, chik lham ihoye tewok, nihilahlä chik lhehi tewok lhip. 
Wet chik lhek, chäja atsutnaj lhaiwelanhat amlhätaja. 

16Wet chik lham nichät ame, fwenhola, olak, “Hebreo lhayis Lewuk Dios ichenn'o 
ame, ne'tek ofwel amho lhämet tä yok, Ch'anlhaye oka wichi yämthilek yikhen 
wet n'okwihla n'oyej chik lhamel ihi ts'anis. Mat kamaj lewohiyet'a lhämettso. 

17Tä mälhyejtso, lham Dios yok, Athana lew'enla tä ohäpe Dios tä matche. Chik 
olham oy'ajiyejila tewok häp otsut tä ihi otkweyna, wet inät lhaiwelanthila 
w'oyisa. 

18W'ahat y'inhihena wet tewok najuthihila, wet Egipto lheley ikokyenhiyela inät 
tä ihi tewok.” 

19Häte Lhawuk ifwenho Moisés wet yok: –Fwenhola Aarón, Is chik ipiyenpe 
takwey tä letsut ihi häp tewok lhayis, lhäy'e inät n'äyhäy tä inätes ihiche, lhäy'e 
lewomhay, lhäy'e inätes tä ihiche lehis tä ihi Egipto, yämthilek welan w'oyisa. 
Wet lehi chik häpe tä hal'ä wok tunte, inät tä ihi welanla w'oyisa. 

20Moisés lhäy'e Aarón iwoye t'at m'ak tä Lhawuk ne'tek lhamel iwoye. Aarón 
itiphä letsut wet y'ajeji tewok tä ihi tä Egipto kaniyat lhäy'e leniyatfwas tatache, 
wet tewok nech'e welan w'oyisa. 

21Y'inhen w'ahat tä ihi, wet nech'e inät najuthi wet Egipto lheley ihanhiyejt'a chik 
iyäyej. Imälhewek inätes tä ihi Egipto w'oyis t'at. 

22Matkat han'ältshantses tä iyej niyat, lhamel häte yenlhi m'ak tä Moisés lhäy'e 
Aarón yenlhi. Tä mälhyejtso, tä niyat hiw'en, iwohiyet'a Moisés lhäy'e Aarón 
lhämet, mat hit'unhat lehusek, mälhyej tä Lhawuk pajche ifwenho Moisés. 

23Wet yäple lew'et, itetshanhit'a m'ak wit'äyna. 

24Wet nech'e nilhokej Egipto lheley lhamel tijch'oye inät tä ihi tewok lhip 
yämthilek lhamel hiw'en inät chik iyäyej. Tsi tewok nemhit is chik wichi iyäyej. 

N'owit'äyhyaj tä häpe päy'i lhayis tä wuj 

25Siete ifwalas tä tajyäme tä Lhawuk y'aji tewok. 

Éx 8 

1Wet ifwenho Moisés wet yok: –Mäh hoye Egipto kaniyat wet fwenhola, olak, 
“Hebreo lhayis Lewuk Dios yok, Ch'anlhaye oka wichi chik yikhen, yämthilek 
n'okwi n'oyej. 

2Chik kawahnatshi lhamel, otihiyeja otasnhayaj häp Egipto. Ochenhiyela päy'i 
lhayis tä wuj, 

3wet ikasohihila tewok wet inuhiphäla tä tälho. Wet tiyäjlachufwi awukwe, 
tiyäjihola amäwet, lhäy'e aniyatfwas lewukwey, lhäy'e nilhokej aka wichi 
lewukwey, wet tapohikwela anhonthis lhäy'e lew'etes tä õyenlhi pan. 

4Wet taw'ulhla amche, lhäy'e aniyatfwas, lhäy'e nilhokej aka wichi.” 

5Wet Lhawuk ifwenho Moisés wet yok: –Fwenho Aarón, Is chik ipiyenpe letsut 
häp tewok lhayis, lhäy'e inät n'äyhäy tä inätes ihiche, lhäy'e lewomhay, häpkhilek 
päy'i lhayis tälhomche wet tapoyej Egipto. 

6Wet Aarón iwoye, ipiyenpe letsut häp inät lhayis tä ihi Egipto, wet päy'i lhayis 
tälhomche wet tapoyej honhat. 

7Matkat häp han'ältshantses tä iyej niyat häte lhamel yenlhi täjtso, hätet iwoye tä 
Moisés lhäy'e lechila iwoye, häte päy'i lhayis tälhe mago lhayis wet tapoyej 
Egipto. 

8Wet niyat t'äne Moisés lhäy'e Aarón wet ifwenho tä yok: –Alhaye amel Awuk 
Dios, is chik itiyej kanhi päy'i lhayis. Wet owahnhitshila Israel lhayis yämthilek 
yikhen tä ilänhen itshätäy tä yen n'okhayajayej häp lham. 

9Moisés nichulho wet yok: –Fwela n'oho chik lewatläk oy'alhyen ame Owuk, am 
lhäy'e aniyatfwas, lhäy'e aka wichi, wet päy'i lhayis yikhila hach'oyehen wet 
yikch'oye awukwey. Tajlhamhiyela iyhäj tä ihi tewok chik imälhehi. 

10Niyat yok: –Alhyena n'oyek fwala. Moisés nichulho wet yok: –Is t'at, tatäyhla 
päy'i lhayis. Wet lew'enla olhamel Owuk Dios tä ihichet'a elh chik häte iwoye. 

11Tatäyhla päy'i lhayis tä ihiche awukwey lhäy'e aniyatfwas wukwey. Nemla 
ailhaklithen, lhäy'e aka wichi. Tajlhamhiyela iyhäj tä ihi tewok chik imälhehi. 

12Moisés lhäy'e Aarón yikch'oye niyat. Wet Moisés t'alhe Lhawuk chik itiyej kanhi 
päy'i lhayis tä lham ichene niyat. 

13Wet Lhawuk iwoye Moisés t'alhyaj, wet y'inhen päy'i lhayis tä ichechufwi wichi 
lewukwey, lhäy'e imälhewek Egipto. 

14Wet wichi ihutchewek päy'i lep'itseyhay, wet nilhokpe honhat tä lenij najut. 

15Matkat tä niyat hiw'en tä tafwaytshi lewit'äytso, nech'e hit'unhat lehusek wet 
iwohiyet'a Moisés lhäy'e Aarón lhämet, mälhyej tä Lhawuk pajche ifwenho 
Moisés. 

N'owit'äyhyaj tä häpe yaphin'a tä wuj 

16Lhawuk tahuyej Moisés wet yok: –Fwenho Aarón, Is chik itiphä letsut wet 
y'ajeji holo, häpkhilek welan yaphin'aya wet ihi imälhewek honhat tä Egipto. 

17Wet Aarón iwoye, itiphä letsut wet y'ajeji holo. Wet imälhewek holo tä ihi 
Egipto lhaiwelanhat yaphin'aya, wet wuj tä ilänhen wichi lhäy'e itshätäy. 

18Wet han'ältshantses fwetaj iten m'ak tä Aarón iwoye, mat lhamel ikalhihit'a. 
Wet yaphin'a wuj tä ilänhen wichi lhäy'e itshätäy. 

19Wet han'ältshantses yok: –¡Dios t'at tä iwoye täja! Matkat niyat hit'unhat 
lehusek wet tek t'uhläk iwoye Moisés lhäy'e Aarón lhämet, mälhyej tä Lhawuk 
pajche ifwenho Moisés. 

N'owit'äyhyaj tä häpe lakas tä wuj 

20Lhawuk ifwenho Moisés wet yok: –Chik fwalak nech'e fwala niyat ihohiyela 
tewok. Tä mälhyejtso, nephälak kamaj honatsi i'pe honhat wet istejlä. Wet 
fwenhola, olak, “Hebreo lhayis Lewuk Dios yok, Ch'anlhaye oka wichi chik 
yikhen, yämthilek n'okwi n'oyej. 

21Tsi chik kawahnatshi, ochenla ame lakas tä wuj wet wesila atape, lhäy'e 
aniyatfwas, lhäy'e aka wichi. Tapohikwela awukwey lhäy'e nilhokej wichi 
lewukwey, wet ihla'pe imälhewek honhat. 

22Mat tek nichäthiyela oka wichi tä ihi honhat tä Gosén. Ihichet'ala tefwajni lakas 
chik ihi honhattso. Wet lew'enla tä olham ohäpe Dios tä matche wet oihi häp 
honhatna. 

23Ow'enhatla lhamej oka wichi, wet aka wichi w'enhahila lhamej. Täjtso 
owohiyelak fwala.” 

24Wet Lhawuk iwoye t'at täjtso. Näm lakas tä wuj, hätet iwoye pule tä näm, wet 
tiyäjo niyat lewukwe lhäy'e leniyatfwas lewukwey, wet ikänchi mälhewek honhat 
tä Egipto. 

25Tä mälhyejtso, niyat ne'tek õt'äne Moisés lhäy'e Aarón. Tä lhamel nichäte, wet 
niyat ifwenho tä yok: –Mähen tä let'uhläk lelänhen itshätäy yämthilek lhen 
han'okhayajayej aka dios. Mat yej lhekch'oye Egipto. 

26Tä Moisés iläte, wet yok: –Kha, isit'ak olhamel owoynejetso. Tsi itshätäy tä 
olhamel olänhen tä oyen n'okhayajayej olhamel Owuk Dios, häpe t'at itshätäy tä 
Egipto lheley yen t'amajcheta. Elat chik Egipto lheley hiw'en chik olhamel 
olänhen itshätäytso, ilänla n'oyejen tuntey. 

27Is chik olhamel ohoye t'at ts'anis, häp ow'ekyaj tä tres ifwalas. Wet lhip chik 
olhamel onchätho häpkhilek oihi chik olänhen itshätäy wet oyen n'okhayajayej 
olhamel Owuk Dios, mälhyej tä lham ne'tek olhamel owoye. 

28Niyat yok: –Otch'anlhahla amehen chik lehoye ts'anis yämthilek lelänhen 
itshätäy wet lhen han'okhayajayej amel awuk dios. Mat woye olhämet, yej 
aletonitche tä lhekhen. Wet alhyenn'o. 

29Moisés nichulho wet yok: –Chik olhamel oyik hach'oye, häpkhilek ot'alhe Owuk 
Dios, chik fwala is chik itiyej kanhi lakas tä wuj tä ailän, lhäy'e aniyatfwas, lhäy'e 
aka wichi. Mat is chik lhäm matche ämet wet nem lefwech'enwethä olhamel, wet 
äp nem len'äyej Israel lhayis chik yikhen yämthilek ilänhen itshätäy tä yen 
n'okhayajayej Lewuk Dios. 

30Wet tä Moisés yikch'oye niyat, t'alhe Lhawuk, 

31wet Lhawuk iwoye t'alhyaj. Tä mälhyejtso, lakas tä wuj yikch'oye niyat, lhäy'e 
leniyatfwas, lhäy'e laka wichi. 

32Matkat niyat yachajo tä hit'unhat lehusek, wet tek iwahintshi häp Israel lhayis. 

Éx 9 

T'inhayaj tä ilänhen itshätäy 

1Lhawuk tahuyej Moisés wet yok: –Mäh hoye Egipto kaniyat wet fwenhola, olak, 
“Hebreo lhayis Lewuk Dios yok, Wahintshi oka wichi yämthilek n'okwi n'oyej. 

2Chik kawahnatshi wet kamaj letsoklhi, 

3ochätyenla'pe okhajyhayaj häp nilhokej aläy wet ihichela t'inhayaj tä wuj tä 
ni'isa. Y'inhihena yel'atas, asnolis, camellos, w'asetas, tson'atas lhäy'e kayla 
lhayis. 

4Mat tek oy'ajthiyela Israel lhayis läy, häpkhilek niwohit elh tefwajnik y'il. 

5Owohiyela täjtsok ifwala.” 

6Wet tä ifwala elh Lhawuk iwoye t'at. Wet nilhokej Egipto lheley läy y'inhen, mat 
häp Israel lhayis läy tek wo elh chik y'il. 

7Wet niyat ichen lakawos yämthilek iyahne Israel lhayis läy. Tä lhamel nichäte, 
hiw'en tä niwohit elh hätefwajni chik y'il. Matkat niyat hit'unhat lehusek wet tek 
iwahintshi Israel lhayis. 

T'inhayaj tä häpe amostas 

8Wet Lhawuk ifwenho Moisés lhäy'e Aarón wet yok: –Ch'awho mok'otaj tä ihi 
n'onhonthi, wet am, Moisés, tsäyphäla chik lhehi tä Egipto kaniyat tatache. 

9Mok'otajtso lhaiwelanthila lemoka wet yafwthi ichäjla'pe imälhewek honhat. 
Wet chik nitsäype wichi lhäy'e itshätäy tä ihi Egipto, amostas ilänhihena. 

10Wet Moisés lhäy'e Aarón tachuma mok'otaj tä ihi n'onhonthi wet ichäj tä ihoye 
niyat. Tä nichäte, Moisés itsäyphä wet wichi lhäy'e itshätäy amostas ilänhen. 

11Wet han'ältshantses ihanhiyejt'a iwoyneje chik fwetaj tatayhlä Moisés, tsi häte 
lhamel amostas ilänhen, tan'isej Egipto lheley iyhäj. 

12Matkat Lhawuk yäm t'un lehusek niyat wet iwohiyet'a Moisés lhäy'e Aarón 
lhämet, mälhyej tä pajche Lhawuk ifwenho Moisés. 

N'owit'äyhyaj tä häpe kalatu tä wuj 

13Wet Lhawuk ifwenho Moisés wet yok: –Nephälak nech'e fwala wet hoyela 
niyat. Wet fwenhola, olak, “Hebreo lhayis Lewuk Dios yok, Wahintshi oka wichi 
yämthilek n'okwi n'oyej. 

14Tsi athana ochenla ame nilhokej n'owit'äyhyajay wet ailänla, lhäy'e aniyatfwas, 
lhäy'e aka wichi, häpkhilek lehanej tä ihichet'a elh chik häte iwoye olham. 

15Chik opäynhin'aj ame okhajyhayaj wet otasnhin'aj amej n'owit'äyhyaj, lhäy'e 
aka wichi, chik mälhyejtso athana nemhit lheche. 

16Mat tek oailän häpkhilek lew'en t'at okhajyhayaj, yämthilek nilhokej wichi tä 
i'pe honhat nitäfwel n'oyej. 

17Mat tej tä lew'en tähestso, kamaj tek letach'anlhaye oka wichi wet tek 
lewahintshi tä yikhen. 

18Tä mälhyejtso, chik fwala, häp horana, otsäyhlahchä kalatu tä wuj, häp kalatu tä 
tek ihanej chik ihi Egipto, tälhe tä nech'e iche p'ante yäk nämena. 

19Tä mälhyejtso, tihi lew'et tä is häp aläy lhäy'e nilhokej m'ak tä lew'en tä 
i'alhoye. Tsi kalatu tä nämla ilänla nilhokej wichi lhäy'e itshätäy chik newachufwi 
hup.” 

20Iche Egipto kaniyat leniyatfwas iyhäj, tä iläte m'ak tä Moisés yäme, wet wuj tä 
nowayhen, wet ne'tek lakawos lhäy'e leläy ichufwi hup. 

21Mat iche iyhäj tä tek yenek matche, wet lhamel t'amajiyejt'a leläy. 

22Wet nech'e Lhawuk ifwenho Moisés wet yok: –Piyen puleye atsut, wet kalatu 
nitsäyhla'pe wichi lhäy'e itshätäy tä ihi Egipto, lhäy'e yachuyaj tä ihiche 
n'olafwey. 

23Wet Moisés ipiyen puleye letsut, wet Lhawuk ichen pelhay tä t'ajanlhi, tet 
iwoye itäj tä taji honhat, wet wuj kalatu tä itsäype mälhewek honhat tä Egipto. 

24Wet ilehiyejt'a tä nitsäyhchä, häpe t'at kalatu tä ihanhiyejt'a chik mälhyejtso 
tälhe täjp'ante nech'e iche Egipto, lhäy'e lhip tä äytaji. 

25Wet nilhokej m'ayhay tä ihi honhat wasiche t'at, ilänhen wichi, itshätäy, lhäy'e 
yachuyaj tä ihiche n'olafwey, wet ichähen lhachal häp hal'äy. 

26Mat häp honhat tä Gosén tä Israel lhayis ihi, tek kalatu nichätho. 

27Wet niyat ne'tek õt'äne Moisés lhäy'e Aarón. Tä lhamel nichäte, wet ifwenho tä 
yok: –Owoye t'at och'isukyaj, lhäy'e oka wichi, wet otes ihi. Mat amel Awuk Dios 
häp tä is alhoho. 

28Tä mälhyejtso, alhyen n'oye Awuk häpkhilek tatäy pelhay tä t'ajanlhi wet ileyej 
kalatu. Wet otch'anlhahla amehen chik lhekhen, nemla on'äy amejen. 

29Moisés nichulho wet yok: –Chik oyikch'oye hupuyna, oneyhthiphäla otkweyey 
tä ot'alhe Owuk. Wet ilehiyeja tä nitsäyhchä kalatu lhäy'e tä t'ajanlhi, häpkhilek 
lehanej tä honhat Lewuk t'at häp lham. 

30Mat ohanej tä am lhäy'e aniyatfwas kamaj tek lenowayaye. 

31Tä häpe p'ante lewhäy tä cebada lhoy t'unhen wet lino iwo lhawoya, wet 
nilhokej lino tä ihiche n'olafwey lhäy'e cebada tatäy t'at. 

32Mat häp trigo lhäy'e centeno lewit'äy ihihit'a, tsi tälh tä tafwaytshi kalatu. 

33Tä Moisés ileyej tä yämhoplhi niyat, wet yikch'oye hupuy wet itiphä takweyey 
wet t'alhe Lhawuk. Wet yofwajkwet takasit kalatu wet ileyej tä iwomchä wet 
nemhit t'ajanlhi. 

34Matkat tä niyat hiw'en tä takasit kalatu lhäy'e tä nem t'ajanlhi, yachajo tä iwoye 
lech'isukyaj, hit'unhat lehusek, lham lhäy'e leniyatfwas. 

35Matche tä yäm t'un lehusek wet tek iwahintshi Israel lhayis, mälhyej tä Lhawuk 
pajche ifwenho Moisés wet ne'tek yäme. 

Éx 10 

N'owit'äyhyaj tä häpe chol tä wuj 

1Lhawuk ifwenho Moisés wet yok: –Mäh hoye Egipto kaniyat, tsi olham t'at tä 
ot'unhat lehusek, lham lhäy'e leniyatfwas, häp tä ot'uhläk opäyne lhamel häp 
m'ayhay tä oselkatejen tä oyenlhi. 

2Wet am lefwenhihola ales lhäy'e achetsos häp m'ayhay tä äyteschehen tä 
owoyeje Egipto lheley lhäy'e tä oyen koyeka lhamel, häpkhilek amel lehanej tä 
ohäpe Dios tä matche. 

3Wet Moisés lhäy'e Aarón lhamel yikhen tä ihoye niyat, wet ifwenho tä yok: –
Hebreo lhayis Lewuk Dios yok, “¿Atsihila ifwalak lhok, Olhay'ayhatchä, tä lhehi tä 
ottache? Wahintshi oka wichi yämthilek n'okwi n'oyej. 

4Mat chik kamaj kawoyaye, ochenla ame chol tä wuj chik fwala yämthilek tapoyej 
aka honhat tä Egipto. 

5Wet hip'ohla'pe imälhewek honhat, wet tufwila m'ayhay tä kalatu niläna, lhäy'e 
nilhokej hal'äy. 

6Wet tapohiyeja awukwey, lhäy'e aniyatfwas wukwey, lhäy'e nilhokej Egipto 
lheley wukwey. Häpkhila m'ak tä ajchalis lhäy'e achätilis ihanhiyejt'a chik hiw'en 
p'ante m'ak chik mälhyejtso yäk nämena.” Tä Moisés ileyej tä yämhoplhi niyat, 
wet lhaitilhkathi wet yikch'oye. 

7Wet leniyatfwas tahuyej niyat wet yok: –¿Atsihila ifwalak ileyej tä iti n'amejen 
lhawit'äyhyaj häp hin'otso? Ika niyat, wahintshi Israel lhayis, wet is chik yikhen 
yämthilek n'okwiyej lewuk dios. ¿Hä lew'enhit'a häp Egipto tä matche tä lewit'äy 
ihi? 

8Tä mälhyejtso, niyat yachajo tä ne'tek õt'äne Moisés lhäy'e Aarón. Tä lhamel 
nichäte, wet yok: –¡Mähen wet n'okwiyeja amel awuk dios! Mat fwel n'oho iyhäj 
tä häpe tä yikhen. 

9Moisés nichulho wet yok: –Nilhokej olhamel tä oyikhen, nä'tshas, thänhäy, oles, 
lhäy'e oläy w'asetas, tson'atas lhäy'e kayla lhayis. Tsi olhamel oyen häpeya Owuk 
Dios lakäjyaj tä olhamel owoye. 

10Mat niyat yok: –¡Kalelhäj tä let'uyayhläk lewoye m'ak tä ni'isa! ¿Hä lefwetaj 
awuk dios yikhila amchehen? ¿Hä lhenek otch'anlhahla amehen chik lefwetaj 
lhekhen, lhäy'e ales? 

11¡Tek mälhhiyejatso! Is chik ts'ilak hin'ol tä yikhen wet n'okwiyej dios, tsi häp 
täjtso tä let'uhläk lewoye. Wet niyat ne'tek õ'hut alhoye Moisés lhäy'e Aarón. 

12Mat Lhawuk tahuyej Moisés wet yok: –Piyenpe akwey häp honhat tä Egipto, 
häpkhilek nek chol wet tufw nilhokej yachuyaj tä ihi lhäy'e nilhokej m'ak tä 
kalatu nitaja. 

13Wet Moisés ipiyenpe letsut häp Egipto, wet Lhawuk ichen ihwok tä tälhche tä 
ifwala tälhche, wet ifwala mälhewek lhäy'e honatsi mälhewek tä yafwuthi. Tä 
nech'e fwala näm chol tä nekche ihwok, 

14wet iso'pe honhat tä Egipto wet hip'o'pe, tsi lhäy'e lhip tä wuj. Ihanhiyejt'a chik 
iche chol tä lhäy'e lhip tä wuj chik te iwoye ifwalatso, wok ihichela. 

15Tek n'älpe honhat, ichalajchä tsi wuj chol tä iche, wet tuj nilhokej yachuyaj 
lhäy'e hal'ä lhay tä kalatu nitaja. Wet niwohit m'ak chik w'atshan chik imälhehi tä 
ihi honhat tä Egipto, hal'ä tälhes, lhäy'e hup, lhäy'e hal'äy, noj t'at. 

16Wet niyat yofwajkwet ne'tek õt'äne Moisés lhäy'e Aarón. Tä lhamel nichäte, wet 
yok: –Och'isukyaj ihi, ottayhlä amel Awuk Dios wet äp ottay ahilähen. 

17Mat olhaip'altsen ame, wet lepes athana, täyhat och'isukyaj wet alhyen n'oye 
Awuk Dios. Is chik itiyej kanhi owit'äyhyaj tä lhäy'e lhip tä ni'isa. 

18Wet Moisés yikch'oye niyat wet t'alhe Lhawuk. 

19Wet Lhawuk itsayhat ihwok wet nech'e tälhche tä ifwala y'uy, wuj tä äytaji, wet 
ichäj chol wet nichätho Lewomekchät. Wet tatäy nilhokej chol tä ihi honhat tä 
Egipto. 

20Matkat Lhawuk hit'unhat lehusek häp niyat, wet tek iwahintshi Israel lhayis. 

N'owit'äyhyaj tä häpe honataj tä wuj 

21Lhawuk tahuyej Moisés wet yok: –Piyen puleye akwey, häpkhilek honataj 
nichätpe mälhewek honhat tä Egipto wet wichi nemla hiw'enchehen honhat. 

22Wet Moisés iwoye, ipiyen puleye takwey wet honataj nichätpe imälhewek 
Egipto, 

23pajtha tres ifwalas tä wichi nem hiw'enchehen honhat wet ihanhiyejt'a chik 
ilunhen. Mat häp Israel lhayis lew'etes iche ifwala wet honatsi. 

24Tä mälhyejtso, niyat ne'tek õt'äne Moisés. Tä nichäte, wet yok: –¡Mähen amel 
wet n'okwiyeja awuk dios! Chäj ales mat yej chäj aläy. 

25Mat Moisés nichulho wet yok: –Chik mälhyejtso, is chik am t'at tä lew'en 
n'ohohen itshätäy yämthilek olänhen wet owunhomche tä oyen n'okhayajayej tä 
owujyen olhamel Owuk Dios. 

26¡Olhamel owohiyet'a ämet! ¡Ochäjla oläy! Isit'ak imälhehchä tefwajni itshätäy. 
Ihichela iyhäj tä olhamel oyen n'okhayajayej Owuk. Tsi tä kamaj olhamel n'am 
chät kanhi, ohanhiyejt'a m'ak tä owatlahlä yämthilek oyen n'okhayajayej olhamel 
Owuk. 

27Matkat Lhawuk hit'unhat niyat lehusek wet tek iwahintshi Israel lhayis. 

28Wet ifwenho Moisés wet yok: –¡Mä och'oye! ¡Ofwel amho, uhlä, yej lhachajolak 
leho n'oye! ¡Tek ot'uhläk oahiw'en! ¡Ifwalak lhachajohlak leho n'oye, õ'ailänla! 

29Moisés nichulho niyat wet yok: –Matche ämet. Tek oyachajiholak onäm ame. 

Éx 11 

Moisés ifwenho Egipto kaniyat tä y'inhihena Egipto lheley leles tä lechunkatshay 

1Lhawuk ifwenho Moisés wet yok: –Kamaj olehiyejt'a mat ochätyenla'pe 
lewit'äyhyaj elh häp Egipto kaniyat lhäy'e wichi tä ihi laka honhat. Wet chik 
tajyäme täjtso, lham tach'anlhahla amehen chik lhekhen, wet lhamlak 
ayokwesch'oye täja. 

2Mat athana fwenho Israel lhayis, hin'ol, atsinhay, is chik elhpej t'alhe Egipto 
lhele tä iwhäye yämthilek hiw'enho m'ayhay tä oro lhäy'e tä plata. 

3Wet Lhawuk takäpfwayeje yämthilek Egipto lheley nem yen w'et m'ayeka Israel 
lhayis. Häte niyat lech'otfwas lhäy'e nilhokej wichi tä ihi Egipto lhamel iwujyen 
Moisés. 

4Wet Moisés ihoye niyat wet ifwenho tä yok: –Hebreo lhayis Lewuk Dios yok, 
“Chik honaj chowej olunhichela Egipto, 

5wet elhpej y'inhila lhäs tä lechunkatsek. Ichunla niyat lhäs tä ihi len'ohyaj, 
pajtha nichäte lechunkatsek häp n'okawo'tsinha tä ichofwan. Häte y'inhihena 
itshätäy leles tä lechunkatshay. 

6Nilhokla'pe honhat tä Egipto tä n'olhafwyhayaj ihihila, häp n'owit'äyhyaj tä 
ihanhiyejt'ak ichek mälhyejtso, wet äp tek ihichela. 

7Wet m'ak tä tamenhiyejak lehanayej tä olham Dios oiyej Israel lhayis, ihichet'ala 
asinäj chik t'änhihola lhamel wok leläy, wet lew'enayhla tä tehit'a iwoye Egipto 
lheley.” Häp täjtso Hebreo lhayis Lewuk Dios lhämet. 

8Wet Moisés äp ifwenho niyat tä yok: –Chik mälhhiyejatso, aniyatfwas ihohla 
n'oye yämthilek itihiche honhat lakamchetey wet yohlak, “¡Mäh, lhäy'e nilhokej 
wichi tä aihänlhi!” Wet chik mälhhiyejatso, nech'e oyikhila. Moisés wuj tä lewäk 
ihi wet yikch'oye niyat. 

9Wet Lhawuk ifwenho Moisés wet yok: –Niyat tek iwohiyela ämet. Tä mälhyejtso, 
lhäy'ehila lhip m'ayhay tä wichi iseltejen chik owoyehi Egipto. 

10Moisés lhäy'e Aarón lhamel iwoye nilhokej m'ayhay tä wichi iseltejen tä ihi tä 
niyat tatache. Matkat Lhawuk hit'unhat niyat lehusek wet tek iwahintshi Israel 
lhayis chik yikch'oye Egipto. 

Éx 12 

Lhawuk ne'tek Israel lhayis yenlhi m'ak tä õyen lheya Pascua 

1Lhawuk tahuyej Moisés lhäy'e Aarón tä lhamel ihi honhat tä Egipto, wet yok: 

2–Häp iwel'ana is chik lhen häpeya iwel'a tä ichun tä ihi nekchäm. 

3Fwenho nilhokej wichi tä Israel lhayis häp m'ak tä is chik lhamel iwoye. Chik 
nichäte ifwala tä diez häp iwel'ana, is chik elhpej tachuma tson'ataj lhäs wok 
kaylafwaj yämthilek lham lhäy'e lew'et lheley lhamel tufw chik nichäte lewhäy. 
Wok oyok, hin'o lhäy'e lew'et lheley w'enhayej itshäwet weihalha. 

4Wet chik nintäkwa lhamel tä ihi lew'et, mat wuj itshäwet tä lhamel lhäk, is chik 
t'äne iyhäj tä lew'et iwhäye yämthilek lhamel tachufwiyejwek. Mälhyejtso tä is 
chik hiw'awlhat lhamhohen itshäwet tä lhamel tufw, yämthilek nimälheyahi lhip. 

5“Is chik häpe itshäwet tä asnak tä hiw'en nekchäm weihalha, häp tson'ataj lhäs 
wok kaylafwaj tä isilataj tä newache m'ak chik iyej. 

6Wet is chik wichi t'amajej pajla'tha nichäte ifwala catorce, häp iwel'a tä ichunna. 
Wet ifwalatso chik honaj is chik elh weihalhapej ilän. 

7Wet lewukwe tä lhamel ichufwi tä t'ekhen, is chik y'ilenchehen itshäwet w'oyis 
lepe ch'utey lhäy'e tä tumphä. 

8Honatsitso is chik lhamel tufw itshäwet t'isan tä hip'o, lhäy'e hal'ä w'oley tä 
tapay, lhäy'e pan tä levadura newayej. 

9Yej tufw t'isan tä n'oya wok n'openek. Imälhewek t'isan is chik hip'o t'at, lhetek, 
takäläy, lhäy'e lakäsley. 

10Wet yej t'amajej lhip chik imälhehi, mat wunho. 

11“Wet uche haw'uyis, nayhtej amho niyäkw, wet wo anisäja, wet chäjilhi akwey 
häp atsut, wet kelit tä let'ekhen, tsi häpe t'at Lhawuk laka Pascua. 

12Honatsitso onuhikwela imälhewek honhat tä Egipto, wet olänhihena nilhokej 
wichi tä n'ochunkatshay tä ihi, lhäy'e itshätäy leles tä lechunkatshay. Wet 
ottayhlahlä wet otihiyeja otasnhayaj nilhokej dios lhayis tä ihi Egipto. Ohäpe Dios 
tä matche. Häp täjtso olhämet. 

13Wet itshäwet chik lelän, lew'oyis häpkhilek lhen atetnekayej awukwey tä 
lhechechufwi. Wet chik ow'enla itshäwet w'oyis tä let'ilenche hupe ch'utey, tek 
otiyäjlachufwi amel awukwey tä lhechufwi, häpkhilek laj awit'äyhyaja chik 
olänhen häp Egipto lheley. 

14Wet is chik lhenaypej atichunhayaja ifwalatso, wet lhenay akäjyaja tä 
lewunitn'o tä ohäpe Awuk Dios. Yej leleyayej tä lhenay akeya, pajla'tha nichäte 
ales tä lepes lheley.” 

Lhawuk ne'tek Israel lhayis yenlhi n'okäjyaj tä õtufw pan tä levadura newayej 

15Wet Lhawuk äp yok: –Is chik siete ifwalas tä letufway pan tä levadura newayej. 
Tälhe ifwala tä Pascua isit'ak let'amajayej levadura tä ihi haw'et. Elh chik häpek 
tufw pan tä levadura iyej tä kamaj ninofwaphä siete ifwalas, elhtso õ'sohiyeja tä 
iyej Israel lhayis. 

16Wet häp ifwalatso is chik alehutaywek wet lhenay häpeya ifwala tä 
n'ot'amajchet, hätet iwoye ifwala tä siete. Wet täkwfwas ifwalastso yej 
tachumwethä. Tajlhama m'ak chik amel letufw tä lhenlhi amhohen. 

17“Nekchämpej chik lechäte lewhäytso, is chik lhenaypej akäjyaja wet letufway 
pan tä levadura newayej. Enaypej atichunhayaja ifwala tä otonphä nilhokej amel 

tä lheyayhi Egipto. Yej leleyayej tä lhenay akeya, pajla'tha nichäte ales tä lepes 
lheley. 

18Häp iwel'a tä ichun is chik tälhe ifwala catorce tä honaj chik lewo tesa tä letufw 
pan tä levadura newayej, pajla'tha nichäte ifwala veintiuno tä honaj. 

19Wet yej t'amajej levadura chik ihi haw'et häp siete ifwalastso. Elh chik häpek 
tufw pan tä levadura iyej tä kamaj ninofwaphä siete ifwalas, õ'sohiyeja tä iyej 
Israel lhayis. Mälhhiyejattso lewit'äyhyaj hin'o, tej chik Israel wok hin'o tä 
w'enha lhamej. 

20Tä mälhyejtso, yej tufw m'ak at chik häpek levadura iyej. Honhat chik häpek 
lheyayhi, chik lechätepej ifwalatso tufw pan tä levadura newayej.” 

Moisés lhäy'e Israel lhayis lhamel yenlhi p'ante Pascua tä ichunpe honhat 

21Wet Moisés iwo chenekaye nilhokej Israel lhayis tä thänhäy, ne'tek ihoye. Tä 
lhamel nichäte, Moisés ifwenho wet yok: –Nilhokej amel Israel lhayis, elh 
weihalhapej hin'o is chik tachuma tson'ataj lhäs wok kaylafwaj, wet is chik ilän 
yämthilek lham lhäy'e lew'et lheley yenlhi Pascua. 

22Wet tsäyho lehi häp lew'oyis, wet chumela hal'ä tä lhey hisopo lhachafwaj tä 
lew'ole ihi, wet uythola lew'oyis wet ilenchela awukwe lepe ch'utey lhäy'e tä 
tumphä. Wet isit'ak inuphä elh chik häpe tä ichufwi hup tä kamaj nin'äla'pe 
honhat. 

23Tsi chik Lhawuk inukwe Egipto tä ilänhen n'ochunkatshay, hiw'enla w'oyis tä 
let'ilenche hupe lhipey, wet tek iwahnhiyejak ángel tä ilänhen wichi tiyäjchufwi 
awukwey. 

24-25“Wet chik amel lechätho honhat tä Lhawuk hiw'enla amhohen, mälhyej tä 
pajche ifwel amhohen, yej leyeja tä lhen akeya tä lewujyen olhämettso. Chik 
nichätepej lewhäy, enlhi t'at täjtso, amel lhäy'e ales pajla'tha nichäte lepes lheley. 
Häp täjtso m'ak tä one'tek lewoye. 

26Wet chik ales tay'ätshanej amehen m'ak tä tamenej tä lhenay akeya täjtso, 

27chulhayhola wet lhok, Häp itshäwet tä õ'län tä Pascua, häp tä y'antichunejche tä 
Lhawuk ilänhen Egipto lheley, mat tiyäjihot'a Israel lhayis lewukwey tä ihi 
Egipto. Mälhyejtso m'ak tä iwoye tä n'aifwayhthen.” Tä Israel lhayis iläte, 
t'upechehchä wet n'okwiyej Lhawuk. 

28Tä ileyej, yäpnhomche lew'etes wet iwoye nilhokej m'ak tä Lhawuk ifwenho 
Moisés lhäy'e Aarón tä ne'tek lhamel iwoye. 

Y'inhen n'ochunkatshay 

29Tä honatsi chowej Lhawuk ilänhen Egipto lheley chunkatshay. Ichun niyat lhäs 
tä ihi len'ohyaj, pajtha nichäte iyhäj tä ihiche n'op'onthi leles, lhäy'e itshätäy leles 
tä lechunkatshay. 

30Wet Egipto kaniyat nephä honatsitso, lhäy'e leniyatfwas, lhäy'e nilhokej wichi 
iyhäj tä ihi Egipto, wet wuj n'olhafwyhayaj tä ihi. Ihichet'a tefwajni hup chik 
newache elh tä y'il tä ihi. 

31Wet tä kamaj honatsi niyat t'äne Moisés lhäy'e Aarón wet tahuyej wet yok: –
¡Mähen, mäch'oye oka honhat, amel lhäy'e nilhokej Israel lhayis! ¡Mähen wet 
n'okwiyayej Awuk Dios, mälhyej tä let'uhläk lewoyaye! 

32¡Chäj aläy tä let'uhläk lechäj wet mähen! Wet alhyenay n'oye Dios. 

33Wet Egipto lheley ne'tek Israel lhayis nakelchetshi wet yikch'oye laka honhat. 
Tsi lhamel yok: –¡Chik ka'ekahen amel, nilhokej olhamel onofwila! 

34Wet Israel lhayis itonphä harina tä lhamel ilhethiche tä levadura newayej. Wet 
imälhthiche lehis wet ikäfwnhiche wesas wet tilhäj. 

35Wet iwoye m'ak tä Moisés ifwenho lhamel, t'alheje Egipto lheley m'ayhay tä oro 
lhäy'e tä plata, lhäy'e lew'uyis. 

36Wet Lhawuk takäpfwayeje lhamel yämthilek Egipto lheley nemhit yen w'et 
m'ayeka wet tek n'äyej m'ak tä Israel lhayis t'alheje lhamel. Mälhyejtso tä Israel 
lhayis isoyej m'ak tä lewuk Egipto lheley. 

Israel lhayis yikch'oye Egipto 

37Israel lhayis yikch'oye Ramsés wet tiyäje honhat lhip tä lhey Sukot. Iche 
seiscientos mil (600.000) hin'ol, häte iche atsinhay lhäy'e nä'tshas. 

38Wet iche wujpey wichi tä w'enhache lhamej tä kahäpeya Israel lhayis, wet 
wujpey w'asetas, tson'atas lhäy'e kayla lhayis. 

39Wet lhamel tachuma harina tä ilhethiche tä itälhte Egipto wet yenlhi pan tä 
levadura newayej. Tsi tä Egipto lheley yokwes lhamel, wet letamsek ihiyejit'a tä 
iwaklhat lhäk wok yenlhi pan tä levadura iyej. 

40Cuatrocientos treinta (430) nekchämis tä Israel lhayis ihi p'ante Egipto. 

41Wet tä nichäte p'ante cuatrocientos treinta (430) nekchämistso, ifwalatso 
nilhokej Lhawuk laka wichi yikch'oye Egipto, mälhyej at iwoye nifwotaj. 

42Honatsitso Lhawuk t'amajej t'at laka wichi tä lham itonphä tä tälho Egipto. Tä 
mälhyejtso, nilhokej Israel lhayis yäk nichäte leles tä lepes lheley, is chik t'amajej 
t'at honatsitso wet nimäyahen, yämthilek yen t'amajchetayej Lhawuk. 

N'okeyis tä ihi Pascua 

43Lhawuk tahuyej Moisés lhäy'e Aarón wet yok: –Häp täja n'okeyis tä ihi Pascua: 
Hin'o tä kahäpeya Israel isit'ak tufw itshäwet tä õ'län tä Pascua. 

44Mat häp elh tä n'okwenek tä n'ochäjek, chik pajche ikatej n'otetnek tä õyiset lho 
t'äj lhip, häp tä is chik tufw itshäwet. 

45Mat hin'o tä w'enha lhamej tä häpe asiyak, wok lechumet tä tamenej tä iyej 
Israel lhayis, isit'ak tufw itshäwet. 

46Wet chik letufway itshäwet, ewayhi awukwe. Isit'ak lehänej kanhi lhip itshäwet 
tä lelän. Häte isit'ak lenäk'äsen lhiley. 

47“Is chik nilhokej Israel lhayis yen keya tä yenlhi Pascua. 

48Mat oyok, Chik iche hin'o tä i'amejen tä kahäpeya Israel, wet t'uhläk tachufwi 
amejen tä Pascua yämthilek iwunitn'o tä ohäpe Lewuk Dios, chunkat is chik 
õ'woyeje nilhokej hin'ol tä ihi lew'et n'otetnek tä õyiset lho t'äj lhip. Wet chik 
iwoye täjtso, nech'e häp tä is chik tachufwi amejen, tsi nech'e hätet iwoyek 
nichäthihchä amel aka honhat. Mat oyachajo tä oyok, Elh chik n'otetnek tä õyiset 
lho t'äj lhip newayej, isit'ak tufw itshäwet tä õ'län tä Pascua. 

49N'okeytso y'aje amel tä ahäpe Israel lhayis lhäy'e wichi tä kahäpeya tä 
i'amejen.” 

50Israel lhayis iwoye nilhokej m'ak tä Lhawuk ifwenho Moisés lhäy'e Aarón tä 
ne'tek lhamel iwoye. 

51Häp ifwalatso Lhawuk itonphä wichi tä Israel lhayis tä tälho Egipto, mälhyej at 
iwoye nifwotaj. 

Éx 13 

Lhawuk ne'tek Israel lhayis yen t'amajchetayej häp n'ochunkatshay tä hin'ol 

1Lhawuk tahuyej Moisés wet yok: 

2–En amajcheta n'oyej n'ochunkatshay tä hin'ol. Tsi Olewuk t'at häp Israel leles tä 
lechunkatshay, lhäy'e leläy tä asnakis tä lechunkatshay. 

Häp n'okäjyaj tä õtufw pan tä levadura newayej 

3Moisés tahuyej wichi wet yok: –Enaypeja atichunhayaja ifwalana tä amel 
lhekch'oye honhat tä Egipto wet nemhit ahäpehen Egipto lheley kwenkay. Tsi 
Lhawuk itonphä amel häp tä isej lakhajyhayaj tä wuj. Yej tufwa pan tä levadura 
iyej. 

4Amel lhekhen ifwalana, häp iwel'a tä Abib. 

5Lhawuk ifwenho p'ante ajchalis tä yok, “Kalelhäj olhämet, ow'enhihola ales 
lhäy'e achetsos häp honhat tä lewuk Canaán lhayis, Het lhayis, Amorreo lhayis, 
Hiv lhayis, lhäy'e Jebús lhayis.” Tä mälhyejtso, chik lechätaye honhattso tä t'os 
lhäy'e akäyek hätet iwoye inät, iläfwelchehen tä ihi, oyok, chik lechätayepej häp 
iwel'ana, 

6is chik letufway pan tä levadura newayej pajla'tha siete ifwalas, wet häp ifwala 
siete lhen amajchetayej Lhawuk tä lewunit. 



127 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

7Is chik siete ifwalas tä amel letufw pan tä levadura newayej. Wet honhat lhip 
chik häpe chik lheyayhi, yej t'amajeja levadura wok pan tä levadura iyej. 

8Wet ifwalatso fwenhola äs wet lhok, “Tä owoye täja, häp tä oyen tichunhayaja 
m'ak tä Lhawuk iwoyejte n'oye tä itonphän'o tä otälho Egipto.” 

9“Wet chik lewoye täjtso, hätehlat iwoye m'ak tä lhäytej akwey wok atacho, 
yämthilek kap'ethatahlä tä lhenpej ämeta Lhawuk lhämtes. Tsi lham tä itonphä 
amel tä letälho Egipto, häp tä isej lakhajyhayaj tä wuj. 

10Häp tä tamenej tä is chik lhenaypej akeya tähestso nekchämpej nekchämpej, 
chik lechätaye iwel'ana. 

Häpet n'ochunkatshay 

11“Chik Lhawuk ihän amehen Canaán lhayis kahonhat wet hiw'en amhohen, 
mälhyej tä pajche ifwenho atetsel wet ifwel amhohen, 

12is chik lhachaje Lhawuk nilhokej ales tä hin'ol tä achunkatshay lhäy'e aläy tä 
asnakis tä lechunkatshay. Tsi lham t'at tä Lewuk. 

13Wet asno lhäs tä lechunkatsek tä asnak, is chik lhen lahayayej tson'ataj lhäs tä 
asnak wok kaylafwaj. Mat chik kawoya lahaya, is chik lenäk'äs lew'o. Häte is chik 
lewo t'awayhata Lhawuk tä lhen lahaya äs tä achunkatsek. 

14Wet ifwalas tä tatay alhoho, chik äs tay'ätshan ame wet yok, ¿Atsi m'ak tä 
tamenej tä amel lewoyaye täja?, chulhola, olak, Lhawuk itonphähte n'amel tä 
n'ahäpe Israel lhayis tä y'ehi p'ante Egipto, häp tä isej lakhajyhayaj tä wuj, wet 
nemhit n'ahäpe Egipto lheley kwenkay. 

15Tä Egipto kaniyat hit'unhat lehusek wet nit'uyahläk iwahintshi n'amel tä 
y'ekch'oye Egipto, Lhawuk ilänhen nilhokej Egipto lheley leles tä lechunkatshay 
lhäy'e itshätäy leles tä lechunkatshay. Häp tä tamenej tä olhamel olän itshätäy 
chunkatshay tä asnakis tä oyen n'okhayajayej Lhawuk. Häte owo t'awayhata, 
t'awayhat tä oyen lahaya oles tä ochunkatshay. 

16“Tä mälhyejtso, tä lhenay akeya tähestso, hätehlat iwoye m'ak tä lhäytej akwey 
wok atacho, häpkhilek lhenaypej atichunhayaja tä Lhawuk itonphä n'amel tä 
n'ahäpe Israel lhayis tä y'ehi p'ante Egipto, häp tä isej lakhajyhayaj tä wuj.” 

Israel lhayis inukwe len'äyij wet Dios iwo t'unfwaya 

17Tä Egipto kaniyat iwahintshi Israel lhayis tä yikhen, Dios tek inuhatche n'äyij tä 
is alhoho tä tiyäje Filisteo lhayis kahonhat. Tsi yok: –Elat Israel lhayis ihuminhit'a 
chik iwo laka'tshayaja chik iche wichik inuye. Mat elat lhamel t'uhläk yäple 
Egipto. 

18Häp tä tamenej tä Dios inuhatche n'äyij tä inukwe ts'anis tä tiyäje 
Lewomekchät. Tä Israel lhayis yikch'oye Egipto, hätet iwoye nifwotaj, lhamel 
ichäj laka'tshayajchal. 

19Wet Moisés ichäj José lep'itsek. Tsi tä lham José kamaj iläy p'ante, ne'tek Israel 
lhayis hit'unhatche lhämet tä kalelhäj chik ichäjla lham lep'itsek chik lhamel 
yikch'oye häp Egipto. Wet häp tä ifwenho p'ante Israel lhayis wet yok: –Matche tä 
Dios nämla amehen wet tach'otla amehen. Wet chik mälhhiyejatso, is chik amel 
lechäj op'itsek, yej n'äyla kana. 

20Wet Israel lhayis yikch'oye p'ante Sukot, wet iwo lakasthawetahi Etam tä 
iwhäye ts'anis. 

21Tä ifwala Lhawuk ichunlä lhamel tä ihi pule tä hätet iwoye tutsaj, wet lhamel 
ihän t'at tä yikhen. Wet tä honatsi puletso nech'e hätet iwoye itäj tä y'uho wet 
hin'älitpe lhamel. Wet häp tä lhamel yikhen t'at tä ifwala lhäy'e tä honatsi. 

22Tä ifwala puletso yikhit'ach'oye Israel lhayis, wet tä honatsi hätet iwoye itäj tä 
y'uho tä hin'älitpe lhamel. 

Éx 14 

Israel lhayis nichäte Lewomekchät 

1Lhawuk tahuyej Moisés wet yok: 

2–Fwenho Israel lhayis, Is chik yäpilche len'äyij wet iwo lakasthawetawhäye lhip 
tä lhey Pi-hahirot. Häp Migdol tumej lhip elh wet lewomekitaj tumej lhip elh, wet 
tek atofwehlä häp lhip tä lhey Tafwojnhi Wuk. Is chik lhamel ihi tä iwo 
lakasthawetahi tä iwhäye lewomekitaj lhip tä oyämetso, 

3häpkhilek Egipto kaniyat yenek lhamel nhanayej ihi lhip tä lhamel ihoye wet 
nowayek inukwe ts'anis. 

4Wet olham ot'unthila lehusek wet ihänla amel. Mat chik olänla lham lhäy'e laka 
nifwotaj, owujyaj tälhiyela täjtso chik wichi iti n'oyej, wet Egipto lheley 
ihanhiyeja tä olham ohäpe Dios tä matche. Israel lhayis iwoye t'at Lhawuk 
lhämettso. 

Egipto laka nifwotaj ihän Israel lhayis 

5Wet õ'wo silätaye Egipto kaniyat tä Israel lhayis tajyäme tä yikhen. Tä 
mälhyejtso, lham lhäy'e leniyatfwas lhamel iwo elha letichunhayaj wet yok: –
¿Chipte tä y'awahintshinaj Israel lhayis tä yikhen wet nemhit lhachumyenhay ihi? 

6Wet niyat ne'tek lakawos iwaklhat lehi kaletaj tä laka'tshayajcha. Tä wak'alh, 
yik, lhäy'e laka nifwotaj. 

7Wet ichäj nilhokej kaletas tä n'oka'tshayajchal tä ihi Egipto, wet hip'ajtej 
seiscientos kaletas tä lhäy'e lhip tä iläfwenhen. Kaletajpej sip'äl kaniyat t'at tä 
yikchufwi. 

8Wet Lhawuk hit'unhat niyat lehusek yämthilek ihän Israel lhayis tä lhamel 
pajche lhaikhajyenhen tä yikhen. 

9Wet Egipto lheley lhäy'e imälhewek laka nifwotaj, iyhäj ihiche kaletas, iyhäj 
iche'pe yel'atas, wet lhamel ihän Israel lhayis wet ifwit tä ihi lhip tä iwhäye 
lewomekitaj lhip tä atott'aye Pi-hahirot tä tatayhlä lhip tä lhey Tafwojnhi Wuk. 

10Tä Israel lhayis hiw'enlä Egipto kaniyat lhäy'e laka nifwotaj tä atott'aye lhamel, 
wuj tä lenowayhyaj ihi wet t'änch'oye Lhawuk yämthilek tach'ote. 

11Wet lhamel tahuyej Moisés wet yok: –¿Atsi m'ak tä lewoyej n'oyehen? ¿Chipte 
tä letonphä olhamel tä oihi Egipto? ¿Hä newache n'op'itseyhayw'etes tä ihi 
Egipto tä letonphä olhamel yämthilek op'itseyhay ihi ts'anisna? 

12Olhamel ofwelnaj amho tä oyok, “Ch'anlha n'oyehen tä Egipto lheley 
ichumyenwethä olhamel.” Tej tä yen n'oyehen lakawos, is t'at. ¡Mat chik 
op'itseyhay ihi ts'anisna, häp tä isit'a! 

13Mat Moisés nichulho lhamel wet yok: –Yej nowayhen wet yej lhak'alwethä. 
Tetshan m'ak tä Lhawuk iwohiyela ifwalana tä aifwayhthen. Tsi ifwalana lepes tä 
lew'en Egipto lheley tä aihän. 

14Woyay atamsekisa, tsi Lhawuk lhamlak iwo ka'tshayaja atapehen. 

Israel lhayis yistho Lewomekchät 

15Lhawuk tahuyej Moisés wet yok: –¿Chipte tä let'än och'oye? Fwenho Israel 
lhayis, is chik tujlhache lew'ekyaj. 

16Wet am, tiphä atsut, piyenpe lewomekitaj yämthilek lhaich'esaj inät, wet 
tamchäy wet Israel lhayis inukwe. 

17Wet olham ot'unthila lehusek häp Egipto lheley häpkhilek lhamel ihän amel. 
Wet olham olänla laka niyat, lhäy'e laka nifwotaj, lhäy'e hin'ol tä takhajayhen tä 
iche'pe yel'atas, wet owasthihichela kaletas tä laka'tshayajchal. 

18Wet nilhokej Egipto lheley ihanhiyeja tä ohäpe Dios tä matche, wet owujyaj 
tälhiyela täjtso chik wichi iti n'oyej. 

19Wet nech'e Dios laka ángel lhäy'e pule tä ichunlä Israel lhayis, yikch'oye tä ihi 
wet iho w'echehi lhamel. 

20Tä mälhyejtso, nech'e puletso lhaitumtejlä Egipto kaniyat kanifwotaj. Wet 
honatsi i'pe lhamel, mat ihutunpe Israel lhayis. Häp tä tamenej tä honatsi 
imälhewek tä niyat lhäy'e laka nifwotaj isakanhiyet'a Israel lhayis. 

21Wet Moisés ipiyenpe takwey häp lewomekitaj. Wet Lhawuk ichene yafwthi tä 
äytaji tä tälhche tä ifwala tälhche, wet imälhewek honatsi tä yafwuthi. Wet inät 
lhaich'esaj wet nech'e tamchäy t'at. 

22Wet Israel lhayis inukwe, tiyäjche t'at lechowej inät tä hätet iwoye chenhas. 

23Wet Egipto kanifwotaj ihän lhamel, wet kaletas tä niyat laka'tshayajchal, lhäy'e 
laka sip'äl tä iche'pe yel'atas, lhamel tiyäjo lewomekitaj wet inukwe tä tamchäy, 
pajtha nichätho lechowej. 

24Wet tä kamaj fwala tojchä, Lhawuk tä ihi pule tä y'uho iyahin Egipto kanifwotaj 
wet ithatpe lewit'äyhyaj. 

25Wet nemhit ilunhiche laka kaletas käläy, wet häp tä iläfwenhit'a. Wet lhamel 
yok: –¡Mäh n'ekch'oye Israel lhayis! ¡Lhamel lewuk dios tä iwo ka'tshayaja'pe 
lhamel wet tatayhlä n'amel! 

26Matkat Lhawuk tahuyej Moisés wet yok: –Piyenpe akwey lewomekitaj, wet inät 
yäpinhilawek wet hip'ohla'pe Egipto lheley, lhäy'e laka kaletas, lhäy'e iyhäj tä 
iche'pe yel'atas. 

27Wet Moisés ipiyenpe takwey lewomek wet inät yäpilwek. Tä Egipto lheley 
fwetaj yikhen, inät hip'o'pe lhamel. Mälhyejtso tä Lhawuk hich'ahthen lhamel. Tä 
nech'e fwala inät ihi lew'et mälhyet lham. 

28Wet tä inät yäpnho lew'et, hip'o'pe kaletas, lhäy'e hin'ol tä takhajayhen tä 
iche'pe yel'atas, lhäy'e nilhok nifwotaj tä tiyäjo lewomekitaj tä lhamel fwetaj ihän 
Israel lhayis. Y'inhen nilhokej Egipto kaniyat kasip'äl. 

29Mat häp Israel lhayis inukwe t'at tä tamchäy tä lhamel yistho lewomekitaj. 
Inukwe lechowej inät tä hätet iwoye chenhas, lhip tumej lefwomkat wet lhip 
tumej lets'amkat. 

30Ifwalatso Lhawuk ifwayhtej Israel lhayis häp Egipto lheley tä t'uhläk yachajo tä 
yen kwenkaya. Wet Israel lhayis hiw'ene lep'itseyhay tä ihi lewomekitaj lhip. 

31Wet tä Israel lhayis hiw'en Lhawuk lakhajyhayaj tä wuj tä iwoye tä tatayhlä 
Egipto lheley, lhamel itiyej lenowayhyaj wet t'ekhaye, lhäy'e lakawo Moisés. 

Éx 15 

Moisés letenek 
1Moisés lhäy'e wichi nech'e iten letenek tä ichoywethä tä iwujyen Lhawuk. Wet 
yok: “Otenla otenek tä owunit Lhawuk, tsi lhain'älit tä matche tä nehit katsik 
w'awulhi. Ikalhi letayhfwa wet hich'ahthen yel'atas tä ihi lewomek, lhäy'e hin'ol 
tä takhajayhen tä iche'pe. 

2Owujyenej otenek häp Lhawuk tä häpe okhajyhayaj wet äp Ofwayhthi. Lham 
häpe oka Dios wet on'okwihiyeja. Häpe ojcha laka Dios wet owunthila. 

3Lhawuk häpe n'oka'tshayajwo. Häpe t'at Dios tä N'ilataj. 

4“Lhawuk hich'ahthen Egipto kaniyat kanifwotaj tä ihi lewomek, lhäy'e kaletas. 
¡Laka sip'äl tä lhamenya hich'ahen tä ihi Lewomekchät! 

5Hätet iwoye tuntey tä tiyäj inät lech'oye, wet inät hip'o'pe lhamel. 

6“Iwuk, matche tä takhajay akwey tä afwomkat, wet iwasthi lhatayhfwa. 

7Akhajyhayaj hip'ajtit katsi wichi tä fwetaj tatay ahilä. Awäk hätet iwoye itäj, wet 
lhamel hätet iwoye hup tä y'uho. 

8Leyalh tä tälhe awäk taji inät wet lhaihutwek. Inät takasitchephä, hätet iwoye 
chenhas. Imälhewek lewomek nemhit yik. 

9Lhatayhfwa letichunhayaj yok, Ohänla pajla'tha ofwit lhamel, wet otsoklawethä. 
Wet ow'enhihomchela oka nifwotaj m'ak chik osoyej lhamel, pajla'tha tet iwoyek 
oyakw'etej. Otonhihila ofwajnhat wet olänhihena lhamel. 

10“Matkat lhafwuthi inät wet lewomek timche lhamel. Y'uyhchä hätet iwoye 
tuntey tä tiyäj inät lech'oye. 

11“¡Iwuk, ihichet'a dios elh chik te iwoye am! ¡Ihichet'a elh tä häpe n'ot'amajchet 
wet äp takhajay, mälhyej iwoye am! ¡Am lhenlhi m'ayhay tä wichi iseltejen lhäy'e 
tä äyteschehen! 

12Lechätyenpe akhajyhayaj atayhfwas, wet honhat tim lhamel. 

13Häp tä isej ahumnhayaj tä nittäya, wet lechunch'oye häp wichina tä 
lefwayhthen, wet lehäne honhat tä amajchet, häp tä isej akhajyhayaj. 

14Wichi tä i'pe honhat lenowayhyaj ihiyeja chik lhamel ihanch'oye täjtso, wet 
Filisteo lhayis hits'ulhakhiyejchehena letichunhayaj tä äytaj. 

15Niyatey tä ihi Edom lhäy'ehila lhip chik inuhat lhamhohen, wet niyatey tä ihi 
Moab ichettihiyejchela lenowayhyaj, wet nemla takhajayhen wichi tä ihi Canaán. 

16“Iwuk, ¡is chik nowayhen! ¡Is chik akhajyhayaj iwelanhat tunteya, pajla'tha 
tajyäme wichi tä lhen häpeya aka wichi! 

17Iwuk, hän n'oyehen chenaj tä amajchet, häpkhilek oihi t'at häp lhip tä lewaklhat 
yämthilek lhen Haw'eta, häp haw'et tä Amajchet tä akwey lhenek. 

18Lhawuk häpe Niyat yämthilek tiyäj'attsiy.” 

Miriam letenek 

19Tä Egipto kaniyat laka'tshayajchal kaletas tiyäjo lewomekitaj, lhäy'e yel'atas, 
lhäy'e hin'ol tä takhajayhen tä iche'pe, Lhawuk hip'oyejpe inät. Mat Israel lhayis 
inukwe honhat tä tamchäy tä lhamel yistho lewomekitaj. 

20Wet Miriam, Aarón lech'inhä, häpe profeta, wet tachuma pandereta, lhäy'e 
nilhokej atsinhay tä yikche. Wet lhamel ikoy wet isichäthiche häp panderetas tä 
ichäjwethä. 

21Wet Miriam ichoylhi wet yok: “Otenla otenek tä owunit Lhawuk, tsi lhain'älit tä 
matche tä nehit katsik w'awulhi, Ikalhi letayhfwa wet hich'ahthen yel'atas tä ihi 
lewomek, lhäy'e hin'ol tä takhajayhen tä iche'pe.” 

Inät tä tapayhi 

22Wet Moisés ne'tek Israel lhayis yikhen tä iwhäye Lewomekchät. Wet lhamel 
inukwe honhat tä ts'anis tä lhey Shur, tres ifwalas tä lhamel iwo lew'ekyaja mat 
tek nilhoke inät. 

23Tä nichäte lhip tä lhey Mara, iche inät tä ihi mat isit'a, tapayhi. Häp tä tamenej 
tä õyen lheya honhat lhiptso Mara, häp n'olhämet tä yok, Tapay. Wet ihichet'a 
inät chik Israel lhayis iyäyej. 

24Wet lhamel itiyej lhämtes tä ni'isachehen häp Moisés, wet tay'ätshane tä yok: –
¿Atsi m'ak tä lewoye tä y'achimhen? 

25Wet Moisés t'änch'oye Lhawuk, wet Lhawuk ipäyne hal'ä tälhe tä yelaj. Moisés 
tachuma wet ithatho inät, wet nech'e akäji inät. Tä Israel lhayis ihi lhiptso, 
Lhawuk yelhtshaynej lhämet lhamel yämthilek hiw'en chik lhamel iwoye. 

26Yok: –Chik amel letach'ahu n'oye tä ohäpe amel Awuk Dios, wet lewoye t'at 
nilhokej olhämtes tä isen tä ot'uhläk lewoye, tek ochätyenla atapehen elh chik 
häpe n'owit'äyhyajay tä ochätyenpe Egipto lheley. Tsi ohäpe Awuk tä Achesthi. 

27Tä paj lhamel nichätho honhat lhip tä lhey Elim, häp honhat tä iche doce 
ts'ifwik lhayis lhäy'e setenta fwitsuk tä ihi. Wet häp tä lhamel iwo kasthawetahi 
tä iwhäye inät. 

Éx 16 

Israel lhayis yachajo tä iwoye lhämtes tä ni'isachehen 

1Israel lhayis yikch'oye p'ante Elim wet nichätho ts'anis tä lhey Sin, häp lhip tä ihi 
lechowej tä Elim tumej lhip wet chenaj tä lhey Sinaí tumej lhip elh. Ifwalatso 
nech'e iwel'a tefwaji tä lhamel iwo lew'ekyaja, tälhe ifwala tä yikch'oye Egipto. 
Wet häp ifwala tä lhamel nichätho p'ante Sin häpe fecha quince. 

2Wet tä lhamel ihi ts'anis, nilhokej lhamel iwoyeje lhämtes tä ni'isachehen häp 
Moisés lhäy'e Aarón. 

3Wet yok: –¡Isin'aj chik Lhawuk ilänhen olhamel täjnaj oihi Egipto! ¡Tsi tek 
onchuyuhennaj tä oihi, olhäk iche t'at wet iche itshäwet t'isan! ¡Matkat am lhäy'e 
Aarón lehän n'oyehen ts'anisna wet lelän n'oyejen nehläs! 

Dios yok, “Ow'enla amhohen pan lhäy'e m'ak t'isan” 

4Tä mälhyejtso, Lhawuk tahuyej Moisés wet yok: –Lhek tetshan olhämet, 
otsäyhlahchä n'olhäk tä tälh puleye yämthilek amel aisej. Is chik nilhokej ifwalas 
wichi yike wet ihutwek m'ak tä w'awulho ifwala weihalha. Oyelhteje lhamel 
yämthilek ow'en elh tä iwoye m'ak tä one'tek iwoye lhäy'e elh tä niwoyaye 
olhämet. 

5Wet häp ifwala tä tumejlä n'ot'elakw'et, is chik elhpej ihutwek m'ak tä 
w'awulhej ifwalas täkwfwas. 

6Wet Moisés lhäy'e Aarón lhamel ifwenho Israel lhayis wet yok: –Chik honaj 
lew'enayhla tä häpe t'at Lhawuk tä itonphä amel tä letälho Egipto. 

7Wet chik nech'e fwala lew'enayhla Lhawuk lewujyaj tä isi, tsi iläte t'at amel tä 
letiyej ämtes tä ni'isa. Tsi lewoyej n'oyehen ämtes tä ni'isachehen tä niwohit 
m'ak chik ohäpehen. 

8Wet Moisés äp yok: –Chik honaj Lhawuk hiw'enla amhohen m'ak t'isan 
häpkhilek letufway. Wet chik nech'e fwala hiw'enla amhohen pan tä naya, tsi 
iläte t'at amel ämtes tä ni'isa tä lewoyeje. Tsi w'et om'ayhay t'at tä lewoyej 
n'oyehen. Häpkhit'a olhamel tä letatayhlä, mat letatay'atlä lham Lhawuk. 

9Wet nech'e Moisés tahuyej Aarón wet yok: –Fwenho Israel lhayis, Is chik 
nilhokej lhamel iho kana yämthilek ihi tä Lhawuk tatache. Tsi lham iläte t'at 
lhämtes tä ni'isachehen. 

10Wet tä Aarón yämhoplhi Israel lhayis, lhamel iyahinche lhip tä ts'anis wet 
hiw'ene isi tä tälhe Lhawuk lewujyaj tä i'pe pule. 

11Wet Lhawuk tahuyej Moisés wet yok: 

12–Oläte t'at Israel lhayis lhämtes tä ni'isachehen. Fwenho lhamel, olak, “Chik 
honaj letufwayhla t'isan, wet chik nech'e fwala letufwayhla pan yämthilek 
lhipsen. Wet lehanhiyeja tä Lhawuk häpe t'at Dios tä matche.” 

Dios ichene wichi häp afwenchey lhäy'e pan yämthilek tufw 

13Wet fwalatso tä honaj näm afwenchey tä lhey codornices wet tapoyejej Israel 
lhayis kasthawet. Wet tä nech'e fwala iche ayas tä i'pe honhat. 

14Wet tä nojphä tä yäpilphä, iche m'ak tä imälhe'pe honhat hätet iwoye fwiy'et. 

15Tä Israel lhayis hiw'en, wet yok: –¿Atsi m'ak tä häpe täja? Moisés tahuyej 
lhamel wet yok: –Häp täjtsi pan tä Lhawuk hiw'en amhohen häpkhilek häpe amel 
äk. 

16Wet ne'tek lewoyaye lhämetna: Elh weihalhapej amel is chik ihutwek m'ak tä 
w'awulhej lhamel tä ihi lew'et yämthilek tufw. Häp m'ak tä w'awulho un kilo 
hin'o tefwajni. 

17Wet Israel lhayis iwoye täjtso. Iyhäj tä nitäkw tä ihi lew'et, lhäy'e iyhäj tä 
nintäkwa tä ihi lew'et, hiw'awlhatej t'at lhamel häp m'ak tä ihutwek, 

18mälhyej Lhawuk lhämet tä ne'tek lhamel iwoye. Tek imälheyej lhip häp elh tä 
wuj m'ak tä ihutwek, wet niwohit m'ak chik tatäyej häp elh tä niwuja m'ak tä 
ihutwek. Tsi elh weihalhapej tachumat m'ak tä iwatlä yämthilek tufw. 

19Wet nech'e Moisés tahuyej wichi wet yok: –Isit'ak iche elh chik häpek t'amajej 
lhip tä imälhehi yämthilek fwala elh. 

20Matkat iche iyhäj tä iwohiyet'a Moisés lhämet, mat t'amajej lhip yämthilek tufw 
chik fwala elh. Mat tä fwala elh iwos ihi wet najut. Tä mälhyejtso, Moisés 
tawäkwäye lhamel tä niwoyaye m'ak tä ifwenho. 

21Tä nech'e fwalapej elh weihalhapej tachuma m'ak tä iwatläk tufw, tsi tä 
chayokwe wachuhi tä i'pe honhat. 

Häp fwala tä tumejlä n'ot'elakw'et, Dios hiw'enho wichi häp m'ak tä w'awulhej 
fwalas täkwfwas 

22Tä nichäte fwala tä tumejlä n'ot'elakw'et, elh weihalhapej yäm wuj tä tachuma 
yämthilek w'awulhej fwalas täkwfwas. Wok oyok, m'ak tä w'awulho dos kilos 
hin'o tefwajni. Wet lhamel laka niyatey iwo siläta Moisés, 

23wet Moisés nichulho lhamel wet yok: –Is t'at, häp täjtso tä Lhawuk t'uhläk amel 
lewoye. Chik fwala häpe t'at fwala tä n'ot'elakw'et, häp fwala tä wichi is chik yen 
t'amajchetayej Lhawuk. Fwalana häp tä is chik wichi hip'o m'ak chik t'uhläk hip'o 
wet ipen m'ak chik t'uhläk ipen. Wet lhip chik imälhehi nech'e is t'at chik t'amajej 
häpkhilek tufw chik fwala. 

24Wet nilhokej wichi iwoye m'ak tä Moisés ne'tek lhamel iwoye. Lhäk lhip tä 
imälhehi t'amajej yämthilek iche t'at m'ak chik tufw häp fwala tä n'ot'elakw'et. 
Mat nemhit iwos ihi wet nemhit najut. 

25Wet Moisés tahuyej wichi wet yok: –Fwalana tufway äk lhip tä let'amajej 
honahaji. Häpe n'ot'elakw'et tä lhenay amajchetayej Lhawuk, wet fwalana nemhit 
iche n'olhäk tä i'pe honhat. 

26Tsi tajlhamat seis fwalas tä lehutaywek. Mat fwala siete tä n'ot'elakw'et nemla 
wo m'ak chik lew'en. 

27Iche iyhäj tä fwetaj nitch'ahuyaye Moisés lhämet, wet fwala tä n'ot'elakw'et 
fwetaj lhamel t'ukwe lhäk. Mat niwohit m'ak chik hiw'en. 

28Wet Lhawuk tahuyej Moisés wet yok: –¿Atsihila fwalak amel lewoyaye 
olhämtes lhäy'e m'ak tä ochufwen amejen? 

29Yej p'ethatlä tä olham ow'en amhohen fwala tä n'ot'elakw'et. Häp tä tamenej tä 
fwala tä tumejlä n'ot'elakw'et ow'en amhohen äk tä w'awulhej fwalas täkwfwas. 
Wet fwala tä n'ot'elakw'et nilhokej amel is chik ihiche lew'etes. Isit'ak wo elh 
chik inuphä häp fwalatso. 

30Tä mälhyejtso, nilhokej wichi iwo t'elakw'eta häp fwala siete. 

31Wet Israel lhayis yen lheya maná häp m'ak tä lhamel ihutpejwek. Hätet iwoye 
lhoy tä lelemsas tä ipelas, wet äp akäj, hätet iwoye harina tä õ'kasoyej akäyek tä 
õyen tortillaya. 

32Wet Moisés yok: –Ofwel amhohen Lhawuk lhämetna tä ne'tek amel lewoyaye. 
Yok, “Amajej un kilo häp maná, häpkhilek ales tä lepes lheley hiw'en wet 
nitäfwelej amel äk tä ow'en amhohen tä lheyayhi ts'anis tä otonphä amel tä lhehi 
honhat tä Egipto.” 

33Wet Moisés tahuyej Aarón wet yok: –Chuma lehi wet thatho maná, wet tihi tä 
Lhawuk tatache yämthilek õt'amajej, häpkhilek wichi tä lepes lheley hiw'en. 

34Wet Aarón iwoye Lhawuk lhämet tä ifwenho Moisés. Wet itihi tä Arca tä 
N'ot'amajchet tatache yämthilek õt'amajej. 

35-36Cuarenta nekchämis tä Israel lhayis tufw p'ante maná, pajtha lhamel nichäte 
p'ante honhat tä wichi ihi. Wok oyok, lhamel tufw maná pajtha nichäte honhat tä 
Canaán. 

Éx 17 

Inät tälho chenaj 

1Israel lhayis yikch'oye ts'anis tä lhey Sin wet lhamel tujlhache len'äyij. Lhamel 
yikpej wet takasitpej, mälhyej tä Lhawuk ne'tek lhamel iwoye. Wet lhamel 
nichäte p'ante lhip tä lhey Refidim, wet iwo kasthawetahi. Mat inät ihihit'a 
lhiptso yämthilek wichi iyäyej. 

2Tä mälhyejtso, wichi iwoyeje lhämtes häp Moisés wet yok: –¡W'en n'ohohen 
inät! Moisés nichulho lhamel wet yok: –¿Chipte tä let'änayej n'o'pe täjtso? 
¿Chipte tä lhelhtaye Lhawuk? 

3Israel lhayis yok: –¡Ochimhen! Wet lhamel wuj tä tatayhlä Moisés wet yok: –
¿Chipte tä letonphä olhamel tä oihi Egipto wet lelän n'oyejen neheläp, lhäy'e oles, 
lhäy'e oläy? 

4Tä mälhyejtso, Moisés t'änch'oye Lhawuk wet yok: –¿Atsi m'ak tä owoyeje 
wichina? ¡Tatäy lhimphaj wet lhamel ithathilhila n'oyej tuntey! 

5Lhawuk nichulho wet yok: –Äne iyhäj hin'ol tä thänhäy wet achunlä wichi. Wet 
chäj atsutnaj let'ajeji tewok Nilo tä ihi Egipto wet mähen. 

6Hoye Horeb, wet olham oihla'pe chenaj tä ihi wet onihihla ahilä. Wet chik let'aj 
chenajna, inät tälhihola häpkhilek wichi iyäyej. Moisés iwoye t'at m'ak tä Lhawuk 
ne'tek iwoye, wet hin'ol tä thänhäy tä yikche hiw'en t'at. 

7Wet lham yen lheya honhattso Masah wok Meriba. Masah häpe n'olhämet tä 
õyok, n'olhelhtshayaj, wet Meriba häpe n'olhämet tä õyok, õt'änejpe. Tsi Israel 
lhayis iwoye lhämtes tä t'änejpe Moisés. Wet tä äp õyen lheya Masah, häp tä 
lhamel iwoye lhämtes tä hätet iwoyek lhelhtshayaj tä itiyej Lhawuk tä lhamel 
yok, “¿Hä Lhawuk in'oyejen, wok newa n'oyejen p'iya?” 

Israel lhayis iwo ka'tshayajayej Amalek lhayis 

8Amalek lhayis ihoye Refidim yämthilek iwo ka'tshayajayej Israel lhayis. 

9Wet Moisés tahuyej Josué wet yok: –Ähi hin'ol tä takhajayhen wet mäh, tayhlä 
Amalek lhayis. Chik nech'e fwala olham oihla'pe chenaj tä atojphä l'ini, wet otsut 
tä Dios ne'tek ochäj ihihila otkwey. 

10Josué iwoye Moisés lhämet wet yik tä tatayhlä Amalek lhayis. Wet Moisés, 
Aarón lhäy'e Hur, lhamel iho'pe chenaj tä atojphä. 

11Tä Moisés itiphäpej takwey, Israel lhayis takhajayhen. Mat tä nitiyaphä takwey, 
nemhit takhajayhen Israel lhayis. 

12Wet tä Moisés takweyey y'ilchehen, Aarón lhäy'e Hur tachuma tunte wet 
Moisés tatayphä'pe. Wet Aarón tumej lhip elh wet Hur tumej lhip elh, wet lhamel 
ineyhatphä Moisés takweyey. Wet Moisés itiphä t'at takweyey pajtha ifwala y'uy. 

13Wet Josué ikalhi letayhfwas Amalek lhayis wet ilänhen lhamel. 

14Wet Lhawuk tahuyej Moisés wet yok: –Lesayen täjtso wet tihi lehi häpkhilek 
wichi tek hip'ethatlä. Wet fwenho Josué tä otäyhthila Amalek lhayis wet nemla 
iche. 

15Wet Moisés yenlhi altar wet yen lheya tä yok, “Lhawuk häpe oka Bandera.” 

16Wet äp yok: –Tä Amalek lhayis tatayhlä Lhawuk niyatyaj, Lhawuk iwohla 
laka'tshayajayej lhamel pajla'tha nichäte leles tä lepes lheley. 

Éx 18 

Jetro isikaye Moisés 

1Jetro, sacerdote tä ihi Madián tä häpe Moisés lakachäti, lham ihanch'oye nilhokej 
m'ak tä Dios iwoyeje Moisés lhäy'e wichi tä Israel lhayis tä lham itonphä lhamel 
tä ihi Egipto. 

2-3Tä mälhyejtso, Jetro yik tä ihoye Moisés wet ichäj lhamche lhäse tä lhey Séfora, 
häp Moisés lech'efwa, lhäy'e leles täkwfwas. Atsinhatso, tä Moisés inukwe p'ante 
len'äyij tä yäple Egipto, ihi lechowej n'äyij ne'tep'antek Séfora yäple lajcha. Wet 
lhäs elh lhey Gersón, tsi Moisés yok: –Tä oihi honhat tä ka'oka honhata, ohäpe t'at 
hin'o tä w'enha lhamej. 

4Wet elh lhey Eliezer, tsi Moisés yok: –Ojcha laka Dios iho n'oye wet tach'ot 
n'oye, wet ifwayhat n'oyej Egipto kaniyat. 

5Moisés iwo p'ante kasthawetahi ts'anis, iwhäye Dios laka chenaj. Wet häp tä 
Jetro, lhäy'e Moisés lech'efwa, lhäy'e leles, lhamel ihoye. 

6Tä lhamel nichäte p'ante, wet Jetro yok: –Olham tä ohäpe akachäti Jetro oho 
ame. Nek n'okwe hach'efwa lhäy'e ales. 

7Wet Moisés ihoye lakachäti wet t'upeyhchä tä ihi tä tatache, wet hits'u lech'alo. 
Tä ileyej tä n'okwi lhamejen, lhamel tiyäjchufwi Moisés lewukwe tä tsänt'äj. 

8Wet Moisés ifwenho lakachäti nilhokej m'ak tä Lhawuk iwoyeje Egipto kaniyat 
lhäy'e laka wichi, wet tach'ote Israel lhayis. Häte ifwenho tä ichepej tä atha 
len'äyij tä lhamel inukwe ts'anis, mat Lhawuk ifwayhthen lhamel. 

9Tä Jetro iläte, matche tä akäjejlhi Lhawuk lep'altsenyaj tä wuj tä itiyej Israel 
lhayis tä ifwayhtej Egipto lheley. 

10-11Wet yok: –¡Lewujyaj ihi Awuk Dios tä ifwayhat amejen Egipto lheley lhäy'e 
laka niyat tä lhamel lhaiwujyenhen wet ayen kwenkaya! Athana nech'e ow'en tä 
matche tä takhajay Awuk, inu'pe nilhokej dios lhayis iyhäj. 

12Wet Jetro ilän itshäwet wet iwunho tä yen t'awayhata Lhawuk, wet hip'ajtej 
t'awayhtes iyhäj. Wet Aarón lhäy'e nilhokej Israel lhayis tä thänhäy, lhamel ihoye 
Moisés lakachäti Jetro yämthilek tachufwiyej tä t'ekhen tä ihi tä Dios tatache. 

Moisés t'ähi hin'ol yämthilek häpehen n'okalelhthayajwos 
(Deut 1.9-18) 

13Tä ifwala elh Moisés tatayphä yämthilek itetshan wet ikalelhthen m'akpej tä elh 
iwoye. Wet Israel lhayis iyej t'at tä takasthen, tälhe tä nech'e fwala pajtha 
honatsiyej. 

14Tä lakachäti hiw'en m'ak tä Moisés iwoye, lham tahuyej wet yok: –¿Atsi m'ak tä 
lewoye, tä tajlhamat am tä letetshan m'ak tä iyej wichi wet newache iyhäj tä 
tach'ot ame, wet imälhewek ifwala tä lhamel takasthen t'at? 

15Moisés nichulho lakachäti wet yok: –Wichi iho n'oye häp tä t'uhläk ihanej m'ak 
tä is alhoho tä Dios ne'tek iwoye. 

16Chik iche m'ak chik häpe tä nhanayej iwoyneje, häp tä iho n'oye yämthilek 
oyäm kalelhäj elh tä letes ihi. Wet ochufwenej lhamel häp Dios lhämtes lhäy'e 
lechufwenyajay. 

17Tä lakachäti iläte, wet yok: –Wuj tä is hach'otyaj tä letiyej wichi. Mat akey tä 
lewoye achumetna, häp tä isit'a, 

18tsi let'el wet wichi y'enhen tä lhamel iho ame. Inu atape achumet wet 
atefwaj'atni, lekalhihit'ak lewoye nilhokej. 

19Tetshan olhämet, ofwel amho m'ak tä t'uhawetej chik lewoye, wet is chik Dios 
tach'ot ame. Am is chik lefwenho Dios m'ak tä wichi iwatlä, wet fwenho lham häp 
m'ak tä wichi lewit'äyhyajay. 

20Chufwenejen lhamel häp Dios lhämtes lhäy'e lechufwenyajay, wet fwenho 
lhamel m'ak tä is chik iwoye yämthilek inukwe len'äyij tä is alhoho. 

21“Mat ähi hin'ol tä lehusey ihi, häp lhamel tä lew'en tä wuj tä ihumin Dios wet 
iwoye m'ak tä matche, häp hin'ol tä nit'uyakwe lakaha tä nit'uhawetayej. Iyhäj 
w'enho len'ohyaj yämthilek ichuttej milpej wichi, iyhäj w'enhatej cienpej, wet 
iyhäj w'enhatej cincuentapej, wet iyhäj w'enhatej diezpej yämthilek ichuttej. 

22Lhamelna is chik itetshanpej wichi wet iwopej lakalelhthayajayej. Chik iche elh 
lewit'äyhyaj tä wuj, is chik lhamel ihän ame yämthilek letetshan. Mat häp 
lewit'äyhyaj chik niwuja, is chik lhamel t'at tä itetshan, häpkhilek nemhit choyhat 
achumet, tsi lhamel tach'otla ame. 

23Chik lewoye täjtso, wet chik häpe m'ak tä Dios ne'tek lewoye, letumlahlä wet 
wichi akäslawethä. Elhpej chik yäpnho lew'et akäjlhi t'at.” 

24Moisés tach'ahuye t'at lakachäti lhämet wet iwoye nilhokej m'ak tä lakachäti 
ifwenho. 

25Wet t'ähi hin'ol tä lehusey ihi tä iyej Israel lhayis wet hiw'enho len'ohyaj 
lhamel. Iyhäj hiw'enho len'ohyaj yämthilek ichuttej milpej wichi, iyhäj 
hiw'enhatej cienpej, wet iyhäj hiw'enhatej cincuentapej, wet iyhäj hiw'enhatej 
diezpej yämthilek ichuttej. 

26Wet lhamel t'at tä itetshanpej wichi lewit'äyhyajay. Mat chik iche lewit'äyhyaj 
tä wuj wet atha, häp tä lhamel ihäne Moisés wet itetshan. Mat häp lewit'äyhyaj tä 
niwuja lhamel t'at tä itetshan. 

27Tä tajyäme täjtso, Moisés iwo tsilhekayej lakachäti wet yäple laka honhat. 

Éx 19 

Israel lhayis nichäte chenaj tä Sinaí 

1Nech'e tres iwel'as tälhe ifwala tä Israel lhayis yikch'oye Egipto, wet lhamel 
nech'e nichäte p'ante ts'anis tä Sinaí. 

2Lhamel pajche yikch'oye p'ante lhip tä lhey Refidim. Wet tä nichäte p'ante 
ts'anis tä Sinaí, wet lhamel iwo kasthawetahi, ihi lhip tä tatayhlä chenaj tä Sinaí. 

3Wet Moisés yik tä ihoye Dios tä i'pe chenaj. Wet Lhawuk t'äne wet yok: –Fwenho 
wichi olhämtesna, häp Jacob leles Israel lhayis, oyok, 

4“Amel lew'enay naji m'ak tä owoyeje Egipto lheley, wet ohän amehen lhip tä 
oihina, tet iwoyek afwenche tä aihän kana. 

5Tä mälhyejtso, chik letach'ahuyay n'oye wet lewoye olhämet, ahäpkhihena oka 
wichi tä lhamya tä lheyayej wichi iyhäj, tsi Olewuk imälhewek honhat. 

6Ahäpkhihena oka sacerdotes tä iwujyenn'o, wet ahäpkhihena wichi tä lhayen 
t'amajcheta n'oyej.” Dios ne'tek Moisés ifwenho Israel lhayis nilhokej tähestso. 

7Wet Moisés ihoye lhamel wet t'äne hin'ol tä thänhäy, wet ifwenho m'ak tä 
Lhawuk ne'tek lhamel iwoye. 

8Wet nilhokej Israel lhayis tä nichulhwek wet yok: –Olhamel owohiyela nilhokej 
m'ak tä Lhawuk ne'tek owoye. Tä mälhyejtso, Moisés ifwenho Lhawuk häp wichi 
lhämtesna. 

9Wet Lhawuk tahuyej wet yok: –Tetshan, ohohla ame tä oihi pule tä wuj. Wet 
wichi ilätla n'oye chik oyämlhi amho, häpkhilek lhamel tek ikachu ame. 

Lhawuk ne'tek wichi lhayen t'amajchetesayej 

Wet nech'e Moisés yäme wichi lhämet tä ifwenho Lhawuk. 

10Wet Lhawuk tahuyej wet yok: –Mäh waklhat wichi ifwalana lhäy'e chik fwala, 
häpkhilek häpe wichi tä ot'amajchet wet lhaihut n'oye yämthilek n'okwi n'oyej. Is 
chik ilejen lew'uyis 

11wet lhaiwaklhathen. Wet chik tres ifwalas lhamel hiw'enlan'o tä onuhlahchä 
wet oi'pe chenajna Sinaí. 

12Mat isit'ak wichi lhaitott'ayne chenaj. Fwenho lhamel, is chik t'amaj lhamejen 
wet isit'ak lhamel iho'pe wok lhayämte. Tsi elh chik lhaitott'aynhiyela, letes ihi 
wet õ'län. 

13Mat isit'ak elh chik häpek ilänej takwey, mat is chik õ'thatejlhi tuntey wok 
õtiyäjejlhi lothay. Hin'o wok itshäwet, is chik õ'län t'at. Chik pitsaje n'ofwol tä 
tson'ataj ch'u, häp tä nech'e is chik wichi iho'pe chenaj lhip tä tumchä. 

14Tä mälhyejtso, Moisés inuhchä tä tälhpe chenaj, wet iwaklhat wichi yämthilek 
häpe Lhawuk t'amajchetes wet lhaihute yämthilek n'okwiyej. Wet wichi ilejen 
lew'uyis, 

15wet Moisés ifwenho lhamel wet yok: –Awaklhathen ifwalana lhäy'e chik fwala, 
häpkhilek awak'alhen chik lew'echehi. Wet yej alet'ajej atsinha. 

Lhawuk inuhchä tä tälh puleye wet i'pe chenaj lhip tä tumphä 

16Wet tä tres ifwalas tä nech'e fwala, iche lep wet lepak tä tum puleye äytajiy, 
hätet iwoye pelhay tä t'ajanlhi, wet iche pule tä wuj tä i'pe chenaj. Wet pitsaje 
n'ofwol trompeta lepak tä äytaji tä tumho, wet nilhokej wichi ichettiyejchehen 
lenowayhyaj. 

17Wet Moisés ne'tek nilhokej wichi tälhomche lew'etes wet ihoye chenaj 
yämthilek lhaitott'ayne Dios. Wet lhamel takasthen tä iwhäye chenaj. 

18Wet wuj tutsaj tä hip'o'pe chenaj, tsi Lhawuk tumho itäj tä inuhchä wet i'pe 
chenaj. Tutsaj tä tälho hätet iwoye tä tälhche n'onhonthi, wet iche honhat w'ahu 
tä äytaji tä ihi chenaj. 

19Wet lhäy'e lhip tä äytaji trompeta lepak, wet Lhawuk lepak hätet iwoye pelhay 
tä y'ip tä nichulho häp Moisés tä tahuyej. 

20Tä Lhawuk inuhchä tä tälh puleye, i'pe chenaj lhip tä tumphä, wet ne'tek 
Moisés ihoye lhip tä lham ihitso. Moisés ihoye 

21wet Lhawuk tahuyej tä yok: –Nuhchä wet fwenho wichi, isit'ak lhayämte chenaj 
wet t'uhläk hiw'enn'o. Chik iwoye täjtso, y'inhihena. 

22Häte sacerdotes tä lhaitott'ayen n'oye, chunkat is chik lhayen t'amajchetesa 
n'oyej häpkhilek n'am soyej lew'atshancheyaj. 

23Moisés nichulho Lhawuk wet yok: –Wichi tek lhaitott'aynhiyela chenajna Sinaí. 
Tsi pajchenaj lene'tek olhamel oyäm kalelhäj lhip tä lepes tä is chik wichi ihi wet 
oyen t'amajcheta. 

24Lhawuk yok: –Mäh nuhchä, wet chik letapil äy'ela Aarón. Mat häp sacerdotes 
lhäy'e wichi, isit'ak lhamel inu w'echehi häp lhip tä lepes wet t'uhläk iho n'oye. 
Tsi chik iwoye täjtso, osohiyeja lew'atshancheyaj. 

25Tä mälhyejtso, Moisés inuhchä tä tälhpe chenaj wet ifwenho nilhokej tähestso 
häp Israel lhayis. 

Éx 20 

Dios lhämtes letetsel tä ihi diez 
(Deut 5.1-21) 

1Dios iwoye p'ante lhämtesna wet yok: 

2–Ohäpe Awuk Dios tä aitonphä tä lhehi honhat tä Egipto tä ayen lakwenkaya. 

3“Yej len'okwiyej dios lhayis iyhäj. Ts'ilak olham tä ohäpe aka Dios. 

4“Yej lhenlhi amho acheyä tä akwey lhenek tä lhen häpeya aka dios. Yej lhenlhi 
amho lepeyak tä letech'aynej m'ak tä ipuleye, wok m'ak tä i'pe honhat, wok m'ak 
tä ihi inätes tä ichufwi honhat. 

5Yej let'upiyejchä tähestso wet yej len'okwiyej. Tsi olham ohäpe Awuk Dios wet 
n'am humin chik õhp'ajtitlhi n'oyej m'ak chik häpe. Wet otasin lhamel tä n'äyi 
n'oho wet iwoye m'ak tä ni'isa, lhäy'e leles, lhäy'e lechetsos. 

6Mat op'altsenhen wet otiyej ohumnhayaj lhamel tä ihuminn'o wet iwoye 
olhämtes, pajla'tha nichäte leles tä lepes lheley. 

7“Yej w'et lewo olheya tä ohäpe Awuk Dios. Tsi elh chik häpe chik w'et iwo 
olheya, oyenla tesayej. 

8“Yej lep'ethatlä ifwala tä n'ot'elakw'et wet en amajcheta n'oyej. 

9Chumlhi seis ifwalas, enlhi nilhokej achumet. 

10Mat ifwala siete häp ifwala tä lhen elakw'eta n'oyej tä ohäpe Awuk Dios. Chik 
lechätepej ifwalatso, leyej achumet. Yej chumyenlhi äs, wok äse, wok akawo tä 
hin'o wok atsinha, wok alä, wok hin'o tä w'enha lhamej tä ihi haw'et. 

11Tsi seis ifwalas tä olham oyenlhihte pule lhäy'e honhat, lhäy'e lewomekitas, 
lhäy'e nilhokej m'ayhay tä ihiche. Täjte onchäte ifwala siete, owo ot'elakw'eta. 
Häp tä tamenej tä otkäpfwaye ifwala tä n'ot'elakw'et wet oyen t'amajcheta. 

12“Humin ajcha lhäy'e ako, häpkhilek pitaj ifwalas tä lhehi honhat tä olham tä 
ohäpe Awuk Dios ow'en amho. 

13“Yej lelän aelh. 

14“Yej lewo akain'oyaja. 

15“Yej let'etan. 

16“Yej lesufwkane aelh. 

17“Yej lekäne aelh lew'et, yej lekäne atsinha tä lech'efwa, wok lakawo tä hin'o 
wok atsinha, wok lelä w'asetaj wok asno. Yej lekäne m'ak at chik häpe tä lewuk 
aelh.” 

Israel lhayis nowaye Dios 
(Deut 5.22-33) 

18Nilhokej wichi hiw'en lep, wet iläte lepak tä hätet iwoye pelhay tä y'ip lhäy'e 
trompeta lepak, wet hiw'en tutsaj tä hip'o'pe chenaj. Wet lhamel wuj tä nowaye 
wet tek lhaitott'ayne. 

19Wet lhamel ifwenho Moisés wet yok: –Ahuy n'oyejen am, olhamel otch'ahuhila 
ame. Mat isit'ak lham Dios chik tahuy n'oyejen, tsi elat oy'inhen. 

20Moisés nichulho lhamel wet yok: –Yej nowayhen. Dios näm amehen yämthilek 
hiw'en chik leleyayej m'ak tä ni'isa wet lajit lepesa tä lewoyaye lhämtes. 

21Wet wichi tek lhaitott'ayne Dios, wet Moisés yik tä ihoye pule tä wuj tä ichalaj 
tä Dios ihi. 

Lhawuk lhämet tä yäme altares 

22Lhawuk ifwenho Moisés wet yok: –Fwenho olhämetna häp Israel lhayis, oyok, 
“Amel lew'enay tä otahuy amejen tä oihi pule. 

23Yej lhenlhi lepeyak m'ak at chik häpe tä oro wok plata yämthilek len'okwiyejen 
wet letech'aynej tä len'okwi n'oyej. 

24Enlhila n'oho altar tä honhat t'at, wet tila'pe itshätäy tä lelänhen wet 
lewunhomche tä lhen han'okhayaja n'oyej, lhäy'e itshätäy tä lhen otw'ayhata 
yämthilek ale'isyen n'oye, w'asetas, tson'atas, lhäy'e kayla lhayis. Wet honhat at 
chik häpek one'tek lhenay atichunhayajan'o tä amel lheyayhi, onämla amehen 
wet otkäpfwayhla amehen. 

25Wet chik lhenaylhi n'oho altar tä tuntey, yej tachuma tuntey tä n'olhenhay. Tsi 
chik lechumyenlhi achumetcha tä i'pe tuntey, lewoyeje m'ak tä nemhit 
t'uhawetej. 

26Wet isit'ak letonitphä oka altar chik lhenlhi. Tsi chik atojphä wet amel 
letaw'ulhpe, wet n'älpe asan lhip tä laj lep'ota. 

Éx 21 

Dios lhämtes tä y'aje n'okwenkay 
(Deut 15.12-18) 

1“Häp täja olhämtes tä is chik lefwenho wichi. Oyok, 

2“Chik lechäj n'okwenek tä Hebreo, is chik tachumlhi amho seis nekchämis. Chik 
nichäte nekchäm siete, leleyej t'at, wet yej t'alhe chik tiskan letape tä yik. 

3Chik ts'ilak p'ante lham, ts'ilak t'at tä yik hach'oye. Mat chik lech'efwa p'ante 
hap'akej, is chik yikche t'at hin'o tä yik. 

4“Chik lewuk tä iyej hiw'enho atsinha yämthilek yen ch'efwaya, wet iwo lelesa, 
lhamel lhäy'e lako imälheyej t'at lewuk, tajlhama lajcha tä yik. 

5Mat chik hin'o yok, Ohumin owuk, wet häp tä tek ot'uhläk oyikch'oye och'efwa 
lhäy'e oles, 

6tä mälhyejtso, is chik lewuk itihi tä Dios tatache, wet hip'ajtej lepe wok lepe 
ch'ute, wet itoynej lech'ote häp chinaj tä itselhäj tä yen tetnekayej tä lakwenekna 
lewuk t'at lham pajla'tha ileyej honhat. 

7“Chik hin'o iwom lhäse, wet iche elh tä ichäj wet yen kweneka, is chik iyej t'at 
lewuk. Isit'ak hätet iwoye n'okwenkay tä hin'ol tä yikch'oye lewuk. 

8Wet chik paj chik lewuk nemhit ihumin wet t'uhläk ileyej, is chik iwahnej chik 
lajcha wok lepuhfwas tiskanpe yämthilek yäple lew'et. Iwohiyet'ak hiw'enho 
hin'o tä w'enha lhamej, tsi tek iwoyeje m'ak tä t'uhawetej atsinha. 

9Mat chik ihumin chik lhäs yen ch'efwaya wet häp tä tamenej tä ichäj, is chik 
itech'aynej chik lhäse t'at häp letiche. 

10“Wet chik lewuktso y'isej elh lech'efwa, isit'ak nem t'uye lech'efwa tä ichun, 
mat hiw'enho lhäk lhäy'e lew'uy, wet isit'ak lhan'äyejo. 

11“Mat chik hin'o niwoyaye m'ayhay tä oyämetso, atsinha letes ihihit'a chik 
yikch'oye hin'o. Wet niwohit m'ak chik tiskanej letape tä yik. 

Dios lhämtes tä y'aje hin'o tä ilän elh wok itiyej laka'tshayaj 

12“Elh chik iwo m'akayej elh wet ilän, is chik õ'län t'at. 

13Mat chik kahäpeyak pajche letichunhayaj yämthilek ilän elh, mat olham Dios tä 
otihi takweyey yämthilek ilän, chik mälhyejtso, opäynhiyela lew'et häpkhilek 
ilethane. 

14Mat häp elh chik itiyej lefwitseyaj häp elh wet ilän, is chik õt'ukwe. Tejlak 
fwetaj ilethane oka altar, mat õ'län t'at. 

15“Wet elh chik inhäpäj lajcha wok lako, is chik õ'län t'at. 

16“Wet elh chik iskat elh yämthilek iwom, wok tej chik kamaj niwoma, is chik 
õ'län t'at. 

17“Wet elh chik takäpfwayeje lewit'äyhyaj lajcha wok lako, is chik õ'län t'at. 

18“Wet iyhäj chik täkley lhamejen, wet hin'o ithatej tunte elh wet iwo lelätseka, 
wok inhäpäj, wet tamenej elh tä i'pe lemäwet mat n'ila, 

19elh tä iwo m'akayej elh tek õyen tesayej chik elh tä lewit'äy ihi nephä wet yik, 
tej chik iwo letsuta. Mat elh tä iwo m'akayej is chik tiskanpe kachal tä õhw'enho 
elh, wet iwo lahaya ifwalas tä elh imä katsi. 

20“Elh chik y'ajej hal'ä lakwenek, hin'o wok atsinha, wet y'il, is chik õyen tesayej. 

21Mat chik nikelahchäk y'il pajtha fwala weihalha wok fwalas täkwfwas, tek õyen 
tesayej lewuk tsi lewuk t'at. 

22“Chik täkwfwas hin'ol täkley lhamejen wet iwo m'akayej atsinha tä hich'otshan, 
wet tamenej tä nichätchä lhäs tä y'il, mat lewit'äyhyaj newache atsinha, is chik 
hin'o tä tamenej han'äfwaj tä y'il iwo lahaya, iwoye t'at m'ak tä atsinha lech'efwa 
t'alheje, mälhyej n'okalelhthayajwos lhämet tä iwoye. 

23Mat chik lewit'äyhyaj iyej atsinha, is chik hin'o tä lemenhat lhayen at lahaya. 

24Wok iwastho elh telho, is chik häte õ'wastho lham tatelho. Wok inäk'äs elh 
tsote, is chik häte õ'näk'äs lham letsote. Wok inäk'äs elh kwey, is chik häte 
õ'näk'äs lham takwey. Wok inäk'äs elh pach'o, is chik häte õ'näk'äs lham 
lepach'o. 

25Wok ilänej itäj elh, is chik häte lham õ'länej itäj. Wok iwo lelätseka elh, is chik 
häte õ'wo lelätseka lham. Wok y'aj elh, häte lham is chik õy'aj. 

26“Chik elh y'aji lakawo telho wet waso, hin'o wok atsinha, is chik tach'anlhaye 
chik yik. Laha t'at tatelho tä waso. 

27Wet elh chik y'aji lakawo k'aj wet letsote nämhi, is chik tach'anlhaye chik yik. 
Laha t'at letsote tä ichä. 

Dios lhämtes tä y'aje elh chik lewit'äyhyaj ihi 

28“Chik w'asetaj inuye hin'o wok atsinha wet y'il, is chik õ'länej tuntey tä 
õ'thatejlhi, wet isit'ak õtuj t'isan. Mat letes ihihit'a lewuk. 

29Mat chik w'asetaj lakey t'at tä iwoyepej täjtso tä inuye hin'o, mat lewuk tet 
niw'ena, tä mälhyejtso, chik w'asetaj ilän hin'o, is chik õ'länej tuntey. Häte lewuk 
is chik õ'tan'istej lelä. 

30Wet chik õknitan'istayej lelä, mat õt'alhe'pe yämthilek õkniläna, is chik tiskan 
at letape. 

31Häte chik w'asetaj länek häpe elh tä han'äfwaj, is chik õ'woyeje itshäwet m'ak 
tä olhämetna yäme, lhäy'e lewuk. 

32Wet chik w'asetaj inuye hin'o wok atsinha tä n'okwenek, wet y'il, is chik õ'länej 
tuntey. Wet hin'o tä lakwenek tä w'asetaj ilän, is chik w'asetaj lewuk hiw'enho 
treinta chinaj t'äj, laha lakwenek tä w'asetaj länek. 

33“Chik hin'o ilanhi häp chowej lep'ot wet nachaja'pe, wok tij chowej wet 
nip'oya'pe, wet iche w'asetaj wok asno tä nichäte, 

34is chik chowej lewuk hiw'enho laha häp itshäwet lewuk, mat itsoklhi itshäwet 
lep'itsek. 

35“Wet elh chik lelä w'asetaj ilän elh w'asetaj tä lewuk w'enha lhamej, is chik 
lewuk iwom lelä tä fwitsaj wet hiw'enho lechowej laha häp elh tä lelä y'il. Häte 
itshäwet tä y'il elh itsok lechowej häp t'isan. 

36Mat chik w'asetajtso lakey t'at tä inuyepej elh, mat lewuk tet niw'ena, is chik 
hiw'enho elh lelä häp elh tä lelä y'il, mat itsoklhi lep'itsek. 

Éx 22 

Dios lhämtes tä yäme m'ak tä is chik õ'woye chik õ'wit'äyen m'ak tä lewuk ihi 

1“Chik elh t'etane w'asetaj wok tson'ataj, wet ilän wok iwom, is chik tiskanejpe 
cinco w'asetas häp w'asetaj tä t'etane. Wet chik tson'ataj is chik tiskanejpe cuatro 
tson'atas. 

2Chik õhw'enej hin'o tä t'etan, wet chik õ'wo m'akayej wet y'il, letes ihihit'a elh tä 
ilän. 

3Mat chik ifwala tä õ'län, häp tä letes ihi elh tä ilän. Wet elh tä t'etan iwohiyet'ak 
niwoya lahaya m'ak tä t'etane. Mat chik niw'ena chinaj t'äj, is chik lham t'at tä 
õ'wom wet laha häp tä õyen lahaya m'ak tä t'etane. 

4“Wet elh chik t'etane itshäwet, wet niläna mat iti lhamej, w'asetaj, wok asno, 
wok tson'ataj, wet chik lewuk hiw'en, yachaj itshäwet tä t'etane wet tiskanejpe 
täkwfwas itshätäy iyhäj. 

5“Elh chik iwahintshi leläy tä hit'ekyenwethä, wet leläy tiyäjo elh lafwek, 
iwohiyet'ak nitiskanayejpe lakäs lhay wok uvas tä isis häp elh käs wok uvas tä 
leläy ikänchi. 

6“Elh chik iwunho hon'al wet itäj y'ajpe honhat, wet y'aje elh lafwek wet y'o 
nilhokej m'ak tä ihi, elh tä lewoynejek itäj iwohiyet'ak niwoya lahaya nilhokej 
m'ak tä ikänchi. 

7“Elh chik hiw'enho laka chinaj t'äj wok m'ayhay tä laha ihi häp elh wet ne'tek 
t'amajej, wet chik õt'etane tä ihi lew'et, elh tä kalelhäj tä t'etane iwohiyet'ak 
nachajaye lewuk, wet iwo lahaya m'ak tä t'etane wet ithatpe iyhäj. 

8Mat chik nikalelhäja elh tä t'etane, is chik hin'o tä m'ak tatäyhi lew'et õ'tihi tä 
Dios tatache, yämthilek kalelhäj chik kalhamak tachuma m'ak tä õne'tek t'uye. 

9“Wet chik iche m'ak tä tatäy, chik w'asetaj, wok asno, wok tson'ataj, wok 
n'ow'uy, wok m'ak at chik häpe, wet chik iche elh tä hiw'en wet lhayen lewuka, 
mat chik iche hin'o elh tä yäme tä lewuk, is chik õ'tihi tä Dios tatache häp 
lhamelna. Wet elh chik kamatache tä fwetaj lewuk, iwohiyet'ak nitisa elh tä 
matche tä lewuk, iwo lahaya wet ithatpe iyhäj. 

10“Chik elh hiw'enho hin'o elh häp lelä w'asetaj, wok asno, wok tson'ataj, wok 
itshäwet elh chik häpe yämthilek t'uye, wet chik y'il itshäwet, wok õ'wo lelätseka, 
wok õt'etane, wet newache elh chik hiw'enej, 

11tä mälhyejtso, hin'o tä õy'uhyene is chik hit'untejche lhämet häp lewuk, häp tä 
isej Dios, wet yok, Olhamhit'ak owit'äyen m'ak tä õne'tek ot'uye. Wet elh tä lewuk 
is chik iwoye lhämet wet tek t'alheje laha häp elh. 

12Mat chik hin'o tä t'uye hiw'enej tä õt'etane, tä mälhyejtso lham t'at tä iwo 
lahaya. 

13Wet chik itshäwet tä fwitsaj tä ilän, is chik ichäje lewuk häp lhipey häpkhilek 
lewuk hiw'en tä matche t'at lhämet, wet tek õt'alhe'pe. 

14“Chik elh tacheyjäne elh lelä, wet chik y'il wok lelätsek ihi, wet lewuk 
niw'enayej, tä mälhyejtso, elh tä tacheyjänej iwohiyet'ak niwoya lahaya häp 
lewit'äyhyaj. 

15Mat chik lewuk hiw'enej lelä lewit'äyhyaj, tä mälhyejtso, elh tä tacheyjänej 
iwohit'a lahaya, tajlhama tä tiskanpe tä ichumyenlhi. 

Wichi lakeyis tä isen 

16“Elh chik häpek t'uhläk isakanej atsinha tä kamaj kan'och'efwaya, wet itiyej 
t'akanyaj wet imäyej tä häpe lhutsha tä newache hin'ok yen laka isa, iwohiyet'ak 
nitiskana'pe mälhyej lakey tä õne'tek wichi iwoye. Wet häte iwohiyet'ak newayej 
wet yen lech'efwaya. 

17Wet chik lhutsha lajcha nhuminak lhäse iyej hin'o tä imäyej, tä mälhyejtso, 
hin'o iwohiyet'ak nitisa lhutsha lajcha, hiw'enho chinaj t'äj tä w'awulho laha häp 
lhutsha tä kamaj kan'och'efwaya. 

18“Atsinha tä lhayen hiyawuya, is chik õ'län. 

19“Elh chik häpek yen ch'efwaya itshäwet, is chik õ'län. 

20“Elh chik häpek ilänhen itshätäy wet yen n'okhayajayej dios lhayis tä w'enha 
lhamej, wet tek yen n'okhayaja n'oyej tä ohäpe Awuk Dios, is chik õ'täyhat. 

21“Yej lewo m'akayej hin'o tä w'enha lhamej tä i'amejen, wok leläkwlhi. Tsi amel 
häte ahäpehente wichi tä w'enha lhamej tä lheyayhi honhat tä Egipto. 

22“Yej lelhaklitwethä tesalis wok chipenhas. 

23Tsi chik lelhaklit wet lhamel t'än och'oye, ohohiyela wet otch'othiyela. 

24Wet wujla owäk, hätehlat iwoye itäj, wet olänla amejen n'ofwajnhates. Wet 
hach'efwas häpkhihena tesalis wet ales häpkhihena chipenhas. 

25“Chik lecheyjäntej aka chinaj t'äj elh oka wichi tä p'elitsaj tä i'amej, yej 
aletech'aynej hin'o tä yen chumeta tä icheyjäntejen wichi laka chinaj t'äj, wet yej 
t'alheje chik hip'ajtej lhip. 

26Wet chik hin'o tä lecheyjäntej aka chinaj t'äj hin'äype lew'uy m'ak tä 
lecheyjäntej, chik ifwala y'uy achaje lew'uy, 

27tsi ihichet'a lew'uy elh yämthilek taw'uyhi tä imä. Wet chik lham t'än och'oye, 
ohohiyela wet otch'othiyela, tsi ohäpe hap'altsentsaj. 

28“Yej lewoyej n'oye ämtes tä ni'isa tä ohäpe Dios, wok letiyej häp hin'o tä 
len'ohyaj ihi tä i'amejen. 

29“Yej n'äyej n'oho akäs lhay lhäy'e hat'es. Wet w'en n'oho häp äs tä achunkatsek 
yämthilek olewuk, 

30häte aläy leles tä lechunkatshay, w'asetas, tson'atas. Lhäs chik nichätchä iyej 
lako pajtha siete ifwalas, wet ocho ifwalas häp tä lew'en n'oho. 

31“Is chik ahäpehen wichi tä lhayen t'amajcheta n'oyej. “Yej tufw t'isan itshäwet 
tä iyhäj itshätäy tä fwitses lelänek tä ihi tayhi. W'enho asinhäs. 

Éx 23 

Dios lhämtes tä n'okalelhthayajchal 

1“Yej woye ämtes tä kamatachehen yämthilek letach'ote elh tä iwoye m'ak tä 
ni'isa. 

2“Yej alethate iyhäj tä wujpe yämthilek lewoye m'ak tä ni'isa. Wet yej nowaye 
lhamel tä wujpe, mat äme m'ak tä is alhoho. 

3Yej tach'ote elh tä ni'isa alhoho m'ak tä iwoye, tej chik häpe hin'o tä p'elitsaj. 

4“Chik atayhfwa lelä w'asetaj tatäy, wok lelä asno, chik am lelhoke achaje. 

5Ch'ote t'at elh tä n'äyi amho. Chik lew'en lelä asno tä nichätej katsi lelhuk tä 
choyhat, tiyej kanhi tä i'pe. 

6“Chik hin'o tä p'elitsaj lewit'äyhyaj ihi, äm is alhoho akalelhthayaj tä lewoyeje. 

7“Yej wo asufwkanyaja, wet yej tiyej letes elh tä newache letes yämthilek õ'län. 
Tsi olham oyenla tesayej elh chik iwoye täjtso. 

8“Yej tachumlä m'ak chik elh ikänitlhi amej tä t'uhläk katetshana m'ak tä ni'isa tä 
iwoye. Tsi täjtso häp tä tamenej hin'ol tä nemhit itetshan m'ak tä is alhoho 
yämthilek iwoye, wet niwohit m'ak chik isej iyhäj tä laj letesa. 

9“Yej tiyej aläkwyhanyaj hin'o tä w'enha lhamej tä i'amejen. Tsi amel häte 
ahäpehente wichi tä w'enha lhamej tä lheyayhi honhat tä Egipto, wet amel 
lew'enpe täjtso. 

Nekchäm siete wet ifwala siete 

10“Is chik lesaji akäsw'et wet letutcheyhi seis nekchämis wet lehutpejwek 
yachuyaj lhay. 

11Mat chik lechäte nekchäm siete, yej saji honhat. Ch'anlhaye tä wichi tä p'elitses 
tufw lhay yachuyaj tä atolhkas tä ihi, wet itshätäy tä iche tayhi lhamel tufw t'at 
m'ak tä imälhehi. Häte alafwek tä uvas ihi lhäy'e olivos. 

12“Seis ifwalas tä lhenlhi nilhokej achumtes, mat chik lechäte ifwala siete, wo 
elakw'eta. Häte alä w'asetaj lhäy'e asno yej chumyenwethä, lhäy'e akawo, lhäy'e 
hin'o tä w'enha lhamej tä i'amej, wet tek t'elak ilänhen. 

13“Woye nilhokej m'ak tä ofwel amhohen. Wet yej wo lheyisa dios lhayis tä 
w'enha lhamej. 

Nekchämpej iche tres n'okäjyajay 

(Éx 34.18-26; Deut 16.1-17) 

14“Nekchämpej wo akäjyaja tres veces tä lewunitn'o. 

15Chik lechäte ifwala tä letufw pan tä levadura newayej, en akäjyaja, mälhyej 
olhämet tä one'tek lewoyaye, pajtha siete ifwalas. Wet lewhäy häpe t'at wel'a tä 
lhey Abib, tsi häpenaj wel'atso tä amel lhekaych'oye honhat tä Egipto. Wet elh 
chik iho n'oye, iwohiyet'ak nichäja n'oye m'ak tä yen otw'ayhata. 

16“Häte wo akäjyajayej häp ifwala tä lelanhi yachuyaj lhay tä ichun tä ihi alafwek. 
Wet äp wo akäjyajayej nekchäm lepes tä lelanhi nilhokej lhay yachuyaj tä 
letihchä. 

17“Tä mälhyejtso, nilhokej hin'ol nekchämpej is chik iho n'oye tres veces tä ohäpe 
Awuk Dios. 

18“Chik lelänhen itshätäy tä lhen han'okhayaja n'oyej, yej p'ajtej pan tä levadura 
iyej. Häte isit'ak t'alhä imälhehi yäk fwala elh. 

19“Tä ohäpe Awuk Dios, is chik lehäne ow'et häp akäs lhay tä ichun wet äp isis. 
“Yej penej kayla lhäs häp lako kat'os. 

Lhawuk laka ángel 

20“Lhek tetshan olhämet, ochenla amehen oka ángel wet ichunla ahilä. Wet t'uhla 
amehen tä lenukwe han'äyij, wet aichätyenhiyela honhat tä pajche owaklhat 
amho. 

21Ch'ahuyaye ángeltso wet woyaye lhämet. Yej tatayhlä tsi olham tä olhämetej, 
wet tek itäyhthila amejen ates. 

22Mat chik letach'ahuyaye wet lewoye m'ak tä one'tek lewoye, ottayhlahlä 
atayhfwas wet olhamlak olhaklitwethä wichi chik fwetaj ailhaklitwethä. 

23Oka ángel ichunla ahilä wet ihänla amehen honhat tä lewuk Amorreo lhayis, 
lhäy'e Het lhayis, lhäy'e Ferez lhayis, lhäy'e Canaán lhayis, lhäy'e Hiv lhayis, 
lhäy'e Jebús lhayis. Wet olhamlak otiyej kanhi wichitso. 

24Yej tena lhamel lakeyis wet yej t'upiyejchä laka dios lhayis yämthilek 
len'okwiyayej. Mat wasthichela nilhokej lecheyälis lhäy'e tuntey tä lhamel iwo 
len'okhayajayej. 

25Wunitn'o tä ohäpe Awuk Dios, wet olham otkäpfwayhiyela äk lhäy'e inät. 
Osohla amejen t'inhayajay, 

26wet pitajla ifwalas tä leläy. Wet ihichet'ala atsinhak leles y'inhiche, wok sufwnaj 
chik ihi aka honhat. 

27“Honhat at chik häpek lenukwe, ochenhiyela lenowayhyaj tä wuj lhäy'e lelhakli 
wichi tä ihi, wet ostunla atayhfwas yämthilek inukwe alhoho. 

28Oyokwesila Hiv lhayis, lhäy'e Canaán lhayis, lhäy'e Het lhayis. 

29Mat tek häpkhilek nekchäm weihalha wet noj lhamel. Tsi chik yofwajkwet noj 
wichi tä i'pe honhat, wujla'pe itshätäy tä fwitses chik iche wet aiwit'äyen amel. 

30Mat lhimphajpej lhimphajpej tä otäyhat wichi, pajla'tha wujpey ales wet nech'e 
häpkhilek alhenay lewuka honhat, 

31tälhe Lewomekchät pajtha nichäte lewomekitaj tä iwhäye Filisteo lhayis 
kahonhat, wet tälhe ts'anis pajtha nichäte tewokitaj Éufrates. Wet otihihila 
akweyey häp wichi tä ihi honhatestso, wet amenlak letäyhat lhamel. 

32“Yej alep'ajtej lhamel lhäy'e laka dios lhayis, 

33wet yej tach'anlhayek lhamel ihi aka honhat, häpkhilek nitmena amejen chik 
lewoye hach'isukyajay tä tatay n'ohlä. Tsi chik len'okwiyej lhamel laka dios 
lhayis, atäyhyaj t'at.” 

Éx 24 

Itshäwet w'oyis tä õyen tetnekayej Dios lhämet tä yäm kalelhäj 

1Lhawuk tahuyej Moisés wet yok: –Ho'pe chenaj, am lhäy'e Aarón, Nadab, lhäy'e 
Abihú, lhäy'e setenta Israel lhayis tä thänhäy, wet hoye lhip tä oihi. Mat chik 
kamaj a'atofweho, khoschela katsi wet n'okwi n'oyej. 

2Wet ts'ilak am tä is chik leho n'oye, mat häp iyhäj tä yik amche is chik atofwe. 
Häte wichi isit'ak yik amche. 

3Moisés yik wet ifwenho wichi nilhokej häp Lhawuk lhämtes tä ne'tek lhamel 
iwoye. Wet nilhokej wichi nichulho wet yok: –Olhamel owohiyela nilhokej m'ak 
tä Lhawuk yämetso. 

4Wet Moisés ilesayen nilhokej Lhawuk lhämtes. Wet tä ifwala elh tä nech'e 
fwamlafwaj, nephä wet yenlhi altar tä itiwhäye chenaj. Wet tachuma doce tuntey 
tä yen tetnekayej doce Israel lhayis tä wusche'pe, wet häp tä itihi. 

5Wet ichen mamses, ne'tek ilänhen w'asetas wet iwunhomche yämthilek wichi 
yen n'okhayajayej Lhawuk. Häte ilänhen iyhäj w'asetas häpkhilek wichi 
lha'isyene Lhawuk. 

6Wet Moisés tachuma lhip w'oyis wet itsäyhomche lehis, wet lhip tä imälhehi 
itsäype altar. 

7Tä ileyej, wet nech'e tachuma lelesaynek wet yahyen. Tä wichi iläte, wet yok: –
Olhamel owohiyela nilhokej Lhawuk lhämtes tä ne'tek y'awoye. 

8Tä mälhyejtso, Moisés tachuma itshäwet w'oyis wet itsäype wichi, wet yok: –
Häp täja w'oyis tä yäm kalelhäj Lhawuk lhämet tä iwoyej amehen, mälhyej tä 
lhämtesna yäme. 

9Wet Moisés iho'pe chenaj, lhäy'e Aarón, Nadab, lhäy'e Abihú, lhäy'e setenta 
Israel lhayis tä thänhäy. 

10Tä lhamel nichätpe chenaj, lhamel hiw'en Israel laka Dios tä takasitpe m'ak tä 
isi tä mälhyej iwoye y'ithitaj, hätet iwoye pule. 

11Mat Dios iwohit'a m'akayej Israel lhayis kahin'oltso tä lhamenya tä hiw'en häp 
lham. Wet hin'oltso t'ekhen wet iyä. 

Moisés i'pe chenaj 

12Lhawuk tahuyej Moisés wet yok: –Ho'pe chenaj tä oi'pe, wet chik lechätpe, 
nihila n'ohlä. Tsi ow'enla amho tunte lhipey tä olesayen oka Ley tä oti'pe, lhäy'e 
olhämtes tä one'tek wichi iwoye yämthilek lechufwenej lhamel. 

13Tä mälhyejtso, Moisés yik tä iho'pe Dios laka chenaj, lhäy'e lech'otfwa Josué. 

14Wet tahuyej hin'ol tä thänhäy tä iyej, wet yok: –Nihi n'ohlähen pajla'tha 
onämhen. Imälhe amejen kana Aarón lhäy'e Hur. Chik iche elh chik t'uhläk 
nich'oleyej m'ak chik häpe, is chik ihoye lhamelna. 

15-16Tä Moisés ileyej tä tahuyej iyhäj, wet yik tä iho'pe chenaj Sinaí, wet isi tä 
tälhe Lhawuk lewujyaj nichätpe chenaj. Wet pajtha seis ifwalas tä pule hip'o'pe 
chenaj. Tä ifwala elh Lhawuk tumho pule tä hip'o'pe wet t'äne Moisés. 

17Wet Israel lhayis hiw'ene Lhawuk lewujyaj tä lhain'ältej lhamel, hätet iwoye itäj 
tä wuj tä i'pe chenaj lepes tä tumphä. 

18Wet Moisés tiyäjo pule tä hip'o'pe chenaj, wet ihi pajtha cuarenta ifwalas wet 
cuarenta honatsis. 

Éx 25 

Dios ne'tek wichi iwo t'awayhtesayej lham lew'et 
(Éx 35.4-9) 

1Lhawuk tahuyej Moisés wet yok: 

2–Fwenho Israel lhayis, Is chik ihutwek otw'ayhat tä tälhe hin'ol lhäy'e atsinhay 
tä lehusey ne'tek iwoye täjtso. Wet chumayhlä otw'ayhtestso 

3tä häpe oro, plata, bronce, 

4wesaj tä y'it lhäy'e tä ifwak'an wet äp ichät, lhäy'e lino tä wuj tä is, lhäy'e n'oyik 
tä kayla w'ole, 

5lhäy'e tson'ataj t'ähes tä õ'pakhen tä ichät, lhäy'e inätetas t'ähes, lhäy'e m'ak tä 
hal'ä tä acacia, 

6lhäy'e aceite tä õyen n'ochäkwa, lhäy'e m'ayhay tä lenij akäjche tä õ'kasoyej 
aceite tä õ'tsäype m'ak chik õyen t'amajcheta, wok õ'kasoyej incienso yämthilek 
lenij akäjche, 

7lhäy'e tuntey tä wuj laha tä lhey cornalina, hätet iwoye anek lhawo, lhäy'e iyhäj 
tuntey tä isis häpkhilek õ'ti'pe Sacerdote tä Lhamya lew'uy lhäy'e let'okwep'ot. 

8“Wet is chik Israel lhayis yenlhi n'oho ow'et häpkhilek oiyej t'at lhamel. 

9Wet häp ow'ettso lhäy'e m'ayhay tä lhenlawethä yämthilek letihi owukwe, 
tech'ayneja nilhokej m'ak chik opäynhila ame. 

Arca tä N'ot'amajchet tä Dios lhämtes ihi 
(Éx 37.1-9) 

10“Enlhila Arca tä häpe n'okähi tä hal'ä tä acacia. Tihila un metro wet diez 
centímetros tä pitaj, wet sesenta y cinco centímetros tä tsajo, wet sesenta y cinco 
tä atojphä. 

11Wet p'oyeja'pe oro tä ts'ilak, tä tumphä lhäy'e tä lech'oye, wet tichela häp lhip 
tä tumphä oro tä lelunkatejlhi. 

12Wet enlhila cuatro argollas tä oro, wet tihichela takäläy tä cuatro, täkwfwas 
tumhiyeja lhip elh wet täkwfwas tumhiyeja lhip elh. 

13Häte enlhila täkwfwas hal'äy tä acacia, wet käfwelejchehena oro häpkhilek 
lep'alkatchufwi, 

14wet uyitchehena häp argollas tä oyämetso, häpkhilek õyen tsokeka chik 
õyikchufwi häp Arca. 

15Wet is chik hal'äytso ihi t'at, yej lanchela, 

16wet olhämet chik ow'enla amho tä häpe Ley, häpkhilek letihi Arca. 

17“Enlhila Arca lep'ot tä oro, un metro wet diez centímetros tä pitaj, wet sesenta y 
cinco centímetros tä tsajo. Häpkhila Op'altsenyajw'et. 

18Wet enlhila täkwfwas m'ayhay tä lhafwis ihi tä oro. Hänela n'okäjnhat tä lekäji 
tä lhenlhi, wet tila'pe lep'ot, elh ihihila lepes wet elh ihihila lepes elh. 

19Mat is chik lep'ot lhip t'at häp m'ayhay tä leti'petso, isit'ak w'enha lhamej. 

20Wet tayyenawek m'ayhaytso, mat is chik iyahin t'at häp Arca lep'ot tä i'pe. Wet 
is chik hich'enhiche lhafwis tä hip'oyejpe lep'ot. 

21“Wet chik wak'alh häp lep'ottso tä lhenlhi, wet p'oyeja'pe häp Arca. Mat 
chunkat thathola häp olhämtes chik ow'enla amho. 

22Wet olham oihihila lechowej häp m'ayhay tä lhafwis ihi tä oi'pe lep'ottso. Wet 
ofwenla amho nilhokej olhämtes yämthilek lene'tek Israel lhayis iwoye. 

Mesa tä pan tä n'ot'amajchet lew'et 
(Éx 37.10-16) 

23“Chumala hal'ä tä acacia wet enlhila mesa. Tihila noventa centímetros tä pitaj, 
wet cuarenta y cinco centímetros tä tsajo, wet tä atojphä tihi sesenta y cinco 
centímetros. 

24Wet p'oyeja'pe oro tä ts'ilak, wet tichela häp lhip tä tumphä oro tä lelunkatejlhi. 

25Wet enlhila lhip hal'ä t'äj tä w'awulhi n'otkwech'o tä tsajche, wet tichela lhipey 
oro wet tila'pe. 

26Häte enlhila cuatro argollas tä oro wet tihichela letselhäs tä takäläy ihiche. 

27Is chik ni'tofwayehlä hal'ä tä n'otsokekw'etes, häpkhilek t'unejiche tä 
õ'neyhatphäpej häp mesa. 

28Enlhila täkwfwas hal'äy tä acacia wet käfwelejchehena oro, häpkhilek 
let'uyitpejchufwi mesa chik õyikchufwi. 

29Wet enlhila n'olhäthis lhäy'e n'okalnhey tä wustas häpkhilek leti'pe mesatso, 
lhäy'e lehis tä õ'tsäyho hat'es tä õyen otw'ayhata. Enejlhila oro tä ts'ilak nilhokej 
häp m'ayhayna. 

30Wet fwalapej fwalapej tila'pe mesa tä ihi tä ottache häp pan tä lhen amajcheta 
n'oyej. 

N'ochäkwhis tä oro 
(Éx 37.17-24) 

31“Häte enlhila n'ochäkwhis tä oro tä ts'ilak. Hänelat n'okäjnhat wet enlhila 
t'äsawet, lhäy'e häp lhip tä nekche lechowej, lhäy'e m'ayhay tä letech'aynej 
lhawol lhäy'e lakotsol. Is chik weihalha t'at. 

32Wet tres lhachal tumteja lhip elh, wet tres lhachal iyhäj tumteja lhip elh. 

33Wet seis lhachalna tä tälho elh tä nekche lechowej, elh weihalhapej lhacha is 
chik letihi tres m'ayhay tä letech'aynej hal'ä tä almendro lhawol lhäy'e lakotsol. 

34Häte lhip tä nekche lechowej enlhila cuatro lhawol lhäy'e lakotsol, tech'ayneja 
almendro. 

35Wet lakawayhi tä tumchä tihila m'ak tä letech'aynej almendro lhawo. Wet häp 
lakawayhi elh tä ihi lechowej, häte tihila elh m'ak. Wet lakawayhi elh tä tumphä 
äp letech'aynej t'at iyhäj. 

36Is chik lhachal, lhäy'e m'ayhay tä letech'aynej lhawol, lhäy'e häp lhip tä nekche 
lechowej, weihalhahchä, wet äp häpe oro tä ts'ilak tä lekäjejlhi n'okäjnhat tä 
lhenlhi. 

37Häte enlhila siete n'ochäkwisas tä letiche'pe häp lhachal, häpkhilek ihutunpe tä 
tatache. 

38Wet häp lecha tä lhistejpej n'ochäk lhäk tä y'o, lhäy'e platofwas tä 
letichechufwi, is chik häpe t'at oro tä ts'ilak. 

39“Chumala treinta y tres kilos häp oro tä lhenejlhi n'ochäkwhis lhäy'e nilhokej 
m'ayhay tä iyej. 

40Wet is chik wuj tä let'amajej, tech'ayneja t'at täjnaj opäyen ame tä lhe'pe 
chenaj. 

Éx 26 

Dios lew'et 
(Éx 36.8-19) 

1“Häte enlhila diez cortinas tä n'oyik tä y'it lhäy'e tä ifwak'an wet äp ichät. Is chik 
häpe lino tä õyen niyhäya tä õ'pätsin. Wet enlhila lhäy tä isis tä letech'aynej 
m'ayhay tä lhafwis ihi, wet fwuhatchelahchä yämthilek lhen häpeya owukwe 
carpa. 

2Elh weihalhapej cortina tihila doce metros y medio tä pitaj wet dos metros tä 
tsajche. 

3Wet tsekawek cinco cortinas, wet iyhäj cinco häte tsekawek. 

4Wet pätsinchehena wesaj lhipey tä y'it wet en argollasa, wet tichehena lhipey, 
iyhäj häte iwoye. 

5Pätsinchehena cincuenta argollas tä wesaj lhipey, wet tichehena lhipey tä 
lep'ajtitchewek. 

6Wet enlhila cincuenta ganchos tä oro häpkhilek lenuhat lhamhomche tä 
lep'ajtitchewek häp cortinas tä lhen owukweya. 

7-8“Häte enlhila once cortinas tä kayla w'ole. Tihila trece metros y medio tä pitaj 
wet dos metros tä tsajche elh weihalhapej, wet häpkhilek lhen lep'ota häp 
owukwe. 

9Cinco tä letsekwek wet tumteja lhip elh, wet seis iyhäj tä letsekwek tumteja lhip 
elh yämthilek lhen lepe p'ota elh. 

10Wet enlhila cincuenta argollas tä wesaj lhipey, wet tichehena lhipey häp 
cortinas tä letsekchewek. 

11Wet enlhila cincuenta ganchos tä bronce wet uyitchehena häp argollas, wet 
lep'ajtitchewek cortinas tä lhen owukweya. 

12Wet lhota tä imälhehi häp carpatso, thata w'echehi owukwe häpkhilek hip'o'pe. 

13Nilhokej lhipey tä medio metro tä imälhehi, häp tä is chik lhen owukwe p'ota. 

14“Enlhila tson'ataj t'ähes tä letsekchewek, wet pakeja m'ak tä ichät wet 
p'oyeja'pe häp owukwe. Wet äp tsekawek inätetas t'ähes wet tumhatphäla tä 
lep'oyejpe owukwe. 

Dios ne'tek õ'waklhat tablas lhäy'e m'ayhay iyhäj yämthilek õyenejlhi lewukwe 
(Éx 36.20-34) 

15“Wet chik lhenlhi Owukwe, chumela häp tablas tä acacia wet 
tshupyenchelahchä tä lekasthaynhen. 

16Is chik hiw'en cuatro metros y medio tä pites elhpej, wet sesenta y cinco 
centímetros tä tsajche. 

17Wet lanchela lhipey wet elh tä letayyenlä tijche lechowej, häpkhilek is tä 
let'uyit lhamhomche. Nilhokej tablas tä is chik lewoynejetso, häpkhilek lhenejlhi 
häp owukwe. 

18Wet chik wak'alhen, tumteja veinte häp lhip tä tapinhiye, 

19wet äp enlhila cuarenta plata lhipey häpkhilek lhen t'äsawtesa. Tabla 
weihalhapej äsayenpe täkwfwas t'äsawetes, tilachufwi lhipey tä tiyäj 
lhamhomche. 

20“Wet häp veinte iyhäj tablas tumteja lhip elh tä tafwojhiye, 

21lhäy'e cuarenta t'äsawetes tä plata lhipey yämthilek let'äsayenche'pe. 

22Wet häp lhip tä tumej tä ifwala y'uy, tumteja seis tablas, 

23wet iseja täkwfwas tablas iyhäj wet tihichela letselhäs lhip tä lew'echehi. 

24Wet tablastso tä lep'ajtitchewek tä tumchä lhäy'e tä tumphä tä lenuhat 
lhamhomche häp argollas. Mälhhiyejatso tä is chik lhenlhi. 

25Tä mälhyejtso, ihichela ocho tablas lhäy'e dieciséis t'äsawetes tä plata lhipey tä 
let'äsayenche'pe. 

26“Wet tablas tä tumej lhip elh häp owukwe p'alkatejola cinco lemäynhay. 

27Wet häp iyhäj tä tumej lhip elh häte tech'ayneja t'at iyhäj. Wet häp tablas tä 
tumej tä ifwala y'uy häte p'alkatejola cinco lemäynhay. 

28Wet häp lemäynek tä inukwe lechowej, is chik lepes i'pe tablas iyhäj tä ifwache. 

29Wet p'oyejchela'pe oro häp tablas lhäy'e lemäynhay, wet äp enlhila argollas tä 
oro häpkhilek let'uyitchehen häp lemäynhay. 

30Tä mälhyejtso, chik lhenlhi owukwe tech'ayneja t'at täjnaj opäyen ame tä lhe'pe 
chenaj. 

Lep'ot tä sak'al tä tumejlä Dios lewukwech'o tä Lhamya tä N'ot'amajchet 
(Éx 36.35-36) 

31“Enlhila lep'ot tä sak'al tä y'it lhäy'e tä ifwak'an wet äp ichät, wet enlhila lhäy tä 
letech'aynej m'ayhay tä lhafwis ihi. 

32Wet chumela cuatro ch'utey tä acacia tä lep'oyejche'pe oro, wet tihila ganchos 
tä oro wet äsayenche'pe plata lhipey. 

33Wet häp sak'altso fwuhthilhila häp ganchos tä ihi, wet Arca tä Ot'amajchet tä 
olhämtes ihi tila lech'oye. Wet häp sak'altso häpkhilek tamenej chik lehanej, lhip 
tä tumej lhip elh tä Ot'amajchet, wet lhip tä tumej lhip elh häpe Ot'amajchet tä 
Lhamya. 

34Wet p'oyeja'pe lep'ot tä oyen lheya Op'altsenyajw'et häp Arca, wet tihila häp 
lhip tä Ot'amajchet tä Lhamya. 

35Wet tihila mesa häp lhip tä iw'echehi lep'ot, yej tihila lhip tä Ot'amajchet tä 
Lhamya tä Arca ihi, wet tumteja tä tafwojhiye. Wet häp n'ochäkwhis tumteja lhip 
tä tapinhiye tä ihi tä mesa tatache. 

N'oyik tä lepe p'ot 
(Éx 36.37-38) 

36“Häte enlhila n'oyik tä y'it lhäy'e tä ifwak'an wet äp ichät, wet äp häpe lino tä 
õyen niyhäya tä õ'pätsin, wet lhäy wuj tä isis, häpkhilek lhen lepe p'ota häp carpa 
tä owukwe. 

37Wet enlhila cinco ch'utey tä lep'oyejche'pe oro, lhäy'e ganchos tä oro, häpkhilek 
lefwuhthilhi häp lep'ottso. Wet ch'uteytso äsayenche'pe bronce. 

Éx 27 

Altar tä bronce 
(Éx 38.1-7) 

1“Enlhila altar tä hal'ä tä acacia. Tihila dos metros wet veinticinco centímetros tä 
pitaj, wet tä tsajo hätet iwoye, wet tihi un metro wet veinticinco centímetros tä 
atojphä. 

2Wet wola lech'ula, tihichela letselhäs, mat is chik lhip t'at, isit'ak w'enhache 
lhamej. Wet imälhewek altar p'oyeja'pe bronce. 

3Nilhokej m'ayhay tä iyej altar is chik bronce t'at: häp mok'otaj lehis, lhäy'e pala 
lhayis, lhäy'e n'olhäthis, lhäy'e tenedores, lhäy'e fwiyhol lehis. 

4-7Häte enlhila chinhas tä bronce häpkhilek lep'oyejlhi altar lhip tä tumchä, mat 
yej lhäm taje altar. Häte enlhila täkwfwas hal'äy tä acacia wet p'oyejchela'pe 
bronce, wet uyitchehena cuatro argollas tä bronce tä letihi altar. Wet yej lanchela, 
ihi t'at altar, häpkhilek õyen n'otsokeka chik õyikpejchufwi. 

8Wet altar is chik pitofwo wet hal'ä t'at, tech'ayneja täjnaj opäyen ame tä lhe'pe 
chenaj. 

Dios lew'et laka alho 
(Éx 38.9-20) 

9“Enlhila ow'et laka alho. Lhip tä tumej tapinhiye tichela cortinas tä häpe lino tä 
õ'pätsinchehen. Tihila cuarenta y cinco metros tä pitaj, 

10lhäy'e veinte letsutes tä bronce, lhäy'e veinte t'äsawetes tä bronce. Wet p'ajteja 
letsutes häp ganchos tä plata lhäy'e argollas tä plata. 

11Wet häp lhip tä tafwojhiye hätet iwoye. 

12Wet häp lhip tä tumej tä ifwala y'uy, tumteja cortina tä nipitaja tä veintidós 
metros y medio, lhäy'e diez letsutes, lhäy'e diez t'äsawetes. 

13Wet lhip tä tumej hichä tä lepe ihi, häte tihila cortina tä veintidós metros y 
medio tä pitaj. 

14Wet tumteja cortina tä siete metros häp lepe lhip elh, lhäy'e tres letsutes, lhäy'e 
tres t'äsawetes. 

15Wet lepe lhip elh hätet iwoye, cortina tä siete metros, lhäy'e tres letsutes, lhäy'e 
tres t'äsawetes. 

16“Wet lepe tihila cortina tä nueve metros tä tsajo. Wet is chik häpe n'oyik tä y'it 
lhäy'e tä ifwak'an wet äp ichät, wet äp häpe lino tä õyen niyhäya tä õ'pätsin, wet 
lhäy wuj tä isis. Wet enlhila cuatro letsutes lhäy'e cuatro t'äsawetes. 

17Nilhokej letsutes tä ilunejlhi häp owukwe, is chik letihiche argollas tä plata 
lhäy'e ganchos tä plata wet t'äsawetes tä bronce. 

18“Tä mälhyejtso, lhip tä ow'et ihihila, tihila cuarenta y cinco metros tä pitaj wet 
veintidós metros y medio tä tsajo. Wet n'oyhiy tä õhp'oyejlhi, tihila dos metros 
wet veinticinco centímetros tä atojphä. Is chik häpe lino tä õyen niyhäya tä 
õ'pätsin wet t'äsawetes bronce. 

19Wet nilhokej m'ayhay tä ihi ow'et is chik bronce t'at, lhäy'e chinhas tä 
t'akw'etes, lhäy'e n'olafwek t'akay lew'etes is chik bronce t'at. 

Aceite tä õyen n'ochäkwa 
(Lev 24.1-4) 

20“Fwenho Israel lhayis, Is chik ihänpej kana aceite tä olivo lhits'i tä lhäy'e lhip tä 
is, häpkhilek n'omahen n'ochäkwis 

21tä ihi lhip tä tumejlä lech'o tä sak'al hip'o'pe tä Arca tä Ot'amajchet tä olhämtes 
lehi ihi. Wet Aarón lhäy'e leles is chik lhamel yenpejwethä n'ochäkwis, häpkhilek 
tälhe tä honaj yäk ifwala y'uhomche t'at tä ihi tä ottache. Häp täjtso olhämet, wet 
is chik Israel lhayis iti lhamejen pajla'tha nichäte leles tä lepes lheley.” 

Éx 28 

Sacerdotes lew'uyis 
(Éx 39.1) 

1Wet Lhawuk tahuyej Moisés wet yok: –Tshupiye häp achila Aarón tä iyej häp 
Israel lhayis, lhäy'e häp leles Nadab, Abihú, Eleazar, lhäy'e Itamar, yämthilek 
häpehen oka sacerdotes. 

2Enlhila achila Aarón lew'uyis tä n'ot'amajchetes, häpkhilek lewujyaj ihi lhäy'e 
lesilatyaj. 

3Fwenhola häp hin'ol tä ow'enho lehanyaj wet ihanej iwoyneje m'ak at chik häpe, 
is chik lhamel yenlhi Aarón lew'uyis tä t'uhawetej tä häpe oka sacerdote tä 
ot'amajchet. 

4“Häp tähesna lew'uyis chik õyenhilhila: Let'okwep'ot, lhäy'e m'ak tä lhey efod, 
wet lew'uy, lhäy'e lakay'uche tä lhäy ihi, lhäy'e lhetekp'ot, lhäy'e lakawak. 

Õyenhihoplhila lew'uyis tä n'ot'amajchetesna häp achila Aarón lhäy'e leles, 
häpkhilek häpehen oka sacerdotes. 

5Wet häp hin'ol tä yenlhi is chik tachuma oro, lhäy'e wesaj tä y'it lhäy'e tä 
ifwak'an wet äp ichät, lhäy'e lino tä õ'pätsin. 

Efod 
(Éx 39.2-7) 

6“Is chik hin'oltso yenlhi m'ak tä õyen lheya efod. Is chik häpe oro, lhäy'e wesaj tä 
y'it lhäy'e tä ifwak'an wet äp ichät, wet häpe lino tä õ'pätsin wet õ'wo lhäya, 

7lhäy'e täkwfwas t'akay tä ihiche lepesey. 

8Wet häp lakawak tä õ'nayhtejpe efod, is chik lhip t'at wet äp oro. Wet is chik 
häpe wesaj tä y'it lhäy'e tä ifwak'an wet äp ichät, wet häpe lino tä õ'pätsin. 

9“Wet chumela tuntey täkwfwas tä cornalina, hätet iwoye anek lhawo, wet tihila 
tä lelesayen lheyis häp Israel leles, 

10tälhe elh tä ichun p'ante pajtha nichäte elh tä lepes. Lesayena seis lheyis tä i'pe 
tunte elh wet seis lheyis iyhäj tä i'pe tunte elh. 

11Wet elh tä yenlhi häp n'olheyis tä i'pe tuntey, is chik häpe t'at hin'o tä lechumet 
tä yenwethä n'olhamsilis, wet is chik itech'aynej sellos. Wet chik wak'alhen, is 
chik itiche'pe lew'etes tä oro, 

12wet iti'pe häp efod t'akay häpkhilek tek õhp'ethatlä häp Israel leles. Tä 
mälhyejtso, chik Aarón ihopej n'oye, häp lhamel lheyis ihla'pe lefwapol häpkhilek 
oyenpej tichunhayaja lhamel. 

13Wet lew'etes häp tunteytso is chik oro t'at. 

14Häte enlhila täkwfwas cadenas tä oro wet pätsinchehena, tech'ayneja niyhäy, 
wet untejichela tunteyw'etes. 

N'ot'okwep'ot 
(Éx 39.8-21) 

15“Häte is chik õyenlhi Sacerdote tä Lhamya let'okwep'ot, lhäy'e m'ayhay tä õyen 
n'okalelhthayajchala tä ihi. Tech'ayneja häp efod, wok oyok, häp n'oyik tä õ'wo 
lhäya. Wet is chik oro t'at, wet äp häpe wesaj tä y'it lhäy'e tä ifwak'an wet äp 
ichät, wet häpe lino tä õ'pätsin. 

16Wet is chik tach'opway, wet veintidós centímetros tä pitaj, wet tä tsajo 
w'awulhi tä pitaj. 

17Wet häp tä leti'pe häp tuntey tä isis, tihila cuatro tä lefwilhkatchehchä. Wet fila 
tä ichun tihi rubí, lhäy'e tunte tä ika'tu tä lhey crisólito, lhäy'e tunte tä w'atshan 
tä lhey esmeralda. 

18Wet fila elh tihila tunte elh tä anek lhawo, lhäy'e tunte tä ifwak'an tä lhey zafiro, 
lhäy'e elh tä lhey jade. 



157 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

19Wet fila elh tihila tunte tä ichät tä lhey jacinto, lhäy'e elh tä lhey ágata, lhäy'e 
elh tä ifwak'an tä lhey amatista. 

20Wet fila tä lepes tihila tunte tä ika'tu tä lhey topacio, lhäy'e elh tä cornalina, 
hätet iwoye anek lhawo, lhäy'e elh tä w'atshan tä lhey jaspe. Tunteyna is chik 
iche'pe lew'etes tä oro, 

21wet is chik iche doce, tsi doce lheyis häp Israel leles. Tunte weihalhapej 
õ'lesayen, tet iwoyek sello t'at, tä häpe lheyis häp Israel lhayis tä tälhehen letetsel 
tä ihi doce. 

22“Häte enlhila cadenas tä oro wet tila'pe n'ot'okwep'ot. Mat is chik 
õ'pätsinchehen, tech'ayneja niyhäy. 

23Wet enlhila täkwfwas argollas tä oro, wet tihila elh häp n'ot'okwep'ot lepes wet 
elh tihila lepes elh. 

24Wet argollastso is chik letihiche häp cadenas, 

25wet cadenas lepesey häp tä letiche'pe häp tuntey lew'etes, wet äytejena häp 
efod t'akay tä ihi tä tatache. 

26Enlhila täkwfwas iyhäj argollas tä oro, wet tihichela n'ot'okwep'ot letselhäs tä 
tumchä tä tumejlä efod. 

27Wet äp enlhila täkwfwas iyhäj tä oro, wet tichela'pe efod t'akay lhipey tä 
tumchä tä ihi tä tatache. Tilawhäye n'otsekkay, tumtejahlä kawak tä efod t'ak. 

28Wet äyteja t'ak tä y'it häp argollas tä ihi n'ot'okwep'ot lhäy'e iyhäj tä ihi efod, 
häpkhilek n'ot'okwep'ot tumphä wet kawak tä efod t'ak tumchä, mat hap'akwek. 

29Häpkhilek Aarón chik ihochufwi ow'et lhip tä Ot'amajchet, yäythila lhamej 
n'ot'okwep'ot tä n'okalelhthayajchal ihi, wet Israel leles lheyis ihla'pe let'okwe 
yämthilek oyenpej tichunhayaja lhamel. 

30Tihila n'ot'okwep'ot häp n'okalelhthayajchal, häp m'ak tä õyen lheya Urim 
lhäy'e Tumim. Wet is chik Aarón iti'pe let'okwe chik lham iho n'oye, yämthilek 
ihanej m'ak tä olham ot'uhläk Israel lhayis iwoye. 

N'ow'uy tä efod i'pe 
(Éx 39.22-26) 

31“Häte enlhila n'ow'uy tä y'it häpkhilek efod i'pe. 

32Is chik n'ow'o len'äyij ihi lechowej, wet õ'tsekejchehen lhipey häp n'oyik 
häpkhilek nikw'esache. 

33Enlhila wesaj lhipey tä letolnhathen tä lhen lhäya, y'it, ifwak'an, ichät, wet 
lelhahatche khäläj tä oro wet letichehen lhipey. 

34Wok oyok, wesaj lhipey tä õ'tolnhatwethä is chik õ'tipejwhäye khäläj tä oro, 
nilhokche lhip. 

35Wet is chik Aarón taw'uyhipej chik iwoye sacerdote lechumet. Chik iho n'oye tä 
oichufwi ow'et lhip tä Ot'amajchet, wet pitsajlä khäläj tä tumlä. Wok chik inuphä, 
pitsajlä khäläj tä tumlä tä nek. Häpkhilek newache lewit'äyhyaj wet y'il. 

Oro lhip tä õyäytej Aarón lhetekp'ot 
(Éx 39.30-31) 

36“Häte enlhila oro lhip tä isänhän, wet tila'pe n'olesaynek tä letech'aynej sello, 
häp n'olhämtes tä yok, Lhawuk T'amajchet. 

37Wet ena t'aka niyäkw tä y'it wet äyteja Aarón lhetekp'ot lhip tä i'pe letacho. 

38Wet chik itpe letacho, lhamlak Israel lhayis isej chik iche m'ak at chik häpek 
wetayej tä lhamel yachaj n'oye m'ayhay tä yen t'amajcheta n'oyej. Wet häpkhilek 
tamenej chik otchumlä m'ayhaytso. 

Häp sacerdotes lew'uyis iyhäj 
(Éx 39.27-29) 

39“Enlhila Aarón lakay'uche tä lino tä talesayhi, wet lhetekp'ot häte lino, wet häp 
lakawak is chik talesache. 

40Wet enhoplhila Aarón leles häp lakay'uchelis, lhäy'e lakawakay, lhäy'e 
lhetekp'otes, häpkhilek lewujyaj ihi lhäy'e lesilatyajay häp lhamel. 

41Häp tähestso tä lew'uyyenhi häp achila Aarón lhäy'e leles. Wet tsäyla'pe aceite 
häp lhethey tä letetnek tä lew'enho len'ohyaj häp lhamel wet lhen häpeya oka 
sacerdotes tä ot'amajchetes. 

42Enlhila lhamel lakoset tumyejis tä lino, häpkhilek hip'o'pe lesulak wet hip'o'pe 
lhechey. 

43Wet iwohiyet'ak Aarón lhäy'e leles nit'äsachehen chik ihoye owukwe tä carpa 
wok ihowhäye altar tä iwoye sacerdote lechumet tä ihi ow'et lhip tä Ot'amajchet. 
Chik mälhyejtso tä t'amaj lhamejen, häpkhilek lajit letesa wet n'ilahen. Häp täjtso 
olhämet, wet is chik Aarón lhäy'e leles iti lhamejen pajla'tha nichäte lepes lheley.” 

Éx 29 

Õyen t'amajchetesa Aarón lhäy'e leles 
(Lev 8.1-13) 

1Wet Lhawuk äp tahuyej Moisés wet yok: –Chik lhen häpeya sacerdotes tä 
ot'amajchetes, m'ak tä is chik lewoyeje lhamel häp täja: Chumela w'asetaj lhäs, 
lhäy'e täkwfwas tson'atas tä isis, 

2lhäy'e harina tä wuj tä is tä häpe trigo, wet enlhila pan lhayis tä levadura 
newayej, is chik letsäye aceite, lhäy'e tortillafwas tä levadura newayej tä 
õ'tsäche'pe aceite. 

3Wet thathola lehi tuskal tä õyenlhi wet häna n'oye, lhäy'e w'asetaj lhäs, lhäy'e 
täkwfwas tson'atas. 

4“Wet hänela Aarón lhäy'e leles häp owukwe lepe, wet fwenhola tä is chik lhamel 
inay tä yen tetneka lhamejen tä lhayen ot'amajchetesa. 

5Wet chik ileyej, chumela sacerdote lew'uyis wet uyyenchehena, wet w'uyyenhila 
lakay'uche lhäy'e lew'uy tä efod i'pe, wet tumhatchephäla efod lhäy'e 
n'ot'okwep'ot, wet nayhteja'pe lakawak. 

6Wet tila'pe lhetekp'ot wet äyteja häp oro lhip tä yäme tä häpe sacerdote tä 
ot'amajchet. 

7Wet chumela häp aceite tä õ'tsäype elh tä õyen ot'amajcheta, wet tsäyla'pe häp 
Aarón lhetek wet en häpeya ot'amajchet. 

8“Wet chik leleyej, änela leles wet w'uyyenhichela sacerdote lakay'uchelis. 

9Wet unthichela lakawakay, mälhyej iwoye lajcha Aarón, häte tichela'pe lhamel 
lhetekp'otes. Häp täjtso m'ak tä is chik lewoyeje lhamel yämthilek häpehen 
sacerdotes tä ot'amajchetes, häpkhilek lhamel tä iwoyepej sacerdote lechumet 
pajla'tha nichäte leles tä lepes lheley. 

Itshätäy tä õyen Dios t'awayhtesa 
(Lev 8.14-30) 

10-11“Wet chik leleyej tä lewoyeje täjtso häp lhamel, nech'e hänela owukwe tä 
carpa lepe häp w'asetaj lhäs, häpkhilek Aarón lhäy'e leles lhamel iti'pe takweyey 
häp lhetek. Wet nech'e läna tä ihi tä olham ottache. 

12Wet uythola afwuj häp lew'oyis wet ilenchehena häp altar lech'ul. Chik leleyej, 
nech'e tsäylawhäye altar häp w'oyis. 

13Wet ts'ilak häp t'alhä tä ichehen lakäsley, lhäy'e tä iyejlhi letänek, p'ajteja 
lechäntowayis lhäy'e t'alhä tä iyejwethä, wet tila'pe häp altar wet p'ohena. 

14Mat häp t'isan lhäy'e t'äj, lhäy'e lhäk tä tälho lets'e, is chik õ'tontehlä häp wichi 
lew'et wet õ'wunho, häpkhilek õtiskanejpe sacerdotes lech'isukyajay. 

15“Wet nech'e chumela elh tson'ataj, is chik Aarón lhäy'e leles lhamel iti'pe 
takweyey häp lhetek. 

16Wet chik lhamel ileyej, läna wet tsäyla'pe lew'oyis häp altar lhipey. 

17Wet wola lhipeya häp tson'ataj, lejchehena lakäsley wet lepach'ol, wet p'ajteja 
lhetek lhäy'e lhipey iyhäj. 

18Tila'pe altar wet lhen otw'ayhata, wet wunhola häpkhilek lenij ikänitlhin'o. 

19“Wet chik leleyej, chumela tson'ataj elh, wet is chik Aarón lhäy'e leles lhamel äp 
iti'pe takweyey häp lhetek. 

20Chik lhamel ileyej, läna tson'ataj wet chumela lew'oyis lhip wet ileneja Aarón 
lech'ote tä lefwomkat, lhäy'e leles lech'otey tä lefwomkat. Häte ilenejawethä 

lhamel lefwus lhokwey tä tumej lefwomkat lhäy'e lefwus lhokwey tä ihi lepach'ol 
tä lefwomkat. Wet chik leleyej, tsäyla'pe lew'oyis häp altar lhipey. 

21Wet lhip chik imälhe'pe altar, lhäy'e aceite, chumela lhip wet tsäyla'pe Aarón 
lhäy'e lew'uyis, häte leles lhäy'e lhamel lew'uyis, yämthilek häpehen 
ot'amajchetes. 

22“Wet chumela häp tson'ataj t'alhä tä ihi lechäs, lhäy'e t'alhä tä ichehen lakäsley, 
lhäy'e tä iyejlhi letänek. Häte chumela lechäntowayis lhäy'e t'alhä tä iyejwethä, 
lhäy'e lheche t'isan tä tumej lefwomkat. Häpe t'at tson'ataj tä õyachaj n'oye 
yämthilek ow'enho len'ohyaj Aarón lhäy'e leles tä nech'e häpehen oka 
sacerdotes. 

23Häte chumela pan tä levadura newayej tä ihi lehi tuskal tä õyenlhi tä ihi tä 
ottache, lhäy'e elh tä õ'tulelhej aceite, lhäy'e tortillafwaj. 

24Nilhokej m'ayhayna tihila Aarón takweyey lhäy'e leles takweyey, wet tila n'oye 
tä oihi tä ottache. 

25Wet chik leleyej tä lewoynejetso, soyeja lhamel wet wunhola tä i'pe altar tä 
lep'ajtej itshäwet tä õ'wunho, yämthilek lenij ikänitlhin'o. Tsi häpe t'at otw'ayhat 
tä õ'wunho tä õyachaj n'oye. 

26“Chumela let'okwe häp tson'ataj tä õ'län wet tila n'oye, mälhyej lakey tä õ'hän 
n'oye, wet Aarón häpkhila ot'amajchet. Wet lhiptso häpkhilek lew'enhayej chik 
letufw, 

27wet lhen häpeya otw'ayhat tä lhamya tä lhen han'okhayaja n'oyej, lhäy'e häp 
lheche t'isan, wet õt'amajejo Aarón lhäy'e leles. 

28Tä mälhyejtso, chik Israel lhayis ilän itshäwet wet ihän n'oye tä yen otw'ayhata 
tä lhamel lha'isyen n'oye, is chik hiw'enho sacerdotes häp itshäwet t'okwe lhäy'e 
lheche t'isan. Häp täjtso olhämet, wet is chik Israel lhayis iti lhamejen yämlek 
tiyäj'attsiy. 

Häp sacerdotes lew'uyis 

29“Wet Aarón lew'uyis tä n'ot'amajchetes, lewukla häp leles chik õhw'enho 
len'ohyaj wet õ'tsäype aceite yämthilek häpehen sacerdotes tä oyen 
ot'amajchetesa. 

30Wet häp Aarón lhäs chik sacerdotehila yämthilek icheyäjo lajcha lew'et, is chik 
siete ifwalas tä taw'uyhi lew'uyistso chik ihohlachufwi owukwe yämthilek iwoye 
sacerdote lechumet tä ihi Lhip tä Ot'amajchet. 

N'okäjyaj tä n'ot'amajchet 
(Lev 8.31-32) 

31“Chik õyen t'amajcheta häp Aarón lhäy'e leles, chumela tson'ataj tä õ'län wet 
pena tä ihi lew'et tä ot'amajchet. 

32Chik Aarón lhäy'e leles ihi owukwe lepe, is chik lhamel tufw t'isan, lhäy'e pan tä 
ihi lehi tuskal tä õyenlhi. 

33Is chik lhamel tufw tson'ataj t'isantso lhäy'e pan, tsi pajche õhw'en n'oho 
yämthilek otäyhtejen lhamel lech'isukyajay wet ow'enho lhamel len'ohyajay tä 
häpehen sacerdotes. Mat hin'o chik kahäpeya sacerdote isit'ak tufw tähestso, tsi 
ot'amajchetes. 

34Wet chik iche t'isan lhip tä imälhehi, lhäy'e pan, thathola itäj tä ifwala elh. 
Isit'ak õtufw tsi häpe m'ak tä ot'amajchet. 

35“Häp tähestso m'ak tä one'tek lewoyeje Aarón lhäy'e leles. Lhachajopej tä 
lewoye tähestso, pajla'tha siete ifwalas tä lew'enho len'ohyaj häp lhamel. 

36Wet ifwalapej läna w'asetaj lhäs tä lelänpe n'och'isukyajay yämthilek 
otäyhthen. Tila'pe altar yämthilek otäyhat lakokhayaj tä i'pe, wet tsäyla'pe aceite 
wet häpe ot'amajchet. 

37Wet siete ifwalas tä lewoyepej täjtso, yämthilek häpe t'at oka altar tä lhamya 
wet ot'amajchet t'at. Wet m'ak at chik häpek taj häpkhila ot'amajchet. 

Dios t'awayhtes tä wichi hiw'enho ifwalapej 
(Núm 28.1-8) 

38“Iwohiyet'ak kaläna ifwalapej täkwfwas tson'ataj les tä hiw'en nekchäm 
weihalha. 

39Läna elh tä nech'e fwala wet läna elh tä honaj. 

40Elh tä lelän tä nech'e fwala, p'ajteja dos kilos harina tä wuj tä is tä lekasoyej un 
litro aceite tä olivo lhits'i, wet tsäyla'pe un litro hat'es tä lhen otw'ayhata. 

41Wet elh chik lelän tä honaj häte woynejelatso m'ak tä lewoyeje, häpkhilek lenij 
ikänitlhin'o chik lewunho. 

42Häp otw'ayhtesna tä õ'wunhomche tä õ'wujyen n'oyej, pajla'tha nichäte wichi 
tä lepes lheley tä iwoyepej täjtso tä ihi lepe häp owukwe, häp lhip tä oihipeja 
amej tä oyämlhi amho. 

43Häp lhiptso häpkhilek oihi tä oiyej Israel lhayis, wet lhiptso häpkhilek oyen 
t'amajchetayej häp owujyaj. 

44Wet häp carpa tä owukwe oyenla t'amajcheta, lhäy'e altar. Häte oyenla 
t'amajcheta häp Aarón lhäy'e leles, yämthilek häpehen oka sacerdotes. 

45Olham oihiyeja Israel lhayis wet ohäpkhila lhamel laka Dios. 

46Wet lhamel ihanhiyeja tä ohäpe Lewuk Dios tä otonphä tä tälho Egipto 
yämthilek oiyej t'at lhamel. Tsi ohäpe t'at Dios tä lhamel Lewuk.” 

Éx 30 

Altar tä incienso lew'et tä õ'wunej 

(Éx 37.25-28) 

1Wet Lhawuk äp tahuyej Moisés wet yok: –Häte enlhila altar tä hal'ä tä acacia 
häpkhilek incienso lew'et tä õ'wunpej. 

2Tihila cuarenta y cinco centímetros tä pitaj lhäy'e tä tsajo, wet noventa 
centímetros tä atojphä, wet ena lech'ula lhip. 

3Wet p'oyeja'pe oro tä ts'ilak häp lhip tä tumphä, lhäy'e lhip tä tatache, lhäy'e tä 
lew'echehi, lhäy'e lhip tä lefwomkat, lhäy'e lets'amkat, lhäy'e lech'ul. Wet tichela 
lhip tä tumphä oro tä lelunkatejlhi. 

4Häte enlhila cuatro argollas wet tihila lhip tä tumchä. Tihichela letselhäs 
häpkhilek chik õyikchufwi, õy'uyitchehen hal'äy wet õtilhäj. 

5Enlhila hal'äytso tä acacia wet käfwelejchehena oro. 

6Wet chik wak'alh, tilawhäye sak'al tä Arca tä Ot'amajchet tä olhämtes ihi 
iw'echehi, wet tayhtela Op'altsenyajw'et tä i'pe Arca. Häp tä oihihila chik leho 
n'oye. 

7“Tä nech'e fwalapej chik Aarón iwaklhathen n'ochäkwis, is chik iwunpej 
incienso tä i'pe häp altarna. 

8Wet chik äp iwunhen n'ochäkwis tä honatsi, häte is chik iwun incienso. Häp 
täjtso m'ak tä õ'woyepej tä ihi tä ottache, pajla'tha nichäte wichi tä lepes lheley. 

9Isit'ak amel leti'pe m'ak tä w'enha lhamej chik lewun häp altarna, wok itshäwet 
tä õ'län tä õ'wunho, wok yachuyaj lhay tä õhw'en n'oho, wok hat'es chik õ'tsäype. 

10Altarna imälhewek tä õyen t'amajcheta n'oyej. Wet nekchämpej is chik Aarón 
itsäypejpe itshäwet tä õ'län lew'oyis häp altar lech'ul, tä yen lahaya 
n'och'isukyajay yämthilek otäyhat. Nekchämpej iwoye täjtso, pajla'tha nichäte 
wichi tä lepes lheley, tä õ'tipejpe itshäwet tä õ'län lew'oyis tä laha 
n'och'isukyajay yämthilek olej.” 

Chinaj t'äj tä elh tiskanej letape 

11Lhawuk tahuyej Moisés wet yok: 

12–Chik lewo t'ufwahtesa häp Israel lhayis, elh weihalhapej iwohiyet'ak niw'ena 
n'oho chinaj t'äj tä tiskanej letape, häpkhilek newache m'ak chik nichätpe wet 
y'inhen häp lhamel tä pajche kalelhäj. 

13Nilhokej lhamel tä lelesayen lheyis, iwohiyet'ak niw'ena n'oho laha. 
Õ'chumyenlhi chinaj t'äj mälhyej tä sacerdotes ichumyenlhi. 

14Wet nilhokej lhamel tä lelesayen lheyis häpe lhamel tä hiw'en veinte nekchämis 
wok inu'pe. Lhameltso häp tä iwohiyet'ak niw'ena n'oho chinaj t'äjtso. 

15Wet m'ak tä lhamel iwom w'awulhchä. Tej chik häpe elh tä p'elitsaj wok häpe 
elh tä hiw'en m'ayek, iwohiyet'ak niw'ena n'oho chinaj t'äj tä tiskanej letape. 

16“Tä mälhyejtso, hutawek chinaj t'äj tä Israel lhayis tiskanej letapehen, wet häna 
alhoho yämthilek lech'otyeneje ochumet tä ihi owukwe tä carpa, häpkhilek 
oyenpej tichunhayaja häp lhamel tä tiskan letapehen.” 

Inät lehi tä bronce 
(Éx 38.8) 

17Lhawuk tahuyej Moisés wet yok: 

18–Enlhila inät lehi tä bronce wet tila'pe lew'et tä bronce. Tihila lakawayhi tä 
altar tataye n'ohusew'et, wet tsäyhola inät 

19häpkhilek Aarón lhäy'e leles lhamel tachumapej lhip wet ilejchehen takweyey 
wet ilejen lepach'ol. 

20-21Wet chik tiyäjpejchufwi owukwe, wok ihoye altar tä iwunho itshäwet tä 
õ'län, is chik ichunkat ilejchehen takweyey wet ilejen lepach'ol, häpkhilek 
n'ilahen. Häp täjtso olhämet, wet is chik Aarón lhäy'e leles iti lhamejen pajla'tha 
nichäte lepes lheley. 

Aceite tä õ'tsäypejpe m'ak tä õyen t'amajcheta 
(Éx 37.29) 

22Lhawuk tahuyej Moisés wet yok: 

23–Chumela hal'äy tä lenij wuj tä akäjche. Chumela seis kilos mirra tä wuj tä is, 
wet tres kilos canela, lhäy'e tres kilos pinu, häpkhit'a akäyek, tä lenij akäjche, 

24wet p'ajteja seis kilos casia. Tä lewo akaw'awlhanhatayej nilhokej tähestso, is 
chik lechumyenlhi mälhyej tä sacerdotes ichumyenlhi. Wet iseja tres litros y 
medio häp aceite tä olivo lhits'i. 

25Nilhokej m'ayhaytso kasolawek wet ena aceiteya tä häpe ot'amajchet, 
häpkhilek õ'tsäypejpe m'ak chik õyen t'amajcheta. Tech'ayneja m'ak tä hin'o 
iwoye tä yenlhi m'ak tä lenij akäjche. 

26Wet chik wak'alh, tsäyla'pe owukwe, lhäy'e Arca tä Ot'amajchet tä olhämtes ihi, 

27lhäy'e mesa lhäy'e m'ayhay tä i'pe, lhäy'e n'ochäkwhis lhäy'e m'ayhay tä iyej, 
lhäy'e altar tä incienso lew'et, 

28lhäy'e altar tä itshäwet tä õ'wunho lew'et, lhäy'e m'ayhay tä iyej, lhäy'e inät lehi 
lhäy'e lew'et. 

29Ena ot'amajchetesa, wet häpkhila t'at m'ayhay tä ot'amajchetes tä lhamenya. 
M'aklat chik häpek taj tähesna, häpkhila t'at ot'amajchet. 

30“Häte tsäyla'pe Aarón lhäy'e leles häpkhilek häpehen sacerdotes tä 
ot'amajchetes. 

31Wet fwenhola Israel lhayis, olak, Häp täja aceite tä n'ot'amajchet pajla'tha 
tiyäj'attsiy, häpkhilek õ'tsäypejpe m'ak chik õyen t'amajcheta. 

32Wet yej tsäyla'pe hin'o chik häpe, wok lhenaylhi elh aceite tä letech'aynej täja. 
Tsi häpe t'at aceite tä n'ot'amajchet, wet is chik let'amajej. 

33Hin'o chik häpek yenlhi elh aceite tä itech'aynej täja, wok itsäype hin'o chik 
häpe, õ'sohiyeja tä iyej Israel lhayis.” 

Incienso, wok oyok, m'ak tä lenij akäjche tä n'ot'amajchet 
(Éx 37.29) 

34Lhawuk tahuyej Moisés wet yok: –Chumela hal'ä lhits'i, lhäy'e m'ak fwuj t'äj tä 
lenij ihi, lhäy'e incienso tä ts'ilak, lhäy'e m'ak tä lhey gálbano tä lenij ihi. 
W'awlhatahchä tä letachuma m'ayhayna 

35wet kasolawek. Enlhila incienso tä n'ot'amajchet lhäy'e tä ts'ilak, mälhyej hin'o 
tä yenlhi m'ayhay tä lenij akäjchehen. 

36Chumela lhip wet äma isi tä lechofwaji, wet tihila tä Arca tä Ot'amajchet tä 
olhämtes lehi tatache tä ichufwi owukwe. Wok oyok, häp lhip tä lehohla n'oye tä 
oihi. Häp inciensona ena häpeya m'ak tä ot'amajchet tä lhamya, 

37wet isit'ak amel lhenhilhila elh incienso tä letech'aynej wet lechumyenlhi. Tsi 
Olewuk wet is chik lhen amajcheta n'oyej. 

38Elh chik yenlhi m'ak tä lenij akäjche tä itech'aynej incienso tä ot'amajchetna, 
õ'sohiyeja tä iyej Israel lhayis. 

Éx 31 

Lhawuk t'äne hin'ol tä ihanej m'ayhay tä yenwethä 
(Éx 35.30—36.1) 

1Lhawuk tahuyej Moisés wet yok: 

2–Lhek yahinya, olham ottshupiye hin'o tä lhey Besalel, Urí lhäs wet lechäti lhey 
Hur, tä lham iyej wichi tä tälhe letes Judá. 

3Oyäm tapoyejej lehusek häp t'awayhat yämthilek lehanyaj ihi, lhäy'e 
letäfwnhayaj, wet wuj tä ihanej m'ayhay tä yenwethä. 

4Lham ihanhiyeja iwoyneje lhenek tä oro wok plata wok bronce tä itech'aynej 
m'ak at chik häpe. 

5Wet yenlawethä tuntey tä isis wet itihichela'pe, häte tachumhiyela hal'ä wet 
yenhilhila m'ak at chik häpe. Wet ihanhiyejat iwoyneje lhenek at chik häpe. 

6Wet elh tä oyen lech'otfwaya häpe Oholiab, lham häpe Ahisamac lhäs tä iyej 
wichi tä tälhe letes Dan. Wet nilhokej hin'ol tä lehusek ihi oy'isej lhip lehanyaj tä 
ow'enho, wet lhamenlak yenlhi nilhokej m'ayhay tä one'tek lhamel yenlhi: 

7Häp owukwe, lhäy'e Arca tä Ot'amajchet tä olhämtes ihi, lhäy'e Op'altsenyajw'et 
tä i'pe, lhäy'e nilhokej m'ayhay tä ihi owukwe, 

8lhäy'e mesa lhäy'e m'ayhay tä iyej, lhäy'e n'ochäkwhis tä oro tä ts'ilak lhäy'e 
m'ayhay tä iyej, lhäy'e altar tä incienso lew'et, 

9lhäy'e elh altar tä itshäwet tä õ'wunho lew'et, lhäy'e m'ayhay tä iyej, lhäy'e inät 
lehi lhäy'e lew'et tä i'pe, 

10lhäy'e n'ow'uy tä n'oyik, wok oyok, Aarón lew'uy lhäy'e leles lew'uyis tä lhamel 
taw'uyhihichepeja tä iwoye sacerdote lechumet tä ihi owukwe, 

11lhäy'e aceite tä õ'tsäypejpe ot'amajchet, lhäy'e incienso tä lenij akäjche tä ihi 
ow'et lhip tä Ot'amajchet. Nilhokej m'ayhay tä oyämetso, hin'ol tä ottshupiye 
iwohiyet'ak lhamel nenalhi mälhyej m'ak tä one'tek iwoyneje. 

Ifwala tä n'ot'elakw'et 

12Lhawuk tahuyej Moisés wet yok: 

13–Am is chik letahuyej Israel lhayis wet fwenho olhämetna, oyok, “Is chik 
let'amajayej häp ifwalas tä n'ot'elakw'et. Tsi häp täjtso lhatetnek tä in'amejen 
häpkhilek amel lehanej, pajla'tha nichäte ales tä lepes lheley, tä olham Dios 
ottshupi amehen. 

14Amajayej ifwala tä n'ot'elakw'et tsi oyen t'amajcheta amejen. Elh chik yenla 
w'et m'ayeka ifwalatso, iwohiyet'ak õkniläna. Wet hin'o chik tachumhilhi 
ifwalatso, õ'sohiyeja tä iyej Israel lhayis. 

15Chumlhi seis ifwalas. Mat ifwala siete häpe ifwala tä n'ot'elakw'et wet 
ot'amajchet t'at. Elh chik tachumhilhi ifwala tä ot'amajchet, iwohiyet'ak 
õkniläna.” 

16-17“Tä mälhyejtso, is chik Israel lhayis t'amajej wet yen häpeya m'ak tä nittäya 
tä y'awoyej lhamehen, pajla'tha nichäte wichi tä lepes lheley. Häp täja otetnek tä 
kalelhäj tä iyej Israel lhayis lhäy'e olham. Tsi seis ifwalas tä oyenlhihte pule 
lhäy'e honhat, wet ifwala siete oleyej tä otchumlhi wet olhay'up'at.” 

Wichi n'okwiyej w'asetaj tä oro 
(Deut 9.6-29) 

18Tä Dios ileyej tä yämhoplhi Moisés tä i'pe chenaj Sinaí, hiw'enho tunte lhipey tä 
lham ilesaynej lefwuj häp lhämtes tä i'pe. 

Éx 32 

1Wet tä Israel lhayis hiw'en tä pajlä Moisés chik inuhchä tä i'pe chenaj, lhamel 
lhaihute häp Aarón wet tahuyej wet yok: –Lhek enlhi n'amhohen dios lhayis 
yämthilek y'en lhahäneka. Tsi häp Moisés tä n'aitonphä tä y'atälho honhat tä 
Egipto, y'ahanhiyejt'a m'ak tä lewit'äyhyaj. 

2Aarón nichulho lhamel wet yok: –Soyejwethä hach'efwas häp lech'ote lheley tä 
oro, lhäy'e ales, wet hän n'oye. 

3Tä mälhyejtso, nilhokej wichi ilanche lech'ote lheley tä oro wet lhamel ihäne 
Aarón. 

4Wet lham tachumlä wet itulelh wet wachuhiche, wet häp tä yenlhi w'asetaj. Tä 
wak'alh, nilhokej wichi yok: –¡Israel, häp täja aka dios tä itonphänaj amel tä lhehi 
honhat tä Egipto! 

5Wet Aarón yenhoplhi altar häp w'asetaj tä oro. Wet ifwitsenej tä yok: –¡Chik 
fwala n'awola lhakäjyaja tä y'awunit häp Lhawuk! 

6Wet tä ifwala tä nech'e fwala, lhamel nechephä wet ilänhen itshätäy tä 
iwunhomche, lhäy'e m'ayhay tä yen t'awayhata tä yachaje häp lecheyä häpkhilek 
lha'isyene. Tä lhamel ileyej, wet tatachephä wet t'ekhen, lhäy'e tä iyä, wet äp 
takatinwethä. 

Lhawuk iwo lewäka mat Moisés lhaip'altsene yämthilek ileyej 

7Wet nech'e Lhawuk tahuyej Moisés wet yok: –¡Mäh nuhchä! Aka wichinaj 
letonphä tä ihi honhat tä Egipto, nemhit is lhamel. 

8Yofwajkwet lhamel ileyej m'ak tä one'tek lhamel iwoye. Lhamel itulelh oro wet 
yenlhi w'asetaj. Wet lhamel n'okwiyej wet iwo t'awayhtesa wet yok, “¡Israel, häp 
täja aka dios tä itonphänaj amel tä lhehi honhat tä Egipto!” 

9Ow'en tä häpe t'at wichi tä lehusey t'unhen. 

10Athana ch'anlha n'oye tä owäk ihi, oyämla nofwej lhamel. Mat am oyämla 
wujpey wichi chik tälh ame. 

11Matkat Moisés lhaip'altsene Lewuk Dios wet yok: –Iwuk, ¿chipte tä awäk ihi 
wet let'uhläk letäyhat wichi tä amnaj tä letonphä tä lhamel ihi Egipto, häp tä isej 
akhajyhayaj tä wuj lhäy'e akwey tä takhajay? 

12¿Chihla iwoyek Egipto lheley yok, “Wichitso lewuk Dios itiyej t'akanyaj häp 
lhamel, wet itonphä tä ihi Egipto, wet tä lhamel nichäte chenhas, ilänhen, wet 
tatäy tä i'pe honhat häp lhamel.”? Olhaip'altsen ame, leyej awäk. Leche tä 
let'uhläk lewit'äyen aka wichi. 

13Tichunche akawos Abraham, Isaac, lhäy'e Israel, häp lhamel tä am let'unhatche 
amej ämet tä lewoyeje lhamel tä lhok, “Oyämla wujpey wichi tä häpe ales tä 
tälhila ame, tehlat iwoye katetsel tä ihi pule. Wet häp honhatna tä pajche ofwel 
amhohen, ow'enhihola lhamel yämthilek lewuhuy pajla'tha tiyäj'attsiy.” 

14Tä mälhyejtso, Lhawuk iwo letichunhayaj elha wet ileche tä t'uhläk ihämet laka 
wichi. 

Moisés iwasthiche tunte lhipey tä Dios lhämtes ihiche 

15Wet Moisés nech'e inuhchä tä tälhpe chenaj, ichäjlhi t'at tunte lhipey tä Lhawuk 
ilesayen lhämtes tä i'pe. 

16Dios lham t'at tä yenlhi tunte lhipeyna wet iti'pe lelesaynhay. 

17Wet tä Josué iläte wichi tä t'änhen, tahuyej Moisés wet yok: –Oläte wichi 
t'änyajay, mälhyej chik n'oka'tshayaj tä ihi lew'etes. 

18Moisés nichulho Josué wet yok: –Oläte tä khit'a n'ot'änyaj tä wichi ikalhi 
letayhfwas, wok wichi tä letayhfwas ikalhi t'änyajay. Mat oläte wichi lepak tä 
äytaji tä ichoywethä. 

19Wet tä Moisés tott'aye wichi lew'et, hiw'ene w'asetaj tä oro tä wichi 
takatinejwethä. Tä Moisés hiw'ene, wuj tä lewäk ihi wet ithat honhate häp tunte 
lhipey tä ichäjlhi, ithatwhäye chenaj wet wasiche. 

20Wet tachuma w'asetaj tä oro, ithatho itäj wet ichofwaji wet iwo lemoka. Wet 
itsäyho inät wet ne'tek Israel lhayis iyäyej. 

21Wet Moisés tahuyej Aarón wet yok: –¿Atsi m'ak tä iwoyej ame wichina wet 
tamenej tä letonpe lhamel häp lech'isukyaj tä wuj tä ni'isa? 

22Aarón nichulho Moisés wet yok: –Iwuk, yej afwitsaj n'oye. Lehanej t'at tä 
wichina iwoyepej m'ak tä ni'isa. 

23Lhamel t'at tä yok, “Enlhi lhaka dios lhayis yämthilek y'en lhahäneka. Tsi häp 
Moisés tä n'aitonphä tä y'atälho honhat tä Egipto, y'ahanhiyejt'a m'ak tä 
lewit'äyhyaj.” 

24Wet tä oläte lhamel, wet oyok, “Nilhokej amel tä oro iyejwethä, is chik ilanche.” 
Wet lhamel hiw'en n'oho oro tä iyej lhamel, wet häp tä othatho itäj, wet inuphä 
w'asetajni. 

Wichi tä tälhe letes Leví lhamel ilänhen tres mil hin'ol 

25Moisés hiw'en wichi tä nitumahlä lenech'ethayajay tä ni'isachehen. Tsi Aarón 
tach'anlhaye t'at lhamel tä iwoye m'ak tä hich'atej tä ni'isa, yämthilek häpehen 
iyhäj tä letayhfwas itiyej leläkwyhanyaj. 

26Wet Moisés takasit tä ihi tä wichi tatache wet yok: –Häp wichi tä nileyayej 
Lhawuk, is chik lhaihut n'oyej. Wet nilhokej wichi tä tälhe letes p'ante Leví 
lhamel lhaihutej Moisés. 

27Wet Moisés tahuyej lhamel wet yok: –Lhawuk tä Israel laka Dios yok, “¡Nilhokej 
amel chuma afwajnhates wet tiyäjo wichi lew'etes! Hoyehen wichi lewukwey wet 
länhen nilhokej lhamel tä n'okwiyej w'asetaj tä oro. ¡Tej chik apuhfwa wok 
akalay'i wok haw'etfwa, yej p'altsen!” 

28Wet Leví kawichi iwoye m'ak tä Moisés ne'tek lhamel iwoye. Wet ifwalatso tres 
mil hin'ol tä õ'länhen. 

29Wet nech'e Moisés yok: –Ifwalana tä amel alhenay Lhawuk t'amajchetesa tä 
katach'anlhayaye m'ak tä ni'isa tä ales wok apuhfwas iwoye. Tä mälhyejtso, 
ifwalana Lhawuk takäpfwayej amehen m'ak tä is. 

Moisés yachajo tä y'alhyene Dios häp wichi 

30Tä ifwala elh Moisés tahuyej wichi wet yok: –Wuj m'ak tä ni'isa tä amel lewoye. 
Athana oyachajo tä ohoye Lhawuk, elat tach'ahu n'oye p'iya wet itäyhat amejen 
hach'isukyajay. 

31Wet Moisés yik tä yäple Lhawuk, wet tahuyej wet yok: –Matche tä wichi iwoye 
lech'isukyaj tä wuj tä lhamel yenlhi w'asetaj tä oro wet yen häpeya laka dios. 

32Olhaip'altsen ame, is chik letäyhtejen lhamel lech'isukyajay. Mat chik 
katäyhtayej, lej olham olhey tä ihi libro tä lelesayen. 

33Mat Lhawuk nichulho wet yok: –Tajlhamat elh tä iwoye m'ak tä ni'isa wet tatay 
n'ohlä, häpkhilek olej lhey tä olesayen tä ihi oka libro. 

34Mat athana mäh, is chik lhekchufwi wichi, häne t'at honhat tä pajche ofwel 
amho. Oka ángel ichunla ahilä. Mat chik nichäte ifwala tä otasnhayaj, häpkhilek 
otasnhen häp lhamel tä iwoye lech'isukyajay. 

35Wet Lhawuk ichene t'inhayaj tä wuj häp wichi tä n'okwiyej w'asetaj tä oro tä 
Aarón yenhoplhi. 

Éx 33 

Lhawuk ne'tek Israel lhayis tujlhache len'äyij 

1Lhawuk tahuyej Moisés wet yok: –Mäh äy'e wichinaj letonphä tä ihi honhat tä 
Egipto wet mäch'oye täja. Hoye honhatte ofwenho Abraham, Isaac lhäy'e Jacob tä 
oyohtek, “Ow'enhihola ales tä lepes lheley.” 

2Ochenla oka ángel wet ipäynhila ame n'äyij. Wet oyokwesichephäla Canaán 
lhayis tä ihi, lhäy'e Amorreo lhayis, lhäy'e Het lhayis, lhäy'e Ferez lhayis, lhäy'e 
Hiv lhayis, lhäy'e Jebús lhayis. 

3Hoyaye honhat tä t'os lhäy'e akäyek hätet iwoye inät, iläfwelchehen tä ihi. Mat 
olham oyikhit'ala amchehen, tsi ahäpehen wichi tä lehusey t'unhen wet elat 
otäyhat amel chik lhehi n'äyij. 

4Tä wichi iläte Lhawuk lhämtes tä äyteschehen, wuj tä yen lefwitajayaja. Wet 
niwohit elh lhamel chik ithat lhamej m'ayhay tä oro tä häpe lhamsilis wok 
lech'ote lhele. 

5Tsi Lhawuk ifwenho Moisés tä yok: –Fwenho olhämet Israel lhayis, oyok, “Amel 
ahäpe wichi tä lehusey t'unhen. Chik oyik amchehen, pitajit'ala han'äyij wet 
oaitäyhthen. Athana tiyayej kanhi m'ayhay tä isis tä alesilatyenejwethä, wet 
otetshanhila m'ak chik owoyej amehen.” 

6Tä mälhyejtso, Israel lhayis yikch'oye Horeb wet lhamel ileyej m'ayhay tä isis tä 
yen lesilatyaja. 

Lhawuk lakasthawet 

7Wet Moisés tachuma carpa wet itontehlä wichi lew'et. Wet Moisés yok: –Lhey 
Lhawuk lakasthawet. Chik iche elh chik t'uhläk tay'ätshaneje m'ak tä is alhoho 
häp Lhawuk, ihoye t'at häp lakasthawettso tä ihi lhip tä atofwehlä häp wichi 
lew'et. 

8Wet chik Moisés ihoye häp Lhawuk lakasthawettso, wet nilhokej wichi 
nechephä wet takasthiche lewukwey lepelis, wet lhamel iyahinche t'at Moisés 
pajtha tiyäjchufwi Lhawuk lakasthawet. 

9Häpet tä Moisés tiyäjchufwi, wet pule inuhchä wet ihi lepe, wet Lhawuk tahuyej 
Moisés. 

10Wet tä wichi hiw'en tä pule takasit tä ihi lepe, nilhokej lhamel lakamchetey 
itihiche honhat tä ihiche lewukwey lepelis wet n'okwiyej häp Lhawuk. 

11Wet Dios yämhoplhipej Moisés, hätet iwoye hin'o chik yämhoplhi lakalay'i. Tä 
ileyej, Moisés tapilepej wichi lew'et. Mat häp hin'o mamse tä lech'otfwa tä lhey 
Josué, Nun lhäs, lham ihanhiyejt'a chik yikch'oye tä ichufwi häp Lhawuk 
lakasthawet. 

Lhawuk ipäyne lewujyaj häp Moisés 

12Moisés tahuyej Lhawuk wet yok: –Am lene'tek oyikchufwi häp wichina, mat 
lefwenhit'a n'oho chik ihichela elh chik iwo ot'unfwaya. Häte lefwel n'oho tä wuj 
tä let'ekha n'oye wet a'akäjlhi n'oyej. 

13Tä mälhyejtso, chik matche täjtso, olhaip'altsen ame, fwel n'oho m'ak tä 
lewohiyela häpkhilek ot'ekha ame wet nittäya n'oyej tä a'akäjlhi n'oyej. Tsi 
lehanej t'at tä wichina aka wichi t'at. 

14Lhawuk nichulho Moisés wet yok: –Olham t'at tä owohla unfwaya, häpkhilek 
atamsek ihi. 

15Mat Moisés yok: –Chik am kanekache olhamel, yej chen n'ohen tä oikana. 

16Tsi chik kanekache olhamel, wichi iyhäj yohlak, “Mathichet'a tä lhamel lewuk 
dios akäjejlhi lhamel lhäy'e laka niyat Moisés.” Tä mälhyejtso, tajlhamat chik 
lenekche olhamel, wet lhamel hiw'enla tä olhamel tek ohäte iwoye lhamel. 

17Tä Lhawuk iläte Moisés lhämettso, wet nichulho wet yok: –Owohiyela ämettso, 
tsi ot'ekha ame wet okäjlhi amej. 

18Moisés lhaip'altsene wet yok: –Wahin n'oyej chik ottey hiw'en awujyaj tä isi. 

19Lhawuk nichulho Moisés wet yok: –Opäynhila ame imälhewek o'isyaj, wet 
olhaiwohla olheya tä ihi tä letatache. Ohäpe Dios tä matche wet äp n'ilataj, wet 
elh tä otch'ote otch'ote t'at, wet elh tä op'altsen op'altsen t'at. 

20Mat ofwel amho, tek attey hiw'enlan'o, tsi elh chik hiw'enn'o y'inhila. 

21Lhek yahin, iche lew'et tä i'owhäye. Kasitpe tuntetsi, 



170 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

22wet tä in'oyej owujyaj tä isi, chik onu lhipche oy'uythila amche häp tunte tä 
chowej, wet op'ohiyeja atape otkwech'o pajla'tha otfway amej. 

23Wet otihiyeja kanhi otkwech'o tä op'oyej atape, wet lew'enla ochäyi. Mat tek 
lew'enla otte'pe. 

Éx 34 

Moisés yenlhi tunte lhipey tä iti'pe tä ilesayen Dios lhämtes 
(Deut 10.1-5) 

1Lhawuk tahuyej Moisés wet yok: –Enlhi tunte lhipey, tech'aynej t'at iyhäjnaj 
ichun. Wet otihla'pe chik olesayen olhämtesnaj oti'pe iyhäjnaj ichun tä 
lewasthiche. 

2Häte awaklhat yämthilek leho n'oye chik fwala tä nech'e fwala tä oi'pe chenaj tä 
Sinaí lhip tä atojphä. 

3Mat isit'ak iche elh chik yik amche. Häte isit'ak elh ihoye chenaj, lhäy'e tson'atas, 
w'asetas, chik t'ekwethä tä iwhäye chenaj. 

4Wet Moisés yenlhi tunte lhipey, itech'aynej häp iyhäj tä ichun. Wet tä nech'e 
fwamlafwaj ichäj wet yik tä iho'pe chenaj Sinaí, mälhyej tä Lhawuk ne'tek iwoye. 

5-6Wet nech'e Lhawuk inuhchä tä tälh puleye, ihi t'at pule tä nichätpe chenaj. Wet 
ihoye Moisés wet nech'e lhaiwo lheya, wet ifwitsenej tä yok: –Ohäpe Dios tä 
matche wet äp n'ilataj. Ohäpe Dios tä is wet hap'altsentsaj. Onkenhiyejt'a owäk, 
oteläytej t'at, wet wuj ohumnhayaj lhäy'e ot'ifwtihyaj. 

7Wet wujpey wichi tä op'altsen wet otiyej ohumnhayaj, wet otäyhtej 
lech'isukyajay tä iwoye lhäy'e tä tatay n'ohlä. Mat ihichet'a elh chik häpe chik 
otasnhayaj newayej tä letes ihi. Otasin lhamel tä iwoye m'ak tä ni'isa, lhäy'e leles, 
lhäy'e lechetsos. 

8Tä Moisés iläte, t'upeyhchä pajtha letacho taji honhat, wet n'okwiyej Lhawuk 

9wet yok: –Iwuk, chik matche tä a'akäjlhi n'oyej, is chik lhekche t'at olhamel. 
Matche tä lehusey t'unhen wichina. Mat täyhat n'oyejen och'isukyajay lhäy'e 
nilhokej m'ayhay tä ni'isachehen, wet en n'oyehen aka wichi. 

Dios inech'aynhi lhämet 
(Deut 7.1-5) 

10Lhawuk nichulho Moisés wet yok: –Ch'ahuye olhämet. Athana owoye olhämet 
tä ot'untejche aka wichi Israel lhayis. Oyenhilhila m'ayhay tä lhamel iseltejen, häp 
m'ayhay tä n'am nenhilhi wichi chik häpe. Wet nilhokej wichi chik amel 
lechäthiyela, lhamel hiw'enla m'ak tä owoyej amehen, häp m'ayhay tä 
äyteschehen. 

11Tä mälhyejtso, ifwalana woyaye t'at m'ak tä one'tek lewoyaye, häpkhilek 
oyokwesila häp Amorreo lhayis, lhäy'e Canaán lhayis, lhäy'e Het lhayis, lhäy'e 
Ferez lhayis, lhäy'e Hiv lhayis, lhäy'e Jebús lhayis. 

12Chik amel letiyäjo lhamel laka honhat, yej woyejela ämet chik let'untejche, 
häpkhilek kachätayaho lhamel t'akanyajay. 

13Mat wasthichela laka altares, wet wola lhipeya tuntey tä lhamel yen 
t'amajchetesa, wet isthena hal'äy tä Asera lepeykas tä lhamel yen laka dios 
tsinhaya. 

14“Yej n'okwiyeja dios chik häpe. Tsi olham ohäpe amel Awuk Dios wet matche tä 
otihit'a lhamhi tähestso. 

15Yej woyela ämet chik let'untejche wichi tä ihi honhattso. Tsi chik lewoyeje ämet 
wet alep'ajtej, wet chik lhamel iwoye m'ak tä ni'isa tä n'okwiyej laka dios lhayis 
wet ilänhen itshätäy, lhamel t'änla amehen wet letufwayhla itshätäy tä lhamel 
ilänhen tä yen n'okhayajayej lecheyälis. 

16Wok amel ales yenla lech'efwasa lhamel laka'tsinhay, wet chik lhamel iwoye 
m'ak tä ni'isa tä n'okwiyej laka dios lhayis, ales tä iyejwethä ilehla n'oyej wet häte 
n'okwihiyeja lhamel lecheyälis. 

17“Yej lhenlhila chinaj chik lhenla aka dios lhayisa. 

N'okäjyaj tä ihi nekchämpej 
(Éx 23.14-19; Deut 16.1-17) 

18“Chik lechäte ifwala tä letufw pan tä levadura newayej, ena akäjyaja, mälhyej 
olhämet tä one'tek lewoyaye, pajtha siete ifwalas. Wet lewhäy häpe t'at iwel'a tä 
lhey Abib, tsi häpenaj iwel'atso tä amel lhekaych'oye Egipto. 

19“Wet häp ales tä achunkatshay Olewuk t'at, lhäy'e nilhokej aläy chunkatshay, 
w'asetas, tson'atas, kayla lhayis. Wok oyok, lhäs chik asnak tä ichun häp tä 
Olewuk. 

20Wet häp asno lhäs tä lechunkatsek tä asnak, is chik lhen lahayayej tson'ataj lhäs 
wok kayla lhäs. Mat chik kawoya lahaya, is chik lenäk'äs lew'o. Häte is chik lewo 
otw'ayhata tä lhen lahaya äs tä achunkatsek. Elh chik newache m'ak chik ichäj 
n'oye, isit'ak iho n'oye. 

21“Seis ifwalas tä letachumlhi, mat häp ifwala siete wola elakw'eta. Tej chik häpe 
lewhäy tä letutchey wok lelanhi yachuyaj lhay, mat wola elakw'eta ifwala siete. 

22“Häte, häp ifwala tä lelanhi trigo lhay tä ichun, ena akäjyaja, lhäy'e ifwalak noj 
yachuyaj, häp ifwala tä nekchäm lepes. 

23“Nilhokej hin'ol nekchämpej tres veces tä is chik iho n'oye tä ohäpe Israel 
Lewuk Dios, yämthilek n'okwi n'oyej. 

24Oyokwesila wichi tä ihiche honhates tä lenuhikwela, wet oy'ayhthitshila amel 
aka honhat. Wet chik amel lehopej n'oye tres veces nekchämpej, ihichet'ala hin'o 
chik lhayenla lewuka aka honhat. 

25“Chik lelän itshäwet tä lhen han'okhayaja n'oyej, yej p'ajteja pan tä levadura 
iyej. Häte yej t'amajeja lhip itshäwet tä lelän tä Pascua. 

26“Is chik lehäne ow'et häp akäs lhay tä ichun wet äp isis. “Yej peneja kayla lhäs 
häp lako kat'os.” 

Moisés ilesayen Dios lhämtes 

27Lhawuk tahuyej Moisés wet yok: –Lesayen olhämtesna, tsi olhämtes tä ow'en 
amho, lhäy'e Israel lhayis, häp tä letetsel. 

28Moisés iyej Lhawuk pajtha cuarenta ifwalas wet cuarenta honatsis, wet nit'eka 
wet niyäya. Wet häp p'ante tä ilesayen Dios lhämtes tä i'pe tunte lhipey, wok 
oyok, Diez Mandamientos. 

29Wet tä tajyäme ifwalastso, Moisés inuhchä tä tälhpe chenaj Sinaí. Ichäjlhi t'at 
häp tunte lhipey tä ilesayen Dios lhämtes tä i'pe. Mat tä inuhchä, ihanhiyejt'a tä 
lham tate'pe isi t'at tä yämhoplhi Lhawuk. 

30Wet Aarón lhäy'e Israel lhayis, tä lhamel hiw'en tä Moisés tate'pe isi, lhamel 
nowaye wet tek lhaitott'ayne. 

31Mat Moisés t'äne lhamel, wet Aarón lhäy'e nilhokej niyatey tä iyej wichi, lhamel 
ihoye Moisés wet lham yämhoplhi. 

32Tä pajfwaj nilhokej wichi ihoye Moisés, wet lham ifwenho lhamel häp Lhawuk 
lhämtes tä ifwenho lham tä i'pe chenaj Sinaí, yämthilek lhamel iwoye. 

33Tä ileyej tä yämhoplhi wichi, nech'e iwo lep'ota tate'pe. 

34Wet tä Moisés ihoyepej Lhawuk tä yämhoplhi, itiyej kanhi tateyp'ot pajtha 
inuphä. Wet ifwenho Israel lhayis häp Lhawuk lhämtes tä ifwenho. 

35Mat Israel lhayis hiw'en tä Moisés tate'pe isi t'at. Tä mälhyejtso, Moisés hip'o'pe 
tatey pajtha nichätepej ifwala tä lham ihoye Lhawuk yämthilek yämhoplhi, wet 
nech'e häp tä ilanhi tateyp'ot. 

Éx 35 

Ifwala tä n'ot'elakw'et 

1Moisés ihutwek nilhokej wichi tä Israel lhayis wet ifwenhomche tä yok: –Häp 
tähesna m'ak tä Lhawuk ne'tek amel lewoyaye: 

2Seis ifwalas tä letachumlhi, mat ifwala siete is chik lhen häpeya ifwala tä 
n'ot'elakw'et wet lhen t'amajchetayej Lhawuk. Elh chik tachumhilhi ifwalatso, 
iwohiyet'ak õkniläna. 

3Yej lhenlhi itäj tä ihi haw'et häp ifwala tä n'ot'elakw'et. 

Dios ne'tek wichi iwo t'awayhtesayej lham lew'et 
(Éx 25.1-9) 

4Moisés tahuyej nilhokej häp wichi tä Israel lhayis wet yok: –Häp täja m'ak tä 
Lhawuk ne'tek amel lewoyaye: 

5Is chik lehutaywek m'ak tä lhen Lhawuk t'awayhata tä tälhe elh chik häpe chik 
lehusek ne'tek iwoye täjtso. Is chik ichäj oro, plata, bronce, 

6wesaj tä y'it lhäy'e tä ifwak'an wet äp ichät, lhäy'e lino tä wuj tä is, lhäy'e n'oyik 
tä kayla w'ole, 

7lhäy'e tson'ataj t'ähes tä õ'pakhen tä ichät, lhäy'e inätetas t'ähes, lhäy'e m'ak tä 
hal'ä tä acacia, 

8lhäy'e aceite tä õyen n'ochäkwa, lhäy'e m'ayhay tä lenij akäjche tä õ'kasoyej 
aceite tä õ'tsäype m'ak chik õyen t'amajcheta, wok õ'kasoyej incienso yämthilek 
lenij akäjche, 

9lhäy'e tuntey tä wuj laha tä lhey cornalina, hätet iwoye anek lhawo, lhäy'e iyhäj 
tuntey tä isis, häpkhilek õ'ti'pe efod lhäy'e n'ot'okwep'ot tä lewuk Sacerdote tä 
Lhamya. 

M'ayhay tä õ'chumyenlhi tä ihi Dios lew'et 
(Éx 39.32-43) 

10Wet Moisés äp yok: –Nilhokej lhamel tä ihanej tä yenwethä m'ayhay, is chik iho 
alhoho yämthilek lhamel yenwethä nilhokej m'ayhay tä Lhawuk ne'tek lhamel 
yenwethä: 

11häp carpa tä Dios lew'et, lhäy'e lep'ot tä õhp'oyejpe, lhäy'e ganchos, lhäy'e 
tablas, lhäy'e lemäynhay, lhäy'e lech'utey lhäy'e lew'etes, 

12lhäy'e Arca tä N'ot'amajchet tä Lhawuk lhämtes ihi, lhäy'e lep'ot tä Lhawuk 
Lep'altsenyajw'et, lhäy'e lemäynhay tä õhp'alkatchufwi, lhäy'e wesaj tä 
õhp'oyejlä häp Arca tä ihi lech'o elh, 

13lhäy'e mesa, lhäy'e lemäynhay tä õhp'alkatchufwi, lhäy'e nilhokej m'ayhay tä 
iyej, lhäy'e pan tä õyen t'amajchetayej Lhawuk, 

14lhäy'e n'ochäkwhis häpkhilek hin'älitpe lech'o tä ihi, lhäy'e nilhokej m'ayhay tä 
iyej, lhäy'e n'ochäkwis, lhäy'e aceite tä õ'tsäyhomche n'ochäkwis tä õ'wunhen, 

15lhäy'e altar tä incienso lew'et, lhäy'e lemäynhay tä õhp'alkatchufwi, lhäy'e 
aceite tä õ'tsäype häp elh tä õyen t'amajcheta, lhäy'e incienso tä lenij akäjche, 
lhäy'e wesaj tä õhp'oyejlä lepe häp Dios lew'et, 

16lhäy'e altar tä õ'ti'pe itshätäy tä õ'länhen, lhäy'e chinhas tä bronce tä 
õ'lafwejlhi, lhäy'e lemäynhay tä õhp'alkatchufwi, lhäy'e nilhokej m'ayhay tä iyej, 
lhäy'e inät lehi lhäy'e lew'et tä i'pe, 

17lhäy'e wesas yämthilek õhp'oyejlhi Dios lew'et ka'alho, lhäy'e letsutes lhäy'e 
lew'etes, lhäy'e wesaj tä õhp'oyejlhi lepe häp n'olafwek tä ilunejlhi Dios Lew'et, 

18lhäy'e carpa tä Dios lew'et t'akay lew'etes, lhäy'e iyhäj n'olafwek t'akay 
lew'etes, lhäy'e niyhäy, 

19lhäy'e sacerdote lew'uyis tä n'oyik yämthilek y'uche tä iwoye lechumet tä ihi 
Dios lew'et lhip tä T'amajchet. Wok oyok, Aarón lew'uyis tä n'ot'amajchetes 
lhäy'e leles lew'uyis. 

Wichi ihäne Dios lew'et häp t'awayhtes 

20Nilhokej Israel lhayis yikch'oye Moisés. 

21Tä pajfwaj nilhokej lhamel tä lehusek ne'tek tach'ote Dios lechumet, lhamel 
tapil wet ichäje m'ayhay tä yen t'awayhata häp Lhawuk yämthilek õyenlhi carpa 
tä lham lew'et, lhäy'e m'ayhay tä hich'otyeneje sacerdotes lechumet, lhäy'e 
lhamel lew'uyis. 

22Wet nämhen hin'ol, atsinhay, tä lhamel ichäje Moisés häp m'ayhay tä yen 
tichunhayaja tä yen t'awayhata häp Lhawuk: häp lhamsilis, lefwujhis, lech'ote 
lheley, lhäy'e n'otkwet'akay tä oro, lhäy'e m'ak at chik häpe tä oro. Nilhokej wichi 
ihäne Lhawuk häp m'ayhay tä oro tä yen t'awayhata. 

23Elhpej tä hiw'en wesaj tä y'it, wok ifwak'an, wok ichät, wok lino tä wuj tä is, 
lhäy'e n'oyik tä kayla w'ole, lhäy'e tson'atas t'ähes tä õ'pakej tä ichät, wok 
inätetas t'ähes, nilhokej m'ayhaytso tä wichi ihäne. 

24Wet wichi tä yen t'awayhata plata wok bronce, lhamel ihäne t'at häp Lhawuk. 
Wet iyhäj tä hiw'en hal'äy tä acacia, häte lhamel ihäne t'at yämthilek õyenejlhi 
Dios lew'et. 

25Wet atsinhay tä lhäy'e lhip tä ihanej tä tayhinhen, lhamel ihäne leyhiy tä y'it 
lhäy'e tä ifwak'an wet äp ichät, lhäy'e lino tä wuj tä is. 

26Häte atsinhay tä ihanej tä ipätsinchehen kayla w'ole wet ihumin tä tach'ote 
Dios lechumet, lhamel yenlhi t'at. 

27Wet hin'ol tä iyhäj kaniyatey, lhamel ichäj häp tuntey tä lhey cornalina, hätet 
iwoye anek lhawo, lhäy'e iyhäj tuntey tä wuj tä laha ihi, yämthilek õ'ti'pe efod 
lhäy'e n'ot'okwep'ot tä lewuk Sacerdote tä Lhamya. 

28Häte ichäj m'ak tä lenij akäjche, lhäy'e aceite tä õ'tsäyhomche n'ochäkwis tä 
õ'wunhen, lhäy'e tä õ'tsäype m'ak chik õyen t'amajcheta, lhäy'e tä õ'kasoyej 
incienso yämthilek lenij akäjche. 

29Nilhokej Israel lhayis, hin'ol, atsinhay, tä t'uhläk tach'ote häp m'ak tä Lhawuk 
ifwenho Moisés tä ne'tek wichi yenlhi, lhamel ihäne Lhawuk häp t'awayhtes. 

Häp hin'ol tä Lhawuk t'äne yämthilek yenlhi lham lew'et 
(Éx 31.1-11) 

30Wet Moisés tahuyej Israel lhayis wet yok: –Lhek yahinya, Lhawuk tatshupiye 
hin'o tä lhey Besalel, Urí lhäs wet lechäti lhey Hur, tä lham iyej wichi tä tälhe letes 
Judá. 

31Lhawuk yäm tapoyejej lehusek häp t'awayhat yämthilek lehanyaj ihi, lhäy'e 
letäfwnhayaj, wet wuj tä ihanej m'ayhay tä yenwethä. 

32Lham ihanhiyeja iwoyneje lhenek tä oro wok plata wok bronce tä itech'aynej 
m'ak at chik häpe. 

33Wet yenlawethä tuntey tä isis wet itihichela'pe, häte tachumhiyela hal'ä wet 
yenhilhila m'ak at chik häpe. Wet ihanhiyejat iwoyneje lhenek at chik häpe. 

34Häte Lhawuk hiw'enho lehanyaj yämthilek ichufwenhen iyhäj. Wet lham lhäy'e 
hin'o tä lhey Oholiab, häp Ahisamac lhäs tä iyej wichi tä tälhe letes Dan, 

35Lhawuk yäm wuj lehanyajay yämthilek yenwethä m'ayhay wet yäm isis. 
Lhamel yen chumeta chinhas, wet ihanej tä tayhin wet iwo lhäya wesaj tä y'it 
lhäy'e tä ifwak'an wet äp ichät, lhäy'e lino tä wuj tä is. Wuj tä lhamel ihanej 
iwoyneje tä yenwethä m'ayhay. 

Éx 36 

1Tä mälhyejtso, Besalel lhäy'e Oholiab, lhäy'e hin'o chik häpe tä Lhawuk 
hiw'enho lehanyaj lhäy'e letäfwnhayaj yämthilek yenlhi lham lew'et, lhäy'e 
nilhokej m'ayhay tä iyej, is chik lhamel yenwethä m'ayhay mälhyej tä lham ne'tek 
lhamel yenwethä. 

Wichi t'awayhtes tä ihäne Dios lew'et 

2Moisés t'äne Besalel lhäy'e Oholiab, lhäy'e nilhokej iyhäj tä ihanej tä yenwethä 
m'ayhay, häp lhamel tä Lhawuk hiw'enho lehanyajay wet nin'etäjayej tä tach'ote 
lham Lhawuk lew'et tä õyenlhi. 

3Wet Moisés hiw'enho häp m'ayhay tä Israel lhayis yen t'awayhtesa yämthilek 
lhamel iwo tesa häp lechumet. Wet ifwalapej ifwalapej Israel lhayis ihäne 
m'ayhay tä yen t'awayhtesa. 

4Wet häp hin'ol tä yenlhi Dios lew'et, lhamel ileyej ayej lechumet 

5wet iwo silätaye Moisés wet yok: –Kamaj wichi ihänlhat alhoho t'awayhtes tä 
olhamel oyenejlhi m'ayhay tä Lhawuk ne'tek oyenlhi. 

6Tä mälhyejtso, Moisés ifwenho wichi wet yok: –Amel, hin'ol lhäy'e atsinhay, 
leyej tä lehänaye m'ayhay häp hin'ol tä yenlhi Dios lew'et. Tä mälhyejtso, wichi 
ileyej tä ihäne t'awayhtes 

7tsi naya t'at m'ayhay tä iche, w'awulhej yämthilek wak'alh m'ak tä õyenlhi, wet 
häte wuj tä imälhehi. 

Õyenlhi Dios lew'et 
(Éx 26.1-14) 

8Häp hin'ol tä wuj tä ihanej tä yenwethä m'ayhay, häpe t'at lhamel tä yenlhi Dios 
lew'et, tsi lehanyaj inu'pe iyhäj n'ochumyenhay lehanyaj. Lhamel yenlhi diez 
cortinas tä n'oyik tä y'it lhäy'e tä ifwak'an wet äp ichät. Häpe lino tä õyen niyhäya 
tä õ'pätsin, wet yenlhi lhäy tä isis tä itech'aynej m'ayhay tä lhafwis ihi, wet 
ifwuhatchelahchä yämthilek yen häpeya Dios lewukwe carpa. 

9Elh weihalhapej cortina lhamel itihi doce metros y medio tä pitaj wet dos 
metros tä tsajche. 

10Wet lhamel itsekwek cinco cortinas, wet iyhäj cinco häte itsekwek. 

11Wet nech'e ipätsinchehen argollas tä niyhäy tä y'it, wet itichehen lhipey, iyhäj 
häte iwoye. 

12Wet ipätsinchehen cincuenta argollas tä wesaj lhipey, wet itichehen lhipey tä 
hip'ajtitchewek. 

13Wet yenlhi cincuenta ganchos tä oro häpkhilek inuhat lhamhomche tä 
hip'ajtitchewek häp cortinas tä yen Dios lewukweya. 

14-15Häte lhamel yenlhi once cortinas tä kayla w'ole. Itihi trece metros y medio tä 
pitaj wet dos metros tä tsajche elh weihalhapej, yämthilek yen lep'ota häp Dios 
lewukwe. 

16Cinco tä itsekwek wet itumtej lhip elh, wet seis iyhäj tä itsekwek itumtej lhip 
elh. 

17Wet yenlhi cincuenta argollas tä niyhäy, wet itichehen lhipey häp cortinas tä 
itsekchewek. 

18Wet yenlhi cincuenta ganchos tä bronce yämthilek hip'ajtitchewek cortinas tä 
lhamel yen Dios Lewukweya. 

19Wet lhamel yenlhi tson'ataj t'ähes tä itsekchewek, wet ipakej m'ak tä ichät wet 
hip'oyejpe häp Dios lewukwe. Wet äp itsekwek inätetas t'ähes wet itumhatphä tä 
hip'oyejpe lewukwe. 

Õ'waklhat tablas lhäy'e m'ayhay iyhäj yämthilek õyen Dios lewukweya 
(Éx 26.15-29) 

20Wet lhamel tachuma häp tablas tä acacia wet itshupyenchehchä tä 
ikasthaynhen. 

21Hiw'en cuatro metros y medio tä pites elhpej, wet sesenta y cinco centímetros 
tä tsajche. 

22Wet ilanche lhipey wet elh tä itayyenlä tijche lechowej, häpkhilek is tä y'uyit 
lhamhomche. Nilhokej tablas tä iwoynejetso, häpkhilek yenejlhi häp Dios 
lewukwe. 

23Wet tä wak'alhen, itumtej veinte häp lhip tä tapinhiye, 

24wet äp yenlhi cuarenta plata lhipey yämthilek yen t'äsawtesa. Tabla 
weihalhapej y'äsayenpe täkwfwas t'äsawetes, itichufwi lhipey tä tiyäj 
lhamhomche. 

25Wet häp veinte iyhäj tablas itumtej lhip elh tä tafwojhiye, 

26lhäy'e cuarenta t'äsawetes tä plata lhipey yämthilek y'äsayenche'pe. 

27Wet häp lhip tä tumej tä ifwala y'uy, itumtej seis tablas, 

28wet y'isej täkwfwas tablas iyhäj wet itihiche letselhäs lhip tä lew'echehi. 

29Wet tablastso tä hip'ajtitchewek tä tumchä, lhäy'e tä tumphä tä inuhat 
lhamhomche häp argollas. Mälhyej'attso tä lhamel yenlhi. 

30Tä mälhyejtso, iche ocho tablas lhäy'e dieciséis t'äsawetes tä plata lhipey tä 
lhamel y'äsayenche'pe. 

31Wet tablas tä tumej lhip elh häp Dios lewukwe, lhamel hip'alkatejo cinco 
lemäynhay. 

32Wet häp iyhäj tä tumej lhip elh häte itech'aynej t'at iyhäj. Wet häp tablas tä 
tumej tä ifwala y'uy häte hip'alkatejo cinco lemäynhay. 

33Wet häp lemäynek tä inukwe lechowej, lepes i'pe tablas iyhäj tä ifwache. 

34Wet hip'oyejche'pe oro häp tablas lhäy'e lemäynhay. Wet äp yenlhi argollas tä 
oro häpkhilek y'uyitchehen häp lemäynhay. 

Lep'ot tä sak'al tä tumejlä Dios lewukwech'o tä Lhamya tä N'ot'amajchet 
(Éx 26.31-32) 

35Wet lhamel yenlhi lep'ot tä sak'al tä y'it lhäy'e tä ifwak'an wet äp ichät, wet 
yenlhi lhäy tä itech'aynej m'ayhay tä lhafwis ihi. 

36Wet tachuma cuatro ch'utey tä acacia tä hip'oyejche'pe oro. Wet itihi ganchos 
tä oro wet y'äsayenche'pe plata lhipey. 

N'oyik tä lepe p'ot 
(Éx 26.36-37) 

37Häte lhamel yenlhi n'oyik tä y'it lhäy'e tä ifwak'an wet äp ichät, wet äp häpe 
lino tä õyen niyhäya tä õ'pätsin, wet lhäy wuj tä isis, häpkhilek lhamel yen lepe 
p'ota häp carpa tä Dios lewukwe. 

38Wet lhamel yenlhi cinco ch'utey, wet hip'ajtej ganchos, wet y'äsayenche'pe 
t'äsawetes tä bronce. Wet hip'oyejche'pe oro häp ch'utey lhipey tä tumchephä 
lhäy'e argollas. 

Éx 37 

Besalel yenlhi Arca tä N'ot'amajchet tä Dios lhämtes ihi 
(Éx 25.10-20) 

1Besalel yenlhi Arca tä häpe n'okähi tä hal'ä tä acacia. Itihi un metro wet diez 
centímetros tä pitaj, wet sesenta y cinco centímetros tä tsajo, wet sesenta y cinco 
tä atojphä. 

2Wet hip'oyejpe oro tä ts'ilak, tä tumphä lhäy'e tä lech'oye, wet itiche häp lhip tä 
tumphä oro tä ilunkatejlhi. 

3Wet yenlhi cuatro argollas tä oro, wet itihiche takäläy tä cuatro, täkwfwas 
itumtej lhip elh wet täkwfwas itumtej lhip elh. 

4Häte yenlhi täkwfwas hal'äy tä acacia, wet ikäfwelejchehen oro häpkhilek 
hip'alkatchufwi, 

5wet y'uyitchehen häp argollas tä oyämetso, häpkhilek õyen tsokeka chik 
õyikchufwi häp Arca. 

6Wet yenlhi Arca lep'ot tä oro, un metro wet diez centímetros tä pitaj, wet 
sesenta y cinco centímetros tä tsajo. Häpe t'at Dios Lep'altsenyajw'et. 

7Wet yenlhi täkwfwas m'ayhay tä lhafwis ihi tä oro. Ihäne lakäjnhat tä ikäji tä 
yenlhi, wet iti'pe lep'ot, elh ihi lepes wet elh ihi lepes elh. 

8Wet lep'ot lhip t'at häp m'ayhay tä iti'petso, w'enhahit'a lhamej. 

9Wet itayyenwek m'ayhaytso, mat iyahin t'at häp Arca lep'ot tä i'pe. Wet 
hich'enhiche lhafwis tä hip'oyejpe lep'ot. 

Besalel yenlhi mesa tä pan tä n'ot'amajchet lew'et 
(Éx 25.23-29) 

10Wet Besalel tachuma hal'ä tä acacia wet yenlhi mesa. Itihi noventa centímetros 
tä pitaj, wet cuarenta y cinco centímetros tä tsajo, wet tä atojphä itihi sesenta y 
cinco centímetros. 

11Wet hip'oyejpe oro, wet itiche häp lhip tä tumphä oro tä ilunkatejlhi. 

12Wet yenlhi lhip hal'ä t'äj tä w'awulhi n'otkwech'o tä tsajche, wet itiche lhipey 
oro wet iti'pe. 

13Häte yenlhi cuatro argollas tä oro wet itiche letselhäs tä takäläy ihiche. 

14Wet tek atofwehlä hal'ä tä n'otsokekw'etes, häpkhilek t'unejiche tä 
õ'neyhatphäpej häp mesa. 

15Wet yenlhi täkwfwas hal'äy tä acacia wet ikäfwelejchehen oro, yämthilek 
y'uyitpejchufwi mesa chik õyikchufwi. 

16Wet tachuma oro tä ts'ilak wet yenlhi häp m'ayhay tä õ'ti'pe mesa: häp 
n'olhäthis, lhäy'e n'okalnhey tä wustas, lhäy'e lehis tä õ'tsäyho hat'es tä õyen 
Dios t'awayhata. 

Besalel yenlhi n'ochäkwhis tä oro 
(Éx 25.31-39) 

17Häte Besalel yenlhi n'ochäkwhis tä oro tä ts'ilak. Ihänet lakäjnhat wet yenlhi 
t'äsawet, lhäy'e häp lhip tä nekche lechowej, lhäy'e m'ayhay tä itech'aynej lhawol 
lhäy'e lakotsol. Wet weihalha t'at, tek w'enhache lhamej. 

18Wet tres lhachal itumtej lhip elh, wet tres lhachal iyhäj itumtej lhip elh. 

19Wet seis lhachalna tä tälho elh tä nekche lechowej, elh weihalhapej lhacha itihi 
tres m'ayhay tä itech'aynej hal'ä tä almendro lhawol lhäy'e lakotsol. 

20Häte itihi cuatro copas tä itech'aynej almendro lhawol lhäy'e lakotsol häp elh tä 
nekche lechowej. 

21Wet lakawayhi tä tumchä itihi m'ak tä itech'aynej almendro lhawo. Wet häp 
lakawayhi elh tä ihi lechowej, häte itihi elh m'ak. Wet lakawayhi elh tä tumphä äp 
itech'aynej t'at iyhäj. 

22Wet lhachal, lhäy'e m'ayhay tä itech'aynej lhawol, lhäy'e häp lhip tä nekche 
lechowej, weihalhahchä, wet äp häpe oro tä ts'ilak tä Besalel ikäjejlhi lakäjnhat tä 
yenlhi. 

23Wet yenlhi siete n'ochäkwisas, lhäy'e lecha tä õyistejpej n'ochäk lhäk tä y'o, 
lhäy'e platofwas tä õ'tichechufwi. Nilhokej m'ayhayna oro tä ts'ilak. 

24Wet tachuma treinta y tres kilos häp oro tä yenejlhi n'ochäkwhis lhäy'e nilhokej 
m'ayhay tä iyej. 

Besalel yenlhi altar tä incienso lew'et tä õ'wunej 
(Éx 30.1-5) 

25Besalel yenlhi hal'ä tä acacia tä yen häpeya altar tä incienso lew'et tä õ'wunpej. 
Itihi cuarenta y cinco centímetros tä pitaj lhäy'e tä tsajo, wet noventa centímetros 
tä atojphä, wet yen lech'ula lhip. 

26Wet hip'oyejpe oro tä ts'ilak häp lhip tä tumphä, lhäy'e lhip tä tatache, lhäy'e tä 
lew'echehi, lhäy'e lhip tä lefwomkat, lhäy'e lets'amkat, lhäy'e lech'ul. Wet itiche 
lhip tä tumphä oro tä ilunkatejlhi. 

27Häte yenlhi cuatro argollas wet itihi lhip tä tumchä. Itiche letselhäs yämthilek 
chik õyikchufwi, õy'uyitchehen hal'äy wet õtilhäj. 

28Wet yenlhi hal'äytso tä acacia wet ikäfwelejchehen oro. 

Besalel yenlhi aceite tä n'ot'amajchet lhäy'e häp incienso 
(Éx 30.22-38) 

29Wet häte Besalel yenlhi aceite tä n'ot'amajchet, häpkhilek õ'tsäypejpe m'ak chik 
õyen t'amajcheta, lhäy'e häp incienso tä ts'ilak tä lenij akäjche. Itech'aynej t'at 
m'ak tä hin'o iwoye tä yenlhi m'ayhay tä lenij akäjchehen. 

Éx 38 

Besalel yenlhi altar tä bronce 
(Éx 27.1-8) 

1Besalel yenlhi altar tä hal'ä tä acacia, häpkhilek õ'tiche'pe itshätäy wet 
õ'wunhomche yämthilek õyen n'okhayajayej Lhawuk. Itihi dos metros wet 
veinticinco centímetros tä pitaj, wet tä tsajo hätet iwoye, wet itihi un metro wet 
veinticinco centímetros tä atojphä. 

2Wet iwo lech'ula, itihiche letselhäs, wet lhip t'at, tek w'enhache lhamej, wet 
imälhewek altar hip'oyejpe bronce. 

3Nilhokej m'ayhay tä iyej altar, bronce t'at: häp mok'otaj lehis, lhäy'e pala lhayis, 
lhäy'e n'olhäthis, lhäy'e tenedores, lhäy'e fwiyhol lehis. 

4-7Häte yenlhi chinhas tä bronce häpkhilek hip'oyejlhi altar lhip tä tumchä, mat 
tek yäm taje altar. Wet yenlhi täkwfwas hal'äy tä acacia wet hip'oyejche'pe 
bronce, wet y'uyitchehen argollas tä bronce tä itihi altar häpkhilek õyen 
n'otsokeka chik õyikpejchufwi. Wet yäm pitofwo altar wet hal'ä t'at. 

Besalel yenlhi inät lehi tä bronce 
(Éx 30.18) 

8Wet iche häp atsinhay tä tachumhilhi lepe häp carpa tä Lhawuk lakasthawet, 
wet lhamel yen Lhawuk t'awayhata häp leyanthis tä bronce. Wet Besalel tachuma 
wet yenejlhi häp inät lehi lhäy'e lew'et tä bronce. 

Besalel yenlhi Dios lew'et laka alho 
(Éx 27.9-19) 

9Wet Besalel yenlhi Dios lew'et laka alho. Lhip tä tumej tapinhiye itiche cortinas 
tä häpe lino tä õ'pätsinchehen. Itihi cuarenta y cinco metros tä pitaj, 

10lhäy'e veinte letsutes tä bronce, lhäy'e veinte t'äsawetes tä bronce, wet hip'ajtej 
letsutes häp ganchos tä plata lhäy'e argollas tä plata. 

11Wet häp lhip tä tafwojhiye hätet iwoye. 

12Wet häp lhip tä tumej tä ifwala y'uy, itumtej cortina tä nipitaja tä veintidós 
metros y medio, lhäy'e diez letsutes, lhäy'e diez t'äsawetes. Wet hip'ajtej letsutes 
häp ganchos lhäy'e argollas tä plata. 

13Wet lhip tä tumej hichä tä lepe ihi, häte itihi cortina tä veintidós metros y 
medio tä pitaj. 

14Wet itumtej cortina tä siete metros häp lepe lhip elh, lhäy'e tres letsutes, lhäy'e 
tres t'äsawetes. 

15Wet lepe lhip elh hätet iwoye, cortina tä siete metros, lhäy'e tres letsutes, lhäy'e 
tres t'äsawetes. 

16Nilhokej cortinas tä ilafwejlhi häp Dios lew'et ka'alho, häpe t'at lino tä õyen 
niyhäya tä õ'pätsin. 

17Wet Besalel tachuma bronce wet yenlhi t'äsawetes. Wet tachuma plata wet yen 
ganchosa, lhäy'e argollas tä hip'ajtej letsutes. Wet hip'oyejche'pe plata häp 
letsutes lepesey tä tumchephä. Nilhokej letsutes argollas tä plata ihiche. 

18Wet itihi lepe häp cortina tä häpe n'oyik tä y'it lhäy'e tä ifwak'an wet äp ichät, 
wet äp häpe lino tä õyen niyhäya tä õ'pätsin, wet lhäy wuj tä isis. Itihi nueve 
metros tä pitaj, wet dos metros wet veinticinco centímetros tä atojphä, hätet 
iwoye cortina tä ihi alho. 

19Letsutes ihi cuatro, lhäy'e cuatro t'äsawetes tä bronce. Wet Besalel tachuma 
plata wet yen ganchosa, lhäy'e argollas tä hip'ajtej letsutes. Wet hip'oyejche'pe 
plata häp letsutes lepesey tä tumchephä. 

20Nilhokej chinhas tä carpa t'akw'etes häpe t'at bronce, lhäy'e iyhäj n'olafwek 
t'akay lew'etes. 

Häp chinhas tä õyenejlhi Dios lew'et 

21-23Wet Besalel, Urí lhäs tä äp lechäti Hur, tä iyej wichi tä tälhe letes Judá, lham 
yenlhi nilhokej m'ak tä Lhawuk ifwenho Moisés tä ne'tek õyenlhi. Wet hin'o tä 
lhey Oholiab, häp Ahisamac lhäs tä iyej wichi tä tälhe letes Dan, häp tä tach'ote. 
Lham häpe chinhaswo, wet ihanej tä tayhin, wet iwo lhäya wesaj tä y'it lhäy'e tä 
ifwak'an wet äp ichät, lhäy'e lino tä wuj tä is. Wet Moisés ne'tek Leví kawichi 
ilesayen chinhas tä õ'tihi carpa tä Dios lew'et. Häp carpatso, tunte lhipey tä 
õ'ti'pe Dios lhämtes tä õ'lesayen, häp tä ichufwi. Wet Leví kawichi ilesayen t'at, 
wet hin'o tä lhey Itamar, sacerdote Aarón lhäs, häp tä õyen lewoyayej lhamel tä 
yenlhi. 

24Nilhok oro tä õtchuma tä õyen Dios lewukweya, häpe t'at oro tä wichi yen 
t'awayhata. Wet iche novecientos sesenta y cinco (965) kilos wet treinta gramos. 
Wet tä õ'wo kaw'awlhanhatayej, õ'chumyenlhi mälhyej tä sacerdotes 
ichumyenlhi. 

25Wet häp plata tä õ'hutwek tä tälhe wichi tä õ'lesayen lheyis, iche tres mil 
trescientos diecinueve (3.319) kilos wet quinientos veinticinco (525) gramos. Tä 
õ'wo kaw'awlhanhatayej, õ'chumyenlhi mälhyej tä sacerdotes ichumyenlhi. 

26Nilhokej hin'ol tä õ'lesayen lheyis häpehen hin'ol tä hiw'en veinte nekchämis 
wok inu'pe. Wet iche seiscientos tres mil quinientos cincuenta (603.550) tä 
nilhokej. Wet elh weihalhapej yen t'awayhata cinco gramos y medio plata. 
Õ'chumyenlhi chinaj t'äj mälhyej tä sacerdotes ichumyenlhi. 

27Wet häp platatso tä tres mil trescientos diecinueve (3.319) kilos, õ'wachuhathi 
tres mil trescientos kilos yämthilek õyen Dios lew'et letsutes lew'etesa, lhäy'e 
lep'ot letsutes lew'etes. Nilhok platatso õyen lew'etesa cien ch'utey, elh 
weihalhapej tiyäjo treinta y tres kilos plata. 

28Wet häp lhip tä imälhehi, Besalel yen ganchosa tä ihiche ch'utey, lhäy'e tä 
hip'oyejche'pe lepesey tä tumchephä, wet äp yenlhi argollas. 

29Wet häp bronce tä wichi yen t'awayhata, iche dos mil trescientos treinta y seis 
(2.336) kilos wet cuatrocientos gramos. 

30Wet broncetso häp tä õyen lew'etesa Dios lew'et lepe ch'utey. Häte altar bronce 
t'at, lhäy'e chinhas tä õ'lafwejlhi tä tumchä bronce t'at, lhäy'e nilhokej m'ayhay tä 
iyej altar. 

31Wet ch'utey tä ilunejlhi Dios lew'et ka'alho, häte õyen lew'etesa bronce, lhäy'e 
n'olafwek lepe ch'utey lew'etes, bronce t'at, lhäy'e Dios lew'et t'akay lew'etes, 
lhäy'e n'olafwek t'akay lew'etes. Nilhokej bronce t'at. 

Éx 40 

Dios ne'tek Moisés itshänchä carpa tä lew'et wet õyen t'amajcheta 

1Lhawuk tahuyej Moisés wet yok: 

2–Häp iwel'a tä ichun, häp ifwala tä ichun, tshänahchä carpa tä ow'et yämthilek 
ohoyepej oka wichi. 

3Wet tihila lech'o häp Arca tä Ot'amajchet tä olhämtes ihi, wet p'oyejahlä wesaj tä 
lep'ot. 

4Tila lech'oye häp mesa wet tila'pe m'ayhay. Tilawhäye häp n'ochäkwhis wet 
tihichela n'ochäkwis. 

5Häte tila lech'oye häp altar tä oro tä m'ak tä akäjche lew'et. Tihila tä Arca tä 
Ot'amajchet tatache, wet p'oyejila wesaj häp carpa lepe. 

6“Wet häp altar tä itshätäy tä õ'länhen lew'et, iwthaynhila lepe. 

7Wet inät lehi tumtejahlä häp lepe tä altar yiwithi wet tsäyhola inät. 

8Wet enlhila lep'ot tä häte iwoye n'olafwek yämthilek lelafwejlhi, wet p'oyejila 
wesaj häp lepe. 

9“Wet chumela aceite tä õ'tsäype m'ak chik õyen t'amajcheta. Wet tsäyla'pe ow'et 
lhäy'e m'ayhay tä ihi häpkhilek lhen ot'amajchetesa, wet häpkhila ow'et tä 
ot'amajchet t'at. 

10Häte tsäyla'pe aceite häp altar tä itshätäy tä õ'länhen lew'et, lhäy'e nilhokej 
m'ayhay tä iyej, häpkhilek lhen ot'amajcheta, wet häpkhila altar tä ot'amajchet tä 
lhamya. 

11Häte aceitetso äp tsäyla'pe inät lehi lhäy'e lew'et, wet ena ot'amajcheta. 

12“Wet hänela Aarón lhäy'e leles häp carpa lepe, wet is chik lhamel inay. 

13Wet is chik Aarón taw'uyhi lew'uyis tä n'ot'amajchetes. Wet tsäyla'pe aceite 
häp lham wet ena ot'amajcheta tä häpe oka sacerdote. 

14Häte leles häna alhoho wet w'uyyenhichela lakay'uchelis. 

15Wet tsächela'pe aceite, mälhyej tä lewoyeje Aarón, yämthilek häpehen oka 
sacerdotes. Wet häp n'otetnektso tä õ'tsäche'pe aceite lhamel, tek tatäyhiyeja tä 
häpehen t'at oka sacerdotes tä nittäya pajla'tha nichäte lepes lheley.” 

Moisés iwoye m'ayhay mälhyej tä Lhawuk ifwenho 

16Moisés iwoye nilhokej m'ayhay mälhyej tä Lhawuk ne'tek iwoye. 

17Wet häp nekchäm dos tälhe ifwala p'ante Israel lhayis yikch'oye Egipto, wet 
iwel'a tä ichun, ifwala tä ichun, õ'tshänchä carpa tä Dios lew'et. 

18Moisés ineyhatphä, wet itiche'pe lew'etes häp ch'utey. Wet äp ikasthaynhen 
häp tablas, wet hip'ajtej lemäynhay, wet itshänchehchä lech'utey. 

19Wet hich'enpe carpa häp Dios lew'et, wet hip'o'pe lhip tä tumphä, mälhyej tä 
Lhawuk ne'tek iwoye. 

20Wet nech'e Moisés tachuma häp tunte lhipey tä Diez Mandamientos i'pe, wet 
ithatho Arca tä N'ot'amajchet tä pajche õyenlhi. Wet y'uyitchehen hal'äy häp 
argollas tä ihi Arca, wet äp iti'pe lep'ot tä häpe Dios Lep'altsenyajw'et. 

21Wet nech'e ihän lech'oye Dios lew'et lhip tä T'amajchet, wet hip'oyejlä sak'al tä 
lep'ot, wet nemhit n'äle häp Arca, mälhyej tä Lhawuk ne'tek Moisés iwoye. 

22Wet Moisés iti lech'oye mesa häp Dios lew'et. Itihi lech'o elh, itumtej lhip tä 
tafwojhiye, iw'echehi häp sak'al tä õhp'oyejlä Arca tä N'ot'amajchet. 

23Wet itiche letape häp pan tä i'pe mesa tä ihi tä Lhawuk tatache, mälhyej tä lham 
ne'tek Moisés iwoye. 

24Häte Moisés itihi n'ochäkwhis häp lech'o tä mesa ihi. Wet itayhatlä häp mesa, 
itumtej lech'o lhip tä tapinhiye. 

25Wet iwunhen n'ochäkwis tä ihi tä Lhawuk tatache, mälhyej tä lham ne'tek 
Moisés iwoye. 

26Häte altar tä oro Moisés iti lech'oye häp lech'o tä mesa lhäy'e n'ochäkwhis ihi. 
Itayhatlä sak'al tä õhp'oyejlä häp Arca tä N'ot'amajchet, 

27wet iwunho incienso tä lenij akäjche, mälhyej tä Lhawuk ne'tek iwoye. 

28Wet hip'oyeji wesaj tä lep'ot häp lepe, 

29wet itihi tä lepe tatache häp altar tä õ'ti'pe itshätäy tä õ'länhen. Wet iwunho 
itshätäy lhäy'e yachuyaj lhay tä õyen Lhawuk t'awayhtesa, mälhyej tä Lhawuk 
ne'tek iwoye. 

30Wet inät lehi Moisés itumtejlä häp lepe tä altar yiwithi, wet itsäyho inät. 

31Wet häp tä Moisés lhäy'e Aarón, lhäy'e leles, lhamel tachumapej inät tä ihi wet 
ilejejchehenpej takweyey wet ilejenpej lepach'ol. 

32Tä lhamel ihochufwi Dios lew'et, wok ihowhäye altar, ichun tä lhailejenpej, 
mälhyej tä Lhawuk ne'tek Moisés iwoye. 

33Wet tä lepes, Moisés ineyhatphä lelafwek tä ilunejlhi Dios lew'et lhäy'e altar. 
Wet hip'oyeji wesaj tä lep'ot häp lepe n'olafwektso. 

Pule nichätpe Dios lew'et 
(Núm 9.15) 

Tä wak'alh Moisés lechumet tä ineyhatphä Dios lew'et, 

34wet pule hip'o'pe häp carpa wet Lhawuk lewujyaj tä isi tapoyejej. 

35Wet Moisés ihanhiyejt'a iwoyneje chik ihochufwi häp carpa, häp tä pule 
hip'o'pe wet Lhawuk lewujyaj tä isi tapoyejej. 

Pule häpe Israel lhayis n'äyijwo p'ante 
(Núm 9.15-23) 

36Tä puletso lhaitonitphäpej tä i'pe Dios lew'et, wet Israel lhayis yikpejch'oye 
lakasthawet wet tujlhache len'äyij. 

37Mat chik pule lhaknitonitaphä tä i'pe Dios lew'et, wet lhamel yikhihent'a, pajtha 
näm ifwala tä pule lhaitonitphä. 

38Nilhokej ifwalas tä lhamel iwo lew'ekyaja, hiw'en t'at häp puletso tä i'pe Dios 
lew'et, wet tä honatsi itäj t'at tä ihi pule. 

Lev 

Lev 1 

Häp itshäwet wok afwenche tä õ'wunhomche tä õyen Lhawuk t'awayhata 

1Lhawuk ichufwi carpa tä lewukwe, wet t'äne häp Moisés wet yok: 

2–Häp tähesna olhämtes tä is chik lefwenho häp Israel lhayis. Chik iche elh tä 
ihän n'oye otw'ayhat tä itshäwet, is chik ichäj alhoho itshäwet tä wuj wok tä 
niwuja. 

3“Chik häpe itshäwet tä wuj tä ichäj n'oye tä häpkhilek õ'wunho, is chik häpe tolo 
tä hin'o tä isilataj tä newache m'ak chik iyej. Wet is chik ihäne carpa tä owukwe 
lepe, häpkhilek otchumlä. 

4Is chik iti'pe takwey häp itshäwet lhetek, wet otchumlahlä häpkhilek otäyhtej 
letes tä ihihlä lech'isukyaj. 

5Wet ilänla tolo tä ihi tä ottache. Wet sacerdotes tä Aarón leles ihänhiyela 
lew'oyis häp altar tä ihi carpa tä owukwe lepe, wet itsäyhichehena altar lhipey. 

6Wet elh tä ichäj alhoho itshäwet ilanhihila t'äj wet iwohla lhipeya. 

7Wet sacerdotes ilhänhihila itäj tä i'pe altar, iskonla'pe lelhetes, 

8wet lhamel iskonla'pe itshäwet lhipey tä pajche õyisthen, lhäy'e lhetek, lhäy'e 
lakäsley t'alhä. 

9Wet is chik õ'lejej inät häp itshäwet lheley lhäy'e lhechey. Wet nilhokej itshäwet 
lhipey tä sacerdote iwunhihola pajla'tha nofw. Wet nech'e häpe otw'ayhat tä 
õ'wunej tä lenij akäjche tä ikänitlhin'o. 

10“Chik itshäwet tä hin'o ichäj n'oye häpe elh tä niwuja, chik tson'ataj wok kayla, 
is chik häpe itshäwet tä hin'o tä isilataj tä newache m'ak chik iyej. 

11Wet chik ilän itshäwet, is chik itihi tä altar tä ihi tä ottache lhip tä tumej 
tafwojyhiye. Wet sacerdotes tä Aarón leles itsäyhichehena lew'oyis häp altar 
lhipey. 

12Wet elh tä ichäj alhoho itshäwet iwohla lhipeya, wet sacerdote iskonla'pe 
lhipey tä pajche õyisthen häp itäj tä y'oho tä i'pe altar. Wet y'isiyeja lhetek lhäy'e 
lakäsley t'alhä. 

13Wet is chik õ'lejej inät häp itshäwet lheley lhäy'e lhechey. Wet nilhokej 
itshäwet lhipey tä sacerdote iwunhihola pajla'tha nofw. Wet nech'e häpe 
otw'ayhat tä õ'wunej tä lenij akäjche tä ikänitlhin'o. 

14“M'ak tä hin'o ichäj n'oye tä yen otw'ayhata, chik häpe afwenche is chik häpe 
pop wok hokwinaj lhäs. 

15Wet sacerdote ihänhiyela altar häp afwenche, wet itonhihila lew'o tä ilanhi 
lhetek, wet nech'e iwunhihola lhetek. Wet hits'ifwnhilahchä lew'oyis wet 
itsäyhichela altar lhip. 

16Wet ilanhihila lakätsi, imälhthihila häp lhäk tä ihi, wet ithathihola mok'otaj tä 
iwhäye altar lhip tä tumej tä ifwala tälhche. 

17Wet nech'e hich'esajichela lechowej afwenche, wet itsokhihena lhafwis wet 
isohit'alawek lhipey, hip'ajthilawek. Chik tajyäme täja, wet nilhokej itshäwet 
lhipey tä sacerdote iwunhihola pajla'tha nofw. Wet nech'e häpe otw'ayhat tä 
õ'wunej tä lenij akäjche tä ikänitlhin'o. 

Lev 2 

Häp n'olhäk tä tälhe yachuyaj lhay tä õyen Lhawuk t'awayhata 

1“Elh at chik häpe tä ichäj n'oye otw'ayhat tä häpe n'olhäk tä tälhe yachuyaj lhay, 
is chik häpe harina tä matche tä is wet is chik itsäype aceite lhäy'e m'ak tä lenij 
akäjche tä häpe incienso. 

2Chik tajyäme täja, ihänhiyela sacerdotes tä Aarón leles. Wet lhamel elh 
tach'awhihola harina tä aceite iyej, lhäy'e nilhok incienso tä i'pe harina, wet 
iwunhihola tä i'pe altar. Wet nech'e häpehila n'otw'ayhat tä letetnek tä is chik 
ontichunche, wet lenij tä akäjche häp tä ikänitlhin'o. 

3Wet lhip tä imälhehi häp tä Aarón lhäy'e leles lhamel lhäk. Häpe lhip tä 
n'ot'amajchet t'at, tsi tälhe m'ak tä õyen otw'ayhata. 

4“Chik häpe pan tä õhp'o tä õ'thatche n'onhonthi chik õyen otw'ayhata, is chik 
häpe pan tä levadura newayej tä õyenejlhi harina tä matche tä is, wet is chik 
õ'tsäye aceite. Wok is chik häpe tortillafwas tä levadura newayej, mat is chik 
õ'tsäype aceite. 

5“Chik lhen otw'ayhata pan tä letulelh, is chik lhenejlhi harina tä matche tä is. 
Wet tsäye aceite mat yej thate levadura. 

6Wet is chik lech'esajen, wo lhipeya wet tsäype aceite. Wet nech'e häpehila 
otw'ayhat tä n'olhäk tä tälhe yachuyaj lhay. 

7“Chik lhen otw'ayhata pan tä lep'o tä letihi akähi, is chik lhenejlhi harina tä 
matche tä is, wet tsäye aceite. 

8“Chik wak'alh tä lhenlhi m'ak tä lhen otw'ayhata, is chik letihi tä ottache. Wet 
lhachajiyela sacerdote, wet lham nech'e ihänhiyela häp altar. 

9Wet häp tä tachumhiyela lhiphaj otw'ayhatna wet iwunhihola tä i'pe altar. Wet 
nech'e häpehila otw'ayhat tä letetnekej tä is chik ontichunche, wet lenij tä 
akäjche häp tä ikänitlhin'o. 

10Wet lhip tä imälhehi häp tä Aarón lhäy'e leles lhamel lhäk. Häpe lhip tä 
n'ot'amajchet t'at, tsi tälhe m'ak tä õyen otw'ayhata. 

11“Isit'a chik lethate levadura otw'ayhat tä n'olhäk tä tälhe yachuyaj lhay chik 
lew'en n'oho. Isit'a chik levadura chik häpe wok akäyek chik õ'wunho häpkhilek 
õyen otw'ayhata. 

12Levadura lhäy'e akäyek is t'at chik lhen otw'ayhata, mat is chik häpe yachuyaj 
lhay tä lechunkatshay. Mat isit'ak õ'wunho chik õ'ti'pe altar, tsi tek okäjejlhi lenij. 

13“Nilhokej n'olhäk tä tälhe yachuyaj lhay tä lhen otw'ayhtesa, is chik nisoy iyej 
t'at. Isit'a chik nisoy newayej yachuyaj lhay tä lhen otw'ayhata. Tsi nisoy häpe t'at 
n'otetnek tä alhachaj n'oye wet Awukn'o. Nilhokej otw'ayhtes tä lewoyej n'oye, is 
chik lep'ajtej nisoy. 

14“Chik lhachaj n'oye n'olhäk tä tälhe aka yachuyaj lhay tä lechunkatshay, is chik 
häpe lhay tä y'o wet lep'ohen. Wet chofwaji häp lhoy tä nech'e t'at tä lelanhi tä 
tälho lhile. 

15Is chik letsäype aceite häp otw'ayhtes, lhäy'e incienso. Wet nech'e häpehila 
otw'ayhtes tä yachuyaj lhay. 

16Wet sacerdote iwunhihola lhip yachuyaj lhoy tä õ'chofwaji, lhäy'e aceite, lhäy'e 
nilhok incienso. Wet nech'e häpe otw'ayhat tä õyen tichunhayaja n'oyej. 

Lev 3 

Häp itshätäy tä wichi ilänhen tä yen Lhawuk t'awayhata häp tä lha'isyene 

1“Chik iche elh tä tachuma itshäwet tä wuj, tolo tä hin'o wok tä atsinha, tä yachaj 
n'oye häp tä lha'isyen n'oye, is chik häpe itshäwet tä isilataj wet newache m'ak 
chik iyej. 

2Wet elh tä iwo t'awayhata n'oyej, is chik ihäne itshäwet häp carpa tä owukwe 
lepe, wet iti'pe takwey häp itshäwet lhetek wet ilän. Wet sacerdotes tä Aarón 
leles nech'e itsäyhichehena lew'oyis altar lhipey. 

3“Elh chik yen otw'ayhata tolo, is chik ihän n'oye lakäsley t'alhä häpkhilek õ'wun, 

4lhäy'e lechäntowayis, lhäy'e t'alhä tä iyej, lhäy'e lewho t'alhä, wet t'alhä tä iyej 
letänek, häp tä is chik õ'lanhi, õhp'ajtej lechäntowayis t'alhä. 

5Wet sacerdotes iwunhihola nilhokej tähestso tä iti'pe altar, hip'ajthiyeja 
itshäwet tä iwunejo lelhetes tä y'oho. Wet nech'e häpehila otw'ayhat tä lenij 
akäjche tä ikänitlhin'o. 

6“Chik iche elh tä yen otw'ayhata häp itshäwet tä niwuja häpkhilek lha'isyen 
n'oye, is chik häpe itshäwet tä hin'o wok tä atsinha tä isilataj wet newache m'ak 
chik iyej. 

7Chik häpe tson'ataj lhäs tä hiw'en n'oho, is chik itihi tä ottache. 

8Is chik ihänho tä carpa tä owukwe tatache, wet iti'pe takwey itshäwet lhetek wet 
ilän. Wet sacerdotes itsäyhichehena lew'oyis altar lhipey. 

9“Elh chik yen otw'ayhata tson'ataj lhäs häp tä lha'isyen n'oye, is chik ihän n'oye 
itshäwet t'alhä, lhäy'e imälhewek lechäs tä õyiset t'at tä tälho lechäylhile, wet 
lhäy'e t'alhä tä iyej lheley, 

10lhäy'e lechäntowayis, lhäy'e t'alhä tä iyej, lhäy'e lewho t'alhä, wet t'alhä tä iyej 
letänek, häp tä is chik õ'lanhi, õhp'ajtej lechäntowayis t'alhä. 

11Wet sacerdote itihla'pe altar chik iwunhihola nilhokej tähestso, wet häpe 
n'olhäk tä õ'wunho tä õ'wujyen n'oyej. 

12“Chik häpe kayla tä hin'o hiw'en n'oho, is chik itihi tä ottache. 

13Is chik ihänho tä carpa tä owukwe tatache, wet iti'pe takwey itshäwet lhetek 
wet ilän. Wet sacerdotes itsäyhichehena lew'oyis altar lhipey. 

14“Elh chik yen otw'ayhata kayla, is chik ihän n'oye nilhokej t'alhä tä iyej lheley, 

15lhäy'e lechäntowayis, lhäy'e t'alhä tä iyej, lhäy'e lewho t'alhä, wet t'alhä tä iyej 
letänek, häp tä is chik õ'lanhi, õhp'ajtej lechäntowayis t'alhä. 

16Wet sacerdotes itihla'pe altar chik iwunhihomchela nilhokej tähestso, wet häpe 
otw'ayhat tä n'olhäk tä lenij akäjche. “Iwohiyet'ak õkniw'ena n'oho nilhok 
itshäwet t'alhä. 

17Yej letufwayhla, lhäy'e häp lew'oyis. En akeya täja, honhatpej chik lhewhihila, 
pajla'tha nichäte ales tä lepes lheley.” 

Lev 4 

M'ak tä Lhawuk ne'tek Sacerdote tä Lhamya iwoye tä tiskanpe lech'isukyaj 

1Lhawuk äp tahuyej Moisés wet yok: 

2–Häp tähesna olhämtes tä is chik lefwenho häp Israel lhayis. Chik chejphä elh 
iwo lech'isukyaja tä nhanahläk iwoye, wet inäk'äs elh olhämtes wet iwoye t'at 
m'ak tä on'äyejo chik iwoye, wet häp täja m'ak tä is chik iwoye: 

3“Chik elh tä iwo lech'isukyaja häpe Sacerdote tä Lhamya, wet lech'isukyaj tä 
iwoye tamenej wichi tä letes ihi. Wet häp tä iwohiyet'ak niläna tolo tä isilataj tä 
newache m'ak chik iyej. Is chik yen otw'ayhata tä häp tä tiskanejpe lech'isukyaj tä 
iwoye. 

4Wet is chik ihäne carpa tä owukwe lepe, wet iti'pe takwey wet ilän tä ihi tä 
ottache. 

5Wet tachumhiyela lhip lew'oyis wet ihänlachufwi häp carpa tä owukwe. 

6Wet y'uythihola lefwuj häp w'oyis, wet siete veces tä isichäthila'pe lefwuj häp 
honhat lhip tä ihi tä ottache tä tumejlä häp sak'al tä hip'o'pe lech'o tä Lhamya tä 
N'ot'amajchet. 

7Wet ilänhiyeja lhip w'oyis häp altar tä incienso tä lenij akäjche lew'et lech'ul tä 
ihi t'at tä ottache tä ichufwi owukwe. Wet lhip tä imälhehi häp w'oyis 
itsäyhlachufwi tä honhate altar tä õ'ti'pe itshätäy tä õ'wunhomche tä ihi owukwe 
lepe. 

8Wet tolo tä sacerdote ilänpe lech'isukyajay, lham ilanhihila t'alhä tä iyej lheley, 

9lhäy'e lechäntowayis, lhäy'e t'alhä tä iyej, lhäy'e lewho t'alhä, wet t'alhä tä iyej 
letänek, häp tä is chik ilanhi, hip'ajtej lechäntowayis t'alhä, 

10mälhyej tä õ'lanhi t'alhä tolo tä õ'län tä wichi lha'isyen n'oye. Wet nech'e 
sacerdote iwunhihola nilhokej tähestso, itihla'pe altar. 

11Mat häp tolo t'äj, lhäy'e nilhokej t'isan, lhäy'e lhetek, lhäy'e lepach'ol, lhäy'e 
lheley, wet lakäs, 

12wok oyok, nilhokej tolo lhipey tä imälhehi, is chik õ'tonhiphäla, õ'häne lhip tä 
ot'amajchet tä i'alhoye tä õ'tsäyhopej mok'otaj. Wet õ'iskonla'pe n'olhetes häp 
mok'otaj wet õ'wunhiyeja tolo lhipeytso. 

M'ak tä Lhawuk ne'tek wichi iwoye tä tiskanpe lech'isukyajay 

13“Chik nilhokej Israel lhayis iwo lech'isukyaja tä nhanahläk iwoye, kamaj letes 
ihi t'at, tej tä nhana lhamejen tä m'ak tä iwoye inäk'äs elh olhämtes. 

14Wet häpet chik ihanla lhamejen tä iwo lech'isukyaja, is chik nilhokej lhamel 
lhaip'ajtitejwek tä yen otw'ayhata tolo tä ilänpe lech'isukyajay. Wet is chik 
lhamel ihänhiyela tä carpa tä owukwe tatache. 

15Wet hin'ol tä thänhäy lhamel itihla'pe takweyey häp tolo lhetek, wet ilänla tä ihi 
tä ottache. 

16Wet Sacerdote tä Lhamya tachumhiyela lhip w'oyis wet ihänlachufwi häp carpa 
tä owukwe. 

17Wet y'uythihola lefwuj häp w'oyis, wet siete veces tä isichäthila'pe lefwuj häp 
honhat lhip tä ihi tä ottache tä tumejlä häp sak'al tä hip'o'pe lech'o tä Lhamya tä 
N'ot'amajchet. 

18Wet ilänhiyeja lhip w'oyis häp altar lech'ul tä ihi t'at tä ottache tä ichufwi 
owukwe. Wet lhip tä imälhehi häp w'oyis itsäyhlachufwi tä honhate altar tä 
õ'ti'pe itshätäy tä õ'wunhomche tä ihi owukwe lepe. 

19Wet ilanhihila nilhokej tolo t'alhä wet itihla'pe altar tä iwunho. 

20M'ak tä iwoyeje häp tolona, is chik itech'aynej t'at m'ak tä iwoyeje tolo tä ilänpe 
lham lech'isukyaj. Is chik matche tä itech'aynej t'at täjtso. Wet nech'e 
otäyhthiyeja'pe wichi letes häp sacerdote lechumet tä iwoye. 

21Tolona is chik õ'hän alhoye tä õ'wunho, õ'tech'aynej t'at tolo elhn'aj ichun. Tsi 
häpe tolo tä õ'länpe nilhokej wichi lech'isukyajay tä iwoye. 

M'ak tä Lhawuk ne'tek niyat iwoye tä tiskanpe lech'isukyaj 

22“Chik wichi laka niyatey elh iwo lech'isukyaja tä nhanahläk iwoye, wet inäk'äs 
elh olhämtes, letes ihi t'at. 

23Häpet chik ihanla lhamej tä iwo lech'isukyaja, is chik tachuma kayla tä asnak tä 
isilataj tä newache m'ak chik iyej, wet yen otw'ayhata. 

24Takwey itihla'pe kayla lhetek wet ilänla tä ihi lhip tä õ'länhen itshätäy tä 
õ'wunhomche tä ihi tä olham ottache. Tsi häpe t'at kayla tä õ'länpe n'och'isukyaj. 

25Wet sacerdote tachumhiyejela lefwuj häp lhip kaylana lew'oyis, wet ilänhiyeja 
lech'ul altar tä õ'ti'pe itshätäy tä õ'wunhomche. Wet lhip tä imälhehi häp w'oyis 
itsäyhlachufwi tä honhate häp altarna. 

26Wet itihla'pe altar itshäwet t'alhä tä iwunho. Itech'aynhiyeja m'ak tä iwoyeje 
häp t'alhä itshäwet tä õ'län tä wichi lha'isyen n'oye. Wet nech'e otäyhthiyeja'pe 
niyattso letes häp sacerdote lechumet tä iwoye. 

M'ak tä Lhawuk ne'tek hin'o tä laj len'ohyaja iwoye tä tiskanpe lech'isukyaj 

27“Chik iche hin'o tä laj len'ohyaja tä iwo lech'isukyaja tä nhanahläk iwoye, wet 
inäk'äs elh olhämtes, letes ihi t'at. 

28Häpet chik ihanla lhamej tä iwo lech'isukyaja, is chik tachuma kayla tä atsinha 
tä isilataj tä newache m'ak chik iyej, wet yen otw'ayhata'pe lech'isukyaj tä iwoye. 

29Wet takwey itihla'pe lhetek itshäwet wet ilänla tä ihi lhip tä õ'länhen itshätäy tä 
õ'wunhomche. 

30Wet sacerdote tachumhiyejela lefwuj häp lhip kaylana lew'oyis, wet ilänhiyeja 
lech'ul altar tä õ'ti'pe itshätäy tä õ'wunhomche. Wet lhip tä imälhehi häp w'oyis 
itsäyhlachufwi tä honhate häp altarna. 

31Wet is chik õ'lanhi t'alhä häp itshäwet, õ'tech'aynej t'at tä õ'lanhi t'alhä häp 
itshäwet tä õ'län tä wichi lha'isyen n'oye. Wet sacerdote iwunhihola itshäwet 
t'alhä, itihla'pe altar, wet lenij tä akäjche häp tä ikänthilhilan'o. Wet nech'e 
otäyhthiyeja'pe hin'otso letes häp sacerdote lechumet tä iwoye. 

32“Chik hin'otso ihän alhoho tson'ataj tä yen otw'ayhata'pe lech'isukyaj tä iwoye, 
is chik häpe itshäwet tä atsinha tä isilataj tä newache m'ak chik iyej. 

33Wet takwey itihla'pe tson'ataj lhetek, wet ihänhihola lhip tä lew'et tä õ'länhen 
itshätäy tä õ'wunhomche, wet ilänla'pe lech'isukyaj tä iwoye. 

34Wet sacerdote tachumhiyejela lefwuj häp lhip itshäwetna lew'oyis, wet 
ilänhiyeja lech'ul altar tä õ'ti'pe itshätäy tä õ'wunhomche. Wet lhip tä imälhehi 
häp w'oyis itsäyhlachufwi tä honhate häp altarna. 

35Wet is chik õ'lanhi t'alhä häp itshäwet, õ'tech'aynej t'at tä õ'lanhi t'alhä häp 
tson'ataj tä õ'län tä wichi lha'isyen n'oye. Wet sacerdote iwunhihola itshäwet 
t'alhä, itihla'pe altar, hip'ajthiyeja otw'ayhtes iyhäj tä õ'wunhomche tä õ'wujyen 

n'oyej. Wet nech'e otäyhthiyeja'pe hin'otso letes häp sacerdote lechumet tä 
iwoye. 

Lev 5 

M'ak tä lakey tä hin'o tiskanpe lech'isukyajay tä w'enhache lhamej tä iwoye 

1“Chik iche hin'o tä lhaikachu tä õty'ätshaneje tä lham tä hiw'enej m'ak wit'äy tä 
iche, wok iläte tä wichi tä hiw'enej lhamel tä yäme, akalelhäj tä hin'otso iwo 
lech'isukyaja wet häpe letes täja. 

2“Elh at chik häpe tä tachuma itshäwet tä kok'aye lep'itsek, chik n'olä wok 
kan'oläya, wok itshätäy tä kok'aye tä lhaitonche honhat lep'itsek, nech'e lham 
hin'otso tä kok'ayeje wet oyenla tesayej, tej chik nhanahläk tachuma. 

3“Chik iche hin'o tä tachuma hin'o wok atsinha tä kok'ayeje m'ak tä iyej wok m'ak 
tä iwoye, nech'e lham tä kok'ayeje wet oyenla tesayej, tej chik nhanayej tä 
kok'aye. Wet chik ihanhiyeja chik paj tä tachuma n'aji m'ak tä kok'aye, ihanlat 
lhamej tä letes ihi. 

4“Chik iche hin'o tä nitetshana lhämet tä iwoye, iwelkatyenphä tä w'et iwo lheya 
n'oyej m'ak tä iwohiyela, chik is wok ni'isa, oyenla tesayej. Tej chik nhanahläk 
iwoye lhämet, chik ihanej ihi tä paj m'ak tä iwoye n'aji, ihanhiyeja tä letes ihi. 

5“Elh chik häpe tä oyen tesayej häp lakeyistso tä iwoye, iwohiyet'ak 
lhaknifwelayej n'oho lech'isukyaj. 

6Wet iwohla t'awayhata n'oyej itshäwet tä atsinha tä tiskanejpe lech'isukyaj tä 
iwoye. Is chik tson'ataj wok kayla, wet chik sacerdote yachaj n'oye otw'ayhatna, 
otäyhthiyeja häp hin'o letes. 

7“Chik niw'ena chinaj t'äj tä w'awulhej tä ichäj häp tson'ataj, is chik yen 
otw'ayhata täkwfwas pop wok täkwfwas hokwinaj lesas tä tiskanejpe 
lech'isukyaj tä iwoye. Afwenche elhaj häp tä ilänpe lech'isukyaj, wet elhaj häp tä 
õ'wunho tä yen otw'ayhata. 

8Wet ihänhiyela sacerdote, wet ichunkatla elh tä õtiskanejpe n'och'isukyaj tä 
yachajila n'oye. Wet hits'ulhkathila lew'o mat ilanhihit'ala lhetek. 

9Wet tachumhiyela lew'oyis wet itsäyhichela altar lhip. Wet lhip tä imälhehi 
lew'oyis hits'ifwnhilahchä wet itsäyhichela altar lhip tä honhate. Häpe t'at 
afwenche tä õ'länpe n'och'isukyaj. 

10Wet elh afwenche sacerdote iwunhihola, iwohiyejela m'ak tä one'tek iwoyeje. 
Wet nech'e otäyhthiyeja'pe hin'otso letes häp sacerdote lechumet tä iwoye. 

11“Chik hin'o niw'ena chinaj t'äj tä w'awulhej tä ichäj täkwfwas pop wok 
täkwfwas hokwinaj lesas, is chik yen otw'ayhata dos kilos harina tä matche tä is 
tä tiskanejpe lech'isukyaj tä iwoye. Mat isit'a chik itsäype aceite wok incienso, tsi 
häpe otw'ayhat tä õtiskanejpe n'och'isukyaj. 

12Wet hin'otso ihänhiyela sacerdote, wet sacerdote tach'awhihola. Häpehila 
n'otw'ayhat tä n'otetnek tä is chik olham ontichunche. Wet sacerdote itihla'pe 
altar tä iwunho, hip'ajthiyeja iyhäj n'otw'ayhtes tä õ'wunhomche tä õ'wujyen 
n'oyej. Wet nech'e häpe otw'ayhat tä õtiskanejpe n'och'isukyaj, 

13häpkhilek otäyhtej hin'otso letes. Wet häp harina lhip tä imälhehi nech'e häpe 
sacerdote lhäk, mälhyej lakey tä õhw'enho sacerdote häp lhip tä imälhehi tä tälhe 
yachuyaj lhay tä õyen otw'ayhata.” 

M'ak tä Lhawuk ne'tek hin'o iwoye häpkhilek tatäy letes 

14Lhawuk äp tahuyej Moisés wet yok: 

15–Chik iche hin'o tä iwo lech'isukyaja tä nhanahläk iwoye, häp tä nachaja n'oye 
otw'ayhat tä t'uhawetej chik yachaj n'oye, wet hin'otso letes ihi. Wet is chik 
tachuma itshäwet tä tson'ataj tä hin'o tä isilataj tä newache m'ak chik iyej, wet is 
chik ihän n'oye tä tiskanejpe letes. Wet is chik õ'tetshan tson'ataj laha, 
õ'chumyenlhi chinaj t'äj tä sacerdotes ichumyenlhi. 

16Hin'ona iwohiyet'ak nachaja n'oye otw'ayhat tä t'uhawetej chik yachaj n'oye, 
wet äp is chik y'isej lhip wet hiw'enho nilhokej häp sacerdote. Wet chik sacerdote 
yachaj n'oye häp tson'ataj tä hin'o ilän, wet nech'e otäyhtej hin'o letes. 

17“Chik iche hin'o tä iwo lech'isukyaja wet iwoye m'ak tä on'äyejo chik iwoye, 
letes ihi t'at. Tej chik nhanahläk iwoye m'ak tä ni'isa, kamaj oyen tesayej wet 
iwohiyet'ak nitiskana'pe lech'isukyaj. 

18Wet häp tä is chik tachuma itshäwet tä tson'ataj tä hin'o tä isilataj tä newache 
m'ak chik iyej. Wet is chik õ'tetshan laha, õ'chumyenlhi chinaj t'äj tä sacerdotes 
ichumyenlhi. Wet häp tä ilänla itshäwettso wet yachajiyela sacerdote häpkhilek 
tatäy letes. Wet chik sacerdote yachaj n'oye, nofw t'at tä oyen tesayej hin'o 
lech'isukyaj tä nhanahläk iwoye. 

19M'ak tä tamenej tä hin'o ihän n'oye itshäwet, häp tä letes ihi n'ohlä.” 

Lev 6 

1Lhawuk äp tahuyej Moisés wet yok: 

2–Chik iche hin'o tä tatayej n'ohlä lech'isukyaj tä iwoye häp tä ikanej elh, wet häp 
tä oyen tesayej. Chik nit'amajayej m'ak tä elh t'ekhayeje chik t'amajej, wok 
nachajaye lewuk m'ak tä tacheyäjäne, häp tä oyen tesayej. Chik t'etane m'ak tä 
lewuk elh, wok isoyej, häp tä oyen tesayej. 

3-4Chik lhaikachu tä hiw'en n'aji elh laka m'ak tä tatäy n'aji, wok tä iwoye lhämet 
tä lakalelhthayaj tä kamatache, häp tä oyen tesayej. Elh at chik häpe m'ayhayna tä 
hin'o iwoye häpe lech'isukyaj wet õyenla tesayej. “Iwohiyet'ak nachajaye elh laka 
m'ak tä t'etane n'aji, wok häp m'ak tä isoyej n'aji elh, wok m'ak tä elh t'ekhayeje 
chik t'amajej. Wet tä hiw'en n'aji elh laka m'ak tä tatäy n'aji, is chik yachaje häp 
elh tä lewuk. 

5Wok tä lhaikachu n'aji tä fwetaj kalhama chik hiw'en n'aji, is chik ileyej tä 
lhaikachu. Chik nichäte ifwala tä ihän n'oye itshäwet tä tiskanejpe lech'isukyaj tä 
iwoye n'aji, iwohiyet'ak nachajaye nilhokej m'ak tä lewuk elh, wet is chik y'isej 
lhip. 

6Häp itshäwet tä hiw'en n'oho häpkhila tson'ataj tä hin'o tä isilataj tä newache 
m'ak chik iyej. Wet is chik õ'tetshan laha, õ'chumyenlhi chinaj t'äj tä sacerdotes 
ichumyenlhi. Wet häp tä ilänla itshäwettso, wet yachajiyela sacerdote. 

7Wet chik sacerdote yachaj n'oye, nofw t'at tä oyen tesayej hin'otso lech'isukyaj 
tä iwoye.” 

Itshäwet tä õ'wunhomche tä õyen Lhawuk t'awayhata, lakey tä õyenlhi 

8Lhawuk äp tahuyej Moisés wet yok: 

9–Fwenho Aarón lhäy'e leles, Häp täja lakey itshäwet tä õ'wunhomche. Is chik 
imälhewek honatsi tä õ'ti'pe fwiyhol häp altar, pajla'tha itäj t'at tä ihämit 
itshäwet. 

10Wet sacerdote y'uyhichela lew'uy tä lino lhäy'e lakoset lhäs tä äpte lino. Wet 
ihutlawek itshäwet tä õ'wunho lemokw tä i'pe altar, wet itihlawhäye altar. 

11Chik tajyäme täja, wet iwohla iyhäja lew'uyis. Wet nech'e yikhilachufwi häp 
mok'otaj, ihänhiyela honhat lhip tä ot'amajchet tä i'alhoye. 

12“Is chik nilhokej ifwalas tä lak'e t'at itäj tä i'pe altar. Wet chik nech'e ifwalapej 
sacerdote y'isej iyhäj lehuy wet yenlhi itshäwet tä õ'wunho, iskonpe itshäwet 
lhipey häp itäj. Wet is chik äpte iwunho t'alhä itshäwet tä õyen otw'ayhata tä 
wichi lha'isyen n'oye. 

13Itäj tä i'pe altar is chik y'oho nilhokej ifwalas, isit'ak y'om. 

N'olhäk tä tälhe yachuyaj lhay tä õyen Lhawuk t'awayhata, lakey tä õyenlhi 

14“Häp n'olhäk tä tälhe yachuyaj lhay tä õyen otw'ayhata, häp täja lakey tä 
õyenlhi: Sacerdotes ihohiyela altar tä hiw'en n'oho otw'ayhatna. 

15Elh lhamel tach'awhihola harina tä õyen otw'ayhata, lhäy'e aceite, lhäy'e nilhok 
incienso tä hap'akej otw'ayhtesna. Wet iwunhiyeja tä i'pe altar häpkhilek 
ontichunche, wet lenij tä akäjche ikäjyenlhin'o. 

16Wet lhip tä imälhehi Aarón lhäy'e leles lhamel tufwila, mat isit'a chik levadura 
iyej. Wet is chik tufw tä ihi honhat lhip tä ot'amajchet tä häpe carpa tä owukwe 
laka alho. 

17Wet isit'a chik õ'thate levadura, tsi olham tä ow'enho sacerdotes häpkhilek 
lhamel w'enhayej otw'ayhtes tä õ'wunhomche lhipna. Häpe t'at otw'ayhtes tä 
ot'amajchetes, tet iwoye otw'ayhtes tä hin'o tiskanejpe lech'isukyaj, wet äp tet 
iwoye otw'ayhtes tä hin'o hiw'en n'oho häpkhilek otäyhat letes. 

18“Ifwalas tä tatay alhoho lajit lepesa, nilhokej hin'ol tä Aarón leles pajla'tha 
nichäte leles iyhäj tä lepes lheley, lhamel tufwila t'at otw'ayhtes tä õ'wunhomche 
lhip tä is chik lhamel w'enhayej. Elh chik häpe chik tachuma otw'ayhtesna 
lhaiwit'äynej, tsi häpe m'ak tä matche tä n'ot'amajchetes.” 

Lhawuk t'awayhat tä sacerdotes iwoye 

19Lhawuk äp tahuyej Moisés wet yok: 

20–Häp täja m'ak tä Aarón lhäy'e leles iwohiyela tä iwo otw'ayhata chik nichäte 
ifwala tä oyen t'amajchetayej lhamel tä oyen sacerdotesa. Is chik ichäj n'oye dos 
kilos harina tä matche tä is tä tälhe wichi laka yachuyaj. Ihänla n'oye lechowej tä 
nech'e ifwalapej, wet tä honajpej ihänla n'oye lechowej elh tä imälhehi. 

21Is chik õyenlhi otw'ayhtes tä õ'thatho n'otulhlhanthi wet õ'tsäye aceite. Chik 
wak'alh, õhch'esajihena wet õ'hänla n'oye, wet nech'e häpe otw'ayhat tä lenij 
akäjche tä ikäjyenlhin'o. 

22Elh tä yenhilhipeja otw'ayhat häpe Aarón leles elh tä icheyäjihopeja elh lew'et 
häp tä yenhilhipeja sacerdote lechumet. Häp tä one'thiyepejak tetso, pajla'tha 
nichäte lepes lheley. Wet n'otw'ayhatna olham t'at tä Olewuk, wet iwohiyet'ak 
itäj nhämita. 

23Nilhokej otw'ayhtes tä sacerdotes hiw'en n'oho, is chik itäj t'at tä ihämit 
häpkhilek newache elh chik tufw lhip. 

Itshäwet tä õ'länhen tä õtiskanejpe n'och'isukyaj, lakey tä õyenlhi 

24Lhawuk äp tahuyej Moisés wet yok: 

25–Fwenho häp Aarón lhäy'e leles, Häp itshäwet tä õ'länhen tä õtiskanejpe 
n'och'isukyaj, häp täja lakey tä õyenlhi: Tä häpe otw'ayhat tä ot'amajchet, 
iwohiyet'ak õkniläna tä ihi tä olham ottache wet õ'tihi lhip tä õ'länhen itshätäy tä 
õ'wunhomche tä õyachaj n'oye. 

26Häp sacerdote tä ihän n'oye itshäwetna, is t'at chik tufw. Mat is chik tufw tä ihi 
honhat lhip tä ot'amajchet tä häpe carpa tä owukwe laka alho. 

27Elh chik häpe chik tachuma itshäwet t'isan lhaiwit'äynej, tsi häpe m'ak tä 
matche tä n'ot'amajchet. Wet chik itshäwet lew'oyis tajlhi häp lew'uyis, is chik 
ihäne honhat tä ot'amajchet chik ilejen lew'uyis. 

28Chik towej iyhät tä õ'penhi itshäwet t'isan, is chik õy'ajo chik nofw n'olhataj. 
Wet chik õ'penhi n'okähi tä chinaj, is chik õyämla matche tä nofwo tä õ'lejo. 

29“Häp otw'ayhatna häpe m'ak tä matche tä ot'amajchet, wet ts'ilak häp 
sacerdotes tä is chik tufw. 

30Mat isit'ak õtufw itshätäy tä õtiskanejpe n'och'isukyaj tä pajche õ'hänchufwi 
lew'oyis häp carpa tä owukwe lhip tä Ot'amajchet. Is chik õ'wunhomche pajla'tha 
itäj ihämit. 

Lev 7 

Itshäwet tä õ'länhen häpkhilek tatäy wichi letes, lakey tä õyenlhi 

1“Häp itshäwet tä õ'länhen häpkhilek tatäy wichi letes, häp täja lakey tä õyenlhi. 
Häpe t'at otw'ayhat tä matche tä ot'amajchet. 

2Itshäwetna is chik õ'häne honhat lhip tä õ'länhenpej itshätäy tä õ'wunhomche tä 
õyachaj n'oye. Wet häp tä nech'e is chik õ'län häp itshäwet, wet lew'oyis häp tä 
õ'tsäyhichehena altar lhipey. 

3Is chik nilhokej itshäwet t'alhä tä õyachaj n'oye: Häp lechäs t'alhä, wet t'alhä tä 
iyej lheley, 

4lhäy'e lechäntowayis, lhäy'e t'alhä tä iyej, lhäy'e lewho t'alhä, wet t'alhä tä iyej 
letänek, häp tä is chik õ'lanhi, õhp'ajtej lechäntowayis t'alhä. 

5Wet sacerdote nech'e iwunhihola tä i'pe altar tä häpe otw'ayhat tä õ'wujyen 
n'oyej. Häpe t'at otw'ayhat tä õtiskanejpe hin'o letes. 

6Nilhokej sacerdotes tufwila, mat is chik tufw tä ihi honhat tä ot'amajchet, tsi 
häpe m'ak tä matche tä ot'amajchet. 

7“Itshäwet tä õ'län häpkhilek tatäy hin'o letes, lakey tä õyenlhi tet iwoye itshäwet 
tä õtiskanejpe n'och'isukyaj lakey tä õyenlhi. Sacerdote tä yenlhi m'ak tä elh yen 
otw'ayhata, lham t'at tä tufwila t'isan. 

8Wet chik sacerdote yachaj n'oye häp itshäwet tä iwunho tä elh yen otw'ayhata, 
lham t'at tä õyen lewuka itshäwet t'äj. 

9Wet chik sacerdote yachaj n'oye otw'ayhtes tä pan tä õ'thatche n'onhonthi, wok 
õ'tulelh, wok õhp'o tä õ'tihi n'okähi, õhw'enhihola häp lham häpkhilek lhäk. 

10Wet nilhokej otw'ayhtes tä n'olhäk tä tälhe yachuyaj lhay tä õ'thate aceite wok 
tä aceite newayej, is chik w'awulhchä tä õhch'esajen, wet häp tä 
õhw'enhihomchela nilhokej sacerdotes tä Aarón leles. 

M'ak tä wichi yen Lhawuk t'awayhata tä lha'isyene, lakey tä õyenlhi 

11“Häp m'ak tä wichi yen otw'ayhata tä lha'isyen n'oye, häp täja lakey tä õyenlhi. 

12Chik m'ak tä tamenej tä hin'o hiw'en n'oho otw'ayhatna häp tä akäjejlhi m'ak tä 
owoyeje, is chik äpte hiw'en n'oho pan tä levadura newayej tä õ'lheteji aceite, 
lhäy'e tortillafwas tä õ'tsäche'pe aceite, lhäy'e pan tä õyenejlhi harina tä matche 
tä is tä õ'lheteji aceite. 

13Wet is chik hip'ajtej pan tä levadura iyej. 

14Tä nilhokej otw'ayhtesna, wet õtchumhiyela tefwajpejni lhip wet õyachajila 
n'oye. Wet sacerdote tä tachuma itshäwet w'oyis wet itsäype altar, häp tä 
lhamlak tufw pan lhipeytso. 



196 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

15Wet t'isan itshäwet tä hin'o ilän tä akäjejlhi m'ak tä owoyeje lhäy'e tä lha'isyen 
n'oye, is chik häpe t'at ifwala tä lham yachaj n'oye tä ihämit tä tufw. Isit'a chik 
imälhthi lhip chik t'amajej yämlek nichäte ifwala elh. 

16“Mat chik hin'o ihän n'oye itshäwet tä ilän häp tä nitichunhichela lhämet tä 
iwoyej n'oye tä yäm matche, wok häp tä hin'o letichunhayaj t'at tä iwo 
otw'ayhata, is chik häpe t'at ifwala tä yachaj n'oye itshäwet tä tufw. Wet lhip tä 
imälhehi kamaj isila t'at chik tufw tä ifwala elh. 

17Chik kamaj imälhehi lhip, wet chik tumej kanhi nemhit is chik õt'amajej. Is chik 
õ'wunho häpkhilek itäj ihämit. 

18Wet chik tumej kanhi, chik iche elh tä tufw, nemhit laha ihi otw'ayhatna. Tek 
otchumlahlä tsi nech'e oy'ulhan. Wet elh chik tufw wet letes ihi. 

19“Itshäwet t'isan tä õyen otw'ayhata, chik iche m'ak tä kok'aye chik tachuma, 
nemhit is chik õtufw. Mat is chik õ'wunho t'at yämlek nofw. “Häp hin'o chik 
nikok'ayayeje m'ak chik häpe, häp tä is chik tufw itshäwet tä otw'ayhat. 

20“Mat hin'o chik kok'ayeje m'ak chik häpe, chik tufw t'isan itshäwet tä otw'ayhat 
tä õ'län häpkhilek wichi lha'isyen n'oye, is chik õ'soyej tä iyej Israel lhayis. 

21Elh chik häpe chik kok'ayeje m'ak chik tälhe elh wok itshäwet, wet chik äp tufw 
t'isan itshäwet tä õyen otw'ayhata, is chik õ'soyej tä iyej Israel lhayis.” 

Itshäwet tä Lhawuk t'awayhat t'alhä lhäy'e lew'oyis, lakey tä õyenlhi 

22Lhawuk tahuyej Moisés wet yok: 

23–Häp tähesna olhämtes tä is chik lefwenho häp Israel lhayis. Isit'a chik tufw 
tolo t'alhä lhäy'e tson'ataj t'alhä wok kayla t'alhä. 

24Itshäwet p'itsek t'alhä, wok itshäwet tä elh ilän wet iwo lhipeya, is t'at chik 
yene m'ak chik häpe, mat isit'ak tufw. 

25“Elh chik häpe hin'o chik tufw häp t'alhä itshäwet tä õhw'en n'oho tä õ'wunho, 
is chik õ'soyej tä iyej Israel lhayis. 

26“Lhip chik häpe tä amel lhehi, isit'a chik letufw afwenche lew'oyis wok itshäwet 
lew'oyis. 

27Elh chik häpe chik tufw m'ak chik häpe lew'oyis, õ'sohiyeja tä iyej Israel lhayis.” 

Itshäwet lhipey tä õhw'enhatej sacerdote 

28Lhawuk äp tahuyej Moisés wet yok: 

29–Fwenho häp Israel lhayis, Chik iche elh tä ihän n'oye itshäwet tä ilän tä 
lha'isyen n'oye, is chik itihi t'at tä ottache. 

30Is chik lham t'at tä ichäj n'oye häp otw'ayhat tä õ'wunho. Is chik ichäj n'oye 
t'alhä lhäy'e t'okwe, wet iti n'oye tä yen otw'ayhata. 

31Wet sacerdote iwunhihola itshäwet t'alhä, itihla'pe altar. Mat häp let'okwe wet 
häp tä sacerdote lhayis tufwila. 

32-33Wet itshäwet lheche t'isan tä lefwomkat, äp is chik õhw'enhatej sacerdote tä 
yachaj n'oye itshäwet w'oyis lhäy'e t'alhä. 

34Chik Israel lhayis ihän n'oye itshäwet tä ilän tä lha'isyen n'oye, wet is chik 
hiw'enhatej sacerdotes tä häpe Aarón lhäy'e leles häp itshäwet let'okwe lhäy'e 
lheche t'isan tä lefwomkat. Häp täjtso m'ak tä Israel lhayis iwohiyet'ak niwoyaye 
yämlek tiyäj'attsiy. 

35“Häp itshätäypej tä õ'wunhomche tä õyen otw'ayhtesa, is chik õhw'enhatejpej 
Aarón lhäy'e leles häp t'isan lhipeytso, tälhe t'at ifwala tä ow'enho len'ohyaj tä 
oyen oka sacerdotesa. 

36Ot'uhläk Israel lhayis hiw'enhatej lhipeytso häp sacerdotes, tälhe ifwalatso, wet 
one'tek lhamel yen lakeya pajla'tha nichäte leles tä lepes lheley.” 

37Häp tähestso lakeyis tä õyenlhi häp m'ak tä õyen Lhawuk t'awayhata. Wok 
oyok, itshätäy tä õ'wunhomche, lhäy'e n'olhäk tä tälhe yachuyaj lhay, lhäy'e 
t'awayhtes tä õtiskanejpe n'och'isukyaj, lhäy'e t'awayhtes tä wichi hiw'enho 
häpkhilek Lhawuk itäyhtej letes, lhäy'e t'awayhtes tä hiw'enho chik Lhawuk 
hiw'enho len'ohyaj häp Aarón lhäy'e leles tä yen laka sacerdotesa, lhäy'e 
t'awayhtes tä wichi hiw'enho tä lha'isyene. 

38Tä Moisés i'pe chenaj Sinaí tä ihi honhat tä ts'anis, Lhawuk ne'tek mälhyejtso 
t'awayhtes tä Israel lhayis iwoyeje. 

Lev 8 

Õyen t'amajchetesa Aarón lhäy'e leles 
(Éx 29.1-9) 

1Lhawuk tahuyej Moisés wet yok: 

2–Chuma Aarón lhäy'e leles, wet äp chuma sacerdote lew'uyis lhäy'e aceite tä 
õ'tsäype m'ak chik õyen t'amajcheta. Wet äp chäj alhoho tolo lhäs tä õ'län tä 
õtiskanejpe n'och'isukyaj, lhäy'e häp täkwfwas tson'atas tä hin'ol, lhäy'e lehi 
tuskal tä õyenlhi tä pan tä levadura newayej ihi. 

3Wet hutwek nilhokej Israel lhayis, wet is chik amel lhehi carpa tä owukwe lepe. 

4Wet Moisés iwoye Lhawuk lhämet, t'änehen wichi wet lhamel lhaihuthiwek 
carpa tä Lhawuk lewukwe lepe. 

5Wet Moisés tahuyej lhamel wet yok: –Iche m'ak tä Lhawuk ne'tek õyenlhi. 

6Wet Moisés t'äne häp Aarón lhäy'e leles. Wet lhamel ihoye wet lhailejwethä, 
mälhyej tä Moisés ne'tek iwoye. 

7Wet nech'e äp Moisés tachuma sacerdote lakay'uche wet y'uyitche Aarón, wet 
yenlhi lakawak tä lakay'uche t'ak, hit'unthi. Wet äp ithatpe lew'uy elh, lhäy'e 
m'ak tä lhey efod, wet äp hit'unthi kawak tä efod t'ak. 

8Wet ithatpe let'okwep'ot wet itihi lechal tä lhey Urim lhäy'e Tumim tä häpkhilek 
ihanej Dios lenech'ethayaj. 

9Tä tajyäme täja, wet iti'pe lhetekp'ot. Wet äp tachuma oro lhip tä isilataj, wet 
iti'pe lhetekp'ot lhip tä i'pe letacho tä yen tetnekayej tä Aarón nech'e häpe 
Lhawuk t'amajchet. Moisés iwoynejatso, yenlhi t'at m'ak tä Lhawuk ne'tek yenlhi. 

10Wet nech'e tachuma aceite tä õ'tsäype m'ak chik õyen t'amajcheta. Wet itsäype 
carpa tä Lhawuk lewukwe lhäy'e nilhokej m'ak tä ilech'oye, wet nech'e häpe m'ak 
tä n'ot'amajchet. 

11Wet aceitetso kamaj häpe t'at tä itsäype siete veces häp altar, lhäy'e häp 
n'ochumetchal tä n'ot'amajchetes tä iyej, lhäy'e inät lehi wet lew'et tä õ'ti'pe tä 
õ'chumyenlhi. Wet häp tä yen t'amajchetesa nilhokej tähestso. 

12Wet Moisés nech'e itsäype Aarón lhetek aceitetso tä hiw'enho len'ohyaj tä 
nech'e häpe sacerdote. 

13Wet Moisés äp t'uhläk Aarón leles ihoye. Wet y'uyyenchehen lakay'uchelis, wet 
yenlhi häp lakawakay, wet itiche'pe lhetekp'otes, mälhyej Lhawuk lhämet tä 
ne'tek iwoye. 

Õ'län itshätäy tä õyen Lhawuk t'amajchetesa häp Aarón lhäy'e leles tä nech'e 
häpe sacerdotes 

(Éx 29.10-30) 

14Wet Moisés nech'e t'alhe chik õ'tone tolo tä õtiskanejpe Aarón lech'isukyaj 
lhäy'e leles lech'isukyajay. Wet lhamel iti'pe takweyey tolo lhetek. 

15Wet Moisés ilän tolo wet tachuma lew'oyis, y'uytho lefwuj, ilänej altar lech'ul tä 
iyejen letselhäs, häpkhilek nofw lech'ohle tä iyej häp altar. Wet w'oyis lhip tä 
imälhehi itsäche altar lhip tä honhate. Wet altar nech'e häpe Lhawuk t'amajchet 
wet t'uhawetej chik õ'ti'pe n'otw'ayhtes tä õ'wompe n'och'isukyajay. 

16Tä tajyäme täja, wet Moisés tachuma itshäwet t'alhä tä iyej lheley, lhäy'e t'alhä 
tä iyej letänek, wet lhäy'e lechäntowayis lhäy'e t'alhä tä iyejwethä, wet iti'pe 
altar, ilhokonej tä iwunhomche. 

17Wet lhipey tä imälhehi tolo, häp t'äj, t'isan, wet lakäs, ihän alhoye tä 
iwunhomche. Tsi häp tä Lhawuk t'uhläk õ'woynejatso tä õ'wunhomche häp 
itshäwet lhipeyna. 

18Wet Moisés nech'e äp t'alhe chik õ'häne tson'ataj tä hin'o tä häpkhilek õ'wunho. 
Wet Aarón lhäy'e leles lhamel iti'pe takweyey tson'ataj lhetek. 

19Wet Moisés nech'e ilän wet itsächehen lew'oyis altar lhipey. 

20Wet iwo lhipeya tson'ataj wet iwunho lhetek, lhäy'e lhipey tä pajche yisthen, 
wet lhäy'e häp t'alhä. 

21Wet ilej lheley lhäy'e lhechey, wet imälhewek t'isan tä iwunho tä iti'pe altar, tsi 
häpe t'at n'otw'ayhat tä lenij akäjche tä ikäjyenlhi häp Lhawuk. Tsi häp tä 
Lhawuk t'uhläk õ'woynejatso tä õyenhoplhi häp lham. 

22Wet Moisés t'uhläk õ'häne häp tson'ataj elh tä hin'o tä häpkhilek õ'län tä 
Lhawuk yen t'amajchetesa häp Aarón lhäy'e leles. Wet lhamel iti'pe takweyey 
häp tson'ataj lhetek. 

23Wet nech'e Moisés ilän, wet tachuma lhip lew'oyis wet ilänej Aarón lech'ote tä 
lefwomkat lets'e. Wet äp ilänej lefwuj lhokwe tä ihi takwey tä lefwomkat, lhäy'e 
häp lefwuj lhokwe tä ihi lepach'o tä lefwomkat. 

24Tä tajyäme täja, wet Moisés t'äne häp Aarón leles. Wet äpte ilänej lhiphaj w'oyis 
lech'ote tä lefwomkat lets'el, lhäy'e lefwuj lhokwe tä ihi takwey tä lefwomkat. 
Wet lefwuj lhokwe tä ihi lepach'o tä lefwomkat äpte ilänej lhiphaj häp w'oyis. 
Wet w'oyis lhip tä imälhehi itsächehen häp altar lhipey. 

25Wet Moisés tachuma itshäwet t'alhä, lhäy'e lechäs t'alhä, lhäy'e nilhokej t'alhä 
tä iyej lheley, wet t'alhä tä iyej letänek, lhäy'e lechäntowayis lhäy'e t'alhä tä 
iyejwethä, lhäy'e lheche tä lefwomkat. 

26Wet Moisés tachuma tefwaji pan tä levadura newayej tä itälhtho lehi tuskal tä 
õyenlhi, lhäy'e tefwaji pan tä aceite iyej, lhäy'e häp tortillafwaj, wet ithate 
itshäwet t'alhä lhäy'e itshäwet lheche tä lefwomkat. 

27Wet Moisés yachaje nilhokej tähesna häp Aarón lhäy'e leles, wet häp tä nech'e 
lhamel itiye Lhawuk tä yen t'awayhata. 

28Tä tajyäme täja, wet Moisés tachuma nilhokej m'ak tä ihi lhamel takweyey wet 
iwunhomche, iti'pe altar, wet ithate itshäwet tä iwunho. Wet tähestso nech'e 
häpe t'at n'otw'ayhat tä õ'wujyenej Lhawuk, tä hiw'enho len'ohyaj Aarón lhäy'e 
leles häpkhilek lhamel yenlhi sacerdote lechumet. Wet lenij tä akäjche tä tälhe 
m'ak tä õ'wunho, häp tä ikäjyenlhi häp Lhawuk. 

29Wet Moisés nech'e tachuma häp itshäwet let'okwe wet itiye Lhawuk. Wet 
Lhawuk hiw'enho Moisés häp tson'ataj lhipna häpkhilek tufw. 

30Wet Moisés tachuma lhip aceite tä õ'tsäype m'ak chik õyen t'amajcheta, lhäy'e 
lhip häp w'oyis tä i'pe altar. Wet itsäype Aarón lhäy'e leles, lhäy'e nilhokej häp 
lhamel lew'uyis tä sacerdote lakhäy. Wet häp tä yen t'amajchetesa lhamel lhäy'e 
lew'uyistso, wet nech'e häpe Lhawuk laka sacerdotes. 

N'okäjyaj tä n'ot'amajchet 
(Éx 29.31-37) 

31Tä tajyäme täja, wet Moisés yäme häp Aarón lhäy'e leles wet yok: –Is chik amel 
lepen itshäwet tä ihi häp carpa tä Lhawuk lewukwe lepe. Wet is chik amel lhehi 

tä letufw itshawet t'isan lhäy'e häp pan tä n'ot'amajchet tä ihi lehi tuskal tä 
õyenlhi. Tsi häp tä Lhawuk pajche ifwel n'oho tä yok, “Aarón lhäy'e leles is chik 
lhamel tufw itshäwet t'isanna.” 

32“Is chik amel lewunhomche itshäwet tä imälhehi lhäy'e häp pan tä imälhehi. 

33Yej lhekaych'oye siete ifwalas häp carpa tä Lhawuk lewukwe lepe, pajla'tha 
awak'alhen tä letachuma sacerdote lechumet. 

34Lhawuk t'uhläk imälhewek lewhäytso tä õyenlhi m'ak tä tet iwoye tä õyenlhi 
ifwalana, häpkhilek tatäy hach'isukyajay. 

35Nilhokej siete ifwalas tä amel lhehihila häp carpa tä Lhawuk lewukwe lepe. 
Ifwalaspej lhäy'e tä honatsispej is chik amel lewoye Lhawuk lhämet, häpkhilek 
kat'ilahen. Tsi häpe Lhawuk lhämet täja tä ifwel n'oho.” 

36Wet Aarón lhäy'e leles lhamel iwoye nilhokej Lhawuk lhämet tä ifwenho 
Moisés tä ne'tek iwo siläta lhamel. 

Lev 9 

Aarón lhäy'e leles tachuma lechumet 

1Tä nichäte ocho ifwalas, Moisés t'äne Aarón lhäy'e häp leles, wet lhäy'e Israel 
lhayis laka hin'ol tä thänhäy. 

2Wet yäme häp Aarón wet yok: –Chuma tolo tä pumfwetaj häpkhilek lelän tä 
letiskanejpe amel hach'isukyajay. Wet äp chuma tson'ataj tä asnak häpkhilek 
lewunho tä lhen Lhawuk t'awayhata. Is chik häpehen itshätäy tä isis tä newache 
m'ak chik iyej, häpkhilek lehäne Lhawuk. 

3Wet fwenho häp Israel lhayis tä is chik tachuma kayla tä asnak häpkhilek õ'län 
tä õtiskanejpe lech'isukyajay. Wet äp is chik tachuma tolo tä pumfwetaj wet 
tson'ataj lhäs häpkhilek lewunhomche tä õyen Lhawuk t'awayhtesa. Is chik tolo 
lhäy'e tson'ataj lhäs hiw'en tefwaji nekchäm wet äp isis wet newache m'ak chik 
iyej. 

4Äpte is chik ichäj alhoho tolo wet äp tson'ataj tä asnak häpkhilek õ'länhen tä 
wichi lha'isyene Lhawuk. Wet äpte is chik ichäje Lhawuk t'awayhat tä n'olhäk tä 
tälhe yachuyaj lhay tä õ'thate aceite. Tsi häp tä Lhawuk lhain'älthila amejen 
ifwalana. 

5Wet Aarón ifwenho Israel lhayis häp Moisés lhämtesna. Wet lhamel ichäje carpa 
tä Lhawuk lewukwe nilhokej häp m'ayhaytso tä Moisés ne'tek ihäne, wet lhamel 
itihi lhip tä tatache. Wet nilhokej lhamel lhayämet alhoho wet takasthen tä ihi tä 
Lhawuk tatache. 

6Wet Moisés tahuyej lhamel wet yok: –Häp täja Lhawuk lhämet tä ne'tek amel 
lewoye. Is chik amel lewoyaye, wet Lhawuk lhain'älthila amejen wet lew'enayhla 
lewujyaj tä matche tä isi. 

7Wet Moisés tahuyej häp Aarón wet yok: –Is chik lehoye altar wet lehäne 
itshäwet tä lelän tä lewomejpe hach'isukyaj, lhäy'e itshäwet elh tä lewunho. En 
Lhawuk t'awayhtesa itshätäyna, häpkhilek itäyhat amej ates lhäy'e wichi 
letes. Wet äpte is chik lehäne t'awayhtes tä Israel lhayis hiw'enho tä tiskanejpe 
lhamel lech'isukyajay tä iwoye. Tsi häp täja tä lham ne'tek Israel lhayis iwoye. 

8Tä mälhyejtso, Aarón ihoye altar wet ilän tolo tä pumfwetaj tä tiskanejpe lham 
lech'isukyajay. 

9Wet leles yike lew'oyis wet ichäj, wet Aarón y'uytho lefwuj wet ilänej altar 
lech'ul. Wet lhip tä imälhehi itsäche altar lhip tä honhate. 

10Tä tajyäme täja, wet iti'pe altar tä iwunhomche itshäwet t'alhä, lhäy'e 
lechäntowayis, wet t'alhä tä iyej letänek, mälhyet iwoye m'ak tä Lhawuk ifwenho 
Moisés. 

11Wet häp t'isan lhäy'e t'äj õ'hän alhoye tä õ'wunhomche. 

12Wet Aarón ilän häp itshäwet elh tä häpkhilek õ'wunho. Wet leles yike lew'oyis 
wet ichäj, wet häp tä Aarón itsächehen häp altar lhipey. 

13Wet lhamel ichäje itshäwet lhetek lhäy'e lhipey tä pajche õyisthen, wet häp tä 
Aarón iwunhomche tä iti'pe altar. 

14Wet ilejen lheley lhäy'e häp lhechey, wet iti'pe altar tä iwunhomche, tet iwoye 
tä imälhewek häp itshäwet. 

15Tä tajyäme täja, wet Aarón äp ihäne Lhawuk häp t'awayhtes tä wichi hiw'enho. 
Wet tachuma kayla tä tiskanejpe wichi lech'isukyajay wet ilän, itech'aynej t'at 
itshäwet tä ichun tä ilän tä tiskanejpe lham lech'isukyaj. 

16Wet nech'e äp elh itshäwet tä ihäne Lhawuk wet iwunho, itenche t'at m'ak tä 
pajche Lhawuk ichufwenej. 

17Tä tajyäme täja, ihäne Lhawuk t'awayhtes tä n'olhäk tä tälhe yachuyaj lhay. Wet 
tach'awho, iti'pe altar tä iwunho, hip'ajtej m'ak tä õ'wunho tä nech'e fwalapej tä 
õyen n'okhayajayej Lhawuk. 

18Wet Aarón äp ilänhen häp tolo lhäy'e tson'ataj tä asnak tä wichi ihäne tä 
lha'isyene Lhawuk. Wet Aarón leles yachaje lajcha häp itshätäyna lew'oyis, wet 
lham itsächehen altar lhipey. 

19Äpte lhamel yachaje itshätäyna t'alhä, wet lechäs t'alhä, lhäy'e t'alhä tä iyej 
lheley, wet lechäntowayis, lhäy'e t'alhä tä iyej letänek, 

20wet lhäy'e let'okwelis tä hip'ajtej, wet Aarón iwunhomche t'alhä, iti'pe altar. 

21Wet tachuma let'okwelis lhäy'e lhechey tä lefwomkat wet itiye Lhawuk, 
mälhyej m'ak tä Lhawuk ichufwenej Moisés. 

22Tä Aarón ileyej lechumtesna, itichephä takweyey tä iwo lakäpfwayajayej 
wichi. Tä tajyäme täja, wet inuhchä tä yikch'oye altar. 

23Wet Moisés lhäy'e Aarón lhamel weschufwi häp carpa tä Lhawuk lewukwe. Wet 
tä inukwephä, lhamel itiyej lakäpfwayaj wichi. Wet nech'e Lhawuk hin'ältej 
lewujyaj tä matche tä isi nilhokej häp laka wichi. 

24Wet Lhawuk ichen itäj wet yokwet ihämit itshäwet tä onte õ'wunho, lhäy'e häp 
itshäwet t'alhä tä i'pe altar. Tä wichi hiw'en tä tetso, wet lhamel t'änhen. Wet 
lhamel t'upechehchä pajtha letachol tijiche honhat, wet n'okwiyej Lhawuk. 

Lev 10 

Nadab lhäy'e Abihú lhamel lech'isukyaj 

1Nadab lhäy'e häp Abihú, Aarón leles, lhamel iwoye m'ak tä Lhawuk nhuminache 
chik iwoye. Elh tefwaji tachuma laka fwiyhol lehi, wet itihi fwiyhol wet ithatho 
incienso, wet hiw'enho Lhawuk häp itäj tä nena t'amajchetayej. 

2Wet nech'e Lhawuk ichen itäj, wet hip'ohen häp lhamel wet y'inhen, ihi t'at tä 
Lhawuk tatache. 

3Wet nech'e Moisés tahuyej häp Aarón wet yok: –Häp täja Lhawuk lhämet tä 
yäme naji tä yok, “Olhain'älthiyeja häp sacerdotes tä tach'ote ochumet tä ohäpe 
Elh tä N'ot'amajchet. Wet on'älthiyeja nilhokej häp Israel lhayis owujyaj tä 
in'oyej.” Wet Aarón nichulhihot'a häp Moisés, yok tam. 

4Wet Moisés nech'e t'äne häp Aarón lewithok Uziel leles, Misael lhäy'e häp 
Elsafán. Wet yok: –Lhuyay, tonayphä aiyhäj lep'itseyhay tä ihi Lhawuk lew'et. 
Hänay lhip elhe honhat tä wichi ihina. 

5Wet lhamel ihoye, wet kamaj lew'uyis ichetpe, itonchephä, ihän lhip elhe honhat 
tä wichi ihi, mälhyej m'ak tä Moisés t'uhläk iwoyneja. 

Sacerdotes lechumtes lhäy'e lakeyis tä iwohiyet'ak niwoyaye 

6Moisés tahuyej Aarón lhäy'e häp leles Eleazar lhäy'e Itamar, wet yok: –Yej 
wahnej chik haw'oley nitsäyhchä, wet isit'a chik lech'esajchehen haw'uyis chik 
lhen atetnekayej tä aiyhäj y'inhen. Yej woyaye tähesna, häpkhilek kat'ilahen wet 
Lhawuk nitiyayej lewäkw imälhewek häp wichi. Mat aiyhäj tä Israel lhayis is t'at 
chik lhamel yen lelhakliya apuhfwas mathi tä Lhawuk ilänej itäj. 

7Wet äpte yej lhekaych'oye häp carpa tä Lhawuk lewukwe lepe, häpkhilek 
kat'ilahen. Tsi amel pajche õyen t'amajchetesa amejen tä otsäy atapehen häp 
aceite tä Lhawuk t'amajchet. Wet Aarón, Eleazar lhäy'e Itamar, lhamel iwoye t'at 
m'ak tä Moisés ne'tek iwoye. 

8Lhawuk y'isej elh lhämet tä ifwenho häp Aarón wet yok: 

9–Chik am lhäy'e ales letiyäjilachufwi häp carpa tä olham owukwe, isit'a chik 
amel leyäyej hat'es at chik häpe, häpkhilek kat'ilahen. En akeya täja pajla'tha 
nichäte ales tä lepes lheley, 

10häpkhilek lehanej tä lew'enhat m'ak tä t'amajchet lhäy'e m'ak tä 
kan'ot'amajcheta, wet m'ak tä kok'aye lhäy'e m'ak tä laj lech'ohleya. 

11Wet is chik amel lechufwenej Israel lhayis nilhokej häp m'ak tä Lhawuk 
ifwenho Moisés tä t'uhläk lhamel yen lakeya. 

12Moisés tahuyej häp Aarón, wet lhäy'e Eleazar wet Itamar, häp Aarón leles tä 
imälhehi, wet yok: –Häp Lhawuk t'awayhtes tä õ'wunhomche, chuma lhip tä 
õ'mälhthi tä õknip'oya tä tälhe yachuyaj lhay, wet en pana mat yej thate levadura. 
Chik wak'alh, is chik amel letufw t'at tä lhewhäye altar, tsi häpe m'ak tä matche tä 
n'ot'amajchet. 

13Tufwayla tä lhehi honhat tä n'ot'amajchet. Tsi häpe Lhawuk t'awayhtes tä 
õ'wunhomche lhip tä õ'mälhthi, häp tä Lhawuk ifwel n'oho tä hiw'enhat amej 
lhäy'e häp ales. 

14Wet am lhäy'e ales, lhäy'e häp ales tsinhay, is chik letufw häp itshäwet let'okwe 
tä õ'tiye Lhawuk, lhäy'e häp lheche t'isan tä õt'amajej tä õhw'enho Lhawuk. Is 
chik lheyayhi honhat tä laj lech'ohleya chik letufw. Tsi häpe itshäwet lhipey tä 
Lhawuk hiw'enhat amejen tä tälhe t'awayhtes tä wichi hiw'enho tä lhamel 
lha'isyene häp lham. 

15Häp itshäwet lhechetso lhäy'e let'okwe, õ'hänhiyela Lhawuk wet õ'tihiyela, 
õhp'ajthiyeja t'alhä tä õ'wunhomche. Häp lhipeyna lajit whäya tä am lhäy'e ales 
lew'enhahiyejpeja, tsi Lhawuk t'at tä lhämet täjna. 

16Moisés tay'ätshanej häp kayla tä õ'län tä õtiskanejpe n'och'isukyajay. Wet tä 
ihanej tä pajchem'at õ'wunho, nichuwete häp Eleazar lhäy'e Itamar, häp Aarón 
leles. Wet Moisés yäme tä yok: 

17–¿Chipte tä amel katufwa häp kayla tä õ'wompe n'och'isukyajay, wet 
lhewayhihin'e honhat tä n'ot'amajchet chik letufway? Häpe m'ak tä matche tä 
n'ot'amajchet. Lhawuk tä hiw'en amhohen häpkhilek ilejej wichi lech'isukyajay 
wet itäyhtejen letes. 

18N'älej tä lew'oyis wet äpte õ'hänhiyet'a m'athi häp honhat tä n'ot'amajchet. 
Isin'e t'at chik amel lhewhi honhat tä n'ot'amajchet wet letufwin'e t'at häp 
itshäwet, mälhyej tä ofwelnaj amhohen. 

19Aarón nichulho häp Moisés wet yok: –Lhek yahinya, ifwalamatna wet lhamel 
pajchemat ihäne Lhawuk häp itshätäy tä õ'wompe n'och'isukyajay, lhäy'e 
itshätäy tä õ'wunhomche tä õyen n'okhayajayej Lhawuk. Mat kamaj wuj 
owit'äyhyaj tä imat n'oyej. Chik olham otufwi m'athi häp itshäwet tä õ'womejpe 
n'och'isukyajay, ¿wet hä Lhawuk akäjiyejlhin'e? 

20Tä Moisés iläte häp Aarón lhämet tä nichulho, ileyej tä tawäkwäylhi. 

Lev 11 

Itshätäy tä i'pe honhat tä lakokhayajay ihi, lhäy'e iyhäj tä isen 
(Deut 14.3-8) 

1Lhawuk tahuyej häp Moisés lhäy'e Aarón wet yok: 

2–Fwenho häp Israel lhayis, is chik lhok, “Nilhokhiyejt'a itshätäy tä i'pe honhat tä 
is chik amel letufw. 

3Itshätäy tä inachaj lakäs wet äp lefwus t'ähes täkwfwas, is t'at chik letufw. 

4Wet iyhäj tä ni'isa chik letufw, häp tähesna häp lheyis. Tej tä inachaj lakäs wok 
tä lefwus t'ähes täkwfwas, tha isit'a chik letufw: “Camello, tej tä inachaj lakäs, tha 
häp tä lefwuj t'äj tefwaji, häp tä is chik lhene t'at itshäwet tä kok'aye. 

5“Wet inätetaj, häp tä ihanej tä inachaj lakäs, mat lefwuj t'äj tefwaji, wet häp tä is 
chik lhene t'at itshäwet tä kok'aye. 

6“Wet mäy'ä, häp tä ihanej tä inachaj lakäs, mat lefwuj t'äj tefwaji, wet häp tä is 
chik lhene itshäwet tä kok'aye. 

7“Wet kutsi, tej tä lefwus t'ähes täkwfwas, tha häp tä inachajit'a lakäs, wet häp tä 
is chik lhene t'at itshäwet tä kok'aye. 

8“Isit'a chik amel letufw itshätäyna, wet äpte isit'a chik letachuma lep'itsek, tsi 
häpe itshätäy tä kok'aye. 

M'ayhay iyhäj tä ihi inät 
(Deut 14.9-10) 

9“Nech'e häp m'ayhay iyhäj tä ihi inät, chik lewomekitaj lheley wok ihi tewok, 
mat is chik amel letufw iyhäj tä lefwinchäs ihi wet lhafwisas ihi. 

10Mat iyhäj tä lhafwisas newahi wet laj lefwinchäsa, tä wusche wok niwusache, 
chik lewomekitaj lheley wok ihi tewok, häp tä is chik amel len'äfwtseye. 

11Isit'a chik letufw t'isan tsi häpe m'ak tä ni'isa. Wet chik lep'itsek, nem koyhyaj 
tä is chik lekokyene. 

12Nilhokej m'ak tä inät lhele tä lhafwisas newahi wet laj lefwinchäsa, iwohiyet'ak 
kamatache tä len'äfwtseye. 

Afwenchey 
(Deut 14.11-18) 

13“Häp tähesna afwenchey tä ni'isa chik amel letufw. Iwohiyet'ak kamatache tä 
len'äfwtseye: Iyhäjkottaj, istiwintaj, wet tsilikliktaj, 

14lhäy'e nilhokej afwenchey tä tufw iyhäj, 

15lhäy'e tsetwo, ahutsaj, 

16wänlhäj, amyälä, lhäy'e nilhokej iyhäj afwenchey tä te iwoye, 

17wet chilichuk, askan, wet kalapp'i, 

18lhokotaj, chontsolit, wet hat'ätaj, 

19kalak, pälaj wet asus. 

M'ayhay tä wey'ähen lhäy'e tä t'äschehchä tä yikhen 
(Deut 14.19-20) 

20“Nilhokej m'ayhay tä lelemsas tä wey'ähen lhäy'e tä t'äschehchä tä yikhen, häpe 
m'ak tä ni'isa. 

21Ts'ilak iyhäj lhamel tä ihanej tä tiyäjlhatshi tä yikhen, häp tä is t'at chik amel 
letufw. 

22Häp tähesna iyhäj tä is chik letufw: Nilhokej chol tä wus lhäy'e tä niwusa, titsil 
wet chumche. 

23Mat nilhokej m'ayhay iyhäj tä wey'ähen lhäy'e tä t'äschehen honhat tä yikhen, 
häpe m'ak tä ni'isa. 

Itshätäy tä ni'isak õtchuma 

24“Häp tähesna m'ayhay tä tamenla amejen, õ'kokyenla amehen. Elh at chik häpe 
chik tachuma häp m'ayhayna lep'itsek, ihanlat lhamej tä nech'e õ'kokyeneje 
pajla'tha ifwala y'uy. 

25“Elh at chik häpe tä ineyhatphä elh häp m'ayhayna lep'itsek, iwohiyet'ak 
nilejahen lew'uyis. Tsi nech'e lham tä kok'ayeje pajla'tha ifwala y'uy. 

26“Nilhokej häp itshätäy tä lefwuj t'äj tefwaji, wok tä kalakeya chik inachaj lakäs, 
hape itshätäy tä kok'aye. Elh at chik häpe chik tachuma elh itshätäyna, nech'e 
kok'ayeje. 

27“Elh at chik häpe itshäwet tä takäläy ihi cuatro, wet chik yik lhay'itpe lepach'ol, 
õyen häpeya itshäwet tä kok'aye. Wet elh at chik häpe chik tachuma elh 
itshätäyna lep'itsek, nech'e kok'ayeje pajla'tha ifwala y'uy. 

28Häp tä tetso, elh chik ineyhatphä elh lep'itsek häp tähesna, iwohiyet'ak 
nilejahen lew'uyis. Tsi nech'e lham tä kok'ayeje pajla'tha ifwala y'uy. Is chik lhen 
häpeya itshätäy tä len'äfwtseye. 

Itshätäy tä lhaitonchehen honhat 

29-30“Häp itshätäy tä lhaitonchehen honhat tä yikhen, is chik amel letetshan tä 
iche iyhäj tä kok'aye. Häp tähesna lheyis: Lep'i, ama, woyelaj, alhutaj, chal'a, 
lhäy'e älhchenha, lhäy'e nilhokej m'ak tä tet iwoye alhu. 

31Häp itshätäyna is chik lhen häpeya m'ak tä kok'aye. Elh at chik häpe chik 
tachuma lep'itsek, nech'e kok'ayeje pajla'tha ifwala y'uy. 

32“Wet m'ak at chik häpe chik itshätäyna elh lep'itsek nichätpe, nech'e kok'aye, 
chik hal'ä, wok n'ow'uy, wok tsänt'äj, wok n'okhäyhi, wok n'ochumetcha elh chik 
häpe. Is chik õ'thatho inät, tsi nech'e häpe m'ak tä kok'aye pajla'tha ifwala y'uy. 
Wet nech'e häpkhilek nofw tä õ'kokyene. 

33“Elh at chik häpe häp itshätäyna lep'itsek chik nichätche n'okähi tä iyhät, 
nilhokej lheley tä ihi nemhit is, nech'e kok'aye. Wet häp tä is chik õy'ajo häp 
n'okähi tä iyhät. 

34Wet nilhokej n'olhäk tä inät tä ihi n'okähina nitsäype, nech'e kok'aye. Wet 
nilhokej n'olhät chik häpe chik ihi n'okähina, äp kok'aye. 

35M'ak chik häpe chik elh itshätäytso lep'itsek nichätpe, nech'e kok'aye. Chik 
n'onhonthi wok n'olhetw'et, iwohiyet'ak kawastahi, tsi nech'e häpe m'ak tä 
kok'aye wet häp tä is chik amel len'äfwtseye. 

36“Mat häp inätw'et tä hits'ifwik wok n'opek, häp tä ihichet'ala ifwala chik häpe 
chik kok'aye. Mat elh chik tachuma häp elh itshätäytso lep'itsek tä ihi inät, häp tä 
lham tä kok'ayeje. 

37“Chik yachuyaj lhoy tä letihlahchä, wet elh itshätäytso lep'itsek nichätpe, kamaj 
is t'at, kok'ahiyet'a. 

38Wet mat chik takhalhihen häp yachuyaj lhoy, wet itshätäytso elh lep'itsek 
nichätpe, häp tä nemhit is, nech'e kok'aye. 

39“Chik chejphä y'il elh häp itshätäy tä amel äk, elh at chik häpe chik tachuma 
lep'itsek õ'kokyenhiyejela pajla'tha ifwala y'uy. 

40Elh chik häpe chik tufw itshäwet p'itsektso, iwohiyet'ak nilejahen lew'uyis. Tsi 
häp tä nech'e lham tä kok'ayeje pajla'tha ifwala y'uy. Wet elh chik häpe chik 
tachuma itshäwet p'itsek wet yikchufwi, iwom, iwohiyet'ak nilejahen lew'uyis, 
wet pajla'tha ifwala y'uy tä kok'ayeje. 

41“Isit'a chik amel letufw elh chik häpe itshätäy tä lhaitonchehen honhat tä 
yikhen. Tsi häpe itshätäy tä matche tä ni'isa. 

42Nilhokej itshätäy tä lhaitonchehen honhat tä yikhen, chik i'pe häp lets'e tä yik, 
wok yikej takäläy tä cuatro, wok inu'pe cuatro häp takäläy, isit'a chik amel letufw 
elh chik häpe. Tsi häpe itshätäy tä matche tä ni'isa. 

43U'ameyejlä, isit'a chik amel t'at chik letamen amejen chik õ'näfwtse amehenpe 
wet õ'kokyen amehenpe elh chik häpe itshätäyna tä lhaitonchehen honhat tä 
yikhen. 

44Tsi olham ohäpe amel Awuk Dios, wet häp tä iwohiyet'ak ka'äma matche tä 
let'u amehen häpkhilek lajit hach'ohleya. A'enay ot'amajchetesa, tsi ohäpe Elh tä 
N'ot'amajchet. Häp tä tamenej tä isit'a chik amel lekokyenej amehen elh chik 
häpe häp itshätäyna tä lhaitonchehen honhat tä yikhen. 

45Ohäpe t'at amel Awuk, otonphähte amel tä lhehi häp Egipto häpkhilek ohäpe 
amel aka Dios. Wet häp tä oyok, A'enay ot'amajchetesa, tsi olham ohäpe 
N'ot'amajchet. 

46“Häp täjtso ochufwenyaj tä yäme häp itshätäy wet afwenchey, lhäy'e nilhokej 
häp m'ak tä iläy tä ihi inät, lhäy'e nilhokej itshätäy tä lhaitonchehen honhat tä 
yikhen. 

47Wet nech'e amel letäfwelej häp itshätäy tä kok'aye lhäy'e häp iyhäj tä laj 
lakokhayaja. Wok oyok, itshätäy tä n'olhäk lhäy'e häp iyhäj tä kan'olhäka.” 

Lev 12 

M'ayhay tä is chik atsinha iwoye tä iwo lhäsa 

1Lhawuk tahuyej häp Moisés wet yok: 

2–Fwenho häp Israel lhayis, Chik iche atsinha tä iwo lhäsa, wet chik lhäs tä nech'e 
iche häpe hin'o, wet kok'ahiyejela siete ifwalas, tet iwoye ifwalas tä kok'ayeje tä 
nowaylhi. 

3Wet han'äfwaj chik nichäte ocho ifwalas, häp tä õ'tihiyeja t'isan häp n'otetnek tä 
n'olhijtsek. 

4Wet äp treinta y tres ifwalas iyhäj tä atsinha iwohiyet'ak ninaya wet ilej t'at häp 
lew'oyis tä iyej. Wet isit'ak tachuma ayej häp m'ayhay tä n'ot'amajchetes. Wet 
äpte isit'ak ihoye ayej ow'et chik kamaj ninofwaphä häp ifwalas tä lewhäy tä inay 
wet lhailejlhi. 

5Wet mat chik atsinha häp han'äfwaj tä nech'e nichätchä, häp tä lako nech'e 
catorce ifwalas tä õyen lewhäya tä kok'ayeje, tet iwoye tä nowaylhi. Wet nech'e 
äp sesenta y seis ifwalas iyhäj tä iwohiyet'ak ninaya wet ilej t'at häp lew'oyis tä 
iyej. 

6“Chik nofwphä ifwalas tä lewhäy tä is chik lhailej häp atsinha, wet lhäs tä nech'e 
iche chik hin'o wok atsinhä, is chik lako ihänhiyela häp carpa tä owukwe lepe häp 
tson'ataj lhäs tä hiw'en tefwaji häp nekchäm, häpkhilek õ'wunho tä yen 
n'okhayaja n'oyej. Wet äpte is chik ihänhiyela häp hokwinaj lhäs wok pop tä õ'län 
tä tiskanejpe lech'isukyajay. Wet hiw'enhihola häp sacerdote, 

7wet sacerdote yachajila n'oye. Wet y'alhyenla n'oye chik otäyhtej letes atsinha tä 
kok'ayeje lew'oyis, wet nofw lakokhayaj. Häp täjtso m'ayhay tä is chik atsinha 
iwoye tä iwo lhäsa. 

8Wet chik niw'ena häp chinaj t'äj tä w'awulhej tson'ataj lhäs laha, is chik ichäj 
täkwfwas pop wok hokwinaj lesas, häpkhilek õ'wunho elh tä õyen n'okhayaja 
n'oyej, wet elh häp tä õ'län tä õtiskanejpe lech'isukyajay. Wet häp tä sacerdote 
y'alhyenla n'oye chik otäyhtej letes atsinha tä kok'ayeje lew'oyis, wet nofw 
lakokhayaj.” 

Lev 13 

N'ochufwenyaj tä yäme häp ot'inhayaj tä i'pe ot'äj 

1Lhawuk tahuyej häp Moisés lhäy'e Aarón wet yok: 

2–Chik iche elh tä t'ukwalhi, wok iche m'ak tä i'pe t'äj tä ipäjchephä, wok iche 
m'ak tä ipelajiche tä i'pe t'äj, wok lakam'os tä tet iwoye t'inhayaj tä ni'isa, 
iwohiyet'ak õknhänaye häp sacerdote Aarón wok sacerdote elh chik häpe tä letes 
Aarón. 

3Wet is chik sacerdote itetshan lakam'os tä i'pe t'äj. Wet chik lepusey tä ihi 
lakam'os ipelajchehen, wet chik pitos lakam'os, wet häp tä häpe t'at t'inhayaj tä 
ni'isa, iwohiyet'ak ninuyaho elh tä atott'aho. Wet chik sacerdote ileyej tä itetshan, 
is chik ikalelhät t'at tä kok'aye hin'o. 

4“Wet chik ipelajiche m'ak tä i'pe t'äj mat pitosit'a, wet äpte lepusey 
ipelajichehent'a, wet häp tä is chik sacerdote itsoklhi ayej t'inhayaj länekna, 
hiw'enhatlä iyhäj siete ifwalas. 

5Wet chik nichäte siete ifwalas, wet is chik sacerdote yachajo tä äp itetshan. Chik 
nit'ayatshi wet nilhoka'pe t'äj, is chik sacerdote yachajo tä itsoklhi siete ifwalas. 

6Wet chik nichäte siete ifwalas, is chik äp yachajo tä itetshan. Chik ilehen 
lakam'os wet tek t'aytshi tä i'pe t'äj, is chik sacerdote ikalelhät tä häpkhit'a hin'o 
tä kok'aye. Tsi khit'a t'inhayaj tä ni'isa, ts'ilak t'at m'ak tä ipäjchephä tä i'pe t'äj. 
Wet is chik hin'o ilejen lew'uyis, wet häpkhila elh tä nofw lakokhayaj. 

7“Wet chik tajyäme tä sacerdote itetshan, wet pajche ikalelhät tä häpkhit'a hin'o 
tä kok'aye, wet chik m'ak tä i'pe t'äjna yik t'at tä ipäjchephä, is chik yachajo tä 
ihoye sacerdote. 

8Wet chik sacerdote itetshan wet hiw'en häp m'ak tä i'pe t'äj tä yik t'at tä 
ipäjchephä, is chik sacerdote ikalelhät t'at tä kok'aye hin'o. Tsi häpe t'at t'inhayaj 
tä ni'isa, iwohiyet'ak ninuyaho elh tä atott'aho. 

9“Chik iche elh tä akalelhäj tä t'inhayaj tä tamenej tä lakam'os ihi, iwohiyet'ak 
õknhänaye häp sacerdote. 

10Wet sacerdote itetshanhila, wet chik hiw'en lhipey tä taw'ulhchephä wet 
ipelajiche tä i'pe t'äj, wet äp lepusey tä tälhpe nech'e äp ipelajchehen, wet amos 
ihichet'a häp lhipey tä t'ukwachephäna, 

11wet häp tä sacerdote ihanhiyeja tä t'inhayaj tä ninech'eya tä ilän hin'ona. Wet is 
chik sacerdote ikalelhät t'at tä kok'aye, wet isit'ak itsoklhi, tsi akalelhäj tä isit'a 
hin'ona. 

12“Chik t'inhayajna t'aytshi wet nilhokpe t'äj, tälhe lhetek pajtha nichäte 
lepach'ol, 

13wet is chik sacerdote itetshan. Wet chik hiw'en tä ipelajiche tä i'pe t'äj, wet 
ikalelhthiyeja tä häpkhit'a hin'o tä kok'aye. Tsi häp tä t'inhayaj tä ipelnhat t'äj 
häpkhit'a t'inhayaj tä ni'isa. 

14Tha häp tä ifwala chik n'äl lakam'os, nech'e häp tä kok'aye. 

15Wet chik sacerdote itetshan lakam'os, ikalelhthila tä nech'e kok'aye hin'ona. Tsi 
häp tä amos tä i'pe t'äj nech'e häpe t'inhayaj tä ni'isa, iwohiyet'ak ninuyaho elh tä 
atott'aho. 

16“Mat chik nech'e äp ipelajiche lakam'os, is chik yachajo tä ihoye häp sacerdote 

17häpkhilek itetshan. Wet chik sacerdote hiw'en tä yachajo tä ipelajiche, is chik 
ikalelhät tä häpkhit'a hin'o tä kok'aye. 

Elh chik iche m'ak chik ipäjphä tä i'pe t'äj tä t'ukwa wet iwo t'iya 

18“Elh chik häpe chik iche m'ak chik ipäjphä tä i'pe t'äj tä t'ukwa wet iwo t'iya, 
chik iches, 

19wet lakam'o ipelaji tä lhimphaj tä ichäthi, is chik ipäyne häp sacerdote 

20häpkhilek itetshan. Wet chik sacerdote hiw'en lakam'o tä pitoj wet lepusey tä 
tälhpe ipelajchehen, is chik ikalelhät t'at tä kok'aye hin'o. Häpe t'at t'inhayaj tä 
ni'isa, iwohiyet'ak ninuyaho elh tä atott'aho. 

21Mat chik sacerdote hiw'en tä lepusey tä tälhpe lakam'o nipelajachehen wet äpte 
pitosit'a, yik t'at tä is, is chik itsoklhi ayej siete ifwalas. 

22Chik nichäte siete ifwalas, wet sacerdote yachajihola tä itetshan. Wet chik 
hiw'en tä yik t'at tä i'pe t'äj, is chik ikalelhät t'at tä kok'aye hin'o. Tsi häpe t'at 
t'inhayaj tä ni'isa, iwohiyet'ak ninuyaho elh tä atott'aho. 

23Tha mat chik lakam'os ihi t'at tä ihi, tek t'aytshi, wet t'äj tä ihiche lakam'os 
tayhin'atwek, wet is chik sacerdote ikalelhät tä häpkhit'a hin'o tä kok'aye. 

Elh chik y'o wet lakam'o ihi 

24“Chik iche elh tä y'o wet lakam'o ihi, wet ipelaji tä lhimphaj tä ichäthi, wok 
ts'ilak t'at tä ipelaji, 

25is chik sacerdote itetshan. Wet chik lepusey tä tälhpe lakam'o ipelajchehen wet 
pitoj lakam'o, akalelhäj tä t'inhayaj tä matche tä ni'isa tä lhaitälhtho tä itäj hip'o. 
Wet is chik sacerdote ikalelhät tä kok'aye hin'o. 

26Mat chik sacerdote hiw'en tä lepusey tä tälhpe lakam'o nipelajachehen wet äpte 
pitosit'a, yik t'at tä is, is chik itsoklhi ayej siete ifwalas. 

27Chik nichäte siete ifwalas, wet sacerdote yachajihola tä itetshan. Wet chik 
hiw'en tä yik t'at tä i'pe t'äj häp lakam'os, is chik ikalelhät t'at tä kok'aye hin'o. Tsi 
häpe t'at t'inhayaj tä ni'isa, iwohiyet'ak ninuyaho elh tä atott'aho. 

28Tha mat chik lakam'o tä ihi neka, ihi t'at tä ihi wet nilhokhit'a'pe t'äj, häp tä 
t'inhayaj tä ni'isa inuhihot'a lakam'o. Ts'ilak t'at häp lakam'o tä itäj hip'o. Wet is 
chik sacerdote ikalelhät tä häpkhit'a hin'o tä kok'aye, wet ile t'at lakam'o, t'äj 
tayhin'atwek. 

Elh tä lakam'o ihi lhetek wok lak'use 

29“Chik iche hin'o wok atsinha chik lakam'o ihi häp lhetek wok lak'use, 

30is chik sacerdote itetshan. Chik hiw'en tä pitoj wet lepusey tä tälhpe nämche, 
nemhit nitäkw tä imälhehi, wet ika'tukwehen, is chik sacerdote ikalelhät t'at tä 
kok'aye hin'o. Tsi m'ak tä ilän häp lhetek wok lak'use häpe m'ak tä afwtsaj, wet 
lhäy'e lhip tä ni'isa. 

31Wet chik sacerdote itetshan häp elh kam'o, wet chik hiw'en tä nipitoja wet 
lepusey tä tälhpe nichalajachehen, is chik itsoklhi ayej siete ifwalas. 

32Wet chik nichäte siete ifwalas, is chik sacerdote äp itetshan elh kam'o. Chik 
neka wet nipitoja, wet lepusey tä tälhpe ika'tuhikwehent'a, 

33wet is chik elhtso yähäs lew'oley lhäy'e lepäsey. Mat is chik imälhthi lew'oley tä 
tälho lakam'o, wet is chik sacerdote yachajo tä itsoklhi siete ifwalas iyhäj. 

34Chik nichäte siete ifwalas, is chik sacerdote yachajo tä itetshan hin'o lakam'o. 
Chik neka wet nipitoja, is chik ikalelhät tä häpkhit'a hin'o tä kok'aye. Wet is chik 
ilejen lew'uyis, wet yachajo tä is hin'ona. 

35“Tha mat chik hin'ona lakam'o yik t'at, 

36is chik sacerdote yachajo tä itetshan. Wet chik matche tä t'aytshi t'at, nemhit is 
chik sacerdote iyahinch'oye lepusey chik ika'tukwehen tä tälhpe lakam'o. 
Akalelhäj tä kok'aye t'at hin'o. 

37Mat chik sacerdote hiw'en tä neka häp lakam'o, wet nech'e äp ipäjchephä 
lepusey tä ichalajchehen tsi häp tä ile lakam'o, wet hin'o nofw t'at tä kok'aye. Wet 
nech'e sacerdote ikalelhthila tä häpkhit'a hin'o tä kok'aye, tsi häp tä iches. 

N'ot'äjcha 

38“Chik iche hin'o wok atsinha tä iche m'ak tä i'pe t'äj tä ipelajiche, 

39is chik sacerdote itetshan. Chik hiw'en tä nin'älayej chik ipelajiche, häp tä khit'a 
t'inhayaj tä ni'isa. Tajlhama tä t'äjcha t'at tä ipäjchephä tä i'pe t'äj. Wet is t'at 
hin'ona, kok'ahiyet'a. 

T'inhayaj tä ilän hin'o tä lhetek isat 

40“Chik iche hin'o tä lew'oley nämche wet nech'e lhetek isat, kok'ahiyejet'a, is t'at. 

41Chik letacho w'oley tä nämche hin'ona wet nech'e letacho isat, kamaj is t'at, 
kok'ahiyejet'a. 

42Tha mat chik iche hin'o tä lakam'o ipäjiphä häp lhetek lhip tä laj lew'oleya'pe, 
chik ipelaji tä lhimphaj tä ichäthi tä ihi letacho wok lhetek kotso, häpe t'at 
t'inhayaj tä ni'isa tä ihi lhetek. 

43Wet sacerdote itetshanhila, wet chik hiw'en tä matche tä ipelaji tä lhimphaj tä 
ichäthi häp lakam'o t'ukwhayaj, wet häpe t'at t'inhayaj tä ni'isa tä ilän elhna. 

44Lakam'os ihi t'at lhetek, wet sacerdote ikalelhthila tä kok'aye hin'ona. 

Häp elh tä t'inhayaj tä ni'isa tä ilän häp t'äj, iwohiyet'ak nekach'oye wichi 

45“Häp elh chik häpe chik lakam'os tä ni'isahen ihi, hich'esajichela lew'uy tä 
taw'uyhi, wet tek isitla lhetek, lew'oley nitsäype tatey, wet hip'ohla'pe lak'aj, wet 
t'änhilhila t'at tä yik wet yohlakwe, ¡Nemhit ois! ¡Okok'aye! 

46Chik kamaj t'inhayaj ihi, akalelhäj tä äp isit'a häp hin'ona. Iwohiyet'ak 
nekach'oye häp wichi, yen lew'eta honhat tä wichi newahi. 

M'ayhay tä sä'ä iyejen 

47“Chik iche m'ak tä iyej häp wesaj tä tson'ataj w'ole, wok wile tä lino, 

48chik n'oyik tä lino, wok tä tson'ataj w'ole, wok tsänt'äj, wok m'ak elh tä 
õyenejlhi häp tsänt'äj, 

49chik iche m'ak tä iyej häp m'ayhayna, chik lech'ohle tä ichät wok lhimphaj tä 
w'atshanhi tä akalelhäj tä häpe sä'ä, wet is chik õ'päyne häp sacerdote. 

50Wet sacerdote itetshanhila m'ak tä iyej häp wesaj wok tsänt'äj, wet t'amajiyeja 
ayej siete ifwalas. 

51Wet chik nichäte siete ifwalas, wet sacerdote yachajihola tä itetshan. Wet chik 
hiw'en tä t'aylhatshi t'at häp lech'ohletso tä iyej, akalelhäj t'at tä häpe sä'ä tä 
ni'isa tä ikänchi, wet nech'e häpe m'ak tä kok'aye. 

52Wet häp tä iwohiyet'ak niwunaho, tsi matche tä ni'isa m'ak tä iyej. 

53“Tha mat chik sacerdote itetshan, tha hiw'en tä nit'aylhayatshi, 

54wet ne'tehlak õ'lej wet yachajiholak t'amajej siete ifwalas. 

55Chik tajyäme tä õ'lej, wet sacerdote äp yachajihola tä itetshan. Wet chik hiw'en 
tä kamaj nofwit'a häp m'ak tä iyej, wet akalelhäj tä häpe t'at m'ak tä kok'aye. Wet 
iwohiyet'ak õknip'oya, tej tä nit'aylhayatshi thayej häp m'ak tä iyej. Akalelhäj t'at 
tä isit'a, lech'ohle tälho t'at, chik ihi lhip tä tumphä wok ihi lhip tä tumchä. 

56“Mat chik tajyäme tä õ'lej, wet chik sacerdote itetshan wet hiw'en tä nemhit n'äl 
häp m'ak tä iyej, chik mälhyejtso, is chik yiset lhip tä ni'isa, chik wesaj wok n'oyik 
wok tsänt'äj. 

57Tha chik yachajo tä äp n'äl wet t'aylhatshi, wet iwohiyet'ak õknip'oya häp 
m'aktso. 

58Mat chik nofw häp m'ak tä õ'lej tä iyej, is chik yachajo tä õ'lej, wet häpkhilek 
nech'e matche tä is, nofw lakokhayaj. 

59“Häp täjtso lakey tä is chik õ'woyeje häp wesaj tä tson'ataj w'ole, wok wile tä 
lino, wok n'oyik, wok tsänt'äj, häpkhilek akalelhäj chik kok'aye wok nofw 
lakokhayaj.” 

Lev 14 

Häp täja lakey t'inhayaj länek tä õ'lejej lakokhayaj tä iyeji t'inhayaj tä ni'isa tä i'pe 
t'äj 

1Lhawuk tahuyej Moisés wet yok: 

2–Häp täja lakey t'inhayaj länek tä õ'lejej lakokhayaj tä iyeji t'inhayaj tä ni'isa tä 
i'pe t'äj. Õ'hänhiyela häp sacerdote 

3wet inuhiphäla tä ihi wichi lew'et, yikhilachufwi tä itetshan. Wet chik hiw'en 
t'inhayaj länek tä ichesej t'inhayaj tä iwo lakam'osa, 

4wet ne'tehlak õ'chäje täkwfwas afwenche lesas tä iläyhen tä laj lech'ohleya 
häpkhilek ilejej lakokhayaj, lhäy'e hal'ä tä pänhichetek, lhäy'e n'oyik tä niyäkw tä 
ichät, lhäy'e häp hal'ä tä lhey hisopo lhachafwaj tä lew'ole ihi. 

5Wet sacerdote ne'tehlak õ'län elh afwenche les wet õ'ti'pe n'okähi tä iyhät tä 
inät tä tälhe hits'ifwik ihi, häpkhilek lew'oyis nitsäyho. 

6Wet tachumhiyela häp afwenche lhäs elhaj tä n'ila, lhäy'e hal'ä tä pänhichetek, 
lhäy'e häp n'oyik tä niyäkw tä ichät, lhäy'e hal'ä tä lhey hisopo lhachafwaj tä 
lew'ole ihi, wet y'uythihola afwenche tä pajche y'il lew'oyis tä lhayej inät tä tälhe 
hits'ifwik. 

7Wet chik tajyäme täja, itsäyhichela siete veces hin'o tä õ'lejej lakokhayaj tä iyeji 
t'inhayaj, wet häp tä ikalelhthiyeja tä nemhit kok'aye. Wet afwenche lhäs elhaj 
häp tä iwahnhitshila. 

8“Wet hin'o tä õ'lejej lakokhayaj iwohiyet'ak nilejahen lew'uyis, wet äp is chik 
inay, wet yäm nofw lew'oley tä yähäs, häpkhilek nofw tä kok'aye. Wet nech'e häp 
tä iwohiyela chik yäple wichi lew'et, mat äp kamaj ihla ayej alhoye siete ifwalas. 

9Wet chik nichäte siete ifwalas, wet is chik yachajo tä yähäsila nilhokej häp 
lew'oley tä ihi lhetek, lhäy'e lepäsey, lhäy'e tatechasey, lhäy'e nilhokej lepusey. 
Wet äp ilejihena lew'uyis wet äpte inayhla, wet häp tä nech'e mathichela tä nofw 
tä kok'aye. 

10“Wet chik nichäte ifwala elh tä y'ununche, wet tachumhiyela täkwfwas tson'ataj 
les tä hin'ol tä isis tä newache m'ak chik iyej, lhäy'e häp tson'ataj lhäs tä atsinha 
tä hiw'en tefwaji nekchäm tä isilataj tä newache m'ak chik iyej. Wet is chik 
tachuma seis kilos y medio harina tä matche tä is tä tälhe yachuyaj lhay, tä häpe 
otw'ayhat tä õ'tsäye aceite. Wet äpte is chik tachuma medio litro aceite. 

11Wet sacerdote ihänhiyela carpa tä olham owukwe lepe häp hin'o tä ilejej 
lakokhayaj, lhäy'e nilhokej häp m'ayhay tä yen otw'ayhata, wet itihihila tä 
ottache. 

12Wet nech'e tachumhiyela elh tson'ataj les tä hin'ol, wet y'isiyeja lhip aceite. 
Häpe t'at otw'ayhat tä tiskanejpe hin'o letes, wet sacerdote itihla n'oye. 

13Wet õ'länla tä ihi lhip tä n'ot'amajchetej itshätäy tä õ'länhen tä õtiskanejpe 
n'och'isukyajay lhäy'e häp itshätäy tä õ'wunhomche. Tsi otw'ayhat tä õ'womejpe 
hin'o letes häpe m'ak tä lhäy'e lhip tä ot'amajchet, wet õhw'enhathiyeja häp 
sacerdote, te iwoye otw'ayhat tä õtiskanejpe n'och'isukyaj. 

14“Chik tajyäme täja, wet sacerdote tachumhiyela lhip häp tson'ataj lhäs lew'oyis, 
wet ilänhiyeja hin'o tä ilejej lakokhayaj lech'ote tä lefwomkat lets'e, lhäy'e lefwuj 
lhokwe tä ihi takwey tä lefwomkat häp tä ilänhiyeja, wet äp ilänhiyeja lefwuj 
lhokwe tä ihi lepach'o tä lefwomkat. 

15Wet tachumhiyela lhip häp aceite wet itsäyhihola lham takwech'o tä lets'amkat. 

16Wet y'uythihola lefwuj tä ihi takwey tä lefwomkat, wet itsäyhla'pe siete veces 
häp lhip tä ihi tä olham ottache. 

17Wet aceite lhip tä imälhehi tä ihi takwey, sacerdote tachumhiyela lhip wet 
ilänhiyeja lech'ote tä lefwomkat lets'e häp hin'o tä ilejej lakokhayaj, lhäy'e lefwuj 
lhokwe tä ihi takwey tä lefwomkat tä ilänhiyeja, wet äpte ilänhiyeja lefwuj 
lhokwe tä ihi lepach'o tä lefwomkat. Itihla'pe itshäwet tä õtiskanejpe letes 
lew'oyis tä pajche iyejen lech'ote lhäy'e lefwuj lhokwe, lhäy'e lefwuj lhokwe tä ihi 
lepach'o. 

18Wet lhip tä imälhehi aceite häp tä ilänhiyeja lhetek häp hin'o tä ilejej 
lakokhayaj. Wet häp tä nech'e otäyhthiyeja'pe hin'o letes häp sacerdote lechumet 
tä iwoye. 

19“Chik tajyäme täjtso, wet sacerdote ihänla n'oye tson'ataj lhäs tä atsinha tä 
õ'län tä õtiskanejpe hin'otso lech'isukyaj, häpkhilek olejej lakokhayaj tä iyej. Wet 
chik tajyäme täja, wet äp ihänla n'oye tson'ataj lhäs elhaj häpkhilek iwunho 

20tä i'pe altar, hip'ajthiyeja n'olhäk tä tälhe yachuyaj lhay. Wet chik sacerdote 
yachaj n'oye m'ayhaytso, wet häp tä otäyhthiyeja hin'o letes wet nofwila tä 
kok'aye. 

Häp täja lakey t'inhayaj länek tä p'elitsaj tä tiskan letape, häpkhilek Lhawuk 
itäyhtej lakokhayaj tä iyeji t'inhayaj tä ni'isa tä i'pe t'äj 

21“Chik amostas länek häpe elh tä p'elitsaj, wet hiw'enhit'a m'ak tä w'awulhej tä 
wuj chik iwom, is chik tachumhiyela tson'ataj lhäs tä hin'o häpkhilek õ'ti n'oye tä 
tiskanejpe letes tä ihihlä lech'isukyaj, lhäy'ehila harina tä matche tä is tä inu'pe 
lhip dos kilos tä aceite iyej, lhäy'ehila medio litro aceite, 

22wet täkwfwas pop wok hokwinaj lesas, häp m'ak tä ikalhi tä yen otw'ayhata. 
Elhaj häp tä tiskanhiyeja'pe lech'isukyaj, wet elh häp tä õ'wunho tä yen 
n'okhayaja n'oyej. 

23Chik nichäthiyela ocho ifwalas, häp tä ichäjiyela sacerdote nilhokej 
otw'ayhtesna tä hiw'en n'oho tä häpkhilek õ'lejej lakokhayaj tä iyej. Wet itihihila 
tä ottache tä ihi carpa tä owukwe lepe. 

24Wet sacerdote tachumhiyela tson'ataj lhäs tä otw'ayhat tä tiskanejpe hin'o tä 
p'elitsajtso letes, wet y'isiyeja lhip aceite, wet häp tä itihla n'oye. 

25Wet õ'länla tson'ataj lhäs wet sacerdote tachumhiyela lhip lew'oyis, wet 
ilänhiyeja hin'o tä ilejej lakokhayaj lech'ote tä lefwomkat lets'e, lhäy'e lefwuj 
lhokwe tä ihi takwey tä lefwomkat häp tä ilänhiyeja, wet äp ilänhiyeja lefwuj 
lhokwe tä ihi lepach'o tä lefwomkat. 

26Chik tajyäme täja, wet sacerdote itsäyhihola lham takwech'o tä lets'amkat häp 
aceite lhiphaj, 

27wet y'uythihola lefwuj tä ihi takwey tä lefwomkat, wet itsäyhla'pe siete veces 
häp lhip tä ihi tä olham ottache. 

28Äpte ilänhiyeja lech'ote tä lefwomkat lets'e häp hin'o tä ilejej lakokhayaj, lhäy'e 
lefwuj lhokwe tä ihi takwey tä lefwomkat tä ilänhiyeja, wet äpte ilänhiyeja lefwuj 
lhokwe tä ihi lepach'o tä lefwomkat. Itihla'pe itshäwet tä õtiskanejpe letes 
lew'oyis tä pajche iyejen lech'ote lhäy'e lefwuj lhokwe, lhäy'e lefwuj lhokwe tä ihi 
lepach'o. 

29Wet lhip tä imälhehi aceite häp tä ilänhiyeja lhetek häp hin'o tä ilejej 
lakokhayaj. Wet häp tä nech'e otäyhthiyeja'pe hin'o letes häp sacerdote lechumet 
tä iwoye. 

30“Chik tajyäme täja, sacerdote ihänla n'oye elh häp pop wok hokwinaj les elh 
chik häpe, m'ak tä ikalhi tä yen otw'ayhata häp hin'o tä ilejej lakokhayaj tä iyej. 

31Afwencheytso, tefwaji tä tiskanejpe lech'isukyaj wet elh häp tä häpe otw'ayhat 
tä õ'wunho, wet hip'ajthiyeja yachuyaj lhay. Wet chik sacerdote yachaj n'oye 
m'ayhaytso, wet häp tä otäyhthiyeja hin'otso letes wet nofwila tä kok'aye. 

32“Häp täjtso lakey hin'o tä t'inhayaj länek tä lakam'os ihi tä niw'ena m'ak tä wuj 
chik yen otw'ayhata, häpkhilek otäyhtej lakokhayaj tä iyeji t'inhayaj.” 

Sä'ä 

33Lhawuk äp tahuyej Moisés lhäy'e Aarón wet yok: 

34–Chik nech'e amel lhewhihila häp honhat tä Canaán tä ow'enla amhohen 
häpkhilek alewuhuy, ihichela ifwala chik olänej sä'ä elh at chik häpe häp hup tä 
ihi aka honhattso. 

35Wet hup lewuk ihohiyela sacerdote, yohlak, “Tet häp chik sä'ä tä ilän owukwe.” 

36Tä kamaj sacerdote nitiyäjachufwi häp hup, wet ne'tehlak õ'ti alhoye nilhokej 
m'ak tä ichufwi. Tsi isit'a chik lakokhayaj y'aje m'ak chik häpe tä ichufwi. Wet 
chik nofw alhoye lheley tä õ'tonphä, wet häp tä sacerdote tiyäjlachufwi tä 
itetshan häp m'ak tä ilän hup. 

37Chik itetshanhila, wet nitäfwenhiyeja chik hiw'en m'ak tä iyejen hup lhipey chik 
häpe sä'ä, wet w'atshanhiche wet lhiphaj tä lhahi tä ichät, atoschehchä, tiyäjo hup 
lhipey. 

38Wet chik inuphä tä tälhchufwi hup, wet ne'tehlak õhp'ohi pajla'tha siete 
ifwalas. 

39Wet chik nichäte siete ifwalas, wet yachajihola tä itetshanhila. Wet chik sä'ä yik 
t'at tä i'pe hup lhipey, 

40wet ne'tehlak õ'lanche tuntey tä sä'ä iyejen, wet õ'iskone honhat lhip tä kok'aye 
tä i'alhoye wichi lew'et. 

41Wet ne'tehlak nilhokej hup lhipey tä ilech'oye tä õyähäs. Wet lemokw tä õyähäs 
kamaj äp õ'hänhiyela honhat lhip tä kok'aye tä i'alhoye wichi lew'et. 

42Wet õtchumhiyela iyhäj häp tuntey, õ'thathihomchela iyhäj tä õ'lanche 
lew'etes. Wet õhp'ohiyeja'pe iyhät tä nech'ayek nilhokej häp hup lhipey. 

43“Chik yachajo tä sä'ä iyejen hup lhipey tä õ'nech'aynhiche tuntey, lhäy'e häp 
iyhät tä õ'nech'aynhi tä õhp'oyejpe hup lhipey tä õyähäs, 

44wet sacerdote tiyäjlachufwi tä itetshan. Chik sä'ä yik t'at, nech'e nilhokpe häp 
hup lhipey, wet häpe sä'ä tä ni'isa wet kok'aye hup. 

45Is chik õ'nachu, wet nilhokej lhipey tä õ'thathiyela lhip tä kok'aye tä i'alhoye 
wichi lew'et. 

46“Elh chik häpe chik tiyäjchufwi huptso tä häpe ifwalas tä sacerdotes t'uhläk 
õhp'ohi t'at lepe, kok'ahiyejela pajla'tha ifwala y'uy. 

47Wet elh chik häpe chik t'ekchufwi wok imächufwi häp huptso, wet iwohiyet'ak 
nilejahen lew'uyis häpkhilek nofw tä kok'ayeje. 

48“Wet chik sacerdote tiyäjchufwi tä itetshan, chik hiw'enla tä sä'ä yikhit'a tä i'pe 
hup lhipey tä tajyäme tä õ'nech'aynhi iyhät tä õhp'oyejpe, wet häp tä 
ikalelhthiyeja tä huptso is t'at, kok'ahiyet'a, sä'ä ileyej. 

49Wet chik õyäm matche tä õ'lejej lakokhayaj, is chik sacerdote tachumhiyela 
täkwfwas afwenche lesas, lhäy'e häp hal'ä tä pänhichetek, lhäy'e n'oyik tä niyäkw 
tä ichät, wet lhäy'e häp hal'ä tä lhey hisopo lhachafwaj tä lew'ole ihi. 

50Wet ilänla tefwaji häp afwenche lesastso, itihla'pe n'okähi tä iyhät tä inät tä 
tälhe hits'ifwik ihi. 

51Chik tajyäme täja, tachumhiyela hal'ä tä pänhichetek, lhäy'e häp hisopo 
lhachafwaj, lhäy'e n'oyik tä niyäkw tä ichät, wet lhäy'ehila afwenche tä õkniläna. 
Wet y'uythihola afwenche elh tä õ'län lew'oyis tä lhayej inät tä tälhe hits'ifwik, 
wet äp itsäyhichehena siete veces häp hup lhipey. 

52Wet häp tä ilejiyeja hup lakokhayaj häp afwenche lew'oyis lhäy'e inät tä tälhe 
hits'ifwik, lhäy'e afwenche tä õkniläna, wet hal'ä tä pänhichetek, lhäy'e hisopo 
lhachafwaj, wet lhäy'e häp n'oyik tä niyäkw tä ichät. 

53Chik tajyäme täja, wet ihänhiyela lhip tä wichi newahi häp afwenche elh tä 
õkniläna, wet iwahnhitshila. Wet häp tä mälhhiyejatso, iwohiyet'ak õkniwoyaye 
lakeyis tä õyenlhi, häpkhilek nech'e isila häp hup, nofwila t'at lakokhayaj. 

54“Häp tähestso ochufwenyaj tä yämeje t'inhayajay tä iwo lakam'osa, lhäy'e amo 
tä afwtsaj, 

55-56lhäy'e m'ak tä t'ukwa, lhäy'e amos tä ipäjchephä, lhäy'e m'ak tä ipelajiche tä 
i'pe n'ot'äj, lhäy'e sä'ä tä iyej wesaj wok hup, 

57häpkhilek akalelhäj m'ak tä kok'aye lhäy'e häp m'ak tä nikok'ayaye.” 

Lev 15 

M'ak tä ikokyene hin'o 

1Lhawuk tahuyej hap Moisés lhäy'e Aarón wet yok: 

2–Häp tähesna olhämtes tä is chik lefwenho häp Israel lhayis. Chik iche hin'o tä 
lho t'i nitsäy, häp tä nech'e kok'ayeje. 

3Chik wuj t'i tä iche lho, chik nitsäyhchä wok nitsäyahchä, häp tä õ'kokyeneje. 

4“Lhip at chik hin'otso imähi wet t'i nitsäyho, nech'e lhiptso kok'ayeje. Wet m'ak 
at chik häpe chik tatayphä'pe, nech'e kok'aye. 

5Elh chik häpe chik ihoye hin'otso lemäwet, iwohiyet'ak nilejahen lew'uyis wet 
inay. Mat kamaj kok'aye t'at pajla'tha ifwala y'uy, wet nech'e häp tä nofw tä 
õ'kokyene. 

6M'ak at chik häpe chik hin'otso tatayphä'pe, wet chik äp iche elh tä tatayphä'pe, 
iwohiyet'ak nilejahen lew'uyis wet inay. Mat kamaj kok'aye t'at pajla'tha ifwala 
y'uy, wet häp tä nech'e nofwila tä kok'aye. 

7“Elh chik häpe chik itsok elh tä lewit'äy tetso, iwohiyet'ak nilejahen lew'uyis wet 
inay. Mat kamaj kok'aye t'at pajla'tha ifwala y'uy, wet häp tä nech'e nofwila tä 
kok'aye. 

8“Chik hin'o tä mälhyejtso lewit'äyhyaj tä iyej ifwats'une elh tä nikok'ayaye, 
iwohiyet'ak elh tä laj lech'ohleya nilejahen lew'uyis wet inay. Mat kamaj kok'aye 
t'at pajla'tha ifwala y'uy, wet häp tä nech'e nofwila tä kok'aye. 

9“Yel'ataj howet elh at chik häpe chik hin'o i'pe tä lewit'äy tetso, häpe m'ak tä 
kok'aye. 

10Elh chik häpe chik itsok hin'otso m'ak chik häpe tä tatayphän'ajpe, nech'e lham 
tä kok'ayeje pajla'tha ifwala y'uy. Wet chik tachuma, ichäj, iwohiyet'ak nilejahen 
lew'uyis wet inay. Mat kamaj kok'aye t'at pajla'tha ifwala y'uy, wet häp tä nech'e 
nofwila tä kok'aye. 

11“Elh chik häpe chik hin'o tä lewit'äyhyaj tetso itsok chik nilejahen takwech'ol, 
iwohiyet'ak nilejahen lew'uyis wet inay. Mat kamaj kok'aye t'at pajla'tha ifwala 
y'uy, wet häp tä nech'e nofwila tä kok'aye. 

12“Chik elh tä lewit'äyhyaj mälhyejtso tachuma häp towej tä iyhät, iwohiyet'ak 
õkn'ajaho towej. Mat chik hal'ä tä tachuma, is chik õ'lejlhi. 

13“Chik hin'otso ichesej lewit'äy tä iyejna, wet pajla'tha äp ihi siete ifwalas wet 
nech'e is chik ilejen lew'uyis wet inayej häp inät tä hits'ifwik, häpkhilek nech'e 
nofw tä kok'aye. 

14Chik nichäte ifwala elh tä y'ununche, is chik tachuma täkwfwas pop wok 
hokwinaj les, wet ihohiyela carpa tä olham owukwe lepe, wet yachajiyela häp 
sacerdote tä ihi tä ottache. 

15Wet elhaj õ'länla tä õtiskanejpe hin'otso lech'isukyaj, wet elhaj õ'wunhihola. 
Wet sacerdote yachajila n'oye lhamel häpkhilek nofw hin'o lakokhayaj. 

16“Chik iche hin'o tä leles nitsäy, iwohiyet'ak nileja imälhewek häp t'isan. Mat 
kamaj kok'aye t'at pajla'tha ifwala y'uy, wet nech'e nofwila tä kok'ayeje. 

17Chik iche wesaj wok tsänt'äj tä n'oles nitsäype, iwohiyet'ak õknileja. Mat kamaj 
kok'aye t'at pajla'tha ifwala y'uy, wet nech'e nofwila tä kok'aye. 

18“Chik wichi iti lhamejen lakey, iwohiyet'ak ninaya. Mat kamaj kok'aye t'at 
pajla'tha ifwala y'uy, wet häp tä nech'e nofwila tä lhamel kok'ayeje m'ak tä 
iwoyej lhamehen. 

M'ak tä ikokyene atsinha 

19“Chik iche atsinha tä nichäte lewhäy tä nowaylhi, kok'ahiyejela pajla'tha ihi 
siete ifwalas. Chik iche elh tä itsok, wet kok'ahiyejela pajla'tha ifwala y'uy, wet 
häp tä nech'e nofwila tä kok'ayeje. 

20M'ak at chik häpe chik imä'pe häp ifwalas tä nowaylhi, häpe m'ak tä kok'aye. 
Lhäy'e m'ak at chik häpe tä tatayphä'pe, häpe m'ak tä kok'aye. 

21Elh chik häpe chik ihoye atsinhatso tä nowaylhi lemäwet, iwohiyet'ak nilejahen 
lew'uyis wet inay. Mat kamaj kok'aye t'at pajla'tha ifwala y'uy, wet nech'e häp tä 
nofw tä õ'kokyene. 

22Elh chik häpe chik itsok m'ak tä tatayphä'pe, iwohiyet'ak nilejahen lew'uyis wet 
inay. Mat kamaj kok'aye t'at pajla'tha ifwala y'uy, wet nech'e häpkhilek nofw tä 
kok'aye. 

23M'ak at chik häpe tä imän'ajpe wok tatayphän'ajpe, nech'e häpe m'ak tä 
kok'aye. Wet elh chik itsok nech'e kok'ahiyejela pajla'tha ifwala y'uy. 

24“Elh chik häpe tä itiyej lakey atsinha tä nowaylhi, lhatisi t'at m'ak tä 
õ'näfwtseyeje tä iyej. Wet nech'e lham kok'ayeje t'at pajla'tha siete ifwalas, lhäy'e 
häp lhip at chik häpe chik imähi, kok'aye t'at. 

25“Chik iche atsinha tä w'oyis iyej tä kalewhäya tä nowaylhi, wet nitäkw ifwalas, 
wok häpe t'at lewhäy tä nowaylhi mat inu'pe lewhäy, kok'ahiyejela t'at nilhokej 
ifwalas tä lew'oyis iyej, tet iwoye tä lewhäy ifwalas tä nowaylhi. 

26Wet lhip at chik häpe tä lemäwet, wet m'ak at chik häpe tä tatayphä'pe, häp 
ifwalas tä w'oyis iyej, häpe m'ak tä kok'aye, tet iwoye ifwalas tä lewhäy tä 
nowaylhi. 

27Wet elh chik häpe tä tachuma m'ayhayna, nech'e lham tä kok'ayeje. Iwohiyet'ak 
nilejahen lew'uyis wet inay. Mat kamaj kok'aye t'at pajla'tha ifwala y'uy, wet 
nech'e häp tä nofwila tä kok'aye. 

28“Wet chik lew'oyis tä iyej hiy'esi, wet pajla'tha äp ihi siete ifwalas wet nech'e 
häpkhila tä nofw tä kok'aye. 

29Wet chik nichäte ifwala elh tä y'ununche, häp tä is chik tachuma täkwfwas pop 
wok hokwinaj les, wet ihänhiyela sacerdote tä ihi häp carpa tä olham owukwe 
lepe. 

30Wet elhaj õ'länla tä õtiskanejpe atsinhatso lech'isukyaj, wet elhaj õ'wunhihola. 
Wet sacerdote yachajila n'oye lhamel häpkhilek nofw atsinha lakokhayaj. 

Lepes Lhawuk lhämetna tä yäme n'okokhayaj 

31“Wet häp tä mälhyejtso, is chik amel letontehlä n'okokhayaj häp Israel lhayis. 
Tä oiyejen häp lhamel, isit'ak tamenej tä kok'aye ow'etna, tsi häp tä tamenhiyeja 
chik lhamel y'inhen.” 

32Häp täjtso n'ochufwenyaj tä yäme häp oelh chik häpe chik lho t'i nitsäy, lhäy'e 
häp oelh tä leles nitsäy, wet kok'ayeje t'at häp m'ak tä iyejen lhamel. 

33Äpte n'ochufwenyajtso y'aje atsinha tä nowaylhi, lhäy'e elh chik häpe tä atsinha 
wok hin'o tä iche m'ak tä nitsäyhchä tä tälhche, lhäy'e häp hin'o tä imäyej atsinha 
tä nowaylhi. 

Lev 16 

Häp ifwala tä õ'wo lahaya wichi lech'isukyaj wet Lhawuk itäyhat letes 

1Iche p'ante Aarón leles tä y'inhen tä lhamel w'et ihoye t'at Lhawuk. Wet häp tä 
Lhawuk tahuyej Moisés 

2wet yok: –Fwenho häp achila Aarón tä isit'a chik lewhäy at chik häpe tä 
ihuminche chik ihochufwi owukwech'o tä Lhamya tä Ot'amajchet tä iw'echehi 
sak'al tä tumejlä. Häp Arca tä Ot'amajchet tä olhämtes lehi, häp tä ihi lech'otso 
wet õhp'oyejpe m'ak tä oyen lheya Op'altsenyajw'et. Isit'ak Aarón lhaitott'ayne, 
häpkhilek n'ila. Tsi häp tä olhain'älthila tä oihi pule tä oi'pe Op'altsenyajw'ettso. 

3Chik Aarón tiyäjchufwi lhip tä Lhamya tä Ot'amajchet, is chik ichäj lhamche tolo 
lhäs häpkhilek ilän tä tiskanejpe n'och'isukyajay, lhäy'e häp tson'ataj tä hin'o 
häpkhilek iwunho tä yen n'okhayaja n'oyej. 

4Is chik y'uche lakay'uche tä ot'amajchet wet lakoset lhäs. Wet is chik yenlhi 
lakawak, hit'unthi, wet itiphä lhetekp'ot. Häp lew'uyisna häpe lakhäy tä 
ot'amajchetes wet häpe wesaj tä lino. Wet chik Aarón ayte taw'uyhihiche 
lakhäyna, is chik inay ayej. 

5“Israel lhayis hiw'enhihola täkwfwas kayla lhayis tä hin'ol häp Aarón, häpkhilek 
õtiskanejpe n'och'isukyaj. Wet äp hiw'enhihola tson'ataj tä hin'o, häpkhilek 
õ'wunho tä õyen n'okhayaja n'oyej. 

6Wet Aarón yachajila n'oye tolo lhäs tä ilän tä tiskanejpe lham lech'isukyaj, wet 
lhäy'e häp lew'et lheley lech'isukyajay, häpkhilek otäyhtej nilhokej lhamel letes 
tä ihihlä häp lech'isukyajay tä iwoyepej. 

7Chik tajyäme täja, wet tachumhiyela täkwfwas kayla lhayis tä hin'ol, wet itihihila 
tä olham ottache tä ihi carpa tä owukwe lepe. 

8Wet yenhilhila suertes häpkhilek ihanej kayla elh tä hiw'en n'oho, wet elh kayla 
yokosiyela ts'anis. 

9Wet õ'länla kayla tä ichun wet Aarón hiw'enla n'oho tä tiskanejpe 
n'och'isukyajay. 

10Wet elh kayla häp tä omälhthilat iläyej tä õyachaj n'oye, wet õyokosiyela 
honhat tä ts'anis, wet häp tä otäyhtej t'at wichi letes tä ihihlä lech'isukyaj tä 
iwoyepej. 

11“Mälhyej tä oyämetso, is chik Aarón yachaj n'oye tolo lhäs tä ilän tä tiskanejpe 
lham lech'isukyaj, wet lhäy'e häp lew'et lheley lech'isukyajay, häpkhilek otäyhtej 
nilhokej lhamel letes tä ihihlä häp lech'isukyajay tä iwoyepej. 

12Chik tajyäme täja, wet tachumhiyela häp lehi tä fwiyhol tapoyej tä i'pe altar tä 
ihi tä ottache. Wet täkwfwas tä tach'awhihola häp incienso mokw tä lenij akäjche. 
Wet ihänla w'echehi häp sak'al tä tumejlä owukwech'o tä Lhamya tä Ot'amajchet. 

13Itsäyhihola incienso itäj wet itihihila tä ottache. Wet letutsaj hip'ohla'pe 
Op'altsenyajw'et tä i'pe Arca tä Ot'amajchet tä olhämtes lehi. Wet häp tä Aarón 
y'inhit'ala. 

14Wet tachumhiyela lhip tolo lhäs lew'oyis, wet y'uythihola lefwuj wet itsäyhla'pe 
häp Op'altsenyajw'et lhip tä tumej tä ifwala tälhche. Wet nech'e siete tä 
y'uythihola lefwuj tä itsäype w'oyis häp Op'altsenyajw'et lhip tä tatache. 

15“Chik tajyäme täja, wet ilänla häp kayla tä tiskanejpe wichi lech'isukyaj. Wet 
tachumhiyela lew'oyis wet ihänla w'echehi sak'al tä tumejlä häp owukwech'o tä 
Lhamya tä Ot'amajchet. Wet itsäyhla'pe häp Op'altsenyajw'et, lhäy'e tä ihi tä 
tatache, tet iwoye m'ak tä iwoyeje häp tolo lew'oyis. 

16Wet häp tä nech'e nofwila häp lakokhayaj tä ihi lech'o tä Lhamya tä Ot'amajchet 
tä tälhe Israel lhayis lech'isukyajay tä iwoyepej lhäy'e tä tatay n'ohlä. Wet carpa 
tä owukwe lhipey iyhäj äpte is chik Aarón ilejlhi, tsi häp tä ihi lechowej wichi tä 
kok'aye. 

17Chik Aarón kamaj ichufwi lech'o tä Lhamya tä Ot'amajchet tä t'ukwe chik 
otäyhtej letes häp wichi, iwohiyet'ak iche elh chik häpe chik ichufwi häp carpa tä 
owukwe pajla'tha Aarón inuphä. Wet otäyhthiyeja lham letes, lhäy'e lew'et lheley 
letes tä ihi, wet lhäy'e nilhokej häp Israel lhayis lech'isukyajay tä iwoyepej. 

18Inuhiphäla wet ilejilhila häp altar tä ihi tä ottache. Wet tachumhiyela lhip häp 
tolo lew'oyis lhäy'e kayla lew'oyis, wet ilänhiyeja nilhokej häp altar lech'ul. 

19Y'uythihola lefwuj wet itsäyhla'pe siete veces häp altar, häpkhilek nofw 
lakokhayaj tä Israel lhayis ikänchiyej wet nech'e häpe ot'amajchet. 

20“Chik Aarón ihämit lechumet tä ilejejlhi lakokhayaj tä iyej häp owukwech'o tä 
Lhamya tä Ot'amajchet, lhäy'e häp carpa tä owukwe lhipey iyhäj, wet lhäy'e häp 
altar, wet yachajila n'oye häp kayla tä iläy. 

21Wet itihla'pe takwech'ol häp kayla lhetek, wet yämhiyela nilhokej m'ak tä ni'isa 
tä Israel lhayis iwoye, lhäy'e häp lhamel lakeyis tä tatayej n'ohlä, wet lhäy'e 
lhamel lech'isukyajay tä iwoyepej. Wet itihla'pe nilhokej häp kayla lhetek. Wet 
hin'o tä õ'chenlachufwi häp kayla tä ihäne honhat tä ts'anis, chik nichäte wet 
ilanhihila wet yokositshila. 

22Wet kayla wetahilhila t'at tä ihi ts'anis, tilhäje nilhokej m'ak tä Israel lhayis 
iwoye tä ni'isa häp honhat tä wichi newahi. 

23“Chik tajyäme täja, wet Aarón tiyäjlachufwi häp carpa tä owukwe, wet 
ilanhihila lew'uy tä wesaj tä lino tä taw'uyhi tä ihochufwi lech'o tä Lhamya tä 
Ot'amajchet, wet hin'äyhlachufwi. 

24Wet lhailejilhila tä ihi honhat lhip tä ot'amajchet, wet chik wak'alh tä iwo 
lakhäy iyhäja, wet inuhiphäla. Wet nech'e yachajila n'oye itshäwet tä õ'län, wet 
äp iwunhihola häpkhilek otäyhtej lham letes. Wet äp yachajila n'oye elh itshäwet 
tä õ'län, wet äp iwunhihola häpkhilek otäyhtej wichi letes. 

25Wet itshäwet tä õ'län tä õtiskanejpe n'och'isukyajay, is chik iwunho t'alhä tä 
iti'pe altar. 

26Wet hin'o tä yikchufwi häp kayla tä ihäne ts'anis wet ilanhi wet yokostshi, chik 
tapil iwohiyet'ak nilejahen lew'uyis lhäy'e t'isan. Wet nech'e häpkhila chik is tä 
tapile häp wichi lew'et. 

27“Häp tolo lhäs lhäy'e kayla tä õ'län tä õtiskanejpe n'och'isukyajay, lew'oyis 
pajichela õ'hänchufwi owukwech'o tä Lhamya tä Ot'amajchet häpkhilek otäyhtej 
wichi letes tä ihihlä lech'isukyajay tä iwoyepej. Wet is chik õ'hän alhoye häp t'äj 
wet t'isan, lhäy'e lheley, lhäy'e lakäs, häpkhilek newahi wichi lew'et tä õ'wunho. 

28Wet hin'o tä iwunho iwohiyet'ak nilejahen lew'uyis lhäy'e t'isan. Wet nech'e 
häpkhila chik is tä tapile häp wichi lew'et. 

29“Enay akeya täja nekchämpej pajla'tha tiyäj'attsiy: Häp iwel'a tä siete wet 
ifwala tä diez, häp tä is chik amel alechuyhathen, wet is chik leleyej nilhokej häp 
achumtes, chik Israel, lhäy'e nilhokej wichi iyhäj tä i'amejen tä kahäpeya Israel 
lhayis. 

30Tsi häp ifwalatso Sacerdote tä Lhamya t'uhikwela chik otäyhat amejen ates tä 
ihihlä hach'isukyajay tä lewoyayepej. Wet nech'e ahäpkhihena wichi tä nofw 
lakokhayaj. 

31Häpe ifwala tä ot'amajchet häpkhilek amel lewo elakw'eta wet alechuyhathen. 
Enay akeya täjtso nekchämpej pajla'tha tiyäj'attsiy. 

32Wet häp Sacerdote tä otshupyeneje len'ohyaj tä matche, wet icheyäjo häp 
lajcha lew'et tä häpe Sacerdote, is chik lham tä iwoye lechumet tä lakey tä 
häpkhilek otäyhtej letes häp wichi. Wet taw'uyhihila häp lew'uyis tä 
ot'amajchetes tä häpe wesas tä lino. 

33Wet iwohiyela lechumet tä lakey häpkhilek nofw lakokhayaj tä iyej häp 
owukwech'o tä Lhamya tä Ot'amajchet, lhäy'e tä iyej carpa tä owukwe lhipey 
iyhäj, lhäy'e häp altar lakokhayaj. Wet häp tä nech'e otäyhthiyeja letes häp 
sacerdotes wet lhäy'e nilhokej wichi. 

34“Enay akeya täja pajla'tha tiyäj'attsiy: Nekchämpej ihichela tefwaji ifwala tä 
Sacerdote yenlhi lechumet tä lakey tä häpkhilek otäyhtej nilhokej häp Israel 
lhayis letes tä ihihlä lech'isukyajay tä iwoyepej.” Wet Sacerdote yenlhi häp 
lechumet, iwoye m'ak tä Lhawuk ifwenho p'ante Moisés. 

Lev 17 

Tefwaj'atni honhat lhip tä Lhawuk t'amajchet 

1Lhawuk tahuyej häp Moisés wet yok: 

2–Fwenho Aarón lhäy'e leles, wet lhäy'e nilhokej häp Israel lhayis, tä häp täja 
olhämtes tä ofwenho lhamel. Wet oyok, 

3-4Häp Israel lhayis elh chik häpe chik yen otw'ayhata häp itshäwet, chik tolo wok 
tson'ataj lhäs wok kayla, hin'otso iwohiyet'ak nhänaye häp carpa tä owukwe lepe 

häpkhilek ilän wet yachaj n'oye. Tsi chik ilän tä ihi wichi lew'et wok i'alhoye, 
isit'a. Oyenla tesayej häp w'oyis tä itsäy wet õ'sohiyeja tä iyej oka wichi. 

5Mälhyejtso m'ak tä owoye häpkhilek Israel lhayis ileyej tä fwetaj yen n'okhayaja 
n'oyej itshätäy tä lhamel ilänhen tä ichehen'attso tä newa kana. Lhamel 
ihänhiyela häp sacerdote tä ihi carpa tä owukwe lepe, wet lhamel ilänhihena, wet 
sacerdote yachajila n'oye häp tä lhamel lha'isyen n'oye. 

6Wet sacerdote itsäyhla'pe w'oyis häp oka altar tä ihi owukwe lepe, wet 
iwunhihola t'alhä tä lenij tä akäjche häp tä ikäjyenlhin'o. 

7Wet nemhit is chik ilän itshätäy tä yen n'okhayajayej ahät lhayis tä nichätche 
kayla lhayis. Nemhit is chik iwo lakeyayej tä lhaikänchiyej tähestso. Häp 
olhämetna iwohiyet'ak lhamel niwoyaye, pajla'tha nichäte leles tä lepes lheley. 

8-9“Fwenho lhamel tä Israel lhayis elh chik häpe, wok elh tä kahäpeya Israel tä 
i'amejen, chik fwetaj yen n'okhayaja n'oyej häp itshäwet tä ilän wok iwunho, 
iwohiyet'ak nhänaye carpa tä owukwe lepe häpkhilek ilän wet yachaj n'oye. Chik 
nenalhi täjtso, wet õ'sohiyeja tä iyej oka wichi.” 

Õ'näyejo wichi chik tufw w'oyis 

10Lhawuk äp yok: –Israel lhayis, wok elh tä kahäpeya Israel tä i'amejen, chik tufw 
häp w'oyis, olham ottayhlahlä, osohiyeja tä iyej wichi. 

11Tsi häp tä nilhokej m'ak tä iläyejit lew'oyis tä ihi t'isan. Wet häp tä tamenej tä 
one'tek õ'tsäype altar häp w'oyis, häpkhilek letiskanej atapehen tä 
hach'isukyajay ihiche. Tsi w'oyis häp tä is chik õtiskanejpe häp 
n'ow'atshancheyaj. 

12“Häp tä tamenej tä ofwel amhohen tä isit'a chik iche elh amel tä Israel lhayis, 
wok wichi tä kahäpeya Israel tä i'amejen, chik tufw w'oyis. 

13Wet elh at chik häpe Israel, wok wichi tä kahäpeya tä i'amejen, chik isakanej 
itshäwet wok afwenche tä häpe n'olhäk, is chik itsäy häp lew'oyis wet ipotpe. 

14Tsi häp tä nilhokej m'ak tä iläyejit lew'oyis tä ihi t'isan. Häp tä tamenej tä ofwel 
amhohen tä isit'a chik letufw w'oyis, tsi häp tä nilhokej m'ak tä iläy 
lew'atshancheyaj. Elh chik häpe chik tufw õ'sohiyeja tä iyej wichi. 

15“Elh chik häpe Israel wok kahäpeya Israel, chik tufw itshäwet p'itsek wok 
itshäwet elh tä fwitsaj tä lelänek, iwohiyet'ak nilejahen lew'uyis wet inay. Mat 
kok'ahiyela t'at pajla'tha ifwala y'uy, wet nech'e häpkhilek nofw tä kok'aye. 

16Wet chik nilejahen lew'uyis wet ninaya, letes ihihila.” 

Lev 18 

Yej lemäyej atsinha tä matche tä aelh t'at 

1Lhawuk tahuyej häp Moisés wet yok: 



223 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

2–Häp tähesna olhämtes tä is chik lefwenho häp Israel lhayis. Olham tä ohäpe 
amel Awuk Dios. 

3Yej ten Egipto lheley lakeyis, häp honhat tä amel lhehihte. Yej ten Canaán lheley 
lakeyis, häp honhat tä ohänla amehen. Yej woye m'ak tä lhamel iwoye. 

4Is chik lewoye olham olhämtes wet en akeya m'ak tä ihi ochufwenyajay. Olham 
tä ohäpe Awuk Dios. 

5Hänlhi olhämtes wet en achumyaja ochufwenyajay. Tsi elh chik iwoye olhämtes, 
häp tä iläyhla. Olham tä ohäpe amel Awuk. 

6“Isit'a chik iche elh tä itiyej lakey atsinha tä matche tä elh t'at. Olham tä ohäpe 
amel Awuk. 

7“Yej tiyej akey häp ako. Isit'a chik leläkwlhi ajcha. Tsi ako t'at, yej woynejatso 
akey chik letiyej. 

8“Yej tiyej akey ajcha lech'efwa. Isit'a chik leläkwlhi ajcha. 

9“Yej tiyej akey apuhfwa, wok ajcha lhäse wok ako lhäse, chik nichäthihchä 
haw'et wok nichätahihchä. Yej woynejatso akey chik letiyej. 

10“Yej alen'äfwlhatejlhi acheyä tä äs tä lhäse wok äse tä lhäse. Isit'a chik letiyej 
akey. 

11“Yej tiyej akey häp apuhfwa tä lako w'enha lhamej, tsi ajcha tä lhäse wet 
apuhfwa t'at. Häp tä isit'a chik lewoynejatso akey chik letiyej. 

12“Yej tiyej akey häp atsinha tä ajcha puhfwa, tsi häp tä ajcha lhip t'at. 

13“Yej tiyej akey häp atsinha tä ako puhfwa, tsi häp tä ako lhip t'at. 

14“Yej läkwlhi awithok. Isit'a chik letiyej akey lech'efwa, tsi häp tä awit'ofw t'at. 

15“Yej tiyej akey atiche tä äs ch'efwa. Isit'a chik lewoynejatso akey chik letiyej. 

16“Yej tiyej akey apuhfwa lech'efwa. Isit'ak leläkwlhi apuhfwa. 

17“Yej p'ajtej lhäse häp atsinha tä lemäyejlhi, wok lecheyä. Häp täjtso n'okey tä 
matche tä ni'isa, tsi häp tä lhalhipey t'at. 

18“Yej lhen hach'efwaya atsinha tä hach'efwa puhfwa. Wet yej tiyej akey tä kamaj 
iläy häp hach'efwa, tsi häp tä lhenla lhaletayhfwasa. 

Iyhäj n'okeyis tä hich'atej tä ni'isahen 

19“Yej tiyej akey atsinha tä nowaylhi. 

20“Yej tiyej akey aelh lech'efwa, häpkhilek nitmena amej chik õ'kokyen 
amehenpe. 

21“Isit'a chik lelän äs chik lhen t'awayhata häp dios tä kamatache tä lhey Moloc, 
häpkhilek kaläkwiyayejlhi olhey tä ohäpe Awuk Dios. 

22“Yej alhen ch'efwasa tä ahin'ol. Isit'a chik aletech'aynej chik a'atsinhay, tsi häp 
tä matche tä on'äyiho täjtso. 

23“Isit'a chik lhen hach'efwaya itshäwet, häpkhilek aknikok'ayayeje. Atsinha wet 
äpte isit'a chik lhayen itshäwet lech'efwaya. Tsi tähesna häpe m'ak tä hich'atej tä 
ni'isa. 

24“Isit'a chik lekokyenej amehen akeyistso. Tsi häp tä mälhyejentso wichi tä 
oyokosilach'oye laka honhates häpkhilek amel lhenay haw'eta. Lhamel ikokyenej 
lhamehen lakeyistso, 

25wet matche tä ikokyeneje laka honhat. Wet häp tä otetshan m'ak tä ni'isa tä ihi, 
wet häp tä honhattso nech'e lham tä nemhit iwatlä wichi tä ihi. Tet iwoyek 
tach'uyejwethä wichi tä yen lew'etesa. 

26Mat amel tä ahäpehen Israel lhayis, lhäy'e häp wichi tä kahäpeya Israel tä 
i'amejen, is chik amel lhen akeya m'ak tä olhämtes ichufwen amejen. Isit'a chik 
lewoye m'ayhay tä ni'isahentso tä matche tä on'äyiho. 

27Tsi wichi tä ihi honhattso tä kamaj amel kachätaye, lhamel iwoye t'at m'ak tä 
hich'atej tä ni'isa. Wet häp tä tamenej honhat tä okokyene. 

28Isit'a chik honhattso tach'uylhi amehenpe akeyis. Isit'a chik ate iwoye wichi tä 
pajche ihi tä honhat tach'uywethä'pe lakeyis. 

29Elh at chik häpe chik iwoye m'ayhaytso tä on'äyiho, õ'sohiyeja tä iyej oka wichi. 

30Häp tä is chik amel lewoye olhämet tä one'tek lewoye. Yej ten lakeyis wichi tä 
ihi honhattso wet yej alekokyeneje. Olham tä ohäpe amel Awuk Dios.” 

Lev 19 

M'ayhay tä t'uhawetej chik Dios laka wichi iwoye 

1Lhawuk äp tahuyej Moisés wet yok: 

2–Häp täja olhämtes tä ot'uhläk lefwenho häp Israel lhayis. “A'enay 
ot'amajchetesa, tsi häp tä olham tä amel Awukn'o tä aka Dios, ohäpe Elh tä 
N'ot'amajchet. 
3“Aelh tefwajpejni is chik tach'ahuye lako lhäy'e häp lajcha. “Is chik lhen 
amajcheta häp ifwalas tä n'ot'elakw'et. Olham tä ohäpe amel Awuk Dios. 

4“Yej hänlhi n'ocheyälis, wet yej lhenlhi amhohen acheyälis chik lhenejlhi lechinaj 
tä lewachuhathiche. Olham tä ohäpe amel Awuk Dios. 

5“Chik lhachaj n'oye itshäwet tä lelän tä lhen otw'ayhata tä ale'isyen n'oye, is chik 
lewoyneje m'ak tä one'tek lewoye häpkhilek okäjejlhi. 

6Is chik letufw t'at häp ifwalatso tä lew'en n'oho, wet äpte kamaj is t'at chik 
letufw tä äp ifwala. Wet mat lhip chik imälhehi chik tumej kanhi, häp tä is chik 
lewunho, 

7tsi nech'e okokyene, oy'ulhan. Wet chik iche elh tä tufw, nemla okäjejlhi 
otw'ayhattso. 

8Tamenla lhamej chik letes ihi wet õ'sohiyeja tä iyej oka wichi. Tsi hap tä ikänchi 
m'ak tä olham oyen t'amajcheta. 

9“Chik nichäte lewhäy tä lelanhi häp akäs lhay, isit'a chik lhäm matche chik 
nofwej tä ihi alafwek, wet yej lanche häp lech'ahfwas tä imälhehi. 

10Yej lhäm matche tä letifwej uvas tä lelanhi tä ihi lhile, wet yej t'äkwe häp iyhäj 
uvas tä nat. N'äyhlä häp wichi tä p'elitses, lhäy'e wichi iyhäj tä kahäpeya Israel 
lhayis. Ohäpe amel Awuk Dios. 

11“Yej t'etan, yej w'et lhämlhi, wet yej t'akanej aiyhäj. 

12“Yej w'et lewo olheyayej ämet tä lehanej tä kamatthiyachela.Tsi isit'a chik 
ka'ena amajcheta olhey tä ohäpe Awuk Dios. 

13“Yej tatayejlä m'ak tä ni'isa aelh wet yej soyej m'ak tä lewuk. “Chik lewo 
achumyeneka, isit'a chik letis chik ifwala elh. Häpet tä ileyej tä tachumlhi, is chik 
letispe lechumet tä iwoye. 

14“Yej thatej lewit'äyhyaj häp elh tä ch'otech'o, wet yej tihi m'ak chik häpe len'äyij 
häp elh tä asnam. Ch'ahu n'oye wet woyepej olhämtes. Ohäpe häp amel Awuk 
Dios. 

15“Chik iche m'ak tä lekalelhät, isit'a chik lewoye m'ak tä nit'uhawetayej. Yej 
alethatche elh tä p'elitsaj wok elh tä hiw'en m'ak. Tetshan m'ak tä is alhoho tä 
lewo achumeta. 

16“Yej lhämeje m'ak tä ni'isa aiyhäj. “Isit'a chik lew'enho aelh häp lewit'äyhyaj. 
Ohäpe amel Awuk. 

17“Yej wahnej chik ihi ahusek chik len'äyiho aelh. Is chik lefwon aelh chik iche 
lewhäy tä t'uhawetej. Tsi chik kafwona, amtejej t'at m'ak tä ni'isa tä iwoye. 

18“Yej tenlä elh tä iwoyej ame m'ak tä ni'isa wet yej n'äyiho'pe. Mat humin aelh, 
tech'ayen amej tä alehumin. Olham tä ohäpe Awuk. 

19“Woye olhämtes wet en achumyaja. “Itshätäy tä lhen aläya, yej wahnej chik iwo 
lelesahlä itshäwet elh tä w'enha lhamej. “Chik letutcheyhi alafwek, yej kasowek. 
Is chik lew'enhathen yachuyajpej tä w'enha lhamej. “Yej lhen haw'uya n'oyik tä 
õ'kasowek m'ak tä õyenejlhi. 

20“Chik iche elh tä itiyej lakey häp atsinha tä n'okwenek tä pajche iche hin'o tä 
ihiyeja, mat hin'o tä ihiyeja kamaj tiskanhit'a'pe, kamaj n'okwenek t'at atsinha, is 
chik õ'tiyej n'otasnhayaj lhamel. Mat isit'a chik õ'länhen lhamel, tsi lewuk ihi häp 
atsinha tä n'okwenekna. 

21Wet hin'o is chik ihäne tson'ataj tä hin'o häp carpa tä olham owukwe lepe, wet 
ilänla häpkhilek otäyhtej letes tä ihihlä lech'isukyaj tä iwoye. 

22Wet sacerdote yachajila n'oye tson'atajna, wet t'alhla n'oye chik otäyhtej hin'o 
letes. Wet nemla õyen tesayej lech'isukyaj. 

23“Chik amel lechätho honhat tä nech'e amel lehoye, wet letihchä hal'äy, on'äyej 
amhohen chik letufw lhay pajla'tha ihi tres nekchämis. 

24Chik nichäte cuatro nekchämis, wet is chik lhen amajcheta n'oyej häp lhay wet 
lewo akäjyaja tä lewunitn'o. 

25Wet chik nichäte cinco nekchämis, häp tä nech'e is chik letufw. Wet hal'äy 
häpkhilek matche tä wujla lhay tä ihi. Olham tä ohäpe Awuk Dios. 

26“Yej tufw m'ak tä lew'oyis ihi. “Yej alhen han'ältshantsaja, wet isit'a chik 
lefwetaj lehanej m'ayhay tä tatay alhoho. 

27“Yej tolnhatlhi etek chik lhisetche, wet yej lhisetlä lepesey häp apäsey. 

28Yej alesajlhi chik aelh y'il. Wet yej lesayenlhi häp asan. Olham tä ohäpe amel 
Awuk. 

29“Yej wahnej chik äse iwo kain'oyajahi m'ak tä iwoye. Tsi tamenhiyeja honhat tä 
nech'e häp n'okain'oyaj lew'et. 

30“Is chik lhen amajcheta häp ifwalas tä n'ot'elakw'et wet en amajcheta ow'et tä 
ot'amajchet. Olham tä ohäpe amel Awuk. 

31“Yej hoye hin'ol tä yämhoplhi wichi tä pajche y'inhen, lhäy'e hin'ol tä 
han'ältshantses. Yej tay'ätshaneje m'ak tä kahanayej, yej alekokyeneje. Olham tä 
ohäpe Awuk Dios. 

32“Nephä, kasit, tä lhehi tä wichi tä thänhäy tatache. Tiyej len'ohyaj lhamel tä 
lew'oley ipelaj, tsi häp tä len'älit tä leti n'oyej owujyaj tä ohäpe Awuk Dios. 

33“P'altsen elh tä kahäpeya Israel tä i'amejen. 

34Is chik letech'aynej tä häpe aelh Israel. Humin tsi w'enhahit'a lhamej, tet 
lewoye. Tichunche tä tej tä amel, tha ahäpehente wichi tä kalew'eta tä ihi täjte 
lheyayhi honhat tä Egipto. Olham tä ohäpe Awuk Dios. 

35-36“Is chik amel lewoye m'ak tä matche tä is alhoho chik lewo akaw'awlhanhata. 
Chik letetshanej akaw'awlhanhatcha, is chik häpe metros tä matche. Wet chik 
häpe akaw'awlhanthi tä lechumyenlhi, is chik häpe kilos tä matche. Wet chik 
häpe aceite wok hat'es, is chik häpe litros tä matche. Olham tä ohäpe amel Awuk 
Dios, wet oaitonchephähte tä lheyayhi honhat tä Egipto. 

37“Woyaye nilhokej olhämtes wet enay achumyaja nilhokej ochufwenyajay. 
Ohäpe amel Awuk.” 

Lev 20 

N'otasnhayaj tä õ'tiyej häp oelh tä iwoye m'ak tä hich'atej tä ni'isa 

1Lhawuk äp tahuyej Moisés wet yok: 

2–Häp täja olhämet tä is chik lefwenho häp Israel lhayis, lhäy'e häp wichi tä 
kahäpeya Israel tä iyej lhamel. Chik hin'o yen t'awayhata lhäs häp dios tä 
kamatache tä lhey Moloc, iwohiyet'ak wichi tä lew'et honhat niläna. Is chik 
lhamel ithatejlhi tuntey häpkhilek y'il. 

3Olham ottayhlahlä hin'otso, osohiyeja tä iyej wichi. Tsi yen häpeya m'ak tä 
kok'aye ow'et tä Ot'amajchet, wet iläkwlhi olhey tä Ot'amajchet, häp tä yachaje 
lhäs häp dios Moloc. 

4Wet chik wichi nitetshanhiyela wet nilänhiyela häp hin'otso, 

5olham tä ottayhlahlä lham lhäy'e lew'et lheley. Wet osohiyeja tä iyej wichi, 
lhäy'e häp wichi tä ihänlhi häp lham, tsi häp tä lhaich'oyhteje tä äpte lhamel 
n'okwiyej Moloc. 

6“Chik iche elh tä ihoye hin'ol tä yämhoplhi wichi tä pajche y'inhen, lhäy'e hin'ol 
tä han'ältshantses, wet lhaikänchiyej tä ihänlhi häp m'ayhayna, olham 
ottayhlahlä hin'otso wet osohiyeja tä iyej wichi. 

7“A'enay amajchetesa n'oyej häpkhilek ahäpehen ot'amajchetes, tsi olham ohäpe 
amel Awuk Dios. 

8Woyaye olhämtes wet enay achumyaja. Olham tä ohäpe amel Awuk wet oayen 
t'amajchetesa. 

9“Elh at chik häpe chik takäpfwayeje lewit'äyhyaj häp lajcha wok lako, 
iwohiyet'ak õkniläna. Tsi tä t'uhläk lajcha wok lako lewit'äyhyaj ihi, is chik õyen 
tesayej, õ'län. 

10“Chik iche elh tä iwo lakain'oyajayej atsinha tä hin'o elh lech'efwa, iwohiyet'ak 
õkniläna hin'o wet õy'isej häp atsinha. 

11“Chik iche hin'o tä itiyej lakey häp lajcha lech'efwa, iläkwlhi lajcha. Hin'o lhäy'e 
atsinha is chik õyen tesayej, õ'länhen. 

12“Chik iche hin'o tä itiyej lakey häp letiche, iwohiyet'ak õknilänahen lhamel. Is 
chik õyen tesayej, tsi häpe m'ak tä hich'atej tä ni'isa tä lhamel iwoye. 

13“Chik iche hin'ol tä lhayen ch'efwasa, häpe m'ak tä matche tä õ'näyiho. Is chik 
õyen tesayej lhamel, õ'länhen. 

14“Chik iche hin'o wet iyej häp atsinha, wet y'isej atsinha lako tä yen ch'efwaya, is 
chik õhp'ohen iläyejen nilhokej häp lhamel, häp tä iwoye m'ak tä matche tä ni'isa. 
Tsi häp tä isit'a chik mälhyejtso amel akeyis. 

15“Chik iche hin'o tä yen lech'efwaya itshäwet, iwohiyet'ak õkniläna hin'o lhäy'e 
itshäwet. 

16“Chik iche atsinha tä lhayen itshäwet lech'efwaya, is chik õyen tesayej atsinha, 
õ'län, lhäy'e itshäwet. 

17“Chik iche hin'o tä iyej lepuhfwa tä lajcha lhäse wok lako lhäse, wet yen 
ch'efwaya, õ'chenlach'oye lhamel tä iyej wichi. Tsi häp tä lhayen ch'efwasa tä 
lhalepuhfwas, wet matche tä lhain'äfwlhatejwethä häp m'ak tä ni'isa tä iwoyej 
lhamehen. Õyenla tesayej lhamel. 

18“Chik iche hin'o tä itiyej lakey häp atsinha tä nowaylhi, itshäne t'at lhip tä 
atsinha w'oyis tälhe, wet atsinha äpte lham t'at tä iwo iseyhlä hin'o. Wet 
lhamelna is chik õ'soyej tä iyej wichi. 

19“Yej tiyej akey häp ako lepuhfwa wok ajcha lepuhfwa. Tsi häp tä newa katsik 
häpe, awit'ofw t'at, õayenla tesayej amel. 

20“Elh chik häpe chik itiyej lakey lewithok ch'efwa, wet iläkwlhi häp lewithok. 
Õyenla tesayej lhamel, y'inhihena tä lajit lelesa. 

21“Elh chik häpe chik isoyej lepuhfwa häp lech'efwa, wet iläkwlhi lepuhfwa. 
Matche tä oy'ulhan täjtso tsi häpe m'ak tä kok'aye, wet lhamelna leles ihihit'ala. 

22“Is chik amel lewoye nilhokej olhämtes lhäy'e ochufwenyajay, wet lhen akeya 
häpkhilek n'am sohla amejen honhat tä ohän amhohen chik amel lhehihila. 

23Yej ten lakeyis häp wichi tä oyokosichephäla tä ihi honhat tä amel lehohiyela. 
Lhamel iwoye nilhokej m'ayhay tä ni'isachehen tä oyämetso, wet häp tä 
oy'ulhanej lhamel. 

24Olham ofwel amhohen tä alewuhuyla häp wichitso laka honhat. Tsi olham tä 
oyachajila amehen, wet häpe honhat tä t'os lhäy'e akäyek tet iwoye inät, 
iläfwelchehen tä ihi. “Olham tä ohäpe Awuk Dios wet pajche ow'enhat ahilähen 
häp wichi tä i'pe honhat. 

25Wet häp tä is chik amel lew'enhatlä itshätäy tä laj lakokhayaja häp itshätäy 
iyhäj tä kok'aye. Lhäy'e häp afwenchey tä laj lakokhayaja is chik lew'enhatlä häp 
afwenchey iyhäj tä kok'aye. Tsi isit'a chik amel alekokyeneje itshätäy, afwenchey, 
lhäy'e häp m'ayhay tä lhaitonchehen honhat tä yikhen, tä pajche okalelhät 
amhohen tä häpe itshätäy tä kok'aye. 

26Is chik amel alhenay amajchetesa n'oyej, tsi olham tä ohäpe Awuk tä 
N'ot'amajchet. Wet pajche ow'enhat ahilähen häp wichi tä i'pe honhat, wet 
ottshupi amehen tä oayen oka wichiya. 

27“Chik iche hin'o wok atsinha tä lhayen han'ältshantsaja, wok yämhoplhi wichi 
tä pajche y'inhen, iwohiyet'ak õknena tesayej, õ'län, õ'thatejlhi tuntey.” 

Lev 21 

M'ak tä õn'äyejo sacerdote chik iwoye, häpkhilek Lhawuk nileyayej tä yen 
t'amajcheta 

1Lhawuk äp tahuyej Moisés wet yok: –Is chik lefwenho sacerdotes tä Aarón leles 
tä isit'a chik tachuma elh lep'itsek, häpkhilek nikok'ayayeje. 

2Mat chik elh tä y'il häpe elh tä matche tä elh, is t'at chik sacerdote tachuma 
lep'itsek. Wok oyok, chik häpe lako wok lajcha, lhäs wok lhäse, lechila, lech'inij, 

3wok lechita wok lech'inhä tä nitwhayeya tä kamaj iyej t'at lew'et. Tej chik 
ikokyenej lhame iyhäjna lep'itseyhay, is t'at, lech'isukyajit'a. 

4Mat chik häpe elh tä tawhayey tä iyej elh häp lhamel, häp tä isit'ak ikokyenej 
lhame. 

5“Isit'a chik yähäs lhetek w'ole, wok yisetlä lepesey häp lepäsey, wok lhaisajlhi. 

6Mat is chik lhayen t'amajcheta n'oyej, wet häpkhilek niläkwiyalhi t'at olhey tä 
n'ot'amajchet. Tsi lhamel häpehen wichi tä yachaj n'oye tä Olewuk Dios häp 
m'ayhay tä õhp'ohen tä häpe n'olhäk tä õ'wujyen n'oyej. Häp tä tamenej tä is chik 
t'u lhamehen, häpkhilek lajit lepesa tä häpehen ot'amajchetes. 

7“Wet isit'a chik iyej atsinha tä kain'oye wok häp n'owomek. Tsi sacerdote häpe 
hin'o tä pajche õyen t'amajcheta n'oyej tä ohäpe laka Dios. 

8Is chik t'u lhame wet lhaitontehlä m'ak tä ni'isa. Tsi häp tä lham tä lewo tä 
yachaj n'oye n'olhäk tä wichi yen n'okhayaja n'oyej. En amajcheta, tsi olham 
oayen t'amajchetesa, wet ohäpe Awuk tä n'ot'amajchet. 

9“Chik sacerdote lhäse lhayene elh tä lakey ihi, wet hin'äfwlhat lajcha. Is chik 
õhp'o iläyej atsinhatso. 

M'ak tä õn'äyejo Sacerdote tä Lhamya chik iwoye, häpkhilek Lhawuk nileyayej tä 
yen t'amajcheta 

10“Häp Sacerdote tä Lhamya tä niyatej iyhäj sacerdotes, häp tä ow'enho len'ohyaj. 
Tsi pajche õ'tsäype aceite häp lhetek wet häp tä tamenej tä taw'uyhiche lew'uyis 
tä ot'amajchetes. Wet isit'a chik lew'oley nitsäyhchä wok hich'esajche lew'uy chik 
yen tetnekayej tä lelhakli ihi. 

11Isit'a chik ihoye lhip tä n'op'itsek ihi, tej chik lajcha wok lako. Tha isit'a chik 
tachuma lep'itsek, tsi häp tä tamenhiyeja chik nech'e kok'aye. 

12Wet isit'a chik yikch'oye ow'et tä ot'amajchet häpkhilek ihoye iyhäj tä tajänlä 
elh p'itsek. Tsi chik iwoynejetso, häp tä yen w'et m'aka ow'et. Häpe hin'o tä 
pajche õ'tsäype aceite tä õyen t'amajcheta n'oyej. Olham ohäpe amel Awuk. 

13“Chik iwo lech'efwaya, is chik tachuma atsinha tä kamaj kan'och'efwaya. 

14Isit'a chik yen ch'efwaya atsinha tä tesa wok n'owomek, wok atsinha tä 
kain'oye. Is chik yen ch'efwaya atsinha tä kamaj kan'och'efwaya tä laka wichi elh 
t'at, 

15häpkhilek lajit whäya tä leles kamaj len'ohyaj ihiche. Tsi häp tä olham ohäpe 
amel Awuk, wet ottshupiye hin'otso häpkhilek ot'amajchet t'at.” 

Hin'o chik häpe tä tawit'äylhi õn'äyejo chik lhayene sacerdote 

16Lhawuk äp tahuyej Moisés wet yok: 

17–Fwenho häp Aarón tä ifwalasna lhäy'e häp ifwalas tä tatay alhoho tä 
ihichet'ala chik owahnej hin'o tä tawit'äylhi chik ihänla n'oye n'olhäk tä wichi yen 
n'okhayaja n'oyej. 

18Hin'o chik tawit'äylhi, isit'a chik ihän n'oye otw'ayhtes, chik asnam wok 
tsufwlaj, wok tate'pe wok t'isan tawit'äylhi, 

19wok lheche p'ante ichä, wok takwey ichä, 

20wok lewho kotso, wok elh tä t'inhayaj tä tamenej tä nem is, wok elh tä tatelho 
ipelajlhi, wok chesoy länek, wok elh tä amoslhi, wok elh tä lechänsilis 
tawit'äyhen. 

21Häp Aarón leles elh chik häpe chik tawit'äylhi, isit'a chik ihän n'oye otw'ayhtes 
tä õ'wunhomche. Tä tawit'äylhi, wet isit'a chik ihän n'oye n'olhäk tä wichi yen 
n'okhayaja n'oyej. 

22Is t'at chik tufw n'olhäkna lhäy'e nilhokej m'ayhay tä ot'amajchetes, wet lhäy'e 
häp m'ayhay iyhäj tä lhamya tä ot'amajchetes. 

23Mat isit'a chik ihochufwi owukwech'o tä Ot'amajchet, wet äp isit'a chik 
lhaitott'ayne altar. Tsi häp hin'o tä tawit'äylhi chik iwoynejetso, häpkhilek yen 
w'et m'aka ow'et lhäy'e m'ayhay tä ot'amajchetes tä ihi. Olham ohäpe amel Awuk 
wet oyen t'amajchetesa häp sacerdotes. 

24Moisés ifwenho tähestso häp Aarón lhäy'e leles, wet lhäy'e nilhokej häp Israel 
lhayis. 

Lev 22 

Sacerdotes iwohiyet'ak nit'amajayej m'ayhay tä Lhawuk t'amajchetes 

1Lhawuk tahuyej Moisés wet yok: 

2–Fwenho Aarón lhäy'e leles tä is chik lhamel t'amajej m'ayhay tä ot'amajchetes 
tä Israel lhayis yen t'amajcheta n'oyej. Tsi chik nit'amajayej, wet iläkwlhi olhey tä 
n'ot'amajchet. Olham ohäpe lhamel Lewuk. 

3Fwenho lhamel, olak, “Häp ifwalasna lhäy'e ifwalas tä tatay alhoho, chik iche 
ales elh chik häpe chik lakokhayaj ihi wet tachuma häp m'ayhay tä 
n'ot'amajchetes tä Israel lhayis yen t'amajchetayej Lhawuk, wet hin'otso nemla 
õ'wahnej chik tach'ote Lhawuk lechumet.” Fwenho lhamel olhämetna. Olham 
ohäpe Lewuk. 

4-5“Aarón leles elh chik häpe chik t'inhayaj tä ni'isa tä ilän tä i'pe t'äj, wok 
kok'ayeje tä lho t'i nitsäy, isit'a chik tufw m'ayhay tä ot'amajchetes pajla'tha 
iches, nofw tä kok'aye, häp tä nech'e tufwila. “Wet Aarón leles elh chik häpe 

lakokhayaj ihihila chik itsok m'ak tä kok'ayeje n'op'itsek, wok chik leles nitsäy, 
wok chik itsok hin'o tä kok'aye wok itshäwet tä lhaitonche honhat tä kok'aye. 

6Hin'o chik itsok elh chik häpe häp m'ayhayna, nech'e kok'ahiyejela pajla'tha 
honatsiyej, wet isit'a chik tufw m'ayhay tä ot'amajchetes chik kamaj ninaya. 

7Chik ifwala y'uy, häp tä nech'e nofwila tä kok'aye, wet häp tä tufwila m'ayhay tä 
ot'amajchetes tsi häpe t'at tä lhäk. 

8Isit'a chik tufw häp itshäwet p'itsek, wok itshäwet elh tä fwitsaj tä lelänek, 
häpkhilek nikok'ayayeje. Olham ohäpe Lewuk. 

9“Fwenho lhamel tä iwohiyet'ak niwoyaye olhämtes tä one'tek iwoye, häpkhilek 
niwoya ch'isukyaja. Tsi chik yen w'et m'aka olhämtes, wet y'inhihena. Olham 
ohäpe lhamel Lewuk wet oyen t'amajchetesa lhamel. 

Wichi tä õkniwahnayej chik tufw m'ayhay tä n'ot'amajchetes 

10“Hin'o tä nitälhayejlä sacerdote, isit'a chik tufw m'ayhay tä ot'amajchetes tä 
õhw'enho sacerdotes. Chik häpe sacerdote laka asiyak wok lechumyenek, 
on'äyejo chik tufw m'ayhay tä ot'amajchetestso. 

11Mat chik sacerdote lechäjek häp lakwenek, häp tä is t'at chik tufw m'ayhay tä 
ot'amajchetes. Wet lhäy'e häp wichi tä nichäthihchä sacerdote lew'et, is t'at chik 
tufw sacerdote lhäk. 

12“Chik sacerdote lhäse tawhayey wet iyej hin'o tä tälhe wichi iyhäj, isit'a chik 
tufw häp otw'ayhtes tä ot'amajchetes tä õhw'enho sacerdote. 

13Mat chik tesa häp lhäse, wok lech'efwa iwom, wet leles ihihit'a, wet chik tapile 
lajcha lew'et, wet nech'e tet iwoye täjte kamaj niwoya lech'efwaya, is t'at chik 
tufw lajcha lhäk. Mat wichi iyhäj tä nitälhayejlä sacerdote, häp tä isit'a chik 
tachufwiyej sacerdote. 

14“Elh tä tufw n'olhäk tä ot'amajchet, mat lenech'ethayajit'a tha häp tä nhanayej 
chik häpe ot'amajchet, is chik tis sacerdote wet inuhatpe lhip m'ak tä tufw. 

15Mat isit'a chik sacerdotes tach'anlhaye Israel lhayis chik nit'amajayej 
otw'ayhtes tä õyachaj n'oye chik itech'aynej m'ak chik kahäpeya n'ot'amajchet. 

16Tsi chik Israel lhayis tufw m'ayhay tä ot'amajchetestso, tamenla lhamejen tä 
letes ihi. Olham ohäpe Lewuk wet oyen t'amajchetesa häp lhamel.” 

Itshätäy tä õ'länhen tä õyachaje Lhawuk 

17Lhawuk äp tahuyej Moisés wet yok: 

18–Fwenho olhämetna Aarón lhäy'e leles, wet lhäy'e nilhokej häp Israel lhayis, 
olak, “Elh chik häpe häp amel tä Israel lhayis, wok wichi tä kahäpeya tä i'amejen, 
chik t'uhläk yäm matche lhämetn'aj iwoyeje Lhawuk, wok lham tä letichunhayaj 
tä is chik iwo t'awayhata, wet häp tä ilän itshäwet wet yachaje Lhawuk häpkhilek 
õ'wunho, 

19iwohiyet'ak kahäpeya itshäwet tä hin'o tä isilataj tä newache m'ak chik iyej, 
häpkhilek Lhawuk tachumlä. Is chik häpe tolo tä hin'o, wok tson'ataj tä hin'o, 
wok kayla tä hin'o. 

20Wet isit'a chik lewit'äy at tä häpe tä iyej itshäwet, tsi Lhawuk tek tachumlahlä 
chik ni'isa. 

21“Elh chik häpe chik t'uhläk yäm matche lhämetn'aj iwoyeje Lhawuk, wok lham 
tä letichunhayaj tä is chik iwo t'awayhata, wet häp tä ilän itshäwet wet yachaje 
Lhawuk häpkhilek lha'isyene, is chik häpe tolo wok tson'ataj tä isilataj tä 
newache m'ak chik iyej, häpkhilek Lhawuk tachumlä. 

22Isit'a chik lhen t'awayhata itshäwet tä asnam wok lelätsek ihi, chik 
tatshetajaylhi wok amoslhi, wok chesoy länek wok letshi ilän. Wet yej chäj alhoho 
itshäwet tä mälhyejtso tä let'uhläk õ'wunho tä i'pe n'otw'ayhtesw'et tä lhen 
Lhawuk t'awayhata. 

23Chik lhen atichunhayaja tä is chik lewo t'awayhata Lhawuk, is t'at chik häpe 
tolo wok tson'ataj tä takälä elh pitaj wok takälä elh nipitaja. Mat chik m'ak tä 
tamenej tä lewo Lhawuk t'awayhata, häp tä lefwetaj lematitche ämetn'aj 
lewoyeje, wet Lhawuk tek tachumlahlä häp itshäwet tä takäläy mälhyejentso. 

24Wet isit'a chik lhen t'awayhata itshäwet tä lechänsilis amos, wok õ'käjiche, wok 
õ'tonhiche, wok õ'lanche. Chik lhewhihila aka honhat, yej lhenayhla akeyisa tä 
lhachaje Lhawuk häp itshäwet tä lewit'äyhyaj mälhyejtso. 

25Wet yej tachumahlä itshäwet tä mälhyejtso tä wichi tä w'enha lhamej fwetaj 
hiw'en amhohen. Yej fwetajayla lhachaje lhaka Dios. Tek tachumlahlä tsi häp tä 
tawit'äylhi.” 

26Lhawuk äp tahuyej Moisés wet yok: 

27–Tolo lhäs tä nech'e nichätchä, wok tson'ataj lhäs, wok kayla lhäs, is chik iyej 
t'at lako pajla'tha siete ifwalas. Wet chik nichäte ocho ifwalas, häp tä nech'e 
otchumlahlä chik õ'wunho tä õyen n'okhayaja n'oyej. 

28Mat isit'a chik õhp'ajtej lhäs häp ifwala tä õ'län tolo wok tson'ataj wok kayla. 

29“Chik m'ak tä tamenej tä hin'o hiw'en n'oho otw'ayhatna häp tä akäjejlhi m'ak 
tä owoyeje, is chik õ'woye t'at häp m'ak tä lakey tä häpkhilek otchumlä. 

30Is chik nofw tä õtufw häp ifwalatso. Isit'a chik imälhehi lhip chik õyämte chik 
äp ifwala elh. Olham ohäpe amel Awuk. 

31“Is chik amel lewoyaye olhämtes wet enay achumyaja. Olham ohäpe Awuk. 

32Yej läkwlhi olhey tä n'ot'amajchet. Is chik nilhokej Israel lhayis yenn'o 
t'amajcheta. Olham ohäpe amel Awuk wet oayen t'amajchetesa. 

33Otonphähte amel tä lhehi honhat tä Egipto häpkhilek ohäpe amel aka Dios. 
Ohäpe amel Awuk.” 



233 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Lev 23 

Wichi lakäjyajay tä t'amajchetes tä lhamel n'okwiyej Lhawuk 
(Núm 28.16-25) 

1Lhawuk tahuyej Moisés wet yok: 

2–Häp tähesna häp ifwalas tä oyen lewhäya Israel lhayis lakäjyajay tä 
ot'amajchetes tä lhamel lhaihuthiyejpejawek häpkhilek n'okwi n'oyej. 

Ifwala tä n'ot'elakw'et 

3“Is chik lhamel tachumwethä seis ifwalas, wet ifwala tä siete häp tä isit'a chik 
tachumwethä tsi oyen lhamel t'elakw'eta. Lhip at chik häpe chik lhamel ihi, 
lhamel lhaihuthiyejpejawek häp m'ak tä ot'amajchetna, wet yenla t'elakw'eta wet 
iwujyen n'oyej. 

N'okäjyaj tä Pascua wet äp õtufw pan tä levadura newayej 

4“Häp tähesna häp ifwalas tä oyen lewhäya Israel lhayis lakäjyajay tä 
ot'amajchetes tä lhamel lhaihuthiyejpejawek häpkhilek n'okwi n'oyej. 

5Iwel'a tä ichun, häp ifwala catorce tä honaj, häp tä lhamel yenhilhila Pascua tä 
iwujyenla n'oyej. 

6Wet äp ifwala tä quince, is chik äp iwo lakäjyajayej tä iwujyenn'o, wet siete 
ifwalas tä is chik tufw pan tä levadura newayej. 

7Wet häp siete ifwalastso, häp ifwala tä ichun is chik lhaihutwek wet n'okwi 
n'oyej. Isit'a chik iwoye lechumet chik häpe häp ifwalatso. 

8Wet siete ifwalas tä lhamel yachajila n'oye otw'ayhtes tä õ'wunhomche tä yen 
n'okhayaja n'oyej. Wet chik nichäte ifwala tä lepes, yachajihola tä lhaihutwek tä 
n'okwi n'oyej. Wet isit'a chik iwoye lechumet chik häpe häp ifwalatso.” 

Õ'wo käjyaja'pe yachuyaj lhay tä ichun tä õ'lanhi 

9Lhawuk äp tahuyej Moisés wet yok: 

10–Fwenho Israel lhayis tä olham oyok, “Chik lhamel nichäthihola häp honhat tä 
ow'enhihola lhamel, wet chik lhamel ilanhi lakäs lhay tä ichun, is chik t'ofwek tä 
ichun ihäne häp sacerdote. 

11Wet häp ifwala tä ichunche ifwala tä n'ot'elakw'et, sacerdote itihla n'oye 
otw'ayhtesna häpkhilek otchumlä. 

12Ifwalatso tä hiw'enla n'oho lakäs lhay tä õy'ofwaho, wet hip'ajthiyeja häp 
tson'ataj lhäs tä isilataj tä newache m'ak chik iyej tä hiw'en tefwaji nekchäm. Häp 
tä yachajila n'oye häpkhilek õ'wunho tä õyen n'okhayaja n'oyej. 

13Wet äp hip'ajthiyeja cuatro kilos y medio harina tä matche tä is wet is chik 
õ'lheteji aceite. Wet lhamel yachajila n'oye wet häpkhila otw'ayhat tä õ'wunho tä 
lenij tä akäjche ikäjyenlhin'o. Wet äpte is chik y'isej hat'es tä yenla otw'ayhata. 

14Tä kamaj lhamel nhäna n'oye otw'ayhtes, isit'a chik tufw pan, wok trigo tä 
õhp'ohen tä yofwas tshääj, wok tä õknip'oyahen. Iwohiyet'ak lhamel nena lakeya 
täja, honhatpej chik ihihila, pajla'tha nichäte leles tä lepes lheley. 

N'okäjyaj tä õ'käjejlhi yachuyaj lhay 
(Núm 28.26-31) 

15“Is chik lhamel itetshanlä ifwalas chik matche tä ihi siete semanas, tälhe ifwala 
tä ichunche ifwala tä n'ot'elakw'et tä sacerdote iti n'oye lhamel lakäs lhay tä 
t'ofwekpej. 

16Wet häp ifwala elh tä y'ununche ifwala tä n'ot'elakw'et tä siete, wet häp tä 
nichäthiyela cincuenta ifwalas. Wet nech'e lhamel ihänla n'oye trigo tä nech'ayhis 
tä häpe otw'ayhat tä hiw'en n'oho. 

17Wet is chik itälhet lew'etese täkwfwas pan tä yenejlhi harina tä matche tä is, 
wet tä hip'ohen wet äp levadura iyej, wet is chik hiw'en cuatro kilos elh 
tefwajpeji. Wet sacerdote itihla n'oye otw'ayhatna tä häpe t'at lhip häp yachuyaj 
lhay tä ichun. 

18Wet is chik lhamel hip'ajthiyeja pan häp siete tson'ataj les tä hin'ol tä hiw'enpej 
nekchäm tefwaji, lhäy'e tolo, wet täkwfwas tson'atas tä hin'ol. Wet nilhokej 
itshätäyna is chik isis wet newache m'ak chik iyej. Is chik lhamel ilänhen wet äp 
õ'wunhomche, häpe t'at otw'ayhtes tä lenij akäjche tä ikäjyenlhin'o. Wet is chik 
hip'ajtej yachuyaj lhay lhäy'e hat'es. 

19“Wet äpte is chik lhamel ilän kayla tä hin'o wet yachaj n'oye häpkhilek 
tiskanejpe lech'isukyajay. Wet äp is chik ilänhen täkwfwas tson'ataj les tä hin'ol 
tä hiw'enpej tefwaji nekchäm, wet yachaj n'oye häpkhilek lha'isyen n'oye. 

20Wet sacerdote itihla n'oye häp täkwfwas tson'ataj lestso, lhäy'e pan tä häpe 
yachuyaj lhay tä ichun. Häpe t'at otw'ayhtes tä ot'amajchetes, häpkhilek 
sacerdotes isej. 

21“Wet ifwalatso is chik lhamel lhaihutwek tä n'okwi n'oyej, wet isit'a chik iwoye 
lechumet chik häpe. Iwohiyet'ak nena lakeya täjtso, honhatpej chik ihihila, 
pajla'tha nichäte leles tä lepes lheley. 

22“Chik nichäte lewhäy tä lhamel ilanhi häp lakäs lhay, isit'a chik yäm matche 
chik nofwej tä ihi lelafwek, wet isit'a chik ilanche lech'ahfwas tä imälhehi. Is chik 
hin'äyhlä häp wichi tä p'elitses, lhäy'e wichi iyhäj tä kahäpeya Israel lhayis. 
Ohäpe Lewuk Dios.” 

N'okäjyaj tä õyafwutche n'ofwolis trompetas 
(Núm 29.1-6) 

23Lhawuk äp tahuyej Moisés wet yok: 

24–Häp täja olhämet tä is chik lefwenho Israel lhayis. Häp iwel'a tä siete wet 
ifwala tä ichun, is chik lhamel iwo t'elakw'eta wet yafwutche n'ofwolis tä lhamel 
lhaihutwek tä n'okwi n'oyej. 

25Wet is chik yen otw'ayhata itshäwet tä õ'wunho, wet isit'a chik iwoye lechumet 
chik häpe häp ifwalatso. 

Ifwala tä õ'wo lahaya wichi lech'isukyaj wet Lhawuk itäyhtej letes 
(Núm 29.7-11) 

26Lhawuk äp tahuyej Moisés wet yok: 

27–Häp ifwala tä diez, kamaj häpe iwel'a tä siete, häpe t'at ifwala tä õ'wo lahaya 
wichi lech'isukyaj, wet olham otäyhtej letes tä ihi n'ohlä. Is chik lhamel 
lhaichuyhathen wet lhaihutwek tä n'okwi n'oyej. Äpte is chik yen otw'ayhata häp 
itshäwet tä õ'wunho. 

28Ifwalatso isit'a chik lhamel tachumwethä. Häpe t'at ifwala tä õ'wo lahaya wichi 
lech'isukyaj, wet olham tä ohäpe Lewuk Dios otäyhtej letes tä ihi n'ohlä. 

29Elh chik häpe chik t'ek häp ifwalatso, õ'sohiyeja tä iyej wichi. 

30Elh at chik häpe chik tachumlhi ifwalatso, olham otäyhthila tä iyej wichi. 

31“Tä olham oyok, isit'a chik lhamel iwoye lechumet chik häpe häp ifwalatso, wet 
häp tä iwohiyet'ak nena lakeya täjtso, honhatpej chik ihihila, pajla'tha nichäte 
leles tä lepes lheley. 

32Häpkhila ifwala tä n'ot'amajchet. Iwohla t'elakw'eta wet lhaichuyhathihena, 
tälhe tä honaj häp ifwala tä nueve pajla'tha äp ifwala tä honaj.” 

N'okäjyaj tä N'ohupelis 
(Núm 29.12-40) 

33Lhawuk äp tahuyej Moisés wet yok: 

34–Häp täja olhämet tä is chik lefwenho Israel lhayis. Häp ifwala tä quince, kamaj 
häpe t'at iwel'a tä siete, is chik lhamel yenlhi lakäjyaj tä iwo lehupelisa tä 
iwujyenn'o, pajla'tha nichäte siete ifwalas. 

35Chik lhamel iwo tesa häp ifwalatso, is chik lhaihutejwek tä n'okwi n'oyej wet 
nemhit tachumwethä. 

36Nilhokej häp ifwalas tä ihi siete tä lhamel iwo lakäjyaja, is chik yen otw'ayhtesa 
itshätäy tä õ'wunhomche. Wet chik nichäte ifwala elh tä y'ununche, is chik äp 
lhaihutwek tä n'okwi n'oyej wet yen otw'ayhata elh itshäwet tä õ'wunho. 
Ifwalatso äp häpe ifwala tä ot'amajchet wet isit'a chik lhamel tachumwethä. 

37“Häp tähestso häp ifwalas tä oyen lewhäya lhamel lakäjyajay tä ot'amajchetes 
tä lhaihuthiyejpejawek tä n'okwi n'oyej. Wet häp tä hiw'enhipeja n'oho 
otw'ayhtes tä häpe itshätäy tä õ'wunhomche, lhäy'e iyhäj itshätäy tä õ'länhen, 
lhäy'e n'olhäk tä tälhe yachuyaj lhay, lhäy'e häp hat'es. Wet otw'ayhtesna elhpej 
w'enhahipeja lhamej häp ifwala tä lewhäy tä lhamel hiw'enla n'oho. 

38Wet ifwalas tä n'ot'elakw'et äpte iwohiyet'ak õkniwujyena n'oyej, lhäy'e häp 
otw'ayhtes tä õhw'enpej n'oho, lhäy'e otw'ayhtes tä lhamel hiw'en n'oho tä 

nitichunche lhämetn'aj iwoyej n'oye tä yäm matche, lhäy'e häp otw'ayhtes tä 
lhamel t'at tä ihuminche chik hiw'en n'oho. 

39“Wet häp iwel'a tä siete, wet ifwala tä quince, chik pajche lhamel ilanhi lakäs 
lhay wet ihutlawek, iwohiyet'ak niwujyenhiyeja n'oyej. Is chik iwo lakäjyaja'pe 
siete ifwalas. Wet ifwala tä ichun lhäy'e häp ifwala tä lepes, häp tä häpe ifwalas tä 
n'ot'elakw'et. 

40Häp ifwala tä ichun lhamel tachumhiyela hal'ä lhay tä matche tä isis, lhäy'e häp 
fwitsuk w'oley, lhäy'e hal'äy tä lhachal wusche'pey lew'oley, lhäy'e häp sichuyuk 
w'oley tä iche tewok lhipey. Wet is chik siete ifwalas tä lhamel iwo lakäjyaja tä ihi 
tä ottache tä ohäpe Lewuk Dios. 

41Nekchäm tefwaji, chik nichätepej iwel'a tä siete, is chik lhamel yenlhi lakäjyaj tä 
iwujyen n'oyej tä ohäpe lhamel Lewuk. Wet is chik lajit lepesa tä yen lakeya, 
pajla'tha nichäte leles tä lepes lheley. 

42Nilhokej lhamel tä häpehen Israel lhayis tä matchehen, is chik siete ifwalas tä 
ichechufwi häp hal'ä w'oley tä yen lewukweya. 

43Häpkhilek nilhokej leles tä ihanej, häp ifwalaste otonphä Israel lhayis tä 
otälhtho honhat tä Egipto, wet olham tä opäynehte lhamel tä is chik 
iwoynejahentso lewukwey tä yenchelhi. Olham tä ohäpe Lewuk Dios.” 

44Häp tä mälhyejtso tä Moisés ifwenho Israel lhayis häp ifwalas tä lewhäypej häp 
lhamel lakäjyajay tä is chik yenlhi, häpkhilek iwujyenej Lhawuk. 

Lev 24 

Lhawuk t'uhläk nilhokej honatsipej tä y'ohomche n'ochäkwis 
(Éx 27.20-21) 

1Lhawuk äp tahuyej Moisés wet yok: 

2–Fwenho Israel lhayis, Is chik ihänpej ame aceite tä olivo lhits'i tä lhäy'e lhip tä 
is, häpkhilek nilhokej honatsipej tä y'ohomche n'ochäkwis 

3tä ihi carpa tä owukwe lhip tä tumejlä lech'o tä sak'al hip'o'pe tä Arca tä 
Ot'amajchet tä olhämtes lehi ihi. Wet is chik Aarón yenpejwethä n'ochäkwis, 
häpkhilek tälhe tä honaj pajla'tha ifwala y'ohomche t'at tä ihi tä ottache. Häp täja 
olhämet, wet is chik Israel lhayis iti lhamejen pajla'tha nichäte leles tä lepes 
lheley. 

4Aarón yenhilhila n'ochäkwis tä ihi lehi tä oro tä ts'ilak, häpkhilek y'ohomche t'at 
tä ihi tä ottache. 

Pan tä Lhawuk t'awayhtes 

5“Is chik õtchuma harina tä matche tä is wet õyenejwethä pan tä ihi doce, tä 
cuatro kilos y medio elh tefwajpeji. 

6Wet is chik õ'tihi täkwfwas tä õ'piyen, wet õ'ti'pe mesa tä oro tä ts'ilak tä ihi tä 
ottache. 

7Tefwajpejni häp pan tä õ'piyen õ'tsäyhlawhäye incienso tä ts'ilak, wet 
õ'wunhihola häpkhilek olham ontichunche. 

8Chik nichätepej ifwala tä n'ot'elakw'et, iwohiyet'ak Aarón nitiyahi tä ottache häp 
panna. Wet sacerdotes iyhäj tä ihichela, is chik nileyache, tsi häp tä oyen Israel 
lhayis keya. 

9Wet panna häp tä õhw'enhihola Aarón lhäy'e sacerdotes tä leles, häpkhilek 
lhamel tufw tä ihi honhat lhip tä n'ot'amajchet. Tsi otw'ayhtesna matche tä 
ot'amajchet, inu'pe otw'ayhtes iyhäj tä õ'wunhomche tä õ'wujyen n'oyej.” 

Lhawuk ne'tek õ'län elh chik häpe chik itiyej lhämtes tä ni'isa 

10-11Iche hin'o tä iyej Israel lhayis tä lako häp Israel lhayis ka'tsinha wet lajcha 
häpe Egipto lhele. Atsinha tä lhäs häp hin'otso lhey Selomit, Dibri tä lhäse, tälhe 
wichi tä tälhe letes p'ante Dan. Wet hin'otso, lhäy'e häp Israel lhayis elh, lhamel 
ihi t'at wichi lew'et wet tachumej lhämtes. Hin'o tä lako Israel lhayis ka'tsinha 
itiyej lhämtes tä ni'isa häp Lhawuk lhey. Wet tä mälhyejtso lhämtes, wet õ'häne 
Moisés. 

12Wet lhamel t'uye, iniwhihlä Lhawuk lhämet chik ifwenho lhamel. 

13Wet Lhawuk nech'e tahuyej Moisés wet yok: 

14–Is chik õ'hän alhoye, õ'tonphä tä ihi wichi lew'et häp hin'o tä iti n'oyej lhämet 
tä ni'isa. Wet is chik wichi tä iläte lhämettso lhamel iti'pe takweyey häp lhetek. 
Wet is chik nilhokej wichi tä ihi lew'etna lhamel ilän, ithatejlhi tuntey. 

15Wet is chik lefwenho Israel lhayis tä chik iche hin'o tä iti n'oyej lhämtes tä ni'isa 
tä ohäpe laka Dios, tamenla lhamej chik lewit'äyhyaj ihi 

16wet õ'länla. Nilhokhiyeja wichi tä ihi lew'et tä ithathiyejlhila tuntey. Elh chik 
isitäyen olhey, tej chik Israel lhayis elh wok hin'o tä kahäpeya, tet iwoye, is chik 
õ'län t'at. 

Hin'o tä iwoyeje m'ak tä ni'isa elh, is chik õ'tech'aynej m'ak tä lham iwoyeje elh 

17“Elh chik ilän elh, is chik te lham õ'län. 

18“Elh chik ilän itshäwet tä elh lelä, is chik ithat lew'etho elh itshäwet. 

19“Chik elh iwo m'akayej elh, is chik õ'tech'aynej t'at m'ak tä lham iwoyeje elh. 

20Chik inäk'äs elh lhile, is chik õ'näk'äs lhile. Chik iwastho elh telho, is chik 
õ'wastho tatelho. Chik inäk'äs elh tsote, is chik õ'näk'äs letsote. Is chik 
leteläythayaj tä iyej tet iwoye elh tä iwit'äyen leteläythayaj. 

21“Elh chik ilän itshäwet tä elh lelä, is chik ithat lew'etho elh itshäwet. Wet elh 
chik ilän elh, is chik te lham õ'län. 

22“Olhämtesna y'aj amehen nilhokej amel, Israel wok kahäpeya Israel. Tsi olham 
ohäpe amel Awuk Dios.” 

Wichi ilän hin'o tä itiyej lhämtes tä ni'isa Lhawuk 

23Moisés yämhoplhi Israel lhayis, wet lhamel itonphä, ihän alhoye häp elh tä 
itiyej lhämtes tä ni'isa häp Dios. Wet lhamel ilän, ithatejlhi tuntey. M'ak tä iwoye 
häp Israel lhayis häpe t'at Lhawuk lhämet tä ifwenho Moisés. 

Lev 25 

Nekchäm tä Dios t'uhläk wichi iwo t'elakw'eta honhat 

1Lhawuk tahuyej Moisés tä i'pe tachenaj tä Sinaí, wet yok: 

2–Fwenho häp Israel lhayis, ok, “Amel chik lechätho honhat tä Lhawuk hiw'enla 
amho, lewohipeja t'elakw'eta honhat tä lewujyenej Lhawuk. 

3Seis nekchämis tä letutcheyhihichepeja akäsw'etes, wet nekchämisna häp tä 
lhisthihenpeja uva lhiley lhachal, wet lelanhihipeja häp lhay. 

4Wet chik nichäte nekchäm tä siete, häp tä is chik lewo t'elakw'eta akäsw'etes tä 
lewujyenej Lhawuk. Nemhit letutcheyhen häp nekchämtso wet nemhit äp 
lhisthen uva lhiley lhachal. 

5Wet isit'a chik lelanhi yachuyaj tä atolhkas lhay, tä tälh häp lhoy tä weschä tä 
lepes tä lelanhi. Wet äpte yej lanhi uvas tä ihi akäsw'et tä älhyej ka'istahihena häp 
lhachal. Tsi häp tä lewo t'elakw'eta honhat. 

6Häp yachuyaj atolhkas tä iche häp nekchämtso, w'awulhiyeja t'at chik letufw 
lhay, lhäy'e häp akawos, lhäy'e chumhas, lhäy'e wichi tä tälhe honhat elh tä 
i'amejen, 

7lhäy'e aläy, lhäy'e itshätäy tä kan'oläya tä lew'et honhat. Nilhokej yachuyaj tä 
tälhpe honhat häpkhila wichi lhäy'e itshätäy tä lhäk. 

Nekchäm tä n'ot'amajchet häp tä õhp'altsen wichi 

8“Chik letetshan tä ifwalas ihi siete tä ihi semana, wet chik letetshanlä häp 
nekchämis tä ihipej siete tä äp ihi siete, wet häpe t'at cuarenta y nueve 
nekchämis. 

9Wet iwel'a tä siete, häp ifwala tä diez, häp ifwala tä õ'wo lahaya hach'isukyajay 
wet Lhawuk itäyhat amejen ates tä ihihlä, wet is chik nilhokpe aka honhat tä 
õyafwutchehen tson'ataj ch'ul. 

10Wet chik nichäthiyepeja cincuenta nekchämis, amel lhenla amajcheta. Tsi häpe 
nekchäm tä õhp'altsen wichi, häpkhilek nilhokej lhamel tä ihi aka honhat isej. 
Chik õ'chäjipeja laka honhat, wet õyachajiyepeja. Wet wichihipeja tä n'okwenkay 
yäpnhiyepeja lepuhfwas. 

11Häpkhila t'at nekchäm tä õhp'altsen wichi, wet mathichela tä amel aisej. Häp tä 
tamenej tä isit'a chik letutcheyhen häp nekchämtso, wet yej lanhi yachuyaj tä 
atolhkas lhay, wet yej lhisthen häp uva lhiley lhachal wet yej lanhi lhay. 

12Tsi häpe nekchäm tä n'ot'amajchet häpkhilek amel aisej. Wet letufwla t'at 
yachuyaj lhay tä amenhit'ak letihchä lhiley, lhamel t'at tä tälh tä ihi akäsw'etes. 

13“Häp nekchämtso tä häpe nekchäm tä õhp'altsen wichi, wet amel lhachajihola 
tä letachuma honhatpej tä alewuhuy. 

14Chik iche hin'o tä ichäj elh kahonhat, wok iwom honhat tä lewuk wet elh ichäj, 
isit'a chik ikanej elh. 

15Elh tä ichäj elh kahonhat, is chik itetshanlä häp nekchämis tä tälhe nekchäm tä 
õhp'altsen wichi tä õyachajehen lhamel häp laka honhatpej. Wet nech'e häp tä 
ihanhiyeja laha tä tiskanpe. Elh tä iwom laka honhat, is chik itetshanlä häp 
nekchämis tä tatäy chik nichäte nekchäm tä õhp'altsen wichi tä õyachajehen 
lhamel häp laka honhatpej. Wet nech'e häp tä ihanhiyeja laha tä is chik elh 
tiskanpe. 

16Chik nitäkw häp nekchämis tä kamaj tatäy chik õ'lanhihipeja yachuyaj lhay, häp 
honhat tä õ'chäj häp tä wuj laha. Wet chik nintäkwa nekchämis tä tatäy chik 
õ'lanhihipeja yachuyaj lhay, häp honhat tä õ'chäj häp tä wujit'a laha. Tsi m'ak tä 
õ'wo haya häpe t'at nekchämis tä õ'lanhi yachuyaj lhay. 

17“Yej kanej aelh chik häpe. Ch'ahuye Dios wet woye lhämtes, tsi lham häpe Awuk 
Dios. 

18En achumyaja lechufwenyajay wet woye m'ak tä ne'tek lewoye, häpkhilek 
atamsekis ihi tä lhehi amel aka honhat. 

19Letufwla äk tä tälhe honhat, häpkhilek atamsekis ihiche wet nemhit 
lechuyuhen. 

Lhawuk itihiyeja lakäpfwayaj tä is häp wichi häpkhilek ichepej m'ak tä isej 

20“Etp'i amel lhok, ¿Atsihila m'ak chik y'atufw tä nemla y'atutcheyhen chik 
y'anchäte häp nekchäm tä siete tä nemla y'alanhi lhakäs lhay? 

21“Lhawuk yok, Olham otkäpfwayhiyela häp nekchäm tä seis, wet yachuyaj lhay 
tä amel lelanhihla nayahila, w'awulhiyeja tres nekchämis. 

22Wet häp tä tetso, chik letutcheyhen, chik lechätepej nekchäm tä ocho, kamaj 
ihichela m'ak chik aisej tä tälhe m'ak tä lelanhi tä nekchäm tä seis. Nayahila 
amejen pajla'tha äp lelanhi iyhäj häp akäs lhay tä nech'e. 

Nekchäm tä õhp'altsen wichi häpe t'at lewhäy tä õyachajehen laka honhatpej 

23“Honhat wet isit'a chik lhäm matche tä lew'enho aelh tä ichäj. Tsi lhaka Dios tä 
Lewuk, amel haw'ethit'a. Tajlhama tä amel lhehi ayej, tet iwoyek ahäpehen Dios 
lakasiykas. 

24Honhat at chik häpe tä alhen lewukwa tsi lechäj p'ante. Mat äpte lehanej tä is 
alhoho chik lewuhuy p'ante inachaj lhame wet äp ichäj. 

25“Chik iche aelh tä p'elitsaj, m'ak hiw'enhit'a, wet iwom laka honhat, chik paj is 
chik lepuhfwa tä äp ichäj. 

26Wet chik iche hin'o tä newache lepuhfwa, wet chik hiw'en laha chik paj, is chik 
lham tä inachaj lhame. 

27Wet itetshanhilahlä ifwalas tä tälhe ifwala tä iwom, tsi is chik õtispe häp 
nekchäm tefwaji tä õtutcheyhi laka honhat. Wet chik nitäkw nekchämis tä hin'o 
tä ichäj tutcheyhi honhattso, wet wujit'alak tiskanpe. Wet nech'e yachajo tä lham 
tä laka honhat. 

28Tha häp tä chik niw'awulhayej chik ihutwek laha häpkhilek inachaj lhame laka 
honhat, lewukla t'at hin'o tä ichäj, pajla'tha nichäte nekchäm tä õhp'altsen wichi 
tä õyachajehen lhamel häp laka honhatpej tä iwom. Wet nech'e hin'o tä 
p'elitsajtso häpkhilek yachajo tä lewuk laka honhat. 

M'ak tä õ'woyeje wichi lewukwey tä õ'wom 

29“Chik iche hin'o tä iwom lewukwe tä ihi hupuy tä ilech'oye lelafwek tä tuntey, 
iwoye t'at chik inachaj lhame pajla'tha nofw häp nekchäm tefwaji tälhe ifwala tä 
iwom. 

30Tha häp tä chik nhanayej iwoyneja chik tiskanpe, wet chik tafwaype nekchäm 
tefwaji, nech'e lewuk t'at hin'o tä ichäj. Wet äp lewukla t'at häp leles pajla'tha 
nichäte lepes lheley. Tejlak nichäte nekchäm tä õyachajehen lewuhuy häp wichi 
lakäywet tä iwompej, tha õyachajiyet'a lewukwetso. 

31Mat hupuy tä i'alhoye, newache lelafwek tä tuntey, häp tä õ'tech'aynej honhates 
tä kawichi lew'eta. Iwoye t'at chik lewuk inachaj lhame. Wet äpte chik nichäte 
nekchäm tä õyachajehen lewuhuy wichi lakäywet tä iwompej, nech'e yachajo tä 
lewuk hin'o tä iwom. 

M'ak tä lewuk Leví lhayis 

32“Wet Leví lhayis häp tä iwoye t'at chik inachajpej lhame lewukwey tä ihi lhamel 
laka honhates. 

33Wet chik Leví lhayis elh nhanayej iwoyneja chik inachaj lhame lewukwe tä 
iwomla tä matche tä lham tä lewukwe, is chik õyachaje chik nichäte häp nekchäm 
tä õhp'altsen wichi tä õyachajehen lewuhuy häp wichi lakäywet tä iwompej. Tsi 
hupuy tä Leví lhayis ihiche, häp tä lhamel t'at tä lewuhuy tä ihi Israel lhayis 
kahonhat. 

34Mat honhatil tä Leví lhayis leläy t'ekhawtes tä ilunejlhi laka hupuy, häp tä 
iwohiyet'ak õ'wom. Tsi häp tä lajit lepesa tä lhamel laka honhat tähestso. 

Ch'otehen p'elitses 

35“Chik aelh matche tä p'elitsaj wet iho ame, is chik letach'ote. Tet iwoyek 
akasiyak wok hin'o tä tälhe lhip elh tä takasit aj amej, let'amajej tä iyej haw'et. 

36Yej wo m'ak chik lesoyej wet yej t'ayhattshi laha m'ak tä lecheyäjäntej. 
Ch'ahuye lhaka Dios wet woye lhämtes. Ch'anlhaye t'at aelhtso tä iyej haw'et, 
tech'aynej chik apuhfwa. 

37Isit'a chik let'alhe'pe chik y'isej lhip chinaj t'äj chik lecheyäjäntej. Wet äpte isit'a 
chik let'ayhatchetshi laha häp n'olhäk tä lew'enho. 

38Lhawuk häpe aka Dios tä itonphähte amel tä letälho honhat tä Egipto, 
häpkhilek hiw'en amhohen häp honhat tä Canaán. Tsi t'uhläk häpe amel aka Dios. 

Yej lhen akwenkaya aiyhäj tä Israel lhayis 

39“Chik iche amel aelh tä matche tä p'elitsaj, wet lhaifwel amho häpkhilek lechäj, 
isit'a chik lechumyenlhi tä letech'aynej at chik akwenek. 

40Is chik letech'aynej achumyenek tä lakaha ihi wok akasiyak tä iyej haw'et. 
Tachumhilhilat amho pajla'tha nichäte nekchäm tä wichi yachajehen lewuhuy 
häp lakäywet tä iwompej. 

41Wet häp tä nech'e yikhilach'oye haw'et, lhäy'e häp leles. Lhamel yäpnhiyela 
lew'et tä lepuhfwas ihi. 

42Tsi häp tä nilhokej amel ahäpehen t'at Lhawuk lakawos tä lham itonphähte tä 
tälho honhat tä Egipto. Häp tä tamenej tä isit'a chik õ'aichäjen chik õ'tech'ayen 
amejen n'okwenkay. 

43Yej ch'atej aelh chik lewoyeje m'ak tä ni'isa. Ch'ahuye lhaka Dios wet woye 
lhämtes. 

N'okwenkay tä kahäpeya Israel lhayis 

44“Wet chik lewatläk lew'en n'okwenek, is chik lechäj elh wichi tä tälhe honhatil 
tä i'awhäyehen. 

45Äpte iwoye t'at chik lechäj häp wichi tä i'amejen tä kalew'eta amel aka honhat, 
lhäy'e häp lhamel leles tä nichäthihchä amel aka honhat. Is t'at chik lechäjen wet 
alhenay lewuhuya. 

46Wet chik amel let'inhen, ales tä imälhehi haw'et nech'e lhamella chik yen 
lakwenkaya, pajla'tha nichäte ales tä lepes lheley. Tha mat isit'a chik lhen 
akweneka aelh chik häpe tä Israel lhayis elh. 

Israel lhayis tä lhayen iyhäj tä w'enha lhamej lakwenkaya 

47“Chik iche hin'o tä i'amejen tä hiw'en m'ak, tä kahäpeya Israel lhayis elh, wet 
chik iche aelh tä matche tä p'elitsaj, wet lhaiwom, wet hin'otso tä kahäpeya Israel 
ichäj, wok elh hin'o tä kahäpeya Israel ichäj, 

48chik tetso, is chik iche lepuhfwa chik yike wet tiskanpe, 

49chik lewithok, wok lewithok lhäs, wok elh at chik matche tä elh. Wok lham t'at 
tä tiskan letape chik hiw'en laha, häpkhilek nemhit n'okwenek. 

50Lham lhäy'e hin'o tä pajche ichäj, lhamel itetshanhilahlä häp nekchämis, tälhe 
ifwala tä elhtso lhaiwom pajla'tha nichäte nekchäm tä n'ot'amajchet tä 
õyachajehen lewuhuy m'ak tä iwompej. Wet is chik lhamel itetshan häp 
n'ochumyenek lakaha, häpkhilek ihanej laha chik w'awulhi chik õtiskanejpe 
hin'otso wet nemhit n'okwenek. 

51Wet chik wuj nekchämis tä tatäy chik nichäte nekchäm tä n'ot'amajchet, is chik 
yachaj lhip tä wuj häp laha tä pajche õ'chäjej. Wet nech'e yachajo tä nemhit 
n'okwenek. 

52Mat chik nintäkwa nekchämis tä tatäy chik nichäte nekchäm tä n'ot'amajchet, is 
chik yachaj lhip tä niwuja häp laha tä pajche õ'chäjej. Wet nech'e yachajo tä 
nemhit n'okwenek. 

53Wet tä kamaj iyej hin'o tä ichäj, is chik amel letetshan häpkhilek lewuk 
itech'aynej chik häpe hin'o tä kan'okweneka. Tsi isit'ak nit'amajayej. 

54“Mat chik newache elh tä tiskanpe hin'ona, wet hin'o tä ichäj ilehiyejat chik 
nichäte nekchäm tä õyachajehen lewuhuy häp m'ak tä wichi iwompej. Wet 
nemhit häpe lakwenek, lhäy'e häp leles tä ihi. 

55Tsi Israel lhayis häp tä Lhawuk yen laka wichiya wet häpehen lakawos. Lham tä 
itonphähte lhamel tä tälho honhat tä Egipto, wet lham häpe t'at lhamel Lewuk 
Dios.” 

Lev 26 

Lhawuk lakäpfwayajay tä isen iyej wichi chik iwoye lhämtes 
(Deut 7.12-24; 28.1-14) 

1Lhawuk yok: –Yej lhenlhi amhohen acheyälis wok m'ak at chik häpe lepeyak 
chik len'okwiyej. Yej kasthayen tuntey tä akwey lhenhay chik letihi aka honhat. 
Isit'ak let'upeyejchä lhamel häpkhilek lewo han'okhayajayej, tsi olham tä ohäpe 
amel Awuk Dios. 

2Is chik lhen amajcheta häp ifwalas tä n'ot'elakw'et wet en amajchetayej ow'et tä 
ot'amajchet. Olham tä ohäpe amel Awuk. 

3“Is chik lewoye olhämtes lhäy'e ochufwenyajay, wet enay achumyaja. 

4Wet ochenla amehen pelhay chik nichätepej lewhäy, wet honhat hiw'enla 
amhohen yachuyaj lhay lhäy'e häp hal'äy tä amel äk häp lhay. 

5Letufwayhla yachuyaj lhay pajla'tha nichäte ifwala tä lelanhi uvas. Wet 
nofwit'ala uvas pajla'tha nichäte ifwala tä äp letutcheyhen. Let'ekhihena pajla'tha 
lhipsen, wet atamsekis ihihila tä lheyayhihila aka honhat. 

6“Ow'enhihola letamsek honhat, wet ihichet'ala m'ak chik aistunlawethä chik 
lemähen. Wet owahnhiyejt'ala chik iche itshätäy tä fwitses lhäy'e n'oka'tshayaj. 

7Amel lelänhihena atayhfwas wet lhokwosila lhamel. 

8Chik cinco amel, wet cien atayhfwas tä nowayhla amehen. Wet chik cien amel, 
wet diez mil atayhfwas tä nowayhla amehen, wet lelänhihena lhamel. 

9“Ot'uhla amehen wet oyämla wujpey amel, wet olehiyejt'ala tä oayen oka 
wichiya. 

10Lhäy'ehila lhip tä wuj aka yachuyaj. Nekchämpej letufwayhla m'ak tä lhen 
akapucheya häp nekchäm elh tä tajyäme, pajla'tha letaläyej, lewomla t'at tä lewo 
w'eta iyhäj tä nech'e lelanhi. 

11Olham oihla amejen wet ihichet'ala ot'ulhnhayaj chik oti amejen. 

12Nilhokhiyeja ifwalas tä n'alhäy'ehilatwethä, wet ohäpkhila amel aka Dios wet 
ahäpkhihena oka wichi. 

13Olham ohäpe Awuk Dios, otonphähte amel tä letälho honhat tä Egipto 
häpkhilek nemhit ahäpehen Egipto lheley lakwenkay. Osohte amejen alhuk tä 
choyhat, wet nech'e häp tä akäjyaj ihi tä lhekhen. 

M'ak tä ni'isa nichätpe wichi tä niwoyaye Lhawuk lhämet 
(Deut 28.15-68) 

14“Mat chik amel katach'ahuhiyala n'oye wet lewohiyet'ala olhämtes, otihla 
amejen otasnhayaj. 

15Chik let'ulhanhila olhämtes, wet kawoya haya ochufwenyajay, wet lele n'oyej, 

16olham otihla amejen awit'äyhyaj. Ochenla amehen äytes tä wuj tä ni'isa tä 
ailänhihena: telätaj, atelhoy t'inhayaj, wet lemähikwela katsi pajla'tha let'inhen. 
W'et letachumhilawethä, letufwit'ala akäs lhay, atayhfwas tä tufwila. 

17Olham ottayhla ahilähen wet atayhfwas ikalhla amhihen. Wet wichi tä n'äyi 
amhomche lhayenla awuhuya, wet lhekhihena. Tej chik aknhänawethä, tha 
lenuhikwela alhoho. 

18“Chik kamaj katach'ahuhiyala n'oye, nech'e mathichela tä oyämla äytajchey 
otasnhayaj tä oti amejpe hach'isukyajay tä lewoyaye. 

19Oay'ayhthichelahchä tä alechäjwethä. Wet nemla ochen häp pelhay, tsi pule 
tehlat iwoye lechinaj, wet honhat t'unla tsi tamchäy. 

20W'et letachumhilatwethä, wet honhat hiw'enhit'ala amhohen yachuyaj lhay, 
wet äp hal'äy iwohit'ala lhaya. 

21“Chik amel letujlhahichela tä letatay n'ohlä, lewohiyet'ala olhämet, wet nech'e 
mathichela tä oyämla äyteschehen otasnhayajay tä otihla amejen. Ow'awlhatlatlä 
hach'isukyajay tä lewoyej n'oye. 

22Ochenla amehen itshätäy tä fwitses wet yämla nofwej tä tufwen ales lhäy'e 
aläy. Tifwila amejen pajla'tha nemhit anitäkw tä lemälhehi, wet nemhit ihichela 
hin'o chik inuhikwela n'äyhäy. 

23“Wet chik kamaj amel katetshana ofwonkanyajna wet kaleyache akeyis, mat 
letujlhayache t'at tä letatay n'ohlä, 

24tehla olham ottayhla ahilähen. Nemla koyhyaj chik otasnhila atapehen 
hach'isukyajay. 

25Ochenla amehen n'oka'tshayaj wet ichowalhla amehen, tsi häp tä lele n'oyej. 
Wet lenuhikwela alhoho tä lelethanehen häp aka honhates tä nitäkwpej hupuy tä 
ihiche. Wet häp tä ochenla amchehen äytes tä wuj tä ni'isa, wet atayhfwas niyatla 
amejen tsi ikalhla amhihen. 

26Ochenla amehen nehlä, wet lew'enla lhimphaj harina, wet diezla atsinhay chik 
yenlhi tä ithatche n'onhonthi, elh w'enhahiyejpeja lhimphaj. Nayahit'ala m'ak 
chik letufw, tek lhipsiyejena. 

27“Wet chik amel kamaj katach'ahuhiyala n'oye, mat letujlhahichela t'at tä letatay 
n'ohlä, 

28tehla olham ottayhla ahilähen. Oyämla matche tä otwäkwäy amehen, wet äp 
nemla koyhyaj chik otasnhila atapehen hach'isukyajay. 

29Wet chik matche chik lechuyuhihena, pajla'tha letufwen ales. 

30Owasthihichela han'okhayajw'etes tä ihiche honhat lhipey tä atoschephä. Wet 
otilhkathichelahchä n'otw'ayhtesw'etes tä lhenay lew'eta häp incienso tä 
lewunhen. Wet oskonla'pe amel hap'itseyhay häp acheyälis tä nityalhahiche, wet 
matche tä on'älthila ot'ulhnhayaj tä oti amejen. 

31Oyenla ts'aniya häp amel haw'etes, wet owasthihichela han'okhayajw'etes, wet 
nemla okäjejlhi m'ak chik lhenla otw'ayhata tä lenij akäjche. 

32“Matche tä owasthihila aka honhat, wet atayhfwas tä yen lew'eta lhamel 
inuhthila lhamhohen chik hiw'en. 

33Ochenla amehen n'oka'tshayaj, tehlat iwoyek otonhi oka tsonhat tä iche lehi 
chik oaihänlawethä. Oaifwtsatkatlatpe honhatil wet lelhahiyeja wichi tä w'enha 
lhamejen. Ts'anisla aka honhat, wasichela haw'etes. 

34Honhat akäjiyejlhila t'at laka ifwalas tä wichi newahi, tsi iwohla t'elakw'eta wet 
amel lhewhihichela t'at atayhfwas kahonhatil. 

35Nilhokej häp ifwalas tä wichi newahi honhat, iwohlat letamseka, tehit'ala iwoye 
ifwalas tä amel lhewhi tä laj letamseka. 

36“Amel tä lhewhihichela atayhfwas kahonhatil wet lemälhhiche tä kat'ilahen, 
ow'enla amhohen tä anowayhtses. Tejlak hal'ä w'ole chik nichätchä, tha 

lenuhikwela alhoho chik leläte. Tehlat häp chik nifwotaj chik aihänwethä, 
lechäthiyejchelat katsi anowayhyaj. 

37Letafwomhilatwethä amejen chik lenukwe alhoho, tehlat häp chik lhehi 
n'oka'tshayaj. Tej chik newache elh chik aihänwethä, tha lenowayhla t'at. Wet 
ihichet'ala aelh chik ikalhi chik tatayhlä letayhfwas. 

38Amel lenofwiyeja t'at tä lhewej wichi tä w'enha lhamejen tä häpehen 
atayhfwas. Lhamel tifwilat amejen tä lhewhiche laka honhatil. 

39Wet aiyhäj tä ihiche letayhfwas kahonhatil tä imälhehiche tä n'ilahen, lhamel 
t'isanis lhäy'e lehusey nemla lakhajyhayaj ihiche. Häp m'ak tä ni'isa tä lhamel 
iwoye, lhäy'e lechätilis lech'isukyaj, häp tä tamenej lhamel. 

40“Is chik lhamel lhaifwenhiyeja tä ni'isa häp m'ak tä lhamel iwoye, lhäy'e häp 
lechätilis lakeyis tä ni'isa tä iwoye. Tsi chik lhamel ile n'oyej wet tatay n'ohlä, 

41wet häp tä tamenhiyeja tä ottayhlä lhamel wet ohäne letayhfwas kahonhatil. 
Mat chik lhamel lhay'ayhatchä wet lehusey nemhit t'unhen, wet ihanej t'at tä 
lhamel tä tamen lhamejen tä otasin, 

42wet häp tä olham ontichunhilach'oye olhämette owoyeje häp letes Jacob tä 
ottshupiyehte tä oyen oka wichiya, lhäy'e olhämette owoyeje lajcha Isaac, wet 
lhäy'e häp olhämette owoyeje lechäti Abraham. Wet laka honhat äpte tek 
op'ethatlä. 

43Tsi ifwalas chik nemla wichi ihi, wet häp tä honhat iwohla t'elakw'eta, letamsek 
ihihila t'at. Wet wichi ihanhiyeja tä lhamel t'at tä tamen lhamejen tä otasin, häp tä 
y'ulhanchehen olhämtes wet yen w'et m'ayeka ochufwenyajay. 

44“Mat tej chik tehlatso m'ak tä lhamel iwoye thayej, wet häp tä tamenhiyeja ihi 
letayhfwas kahonhat, mat kamaj tek oy'ulhanhiyeja lhamel. Oyenhit'ala w'et 
m'ayeka lhamel, tek otäyhthihena. Olehiyejt'ala tä oyen oka wichiya lhamel, tsi 
ohäpe t'at lhamel Lewuk Dios. 

45Op'altsenhiyela lhamel, tek op'ethathilahlä olhämette owoyeje letetsel. Nilhokej 
wichi tä ihiche honhatil ihanejte tä otonphähte lhamel tä tälho honhat tä Egipto, 
häpkhilek ohäpe laka Dios. Oyen at oka wichiya lhamel wet ohäpe t'at Lewuk.” 

46Häp tähestso Lhawuk lhämtes lhäy'e lechufwenyajay tä hiw'enho p'ante Moisés 
tä i'pe tachenaj tä Sinaí, ne'tek iwo siläta Israel lhayis. 

Lev 27 

Hin'o wok atsinha tä õhw'enho'pe Lhawuk m'ak tä matche 

1Lhawuk tahuyej Moisés wet yok: 

2–Fwenho häp Israel lhayis, ok, “Chik iche elh chik häpe chik ifwenho Lhawuk 
häp lhämet tä yäm matche chik yenlhi m'ak chik häpe, wet yen tetnekayej hin'o 

wok atsinha wet hiw'enho Lhawuk, is t'at. Wet chik paj chik t'uhläk äp ilanhi 
elhtso, iwoye t'at chik tiskanejpe chinaj t'äj. 

3Chik elh hiw'en veinte nekchämis pajtha sesenta nekchämis, häp tä laha 
cincuenta chinaj t'äj mhoy tä plata tä is chik õhw'enho Lhawuk. Õ'chumyenlhi 
chinaj t'äj tä sacerdotes ichumyenlhi. 

4Wet chik häpe atsinha, häp tä laha treinta chinaj t'äj mhoy. 

5Wet han'äfwaj tä cinco nekchämis pajtha veinte nekchämis, laha veinte chik 
häpe hin'o, wet chik atsinha häp tä laha diez. 

6Wet n'atfwas tä hiw'en tefwaji iwel'a pajtha cinco nekchämis, häp tä laha cinco 
chik häpe hin'o, wet chik atsinha häp tä laha tres. 

7Wet wichi tä thänhäy tä laka nekchämis inu'pe sesenta, chik hin'o häp tä laha 
quince, wet chik atsinha häp tä laha diez. 

8“Chik wuj tä p'elitsaj hin'o chik ifwenho Lhawuk häp lhämet tä yenlhi m'ak chik 
häpe, wet nemhit hiw'en laha tä w'awulhej häp elh tä hiw'enhon'ajpe Lhawuk 
häp lhämet tä yäm matche, chik tetso, wet is chik ihäne sacerdote häp elhtso 
häpkhilek y'ayhatchä laha tä tiskanla'pe, hiw'awlhathiyeja t'at m'ak tä hin'o 
hiw'en. 

Itshäwet tä õhw'enho'pe Lhawuk m'ak tä matche 

9“Chik häpe itshäwet tä õhw'enho'pe Lhawuk häp n'olhämet tä õyäm matche, 
nech'e häpe t'at itshawet tä Lhawuk t'amajchet. 

10Isit'a chik õ'thatlä elh häp itshäwet, chik is wok ni'isa. Mat chik iche itshäwet tä 
õ'fwetaj õ'that lew'etho elh, wet nech'e häpe t'at n'ot'amajchet, wet nech'e 
täkwfwas lhamelna lewuk t'at Lhawuk. 

11“Wet chik häpe itshäwet tä kok'aye, wet t'uhawethiyejt'ak õyen Lhawuk 
t'awayhata. Is chik õ'häne sacerdote, 

12wet sacerdote itetshanhila chik is wok ni'isa, häpkhilek ikalelhät laha tä itihi. 
Wet laha chik sacerdote itihi, lahahla t'at täjtso. 

13Wet chik elh inachaj lhame itshäwet, is chik y'isej lhip laha tä tiskanpe. 

N'owukwe wok honhat lhip tä õhw'enho'pe Lhawuk m'ak tä matche 

14“Chik iche elh tä yen t'amajchetayej lewukwe häp Lhawuk, sacerdote lhamla 
t'at tä itetshan laha tä itihi, chik häpe hup tä is wok ni'isa. Wet laha chik 
sacerdote itihi, lahahla t'at täjtso. 

15Wet chik chejphä hup tä pajche õyen t'amajchetayej Lhawuk, wet lewuk t'uhläk 
inachaj lhame, y'isiyeja lhip laha tä tiskanpe häpkhilek yachajo tä lewukwe. 

16“Chik iche elh tä yen t'amajchetayej laka honhat lhip häp Lhawuk, õ'tetshanhila 
yachuyaj lhay tä tälho honhattso chik õ'lanhi n'okäs lhay. Wet häp tä nech'e 

õ'hanhiyeja laha, tsi häp tä yachuyaj tä cebada, chik cien kilos, häp tä laha 
cincuenta chinaj t'äj mhoy tä plata. 

17Chik elhtso yen t'amajchetayej honhat lhip häp Lhawuk, tälhe nekchäm tä 
n'ot'amajchet tä wichi yachajehen iyhäj tä lewuhuy häp lakäywet tä iwompej, häp 
tä laha tä pajche õ'tihi, laha t'at täjtso. 

18Mat chik yen t'amajchetayej Lhawuk chik tajyäme nekchäm tä n'ot'amajchettso, 
wet häp tä sacerdote itetshanhila laha. Itetshanhiyejahlä häp nekchämis tä tatäy 
chik nichäte elh nekchäm tä n'ot'amajchet. Wet häp tä t'ayhlatchä laha honhattso. 

19“Elh tä yen t'amajchetayej laka honhat lhip häp Lhawuk, chik t'uhläk inachaj 
lhame, is chik y'isej lhip laha tä tiskanpe. Wet nech'e häp tä yachajihola tä laka 
honhat. 

20Mat chik ninachaja lhame laka honhattso, wet chik hin'o elh chik ichäj, häp tä 
nemhit iwohiyela chik inachaj lhame. 

21Chik nichäte nekchäm tä n'ot'amajchet tä õyachajehen lewuhuy häp m'ak tä 
iwompej, honhatna nech'e matche tä õyachajiyela Lhawuk, wet lajit lepesa tä 
t'amajchet t'at. Wet nech'e sacerdotes t'at tä lhayenla lewuhuya. 

22“Chik iche elh tä yen t'amajchetayej Lhawuk häp honhat tä lechäjek tä nitälhaye 
lechätilis, 

23wet sacerdote itetshanhila laha tä itihi honhattso, pajla'tha nichäte nekchäm tä 
n'ot'amajchet. Wet ifwalatso hin'o tiskanlatpe laha tä õ'tihi honhattso, wet yenla 
t'awayhata Lhawuk häp chinaj t'äjtso. 

24Wet chik nichäte nekchäm tä n'ot'amajchet, honhattso õyachajiyela t'at häp 
lewuk tä matche. 

25“Häp laha tä õ'tihipej m'ayhay, is chik õ'chumyenlhi chinaj t'äj tä sacerdotes 
ichumyenlhi. 

Itshätäy leles tä lechunkatshay 

26“Isit'a chik iche elh tä fwetaj yen t'amajchetayej Lhawuk häp itshäwet lhäs tä 
lechunkatsek, chik tolo, wok tson'ataj, wok kayla, tsi pajche lewuk t'at Lhawuk. 

27Mat itshäwet tä kok'aye lhäs tä lechunkatsek, iwohiyelak yen leläya. Mat is chik 
tiskanpe mälhyej laha tä sacerdote itihi, wet y'isiyeja lhip. Wet chik nena leläya, 
wet is chik hiw'enho elh tä ichäj wet hin'ona hiw'enhihola sacerdote häp laha tä 
sacerdote itihi. 

M'ak tä õhw'enho Lhawuk tä häpkhilek õ'täyhat, iwohiyet'ak õknachaj lhame 

28“Lhawuk n'äyejo elh chik häpe chik fwetaj iwom wok inachaj lhame häp m'ak tä 
iyej tä pajche yen t'amajchetayej Lhawuk tä häpkhilek õ'täyhat. Chik m'ak tä 
n'ot'amajchettso häpe hin'o wok lelä, wok laka honhat tä tälhe lechätilis, wok 

m'ak at chik häpe, isit'ak iwom wok inachaj lhame. Tsi häpe t'at m'ak tä matche 
tä Lhawuk t'amajchet. 

29Wet äpte hin'o chik õyen t'amajchetayej Lhawuk tä häpkhilek õ'täyhat, 
iwohiyet'ak iche elh chik ilanhi häpkhilek tiskanpe. Mat is chik õ'län t'at. 

Diezmos 

30“Is chik õhw'enhat diezmo tä tälho yachuyaj lhay lhäy'e häp hal'ä lhay. Wet is 
chik õyachaje Lhawuk, tsi lham t'at tä Lewuk. 

31Wet elh chik tachuma laka diezmo tä lewuk Lhawuk, is chik tiskanpe wet y'isej 
lhip. 

32“Chik hin'o itetshanlä leläy tä wus lhäy'e tä niwusa, häp diezpej is chik 
hiw'enhatej tefwaji wet itiyej n'otetnek tä yen t'amajchetayej Lhawuk. 

33Äpte isit'a chik itetshan chik is itshäwet wok ni'isa. Wet isit'a chik fwetaj ithat 
lew'etho elh, tsi nech'e häpe t'at n'ot'amajchet wet nech'e täkwfwas lhamelna 
lewuk t'at Lhawuk.” 

34Häp tähestso Lhawuk lhämtes tä hiw'enho p'ante häp Moisés tä i'pe tachenaj tä 
Sinaí, ne'tek iwo siläta Israel lhayis. 

Núm 

Núm 1 

Õ'wo t'ufwahtesa Israel lhayis tä ihi Sinaí 

1Häp nekchäm dos tälhe ifwala p'ante Israel lhayis yikch'oye Egipto, wet iwel'a 
dos, häp ifwala tä ichun, Lhawuk tahuyej Moisés tä ihi ts'anis tä ichufwi carpa tä 
Lhawuk lewukwe. Wet yok: 

2-3–Wo t'ufwahtesa Israel lhayis. Lesayen nilhokej lheyis iyhäjpej tä laka niyat 
iyej, lhäy'e iyhäj tä lhalepuhfwas, häpkhilek kalelhäj número tä ihi häp hin'ol tä 
takhajayhen yämthilek iwo laka'tshayaja, häp lhamel tä hiw'en veinte nekchämis 
lhäy'e iyhäj tä inu'pe. Lesayen lheyis, mälhyej lakey nifwotaj tä õ'woyeje hin'ol. 
Wet Aarón tach'otla ame. 

4Häte ihla amejen weihalhapej hin'ol tä tälhehen wichi tä tälhehen doce letetsel, 
häp elhpej tä lepuhfwas yen laka niyata. 

5Häp täja lheyis hin'ol tä ihohla amehen: “Elisur, Sedeúr lhäs, tä tälhe wichi tä 
tälhe letes Rubén. 

6“Selumiel, Surisaday lhäs, tä tälhe wichi tä tälhe letes Simeón. 

7“Nahasón, Aminadab lhäs, tä tälhe wichi tä tälhe letes Judá. 

8“Natanael, Suar lhäs, tä tälhe wichi tä tälhe letes Isacar. 

9“Eliab, Helón lhäs, tä tälhe wichi tä tälhe letes Zabulón. 

10“Elisama, Amihud lhäs, tä tälhe wichi tä tälhe letes Efraín. “Gamaliel, Pedasur 
lhäs, tä tälhe wichi tä tälhe letes Manasés. “(Häp Efraín lhäy'e Manasés häpehen 
José leles p'ante.) 

11“Abidán, Gedeoni lhäs, tä tälhe wichi tä tälhe letes Benjamín. 

12“Ahiezer, Amisaday lhäs, tä tälhe wichi tä tälhe letes Dan. 

13“Pagiel, Ocrán lhäs, tä tälhe wichi tä tälhe letes Aser. 

14“Eliasaf, Reuel lhäs, tä tälhe wichi tä tälhe letes Gad. 

15“Wet Ahira, Enán lhäs, tä tälhe wichi tä tälhe letes Neftalí.” 

16Häp tähestso niyatey tä õt'ähiche tä tälhehen Israel lhayis tä tälhehen doce 
letetsel, yämthilek ilesayen laka wichi lheyis. 

17-18Wet iwel'a dos, häp ifwala tä ichun, Moisés lhäy'e Aarón t'änehen hin'oltso tä 
Lhawuk tatshupiye, wet ihutwek nilhokej iyhäj Israel lhayis, wet ilesayen lheyis 
tä nilhokej laka wichi, häp iyhäjpej tä lhalepuhfwas, nilhokej hin'ol tä hiw'en 
veinte nekchämis lhäy'e iyhäj tä inu'pe, 

19mälhyej tä Lhawuk ne'tek Moisés iwoye. Wet lhamel yenlhi p'ante täjtso tä ihi 
ts'anis tä Sinaí. 

20-21Tä mälhyejtso, õ'kalelhätchä Israel lhayis tä tälhehen doce letetsel. Õ'lesayen 
t'at lheyis häp iyhäjpej tä lhalepuhfwas, wok oyok, nilhokej hin'ol tä takhajayhen 
yämthilek iwo laka'tshayaja, häp lhamel tä hiw'en veinte nekchämis lhäy'e iyhäj 
tä inu'pe. Wet häp lhamel tä tälhe wichi tä tälhe letes Rubén, iche cuarenta y seis 
mil quinientos (46.500). 

22-23Wet häp lhamel tä tälhe wichi tä tälhe letes Simeón, iche cincuenta y nueve 
mil trescientos (59.300). 

24-25Wet häp lhamel tä tälhe wichi tä tälhe letes Gad, iche cuarenta y cinco mil 
seiscientos cincuenta (45.650). 

26-27Wet häp lhamel tä tälhe wichi tä tälhe letes Judá, iche setenta y cuatro mil 
seiscientos (74.600). 

28-29Wet häp lhamel tä tälhe wichi tä tälhe letes Isacar, iche cincuenta y cuatro 
mil cuatrocientos (54.400). 

30-31Wet häp lhamel tä tälhe wichi tä tälhe letes Zabulón, iche cincuenta y siete 
mil cuatrocientos (57.400). 

32-35Wet häp lhamel tä tälhe wichi tä tälhe letes Efraín, iche cuarenta mil 
quinientos (40.500). Wet häp lhamel tä tälhe wichi tä tälhe letes Manasés, iche 
treinta y dos mil doscientos (32.200). 

(Häp Efraín lhäy'e Manasés häpehen José leles p'ante.) 

36-37Wet häp lhamel tä tälhe wichi tä tälhe letes Benjamín, iche treinta y cinco mil 
cuatrocientos (35.400). 

38-39Wet häp lhamel tä tälhe wichi tä tälhe letes Dan, iche sesenta y dos mil 
setecientos (62.700). 

40-41Wet häp lhamel tä tälhe wichi tä tälhe letes Aser, iche cuarenta y un mil 
quinientos (41.500). 

42-43Wet häp lhamel tä tälhe wichi tä tälhe letes Neftalí, iche cincuenta y tres mil 
cuatrocientos (53.400). 

44Häp täjtso wichi tä kalelhäj tä Moisés lhäy'e Aarón, lhäy'e doce Israel lhayis 
kaniyatey, ilesayen lheyis. 

45Häp Israel lhayis tä takhajayhen yämthilek iwo laka'tshayaja, häp hin'ol tä 
hiw'en veinte nekchämis lhäy'e iyhäj tä inu'pe, 

46iche seiscientos tres mil quinientos cincuenta (603.550) tä nilhokej. 

M'ak tä Leví lhayis lechumet 

47Mat wichi tä tälhe letes Leví tek õhp'ajtej p'ante häp iyhäj Israel lhayis tä õ'wo 
t'ufwahtesa. 

48Tsi Lhawuk ifwenho p'ante Moisés wet yok: 

49–Chik lewo t'ufwahtesa Israel lhayis, yej p'ajtej lhamel tä tälhe letes Leví. 

50Mat is chik lhen lechumeta tä tach'ote ow'et tä ot'amajchet tä olhämet ichufwi, 
yämthilek t'uye nilhokej m'ayhay tä ihi. Is chik lhamel tä tilhäj, lhäy'e m'ayhay tä 
ihi. Wet chik Israel lhayis iwopej lakasthaweta, is chik owukwe ihi lechowej häp 
Leví lhayis lew'etes, wet is chik lhamel t'uye. 

51Wet chik õyikpejchufwi, lhamel t'at tä is chik inachu, tsi häp tä lechumet. Wet 
äp yenlhi chik nichäthopej lhip chik wichi yen lakasthaweta. Mat elh chik 
kahäpeya Leví chik lhaitott'ayne owukwe, letes ihi wet iwohiyet'ak õkniläna. 

52Wet chik Israel lhayis iwo lakasthaweta, is chik elhpej iyej t'at laka wichi, hätet 
iwoye nifwotaj. Wet is chik iti lhamejen m'ak tä yen tetneka lhamejen wichi tä 
häpe. 

53Wet owukwe tä olhämet ichufwi, is chik ihi t'at lechowej Leví lhayis, yämthilek 
lhamel t'uye wet olham n'am tiyej owäk häp Israel lhayis. 

54Häp täjtso Lhawuk lhämet tä ifwenho Moisés. Wet Israel lhayis iwoye nilhokej 
m'ak tä ne'tek lhamel iwoye. 

Núm 2 

Õ'kalelhätchehchä lew'etes häp wichi 

1Lhawuk tahuyej Moisés lhäy'e Aarón wet yok: 

2–Is chik Israel lhayis atofweho häp carpa tä owukwe tä lhamel ilunej, iyhäjpej tä 
lhalepuhfwas tä lhaihutwek wet iti lhamejen m'ak tä yen tetneka lhamejen wichi 
tä häpe. 

3“Wet wichi tä tälhe letes Judá tä häpe nifwotaj, is chik lhamel itihi lakasthawet 
häp lhip tä tumej hichä tä ifwala tälhche. Wet elh tä laka niyat häpe Aminadab 
lhäs tä lhey Nahasón. 

4Wet tä õ'lesayen lhamel lheyis, iche setenta y cuatro mil seiscientos (74.600) 
hin'ol. 

5“Wet nifwotaj tä iwhäye lhamel häpe wichi tä tälhe letes Isacar. Wet elh tä laka 
niyat häpe Suar lhäs tä lhey Natanael. 

6Wet tä õ'lesayen lhamel lheyis, iche cincuenta y cuatro mil cuatrocientos 
(54.400) hin'ol. 

7“Wet nifwotaj tä iwhäye lhamel häpe wichi tä tälhe letes Zabulón. Wet elh tä 
laka niyat häpe Helón lhäs tä lhey Eliab. 

8Wet tä õ'lesayen lhamel lheyis, iche cincuenta y siete mil cuatrocientos (57.400) 
hin'ol. 

9“Wet chik mälhyejtso, Judá lhayis kasthawet ihichela tres wichil tä häpehen 
nifwotas. Wet tä nilhok lhamel, ihichela ciento ochenta y seis mil cuatrocientos 
(186.400) hin'ol. Wet lhamel ichunlahlä Israel lhayis. 

10“Wet wichi tä tälhe letes Rubén tä häpe nifwotaj, is chik lhamel itihi 
lakasthawet häp lhip tä tumej tä tapinhiye. Wet elh tä laka niyat häpe Sedeúr lhäs 
tä lhey Elisur. 

11Wet tä õ'lesayen lhamel lheyis, iche cuarenta y seis mil quinientos (46.500) 
hin'ol. 

12“Wet nifwotaj tä iwhäye lhamel häpe wichi tä tälhe letes Simeón. Wet elh tä 
laka niyat häpe Surisaday lhäs tä lhey Selumiel. 

13Wet tä õ'lesayen lhamel lheyis, iche cincuenta y nueve mil trescientos (59.300) 
hin'ol. 

14“Wet nifwotaj tä iwhäye lhamel häpe wichi tä tälhe letes Gad. Wet elh tä laka 
niyat häpe Reuel lhäs tä lhey Eliasaf. 

15Wet tä õ'lesayen lhamel lheyis, iche cuarenta y cinco mil seiscientos cincuenta 
(45.650) hin'ol. 

16“Wet chik mälhyejtso, Rubén lhayis kasthawet ihichela tres wichil tä häpehen 
nifwotas. Wet tä nilhok lhamel, ihichela ciento cincuenta y un mil cuatrocientos 
cincuenta (151.450) hin'ol. Wet lhamel ihänla iyhäj tä ichun. 

17“Wet Leví lhayis is chik imälheche lhameltso len'äyij chik yikhen. Wet wichi tä 
tälhe letes Efraín lhäy'e iyhäj tä tälhe letes Dan, is chik imälheche Leví lhayis 
len'äyij. Tä mälhyejtso, Leví lhayis tä tilhäj t'at carpa tä owukwe, ihi t'at lechowej 
häp Israel lhayis chik yikhen tä tälhomche cuatro kasthawetes. Wet is chik 
nilhokej wichil iti lhamejen m'ak tä yen tetneka lhamejen wichi tä häpe. 

18“Wet wichi tä tälhe letes Efraín tä häpe nifwotaj, is chik lhamel itihi lakasthawet 
häp lhip tä tumej tä ifwala y'uy. Wet elh tä laka niyat häpe Amihud lhäs tä lhey 
Elisama. 

19Wet tä õ'lesayen lhamel lheyis, iche cuarenta mil quinientos (40.500) hin'ol. 

20“Wet nifwotaj tä iwhäye lhamel häpe wichi tä tälhe letes Manasés. Wet elh tä 
laka niyat häpe Pedasur lhäs tä lhey Gamaliel. 

21Wet tä õ'lesayen lhamel lheyis, iche treinta y dos mil doscientos (32.200) hin'ol. 

22“Wet nifwotaj tä iwhäye lhamel häpe wichi tä tälhe letes Benjamín. Wet elh tä 
laka niyat häpe Gedeoni lhäs tä lhey Abidán. 

23Wet tä õ'lesayen lhamel lheyis, iche treinta y cinco mil cuatrocientos (35.400) 
hin'ol. 

24“Wet chik mälhyejtso, Efraín lhayis kasthawet ihichela tres wichil tä häpehen 
nifwotas. Wet tä nilhok lhamel, ihichela ciento ocho mil cien (108.100) hin'ol. Wet 
lhamel ihänla Leví lhayis. 

25“Wet wichi tä tälhe letes Dan tä häpe nifwotaj, is chik lhamel itihi lakasthawet 
häp lhip tä tumej tä tafwojhiye. Wet elh tä laka niyat häpe Amisaday lhäs tä lhey 
Ahiezer. 

26Wet tä õ'lesayen lhamel lheyis, iche sesenta y dos mil setecientos (62.700) 
hin'ol. 

27“Wet nifwotaj tä iwhäye lhamel häpe wichi tä tälhe letes Aser. Wet elh tä laka 
niyat häpe Ocrán lhäs tä lhey Pagiel. 

28Wet tä õ'lesayen lhamel lheyis, iche cuarenta y un mil quinientos (41.500) 
hin'ol. 

29“Wet nifwotaj tä iwhäye lhamel häpe wichi tä tälhe letes Neftalí. Wet elh tä laka 
niyat häpe Enán lhäs tä lhey Ahira. 

30Wet tä õ'lesayen lhamel lheyis, iche cincuenta y tres mil cuatrocientos (53.400) 
hin'ol. 

31“Wet chik mälhyejtso, Dan lhayis kasthawet ihichela tres wichil tä häpehen 
nifwotas. Wet tä nilhok lhamel, ihichela ciento cincuenta y siete mil seiscientos 
(157.600) hin'ol. Wet lhamel imälhehichela iyhäj len'äyij.” 

32Wet tä õ'lesayen lheyis häp hin'oltso, iyhäjpej tä lhalepuhfwas, iche seiscientos 
tres mil quinientos cincuenta (603.550) lhamel tä häpe nifwotaj. 

33Mat mälhyej tä Lhawuk ifwenho Moisés, Leví lhayis tek õhp'ajtej wichi tä õ'wo 
t'ufwahtesa. 

34Wet Israel lhayis iwoye nilhokej m'ak tä Lhawuk ifwenho Moisés yämthilek 
lhamel iwoye. Iyhäjpej tä lhaits'ilkat tä lhaihutwek tä iwo lakasthaweta, wet tä 
yikhenpej lhaip'ajtitwek, lhäy'e leles. 

Núm 3 

M'ak tä Leví lhayis lechumtes 

1Häp täja lheyis wichi tä tälhe lechätilis Aarón lhäy'e Moisés häp ifwalas p'ante 
Lhawuk tahuyej Moisés tä i'pe chenaj Sinaí. 

2Aarón leles häpehen Nadab tä häpe elh tä n'ochunkatsek, wet lech'inhis Abihú, 
lhäy'e Eleazar, lhäy'e Itamar. 

3Cuatro lhamel tä õyen Lhawuk t'amajchetesa, wet õhw'enho lhamel yämthilek 
iwoye sacerdotes lechumet. 

4Matkat Nadab lhäy'e Abihú y'inhen p'ante tä ihi tä Lhawuk tatache. Tä lhamel ihi 
p'ante ts'anis tä Sinaí, lhamel iwun m'ak tä lenij akäjche, wet wuj tä iwäkyhayen 
häp Lhawuk tä kalhämetayej lhamel. Wet lhameltso newache leles. Tä 
mälhyejtso, Eleazar lhäy'e Itamar iwoye lechumet tä häpehen sacerdotes, wet 
Aarón lhamel lajcha häp tä itetshan lhamel. 

5Wet Lhawuk tahuyej Moisés wet yok: 

6–Äne Leví lhayis yämthilek iwoye sacerdote Aarón lhämet wet tach'ote. 

7Is chik iwoye lechumet tä ihi carpa tä owukwe, yämthilek tach'ote Aarón lhäy'e 
wichi. 

8Is chik t'uye m'ayhay tä ichufwi owukwe wet tach'ote Israel lhayis. 

9W'enhola Leví lhayis häp Aarón, wet lhachaje lechumet tä tach'ote Aarón lhäy'e 
leles tä lepes lheley. 

10Wet tihila Aarón takwey häp sacerdote lechumet, lhäy'e leles. Mat elh chik 
kahäpeya sacerdote, chik yenlhi sacerdote lechumet, letes ihi wet iwohiyet'ak 
õkniläna. 

Leví lhayis Lewuk häp Dios 

11Lhawuk tahuyej Moisés wet yok: 

12–Olham ottshupiyehen Leví lhayis tä lhayej Israel lhayis tä oyen lahaya Israel 
lhayis leles hin'ol tä lechunkatshay. Olewuk t'at Leví lhayis, 

13tsi nilhokej nä'tshas tä n'ochunkatshay Olewuk t'at. Tä olänhente Egipto lheley 
leles tä lechunkatshay, oyen at t'amajcheta Israel leles tä lechunkatshay lhäy'e 
leläy tä lechunkatshay. Olewuk t'at. Ohäpe Dios tä matche. 

Õ'wo t'ufwahtesa Leví lhayis 

14Lhawuk tahuyej Moisés tä ihi ts'anis tä Sinaí, wet yok: 

15–Wo t'ufwahtesa Leví lhayis. Lesayen lheyis lajchalis lhäy'e leles, häp iyhäjpej 
tä lhalepuhfwas. Lesayen lheyis häp nilhokej hin'ol, tälhe elh tä hiw'en iwel'a 
weihalha lhäy'e iyhäj tä thänhäy. 

16Wet Moisés iwoye, iwo t'ufwahtesa wet ilesayen lheyis, mälhyej tä Lhawuk 
ne'tek iwoye. 

17Häp tähesna Leví leles lheyis: Gersón, Coat, lhäy'e Merari. 

18Wet Gersón leles häpehen Libni lhäy'e Simey, wet wujpey wichi tä tälhe. 

19Wet Coat leles häpehen Amram, Ishar, Hebrón, lhäy'e Uziel, wet wujpey wichi 
tä tälhe. 

20Wet Merari leles häpehen Mahli lhäy'e Musi, wet wujpey wichi tä tälhe. Häp 
tähestso Leví leles, häp iyhäjpej tä lhalepuhfwas. 

21Gersón leles häpehen Libni lhäy'e Simey, wet wujpey wichi tä tälhe. 

22Wet tä nilhok hin'ol, tälhe tä hiw'en iwel'a weihalha lhäy'e iyhäj tä thänhäy, 
iche siete mil quinientos (7.500). 

23Wet wichitso iti w'echehi lakasthawet häp carpa tä Lhawuk lewukwe lhip tä 
tumej tä ifwala y'uy. 

24Lhamel laka niyat häpe Eliasaf, Lael lhäs. 

25Wet õy'uhyene lhamel häp carpa tä Dios lewukwe, lhäy'e lep'ot, lhäy'e n'oyik tä 
lepe p'ot, 

26lhäy'e wesas tä iche laka alho tä ilunejlhi häp Dios lewukwe lhäy'e altar, lhäy'e 
wesaj tä ihi alho lepe, lhäy'e niyhäy tä õ'chumyenwethä. 

27Wet Coat leles häpehen Amram, Ishar, Hebrón, lhäy'e Uziel, wet wujpey wichi 
tä tälhe. 

28Wet tä nilhok hin'ol, tälhe tä hiw'en iwel'a weihalha lhäy'e iyhäj tä thänhäy, 
iche ocho mil trescientos (8.300). Wet õy'uhyene lhamel häp Dios lew'et lhip tä 
T'amajchet, 

29wet itihi lakasthawet häp carpa tä Dios lewukwe lhip tä tapinhiye. 

30Lhamel laka niyat häpe Elisafán, Uziel lhäs. 

31Wet õy'uhyene lhamel häp Arca tä N'ot'amajchet tä Dios lhämtes ihi, lhäy'e 
mesa, lhäy'e n'ochäkwhis, lhäy'e altares, lhäy'e m'ayhay tä n'ot'amajchetes tä 
õhch'otyeneje Dios lechumet, lhäy'e sak'al tä tumejlä Dios lewukwech'o tä 
N'ot'amajchet tä Lhamya, lhäy'e nilhokej m'ayhay tä õ'chumyenwethä. 

32Häp sacerdote Aarón lhäs tä lhey Eleazar, häp tä Leví lhayis kaniyat, wet 
itetshan lhamel tä t'uye Dios lew'et. 

33Wet Merari leles häpehen Mahli lhäy'e Musi, wet wujpey wichi tä tälhe. 

34Wet tä nilhok hin'ol, tälhe tä hiw'en iwel'a weihalha lhäy'e iyhäj tä thänhäy, 
iche seis mil doscientos (6.200). 

35Lhamel laka niyat häpe Suriel, Abihail lhäs, wet lhamel itihi lakasthawet häp 
carpa tä Dios lewukwe lhip tä tafwojnhiye. 

36Wet õy'uhyene lhamel Dios lewukwe laka tablas, lhäy'e lemäynhay, lhäy'e 
lech'utey lhäy'e t'äsawetes, lhäy'e nilhokej m'ayhay tä iyej tä õ'chumyenwethä, 

37lhäy'e letsutes tä ilunejlhi laka alho, lhäy'e t'äsawetes, lhäy'e chinhas tä 
t'akw'etes, lhäy'e niyhäy. 

38Wet lhip tä tumej hichä tä ifwala tälhche tä tatayhlä carpa tä Dios lewukwe, häp 
tä Moisés lhäy'e Aarón, lhäy'e Aarón leles, lhamel itihi lakasthawet. Wet lhamel 
itetshan Dios lechumet tä ihi lewukwe yämthilek Israel lhayis isej. Wet elh chik 

kahäpeya sacerdote, chik yenlhi sacerdote lechumet, letes ihi wet iwohiyet'ak 
õkniläna. 

39Tä mälhyejtso, Moisés lhäy'e Aarón iwo t'ufwahtesa häp Leví lhayis, häp 
iyhäjpej tä lhalepuhfwas, mälhyej tä Lhawuk ne'tek lhamel iwoye. Wet tä nilhok 
hin'ol, tälhe tä hiw'en iwel'a weihalha lhäy'e iyhäj tä thänhäy, iche veintidós mil 
(22.000). 

Õyen lahaya Leví lhayis häp Israel leles tä lechunkatshay 

40Lhawuk tahuyej Moisés wet yok: –Wo t'ufwahtesa Israel lhayis leles tä 
lechunkatshay tä hin'ol, tälhe tä hiw'en iwel'a weihalha, wet lesayen lheyis. 

41Wet en lahaya Leví lhayis wet en amajcheta n'oyej yämthilek Olewuk t'at. 
Ohäpe Dios tä matche. Häte lhamel leläy tä lechunkatshay, en lahaya Leví lhayis 
leläy wet en amajcheta n'oyej yämthilek Olewuk t'at. 

42Wet Moisés iwo t'ufwahtesa Israel lhayis leles tä lechunkatshay, mälhyej tä 
Lhawuk ne'tek iwoye. 

43Wet tä nilhokej häp hin'ol tä n'ochunkatshay tä õ'lesayen lheyis, tälhe 
han'äfwaj tä hiw'en iwel'a weihalha, iche veintidós mil doscientos setenta y tres 
(22.273). 

44Wet Lhawuk tahuyej Moisés wet yok: 

45–Chuma Leví lhayis tä Israel lhayis leles tä lechunkatshay laha, lhäy'e Leví 
lhayis leläy tä Israel lhayis leläy laha. Leví lhayis Olewuk t'at. Ohäpe Dios tä 
matche. 

46Mat häp Israel lhayis leles tä lechunkatshay wujpey, inu'pe Leví lhayis. Wet 
imälhehi doscientos setenta y tres (273), wet Leví lhayis w'awulhiyejt'a tä 
õtiskanejpe elh weihalhapej. 

47Tä mälhyejtso, alhe elh weihalhapej häp hin'ol tä imälhehi, is chik iwom letape 
cinco chinaj t'äj. Chumyenlhi chinaj t'äj tä sacerdotes ichumyenlhi. 

48Wet chinaj t'äjtso w'enhola Aarón lhäy'e leles, häp Israel leles tä imälhehi laha. 

49-50Tä mälhyejtso, Moisés ihutwek chinaj t'äj tä laha Israel lhayis leles tä 
lechunkatshay tä imälhehi. Tä lhamel tiskan letapehen, ichumyenlhi chinaj t'äj tä 
sacerdotes ichumyenlhi. Wet iche mil trescientos sesenta y cinco (1.365) chinaj 
t'äj tä õ'hutwek. 

51Wet Moisés hiw'enho häp Aarón lhäy'e leles, mälhyej tä Lhawuk ne'tek iwoye. 

Núm 4 

M'ak tä õyen chumeta häp Leví lhayis tä tälhe letes Coat 

1Lhawuk tahuyej Moisés lhäy'e Aarón wet yok: 

2–Wo t'ufwahtesa Leví lhayis tä tälhe letes Coat, häp iyhäjpej tä lhalepuhfwas. 



257 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

3Lesayen lheyis hin'ol, lhamel tä hiw'en treinta nekchämis pajtha nichäte iyhäj tä 
hiw'en cincuenta nekchämis. Wok oyok, häp hin'ol tä takhajayhen wet ihan 
m'akejen, yämthilek tachumhilhi carpa tä owukwe. 

4“Wet Coat leles lechumet tä iwoye häpe ot'amajchet, tä häpe täja: 

5Chik nichätepej lewhäy tä wichi yikhen, is chik Aarón lhäy'e leles ihochufwi 
carpa tä owukwe, wet ilanhi sak'al tä tumejlä lech'o tä Lhamya tä N'ot'amajchet, 
wet ikäfwelej Arca tä Ot'amajchet tä olhämtes ihi. 

6Wet is chik hip'oyejpe inätetas t'ähes, wet hich'enpe wesaj tä y'it tä imälhewek, 
wet itihi hal'äy lew'etes yämthilek õtilhäj. 

7“Wet häp mesa tä pan tä ot'amajchet lew'et, is chik lhamel hich'enpe wesaj tä 
y'it, wet iti'pe n'olhäthis, lhäy'e n'okalnhey tä wustas, lhäy'e lehis tä õ'tsäyho 
hat'es tä õyen otw'ayhata, häte pan tä wichi yen otw'ayhata nilhokej ifwalas. 

8Nilhokej tähestso is chik hich'enpe wesaj tä ichät, wet ikäfwelej inätetas, wet 
itihi hal'äy lew'etes yämthilek õtilhäj. 

9“Wet is chik tachuma wesaj tä y'it wet ikäfwelej n'ochäkwhis, lhäy'e lecha tä 
õyistejpej n'ochäk lhäk tä y'o, lhäy'e platofwas tä õ'tichechufwi, lhäy'e lehis tä 
õ'tsäyhomchepej aceite. 

10Wet is chik hip'ajtitwek nilhokej, wet ikäfwelej inätetas t'ähes, wet iti'pe hal'äy 
tä lew'et yämthilek õtilhäj. 

11“Häte is chik hich'enpe wesaj tä y'it häp altar tä oro, wet ikäfwelej inätetas 
t'ähes, wet itihi hal'äy lew'etes yämthilek õtilhäj. 

12“Wet is chik ihutwek nilhokej m'ayhay tä õ'chumyenwethä tä ihi owukwech'o 
tä Lhamya tä Ot'amajchet, wet ithatho wesaj tä y'it, wet ikäfwelej inätetas t'ähes, 
wet iti'pe hal'äy tä lew'et yämthilek õtilhäj. 

13“Wet is chik ilej itshäwet pe tä i'pe altar, lhäy'e mok'otaj, wet ikäfwelej wesaj tä 
ifwak'an, 

14wet iti'pe nilhokej m'ayhay tä õ'chumyenejwethä altar: häp fwiyhol his, 
tenedores, pala lhayis, n'olhäthis, nilhokej m'ayhay tä õ'chumyenejwethä altar. 
Wet is chik hip'ajtitwek, wet ikäfwelej inätetas t'ähes, wet itihi hal'äy lew'etes 
yämthilek õtilhäj. 

15“Wet chik wak'alh nilhokej m'ayhay tä ot'amajchetes tä Aarón lhäy'e leles 
ikäfwnhen, wet wak'alh yämthilek õyikchufwi, is chik nämhen Coat leles 
yämthilek lhamel talhunej. Mat isit'ak itsok m'ayhay tä ot'amajchetes, häpkhilek 
n'ilahen. Nilhok m'ayhay tä oyämetso Coat leles t'at tä tilhäjla. 

16“Wet sacerdote Aarón lhäs Eleazar, häp tä itetshanhila häp aceite tä 
õ'tsäyhomchepej n'ochäkwis, lhäy'e incienso tä lenij akäjche, lhäy'e yachuyaj lhay 
tä is chik wichi yenpej otw'ayhata, lhäy'e aceite tä õ'tsäype m'ak chik õyen 

t'amajcheta. Häte is chik t'uye t'at owukwe lhäy'e nilhokej m'ayhay tä ichufwi tä 
õyen t'amajchetesa n'oyej.” 

17Lhawuk äp tahuyej Moisés lhäy'e Aarón wet yok: 

18–Isit'ak nofwej häp Coat leles 

19chik lhaitott'ayne m'ayhay tä ot'amajchetes. Tä mälhyejtso, is chik Aarón lhäy'e 
leles ifwenho elh weihalhapej lhamel häp m'ak tä is chik iwoye, lhäy'e m'ak tä is 
chik tilhäj. 

20Häpkhilek ihanhiyejt'a chik lhaitott'ayne wet iyahin m'ayhay tä ot'amajchetes, 
wet tek y'inhihena. 

M'ak tä õyen chumeta häp Leví lhayis tä tälhe letes Gersón 

21Lhawuk tahuyej Moisés wet yok: 

22–Wo t'ufwahtesa Leví lhayis tä tälhe letes Gersón, häp iyhäjpej tä lhalepuhfwas. 

23Lesayen lheyis hin'ol, lhamel tä hiw'en treinta nekchämis pajtha nichäte iyhäj 
tä hiw'en cincuenta nekchämis. Wok oyok, häp hin'ol tä takhajayhen wet ihan 
m'akejen, yämthilek tachumhilhi carpa tä owukwe. 

24“Wet Gersón leles lechumet tä iwoye häpe täja: 

25Is chik tilhäj carpa tä owukwe, lhäy'e lep'ot, lhäy'e laka cortinas, lhäy'e lep'ot tä 
inätetas t'ähes, lhäy'e n'oyik tä lepe p'ot, 

26lhäy'e wesas tä iche laka alho tä ilunejlhi owukwe lhäy'e altar, lhäy'e wesaj tä 
ihi alho lepe, lhäy'e niyhäy tä õ'chumyenwethä. Is chik Gersón leles yen chumeta 
nilhokej m'ayhayna, 

27wet is chik Aarón lhäy'e leles lhayen lewuka. Is chik ifwenho lhamel m'ak tä is 
chik iwoye, lhäy'e m'ak tä is chik tilhäj. Amel t'at tä one'tek letetshan. 

28Häp täjtso m'ak tä is chik Gersón leles iwoye tä ihi owukwe, wet is chik 
sacerdote Aarón lhäs tä lhey Itamar tä itetshan lhamel. 

M'ak tä õyen chumeta häp Leví lhayis tä tälhe letes Merari 

29“Häte wo t'ufwahtesa Leví lhayis tä tälhe letes Merari, häp iyhäjpej tä 
lhalepuhfwas. 

30Lesayen lheyis hin'ol, lhamel tä hiw'en treinta nekchämis pajtha nichäte iyhäj 
tä hiw'en cincuenta nekchämis. Wok oyok, häp hin'ol tä takhajayhen wet ihan 
m'akejen, yämthilek tachumhilhi carpa tä owukwe. 

31Häp lhamel lechumet, is chik tilhäj owukwe laka tablas, lhäy'e lemäynhay, 
lhäy'e lech'utey, lhäy'e t'äsawetes, 

32lhäy'e letsutes tä ilunejlhi laka alho, lhäy'e t'äsawetes, lhäy'e chinhas tä 
t'akw'etes, lhäy'e niyhäy, lhäy'e nilhokej m'ayhay tä iyej tä õ'chumyenwethä. Is 
chik lefwenho elh weihalhapej hin'o m'ak tä is chik tilhäj. 

33Häp täjtso m'ak tä is chik Merari leles iwoye tä ihi owukwe, wet is chik 
sacerdote Aarón lhäs tä lhey Itamar tä itetshan lhamel.” 

Õ'wo t'ufwahtesa häp Leví lhayis 

34Moisés lhäy'e Aarón lhäy'e wichi kaniyatey, lhamel iwo t'ufwahtesa häp wichi 
tä tälhe letes Coat, häp iyhäjpej tä lhalepuhfwas. 

35Ilesayen lheyis hin'ol, lhamel tä hiw'en treinta nekchämis pajtha nichäte iyhäj 
tä hiw'en cincuenta nekchämis. Wok oyok, häp hin'ol tä takhajayhen wet ihan 
m'akejen, yämthilek tachumhilhi carpa tä Dios lewukwe. 

36Wet iche dos mil setecientos cincuenta (2.750) lhamel. 

37Häp tähestso Coat leles tä tach'ote Dios lechumet tä ihi carpa tä lewukwe. 
Moisés lhäy'e Aarón iwo t'ufwahtesa lhamel, mälhyej tä Lhawuk ne'tek iwoye. 

38Wet äp lhamel iwo t'ufwahtesa wichi tä tälhe letes Gersón, häp iyhäjpej tä 
lhalepuhfwas. 

39Ilesayen lheyis hin'ol, lhamel tä hiw'en treinta nekchämis pajtha nichäte iyhäj 
tä hiw'en cincuenta nekchämis. Wok oyok, häp hin'ol tä takhajayhen wet ihan 
m'akejen, yämthilek tachumhilhi carpa tä Dios lewukwe. 

40Wet iche dos mil seiscientos treinta (2.630) lhamel. 

41Häp tähestso Gersón leles tä tach'ote Dios lechumet tä ihi carpa tä lewukwe. 
Moisés lhäy'e Aarón iwo t'ufwahtesa lhamel, mälhyej tä Lhawuk ne'tek iwoye. 

42Wet äp lhamel iwo t'ufwahtesa wichi tä tälhe letes Merari, häp iyhäjpej tä 
lhalepuhfwas. 

43Ilesayen lheyis hin'ol, lhamel tä hiw'en treinta nekchämis pajtha nichäte iyhäj 
tä hiw'en cincuenta nekchämis. Wok oyok, häp hin'ol tä takhajayhen wet ihan 
m'akejen, yämthilek tachumhilhi carpa tä Dios lewukwe. 

44Wet iche tres mil doscientos (3.200) lhamel. 

45Häp tähestso Merari leles tä tach'ote Dios lechumet tä ihi carpa tä lewukwe. 
Moisés lhäy'e Aarón iwo t'ufwahtesa lhamel, mälhyej tä Lhawuk ne'tek iwoye. 

46Tä mälhyejtso, Moisés lhäy'e Aarón, lhäy'e Israel lhayis kaniyatey, lhamel iwo 
t'ufwahtesa Leví lhayis, häp iyhäjpej tä lhalepuhfwas. 

47Ilesayen lheyis hin'ol, lhamel tä hiw'en treinta nekchämis pajtha nichäte iyhäj 
tä hiw'en cincuenta nekchämis. Wok oyok, häp hin'ol tä takhajayhen wet ihan 
m'akejen, yämthilek tachumhilhi carpa tä Dios lewukwe. 

48Wet tä nilhok, iche ocho mil quinientos ochenta (8.580) lhamel. 

49Lhawuk t'at tä ne'tek Moisés iwo t'ufwahtesa wichi. Wet Moisés ifwenho elh 
weihalhapej m'ak tä is chik iwoye, lhäy'e m'ak tä is chik tilhäj, mälhyej tä Lhawuk 
ne'tek iwoye. 

Núm 5 

Dios ne'tek õ'tiyej kanhi wichi tä kok'ayeje m'ak chik häpek ni'isa 

1Lhawuk tahuyej Moisés wet yok: 

2–Fwenho Israel lhayis, Iwohiyet'ak nokwesa alhoye elh tä kok'ayeje amostas, 
wok elh tä nitsäyhchä m'ak tä tälho, wok häp elh tä itsok n'op'itsek. 

3Nemhit is chik iyej wichi, häpkhilek nitmenayej chik kok'aye ow'et. 

4Wet Israel lhayis iwoye t'at Lhawuk lhämet tä ifwenho Moisés, wet ichen alhoye 
iyhäj tä ihi wichi lew'et tä t'inhayaj mälhyejentso. 

M'ak tä Dios ne'tek elh tä iwit'äyen elh kam'ayek iwoye 

5Lhawuk tahuyej Moisés wet yok: 

6–Fwenho Israel lhayis, Chik iche hin'o tä niwoyaye olhämet, wok atsinha, wet 
iwoye m'ak tä ni'isa tä iwit'äyen m'ak tä lewuk elh, kalelhäj letes ihi elhtso. 

7Is chik nikachuya wet yok, “Matche t'at.” Is chik tiskanpe m'ak tä iwit'äyen tä 
lewuk elh, wet is chik y'isej lhip. 

8Wet chik y'il häp hin'o tä elh iwit'äyen laka m'ayek, wet newache lepuhfwa chik 
tachumlä laha, is chik õyachaj n'oye yämthilek sacerdote tä isej, wet õhp'ajtej 
tson'ataj tä õ'länpe lech'isukyaj tä iwoye yämthilek otäyhat letes. 

9“Nilhokej n'otw'ayhtes tä Israel lhayis yen t'amajcheta n'oyej, is chik hiw'enho 
sacerdote yämthilek isej. 

10Lham t'at tä lewuk.” 

M'ak tä is chik õ'woye chik hin'o fwetaj lech'efwa iwo lakain'oyaja 

11Lhawuk tahuyej Moisés wet yok: 

12–Fwenho Israel lhayis, Elat iche atsinha tä nifwunahi tä lech'efwa ihi 

13wet iwo lakain'oyajayej hin'o elh. Mat lech'efwa ihanhiyejt'a, tej tä matche, 
iwoye t'at m'ak tä lhaikokyeneje. Mat tä newa katsik hiw'enej, iskat t'at lakeytso. 

14Mat elat hin'o yok, “Oyenek och'efwa iche m'ak tä iwoye”, wet hin'o lhayen 
aschentsaja'pe lech'efwa. Mat elat atsinha niwohit m'ak chik iwoye. 

15“Tä mälhyejtso, is chik hin'o ihäne lech'efwa häp sacerdote, wet ichäj dos kilos 
harina tä cebada lemok tä yen t'awayhata n'oyej. Mat isit'ak itsäype aceite, wet 
isit'ak itsäype incienso. Tsi n'ot'ischenyaj tä tamenej tä õyen otw'ayhata 
yämthilek n'älpe m'ak tä ni'isa. 



261 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

16Wet is chik sacerdote ne'tek atsinha ihowhäye, wet ihi tä olham ottache. 

17Wet is chik sacerdote tachuma inät tä n'ot'amajchet tä ihi lehi tä iyäte, wet äp 
tachuma honhat mok tä ichufwi owukwe wet ikasoyej inät. 

18Wet is chik ne'tek atsinha takasthi tä olham ottache. Wet sacerdote 
itsäyhlahchä atsinha lew'ole, wet itihla'pe atsinha takweyey häp harina tä õyen 
otw'ayhata'pe n'ot'ischenyaj, yämthilek n'älpe m'ak tä ni'isa. Wet is chik 
sacerdote tachuma inät tä tapay tä n'owit'äyhyaj tälhe. 

19Wet ne'tehlak atsinha tach'ahuye lhämet tä yok, Chik niwoya hin'ok imä amej, 
mat lehumin t'at hach'efwa wet let'ifwtiyej, wet tek lewoyeje akain'oyaj hin'o elh 
yämthilek tamen amej tä akok'aye, chik mälhyejtso, is chik lajit awit'äyhyajak 
leyäyej inät tä tapayna tä n'owit'äyhyaj tälhe. 

20Mat chik lewoyeje akain'oyaj hin'o elh tä hach'efwa ihi wet lewoye t'at m'ak tä 
ikokyen ame, 

21is chik Lhawuk hit'ukhat hats'e wet isit'a alhoho äs, häpkhilek nilhokej wichi 
ayen lhämeta tä akni'isa. 

22Awit'äyhyajtso ihla amej chik leyäyej inät tä tapayna tä n'owit'äyhyaj tälhe. 
“Wet chik atsinha ileyej tä tach'ahuye sacerdote lhämettso, iwohiyet'alak 
nit'untayejche lhämet tä nichulho wet yok, Amén, is chik mälhyejtso. 

23Wet is chik sacerdote ilesayen n'okäpfwayajay tä ni'isachehenna, wet y'uytho 
inät tä tapay yämthilek noj lelesaynek. 

24Wet iyäynhiyeja inät häp atsinha yämthilek äytaj lets'e. 

25Wet nech'e tachumhiyela harina tä atsinha yen otw'ayhata'pe n'ot'ischenyaj, 
wet itihla n'oye. Chik ileyej, wet itihla'pe altar. 

26Wet tach'awhihola wet iwunhihola, yämthilek atsinha yenpej tichunhayaja. 
“Wet chik sacerdote ileyej tä iyäynej atsinha häp inät tä tapay, 

27wet chik matche tä iwoyeje lakain'oyaj häp hin'o elh wet kok'aye, wet inättso tä 
n'owit'äyhyaj tälhe ilänla lets'e wet hit'ukhat, wet isit'a alhoho häp lhäs. Wet 
nilhokej wichi yohlak, Matche tä ni'isa atsinha. 

28Mat chik atsinha niwoyaye m'ak tä ni'isa, tek lewit'äyhyaj ihihila, mat iwohla 
lelesa. 

29“Häp täjtso lakey chik õ'woyeje atsinha chik iwoyeje lakain'oyaj hin'o elh wet 
tamenej lech'efwa tä aschentsaj, 

30wet häte chik hin'o w'et aschentsaj t'at, t'ischenpe lech'efwa. Tä mälhyejtso, is 
chik ihäne lech'efwa tä olham ottache wet sacerdote iwoyeje täjtso. 

31Mat õyenhit'ala letesayej hin'o. Mat chik atsinha iwoye t'at m'ak tä ni'isa, lham 
t'at tä letes ihi wet lewit'äyhyaj ihi.” 

Núm 6 

Häp täja m'ak tä iwoye elh tä Nazareo 

1Lhawuk tahuyej Moisés wet yok: 

2–Fwenho Israel lhayis, Chik hin'o wok atsinha iwoye lhämet tä lhayen 
t'amajcheta n'oyej, wet lhayen häpeya Nazareo, 

3isit'ak iyäyej hat'es wok m'ak chik häpek hin'o w'oknajej, wok vinagre. Isit'ak 
iyäyej uvas t'i, häte isit'ak tufw uvas wok uvas tä tamchäy. 

4Ifwalas tä ihi tä lhayen häpeya Nazareo, isit'ak tufw m'ak at chik häpek uvas iyej. 

5“Häte isit'ak yisetche lew'ole, mat iwahinchä tä pites pajla'tha taj lepes lewhäy 
tä lhayen häpeya Nazareo, tsi lhayen ot'amajcheta. 

6-7Lew'ole häpe t'at letetnek tä lham häpe ot'amajchet. Wet häp tä isit'ak 
lhaitott'ayne n'op'itsek, tej chik lajcha, wok lako, wok lepuhfwa chik y'il, 
häpkhilek nikok'ayayeje n'op'itsek. 

8Nilhok ifwalas tä lewhäy lhayene t'at Nazareo yämthilek häpe ot'amajchet. 

9“Chik iche elh tä iwelkatchä tä y'il tä iwhäye, wet lew'ole tä yen t'amajcheta 
n'oyej nech'e kok'ayeje n'op'itsek tä iwhäye, chik mälhyejtso, is chik yisetche 
lew'ole chik tajyäme siete ifwalas, tä yen tetneka tä lhailej tä lakokhayaj ihi. 

10Wet chik nichäte ocho ifwalas, is chik ihäne sacerdote täkwfwas pop, wok 
täkwfwas hokwinaj leles, wet itihi lepe häp carpa tä owukwe. 

11Wet chik ilänhen lhamel, is chik sacerdote hiw'en n'oho elh tä yen lahaya 
n'och'isukyaj, wet iwunho elh tä yen otw'ayhata, yämthilek otäyhtej letes tä 
n'op'itsek tamenej. Wet ifwalatso iwohiyet'ak nachajahok yen t'amajcheta n'oyej 
häp lew'ole, 

12wet nech'e yachajo tä häpe ot'amajchet. Wet õyenhit'a tichunhayajayej m'ak tä 
tajyäme, tsi lakokhayaj ihi lew'ole tä pajche yen t'amajcheta n'oyej. Häte is chik 
ihän n'oye tson'ataj tä hiw'en nekchäm weihalha tä yen lahaya yämthilek otäyhat 
letes. 

Elh tä Nazareo taj lepes ifwalas tä lewhäy 

13“Wet chik taj lepes ifwalas tä lhayen t'amajcheta wet häpe Nazareo, is chik 
ihoye lepe häp carpa tä owukwe. 

14Is chik yen otw'ayhata tson'ataj tä asnak tä hiw'en nekchäm weihalha, wet 
isilataj tä newache m'ak chik iyej, yämthilek õ'län wet õ'wunho. Wet äp is chik 
hiw'en n'oho elh tson'ataj tä atsinha tä äp hiw'en nekchäm weihalha, wet äp 
isilataj tä newache m'ak chik iyej, yämthilek õ'länpe n'och'isukyaj tä õyen lahaya. 
Wet äp is chik ichäj n'oye elh tson'ataj tä asnak wet isilataj tä newache m'ak chik 
iyej, yämthilek õ'län tä lha'isyen n'oye. 

15“Häte is chik yen otw'ayhata pan tä häpe harina tä wuj tä is tä äp levadura 
newayej tä õ'kasoyej aceite, wet ithatho lehifwaj tä õyenejlhi tuskal, lhäy'e 
tortillafwas tä levadura newayej, ts'ilak aceite tä õ'tsäype, wet hip'ajtej yachuyaj 
lhay lhäy'e hat'es. 

16Wet is chik sacerdote itihi tä ottache nilhokej m'ayhayna. Chik ileyej, õ'länla 
itshäwet tä yen lahaya n'och'isukyaj, lhäy'e elh tä iwunho, wet sacerdote 
yachajila n'oye. 

17Häte hiw'enla noho tson'ataj tä asnak tä õ'län yämthilek Nazareo lha'isyen 
n'oye. Wet hip'ajthiyeja lehifwaj tä õyenejlhi tuskal tä pan tä levadura newayej 
ihi, lhäy'e yachuyaj lhay, lhäy'e hat'es. 

18Wet tä Nazareo ihi lepe häp carpa tä owukwe, iwohiyet'ak nistache lew'ole tä 
pajche yen t'amajcheta n'oyej. Wet is chik ithatho itäj tä ichufwi itshäwet tä õ'län 
yämthilek lha'isyen n'oye. 

19Chik ileyej, is chik sacerdote tachuma tson'ataj t'isan tä i'pe lefwapol tä y'o, 
lhäy'e tefwajni pan tä levadura newayej tä ihi lehifwaj tä õyenejlhi tuskal, lhäy'e 
tefwajni tortillafwaj tä levadura newayej. Wet tähestso is chik itihi Nazareo 
takweyey, 

20wet nech'e sacerdote itihla n'oye. Tsi häp tä õhw'enhatej sacerdote, lhäy'e häp 
itshäwet t'okwe tä õ'ti n'oye, lhäy'e lheche t'isan. Wet tä tajyäme täjtso, nech'e 
Nazareo is t'at chik iyäyej hat'es. 

21“Häp täjtso m'ak tä iwoye elh tä Nazareo, häp hin'o wok atsinha tä lhayen 
t'amajcheta n'oyej. Wet häp tähestso m'ayhay chik yen t'awayhata n'oyej. Wet 
chik iche elh m'ak tä t'uhläk hiw'en n'oho, is t'at. Is chik imatitche nilhokej 
lhämtes tä pajche iwoye.” 

Sacerdote lakäpfwayaj 

22Lhawuk tahuyej Moisés wet yok: 

23–Fwenho Aarón lhäy'e leles, Chik lhamel takäpfwaye Israel lhayis, is chik yok, 

24“Is chik Lhawuk takäpfway amehen wet t'amaj amejen. 

25Is chik Lhawuk ihutunpe ahusey wet iti amejen lep'altsenyaj. 

26Is chik Lhawuk hin'älit amejen lehumnhayaj wet hiw'en amhohen atamsek.” 

27“Is chik mälhyejtso chik lhamel iwo olheya tä t'änej n'oye, yämthilek otiyej 
okäpfwayaj tä is häp Israel lhayis.” 

Núm 7 

Moisés yachaje Lhawuk lew'et tä wak'alh yämthilek yen t'amajcheta 

1Häp ifwala tä wak'alh häp Dios lew'et tä Moisés ineyhatphä, wet yachaje Dios 
yämthilek yen t'amajcheta. Wet itsäype aceite, lhäy'e nilhokej m'ayhay tä ichufwi, 
lhäy'e altar, lhäy'e m'ayhay tä iyej. 

2-3Wet häp wichi kaniyatey tä pajche iwo t'ufwahtesa wichi, lhamel ihäne 
Lhawuk seis kaletas tä õhp'okwe'pe, lhäy'e doce weyis lhayis. Täkwfwaspej 
niyatey lhamel hiw'enho kaletaj tefwajni tä yen t'awayhata, lhäy'e täkwfwas 
weyis lhayis, wet itihi tä Dios lew'et tatache. 

4Wet Lhawuk tahuyej Moisés wet yok: 

5–Chumahlä kaletas lhäy'e weyis lhayis, wet w'enhola wichi tä tälhe letes Leví, 
yämthilek lhamel ichumyenejwethä lechumtes tä tach'ote carpa tä owukwe, 
mälhyej m'ak tä elhpej lechumet tä is chik iwoye. 

6Tä mälhyejtso, Moisés tachumlä kaletas lhäy'e weyis lhayis wet hiw'enho Leví 
lhayis. 

7Hiw'enho Leví lhayis tä tälhe letes p'ante Gersón täkwfwas kaletas lhäy'e cuatro 
weyis lhayis, yämthilek ichumyenejlhi lechumtes tä iwoye. 

8Wet hiw'enho iyhäj tä tälhe letes p'ante Merari cuatro kaletas lhäy'e ocho weyis 
lhayis, yämthilek lhamel ichumyenejlhi lechumtes tä iwoye. Wet Aarón lhäs 
Itamar häp tä itetshan lhamel. 

9Mat häp Leví lhayis tä tälhe letes p'ante Coat, Moisés hiw'enhihot'a lhamel häp 
kaletas lhäy'e weyis lhayis. Tsi m'ak tä lhamel lechumet tä õhw'enhatej häpe t'at 
m'ayhay tä n'ot'amajchetes tä lhamel tilhäjpej. 

10Wet õyachaje Lhawuk häp altar wet õ'tsäype aceite yämthilek yen 
t'amajchetayej. Wet hin'ol tä iyhäj kaniyatey ihäne m'ayhay tä yen t'awayhata 
Lhawuk, wet itihi tä altar tatache. 

11Wet Lhawuk tahuyej Moisés wet yok: –Is chik ifwalapej hin'o tä iyhäj kaniyat 
ihäne t'awayhat häp altar, wet äp ifwala elh elh niyat tä ihäne, yämthilek oyen 
ot'amajchetayej altar. Häp täjtso m'ak tä is chik lhamel iwoyepej. 

12Wet ifwala tä ichun, elh tä ihän alhoho Lhawuk t'awayhat häpe Aminadab lhäs 
tä lhey Nahasón, tä tälhe wichi tä tälhe letes Judá. 

13Wet m'ak tä yen t'awayhata häpe lehi tä plata tä hiw'en mil cuatrocientos 
treinta (1.430) gramos, lhäy'e lehi elh tä plata tä hiw'en setecientos setenta (770) 
gramos. Tä õ'wo kaw'awlhanhatayej, õ'chumyenlhi mälhyej tä sacerdotes 
ichumyenlhi. Wet õyäm tapokwe lhamel häp harina tä wuj tä is wet õ'kasoyej 
aceite yämthilek õhw'enho Lhawuk. 

14Wet hip'ajtej n'okalnek tä oro tä hiw'en ciento diez (110) gramos, wet õyäm 
tapoyej incienso. 

15Häte yen t'awayhata w'asetaj lhäs, lhäy'e tson'ataj ch'unak, lhäy'e tson'ataj lhäs 
tä hiw'en nekchäm weihalha, yämthilek õ'wunhomche tä õyen n'okhayajayej 
Lhawuk, 

16lhäy'e kayla tä asnak tä õ'länpe n'och'isukyajay. 

17Wet tä lepese täkwfwas weyis lhayis, lhäy'e cinco tson'atas ch'unak lhayis, 
lhäy'e cinco kayla lhayis tä asnakis, lhäy'e cinco tson'atas les tä hiw'en nekchäm 
weihalha. Häp nilhokej itshätäyna tä õ'länhen yämthilek wichi tä tälhe letes Judá 
lha'isyene Lhawuk. Häp tähestso m'ak tä Nahasón yen t'awayhata Lhawuk. 

18Wet häp ifwala elh, hin'o tä ihän alhoho Lhawuk t'awayhat häpe Suar lhäs tä 
lhey Natanael, tä tälhe wichi tä tälhe letes Isacar. 

19-23Wet m'ak tä yen t'awayhata hätet iwoye m'ak tä Nahasón yen t'awayhata. 

24Wet ifwala tä tres, hin'o tä ihän alhoho Lhawuk t'awayhat häpe Helón lhäs tä 
lhey Eliab, tä tälhe wichi tä tälhe letes Zabulón. 

25-29Wet m'ak tä yen t'awayhata hätet iwoye m'ak tä iyhäj yen t'awayhata. 

30Wet ifwala tä cuatro, hin'o tä ihän alhoho Lhawuk t'awayhat häpe Sedeúr lhäs 
tä lhey Elisur, tä tälhe wichi tä tälhe letes Rubén. 

31-35Wet m'ak tä yen t'awayhata hätet iwoye m'ak tä iyhäj yen t'awayhata. 

36Wet ifwala tä cinco, hin'o tä ihän alhoho Lhawuk t'awayhat häpe Surisaday lhäs 
tä lhey Selumiel, tä tälhe wichi tä tälhe letes Simeón. 

37-41Wet m'ak tä yen t'awayhata hätet iwoye m'ak tä iyhäj yen t'awayhata. 

42Wet ifwala tä seis, hin'o tä ihän alhoho Lhawuk t'awayhat häpe Reuel lhäs tä 
lhey Eliasaf, tä tälhe wichi tä tälhe letes Gad. 

43-47Wet m'ak tä yen t'awayhata hätet iwoye m'ak tä iyhäj yen t'awayhata. 

48Wet ifwala tä siete, hin'o tä ihän alhoho Lhawuk t'awayhat häpe Amihud lhäs tä 
lhey Elisama, tä tälhe wichi tä tälhe letes Efraín. 

49-53Wet m'ak tä yen t'awayhata hätet iwoye m'ak tä iyhäj yen t'awayhata. 

54Wet ifwala tä ocho, hin'o tä ihän alhoho Lhawuk t'awayhat häpe Pedasur lhäs tä 
lhey Gamaliel, tä tälhe wichi tä tälhe letes Manasés. 

55-59Wet m'ak tä yen t'awayhata hätet iwoye m'ak tä iyhäj yen t'awayhata. 

60Wet ifwala tä nueve, hin'o tä ihän alhoho Lhawuk t'awayhat häpe Gedeoni lhäs 
tä lhey Abidán, tä tälhe wichi tä tälhe letes Benjamín. 

61-65Wet m'ak tä yen t'awayhata hätet iwoye m'ak tä iyhäj yen t'awayhata. 

66Wet ifwala tä diez, hin'o tä ihän alhoho Lhawuk t'awayhat häpe Amisaday lhäs 
tä lhey Ahiezer, tä tälhe wichi tä tälhe letes Dan. 

67-71Wet m'ak tä yen t'awayhata hätet iwoye m'ak tä iyhäj yen t'awayhata. 

72Wet ifwala tä once, hin'o tä ihän alhoho Lhawuk t'awayhat häpe Ocrán lhäs tä 
lhey Pagiel, tä tälhe wichi tä tälhe letes Aser. 

73-77Wet m'ak tä yen t'awayhata hätet iwoye m'ak tä iyhäj yen t'awayhata. 

78Wet ifwala tä doce, hin'o tä ihän alhoho Lhawuk t'awayhat häpe Enán lhäs tä 
lhey Ahira, tä tälhe wichi tä tälhe letes Neftalí. 

79-83Wet m'ak tä yen t'awayhata hätet iwoye m'ak tä iyhäj yen t'awayhata. 

84-86Tä mälhyej'attso, õyachaje Lhawuk häp altar wet õ'tsäype aceite yämthilek 
õyen t'amajcheta. Wet hin'ol tä iyhäj kaniyatey ihäne m'ayhay tä yen t'awayhata 
Lhawuk: häp doce lehis tä plata, lhäy'e doce lehis iyhäj tä plata tä wujit'a tä 
choyhat, lhäy'e doce n'okalnhey tä oro tä õyäm tapokwe incienso. Wet elhpej lehi 
tä plata hiw'en mil cuatrocientos treinta (1.430) gramos, wet elhpej lehi tä plata 
tä wujit'a tä choyhat hiw'en setecientos setenta (770) gramos. Tä nilhok, iche 
veintiséis mil cuatrocientos (26.400) gramos plata. Tä õ'wo kaw'awlhanhatayej, 
õ'chumyenlhi mälhyej tä sacerdotes ichumyenlhi. Wet elhpej n'okalnek tä oro 
hiw'en ciento diez (110) gramos, õ'chumyenlhi mälhyej tä sacerdotes 
ichumyenlhi. Tä nilhok, iche mil trescientos veinte (1.320) gramos oro. 

87Wet häp itshätäy tä õ'wunho yämthilek õyen n'okhayajayej Lhawuk, tä nilhok 
iche doce w'asetas les, lhäy'e doce tson'atas ch'unak lhayis, lhäy'e doce tson'atas 
les tä hiw'en nekchäm weihalha, lhäy'e harina tä õhp'ajtej lhamel, lhäy'e doce 
kayla lhayis tä asnakis tä õ'länpe n'och'isukyajay. 

88Wet häp itshätäy tä õ'länhen yämthilek wichi lha'isyene Lhawuk, tä nilhok iche 
veinticuatro w'asetas les, lhäy'e sesenta tson'atas ch'unak lhayis, lhäy'e sesenta 
kayla lhayis tä asnakis, lhäy'e sesenta tson'atas les tä hiw'en nekchäm weihalha. 
Häp tähestso m'ayhay tä wichi yen t'awayhata Lhawuk, häp ifwala tä õyachaje 
altar wet õ'tsäype aceite yämthilek õyen t'amajcheta. 

89Tä Moisés ihopejchufwi carpa tä Lhawuk lewukwe yämthilek tahuyej Lhawuk, 
ilätepej Lhawuk lepak tä tumpe Lep'altsenyajw'et tä i'pe Arca tä N'ot'amajchet tä 
Lhawuk lhämtes ihi. Matche, häp lhip tä m'ayhay tä lhafwis ihi i'pe, häp tä 
Lhawuk lepak tumpe tä tahuyejpej Moisés. 

Núm 8 

N'ochäkwis tä õ'wunhen lakey 

1Lhawuk tahuyej Moisés wet yok: 

2–Fwenho Aarón, Chik lham iwun n'ochäkwis, is chik lehutunek i'pe tä tatache. 

3Wet Aarón iwoye Lhawuk lhämet tä ifwenho Moisés, wet iwun n'ochäkwis, 
itayhte tä lew'etes tatache. 

4N'ochäkwhis oro t'at tä õyenejlhi n'okäjnhat, tälhe t'äsawet pajtha nichäte 
lhawol. Wet tä õyenlhi, õ'tech'aynej t'at lepeyak tä pajche Lhawuk ipäyne Moisés. 

Õyachaje Lhawuk Leví lhayis yämthilek yen t'amajchetesa 

5Lhawuk tahuyej Moisés wet yok: 

6–W'enhat wichi tä tälhe letes Leví tä lhayej iyhäj Israel lhayis. Wet wola 
alejyajayej lhamel tä n'otetnekej tä häpehen ot'amajchetes. 

7Wet m'ak tä is chik lewoye tä lewo alejyajayej lhamel, tsäyla'pe inät tä n'olejyaj, 
wet lhamel is chik yähäs lepusey tä i'pe t'äj wet ilej lew'uyis, wet häpkhihena 
iyhäj tä newache lakokhayaj. 

8Wet is chik lhamel tachuma w'asetaj lhäs, lhäy'e harina tä lhäy'e lhip tä is tä 
õ'lheteji aceite, wet õyen otw'ayhata. Häte is chik letachuma w'asetaj elh tä 
õ'länpe n'och'isukyajay. 

9Wet fwenhola Leví lhayis tä is chik lhaihutwek tä iwhäye carpa tä owukwe. Wet 
is chik nilhokej Israel lhayis tä lhaihute. 

10Wet chik wak'alh tä letihi tä ottache häp Leví lhayis, is chik Israel lhayis 
itiche'pe takweyey häp Leví lhayis lhethey. 

11Wet is chik Aarón iti n'oye Leví lhayis tä lhamel häpe t'at Israel lhayis 
t'awayhtes tä yachaj n'oye, häpkhilek nilhokej Leví lhayis tä otshupyeneje 
ochumet. 

12“Wet chik tajyäme täjtso, is chik Leví lhayis iti'pe takweyey häp w'asetas 
lhethey. Wet elh w'asetaj is chik õ'län tä õyen lahaya n'och'isukyaj, wet elh is chik 
õ'wunho tä õyen otw'ayhata tä laha n'olejyaj tä õ'woyeje Leví lhayis. 

13Wet chik leleyej, tihila Leví lhayis tä Aarón lhäy'e leles tatache, wet tila n'oye tä 
lhen otw'ayhata. 

14Häp täjtso tä is chik lewoye tä lew'enhat Leví lhayis tä iyej iyhäj Israel lhayis, 
häpkhilek häpehen ot'amajchetes wet Olewuk t'at. 

15“Wet chik tajyäme tä lewoyeje n'olejyaj, wet äp pajche leti n'oye, Leví lhayis 
wak'alh t'at yämthilek tach'ote ochumtes tä ihi carpa tä owukwe. 

16Tsi Leví lhayis häpehen wichi tä õhw'en n'oho yämthilek häpehen 
ot'amajchetes tä iyej iyhäj Israel lhayis. Wet otchumlä tä oyen lahaya Israel lhayis 
leles tä lechunkatshay. 

17Tsi Olewuk t'at nilhokej Israel lhayis leles tä lechunkatshay, lhäy'e leläy tä 
lechunkatshay. Häp ifwalahte olänhen Egipto lheley leles tä lechunkatshay, 
ot'amajej Israel lhayis leles tä lechunkatshay yämthilek Olewuk t'at. 

18Wet häp tä otchuma Leví lhayis tä oyen lahaya lhamel. 

19Ottshupiye lhamel tä iyej iyhäj Israel lhayis, wet ow'enho Aarón lhäy'e leles 
yämthilek lhamel iwoye lechumtes tä ihi carpa tä owukwe, wet Israel lhayis isej 
wet otäyhtejen letes. Häpkhilek Israel lhayis tek lhaitott'ayne owukwe tä 
ot'amajchet wet lewit'äyhyaj newache.” 

20Wet Moisés lhäy'e Aarón, lhäy'e nilhokej wichi tä Israel lhayis, iwoye t'at 
Lhawuk lhämet, häp m'ak tä ne'tek Moisés iwoyeje wichi tä tälhe letes Leví. 

21Leví lhayis iwoyej lhamehen n'olejyaj wet ilejen lew'uyis. Wet Aarón itiye 
Lhawuk lhamel wet yen t'awayhata, wet iwo lelejyajayej lhamel tä n'otetnekej tä 
häpehen Lhawuk t'amajchetes. 

22Wet tä tajyäme tähestso, Leví lhayis nech'e iwoye t'at m'ak tä lhamel lechumet 
tä ihi carpa tä Lhawuk lewukwe, wet Aarón lhäy'e leles häp tä itetshan lhamel. 
Häp m'ak tä Lhawuk ne'tek Moisés iwoyeje Leví lhayis, mälhyej'attso tä õ'woyeje 
lhamel. 

Nekchämis tä Leví lhayis is chik ihi lechumet 

23Wet Lhawuk tahuyej Moisés wet yok: 

24–Leví lhayis is chik iwo tesa tä lhamel iwoye lechumtes tä ihi carpa tä owukwe, 
häp lhamel tä hiw'en veinticinco nekchämis wet iwoye lechumet, 

25pajtha äp veinticinco nekchämis wet ileyej lechumet. 

26Mat is t'at chik tach'ote lepuhfwas tä ihi owukwe tä t'uye. “Häp täjtso tä 
lewoyeje Leví lhayis yämthilek iwoye lechumet.” 

Núm 9 

N'okäjyaj tä Pascua 

1Tälhe ifwala p'ante Israel lhayis yikch'oye Egipto, nech'e nekchäm weihalha wet 
iwel'a tä ichun, Lhawuk tahuyej Moisés tä ihi ts'anis tä Sinaí. Wet yok: 

2–Is chik Israel lhayis iwo lakäjyaja tä Pascua häp ifwala tä lewhäy, 

3wok oyok, iwel'ana, häp ifwala tä catorce chik honaj. Is chik iwoye nilhokej m'ak 
tä one'tek iwoye, mälhyej tä olesayen yämthilek õ'woye tä ihi n'okäjyajna. 

4Tä mälhyejtso, Moisés ne'tek Israel lhayis iwo lakäjyaja chik nichäte häp ifwala 
tä Pascua. 

5Wet ifwala tä catorce, häp iwel'atso, lhamel iwoye t'at tä honaj tä lhamel ihi 
ts'anis tä Sinaí. Iwoye nilhokej m'ak tä Lhawuk ifwenho Moisés yämthilek lhamel 
iwoye. 

6Mat iche iyhäj hin'ol tä lakokhayaj ihi wet kan'ot'amajchetesa tä lhamel itsok 
n'op'itsek. Wet häp tä lhamel ihanhiyejt'a chik iwoye lakäjyaj tä Pascua häp 
ifwalatso. Wet lhamel ihoye Moisés lhäy'e Aarón, 

7wet tahuyej tä yok: –Olhamel otsoknaj n'op'itsek, tä mälhyejtso, ohäpehen iyhäj 
tä lakokhayaj ihi. ¿Chiwoye, hä tek õ'wahin n'oyejen chik olhamel owo 
t'awayhata Lhawuk häp ifwala tä lewhäy, yämthilek op'akej iyhäj Israel lhayis? 

8Moisés nichulho lhamel wet yok: –Taye ayej, chik Lhawuk ifwel n'oho m'ak chik 
amel lewohiyela. 

9Wet Lhawuk tahuyej Moisés wet yok: –Fwenho olhämetna häp Israel lhayis. 

10Nilhokej amel, lhäy'e tä lepes lheley, is chik iwoyepej Pascua yämthilek iwunit 
Lhawuk. Häp lhamel tä lakokhayaj ihi tä itsok n'op'itsek, wok häp iyhäj tä iche 
len'äyij tä atojche tä iwo lew'ekyaja, 

11is chik lhamel iwo lakäjyaja iwel'a elh tä tatay alhoho, chik ifwala tä catorce tä 
honaj. Is chik lhamel tufw tson'ataj, lhäy'e pan tä levadura newayej, lhäy'e hal'ä 
w'oley tä tapay. 

12Mat isit'ak t'amajej lhip yämthilek tufw tä ifwala elh. Häte isit'ak inäk'äs 
itshäwet lhile chik häpe. Is chik iwoye nilhokej Lhawuk lhämtes tä ne'tek iwoye 
chik iwo lakäjyaja chik Pascua. 

13Mat elh chik niwoya lakäjyaja häp ifwala tä Pascua, wet niwohit m'ak chik 
tamenej tä niwoya lakäjyaja, wok häp tä lakokhayaj ihi, wok häp tä iche len'äyij, 
hin'otso õ'sohiyeja tä iyej Israel lhayis. Tä niwoya t'awayhata Lhawuk häp ifwala 
tä lewhäy, wet elhtso lham t'at tä tilhäj lech'isukyaj. 

14“Wet häp wichi tä kahäpeya Israel lhayis tä i'amejen, häte is chik lhamel iwo 
lakäjyaja häp ifwala tä Pascua yämthilek iwunit Lhawuk, wet iwoye nilhokej 
lhämtes tä ne'tek wichi iwoye tä Pascua. Wet lhämtestso y'aje amel tä ahäpe 
Israel lhayis lhäy'e iyhäj tä kahäpeya tä i'amejen.” 

Pule i'pe Dios Lew'et 
(Éx 40.34-38) 

15Häp ifwala tä õ'neyhatphä häp Lhawuk lewukwe, wok oyok, carpa tä Lhawuk 
lhämet ichufwi, wet pule hip'o'pe. Wet tälhe tä nech'e honatsi nichätpe honhat, 
iche m'ak tä y'uho tä hätet iwoye itäj tä i'pe Lhawuk lewukwe, imälhewek honatsi 
pajtha nech'e fwala. 

16Wet mälhyejpejtso, tä ifwala pule hip'o'pe carpa, tä honatsi hätet iwoye itäj tä 
y'uho. 

17Wet chik puletso yikch'oye carpa, Israel lhayis yikhen tä iwo lew'ekyaja. Wet 
lhip chik ihi tä takasit puletso, häp tä wichi iwo lakasthaweta. 

18Wet chik Lhawuk ne'tek yikhen Israel lhayis, yikhen t'at. Wok ne'tek lhamel 
iwo lakasthawetahi lhip chik häpe, lhamel ihi t'at tä pule nekach'oye Lhawuk 
lewukwe. 

19Wet chik pitaj ifwalas tä puletso nekach'oye Lhawuk lewukwe tä i'pe, Israel 
lhayis yikhihent'a, iwoye t'at m'ak tä Lhawuk ne'tek lhamel iwoye. 

20Wet chik nintäkwa ifwalas tä pule i'pe Lhawuk lewukwe, wichi ihi t'at 
lakasthawet, pajtha Lhawuk yok, “Mähen”, wet yikhen t'at. 

21Chejphäpej pule takasit honatsi hätefwajni, wet tä nech'e fwala yik t'at wet 
Israel lhayis tujlhache t'at lew'ekyaj. Häte chik honatsi tä puletso yik, Israel lhayis 
yikhen t'at tä tujlhache lew'ekyaj. 

22Wet chik puletso takasitpe Lhawuk lewukwe täkwfwas ifwalas, wok iwel'a 
tefwajni, wok nekchäm tefwajni, Israel lhayis iwo lakasthaweta, tek yikhen. Mat 
chik puletso yik, nech'e lhamel tujlhache len'äyij. 

23Chik Lhawuk yok, “Wo akasthaweta”, iwoye t'at. Wet chik yok, “Mähen”, lhamel 
yikhen t'at. Lhamel iwoye t'at Lhawuk lhämet tä ifwenho Moisés tä ne'tek lhamel 
iwoye. 

Núm 10 

N'ofwolis trompetas tä plata 

1Lhawuk tahuyej Moisés wet yok: 

2–Enlhi täkwfwas afwolis trompetas tä plata, häne n'okäjnhat tä lhenwethä, 
häpkhilek õyafwutche chik õt'äne wichi wok õne'tek yikhen. 

3Wet chik õyafwutche n'ofwolis, häp tä is chik nilhokej wichi lhaihut ame tä ihi tä 
tatache häp carpa tä owukwe. 

4Mat chik tefwajni tä õyafwutche, häp tä is chik ts'ilak hin'ol tä wichi kaniyatey tä 
lhaihut ame. 

5Wet chik õyafwutchehen täkwfwas n'ofwolis, lhäy'e n'ot'änyaj tä äytaji, häp tä is 
chik wichi yikhen. Ichun wichi tä tumej hichä, 

6wet chik äp õyachajo tä õyafwutchehen, nech'e häp wichi tä tumej tapinhiye tä 
is chik yikhen. Tä mälhyejtso, chik õyafwutchehen n'ofwolis lhäy'e n'ot'änyaj tä 
äytaji, häp tä yikhen wichi. 

7Wet chik ts'ilak n'ofwolis tä õyafwutchehen, häp tä is chik wichi lhaihutwekhen. 

8Wet iyhäj tä yafwutchehen n'ofwolis häpe t'at sacerdotes, tä häpehen Aarón 
leles. Yej leleyayej tä lhenay akeya tähestso, pajla'tha nichäte ales tä lepes lheley. 

9“Wet chik lhehi honhat tä alewukla, wet wichi inu amehen, wet lhistejlä lhamel, 
afwutchehena afwolis wet fwitseneja tä let'änhen. Häpkhilek olham tä ohäpe 
Awuk Dios ontichunhila hach'oyehen, wet ofwayhthila amejen atayhfwas. 

10Häte häp ifwalas tä lewo akäjyaja, wok häp tä iwel'a nech'ayek, chik lelänhen 
itshätäy tä lewunhomche tä lhen han'okhayaja n'oyej, lhäy'e tä lelänhen itshätäy 
iyhäj yämthilek ale'isyen n'oye, afwutchehena afwolis. Chik lewoye täjtso, 
ontichunhila hach'oyehen. Ohäpe Awuk Dios.” 

Israel lhayis yikch'oye Sinaí 

11Iwel'a dos, häp ifwala veinte, tä häpe nekchäm weihalha tälhe ifwala p'ante 
Israel lhayis yikch'oye Egipto, wet häp pule tä i'pe carpa tä Lhawuk lhämet 
ichufwi, yik. 

12Wet Israel lhayis iwo tesa lew'ekyaj tä yikch'oye ts'anis tä Sinaí. Wet pule tä 
ichunlä lhamel takasit tä ihi ts'anis tä lhey Parán. 

13Wet tä lhamel yikhen, mälhyej tä Lhawuk ifwenho Moisés yämthilek wichi 
iwoye, 

14ichun nifwotaj tä yikhen tä häpe wichi tä tälhe letes Judá, wet lhamel laka niyat 
Aminadab lhäs tä lhey Nahasón. 

15Wet elh tä lhayen lhetekayej nifwotaj tä häpe wichi tä tälhe letes Isacar, häpe 
Suar lhäs tä lhey Natanael. 

16Wet elh tä lhayen lhetekayej nifwotaj tä häpe wichi tä tälhe letes Zabulón, häpe 
Helón lhäs tä lhey Eliab. 

17Wet õ'nachu Lhawuk lewukwe, wet Leví lhayis tä tälhe letetsel tä lheyis Gersón 
lhäy'e Merari, häp tä lhamel tilhäj wet yikhen. 

18Wet nifwotaj tä häpe wichi tä tälhe letes Rubén, lhamel imälheche wichitso 
len'äyij, wet lhamel laka niyat Sedeúr lhäs tä lhey Elisur. 

19Wet elh tä lhayen lhetekayej nifwotaj tä häpe wichi tä tälhe letes Simeón, häpe 
Surisaday lhäs tä lhey Selumiel. 

20Wet elh tä lhayen lhetekayej nifwotaj tä häpe wichi tä tälhe letes Gad, häpe 
Reuel lhäs tä lhey Eliasaf. 

21Wet nech'e yikhen Leví lhayis tä tälhe letes Coat, lhamel tilhäj m'ayhay tä 
n'ot'amajchetes. Tä lhamel nichäthopej lhip tä takasthi, pajche wak'alh häp carpa 
tä Lhawuk lewukwe. 

22Wet nech'e äp yikhen nifwotaj tä häpe wichi tä tälhe letes Efraín, wet elh tä 
lhayen lhetekayej häpe Amihud lhäs tä lhey Elisama. 

23Wet elh tä lhayen lhetekayej nifwotaj tä häpe wichi tä tälhe letes Manasés, häpe 
Pedasur lhäs tä lhey Gamaliel. 

24Wet elh tä lhayen lhetekayej nifwotaj tä häpe wichi tä tälhe letes Benjamín, 
häpe Gedeoni lhäs tä lhey Abidán. 

25Wet iyhäj tä imälheche nifwotas len'äyij tä yikhen, häpe wichi tä tälhe letes 
Dan, wet elh tä lhayen lhetekayej häpe Amisaday lhäs tä lhey Ahiezer. 

26Wet elh tä lhayen lhetekayej nifwotaj tä häpe wichi tä tälhe letes Aser, häpe 
Ocrán lhäs tä lhey Pagiel. 

27Wet elh tä lhayen lhetekayej nifwotaj tä häpe wichi tä tälhe letes Neftalí, häpe 
Enán lhäs tä lhey Ahira. 

28Häp täjtso m'ak tä iwoye Israel lhayis lhäy'e laka nifwotas wet yikhen. 

Moisés t'äne lech'efwa lechila yämthilek iwo t'unfwaya 

29Moisés tahuyej lhachifwa Hobab tä lajcha Moisés kachäti Reuel tä lew'et 
Madián. Wet yok: –Olhamel oyikhen tä ohoye honhat tä olhamel Owuk Dios ifwel 
n'ohohen tä yok, “Ow'enla amhohen.” Athana ot'uhläk lenekche olhamel, 
ot'amajila amej, tsi Owuk ifwel tä t'amajiyeja Israel lhayis. 

30Mat Hobab nichulho wet yok: –Kha, oyikhit'a amchehen. Oyäpnhiyelat oka 
honhat, wet oyäple opuhfwas. 

31Mat Moisés lhaip'altsene wet yok: –Yej lhekch'oye olhamel. Am wuj tä 
letäfwelej lhipey tä is tä ihi ts'anisna yämthilek olhamel owo kasthawetahi. 
Olhamel oisila amej chik lepäyen n'oyehen n'äyij, atehlat iwoyek olhamel ottelho. 

32Chik lenek n'okwehen, ow'enla amho lhip m'ayhay tä isen chik Lhawuk hiw'en 
n'ohohen. 

33Wet Israel lhayis yikch'oye Lhawuk laka chenaj Sinaí, wet tres ifwalas tä lhamel 
iwo lew'ekyaja. Wet Arca tä N'ot'amajchet tä Lhawuk lhämtes ihi, häp tä ichunlä 
lhamel tä t'ukwe lhip tä is yämthilek iwo lakasthawetahi. 

34Wet Lhawuk kapule i'pe lhamel ifwalapej, tälhepej tä lhamel yikch'oye 
lakasthawet. 

35Wet chik yikhenpej iyhäj tä tilhäj Arca, Moisés yopejkwe: “¡Nephä, Iwuk! ¡Is 
chik ifwtsathi atayhfwas! ¡Wet iyhäj tä n'äyi amho, is chik inukwe alhoho tä 
nowayhen tä aiw'en!” 
36Wet chik takasthenpej lhamel tä tilhäj Arca, wet Moisés yopejkwe: “¡Lhuu Iwuk, 
ehi lechowej Israel lhayis tä wujpeyna!” 

Núm 11 

Lhawuk ilänej itäj Israel lhayis 

1Israel lhayis iwoyeje lhämtes tä ni'isachehen, yäme tä isit'a m'ak tä Lhawuk 
iwoyeje lhamel. Tä Lhawuk iläte, wuj tä lewäk ihi wet ichene itäj yämthilek ilunej 
lhamel lew'et. 

2Wet wichi t'änhen, ne'tek Moisés tach'ote. Tä mälhyejtso, Moisés lhaip'altseneje 
Lhawuk häp lhamel, wet y'om itäj. 

3Häp tä tamenej tä õyen lheya Tabera häp lhiptso, häp n'olhämet tä yok, Y'uho. 
Tsi häp tä itäj tä tälhe Lhawuk y'uho tä ihi wet ilunej lhamel. 

Wichi y'elej maná, iwatlä itshäwet t'isan yämthilek tufw 

4Iche wichi tä w'enhache lhamej tä lhayej Israel lhayis, wet ts'ilak at lhäk tä yen 
tichunhayaja. Wet Israel lhayis iten m'ak tä lhamel iwoye, wet tafwchehchä wet 
yok: –¿Atsihilak hiw'en n'amhohen itshäwet t'isan yämthilek y'atufw? 

5¡Tä y'ehinaj Egipto, athahiyejt'a w'ahat tä y'atufw, lhäy'e lhay chik häpe chik 
y'awatläk y'atufw, iche t'at! 

6¡Mat athana nehläs n'ailänhen, y'achuyuhlä iyhäj n'olhäk, y'at'elejen tä ts'ilak 
maná tä y'atufw! 

7Maná hätet iwoye lhoy tä lelemsas tä ipelas, wet äp ika'tuhen, hätet iwoye hal'ä 
lhits'i. 

8Wet wichi yikhenpej tä ihutwek wet ichofwajiche, wok tajlhama tä iwasthiche, 
wet ipen wok yen pana. Wet akäj tä õyen tortillaya, lakäjyaj hätet iwoye harina tä 
õ'kasoyej aceite. 

9Tä honatsi tä nitsäyhchä ayas, häte nitsäyhchä maná. 

Moisés lhaip'altsene Lhawuk 

10Moisés iläte Israel lhayis tä lhamel tafwchehchä tä ihiche lewukwey lepelis. Wet 
wuj tä lewäk ihi Lhawuk, wet Moisés häte tek akäjejlhi m'ak tä wichi iwoye. 

11Wet tahuyej Lhawuk wet yok: –¿Chipte tä kat'amaja n'oyej tä ohäpe akawo? 
¿Hä iche m'ak tä aknikäjayejlhi tä owoye, wet tamenej tä hach'atkanyaj n'oyej tä 
lene'tek olham t'at tä otetshan wichina? 

12Ohäpkhit'a lajcha wok lako tä lene'tek otch'awejwethä, hätet iwoye nä'tshas tä 
õ'häläkwiwethä, pajla'tha nichäte honhat tä lefwenho p'ante lhamel letetsel. 

13¿Chi otälhthi itshäwet t'isan yämthilek ow'enhomche wichi häpkhilek lhamel 
tufw? Tsi lhamel ihopej n'oye wet tafwlhi n'ohi wet yok, “¡W'en n'ohohen 
itshäwet t'isan!” 

14Okalhihit'ak otch'otehen nilhokej lhamel, tsi wujpey. 

15Chik mälhyej'atna m'ak tä lewoyej n'oye, ot'alhek lep'altsenn'o. So n'oyej 
ow'atshancheyaj, chik matche tä a'akäjlhi n'oyej, häpkhilek mälhyej ninäma n'oye 
m'ak tä ni'isa. 

Lhawuk nichulho Moisés 

16Lhawuk nichulho Moisés wet yok: –Hutwek setenta hin'ol tä thänhäy tä 
lhetheyej Israel lhayis, wet hänela lhamel häp carpa tä okasthawet. Wet am 
lhäy'e lhamel niwhila n'ohlä. 

17Onuhlahchä wet otahuyhila amej. Wet otchumhiyela lhip Espíritu tä i'atape, 
wet ow'enhihomchela lhamel yämthilek tach'ot ame tä letetshan häp wichina, 
häpkhilek nemhit atefwajejni achumet. 

18“Fwenho wichi, Is chik iwo lelejyaja lhamejen elh weihalhapej tä letetnekej tä 
häpehen ot'amajchetes, häpkhilek wak'alhen chik ifwala yämthilek tufw t'isan. 
Oläte lhamel tä tafwchehchä wet yok, “¿Atsihilak hiw'en n'amhohen t'isan 
yämthilek y'atufw? ¡Is naji tä y'ehi Egipto!” “Tä mälhyejtso, ow'enhihola t'isan 
yämthilek lhamel tufw. 

19Mat tajlhamhiyet'ala chik fwala, wok ifwalas täkwfwas, wok cinco, wok diez, 
wok veinte ifwalas. 

20Mat iwel'a weihalhahilak tufw, pajla'tha tapilchehen lenhutsuy wet 
ikokyenhiyela. Tsi lhamel yenn'o w'et m'ayeka tä ohäpe Lewuk Dios tä oiyej 
lhamel, wet tafwchehchä tä ihi tä ottache, wet lhamel yok, ¿Chipte tä y'anuphä tä 
y'ehi Egipto?” 

21Wet Moisés nichulho wet yok: –¡Wichi tä nek n'okwe iche seiscientos mil 
(600.000) hin'ol, wet lhok, “Iwel'a weihalhahilak ow'enho t'isan”! 

22¿Chip ihi w'asetas tä wuj lhäy'e tson'atas chik õ'länhen yämthilek w'awulhej 
wichi? ¡Oyenek tej chik y'aw'enho nilhok w'ahat tä ihi lewomekitaj, mat 
w'awulhiyejt'a! 

23Mat Lhawuk yok: –¿Hä lefwetaj lepes iche okhajyhayaj? Lew'enla chik matche 
m'ak tä oyäme, wok kamatache. 

Setenta hin'ol iwo lhämeta hätet iwoye profetas 

24Moisés yik tä iwo silätaye wichi häp Lhawuk lhämet tä ifwenho lham. Wet 
ihutwek setenta Israel lhayis tä thänhäy, wet ne'tek lhamel lhaihute carpa tä 
Lhawuk lakasthawet, wet lhamel ilunej tä takasthen. 

25Wet Lhawuk ihi pule wet inuhchä wet tahuyej Moisés. Wet nech'e tachuma lhip 
Espíritu tä i'pe Moisés wet hiw'enhomche häp hin'ol tä thänhäy tä ihi setenta. 
Wet tä Espíritu nichätpe lhamel, nech'e lhämtes hätet iwoye profeta lhämtes. Mat 
weihalhache t'at täjtso. 

26Wet iche täkwfwas lhamel, elh lhey Eldad wet elh lhey Medad, häte Espíritu 
nichätpe lhamel. Mat ihiyejt'a iyhäj tä iyej carpa tä Lhawuk lakasthawet, mat ihi 
t'at wichi lew'et. Wet tä Espíritu nichätpe lhamel, wet lhämtes hätet iwoye 
profeta lhämtes. 

27Wet yik hin'o mamse tä iwo silätaye Moisés wet yok: –¡Eldad lhäy'e Medad häte 
iwoye profeta lhämtes tä yämwethä, lhamel ihi t'at wichi lew'et! 

28Wet Josué, Nun lhäs tä häpe Moisés lech'otfwa tälhe tä mamse, lham yok: –
¡Iwuk Moisés, fwoneje lhamel! 

29Mat Moisés nichulho wet yok: –¿Hä alhen aschentsaja n'o'pe? ¡Wuj tä is chik 
Lhawuk hiw'enhomche laka Espíritu nilhokej laka wichi, yämthilek hätet iwoye 
profetas! 

30Wet Moisés lhäy'e hin'ol tä thänhäy lhamel yäple wichi lew'et. 

Lhawuk ichene wichi häp afwenchey tä lhey codornices 

31Wet Lhawuk itälhtho lewomekitaj yafwthitaj tä äytaji, wet ichäje wichi tä ihi 
lew'et wujpey afwenchey tä lhey codornices. Wet i'pe honhat mälhyej chik 

treinta kilómetros tä ilunej häp wichi lew'et, wet noventa centímetros tä iche 
letape. 

32Wet täkwfwas ifwalas wet honatsi weihalha tä wichi ihutchewek häp 
afwencheytso. Elh tä niwuja tä ihutwek, leskonhay iche diez. Wet lhamel 
hich'esajiche wet itihlä ifwala yämthilek tamchäy, wet lhamel iye wichi lew'et 
lhip. 

33Matkat tä Israel lhayis iwo tesa tä tufw afwenchey, wuj tä lewäk ihi Lhawuk, 
wet ilänej lhamel häp t'inhayaj tä matche tä ni'isa, wet wujpey wichi tä y'inhen. 

34Häp tä tamenej tä õyen lheya häp lhiptso Kibrot-hataava, tä yok, N'ochuyaj. Tsi 
õyetnej tä õtjänhich'oye lep'itseyhay häp wichi tä ts'ilak lhäk tä yen tichunhayaja. 

35Israel lhayis yikch'oye täjtso, wet lhamel tujlhache len'äyij pajtha nichäte lhip 
tä lhey Alhotas, wet häp tä iwo lakasthawetahi. 

Núm 12 

Miriam lhäy'e Aarón itiyej lhämtes tä ni'isachehen häp Moisés 

1Miriam lhäy'e Aarón lhamel yok: –Isit'a m'ak tä Moisés iwoye. Tsi yen ch'efwaya 
atsinha tä lew'et honhat tä lhey Cus. 

2Häte lhamel yok: –Ts'ilakhit'a Moisés tä Lhawuk tahuyejpej, mat häte tahuypej 
n'amejen. Wet Lhawuk iläte lhamel tä iwoyetso. 

3Moisés häpe hin'o tä matche tä tek lhaichäjlhi tä ihi honhat. 

4Wet Lhawuk tahuyej lham lhäy'e Aarón lhäy'e Miriam, wet yok: –Amel hoyela 
carpa tä okasthawet. Wet lhamel yikhen tä ihoye. 

5Wet Lhawuk ihi pule tä wuj tä inuhchä, wet ihi carpa lepe, wet t'äne Aarón 
lhäy'e Miriam. Tä lhamel ihoye, 

6Lhawuk tahuyej wet yok: –Ch'ahuye olhämet tä ofwel amhohen. Chik iche oka 
profeta chik i'amejen, olhaitihi lew'enhay tä ohoye, wet äp olhaitihi lefwilhey tä 
otahuyej. 

7Mat häp okawo Moisés tek owoyeje tähestso. Lham inu'pe okawos iyhäj, matche 
tä t'ifwti n'oyej. 

8Tä oyämhoplhi, oitwhäye. Tä ohäpe Dios, tek olhaitihiche m'ayhay. ¿Chipte tä 
kanowayaye okawo tä lewoyeje ämtes tä ni'isachehen? 

9Wet Lhawuk wuj tä itiyej lewäk häp lhamel, wet yikch'oye. 

10Wet tä pule yikch'oye carpa tä Lhawuk lakasthawet, amostas ilän Miriam, 
imälhewek t'äj tä ipelaj. Tä Aarón nitilhake Miriam wet iyahin, hiw'en tä amostas 
tä ilän. 

11Wet tahuyej Moisés wet yok: –Woye tä owoye, iwuk, so n'oyejen m'ak tä ni'isa. 
Tsi olhamel ontäfwelej tä matche tä ni'isa m'ak tä owoye. 

12Yej tach'anlhaye Miriam yämthilek tet iwoye han'äfwaj tä y'inhi lako kachowej, 
t'isan wasi t'at tä nichätchä. 

13Tä mälhyejtso, Moisés t'änch'oye Lhawuk wet yok: –Dios, olhaip'altsen ame, 
chesat Miriam. 

14Lhawuk nichulho wet yok: –Chik lajcha p'iyak ifwats'unpe tatey, ¿hä len'äfwlhi 
newayej p'iya, pajtha siete ifwalas? Tä mälhyejtso, is chik inuphä tä ihi wichi 
lew'et wet iho alhoye pajla'tha siete ifwalas. Wet nech'ehilak lewahnho wichi 
lew'et. 

15Tä mälhyejtso, õ'chen alhoye Miriam wet yikch'oye wichi lew'et pajtha siete 
ifwalas. Wet nilhokej wichi yikhihent'a pajtha yachajo tä Miriam iyej lhamel. 

16Wet nech'e tujlhache len'äyij tälhe lhip tä lhey Alhotas, wet iwo lakasthawetahi 
ts'anis tä Parán. 

Núm 13 

Moisés tatshupiye hin'ol yämthilek iyahinpe honhat tä Canaán 
(Deut 1.19-25) 

1Lhawuk tahuyej Moisés wet yok: 

2–Chen iyhäj hin'ol yämthilek lhamel iyahinpe Canaán, häp honhat tä 
ow'enhihola Israel lhayis. Is chik hin'o weihalhapej tä tälhehen doce letetsel, wet 
is chik häpe elh tä len'ohyaj ihi. 

3Wet Moisés ichen hin'ol tä tälhe ts'anis tä Parán tä lhamel ihi, mälhyej tä 
Lhawuk ne'tek iwoye. Nilhokej häpehen hin'ol tä len'ohyajay ihiche tä iyej Israel 
lhayis. 

4Wet häp tähesna lheyis: Samúa, Zacur lhäs, tä tälhe wichi tä tälhe letes Rubén. 

5Safat, Horí lhäs, tä tälhe wichi tä tälhe letes Simeón. 

6Caleb, Jefone lhäs, tä tälhe wichi tä tälhe letes Judá. 

7Igal, José lhäs, tä tälhe wichi tä tälhe letes Isacar. 

8Oseas, Nun lhäs, tä tälhe wichi tä tälhe letes Efraín. 

9Palti, Rafú lhäs, tä tälhe wichi tä tälhe letes Benjamín. 

10Gadiel, Sodi lhäs, tä tälhe wichi tä tälhe letes Zabulón. 

11Gadi, Susi lhäs, tä tälhe wichi tä tälhe letes Manasés, häp José lhäs. 

12Amiel, Gemali lhäs, tä tälhe wichi tä tälhe letes Dan. 

13Setur, Micael lhäs, tä tälhe wichi tä tälhe letes Aser. 



277 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

14Nahbi, Vapsi lhäs, tä tälhe wichi tä tälhe letes Neftalí. 

15Geuel, Maqui lhäs, tä tälhe wichi tä tälhe letes Gad. 

16Häp tähestso lheyis häp hin'ol tä Moisés ichen yämthilek iyahinpe honhat. Wet 
Oseas tä Nun lhäs, Moisés ilehatche lhey Oseas wet nech'e lhey Josué. 

Hin'oltso iyahinpe honhat 

17Moisés ichene hin'oltso honhat tä Canaán yämthilek iyahinpe. Wet tahuyej tä 
yok: –Mähen, hoye honhat tä Négueb wet tiyäja'pe lhip tä chenhas. 

18Wet yahina'pe honhattso wet lew'enla wichi tä ihi, chik häpe wichi tä 
takhajayhen wok nitkhajayahen. Lew'enlak häpe wichi tä wujpey wok niwuja'pe. 

19Tetshana chik hupuy tä lhamel ihiche häpehen hupuy tä lelafwey ihi wok 
newache. Wet tetshana chik häpe honhat tä is wok ni'isa. 

20Chik häpe honhat tä is, chik yachuyaj ihi, wok ni'isa. Lew'enla hal'äy chik ihi 
wok newahi. Yej nowayhen, wet chäja kana lhay chik häpe tä tälho honhattso. 
Wet ifwalastso häpe t'at tä lewhäy tä y'o uvas. 

21Wet yikhen hin'ol tä iyahinpe honhat, tälho ts'anis tä lhey Zin tä tumej 
tapinhiye, pajtha nichäte lhip tä lhey Alhotaj tä tumej tafwojhiye, tä iwhäye 
chenhas kawayhi tä ihi Hamat. 

22Lhamel inukwe honhat tä Négueb pajtha nichäte Hebrón, häp honhat tä gigante 
Anak leles Ahimán, Sesay, lhäy'e Talmay, yen lew'eta. Hebrón pajchey tä iche. 
Tälhe nekchäm p'ante õyenlhi pajtha siete nekchämis, wet nech'e õyenlhi p'ante 
hupuy tä lhey Soan tä ihi Egipto. 

23Wet hin'oltso nichäte p'ante tewok n'äyij tä lhey Eskol. Wet häp p'ante tä 
lhamel yisthen uva lhachal tä lhay ihi, wet y'uyitche hal'ä wet tilhäj. Häte ichäj 
higos lhäy'e lhay tä wus tä itolajen tä lhey granadas. 

24Wet tewok n'äyijtso õyen lheya Eskol, häp tä õyetnej uva lhachal tä lhay ihi tä 
Israel lhayis yisthen. 

Hin'ol yäpil wet yäme tä honhat tä lhamel iyahinpe wuj tä ni'isa 

25-26Tä lhamel ileyej tä iyahinpe honhat cuarenta ifwalas, lhamel yäple Kadés, häp 
lhip tä ihi ts'anis tä Parán tä Moisés lhäy'e nilhokej Israel lhayis ihi. Tä lhamel 
nichäte, ifwenho wichi tä lhamel hiw'enpe imälhewek lhipey, wet ipäyne wichi 
häp lhay tä tälhe honhattso. 

27Wet ifwenho Moisés wet yok: –Olhamel ohoyenaj honhat tä lene'tek oyahinpe. 
Ow'en tä matche t'at, häpe honhat tä wuj tä is, t'os lhäy'e akäyek tet iwoye inät, 
iläfwelchehen tä ihi. Wet lhay tä ihi, häp täja tä ochäj ame. 

28Mat lhek tetshan, olhämet yok, Wichi tä ihi wuj tä takhajayhen, wet hupuy tä ihi 
lhäy'e lhip tä wus wet n'olafwey tä lep'ot lhäy'e lhip tä t'un. Ow'en gigante Anak 
leles, häp tä ihi. 

29Wet wichi tä ihi Négueb häpe t'at Amalek lhayis, wet wichi tä yen lew'eta lhip tä 
chenhas häpehen Het lhayis, lhäy'e Jebús lhayis, lhäy'e Amorreo lhayis. Wet 
Canaán lhayis lhamel iwhäye lewomekitaj lhäy'e tewok Jordán. 

30Mat hin'o tä lhey Caleb ifwone wichi tä ihi tä Moisés tatache, wet yok: –Mäh 
n'ekhen, n'alhayen lewuhuya. Y'akalhihila. 

31Mat nech'e häp hin'ol tä lhäy'es naji nichulho wet yok: –¡Kha, y'akalhihit'ala 
chik y'afwetaj y'anuye häp wichitso! ¡Y'aw'awulhihit'a, wuj tä takhajayhen! 

32Wet häp hin'oltso ifwenhomche Israel lhayis tä yäme tä honhat tä lhamel 
iyahinpe wuj tä ni'isa. Wet yok: –Häp honhat tä olhamel oyahinnajpe ilänhen 
wichi tä ihi, wet nilhokej hin'ol tä ow'en lhäy'e lhip tä pites. 

33Häte ow'en gigantes tä häpe Anak leles. Tä oiwhäye, olhaiw'en tä ohätet iwoye 
chol tä lelemsas, wet häte lhamel mälhyej'attso tä iyahin n'ohen. 

Núm 14 

Israel lhayis tatayhlä Lhawuk wet t'uhläk yäple Egipto 
(Deut 1.26-33) 

1Tä wichi iläte m'ak tä hin'oltso yäme, nilhokej lhamel t'änhen, wet tafwchehchä 
imälhewek honatsi. 

2Wet lhamel itiyej lhämtes tä ni'isachehen häp Moisés lhäy'e Aarón. Wet lhamel 
yok: –¡Isn'aj chik op'itseyhay ihi t'at Egipto wok oihi t'at ts'anisna! 

3¿Chipte tä Lhawuk ihän n'oyehen honhatna? ¿Hä t'uhläk ilän n'oyejen 
n'oka'tshayaj, yämthilek otayhfwas ichäj olhamel oles lhäy'e och'efwas? ¡Is chik 
oyäple Egipto! 

4Wet yämwethä lhamhomche wet yok: –¡N'awo lhaka niyata wet n'äple Egipto! 

5Tä Moisés iläte, lhäy'e Aarón, lhamel t'upechehchä pajtha letachol taji honhat tä 
lhamel ihi tä wichi tatache. 

6Wet Josué lhäy'e Caleb tä lhäy'es naji iyhäj tä lhamel iyahinpe honhat, 
hich'esajche lew'uy tä yen tetneka tä wuj tä äytaj letichunhayaj. 

7Wet tahuyej Israel lhayis wet yok: –¡Mathichet'a! ¡Honhat tä olhamel 
oyahinnajpe wuj tä isilataj! 

8Chik y'akänitlhi Lhawuk, lham tach'otla n'amehen wet y'atiyäjihola, wet 
hiw'enla n'amhohen honhattso. Häpe t'at honhat tä t'os lhäy'e akäyek tet iwoye 
inät, iläfwelchehen tä ihi. 

9Mat yej tatayhlä Lhawuk, wet yej nowaye wichi tä ihi honhattso, tsi lhamel 
hätehlat iwoye pan chik y'atufw. Ihichet'a laka dios chik t'uyehen, mat häp n'amel 
iche Lhawuk tä t'u n'amehen. ¡Yej nowayhen! 

10Mat tä wichi iläte, t'uhläk ithatejwethä tuntey. 

Lhawuk iwo lewäka mat Moisés lhaip'altsene yämthilek ileyej 

Mat Lhawuk lewujyaj lhain'älit tä ihi carpa, wet nilhokej Israel lhayis hiw'en. 

11Wet Lhawuk tahuyej Moisés wet yok: –¿Atsihila ifwalak wichina ileche tä 
yenn'o w'et m'ayeka? ¿Wet atsihila ifwalak lhamel ileyej lakachuhanyaj tä iti 
n'oyej, tej tä owoyeje m'ayhay tä t'iseltejen? 

12Olänhiyejena t'inhayaj wet otäyhthila lhamel. Mat am oyämla wujpey wichi 
chik tälh ame wet takhajayhen, inuhla'pe lhamelna. 

13Mat Moisés nichulho Lhawuk wet yok: –Wichina isejnaj akhajyhayaj tä wuj tä 
letonphä lhamel tä ihi Egipto. Chik lelänhihena lhamel, wichi tä ihi Egipto 
ihanlach'oye m'ak chik lewoyeje lhamel, 

14wet ifwenhihola wichi tä ihi Canaán. Lhamel Canaán lheley itoyne t'at tä am lhe 
n'oyejen, wet olhamel oaiw'en tä lhehi pule tä lhe'pe olhamel. Tä ifwala lechunlä 
olhamel wet tä honatsi puletso hätet iwoye itäj tä y'uho tä hin'älitpe olhamel. 

15Wet chik lelänhen wet letäyhthen aka wichina, nilhokej wichi tä i'pe honhat tä 
atoyaj y'aje lhamel, yohlak, 

16“Israel lhayis laka Dios fwetaj ihäne laka wichi häp honhat tä ifwenho p'ante 
lhamel tä yok, Ow'enla amhohen. Mat ikalhihit'a, häp tä tamenej tä ilänhen tä ihi 
ts'anis.” 

17“Olhaip'altsen ame athana, n'älit akhajyhayaj tä wuj, mälhyej tä lhämenaj 

18tä lhok, Ohäpe Dios tä nakenhiyejt'a lewäk. Oteläytej t'at, wet wuj ohumnhayaj, 
otäyhtejen wichi lech'isukyajay tä iwoye lhäy'e tä tatay n'ohlä. Mat ihichet'a elh 
chik häpe chik otasnhayaj newayej tä letes ihi. Otasin lhamel tä iwoye m'ak tä 
ni'isa, lhäy'e leles, lhäy'e lechetsos. 

19“Tä mälhyejtso tä wuj ahumnhayaj, täyhat t'at m'ak tä ni'isa tä wichina 
iwoye. Tsi tälhe tä lhamel yikch'oye Egipto, leteläytej m'ak tä lhamel iwoye pajtha 
näm kana.” 

Lhawuk itasin Israel lhayis 
(Deut 1.34-40) 

20Lhawuk nichulho Moisés wet yok: –Is t'at, otäyhat lhamel letes, mälhyej tä 
let'alhej n'oye. 

21Mat tä ohäpe Elh tä n'ilataj wet owujyaj tapoyej honhat, oyok, 

22-23Ihichet'ala elh chik häpe lhamel chik nichätho honhat tä ofwenho p'ante 
letetsel. Lhamel pajche hiw'en owujyaj, lhäy'e m'ayhay tä wichi t'iseltejen tä 
owoye tä oihi Egipto, lhäy'e tä owoye tä oihi ts'anis. Mat lhamel yelhatpej n'oye 
wet tach'ahuhiyet'a olhämtes. Tä mälhyej'attso, oyok, ihichet'ala elh chik häpek 
tatey hiw'enla honhattso, häp tä lhamel yenn'o w'et m'ayeka. 

24Ts'ilak okawo Caleb tä lehusek w'enha lhamej, tek häte iwoye iyhäj wet ilehit'a 
n'oyej. Lham häpkhilek otiyäjaynho honhat tä pajche iyahinpe, lhäy'e leles 
yämthilek lhamel yen laka honhata. 

25Athana Amalek lhayis lhäy'e Canaán lhayis lhamel ihi lhipey tä w'awulhchä. 
Chik fwala äpilche han'äyij tä letälhche, wet nukwe ts'anis tä letiyäje 
Lewomekchät. 

26Wet äp Lhawuk tahuyej Moisés lhäy'e Aarón wet yok: 

27–¿Atsihila ifwalak lepes tä oteläytej häp wichi tä ni'isa tä häpe Israel lhayis? 
Oläte t'at lhämtes tä ni'isachehen tä itipej n'oyej. 

28Mäh hoye lhamel wet fwenho olhämetna: Olham tä ohäpe Lewuk Dios tä n'ilataj 
ot'unhatche olhämet tä owoyeje lhamel. Owohiyejela m'ak tä lhamel yämetso tä 
ni'isa. 

29Nilhokej wichinaj õ'lesayen lheyis tä õ'wo t'ufwahtesa, tälhe lhamel tä hiw'en 
veinte nekchämis, y'inhihena. Lep'itseyhay ihlatpe ts'anisna, häp tä lhamel iti 
n'oyej lhämtes tä ni'isachehen. 

30Ihichet'ala elh tefwajnik tiyäjihola honhatnaj otiyejphä otkwey tä oyok, 
“Ow'enla amhohen wet lhenla haw'eta.” Ts'ilak Caleb lhäy'e Josué tä nichäthihola. 

31“Mat häp leles tä yäme tä letayhfwas ichäjla, häpkhilek ohänho, wet hiw'enla 
häp honhat tä lajchalis y'ulhan wet yen w'et m'ayeka, wet lhamenlak isej. 

32Lajchalis lep'itseyhay ihlatpe ts'anisna, 

33wet leles ilunlatpe ts'anisna cuarenta nekchämis tä lhamel iteläytej laha 
lajchalis lakachuhanyaj, pajla'tha lajchalis nofwej chik y'inhen tä ihi ts'anisna. 

34Wet tä cuarenta ifwalas tä iyahinpe honhat, tä mälhyejtso häte cuarentahila 
nekchämis tä otasnhayaj. Ifwala tefwajni laha nekchäm tefwajni, häpkhilek wichi 
hiw'en n'o'pe tä tatay n'ohlä. 

35Olham tä ohäpe Lewuk Dios, häp täjtso olhämet. Owoynhiyejelatso m'ak tä 
owoyeje wichi tä akachuhantses wet lhaip'ajtitwek tä tatay n'ohlä. Lepes t'at 
lhamel lew'atshancheyaj tä ihi ts'anisna. Ihihila täja tä y'inhen.” 

Diez hin'ol tä pajche iyahinpe honhat y'inhen 

36-37Häp hin'ol tä Moisés ichen yämthilek lhamel iyahinpe honhat, lhamel yäme tä 
ni'isa häp honhat, wet tamenej tä wichi iwoye lhämtes tä ni'isachehen. Wet häp 
tä Lhawuk ichätyenpe t'inhayaj tä matche tä ni'isa häp lhamel, wet y'inhen. 

38Ts'ilak Josué lhäy'e Caleb tä n'ilahen. 

Letayhfwas ikalhi Israel lhayis tä ihi lhip tä lhey N'otäyhyaj 
(Deut 1.41-46) 

39Tä Moisés ifwenho Israel lhayis häp Lhawuk lhämet, nilhokej wichi wuj tä 
lefwitajayaj ihi. 

40Wet tä ifwala elh tä nech'e fwala, lhamel nechephä wet iho'pe lhip tä chenhas tä 
atojphä. Wet lhamel yok: –Matche tä lhawetahayaj ihi wet y'awoye t'at m'ak tä 
ni'isa. Mat athana y'awak'alh t'at. ¡Mäh n'ahoye honhat tä Lhawuk ifwel 
n'amhohen! 

41Mat Moisés tahuyej lhamel wet yok: –¿Chipte tä lekachu Lhawuk lhämtes? 
¡Lekalhihit'ala m'ak tä lefwetajay lewoye! 

42¡Yej lhekhen, tsi Lhawuk ihit'a amejen! ¡Atayhfwas ikalhla amhihen! 

43Amalek lhayis lhäy'e Canaán lhayis iniwhi ahilähen yämthilek iwo ka'tshayaja 
amejen wet ailänhen. Häp tä amel leleyayej Lhawuk, wet lham nemhit i'amejen. 

44Matkat lhamel yikhen t'at, tiyäjpe lhip tä chenhas tä atojphä. Mat Arca tä 
N'ot'amajchet tä Lhawuk lhämtes lehi, ihi t'at wichi lew'et. Wet Moisés häte 
yikhichet'a wichi. 

45Wet häp Amalek lhayis lhäy'e Canaán lhayis tä ihi lhiptso, takähännhej Israel 
lhayis pajtha nichäte lhip tä lhey N'otäyhyaj, wet ilänhen. 

Núm 15 

M'ak tä is chik elh iwoye tä iwo t'awayhata Lhawuk 

1Lhawuk tahuyej Moisés wet yok: 

2–Fwenho Israel lhayis olhämetna, oyok, “Chik amel lechätho honhat tä ow'enla 
amhohen yämthilek lhenay haw'eta, 

3wet ihichela ifwalak lhen otw'ayhata w'asetaj wok tson'ataj tä lelän wet 
õ'wunho yämthilek lewujyenn'o wet lenij ikänitlhin'o. Häp m'ak tä tamenej tä elh 
iwoye täjtso, elat imatitche lhämet tä iwoyej n'oye, wolak letichunhayaj t'at tä 
t'uhläk iwo otw'ayhata, wolak häp ifwala tä n'okäjyaj tä iwujyen n'oyej. 

4Elh tä iwoye täjtso, is chik hip'ajtej dos kilos harina tä wuj tä is tä õ'lheteji un 
litro aceite. 

5Häp itshätäy tä õ'länhen, is chik õhp'ajtej un litro hat'es tä õyen otw'ayhata elh 
weihalhapej tson'ataj lhäs tä õ'wunho. 

6Wet chik asnak tson'ataj tä õ'län, is chik õhp'ajtej cuatro kilos harina, wet un 
litro y medio aceite tä õ'lheteji, 

7wet un litro y medio hat'es, tä otw'ayhat yämthilek lenij ikänitlhin'o. 

8Wet chik w'asetaj chik õ'wunho tä lhen han'okhayaja n'oyej, wolak lelän 
yämthilek ale'isyen n'oye, wok häp tä lematitche ämet tä lewoyej n'oye, 

9is chik lep'ajtej seis kilos harina tä lelheteji dos litros aceite, 

10wet dos litros hat'es, wet õ'wunho yämthilek lenij ikänitlhin'o. 

11“Häp tähestso m'ak tä is chik wichi hip'ajtej w'asetaj weihalhapej, wok tson'ataj 
tä asnak, wok tson'ataj lhäs, wok kaylafwaj, chik lhamel yen otw'ayhata. 

12Is chik hiw'awlhatej t'at chik nitäkw wok nintäkwa. 

13“Nilhokej Israel lhayis iwohiyet'ak niwoyaye lakeyis tä oyämetso chik lhamel 
iwunhomche m'ayhay tä yen otw'ayhata yämthilek lenij ikänitlhin'o. 

14Wet hin'o tä kahäpeya Israel wet yen lew'eta amel, wok takasit ayej amejen, 
chik lham ihumin chik iwo otw'ayhata wet õ'wunho yämthilek lenij ikänitlhin'o, 
iwohiyet'ak niwoyaye lakeyis tä oyämetso, mälhyej amel. 

15“Häp tähestso häpkhilek amel lewoye, häte wichi tä kahäpeya Israel lhayis. Yej 
leyej tä lhenay akeya, pajla'tha nichäte ales tä lepes lheley. 

16Tähestso y'aje amel lhäy'e wichi iyhäj tä i'amejen, w'enhahit'a lhamej.” 

Lhawuk t'awayhat tä häpe pan tä ichun 

17Wet Lhawuk tahuyej Moisés wet yok: 

18–Fwenho Israel lhayis olhämetna, oyok, “Chik amel lechätho honhat tä ohän 
amehen, 

19wet letufway pan tä lekalhi tä tälho, w'enhata n'oyej elh tä lew'en n'oho. 

20Wet chik lhenla otw'ayhata lhip trigo tä ichun, häte ena otw'ayhata harina tä 
ichun tä õ'lheteji aceite wet enlhila n'oho pan tä otw'ayhat. 

21Häp täjtso tä is chik amel lhenlhipej, pajla'tha nichäte ales tä lepes lheley. 

Elh tä iwoye lech'isukyaj tä lewetahayaj 

22-23“Wet chik amel lep'ethatlä elh chik häpe häp m'ayhay tä ofwenho Moisés, 
tälhe ifwalahte lham ifwel amhohen olhämtestso, wet lewohiyet'a, wet chik 
ifwalas tä tatay alhoho ales häte iwohiyet'a, oyok, 

24Chik häpe wichi lech'isukyaj tä lewetahayaj, is chik lhamel yen otw'ayhata 
w'asetaj tä ilän wet õ'wunho yämthilek lenij ikänitlhin'o, lhäy'e m'ayhay tä 
hip'ajtej tä häpe otw'ayhtes tä yachuyaj lhay lhäy'e hat'es, mälhyej tä one'tek 
wichi iwoye. Häte is chik yen otw'ayhata kayla tä asnak tä õyen lahaya lhamel 
lech'isukyajay. 

25Wet is chik sacerdote yachaj n'oye nilhokej m'ayhayna häpkhilek otäyhat letes 
nilhokej Israel lhayis, tsi lech'isukyajay tä iwoye häpe t'at lewetahayajay. Wet 
häp tä hiw'en n'oho otw'ayhat tä häpe itshäwet tä ilän tä laha lech'isukyajay. 

26Otäyhthila lech'isukyajay nilhokej Israel lhayis, lhäy'e wichi tä kahäpeya Israel 
lhayis tä iyej lhamel, chik m'ak tä ni'isa tä iwoye kahäpeya lenech'ethayaj. 

27“Wet chik hin'o tefwajni tä iwoye m'ak tä ni'isa tä kahäpeya lenech'ethayaj, is 
chik tiskanejpe lech'isukyaj kaylafwaj tä atsinha tä hiw'en nekchäm tefwajni. 

28Wet is chik sacerdote yachaj n'oye häpkhilek otäyhat letes, tsi hin'otso 
lech'isukyaj häpe t'at lewetahayaj. 

29Häp olhämtesna y'aje amel tä ahäpe Israel lhayis tä lewoye hach'isukyajay tä 
awetahayajay, lhäy'e wichi iyhäj tä kahäpeya Israel lhayis tä i'amejen. 

30“Mat chik Israel, wok tej chik hin'o tä kahäpeya Israel, lenech'ethayaj t'at tä 
iwoye m'ak tä ni'isa, iläkwlhin'o. Tä mälhyejtso, is chik õ'soyej hin'otso tä iyej 
wichi, 

31tsi yen w'et m'ayeka olhämet wet iwohiyet'a m'ak tä one'tek wichi iwoye. 
Õ'sohiyeja wet lham t'at tä tilhäj lech'isukyaj.” 

Õ'län elh tä nena t'amajcheta ifwala tä n'ot'elakw'et 

32Tä Israel lhayis ihi ts'anis, iche hin'o tä t'ukwe hal'äy tä lelhet huk häp ifwala tä 
n'ot'elakw'et. 

33Wet hin'ol tä hiw'en elhtso ihäne Moisés lhäy'e Aarón, wet ihi tä wichi tatache. 

34Wet lhamel iyahin t'at m'ak chik õ'woyeje hin'otso. 

35Wet Lhawuk tahuyej Moisés wet yok: –Is chik õ'län hin'otsi. Is chik nilhokej 
Israel lhayis ihän alhoye tä ihi wichi lew'et, wet ithatejlhi tuntey. 

36Wet lhamel iwoye, ihän alhoye häp hin'otso wet ithatejlhi tuntey pajtha y'il, 
mälhyej tä Lhawuk ne'tek Moisés ifwenho wichi yämthilek ilän. 

N'ow'uy lhawol tä õ'tolnhathen 

37Lhawuk tahuyej Moisés wet yok: 

38–Fwenho Israel lhayis olhämetna, oyok, “Amel lhäy'e ales, is chik ipätsinchehen 
m'ak tä y'it wet itolnhathen tä yen lew'uy lhawola, wet is chik itichehen lew'uy 
lhipey. 

39Häpkhilek amel lew'en wet lhen atichunhayaja nilhokej olhämtes tä olham tä 
ohäpe Awuk Dios ow'en amhohen wet lewoye, wet lewohiyet'a m'ak tä amel 
atichunhayajay, wok m'ak tä amel lehuminche wet lekäne. 

40Yahinpej haw'uy lhawoltso, häpkhilek lhenpej atichunhayaja wet lewoye 
nilhokej olhämtes, wet alhenay ot'amajchetesa tä ohäpe aka Dios. 

41Ohäpe amel Awuk tä oaitonphä tä lhehi honhat tä Egipto, yämthilek ohäpe aka 
Dios. Ohäpe t'at Awuk Dios.” 

Núm 16 

Coré tatayhlä Moisés lhäy'e Aarón 

1Iche p'ante hin'o tä Leví lhayis elh tä lhey Coré. Lajcha lhey Ishar wet tälhe letes 
p'ante lhey Coat. Wet lham Coré, lhäy'e tres hin'ol tä tälhe letes Rubén, elh lhey 
Datán, elh lhey Abiram tä Eliab leles, wet elh lhey On tä Pelet lhäs, 

2lhamelna tatayhlä Moisés. Wet doscientos cincuenta (250) Israel lhayis 
kaniyatey lhaip'ajtej lhamel. Hin'oltso häpehen consejeros, wet wichi yäme tä 
isen t'at. 

3Wet nilhokej lhameltso lhaihutwek wet ihoye Moisés lhäy'e Aarón. Wet 
yämhoplhi lhamel wet yok: –¡Naya tä alets'ilkatej m'ak tä õne'tek lewoye! 
¡Tajlhamhiyet'a amel, mat nilhokej wichi tä Lhawuk yen t'amajcheta, wet iyej t'at 
lhamel! ¿Chipte tä alhenay niyatayej häp Lhawuk kawichi? 

4Tä Moisés iläte, t'upeyhchä pajtha letacho taji honhat. 

5Wet tahuyej Coré lhäy'e wichi tä lhaip'ajtej, wet yok: –Chik ifwalak nech'e fwala 
Lhawuk ipäynhila amehen elh tä häpe, häp elh tä lham t'amajchet yämthilek 
yachaje lham häp m'ayhay tä wichi yen t'awayhata. Mat häpkhila elh tä lham t'at 
tä tatshupiye. 

6Woyela täja amel: Chäja alhoho häp incienso lehis, 

7wet chik fwala thathomchela fwiyhol wet tsäyhomchela incienso, wet tihila tä 
Lhawuk tatache. Wet elh chik Lhawuk tatshupihiyela häpkhila t'at t'amajchet. 
¡Naya, leyej m'ak tä lhen atichunhayaja! 

8Wet Moisés äp tahuyej Coré wet yok: –Amel tä ahäpehen Leví lhayis, ch'ahuyay 
n'oye. 

9¿Hä let'ayhtejen tä Israel Lewuk Dios tatshupi amehen tä lhewej Israel lhayis 
yämthilek lhewhäye lham, wet letachumhiwethä lham lew'et, wet letach'ote 
wichi? 

10Lhawuk t'uhläk am, Coré, lhäy'e iyhäj Leví lhayis itwhäye lham. Mat athana 
lekänaye yämthilek ahäpehen sacerdotes. 

11T'uhawethiyejt'a tä letiyayej ämtes tä ni'isachehen häp Aarón. Häpe t'at 
Lhawuk tä am letatayhlä, lhäy'e iyhäj tä lhaip'ajtit amej. 

12Wet Moisés äp yok: –Äne Datán lhäy'e Abiram, Eliab leles. Mat tä iyhäj fwetaj 
t'äne, lhamel yok: –Ohohit'a ame. 

13¿Hä let'ayhtejen tä leso n'oyejen honhat tä t'os lhäy'e akäyek hätet iwoye inät, 
iläfwelchehen tä ihi, wet lelänhen olhamel tä oihi ts'anisna? ¿Wet äp let'uhläk 
alhen häpeya olhamel oka niyat tä lhamya? 

14¡Lehänhit'a n'oyehen honhat tä t'os lhäy'e akäyek hätet iwoye inät, 
iläfwelchehen tä ihi, wet ihichet'a olhamel okäsw'etes! ¡Wet let'uhläk nilhokej 
olhamel otch'anlhaye t'at m'ak tä lewoyej n'oyehen, mälhyet asnamis! ¡Kha, 
ohohit'a ame! 

Lhawuk itäyhthen häp wichi tä tatayhlä 

15Tä Moisés iläte lhamel lhämtes, wuj tä lewäk ihi. Wet tahuyej Lhawuk wet yok: 
–¡Yej tachumahlä m'ayhay tä lhamel yen awayhtesa! Olham osohiyejt'a m'ak at 

chik häpe häp lhamel, tej chik asno, wet niwohit m'ak chik ni'isa chik owoyeje 
lhamel. 

16Wet Moisés äp tahuyej Coré wet yok: –Chik nech'e fwala am lhäy'e iyhäj tä 
lhaip'ajtit amej hoyela Lhawuk. Häte Aarón ihiyeja. 

17Is chik elh weihalhapej amel ichäj incienso lehi wet itsäyho incienso. Wet am, 
Aarón, häte chäja incienso lehi wet tilawhäye iyhäj tä doscientos cincuenta (250) 
tä ihi tä Lhawuk tatache. 

18Wet tä nech'e fwala elh weihalhapej tachuma incienso lehi, wet itsäyho 
incienso wet ithatho fwiyhol. Wet takasitwhäye Moisés lhäy'e Aarón tä ihi tä 
tatache häp carpa tä Lhawuk lew'et. 

19Wet Coré ihutwek nilhokej wichi wet yämhoplhi yämthilek tatayhlä Moisés 
lhäy'e Aarón. Wet tä lhamel ihi tä tatache Lhawuk lew'et, häp isi tä Lhawuk 
lewujyaj lhain'ältej nilhokej wichi. 

20Wet Lhawuk tahuyej Moisés lhäy'e Aarón wet yok: 

21–¡Atontehlä wichina! ¡Otäyhthila athana! 

22Matkat Moisés lhäy'e Aarón t'upechehchä pajtha letachol tajiche honhat, wet 
yok: –Dios, am tä lewo lew'atshancheyaja nilhokej wichi. ¿Chipte tä lemenyenej 
hin'o tefwajni lech'isukyaj nilhok wichi? 

23Lhawuk nichulho Moisés wet yok: 

24–Fwenho nilhokej Israel lhayis, olak, “Mäyaych'oye lhip tä Coré, Datán, lhäy'e 
Abiram lewukwey ihi.” 

25Wet Moisés yik, lhäy'e hin'ol tä thänhäy, wet ihoye Datán lhäy'e Abiram. 

26Wet tahuyej wichi wet yok: –Mäyaych'oye lewukwey häp hin'ol tä 
akachuhantsesna, wet yej tachuma m'ak at chik häpek lewuk lhamel. Chik 
kawoyaye olhämet, lech'isukyaj tamenla amejen wet häte let'inhihena. 

27Wet wichi yikch'oye lhip tä Coré ihi, lhäy'e lhip tä Datán lhäy'e Abiram ihi. Wet 
Datán lhäy'e Abiram inukwephä tä tälhchufwi lewukwey wet ihi t'at lepelis, 
lhäy'e lew'et lheley, lech'efwas lhäy'e leles. 

28Wet Moisés yok: –Amel lew'enayhla tä Lhawuk t'at tä ne'tek owoye nilhokej 
m'ayhay, olhamhit'ak onech'ethayaj tä owoye. 

29Chik hin'olna y'inhen mälhyej lakey tä y'il hin'o tä t'inhayaj t'at tä ilän, wet chik 
mälhyejtso, letäfwenhiyeja tä Lhawuk lhämethit'a n'oyej. 

30Matlak Lhawuk iwoye m'ak tä y'atseltejen, wet tatoy honhat wet hin'olna 
tiyäjche chowej, lhäy'e lakäywet tä iyej, letäfwenhiyeja tä hin'olna yen w'et 
m'ayeka häp Lhawuk. 

31Wet tä Moisés ileyej tä yämlhi, tatoy honhat tä lhamel takasthi. 

32Wet lhamel lhäy'e lew'et lheley, lech'efwas lhäy'e leles, lhäy'e Coré laka hin'ol, 
lhäy'e nilhokej lhamel lakäywetes, 

33tiyäjche honhat tä tatoy. Wet honhat yäpilwek wet hip'o'pe lhamel wet tatäy, 
mat lhamel y'inhihent'a tä nichätho n'op'itseyhay lew'et, kamaj iläyhen. 
Mälhyejtso tä Lhawuk itäyhat lhamel tä iyej Israel lhayis. 

34Wet Israel lhayis tä iwhäye iläte lhafwyhayajay, wet nilhokej lhamel inukwe 
alhoho wet yok: –¡Mäh, y'atn'isiyeja! 

35Wet Lhawuk ichen itäj wet ilänhen doscientos cincuenta (250) hin'ol tä 
iwunhen incienso ifwalatso. 

M'ak tä õ'woyeje incienso lehis 

36Wet Lhawuk tahuyej Moisés wet yok: 

37–Fwenho sacerdote Aarón lhäs Eleazar, Is chik tachuma incienso lehis tä ihi itäj 
tä y'om, wet itontehlä wichi lew'et tä itsäyhen fwiyhol tä ihiche. 

38Häp lehistso õyen ot'amajchetesa, tsi hin'oltso tä iwoye m'ak tä ni'isa 
itsäyhomche mathi incienso tä iwunhen tä ihi tä ottache. Tä mälhyejtso, is chik 
lekäjiche wet p'oyeja'pe altar, häpkhilek Israel lhayis yenpej tichunhayaja iyhäj 
wit'äyhyajtso wet nowaye. 

39Wet sacerdote Eleazar ihutwek incienso lehis tä bronce tä lewuhuy häp hin'ol 
tä y'inhen tä itäj ilänhen. Wet ne'tek õ'käjiche wet õhp'oyejpe altar, 

40mälhyej tä Lhawuk ifwenho Moisés tä ne'tek Eleazar iwoye. Wet Israel lhayis 
yenpej tichunhayaja täjtso, yämthilek newache elh tä kahäpeya Aarón leles elh 
chik fwetaj lhaitott'ayne wet iwun incienso tä ihi tä Lhawuk tatache. Tsi chik 
fwetaj iwoye täjtso, lewit'äyhyaj hätehlat iwoye Coré lewit'äyhyaj, lhäy'e iyhäj tä 
yen lhama. 

Aarón ifwayhthen wichi 

41Tä ifwala elh nilhokej Israel lhayis itiyej lhämtes tä ni'isachehen häp Moisés 
lhäy'e Aarón, wet yok: –¡Amel lelänhen Lhawuk kawichi! 

42Wet wichi lhaihutwek yämthilek tatayhlä Moisés lhäy'e Aarón. Matkat lhamel 
iyahne carpa tä Lhawuk lewukwe, hiw'en tä pule hip'o'pe, wet n'äl isi tä Lhawuk 
lewujyaj. 

43Wet Moisés ihoye tä Lhawuk lewukwe tatache, lhäy'e Aarón, 

44wet Lhawuk tahuyej Moisés wet yok: 

45–¡Atontehlä wichina! ¡Otäyhthila athana! Mat Moisés lhäy'e Aarón t'upechehchä 
pajtha letachol tajiche honhat. 

46Wet Moisés tahuyej Aarón wet yok: –Chäj alhoho aka incienso lehi, wet thatho 
fwiyhol tä tälho altar, wet tsäyho incienso. Wet keltshi, hoye wichi wet enlhi m'ak 

tä lewoye yämthilek Lhawuk itäyhat wichi letes. Tsi inuphä lewäk wet iwo tesa 
n'otäyhyaj. 

47Wet Aarón iwoye Moisés lhämet wet inu alhoho tä ihoye wichi. Wet n'otäyhyaj 
tä tälhe Lhawuk iwo tesa tä ilänhen lhamel. Wet Aarón itsäyho incienso häp lehi 
tä ichäjlhi, wet yenlhi m'ak tä iwoye yämthilek Lhawuk itäyhat wichi letes wet 
noj lewäk. 

48Wet tä takasit, wichi tä pajche y'inhen tumej lhip elh, wet iyhäj tä kamaj 
n'ot'ilek nichätaye lhamel tumej lhip elh, wet takasit n'ot'ilek. 

49Mat pajche y'inhen catorce mil setecientos (14.700) wichi, w'enha lhamej wichi 
tä pajche y'inhen tä Coré tamenej tä lham tatayhlä Lhawuk. 

50Tä tajyäme t'inhayaj tä ilän wichi, Aarón yäple Moisés tä ihi lepe häp carpa tä 
Lhawuk lewukwe. 

Núm 17 

Aarón letsut iwo letälhesa 

1Lhawuk tahuyej Moisés wet yok: 

2–Fwenho Israel lhayis, Häp hin'ol tä iyhäj kaniyatey elh weihalhapej is chik ichäj 
alhoho letsut. Wok oyok, doce n'otsutes tä lewuk Israel lhayis tä tälhehen doce 
letetsel. Wet elhpej tä letsut lesayen lhey wet tiyej letsut. 

3Wet lesayen Aarón lhey wet tiyej n'otsut tä lewuk wichi tä tälhe letes Leví. Tsi 
mälhyej tä oyäme, elh weihalhapej hin'o tä iyhäj kaniyat letsut iyej t'at iyhäj. 

4Wet tilachufwi carpa tä owukwe, tihila tä Arca tä Ot'amajchet tä olhämtes ihi, 
häp lhip tä oipej amejen. 

5Wet hin'o tä ottshupiye, letsut iwohla letälhesa, häpkhilek Israel lhayis ileyej tä 
itipej amejen lhämtes tä ni'isachehen. 

6Wet Moisés ifwenho Israel lhayis häp Lhawuk lhämettso. Wet häp hin'ol tä iyhäj 
kaniyatey elh weihalhapej hiw'enho letsut Moisés, pajtha w'awulho doce 
n'otsutes. Häte Aarón letsut iyej t'at. 

7Wet Moisés itihi lhamel tä Lhawuk tatache tä ichufwi carpa tä Lhawuk lewukwe. 

8Wet tä nech'e fwala tä Moisés ihoye Lhawuk lewukwe, hiw'en n'otsut tä lewuk 
Aarón tä Leví lhayis elh tä iwo letälhesa, wet iwo lhawoya, wet äp lhay ihi tä 
y'ohen t'at. 

9Wet Moisés itonphä n'otsutes tä iwhäye Lhawuk, wet ipäyne Israel lhayis. Tä 
lhamel ileyej tä iyahin, tachumahen letsutes. 

10Wet Lhawuk tahuyej Moisés wet yok: –Achajo tä letihi häp Aarón letsut tä Arca 
tä Ot'amajchet tatache. Wet amajej tä ihi häpkhilek wichi tä akachuhantses 
hiw'enpej, wet ileyej lhämtes tä ni'isachehen tä lhamel itipej n'oyej, wet n'ilahen. 



288 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

11Wet Moisés iwoye Lhawuk lhämet tä ne'tek iwoye. 

12Matkat Israel lhayis tahuyej wet yok: –¡Nofwej olhamel! ¡Nilhokej olhamel 
oy'inhihena! 

13¡Tsi elh chik häpe chik lhaitott'ayne Lhawuk lewukwe tä t'amajchet y'il t'at! ¿Tä 
mälhyej'attso p'iya pajla'tha onofwej olhamel tä oy'inhen? 

Núm 18 

M'ayhay tä sacerdotes lechumet lhäy'e Leví lhayis lechumet 

1Lhawuk tahuyej Aarón wet yok: –Am lhäy'e ales, lhäy'e iyhäj Leví lhayis tä 
lhewej, nilhokej lhamenlak letes chik iche m'ak chik ni'isa chik lhamel iwoye tä 
ihi ow'et. Wet am lhäy'e ales, chik ni'isa alhoho achumyaj tä ahäpehen 
sacerdotes, amenlak ates. 

2Fwenho Leví lhayis tä lhewej, Is chik tach'ot ame lhäy'e ales tä letachumwethä tä 
lhehi carpa tä Arca tä Ot'amajchet tä olhämtes ihi ichufwi. 

3Is chik lhamel tach'ot ame wet tach'ote owukwe. Mat isit'ak lhaitott'ayne altar 
lhäy'e m'ayhay tä ot'amajchetes tä ichufwi owukwe. Wet chik lhamel niwoyaye 
olhämetna, y'inhihena, lhäy'e amel. 

4Is chik lhamel tach'ot amehen chik lewoye nilhokej achumtes tä ihi owukwe. 
Mat yej wahnej hin'o chik häpek kahäpeya elh amel chik lhaitott'ayen amehen. 

5Tsi amel t'at tä achumet yämthilek lewoyaye achumtes tä ihi ow'et tä 
ot'amajchet lhäy'e tä iyej altar, häpkhilek n'am nachajo chik otiyej owäk häp 
Israel lhayis. 

6“Olham pajche otchuma apuhfwas tä häpehen Leví lhayis tä lhayej Israel lhayis, 
yämthilek tach'ot amehen. Oyen ot'amajchetesa wet ow'en amhohen yämthilek 
iwoye lechumtes tä ihi carpa tä ow'et. 

7Mat ts'ilak am lhäy'e ales yämthilek lewoyaye sacerdotes lechumet tä iyej altar, 
wok ihi lech'o elh tä iw'echehi sak'al tä õhp'oyejlä. Achumettso häp tä awayhat. 
Elh chik kahäpeya sacerdote chik fwetaj iwoye sacerdote lechumet, letes ihi wet 
iwohiyet'ak õkniläna.” 

M'ak tä sacerdotes isej 

8Wet Lhawuk tahuyej Aarón wet yok: –Am tä one'tek let'uye otw'ayhtes tä wichi 
hiw'en n'oho. Nilhokej m'ayhay tä õyen ot'amajchetesa tä Israel lhayis ichäj 
n'oye, wet ow'en amho, lhäy'e ales, wet alewuhuy t'at. Kalelhäj olhämetna wet 
häpe m'ak tä nittäya. 

9Häp m'ayhay tä õyen n'okhayaja n'oyej tä õkniwunahomche, am is chik 
lew'enhayej n'olhäk tä tälhe yachuyaj lhay, lhäy'e itshätäy tä õ'länhenpe 
n'och'isukyajay wok õyen lahaya elh letes. Nilhokej m'ayhay tä ot'amajchetesna 
tä wichi ichäj n'oye, ow'en amho, lhäy'e ales tä hin'ol. 

10Wet is chik amel letufw tä lheyayhi t'at lhip tä n'ot'amajchet, tsi ot'amajchetes 
t'at häp m'ayhaytso. 

11“Häte ow'en amho, lhäy'e ales, ales tsinhay tä i'amej, häp otw'ayhtes tä Israel 
lhayis ichäj alhoho tä amel leti n'oye. Kalelhäj olhämetna wet häpe m'ak tä 
nittäya. Haw'et lheley elh chik häpek newache lakokhayaj, is chik tufw t'at. 

12Häte yachuyaj lhay tä ichun tä Israel lhayis hiw'enpej n'oho nekchämpej, ow'en 
amho: häp aceite tä is, lhäy'e hat'es tä is, lhäy'e trigo tä is. 

13Häp yachuyaj lhay tä ichun tä Israel lhayis ichäj n'oye, alewuk t'at. Haw'et 
lheley elh chik häpek newache lakokhayaj, is chik tufw t'at. 

14“Nilhokej otw'ayhat chik Israel lhayis yen t'amajcheta n'oyej, alewuk t'at. 

15“Häte Israel lhayis leles tä lechunkatshay lhäy'e leläy leles tä lechunkatshay tä 
lhamel hiw'en n'oho, alewuk t'at. Mat häp hin'o lhäs tä lechunkatsek, is chik 
lajcha tiskanpe. Wet häp n'olä tä lechunkatsek tä lakokhayaj ihi, is chik lewuk 
tiskanpe. 

16Wet han'äfwaj wok itshäwet, is chik lajcha wok lewuk tataye pajtha iwel'a 
tefwajni, nech'e tä tiskanejpe cinco chinaj t'äj mhoy tä once gramos plata. Is chik 
häpe chinaj t'äj tä õ'chumyenlhi tä ihi olham ow'et. 

17“Mat yej wahnej chik õtiskanpe w'asetas chunkatshay, lhäy'e tson'atas 
chunkatshay, lhäy'e kayla lhayis chunkatshay. Tsi pajche õyen ot'amajchetesa 
wet is chik õ'länhen, wet lew'oyis tsäyla'pe altar, wet wunho t'alhä tä lhen 
häpeya otw'ayhat tä lenij akäjche. 

18Mat am chumela t'isan, lhäy'e let'okwe tä häpe otw'ayhat tä leti n'oye, lhäy'e 
lheche t'isan tä lefwomkat. 

19Nilhokej otw'ayhtes tä Israel lhayis yen t'amajchetesa n'oyej, ow'en amho, 
lhäy'e ales, ales tsinhay tä i'amej. Kalelhäj olhämetna tä owoyej ame, lhäy'e ales, 
pajla'tha nichäte lepes lheley. Häpe t'at m'ak tä nittäya, ihit'ala katsik itäyhat.” 

20Wet Lhawuk äp tahuyej Aarón wet yok: –Tek ahätehla iwoye Israel lhayis iyhäj. 
Ihichet'ala aka honhates wok akäywetes. Olham t'at tä akäywetn'o tä lhehi Israel 
lhayis. 

M'ak tä Leví lhayis isej 

21“Wet häp Leví lhayis ow'enho diezmo tä tälho häp yachuyaj lhay tä one'tek 
Israel lhayis hiw'en n'oho, yämthilek häpe t'at Leví lhayis lakaha tä lhamel iwoye 
lechumtes tä ihi carpa tä ow'et. 

22Wet isit'ak iyhäj Israel lhayis lhaitott'ayne ow'et. Tsi chik iwoye täjtso, häpkhila 
lech'isukyaj chik tamenhiyejak y'inhen. 

23Ts'ilak t'at Leví lhayis tä iwoye lechumtes tä ihi owukwe. Wet chik iche m'ak 
chik ni'isa tä ihi owukwe, lhamenlak letes. Is chik nileyayej tä yen lakeya, 

pajla'tha nichäte leles tä lepes lheley. Wet Leví lhayis tek ihichela laka honhates 
tä lhamel iyej Israel lhayis. 

24Ow'enho diezmo tä tälho m'ayhay tä Israel lhayis hiw'en n'oho, yämthilek 
lewuk t'at lhamel. Häp tä tamenej tä ofwenho lhamel tä oyok, Ihichet'ala 
honhates tä alewuhuyla tä lhewej Israel lhayis.” 

Is chik Leví lhayis iwo laka diezmoya 

25Wet Lhawuk tahuyej Moisés wet yok: 

26–Fwenho Leví lhayis, olak, “Chik amel lekatej diezmos tä Lhawuk hiw'en 
amhohen tä tälhe Israel lhayis wet alewuhuy, häte w'enhatay diezmo tä tälho 
diezmotso wet nachajaye Lhawuk. 

27Häpkhila täjtso m'ak chik amel lew'enho Lhawuk, hätet iwoye Israel lhayis tä 
hiw'enho lhip laka yachuyaj lhay lhäy'e hat'es. 

28Mälhyejtso häp diezmo tä tälhe Israel lhayis tä amel letachumlä, häte 
iwohiyet'ak kanachajaye Lhawuk diezmo tä tälho. Wet w'enho sacerdote Aarón 
wet lewuk t'at. 

29Häp m'ayhay tä lhamel hiw'en amhohen, is chik lew'enhatej lhip häp Lhawuk. 
Wet lhiptso tä lhen t'amajcheta is chik wuj tä is.” 

30“Häte fwenhola Leví lhayis, olak, Chik pajche lew'enhatej Lhawuk häp lhip tä 
wuj tä is, wet lhip tä imälhehi alewuk t'at, mälhyej tä iyhäj Israel lhayis isej t'at 
m'ak tä imälheyej. 

31Wet amel lhäy'e haw'et lheley is chik letufway t'at, honhat chik häpek lhehi. Tsi 
häp täjtso akaha tä lewoyaye achumtes tä ihi carpa tä Lhawuk lew'et. 

32Wet chik pajche lew'enhatej Lhawuk häp lhip tä wuj tä is, tufw t'at lhip tä 
imälhehi, ates ihihit'a. Tek lekänchi m'ayhay tä Israel lhayis yen t'amajchetayej 
Lhawuk tä yen t'awayhata, wet tek let'inhihena.” 

Núm 19 

W'asetaj tä lew'ole ichät 

1Lhawuk tahuyej Moisés lhäy'e Aarón wet yok: 

2–Olham tä Awukn'o ow'en amhohen olhämetna. Fwenho Israel lhayis, Is chik 
ichäj ame w'asetaj tä lew'ole ichät tä wuj tä is, wet newache m'ak chik iyej, wet 
kan'ochumyeneka. 

3Is chik amel lew'enho sacerdote Eleazar yämthilek ihän alhoye tä ihi wichi 
lew'et wet ne'tek õ'län tä ihi tä lham tatache. 

4Wet is chik sacerdote Eleazar y'uytho lefwuj häp lew'oyis, wet itsäyejlhi siete 
veces häp carpa tä owukwe lhip tä tatache. 

5“Wet chik ileyej, nech'e is chik õ'wunho w'asetaj tä ihi tä lham tatache, lhäy'e 
t'äj, lhäy'e t'isan, lhäy'e lew'oyis, lhäy'e lhäk tä tälho lets'e. 

6Wet is chik sacerdote tachuma pänhichetek lhip, lhäy'e hal'ä tä lhey hisopo 
lhachafwaj tä lew'ole ihi, wet yäytej sak'al lhip tä ichät, wet ithatho itäj tä 
w'asetaj i'pe. 

7Wet chik ileyej, is chik ilej lew'uy, wet ilejej lhamche inät, wet yäpnho wichi 
lew'et. Mat kamaj lakokhayaj iyej t'at pajtha honaj. 

8Wet elh tä iwunho w'asetaj, häte is chik ilej lew'uy wet ilejej lhamche inät. Mat 
lakokhayaj iyej t'at pajtha honaj. 

9Wet elh tä lakokhayaj newahi, is chik ihutwek w'asetaj lemok'otaj wet itihi 
lew'et tä is tä lakokhayaj newahi tä atofwehlä wichi lew'et. Häpkhilek Israel 
lhayis tachumapej wet itsäyho inät tä yenlhi yämthilek ilejej lhamchehen wet 
õ'soyej lech'isukyajay. 

10Wet elh tä ihutwek w'asetaj lemok'otaj, häte iwohiyet'ak nileja lew'uy. Mat 
lakokhayaj ihi t'at pajtha honaj. Kalelhäj olhämetna, wet y'aje amel tä Israel 
lhayis lhäy'e wichi tä kahäpeya tä i'amejen, pajla'tha nichäte ales tä lepes lheley. 

Lakeyis tä is chik elh iwoye tä lhailej yämthilek noj tä kok'ayeje m'ak tä ni'isa 

11“Elh chik itsok elh chik häpe lep'itsek, kok'ayeje t'at pajtha siete ifwalas. 

12Mat tres ifwalas tä tajyäme tä itsok n'op'itsek, is chik ilejej lhamche inät tä 
oyämene. Wet chik taj siete ifwalas, yachajo tä ilej lhamche, häpkhilek noj t'at 
lakokhayaj. Mat chik nileja lhamche ifwalastso, lakokhayaj nofwit'a. 

13Elh chik itsok n'op'itsek wet lhaknilejayejche inät tä lecha, hin'otso tamenej tä 
kok'aye carpa tä owukwe. Tä mälhyejtso, õ'sohiyeja tä iyej Israel lhayis. Tsi tä 
õknitsäya'pe inät tä lecha, wet lakokhayaj iyej t'at. 

14“Chik iche elh tä y'il tä ichufwi lewukwe tä tsänt'äj, elh chik häpe chik iyej 
lakokhayaj ihi, lhäy'e elh chik tiyäjchufwi, pajtha siete ifwalas. 

15Wet häp lehis tä laj lep'otesa, wok lep'otes tafwochechufwi, häte lakokhayaj ihi 
t'at. 

16“Wet elh chik itsok n'op'itsek, wok n'olänek, wok y'il t'at tä iche tayhi, wok 
n'olhile, wok n'op'itsekw'et, kok'ahiyejela siete ifwalas. 

17“Wet häp n'okokhayajtso, is chik õtchuma w'asetaj tä õ'wunho tä õ'länpe 
n'och'isukyaj lemok'otaj lhip, wet õ'thatho lehi, wet õ'tsäype inät tä tälho ts'ifwik. 

18Wet nech'e is chik hin'o tä lakokhayaj newahi tachuma hisopo lhachafwaj tä 
lew'ole ihi, wet y'uytho inät wet itsäype n'owukwe tä tsänt'äj tä elh ichufwi tä 
y'il, lhäy'e m'ayhay tä ichufwi, lhäy'e wichi tä ichufwi. Häte is chik itsäype elh tä 
itsok n'olhile, wok n'op'itsek, wok n'olänek, wok n'op'itsekw'et. 

19Wet chik tajyäme tres ifwalas, lhäy'e tä nichäte ifwala siete, elh tä lakokhayaj 
newahi is chik itsäype inät häp elh tä lakokhayaj ihi, häpkhilek noj lakokhayaj. 
Wet hin'o tä lakokhayaj ihi, is chik ilej lew'uyis wet ilejej lhamche inät, wet chik 
honaj noj t'at lakokhayaj. 

20“Wet chik elh tä lakokhayaj ihi nilejayej lhamche inät tä lecha, õ'sohiyeja tä iyej 
Israel lhayis. Tsi tamenej tä lakokhayaj ihi ow'et tä ot'amajchet. Tsi tä 
õknitsäya'pe inät, hin'otso lakokhayaj iyej t'at. 

21Kalelhäj t'at olhämettso wet häpe m'ak tä nittäya. Wet elh chik itsäype inät elh 
tä ilejejche, häte lham is chik ilej lew'uy. Wet elh chik tachumhi inät tä õ'lejej 
lhamche, häte lakokhayaj ihi pajtha honaj. 

22Nilhokej m'ak at chik häpek elh tä kok'aye itsok, kok'ayeje t'at. Wet hin'o chik 
itsok elh tä lakokhayaj ihi, häte lham lakokhayaj ihi t'at pajtha honaj.” 

Núm 20 

Inät tälho chenaj 

1Tä iwo tesa nekchäm, häp iwel'a tä ichun, wet Israel lhayis nichätho ts'anis tä 
lhey Zin wet iwo lakasthawetahi häp lhip tä lhey Kadés. Wet häp p'ante tä Miriam 
ihi tä ileyej honhat, wet õtjänch'oye lep'itsek. 

2Wet tä inät newache, nilhok wichi lhaihutwek wet iwoyeje lhämtes tä t'änejpe 
häp Moisés lhäy'e Aarón. 

3Wet tahuyej Moisés wet yok: –¡Isin'aj t'at chik Lhawuk hip'ajtit n'oyejen 
n'aiyhäjnaj lham ilänhen! 

4¿Chipte tä amel lehän kana häp Lhawuk kawichi, häp honhat tä ts'anisna? ¿Hä 
let'uhläk oy'inhen, lhäy'e olhamel oläy? 

5¿Chipte tä letonphänaj olhamel tä oihi Egipto wet lehän n'oyehen häp honhatna 
tä wuj tä ni'isa? Ohanhiyejt'a owoyneje chik ofwetaj otutcheyhen. Wet äp 
nehichet inät kana yämthilek oyäyej. 

6Tä Moisés iläte wichi, yikch'oye, lhäy'e Aarón, wet ihoye lepe häp carpa tä 
Lhawuk lewukwe. Tä nichäte, lhamel t'upechehchä pajtha letachol taji honhat. 
Wet isi tä Lhawuk lewujyaj lhain'ältej, 

7wet Lhawuk tahuyej Moisés wet yok: 

8–Chuma n'otsut tä ihi tä Arca tä Ot'amajchet tä olhämtes lehi tatache, wet is chik 
am lhäy'e achila Aarón lehutwek wichi. Wet chik lhehi tä lhamel tatache, ahuyela 
chenaj yämthilek hiw'enho wichi häp inät tä tälho. Wet inät tälhihola wet wichi 
lhäy'e leläy iyäyej. 

9Wet Moisés iwoye m'ak tä Lhawuk ne'tek iwoye, tachuma n'otsut tä ihi tä 
Lhawuk tatache. 

10Wet Moisés lhäy'e Aarón lhamel ihutwek wichi tä ihi tä chenaj tatache. Wet 
nech'e Moisés tahuyej lhamel wet yok: –¡Ch'ahuyay n'oye, amel tä 
akachuhantses! ¿Hä olhamel otälhthihola chenajna häp inät yämthilek amel 
leyäyej? 

11Tä iwoyetso, itiphä takwey tä n'otsut ihi wet dos veces tä y'ajej chenaj. Wet wuj 
inät tä tälho, wet wichi lhäy'e leläy iyäyej. 

12Matkat Lhawuk tahuyej Moisés lhäy'e Aarón wet yok: –Tä amel lekachuyay 
n'oye wet ka'enan'o häpeya N'ot'amajchet tä oihi tä Israel lhayis tatache, 
amenhit'alak lechätyenho wichi honhat tä ot'uhläk ow'enho lhamel. 

13Häp täja inätw'etes tä ihi Meriba, honhat tä Israel lhayis ihi p'ante tä iwoyeje 
lhämtes tä t'änejpe Lhawuk, mat lham ipäyne lhamel tä häpe t'at N'ot'amajchet. 

Rey tä ihi Edom tek iwahnej Israel lhayis yämthilek inukwe laka honhat 

14-15Tä Israel lhayis ihi Kadés, Moisés ichen hin'ol yämthilek ihäne lhämet häp 
rey tä ihi Edom. Wet yok: –Apuhfwas Israel lhayis ichen ame lhämetna. Am 
lehanej t'at tä wuj tä äytajche m'ak tä in'oyejen tä olhamel oihi Egipto. Olhamel 
otetsel ihoye p'ante honhattso wet ihi wujpey nekchämis. Wet wichi tä ihi wuj tä 
ni'isa m'ak tä iwoyeje lhamel lhäy'e olhamel tä ohäpehen leles. 

16Wet olhamel ot'änch'oye Owuk Dios, wet tach'ahuye t'at olhamel ot'änyajay. 
Wet ichen n'oyehen laka ángel wet itonphä olhamel tä oihi Egipto. Athana 
olhamel oihi t'at hupuyna tä lhey Kadés, oitwhäye aka honhat. 

17M'ak tä ot'alhej ame, ot'uhläk lewahin n'oyejen chik onukwe aka honhat. Mat 
onuhikwet'ala lhipey tä akäsw'etes wok n'olafwey tä uvas ihiche. Häte tek 
oyähiyeja inät tä alewuhuy. Onuhikwelat n'äyij tä is alhoho wet tek ottsayhihena 
pajla'tha otfwayej aka honhat. 

18Matkat rey tä ihi Edom nichulho wet yok: –¡Yej nuyaykwe oka honhat! ¡Chik 
kawoyaye olhämet, olham lhäy'e oka nifwotaj ottayhla ahilähen! 

19Mat Israel lhayis inityen wet ifwenho tä yok: –Olhamel onuhikwelat n'äyij tä 
lhamya, wet chik olhamel lhäy'e oläy oyäyej inät tä alewuhuy, olhamel 
otiskanla'pe. Tajlhamat tä ot'uhläk onukwe n'äyij tä inukwe aka honhat wet 
oyikhen. 

20Matkat rey tä ihi Edom nichulho wet yok: –¡Yej nuyaykwe oka honhat! Wet yik, 
lhäy'e laka nifwotaj tä wuj wet takhajay wet wuj takwelheley, wet ihoye Israel 
lhayis. 

21Wet tä Israel lhayis hiw'en tä rey niwoyaye lhamel lhämet, lhamel inukwe 
n'äyij elh. 

Aarón ileyej honhat 

22Israel lhayis yikch'oye Kadés wet inukwe n'äyij tä tiyäje chenaj tä lhey Hor 

23tä iwhäye honhat tä Edom. Wet Lhawuk ifwenho Moisés lhäy'e Aarón wet yok: 

24–Aarón y'inhila wet ihohiyela lechätilis. Tek nichäthihola honhat tä 
ow'enhihola Israel lhayis, häp tä amel tek lewoyayenaj olhämet tä ofwel 
amhohen tä lhewhäye inätw'etes tä ihi Meriba. 

25Am, Moisés, chäj Aarón lhäy'e lhäs Eleazar, wet hänpe chenaj Hor. 

26Wet chik lhe'pe, lanchela sacerdote lew'uyis tä Aarón taw'uyhi, wet 
w'uyyenhila lhäs Eleazar. Tsi Aarón y'inhila chik i'pe chenaj. 

27Wet Moisés iwoye m'ak tä Lhawuk ne'tek iwoye. Wet nilhokej Israel lhayis 
iyahinche t'at tä lhamel iho'pe chenaj tä lhey Hor. 

28Tä lhamel nichätpe, Moisés ilanche sacerdote lew'uyis tä Aarón taw'uyhi, wet 
hiw'uyyenhi lhäs Eleazar. Wet Aarón y'il tä i'pe chenajtso. Wet Moisés lhäy'e 
Eleazar inukwehchä tä tälhpe chenaj. 

29Wet tä Israel lhayis ihanej tä Aarón y'il, lhamel tafwchehchä pajtha treinta 
ifwalas. 

Núm 21 

Israel lhayis ikalhi Horma 

1Iche p'ante rey tä Canaán lhayis elh tä lew'et hupuy tä lhey Arad tä ihi honhat tä 
ts'anis tä lhey Négueb. Wet tä lham ihanch'oye tä Israel lhayis nekhen tä tälhche 
n'äyij tä inukwe lhip tä lhey Atarim, lham yik tä ihoye yämthilek iwo 
laka'tshayajayej, wet yen kwenkaya iyhäj Israel lhayis. 

2Wet Israel lhayis iwoyeje lhämet häp Lhawuk wet yok: –Chik letach'ot n'oyehen 
yämthilek okalhi häp wichitso, wet owasthihichela nilhokej laka hupuy. 

3Wet Lhawuk iwoye, hiw'enho t'at m'ak tä lhamel t'alheje, wet tach'ote yämthilek 
ikalhi Canaán lhayis. Wet Israel lhayis itäyhat nilhokej lhamel lhäy'e laka hupuy. 
Wet õyen lheya Horma häp honhattso, häp n'olhämet tä yok, N'otäyhyaj. 

Amlhätaj tä bronce 

4Israel lhayis yikch'oye chenaj tä lhey Hor wet inukwe n'äyij tä tiyäje 
Lewomekchät, lhamel ilunej honhat tä Edom. Wet tä lhamel hiw'en tä pitaj 
len'äyij, 

5lhamel iwoyeje lhämtes tä ni'isa häp Dios lhäy'e Moisés, wet yok: –¿Chipte tä 
amel letonphänaj olhamel tä oihi Egipto? ¿Hä let'uhläk oy'inhen tä oihi ts'anisna? 
Inät ihichet'a, lhäy'e olhäk. ¡Olhamel oy'elej olhäk tä newache elh! 

6Wet Lhawuk ichene amlhäs tä n'ot'ilek ihiche wet yokwajen wichi, wet wujpe 
Israel lhayis tä y'inhen. 



295 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

7Wet wichi ihoye Moisés wet yok: –Olhamel otes ihi tä owoyeje olhämtes tä ni'isa 
tä ottayhlä Lhawuk wet äp ottay ahilä. Alhyen n'oyehen Lhawuk yämthilek itiyej 
kanhi amlhäs. Wet Moisés iwo t'alhyaja'pe wichi, 

8wet Lhawuk tahuyej Moisés wet yok: –Enlhi amlhätaj tä chinaj, wet tila'pe hal'ä 
wet tshänahchä. Wet elh chik häpe chik amlhäj yokwaj is chik iyahin amlhätaj tä 
i'pe hal'ä, häpkhilek n'ila. 

9Wet Moisés yenlhi amlhätaj tä bronce, wet iti'pe hal'ä wet itshänchä. Wet elhpej 
tä amlhäj yokwaj iyahin amlhätaj tä bronce wet y'inhit'a. 

Israel lhayis tujlhache lew'ekyaj 

10Israel lhayis tujlhache len'äyij. Tä nichäte p'ante lhip tä lhey N'ohusey, lhamel 
iwo lakasthawetahi. 

11Tälhe N'ohusey wet tujlhache len'äyij pajtha nichäte honhat tä lhey Iye-abarim 
tä ihi ts'anis, tumej honhat tä Moab lhip tä ifwala tälhche. Wet häp tä iwo 
lakasthawetahi. 

12Tälhe lhipna tujlhache len'äyij pajtha nichäte tewok n'äyij tä lhey Zered. Wet 
häp tä iwo lakasthawetahi. 

13Tälhe lhipna wet tujlhache len'äyij pajtha nichäte tewok tä lhey Arnón, wet 
tumej ufwey wet iwo lakasthawetahi. Häp tewokna inukwe ts'anis tä tälhe 
Amorreo lhayis kahonhat, wet inukwe lechowej. Wok oyok, Amorreo lhayis 
kahonhat tumej lhip elh, wet honhat tä Moab tumej lhip elh. 

14Wet häp n'olesaynek tä lhey “Lhawuk Laka'tshayajay” yäme tähestso wet yok: 
“Olhamel onukwe lhip tä lhey Waheb tä ihi Sufá, lhäy'e tewok n'äyhäy, lhäy'e 
tewok Arnón. 

15Wet onukwehen tewok n'äyhäy tä tiyäje honhat tä Ar, pajtha nichäte honhat tä 
Moab.” 

16Wet tälhe tewok Arnón lhamel tujlhache len'äyij pajtha nichäte honhat lhip tä 
lhey N'opek. Wet häp p'ante tä Lhawuk tahuyej Moisés wet yok: –Hutwek wichi, 
ow'enhihola inät. 

17Wet Israel lhayis yen teneka tä ichoywethä wet yok: “¡Opek, nuhatphä inät! 
¡N'en lhateneka häp opek! 

18Häp opek tä niyatey p'ante yenlhi, wet hin'ol tä len'ohyaj ihi tä iyej wichi, 
inuhtejphä inät häp letsutes.” Wet Israel lhayis yikch'oye ts'anis wet tujlhache 
len'äyij pajtha nichäte Matana. 

19Tälhe Matana wet nichäte lhip tä lhey Dios Katewok. Tälhe Dios Katewok wet 
nichäte lhip tä lhey Atoschephä. 

20Tälhe Atoschephä wet tiyäje lakawayhi tä ihi honhat tä Moab, tä tataye chenaj 
tä lhey Pisga. Häp lhipna n'äle t'at häp ts'anis. 

Israel lhayis ikalhi rey Sehón 
(Deut 2.26-37) 

21Israel lhayis ichene iyhäj hin'ol yämthilek ihäne lhämet häp rey Sehón, 
Amorreo lhayis kaniyat. Wet yok: 

22–Olhamel ot'uhläk onukwe aka honhat. Mat tek otiyäjihola lhipey tä akäsw'etes 
wok n'olafwey tä uvas ihiche. Häte tek oyähiyeja inät tä alewuhuy. Olhamel 
onuhikwelat n'äyij tä is alhoho pajla'tha otfwayej aka honhat. 

23Matkat Sehón iwohiyet'a, tek iwahnej Israel lhayis yämthilek inukwe laka 
honhat. Wet ihutwek laka nifwotaj wet ihoye Israel lhayis tä ihi ts'anis. Wet tä 
nichäte lhip tä lhey Jahas, lhamel inuye Israel lhayis. 

24Mat Israel lhayis tatayhlä wet ikalhi. Wet isoyej laka honhat tälhe tewok Arnón 
pajtha nichäte tewok Jabok, wok oyok, pajtha nichäte Amón lhayis kahonhat 
lepes tä wuj sip'äl tä t'uye. 

25Wet Israel lhayis ihiche nilhokej hupuy tä lewuk p'ante Amorreo lhayis. Wok 
oyok, häp Hesbón, häp hupuy tä lhamya, lhäy'e nilhokej hupuy iyhäj tä 
tott'ahomche tä lewuk Amorreo lhayis. Wet Israel lhayis yen lew'etesa. 

26Hesbón häp tä rey Sehón, Amorreo lhayis kaniyat, lew'et p'ante. Ifwalas tä 
pajche lham tatayp'antehlä rey tä ihi Moab, wet isoyej laka honhat pajtha nichäte 
tewok Arnón. 

27Häp tä tamenej tä poeta lhayis yok: “¡Lhuyay, hoye Hesbón, Sehón kahupuy tä 
lhamya! ¡Nech'aynhi, äm takhajay! 

28“Itäj tä y'uho tälho p'ante Sehón kahupuy Hesbón. Wet itäyhat hupuy tä Ar tä 
lewuk Moab, lhäy'e chenhas tä iwhäye Arnón. 

29¡Wuj tä ap'elitses, Moab lheley! ¡Attäy, amel tä len'okwiyej Quemós! Aka diostso 
tach'othiyet'a aka hin'ol wet inukwe alhoho, wet hach'efwas Sehón yen 
kwenkaya. 

30“Mat athana noj lakhajyhayaj Hesbón, wet nilhokej honhat wasi t'at, tälhe 
Dibón yäk nichäte Nofa, itäj iwunhomche hupuy pajtha nichäte Medeba.” 

Israel lhayis ikalhi Og, rey tä ihi Basán 
(Deut 3.1-11) 

31Mälhyej p'antetso tä Israel lhayis ihi Amorreo lhayis kahonhat. 

32Häte Moisés ichen hin'ol iyhäj yämthilek iyahinlhi hupuy tä Jazer. Wet Israel 
lhayis ikalhi hupuytso, lhäy'e hupuy tä tott'ahomche, wet yokweschephä 
Amorreo lhayis tä ihiche. 

33Tä lhamel ileyej, wet yikhen wet tiyäje honhat tä Basán. Matkat Og, rey tä ihi, 
yik, lhäy'e laka nifwotaj, yämthilek iwo laka'tshayajayej Israel lhayis tä ihi Edrey. 

34Wet Lhawuk tahuyej Moisés wet yok: –Yej nowaye niyattso. Tsi olham oyachaj 
ame, lhäy'e nilhok laka nifwotaj, lhäy'e laka honhat. Wet is chik letech'aynhiyeja 
Sehón, Amorreo lhayis kaniyat tä ihi Hesbón. 

35Wet Israel lhayis ilän Og, lhäy'e leles tä hin'ol, lhäy'e nilhok laka nifwotaj. Wet 
niwohit elh chik imälhehi, wet lhamel lhayen lewuhuya laka honhat. 

Núm 22 

Balac iwo chenekaye Balaam yämthilek ihoye 

1Israel lhayis tujlhache len'äyij, wet iwo lakasthawetahi honhat tä Moab lhip tä 
w'awulhchä tä tumej tewok Jordán lhip tä tatayhlä hupuy tä Jericó. 

2Wet Moab lheley laka rey tä lhey Balac, tä lajcha lhey Sipor, lham ihanej m'ak tä 
Israel lhayis iwoyeje Amorreo lhayis. 

3Wet wichi tä ihi Moab wuj tä lenowayhyaj ihi, tsi wujpey Israel lhayis. 

4-5Wet lhamel tahuyej hin'ol tä thänhäy tä ihi Madián wet yok: –Wichitso 
ihämthila lhaka honhat, tehlat iwoye w'asetas chik tufw hup, noj t'at. Tä 
mälhyejtso, rey Balac iwo chenekaye hin'o tä lhey Balaam, Beor lhäs, t'uhläk 
ihoye. Balaam ihi lhip tä lhey Petor tä iwhäye tewokitaj Éufrates tä ihi honhat tä 
lhey Amaw. Wet Balac ne'tek lakachenhay ifwenho Balaam wet yok: –Iche wichi 
tä tälhe Egipto wet inukwe imälhewek honhat, wet athana tott'aye olhamel oka 
honhat. 

6Is chik Balaam iho n'oye'thahya yämthilek takäpfwayeje m'ak tä ni'isa häp 
wichitso. Tsi wuj tä takhajayhen, inu'pe olhamel. Wet chik takäpfwayeje m'ak tä 
ni'isa lhamel, okalhihila wet oyokwesila tä ihi oka honhat. Tsi ohanej tä 
lakäpfwayajay tä isen lhäy'e tä ni'isahen n'älpej. 

Dios n'äyejo Balaam chik ihoye Balac 

7Wet hin'ol tä thänhäy tä ihi Moab, lhäy'e tä ihi Madián, lhamel yikhen wet ichäj 
chinaj t'äj tä t'uhläk tiskanejpe n'okäpfwayajay tä ni'isa. Wet tä lhamel nichäte 
Balaam, ifwenho Balac lhämet. 

8Wet Balaam tahuyej lhamel wet yok: –Eyay kana honatsina, wet ofwenla 
amhohen m'ak chik Owuk Dios ne'tek owoye. Wet hin'oltso iyej t'at honatsitso. 

9Mat Dios lhain'ältej Balaam wet tay'ätshane tä yok: –¿Atsi tä häpehen hin'ol tä 
i'amej? 

10-11Balaam nichulho wet yok: –Balac, Sipor lhäs tä häpe rey tä ihi Moab, häp tä 
ichen n'oye hin'olna yämthilek ifwel n'oho tä ichepa wichi tä tälhe Egipto wet 
inukwe mälhewek honhat. Häp tä Balac ne'tek ohoye'thahya yämthilek 
otkäpfwayeje m'ak tä ni'isa häp wichitso. Elat lham ikalhi wet yokwes tä ihi lham 
laka honhat. 

12Wet Dios ifwenho Balaam wet yok: –Yej lhekche hin'olna. Wet yej takäpfwayeje 
m'ak chik ni'isa häp wichitso, tsi olham tä otkäpfwayeje m'ak tä is häp lhamel. 

13Wet tä nech'e fwala Balaam nephä, wet ifwenho niyatey tä Balac kachenhay 
wet yok: –Mähen t'at, äple aka honhat. Owuk Dios ihumnhichet'a chik oyik 
amchehen. 

14Wet niyatey tä tälhe Moab yikhen tä yäple Balac. Tä lhamel nichäte, ifwenho 
wet yok: –Balaam nekhit'a. 

Dios tach'anlhaye Balaam 

15Balac inityen wet ichen wujpe iyhäj niyatey tä lhäy'e lhip tä len'ohyajay ihi. 

16Lhamel ihoye Balaam, tä nichäte wet yok: –Sipor lhäs Balac tä häpe rey ichen 
ame lhämet tä ne'tek ofwel amho tä yok, “Woye tä owoye, yej fwun n'oye, ho 
n'oye.” 

17Balac hiw'enla amho han'ohyaj tä wuj wet iwohiyela m'ak at chik häpek 
let'alheje. Mat is chik lehoye wet käpfwayeje m'ak tä ni'isa häp wichitso. 

18Mat Balaam nichulho Balac kachenhay wet yok: –Tej chik Balac hiw'en n'oho 
nilhok oro lhäy'e plata tä tapoyejej lewukwe, okalhihit'ak owoye m'ak chik 
tatayhlä Owuk Dios, wuj wok niwuja. Ts'ilak owoyet m'ak tä lham ne'tek owoye. 

19Honatsina yej lhekhen. Otetshanhila m'ak chik Owuk Dios ne'tek owoye. 

20Tä honatsi Dios lhain'ältej Balaam wet tahuyej tä yok: –Tä hin'olna nek ame, is 
chik lhekche t'at lhamel. Mat ts'ilak m'ak chik olham ofwenla amho chik 
lewohiyela. 

Balaam lew'ute asno tahuy 

21Tä nech'e fwala Balaam nephä, wet yenlhi lew'ute asno wet yikche Moab lhayis 
kaniyatey. 

22Balaam i'pe asno wet lakawos yikche. Mat Dios lewäk ihi tä lham yik, wet laka 
ángel inuhlä len'äyij wet tek iwahintshi. 

23Wet tä lew'ute asno hiw'en Lhawuk laka ángel tä takasthi n'äyij tä ichäjlhi 
lefwajnhat, yikch'oye n'äyij wet tiyäjche n'äyij lhip. Mat Balaam itasin asno tä 
t'uhläk yäpnho n'äyij. 

24Wet Lhawuk laka ángel yachajo tä ichunlä lhamel, wet takasthi n'äyij tä 
nitsajache tä inukwe lechowej n'olafwey tä tuntey. 

25Wet tä asno hiw'en Lhawuk laka ángel, lhaithatej n'olafwek wet hip'ajtit 
Balaam lheche. Wet Balaam yachajo tä y'aj asno. 

26Wet Lhawuk laka ángel yachajo tä ichunlä lhamel, wet takasthi n'äyij tä 
nitsajache, wet len'äyij ihihit'a chik fwetaj tatsayej kanhi. 

27Tä asno hiw'en Lhawuk laka ángel, lhaithat katsi. Wet Balaam wuj tä fwitsaj 
wet ipäjlhi asno. 

28Wet nech'e Lhawuk yämyenlhi asno, wet tahuyej Balaam wet yok: –¿Atsi m'ak 
tä ni'isa tä owoyej ame? Athana tres veces tä let'ajn'o. 

29Balaam nichulho wet yok: –Häp tä leläkwlhin'o. Chik tsonhat ihihi otkwey, 
oailän t'at athana. 

30Mat asno yok: –Pajchey tä haw'uten'o, wet am lehanej tä ihichet'a ifwalak 
owoyej ame m'ak tä mälhyejna. Balaam nichulho wet yok: –Matche. 

31Wet Lhawuk ifwoyenpe Balaam tatey, wet hiw'en ángel tä ihi n'äyij tä 
lefwajnhat ihi takwey. Wet Balaam t'upeyhchä pajtha letacho taji honhat. 

32Mat Lhawuk laka ángel tahuyej wet yok: –¿Chipte tä let'aj tres veces haw'ute? 
Olham tä n'am wo han'äyija, tsi isit'a haw'ekyaj tä lewoyena. 

33Asno hiw'enn'o wet tres veces tä tatsay. Wet chik nittsayhiya, pajche oailän t'at, 
mat tek olänhin'e asno. 

34Balaam nichulho Lhawuk laka ángel wet yok: –Och'isukyaj ihi. Ohanhiyejt'a tä 
am t'at tä lhehi on'äyij wet kawoya on'äyija. Chik ni'isa tä oyik, oyäpnhen t'at. 

35Mat Lhawuk laka ángel yok: –Mäkwe t'at hin'oltsi, mat ts'ilak m'ak chik olham 
ofwel amho chik lewohiyela. 

Balac yistejlä Balaam 

Balaam yikche t'at häp niyatey tä Balac kachenhay. 

36Wet tä Balac ihanej tä Balaam ihoye, lham yistejlä tä ihi hupuy tä ihi Moab tä 
iwhäye tewok tä lhey Arnón tä häpe laka honhat lepes. 

37Wet tahuyej tä yok: –Owonaj cheneka ame. ¿Chipte tä kat'uyahläk leho n'oye? 
¿Hä lefwetaj n'am hanej owoyneje yämthilek ow'en amho han'ohyaj tä wuj? 

38Balaam nichulho wet yok: –Is t'at, onäm. Mat tek oyämhiyela m'ak tä olham 
ohuminche. M'ak chik Dios ifwenla n'oho, häpkhilek oyäme. 

39Wet nech'e Balaam yikche Balac tä ihoye hupuy tä lhey Husot. 

40Wet Balac ne'tek õ'länhen w'asetas lhäy'e tson'atas, wet hiw'enho t'isan lhipey 
häp Balaam lhäy'e niyatey tä nekche. 

Balaam takäpfwayeje m'ak tä is häp Israel lhayis 

41Wet tä ifwala elh tä nech'e fwala, Balac yikchufwi Balaam wet ihänpe lhip tä 
lhey N'owuk Kachenhas, häp lhip tä n'äle t'at häp Israel lhayis. 

Núm 23 

1Wet Balaam tahuyej Balac wet yok: –Enlhi n'oho siete altares, wet chäja siete 
w'asetas tä asnakis wet siete tson'atas tä asnakis. 

2Wet Balac yenlhi m'ak tä Balaam ifwenho, wet lhamel ilänpej weihalha w'asetaj 
wet weihalha tson'ataj, wet iti'pe elhpej altar pajtha w'awulho siete altares. 

3Wet Balaam tahuyej Balac wet yok: –Mälhe kana, ewhäye itshätäy tä 
lewunhomche. Olham oyik, otetshan chik Owuk Dios ihohla n'oye. Wet ofwenla 
amho m'ak chik lham ipäyen n'oye. Wet Balaam iho'pe chenaj, 

4wet Dios ihoye. Wet Balaam tahuyej wet yok: –Pajche oyenlhi siete altares, wet 
elh weihalhapej oti'pe w'asetaj tä asnak lhäy'e tson'ataj tä asnak wet 
owunhomche. 

5Wet Lhawuk itihi lak'aj häp lhämet yämthilek iwoye. Wet tahuyej wet yok: –Äple 
Balac, fwenhola olhämet tä ofwel amho. 

6Wet Balaam yäple Balac tä takasitwhäye itshätäy tä iwunhomche, lhäy'e Moab 
lhayis kaniyatey. 

7Wet Balaam ifwenho Dios lhämet wet yok: “Balac, rey tä ihi Moab, t'än n'oye tä 
oihi Aram. Ne'tek ohoye tä otälhe chenhas tä tumej hichä. Yok, Lhuu, ch'ot n'oye, 
käpfwayeje m'ak tä ni'isa häp Israel. T'uhläk lewit'äy ihi Jacob laka wichi. 

8¿Mat chiwoyek otkäpfwayeje m'ak tä ni'isa m'ak tä Dios takäpfwayeje m'ak tä 
is? ¿Chiwoyek ot'uhläk lewit'äy ihi m'ak tä Dios t'uye? 

9Tä oi'pe chenhas tä atoschephäna oyahne t'at. Ow'en tä häpe wichi tä w'enha 
lhamej, tek häte iwoye wichi tä i'pe honhat. 

10Wet wujpey, wet nehit katsik ihanej chihätefwas, tsi hätet iwoye holo, wet nehit 
katsik ihanej chik iwo t'ufwahtesa. Chik oy'il, is chik ohätet iwoye wichi tä 
isentso, wet is chik okapes hätet iwoye lhamel lakapes.” 

11Wet Balac ihumnhichet'a m'ak tä Balaam iwoye. Wet yok: –¿Atsi m'ak tä 
lewoye? Olham oaihän kana tä ot'uhläk letakäpfwayeje m'ak tä ni'isa häp 
otayhfwas. Mat athana letakäpfwayeje t'at m'ak tä is. 

12Balaam nichulho wet yok: –Pajchemat ofwel amho tä oyomat, “Oyämhiyelat 
m'ak chik Owuk Dios ne'tek oyäme.” 

Balaam yachajo tä takäpfwayeje m'ak tä is häp Israel lhayis 

13Balac inityen wet yok: –Is chik lenek n'okwe, n'ahoye lhip elh wet lew'enla lhip 
wichi tä Israel lhayis. Häp tä is chik letakäpfwayeje m'ak tä ni'isa häp lhamel. 

14Wet Balac yikchufwi Balaam wet ihäne lhip tä lhey Honhat tä Isphä tä i'pe 
chenaj tä lhey Pisga. Tä nichäte, yenlhi siete altares, wet ilänhen w'asetas tä 
asnakis lhäy'e tson'atas tä asnakis. Wet itiche'pe elhpej altar weihalha w'asetaj 
wet weihalha tson'ataj. 

15Wet Balaam tahuyej Balac wet yok: –Mälhe kana, ewhäye itshätäy tä 
lewunhomche. Olham oyik yämthilek onchutej Dios. 



301 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

16Wet Lhawuk ihoye Balaam, wet itihi lak'aj häp lhämet tä is chik iwoye. Wet 
tahuyej wet yok: –Äple Balac, fwenhola olhämet tä ofwel amho. 

17Balaam yäple Balac tä takasitwhäye itshätay tä iwunhomche, lhäy'e Moab 
lhayis kaniyatey. Wet Balac tay'ätshane Balaam wet yok: –¿Chiwoye lhämet 
Awuk Dios? 

18Wet Balaam ifwenho Dios lhämet wet yok: “Balac, Sipor lhäs, ch'ahu n'oye. 

19Dios tek häte iwoye hin'ol, tek w'et yämlhi. Iwohit'a elha letichunhayaj, wet 
m'ak tä iwoye, iwoye t'at. Chik iwoye lhämet chik häpe, yäm at matche, wet chik 
ifwel m'ak chik häpe, imatitche t'at. 

20In'oyej lhämtes yämthilek oyen käpfwayajayej m'ak tä is. Tä mälhyejtso, chik 
lham iwoye lakäpfwayaj tä is, tek ottayhlä. 

21Ihichet'a elh chik hiw'en Israel t'akanyaj wok m'ak chik ni'isa tä iwoye häp 
Jacob laka wichi. Lhamel Lewuk Dios iyej t'at, wet lhamel yen häpeya laka Niyat. 

22Häp Dios tä itonphä tä tälho Egipto, iwopej laka'tshayaja'pe lhamel, hätet iwoye 
w'asetaj tä fwitsaj. 

23Ihichet'a hiyawu wok han'ältshantsaj chik ihanej chik tatayhlä lhamel. Athana 
õyämhiyela Israel, õyohlak, ¡Wujpey m'ayhay tä äyteschehen tä Dios iwoye tä 
tach'ot amehen! 

24Wichina nephä, hätet iwoye t'owalhaj tä t'uhläk iwo läneka. Chik nisakanayej 
lelänek, imähit'a, wet iyäyej lelänhay w'oyis.” 

25Tä Balac iläte Balaam, wet yok: –¡Tä katakäpfwayayeje m'ak tä ni'isa häp 
wichina, häte yej takäpfwayeje m'ak tä is! 

26Balaam nichulho wet yok: –¿Hä n'am fwelmat amho tä oyomat, “Oyämhiyelat 
m'ak tä Owuk Dios ne'tek oyäme”? 

Balaam äp yachajo tä takäpfwayeje m'ak tä is häp Israel lhayis 

27Balac nichulho wet yok: –Lhu, ohän ame lhip elh. Elat Dios tach'anlhaye chik 
letakäpfwayeje m'ak tä ni'isa häp Israel chik lhehi lhiptso. 

28Wet Balac ichäj Balaam wet ihänpe chenaj tä lhey Peor, häp lhip tä n'älpe 
ts'anis. 

29Tä lhamel nichätpe, Balaam tahuyej Balac wet yok: –Enlhi n'oho siete altares, 
wet chäja siete w'asetas tä asnakis wet siete tson'atas tä asnakis. 

30Wet Balac iwoye Balaam lhämet tä ifwenho, wet ilänpej weihalha w'asetaj wet 
weihalha tson'ataj, wet iti'pe elhpej altar pajtha w'awulho siete altares. 

Núm 24 

1Mat tä Balaam hiw'en tä Lhawuk ihumin chik lham takäpfwayeje m'ak tä is häp 
Israel, nemhit ihoye Dios yämthilek ifwenho m'ak chik yen lhämeta, mälhyej tä 
iwoyepej. Mat nitilhake wet iyahne ts'anis, 

2wet hiw'ene Israel lhayis tä lhaiw'enhathen lhamel tä wusche'pe tä ihi 
lakasthawet. Wet Dios laka Espíritu iho'pe lham, 

3wet nech'e yen lhämeta Dios lhämet wet yok: “Beor lhäs Balaam lhämet täja, 
hin'o tä tatey hit'unteji m'ak tä iyahin. 

4Yokwe hin'o tä iläte Dios lhämtes. Nichät katsi mat tatelhoy isiche, wet 
lew'enhay tälhe t'at Dios tä lajit letumfwaya. 

5“¡Israel, Jacob laka wichi, matche tä isis haw'etes! 

6Hätet iwoye fwitsuk lhayis tä ifwilhahchä, wet hätet iwoye n'okäsw'etesas tä 
iwhäye tewok. Hätet iwoye hal'äy tä lhits'i lenij akäjche tä Lewuk Dios yen lakäsa, 
wet hätet iwoye pänhichetek lhayis tä iwhäye inät. 

7Israel hiw'enla inät tä naya, yämthilek iyäyej wet itsäype lakäs yachuyaj. Laka 
rey ikalhihila Agag, Amalek lhayis kaniyat, wet leniyatyaj häpkhila m'ak tä wuj. 

8Häp Dios tä itonphä tä tälho Egipto, iwopej laka'tshayaja'pe lhamel, hätet iwoye 
w'asetaj tä fwitsaj. Israel ihämthiyeja wichi tä letayhfwas, ilänhiyejena lech'ähal 
wet inäksenla lhiley. 

9Tä imä katsi tä iwo t'elakw'eta, hätet iwoye t'owalhaj, wet nehit katsik fwetaj 
hin'omhatlhi. Wichi chik takäpfwayej amehen m'ak tä is, is chik Dios lakäpfwayaj 
iyej t'at lhamel. Wichi chik takäpfwayej amehen awit'äyhyaj, is chik lewit'äyhyaj 
ihi t'at lhamel.” 

10Tä Balac iläte täjtso, wuj tä fwitsaje Balaam. Wet ikhajyenchehen takweyey wet 
yok: –Olham ot'ännaj ame tä one'tek letakäpfwayeje m'ak tä ni'isa häp 
otayhfwas. Matkat athana tres veces tä letakäpfwayeje m'ak tä is. 

11¡Is chik lhäpil! Ofwetajnaj ow'enhi amho han'ohyaj tä wuj, mat Awuk Dios 
tach'anlhahiyet'a. 

12Balaam nichulho wet yok: –Pajchenaj ofwenho aka silätwos, oyonaj, 

13“Tej chik Balac hiw'en n'oho nilhok oro lhäy'e plata tä tapoyejej lewukwe, mat 
okalhihit'ak n'am woye m'ak chik Owuk Dios ne'tek owoye. Owohiyet'a olham 
onech'ethayaj yämthilek owoye m'ak tä is wok ni'isa. Oyämhiyelat m'ak chik 
Owuk Dios ne'tek oyäme.” 

Balaam yäme Israel lewujyaj chik ihiyeja 

14Wet Balaam äp tahuyej Balac wet yok: –Athana oyäple oka honhat. Mat chunkat 
ofwel amho m'ak tä wichina iwohiyejela aka wichi häp ifwalas tä tatay alhoho. 

15Wet nech'e Balaam yen lhämeta Dios lhämet wet yok: “Beor lhäs Balaam 
lhämet täja, hin'o tä tatey hit'unteji m'ak tä iyahin. 

16Yokwe hin'o tä iläte Dios lhämtes, wet nitäfwelej m'ak tä Dios tä N'owujtaj 
nitäfwelej. Nichät katsi mat tatelhoy isiche, wet lew'enhay tälhe t'at Dios tä lajit 
letumfwaya. 

17Ow'ene m'ak tä tatay alhoho. Ow'en m'ak tä ow'en mat wuj tä atofwey. Häpe 
niyat tä tälhihola Israel lhayis, hätehlat iwoye kates tä n'äl tä ihi pule. 
Hip'ajthihila niyatey tä ihi Moab, t'äsihila nilhokej Set leles tä lepes lheley. 

18Ikalhihila letayhfwas tä Edom lhayis wet lhayenla lewuka laka honhat Seír. Wet 
Israel iwohiyela m'ayhay tä wus. 

19Hin'o tä takhajay tälhiyela Israel, wet itäyhthila wichi tä imälhehi hupuy.” 

Balaam lhämtes tä lepes 
20Wet Balaam hiw'en Amalek, wet yen lhämeta Dios lhämet wet yok: “Amalek 
häpe wichi tä i'pe honhat lhetek, mat wasihila wet tatäy.” 
21-22Häte hiw'en Ken lhayis, wet yen lhämeta Dios lhämet wet yok: “Ahäpehen 
Caín leles, wet tej tä lhen awukweya chowhay tä ihi chenhas, wet tej tä 
aletnhawetes wuj tä t'un, mat itäj itäyhthila awukwey chik Asur lhayis ayen 
kwenkaya.” 
23Wet äp yen lhämeta Dios lhämet wet yok: “¡P'elitsaj elh chik kamaj n'ila chik 
Dios iwohiyela tähesna! 

24Ow'en tä nekhen barcos tä nekche Chipre lhip, wet ilhaklitla Asur lhayis lhäy'e 
Heber lhayis, tsi Heber häte wasihila.” 

25Tä Balaam ileyej tä iwoyetso, wet yik tä yäple laka honhat. Balac häte yäpil. 

Núm 25 

Israel lhayis n'okwiyej Ba'al-peor 

1Tä Israel lhayis iwo w'etahi Sitim, hin'ol iwo tesa tä nemhit is m'ak tä iwoye, iwo 
lakain'oyajayej Moab lhayis ka'tsinhay. 

2Wet ne'tek Israel lhayis ihoye tä ilänhen itshätäy tä yen n'okhayajayej lhamel 
laka dios lhayis. Wet Israel lhayis tufw t'at häp lhamel lhäk tä tufw, wet n'okwiyej 
Moab lhayis laka dios lhayis. 

3Mälhyejtso tä lhamel iwoye t'at m'ak tä Moab lhayis iwoye wet n'okwiyej dios tä 
lhey Ba'al-peor. Wet Lhawuk wuj tä itiyej lewäk Israel lhayis, 

4wet tahuyej Moisés wet yok: –Hutwek nilhokej wichi kaniyatey wet länhen tä ihi 
tä ottache yämthilek wichi hiw'en t'at. Wet olehiyeja owäk tä otiyej Israel lhayis. 

5Wet Moisés ifwenho Israel lhayis tä häpehen n'okalelhthayajwos wet yok: –Elh 
weihalhapej amel is chik ilän hin'ol tä iyej aka wichi chik n'okwiyej Ba'al-peor. 

6Wet iche elh Israel tä ihäne lew'et Madián lhayis ka'tsinha. Wet Moisés 
hiw'enche t'at, lhäy'e Israel lhayis tä lhaihutwek, tä lhamel tafwchehchä tä ihi tä 
tatache carpa tä Lhawuk lew'et. 

7Tä lhamel hiw'enche, Finees tä sacerdote Eleazar lhäs tä Aarón lecheyäs, 
yikch'oye iyhäj tä lhaihutwek. Wet yik, ichäj lehun 

8wet ihän Israel elh pajtha nichäte lewukwe tä tsänt'äj. Wet itshänho hin'o 
lakachowej lhäy'e atsinha lakachowej. Häpet tä mälhyejtso, takasit t'inhayaj tä 
ilänhen Israel lhayis. 

9Y'inhen veinticinco mil (25.000). 

10Wet Lhawuk tahuyej Moisés wet yok: 

11–Finees häp tä itiyej kanhi owäk tä otiyej Israel lhayis, wet tamenej tä 
ninofwayej lhamel. Tsi lham hätet iwoye olham tä wuj tä oy'ulhan m'ak tä ni'isa. 

12Tä mälhyejtso, fwenho lham, ot'untejche olhämet yämthilek isej, oyok, 

13Ow'enho lham lhäy'e leles tä lepes lheley yämthilek häpehen t'at sacerdotes 
pajla'tha tiyäj'attsiy. Tsi y'ulhan m'ak tä ni'isa, mälhyej tä olham oy'ulhan, wet 
tamenej tä otäyhat letes häp Israel lhayis. 

14Wet häp Israel tä õ'län tä õ'tan'istej Madián lhayis ka'tsinha, lhey Zimri, Salú 
lhäs tä häpe wichi tä tälhe letes Simeón laka niyat elh. 

15Wet atsinha lhey Cozbi, lajcha lhey Zur tä häpe Madián lhayis kaniyat elh. 

16Wet Lhawuk tahuyej Moisés wet yok: 

17–Nuye Madián lhayis wet länhen, 

18mälhyej tä lhamel ilän amejen lakeyis tä ni'isachehen. Tsi lhamel tamen amejen 
tä len'okwiyayej Ba'al-peor. Wet äp Cozbi, lhamel laka niyat lhäse, iwoye m'ak tä 
ni'isa, wet häp tä õ'länej n'ohun, wet tamenej tä ochen m'ak tä ilänhen wichi, häp 
lhamel tä n'okwiyej Ba'al-peor. 

Núm 26 

Yachajo tä õ'wo t'ufwahtesa Israel lhayis 

1Tä tajyäme m'ak tä ilänhen wichi, Lhawuk tahuyej Moisés lhäy'e sacerdote 
Eleazar, Aarón lhäs, wet yok: 

2–Wo t'ufwahtesa Israel lhayis. Lesayen nilhokej lheyis iyhäjpej tä lhalepuhfwas, 
tälhe lhamel tä hiw'en veinte nekchämis, lhäy'e iyhäj tä laka nekchämis inu'pe 
veinte, häp lhamel tä takhajayhen yämthilek iwo laka'tshayaja. 

3-4Wet Israel lhayis ihi honhat tä Moab lhip tä w'awulhchä tä tumej tewok Jordán 
lhip tä tatayhlä hupuy tä Jericó. Wet Moisés lhäy'e Eleazar ne'tek õ'lesayen lheyis 
nilhokej hin'ol tä hiw'en veinte nekchämis, lhäy'e iyhäj tä laka nekchämis inu'pe 
veinte, mälhyej tä Lhawuk ne'tek Moisés iwoye. Häp tähesna häp Israel lhayis 
p'ante tälho honhat tä Egipto: 

5-6Iche wichi tä tälhehen letetsel p'ante lheyis Enoc, Falú, Hesrón, lhäy'e Carmi, tä 
häpehen Rubén leles. Rubén häpe Jacob lhäs tä lechunkatsek p'ante. 

7Wet tä nilhok Rubén kawichi, iche cuarenta y tres mil setecientos treinta 
(43.730) hin'ol. 

8Falú iwo lhäsa wet lhey Eliab, 

9wet Eliab leles lhey Nemuel, Datán, lhäy'e Abiram. Wet Datán lhäy'e Abiram 
häpe p'ante consejeros tä tatayhlä Moisés lhäy'e Aarón, wet lhaip'ajtej Coré wet 
tatayhlä Lhawuk. 

10Mat honhat tatoy wet lhameltso tiyäjche chowej, lhäy'e Coré, lhäy'e lhamel laka 
wichi, wet tatäy. Häte doscientos cincuenta (250) hin'ol tä itäj hip'ohen. Lhawuk 
ipäyne täjtso Israel lhayis yämthilek lhamel nowaye. 

11Mat häp Coré leles y'inhihent'a p'ante. 

12-13Wet iche wichi tä tälhehen letetsel p'ante lheyis Nemuel, Jamín, Jaquín, Zera, 
lhäy'e Saúl, tä häpehen Simeón leles. 

14Tä nilhok, iche veintidós mil doscientos (22.200) hin'ol. 

15-17Wet iche wichi tä tälhehen letetsel p'ante lheyis Sefón, Hagui, Suni, Ozni, Eri, 
Arod, lhäy'e Areli, tä häpehen Gad leles. 

18Tä nilhok, iche cuarenta mil quinientos (40.500) hin'ol. 

19-20Wet iche wichi tä tälhehen letetsel p'ante lheyis Sela, Fares, lhäy'e Zera, tä 
häpehen Judá leles. Häp Judá leles iyhäj tä lheyis Er lhäy'e Onán lhamel y'inhen 
p'ante tä ihi honhat tä Canaán. 

21Wet Fares kawichi letetsel häpehen Hesrón lhäy'e Hamul. 

22Wet tä nilhok Judá kawichi, iche setenta y seis mil quinientos (76.500) hin'ol. 

23-24Wet iche wichi tä tälhehen letetsel p'ante lheyis Tola, Puvá, Jasub, lhäy'e 
Simrón, tä häpehen Isacar leles. 

25Tä nilhok, iche sesenta y cuatro mil trescientos (64.300) hin'ol. 

26Wet iche wichi tä tälhehen letetsel p'ante lheyis Sered, Elón, lhäy'e Jahleel, tä 
häpehen Zabulón leles. 

27Tä nilhok, iche sesenta mil quinientos (60.500) hin'ol. 

28Wet iche wichi tä tälhehen letetsel p'ante lheyis Manasés lhäy'e Efraín tä 
häpehen José leles. 

29Manasés lhäs häpe Maquir, wet Maquir lhäs Galaad, 

30-32Wet iche wichi tä tälhe hin'otso Galaad tä lhamel letetsel lheyis Jezer, Helec, 
Asriel, Sikem, Semida, lhäy'e Hefer. 

33Wet hin'o tä lhey Zelofehad tä Hefer lhäs, leles ihichet'a, tajlhama leles tsinhay. 
Wet lheyis Mahla, Noa, Hogla, Milca, lhäy'e Tirsa. 

34Tä nilhok Manasés kawichi, iche cincuenta y dos mil setecientos (52.700) hin'ol. 

35Wet iche wichi tä tälhehen letetsel p'ante lheyis Sutela, Bequer, lhäy'e Tahán, tä 
häpehen Efraín leles. 

36Wet Sutela kawichi letes häpe Erán. 

37Tä nilhok Efraín kawichi, iche treinta y dos mil quinientos (32.500) hin'ol. Häp 
tähestso José kawichi tä tälhehen letetsel. 

38-39Wet iche wichi tä tälhehen letetsel p'ante lheyis Bela, Asbel, Ahiram, Sufam, 
lhäy'e Hufam, tä häpehen Benjamín leles. 

40Wet Bela kawichi letetsel häpehen Ard lhäy'e Naamán, häp tä lhamel lajcha 
Bela. 

41Tä nilhok Benjamín kawichi, iche cuarenta y cinco mil seiscientos (45.600) 
hin'ol. 

42Wet iche wichi tä tälhe letes p'ante lhey Suham tä häpe Dan lhäs. 

43Tä nilhok Suham kawichi, iche sesenta y cuatro mil cuatrocientos (64.400) 
hin'ol. 

44Wet iche wichi tä tälhehen letetsel p'ante lheyis Imna, Isuy, lhäy'e Bería, tä 
häpehen Aser leles. 

45Wet Bería kawichi letetsel Heber lhäy'e Malquiel. 

46Wet Aser lhäse iche tä lhey Sera. 

47Tä nilhok Aser kawichi, iche cincuenta y tres mil cuatrocientos (53.400) hin'ol. 

48-49Wet iche wichi tä tälhehen letetsel p'ante lheyis Jahseel, Guni, Jezer, lhäy'e 
Silem, tä häpehen Neftalí leles. 

50Tä nilhok, iche cuarenta y cinco mil cuatrocientos (45.400) hin'ol. 

51Wet tä nilhok Israel lhayis tä õ'lesayen lheyis, iche seiscientos un mil 
setecientos treinta (601.730) hin'ol. 

Häp täja lakeyis honhat tä Israel lhayis hiw'en lhamhomche 

52Lhawuk tahuyej Moisés wet yok: 

53–Is chik lew'enhomche honhat häp wichina. W'awlhateja wichipej tä wujpe 
wok niwuja'pe, mälhyej tä ihi lehi tä õ'lesayen. 

54Wichi tä wujpe is chik lhäm wuj honhat tä lew'enho. Wet iyhäj chik niwuja'pe is 
chik wujit'a honhat chik lew'enho. 

55Mat wola sorteaya chik lew'enhomche honhat, yämthilek iyhäjpej ikathiyeja 
honhat tä lewuhuy. 

56Wola sorteaya chik lew'enhomche honhat häp wichi, häp iyhäj tä wujpe lhäy'e 
iyhäj tä niwuja'pe. 

Õ'wo t'ufwahtesa Leví lhayis 

57Wet Leví lhayis tä õ'lesayen lheyis, letetsel häpehen Gersón, Coat, lhäy'e Merari. 

58Wet lhamel tä tälhe letetsel Libni, Hebrón, Mahli, Musi, lhäy'e Coré, nilhokej 
häpehen t'at Leví lhayis. Coat lhäs Amram, 

59wet Amram yen ch'efwaya p'ante Leví lhäse tä lhey Jocabed. Lham nichätchä 
p'ante tä Leví ihi Egipto. Amram lhäy'e Jocabed häp tä leles Aarón, Moisés lhäy'e 
Miriam. 

60Wet Aarón leles häpehen Nadab, Abihú, Eleazar, lhäy'e Itamar. 

61Nadab lhäy'e Abihú y'inhen p'ante tä iwunhen m'ak tä lenij akäjche tä Lhawuk 
kalhämetayej. 

62Tä nilhok hin'ol tä Leví lhayis, tälhe elh tä hiw'en iwel'a tefwajni pajtha nichäte 
iyhäj tä thänhäy, iche veintitrés mil (23.000). Lhamelna lheyis ihiyejt'a iyhäj 
Israel lhayis lheyis tä õ'lesayen, tsi tek õhw'enhomche honhat tä lewuhuy. 

63Häp täjtso tä nilhok Israel lhayis tä Moisés lhäy'e sacerdote Eleazar iwo 
t'ufwahtesa, tä lhamel ihi p'ante honhat tä Moab lhip tä w'awulhchä tä tumej 
tewok Jordán lhip tä tatayhlä hupuy tä Jericó. 

64Mat häp iyhäj p'ante Moisés lhäy'e Aarón ilesayen tä ihi ts'anis tä Sinaí, niwohit 
elh lhamel chik imälhehi. 

65Tsi pajche y'inhen t'at tä ihi ts'anis, mälhyej tä Lhawuk yäme tä yok, 
“Y'inhihena.” Tajlhama Caleb, Jefone lhäs, lhäy'e Josué, Nun lhäs, häp lhamelna tä 
n'ilahen p'ante. 

Núm 27 

Õhw'enho honhat häp Zelofehad leles tsinhay 

1Iche cinco atsinhay tä lhalepuhfwas tä iyej wichi tä tälhehen letes Manasés. 
Lhamel lheyis Mahla, Noa, Hogla, Milca, lhäy'e Tirsa. Atsinhayna häpehen hin'o tä 
lhey Zelofehad leles tsinhay tä tälhe t'at letetsel Hefer, Galaad, Maquir, Manasés, 
lhäy'e José. 

2Wet iche ifwala tä atsinhayna ihoye carpa tä Lhawuk lew'et wet iwhäye lepe. Tsi 
lhamel t'uhläk tahuyej Moisés, lhäy'e sacerdote Eleazar, lhäy'e wichi kaniyatey, tä 
ihi tä nilhokej wichi tä Israel lhayis tatache. Tä lhamel nichäte, wet yok: 

3–Olhamel ojcha y'ilte tä ihi honhat tä ts'anis. Tek lhay'ajehte häp wichi tä 
lhaip'ajtej Coré tä tatayhlä Lhawuk. Mat lham t'at tä tamen lhamej tä y'il, tet 
iwoye iyhäj Israel lhayis tä y'inhen. Wet ihichet'a leles tä hin'ol. 

4Mat t'uhawethiyejt'a chik tatäy lhey ojcha tä iyej iyhäj, tej tä newache lhäs tä 
hin'o. W'en n'ohohen lhip honhat tä olhamel tä oatsinhay tä oiyej ojcha 
lepuhfwas. 

5Wet Moisés ifwenho Lhawuk häp atsinhay letichunhayaj. 

6Wet Lhawuk nichulho wet yok: 

7–Matche t'at Zelofehad leles tsinhay lhämet. Is chik lew'enho lhamel häp lajcha 
laka honhat yämthilek lewuhuy t'at, mälhyej tä lajcha lepuhfwas laka honhates 
ihiche. 

8Häte fwenho Israel lhayis, Chik elh y'il wet newache lhäs tä hin'o, laka honhat 
lewuk t'at lhäse chik iche. 

9Wet chik äp newache lhäse, honhat tä lewuk is chik õhw'enho lech'inhis chik 
iche. 

10Wet chik äp newache lech'inhis, laka honhat lewukla lewithohoy. 

11Wet chik newache lewithohoy, laka honhat lewukla elh tä lhamel elh t'at. Häp 
täja olhämet tä kalelhäj tä one'tek Israel lhayis iwoye, mälhyej tä ofwel amho. 

Dios tatshupiye Josué yämlek icheyäjo Moisés lew'et 
(Deut 31.1-8) 

12Lhawuk tahuyej Moisés wet yok: –Ho'pe chenajni tä ihi Abarim, wet yahne 
honhat tä ow'enho Israel lhayis. 

13Wet chik leleyej tä leyahne, let'inla yämthilek lehoye achätilis, mälhyej tä achila 
Aarón y'il naji wet ihoye lechätilis. 

14Tsi tä Israel lhayis ihinaj Meriba, häp Kadés lhip tä ihi ts'anis tä lhey Zin, lhamel 
t'alhe inät wet iwoyej n'oye lhämtes tä tatay n'ohlä. Wet häp tä am lhäy'e achila 
Aarón lewohiyet'a m'ak tä one'tek lewoyaye. Wet Israel lhayis hiw'en tä 
lhenayn'o w'et m'ayeka, tek lhenayn'o häpeya N'ot'amajchet. 

15Wet Moisés tahuyej Lhawuk wet yok: 

16–Iwuk Dios, am tä lewo lew'atshancheyaja nilhokej wichi. Tshupyene elh chik 
häpe wet en niyata, yämthilek itetshan häp aka wichina 

17wet yikchufwi lhamel, häpkhilek niteya iwoye tson'ataspej laj lewoya. 

18Lhawuk nichulho wet yok: –Josué, Nun lhäs, häpe hin'o tä lehusek ihi. Chuma 
wet ti'pe akweyey häp lhetek, 

19wet hänela sacerdote Eleazar lhäy'e nilhokej wichi, yämthilek lhamel hiw'en tä 
lhachaje lechumet. 

20Wet w'enhola lhip han'ohyaj yämthilek nilhokej Israel lhayis iwoye lhämet. 

21Mat chik t'upejläk ihanej m'ak tä olham onech'ethayaj, is chik ihoyepej 
sacerdote Eleazar, wet lham tay'ätshanhila n'oye häp tä isej n'okalelhthayajchal 
tä lhey Urim. Häpkhilek Josué ifwenhopej Israel lhayis häp m'ak tä is chik lhamel 
iwoye. 

22Wet Moisés iwoye m'ak tä Lhawuk ne'tek iwoye. Tachuma Josué wet ihäne 
sacerdote Eleazar, wet itihi tä nilhokej wichi tatache. 

23Wet iti'pe takweyey häp lhetek, wet yachaje lechumet, mälhyej tä Lhawuk 
ifwenho Moisés tä ne'tek iwoye. 

Núm 28 

Lhawuk t'awayhtes tä õhw'enho ifwalapej 
(Éx 29.38-46) 

1Lhawuk tahuyej Moisés wet yok: 

2–Fwenho Israel lhayis, olak, “Chik nichätepej lewhäy, is chik lew'enho Lhawuk 
n'olhäk lhäy'e t'awayhtes tä lewunhomche tä lenij ikänitlhi. 

3Yej täyhat ifwala tefwajni tä lewunhomche täkwfwas tson'ataj les tä asnakis tä 
hiw'en nekchäm weihalha tä wuj tä is wet newache m'ak chik iyej. 

4Wet is chik lelän elh tä nech'e fwala, wet elh is chik lelän tä honaj. 

5Wet p'ajtej Lhawuk t'awayhat tä tälhe yachuyaj, is chik dos kilos harina tä wuj tä 
is tä lelheteji un litro aceite tä olivo lhits'i. 

6Häp täjtso Lhawuk t'awayhat tä õyen n'okhayajayej tä ihihte chenaj Sinaí. Häpe 
t'awayhat tä õ'wunho tä lenij ikänitlhi ifwalapej ifwalapej. 

7Wet hat'es tä lhen t'awayhata, is chik un litro tä lep'ajtej tson'ataj. Wet 
tsäychufwi Lhawuk lew'et yämthilek lewujyenej. 

8Wet elh tson'ataj län tä honaj, wet p'ajtej harina tä wuj tä is lhäy'e aceite, lhäy'e 
hat'es. Tech'aynej t'at tä lewoye tä nech'e fwala. Häp täjtso Lhawuk t'awayhat tä 
õ'wunho yämthilek lenij ikänitlhi tä lhen han'okhayajayej. 

Lhawuk t'awayhtes tä õhw'enho ifwala tä n'ot'elakw'et 

9“Wet ifwala tä n'ot'elakw'et is chik amel lelänhen täkwfwas tson'ataj les tä 
asnakis tä hiw'en nekchäm weihalha tä wuj tä is wet newache m'ak chik iyej. Wet 
p'ajtej hat'es, lhäy'e cuatro kilos harina tä wuj tä is tä lelheteji aceite, tä häpe 
t'awayhat tä tälhe yachuyaj. 

10Häp täjtso Lhawuk t'awayhat tä õ'wunho tä is chik lew'enho häp ifwala tä 
n'ot'elakw'et, lhäy'e hat'es. Wet is chik lep'ajtej t'awayhat tä lew'enho ifwalapej. 

Lhawuk t'awayhtes tä õhw'enho iwel'apej 

11“Wet iwel'apej, häp ifwala tä ichun, en Lhawuk t'awayhata täkwfwas w'asetas, 
lhäy'e tefwajni tson'ataj, lhäy'e siete iyhäj tson'ataj les. Wet nilhokej itshätäyna is 
chik asnakis lhamel wet isen t'at wet newache m'ak chik iyej. Wet is chik 
õ'wunhomche lhamel wet lhen han'okhayajayej Lhawuk. 

12W'asetaj weihalhapej is chik lep'ajtej seis kilos harina tä wuj tä is tä lelheteji 
aceite. Wet tson'ataj ch'unak is chik lep'ajtej cuatro kilos harina tä wuj tä is tä 
lelheteji aceite. 

13Wet weihalhapej tson'ataj lhäs is chik lep'ajtej dos kilos harina tä wuj tä is tä 
lelheteji aceite. Häp täjtso Lhawuk t'awayhat tä õ'wunho yämthilek lenij ikänitlhi 
tä lhen han'okhayajayej. 

14Wet hat'es tä lep'ajtej w'asetaj weihalhapej is chik dos litros, wet tä lep'ajtej 
tson'ataj ch'unak is chik un litro y medio, wet tä lep'ajtej tson'ataj lhäs 
weihalhapej is chik un litro. Häp täjtso Lhawuk t'awayhat tä is chik lew'enho 
iwel'apej. 

15Häte t'awayhat tä õ'wunho tä lew'enho ifwalapej, is chik lep'ajtej kayla tä 
lelänpe hach'isukyaj, lhäy'e hat'es tä lew'enho. 

Lhawuk t'awayhtes tä õhw'enho tä Pascua 
(Lev 23.5-8) 

16“Häp nekchämpej, iwel'a tä ichun, wet ifwala catorce, is chik amel lhenlhi 
Pascua tä lewujyen Lhawuk. 

17Wet ifwala tä quince is chik lewoyay akäjyaja, wet siete ifwalas tä is chik letufw 
pan tä levadura newayej. 

18Wet häp siete ifwalastso, häp ifwala tä ichun is chik alehutwek wet len'okwiyej 
Lhawuk. Yej woyaye achumet chik häpe häp ifwalatso. 

19Wet länhen täkwfwas w'asetas, lhäy'e ch'unak, lhäy'e siete tson'ataj les tä 
hiw'en nekchäm tefwajni. Wet nilhokej itshätäyna is chik asnakis lhamel wet isen 
t'at wet newache m'ak chik iyej. Wet is chik õ'wunhomche lhamel wet lhen 
han'okhayajayej Lhawuk. 

20Wet p'ajtej harina tä wuj tä is tä lelheteji aceite. Seis kilos harina tä lep'ajtej elh 
weihalhapej w'asetaj, wet cuatro kilos tä lep'ajtej ch'unak, 

21wet dos kilos tä lep'ajtej weihalhapej tson'ataj. 

22Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. 

23“Woyaye nilhokej tähestso, häte t'awayhat tä õ'wunho tä lew'enhopej tä nech'e 
fwalapej. 

24Häp täjtso m'ak tä is chik lewoyaye ifwalapej ifwalapej, pajtha nojphä siete 
ifwalas tä lhen akäjyaja. En Lhawuk t'awayhata tähestso tä õ'wunho tä lenij 



311 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

ikänitlhi tä lhen han'okhayajayej. Mat isit'ak tatäy t'awayhat tä õ'wunho tä 
pajchepej lew'enho ifwalapej. Is chik hap'akej t'at tähestso, lhäy'e hat'es tä lhen 
t'awayhata ifwalapej. 

25Tälhe ifwala tä ichun tä lewoyaye akäjyajtso. Wet chik lechäte ifwala tä lepes, 
häp ifwala siete, achajo tä alehutwek wet len'okwiyej Lhawuk, hätet iwoye ifwala 
tä ichun. Yej woyaye achumet chik häpe häp ifwalatso. 

Lhawuk t'awayhtes tä õhw'enho häp ifwala tä õ'lanhi yachuyaj lhay tä ichun 
(Lev 23.9-22) 

26“Häp nekchämpej is chik lewoyay akäjyajayej häp ifwalas tä lhen Lhawuk 
t'awayhata häp yachuyaj lhay tä ichun. Wet ifwala tä ichun häpe t'at 
n'ot'amajchet, wet is chik alehutwek wet len'okwiyej Lhawuk. Yej woyaye 
achumet chik häpe häp ifwalatso. 

27Wet länhen täkwfwas w'asetas, lhäy'e ch'unak, lhäy'e siete tson'atas les tä 
hiw'en nekchäm tefwajni. Wet nilhokej itshätäyna is chik asnakis lhamel. Wet is 
chik õ'wunhomche lhamel wet lhen han'okhayajayej Lhawuk. 

28Wet p'ajtej harina tä wuj tä is tä lelheteji aceite. Seis kilos harina tä lep'ajtej elh 
weihalhapej w'asetaj, wet cuatro kilos tä lep'ajtej ch'unak, 

29wet dos kilos tä lep'ajtej weihalhapej tson'ataj. 

30Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. 

31Enay han'okhayajayej Lhawuk itshätäytso tä lew'enho, lhäy'e harina tä wuj tä is 
tä lelheteji aceite, lhäy'e hat'es. Mat isit'ak tatäy t'awayhat tä õ'wunho tä 
pajchepej lew'enho ifwalapej. Is chik hap'akej t'at tähestso. Wet itshätäy tä 
lhenay Lhawuk t'awayhata, is chik isen t'at wet newache m'ak chik iyej. 

Núm 29 

N'okäjyaj tä õyafwutche n'ofwolis trompetas 
(Lev 23.23-25) 

1“Häp nekchämpej, iwel'a siete, häp ifwala tä ichun, is chik amel alehutwek wet 
len'okwiyej Lhawuk. Yej woyaye achumet chik häpe. Häp ifwalatso is chik 
lhafwutchehen afwolis trompetas, 

2wet lelänhen w'asetaj, lhäy'e ch'unak, lhäy'e siete tson'ataj les. Wet nilhokej 
itshätäyna is chik asnakis lhamel wet wuj tä isen wet newache m'ak chik iyej. 
Wet is chik õ'wunhomche lhamel yämthilek lenij ikänitlhi Lhawuk tä lhen 
han'okhayajayej. 

3Wet p'ajtej harina tä wuj tä is tä lelheteji aceite. Seis kilos harina tä lep'ajtej 
w'asetaj, wet cuatro kilos tä lep'ajtej ch'unak, 

4wet dos kilos tä lep'ajtej weihalhapej tson'ataj. 



312 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

5Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. 

6Enaypej han'okhayajayej Lhawuk tähestso. Mat isit'ak tatäy t'awayhat tä 
õ'wunho tä pajchepej lew'enho ifwalapej, iwel'apej. Is chik hap'akej t'at tähestso, 
lhäy'e häp harina tä lelheteji aceite, lhäy'e hat'es. Woyaye tähestso, mälhyej tä 
Lhawuk ifwel amho, häpkhilek lenij ikänitlhi. 

Lhawuk t'awayhtes tä õhw'enho ifwala tä õ'wo lahaya wichi lech'isukyaj 
(Lev 23.26-32) 

7“Wet häp iwel'atso, iwel'a siete, häp ifwala diez, is chik amel alehutwek wet 
len'okwiyej Lhawuk. Nekchämpej is chik alechuyhathen wet yej woyaye achumet 
chik häpe häp ifwalatso. 

8Wet län w'asetaj, lhäy'e ch'unak, lhäy'e siete tson'ataj les. Wet nilhokej 
itshätäyna is chik asnakis lhamel wet wuj tä isen wet newache m'ak chik iyej. 
Wet is chik õ'wunhomche lhamel yämthilek lenij ikänitlhi Lhawuk tä lhen 
han'okhayajayej. 

9Wet p'ajtej harina tä wuj tä is tä lelheteji aceite. Seis kilos harina tä lep'ajtej 
w'asetaj, wet cuatro kilos tä lep'ajtej ch'unak, 

10wet dos kilos tä lep'ajtej weihalhapej tson'ataj. 

11Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Is chik hap'akej elh kayla tä sacerdote ilän häp ifwalatso tä õ'täyhtejen 
wichi lech'isukyajay. Wet isit'ak tatäy Lhawuk t'awayhat tä õ'wunho tä pajchepej 
lew'enho ifwalapej. Is chik hap'akej t'at tähestso, lhäy'e harina tä lelheteji aceite, 
lhäy'e hat'es. 

Lhawuk t'awayhtes tä õhw'enho tä n'okäjyaj tä N'ohupelis 
(Lev 23.33-44) 

12“Häp nekchämpej, iwel'a siete, häp ifwala quince, is chik amel alehutwek wet 
len'okwiyej Lhawuk. Yej woyaye achumet chik häpe häp ifwalatso. Is chik lewo 
akäjyaja pajtha siete ifwalas tä lewunit Lhawuk. 

13Häp ifwala tä ichun tä lewoyaye akäjyajtso, länhen trece w'asetas, lhäy'e 
täkwfwas ch'unak lhayis, lhäy'e catorce tson'ataj les tä hiw'en nekchäm weihalha. 
Wet nilhokej itshätäytso is chik asnakis lhamel wet wuj tä isen wet newache m'ak 
chik iyej. Wet is chik õ'wunhomche lhamel yämthilek lenij ikänitlhi Lhawuk tä 
lhen han'okhayajayej. 

14Wet p'ajtej harina tä wuj tä is tä lelheteji aceite. Seis kilos harina tä lep'ajtej elh 
weihalhapej w'asetaj, wet cuatro kilos tä lep'ajtej weihalhapej ch'unak, 

15wet dos kilos tä lep'ajtej weihalhapej tson'ataj. 

16Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

17“Häp ifwala dos tä lewoyaye akäjyajtso, länhen doce w'asetas, lhäy'e täkwfwas 
ch'unak lhayis, lhäy'e catorce tson'ataj les tä hiw'en nekchäm weihalha. Wet 
nilhokej itshätäytso is chik asnakis lhamel wet wuj tä isen wet newache m'ak 
chik iyej. 

18Wet p'ajtej harina lhäy'e hat'es tä lhenay Lhawuk t'awayhata, mälhyej tä ne'tek 
lewoyaye ifwala tä ichun. 

19Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

20“Häp ifwala tres tä lewoyaye akäjyajtso, länhen once w'asetas, lhäy'e täkwfwas 
ch'unak lhayis, lhäy'e catorce tson'ataj les tä hiw'en nekchäm weihalha. Wet 
nilhokej itshätäytso is chik asnakis lhamel wet wuj tä isen wet newache m'ak 
chik iyej. 

21Wet p'ajtej harina lhäy'e hat'es tä lhenay Lhawuk t'awayhata, mälhyej tä ne'tek 
lewoyaye ifwala tä ichun. 

22Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

23“Häp ifwala cuatro tä lewoyaye akäjyajtso, länhen diez w'asetas, lhäy'e 
täkwfwas ch'unak lhayis, lhäy'e catorce tson'ataj les tä hiw'en nekchäm weihalha. 
Wet nilhokej itshätäytso is chik asnakis lhamel wet wuj tä isen wet newache m'ak 
chik iyej. 

24Wet p'ajtej harina lhäy'e hat'es tä lhenay Lhawuk t'awayhata, mälhyej tä ne'tek 
lewoyaye ifwala tä ichun. 

25Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

26“Häp ifwala cinco tä lewoyaye akäjyajtso, länhen nueve w'asetas, lhäy'e 
täkwfwas ch'unak lhayis, lhäy'e catorce tson'ataj les tä hiw'en nekchäm weihalha. 
Wet nilhokej itshätäytso is chik asnakis lhamel wet wuj tä isen wet newache m'ak 
chik iyej. 

27Wet p'ajtej harina lhäy'e hat'es tä lhenay Lhawuk t'awayhata, mälhyej tä ne'tek 
lewoyaye ifwala tä ichun. 

28Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

29“Häp ifwala seis tä lewoyaye akäjyajtso, länhen ocho w'asetas, lhäy'e täkwfwas 
ch'unak lhayis, lhäy'e catorce tson'ataj les tä hiw'en nekchäm weihalha. Wet 
nilhokej itshätäytso is chik asnakis lhamel wet wuj tä isen wet newache m'ak 
chik iyej. 

30Wet p'ajtej harina lhäy'e hat'es tä lhenay Lhawuk t'awayhata, mälhyej tä ne'tek 
lewoyaye ifwala tä ichun. 

31Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

32“Häp ifwala siete tä lewoyaye akäjyajtso, länhen siete w'asetas, lhäy'e täkwfwas 
ch'unak lhayis, lhäy'e catorce tson'ataj les tä hiw'en nekchäm weihalha. Wet 
nilhokej itshätäytso is chik asnakis lhamel wet wuj tä isen wet newache m'ak 
chik iyej. 

33Wet p'ajtej harina lhäy'e hat'es tä lhenay Lhawuk t'awayhata, mälhyej tä ne'tek 
lewoyaye ifwala tä ichun. 

34Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

35“Wet ifwala ocho is chik alehutaywek yämthilek len'okwiyej Lhawuk. Yej 
woyaye achumet chik häpe häp ifwalatso. 

36Länhen w'asetaj, lhäy'e ch'unak, lhäy'e siete tson'ataj les tä hiw'en nekchäm 
weihalha. Nilhokej itshätäytso is chik asnakis lhamel wet wuj tä isen wet 
newache m'ak chik iyej. Wet is chik õ'wunhomche yämthilek lenij ikänitlhi 
Lhawuk tä lhen han'okhayajayej. 

37Wet p'ajtej harina lhäy'e hat'es tä lhenay Lhawuk t'awayhata, mälhyej tä ne'tek 
lewoyaye ifwala tä ichun. 

38Häte en Lhawuk t'awayhata kayla yämthilek laha hach'isukyaj wet Lhawuk 
itäyhat. Mat isit'ak tatäy t'awayhat tä õ'wunho tä pajchepej lew'enho ifwalapej. Is 
chik hap'akej t'at tähestso, lhäy'e harina tä lelheteji aceite, lhäy'e hat'es. 

39“Häp täjtso m'ak tä is chik lewoyaye chik nichätepej ifwala tä lewhäy. Is chik 
lhen Lhawuk t'awayhtesa itshätäy tä õ'wunhomche, wok harina tä lelheteji 
aceite, wok hat'es, wok häp itshätäy tä lelänhen tä let'uhläk ale'isyene Lhawuk. 
Häte elh chik häpe imatitche lhämet tä iwoyeje Lhawuk wet iwo t'awayhata'pe 
täjtso, wok elh yen tichunhayaja tä is chik iwo t'awayhata.” 

40Tä Lhawuk ileyej lhämtesna, Moisés ifwenho Israel lhayis nilhokej m'ak tä 
Lhawuk ne'tek iwoye. 

Núm 30 

M'ak tä is chik elh iwoye chik iwoyeje lhämet häp Lhawuk 

1Moisés tahuyej hin'ol tä Israel lhayis kaniyatey wet yok: –Lhawuk ne'tek wichi 
iwoye lhämetna, yok, 

2“Chik iche elh chik iwoyej n'oye lhämet wet yok, Owohiyela, wet hit'unhatche 
n'oyej lhämet, is chik imatitche lhämet tä iwoye, isit'ak nimattache. 

3“Wet chik atsinha lhutsha tä kamaj iyej t'at lajcha, wet iwoyej n'oye lhämet wet 
yok, Owohiyela, 

4wet chik lajcha ihanej m'ak tä t'uhläk iwoye mat tek n'äyejo, chik mälhyejtso, 
lhutsha is chik imatitche lhämet, isit'ak nimattache. 

5Mat chik lajcha ihanej m'ak tä t'uhläk iwoye wet yok, Isit'a, - tä mälhyejtso, 
isit'ak imatitche lhämet. Tsi lajcha ihumnhichet'a. Häte olham Dios 
onityenhiyejt'a yämthilek imatitche. 

6“Wet elat iche atsinha lhutsha tä iwoyej n'oye lhämet wet yok, Owohiyela täjtso, 
wok iwoye letichunhayaj tä iläfwel. Mat tä paj wet iwo lech'efwaya, 

7wet chik hin'o tä yen lech'efwaya ihanej tä pajche iche m'ak tä atsinha t'uhläk 
iwoyej n'oye, wet yok, Is t'at, - tä mälhyejtso, nech'e is chik imatitche t'at. 

8Mat chik lech'efwa ihanej m'ak tä t'uhläk iwoye, wet yok, Isit'a, - tä mälhyejtso, 
isit'ak imatitche. Häte olham Dios onityenhiyejt'a yämthilek imatitche. 

9“Wet chik atsinha tä iwoye lhämet häpe tesa, wok lech'efwa ileyej, is chik 
imatitche t'at m'ak tä t'uhläk iwoye. 

10“Wet elat atsinha tä pajche lech'efwa ihi iwoyej n'oye lhämet tä ihi lech'efwa 
lew'et wet yok, Owohiyela täjtso, wet hit'unhatche n'oyej lhämet. 

11Wet elat lech'efwa ihanej m'ak tä t'uhläk iwoye, wet ihuminche t'at, wet 
newache lhämet tä yok, Isit'a. Chik mälhyejtso, is chik atsinha imatitche t'at 
lhämet tä iwoye, isit'ak nimattache. 

12Mat chik lech'efwa ihanej wet n'äyejo chik imatitche, tä mälhyejtso, isit'ak 
imatitche, tsi lech'efwa tä n'äyejo. Häte olham Dios onityenhiyejt'a yämthilek 
iwoye. 

13“Chik iche atsinha lhämet chik iwoyej n'oye wet yok, Owohiyela, wet chik 
hit'unhatche lhämet wet äp y'isej tä yok, Olhaichuyhatla, - chik mälhyejtso, 
lech'efwa t'at tä ihanej m'ak tä is alhoho chik yohlak, Is t'at, wok yok, Isit'a m'ak 
tä let'uhläk lewoye. 

14Wet chik hin'o newache lhämet chik tatayhlä m'ak tä lech'efwa t'uhläk iwoye, 
tej tä lham ihanej mat ihichet'a lhämet pajtha nitäkw ifwalas, tä mälhyejtso, 
atsinha iwohiyet'ak nimattache m'ak tä t'uhläk iwoye. 

15Mat chik tajyäme ifwalas wet hin'o nech'e tä yok, Isit'a, - tä mälhyejtso, lham 
t'at tä letes tä atsinha nimattache lhämet.” 

16Häp tähestso Lhawuk lhämtes tä hiw'enho Moisés yämthilek hin'o lhäy'e 
atsinha tä lech'efwa iwoye, lhäy'e tä hin'o lhäy'e lhäse iwoye tä kamaj lhutsha 
iyej lajcha lew'et. 

Núm 31 

Israel lhayis itäyhthen Madián lhayis 

1Lhawuk tahuyej Moisés wet yok: 

2–Is chik Israel lhayis iwo laka'tshayajayej Madián lhayis, häpkhilek laha ihihlä 
m'ak tä Madián lhayis iwoyeje. Wet chik tajyäme n'oka'tshayaj, am let'inla, 
lehohiyela achätilis. 

3Tä mälhyejtso, Moisés ifwenho wichi wet yok: –Is chik iyhäj amel lhaiwaklhat 
yämthilek iwo laka'tshayaja wet inuye Madián lhayis, häpkhilek Lhawuk itiyej 
letasnhayaj wet aha ihihlä lhamel. 

4Is chik nilhokej wichi tä tälhehen doce letetsel, iyhäjpej ichen mil laka nifwotaj 
yämthilek ihoye n'oka'tshayaj. 

5Wet lhamel iwoye t'at täjtso, wet iche doce mil (12.000) hin'ol tä nilhokej wet 
lhaiwaklhathen yämthilek iwo laka'tshayaja. 

6Wet Moisés ichen lhamel, wet sacerdote Eleazar lhäs tä lhey Finees häp tä 
yikche nifwotaj. Wet ichäj m'ayhay tä n'ot'amajchetes tä ihi Dios lew'et, lhäy'e 
trompetas yämthilek yafwutche chik nichäte lewhäy wet ne'tek nifwotaj inuye 
letayhfwas. 

7Wet lhamel iwo laka'tshayaja wet tatayhlä Madián lhayis, mälhyej tä Lhawuk 
ne'tek Moisés iwoye, wet ilänhen nilhokej hin'ol. 

8Lhamel ilänhen cinco Madián lhayis laka reyes tä lheyis Eví, Rekem, Zur, Hur, 
lhäy'e Reba. Häte ilän profeta Balaam, Beor lhäs. 

9-11Wet iwunhomche nilhokej laka hupuy lhäy'e lew'etes, wet ichäj atsinhay wet 
yen kwenkaya, lhäy'e leles, wet tachuma nilhokej leläy w'asetas lhäy'e tson'atas, 
lhäy'e nilhokej lakhäy. 

12Wet ihäne Moisés lhäy'e Eleazar lhäy'e nilhokej Israel lhayis tä ihi lew'et tä ihi 
honhat tä Moab lhip tä w'awulhchä tä tumej tewok Jordán lhip tä tatayhlä hupuy 
tä Jericó. 

Moisés ne'tek õ'länhen Madián lhayis ka'tsinhay wet õ'lej m'ayhay tä õ'soyej 

13Wet Moisés lhäy'e Eleazar lhäy'e nilhokej wichi kaniyatey, lhamel tälho lew'et 
wet yikhen tä ihohlä nifwotaj tä yäpil. 

14Wet tä Moisés nichutej, wuj tä fwitsaje häp nifwotaj kaniyatey tä tälhe 
n'oka'tshayaj. 

15Wet Moisés yok: –¿Chipte tä kalänahen atsinhay? 

16Tsi lhamel tä iwoye naji Balaam lhämet, wet yen ch'efwasa Israel lhayis, wet 
tamenej tä Israel lhayis ileyej Lhawuk wet n'okwiyej dios tä kamatache tä lhey 
Ba'al-peor. Wet häp tä Lhawuk ilänejen t'inhayaj häp laka wichi Israel. 

17¡Mäh länhen athana nilhokej nä'tshas tä hin'ol lhäy'e nilhokej atsinhay tä 
pajche n'och'efwas! 

18Iyhäj tä kamaj kan'och'efwasa yej länhen, wet a'en lewuka lhamel. 

19“Wet elh chik häpe amel tä ilänhen wichi, wok elh chik itsok n'op'itsek, isit'ak 
tiyäjo wichi lew'et pajla'tha siete ifwalas tä i'alhoye. Wet amel lhäy'e atsinhay tä 
letsokwethä, is chik alelejen chik tres ifwalas, wet chik lechäte ifwala tä lepes 
siete ifwalas, achajo tä alelejen, 

20lhäy'e haw'uyis, lhäy'e nilhokej m'ayhay tä tsänt'ähes, lhäy'e n'oyhiy tä kayla 
w'ole, lhäy'e m'ak at chik häpek hal'ä.” 

21Wet sacerdote Eleazar tahuyej nilhokej sip'äl tä tälhe n'oka'tshayaj, wet yok: –
Ch'ahuyaye Lhawuk lhämet tä ifwenho Moisés tä yok, 

22“M'ayhay tä oro, plata, bronce, chinaj, estaño, wok chinaj mok, 

23nilhokej m'ak chik t'un wet itäj nikalha, is chik õ'thatho itäj yämthilek noj 
lech'ohle, wet õ'lejej inät tä lecha. Wet m'ayhay tä nit'una wet itäj ihanej chik 
itäyhat, is chik tajlhamat inät tä õ'lejej. 

24Wet chik lechäte lepes ifwalas tä siete, is chik amel lelejen haw'uyis, häpkhilek 
noj akokhayaj. Wet nech'ehilak lhäpnho wichi lew'et.” 

Israel lhayis hiw'en lhamhomche n'okäywet tä lewuk letayhfwas 

25Lhawuk tahuyej Moisés wet yok: 

26–Is chik am lhäy'e sacerdote Eleazar, lhäy'e hin'ol tä iyhäj kaniyatey, 
ikalelhätchä wichi lhäy'e itshätäy, lhäy'e nilhokej m'ayhay tä lesoyej Madián 
lhayis. 

27Wet ch'esajche lechowej, wet lhip häp tä lew'enhihola häp hin'ol tä iwo 
laka'tshayaja, wet lhip achajela wichi. 

28Wet m'ak tä lew'enho sip'äl, chumela lhip tä lew'enhat n'oyej, atsinha lhutshay, 
weyis lhayis, asnolis, tson'atas, kayla lhayis. Wet quinientospej chuma weihalha 
tä tälho tä lhen otw'ayhata, 

29wet w'enhola sacerdote Eleazar. 

30Wet atsinha lhutshay tä lew'enhatej wichi, chumela iyhäj lhamel, lhäy'e weyis 
lhayis, asnolis, tson'atas, lhäy'e kayla lhayis, wok oyok, nilhokej itshätäy. Wet 
cincuentapej chuma weihalha tä tälho wet w'enhola Leví lhayis, häp lhamel tä 
tachumwethä tä ihi ow'et. 

31Wet Moisés lhäy'e Eleazar iwoye mälhyej tä Lhawuk ne'tek Moisés iwoye. 

32Tä nilhok m'ak tä Israel lhayis isoyej letayhfwas, iche seiscientos setenta y 
cinco mil (675.000) tson'atas lhäy'e kayla lhayis, w'enha lhamej m'ak tä sip'äl 
pajche tachuma, 

33lhäy'e setenta y dos mil (72.000) weyis lhayis, 

34lhäy'e sesenta y un mil (61.000) asnolis, 

35lhäy'e treinta y dos mil (32.000) atsinha lhutshay. 

36-40Wet lechowej tä õhw'enho sip'äl häpe trescientos treinta y siete mil 
quinientos (337.500) tson'atas lhäy'e kayla lhayis, lhäy'e treinta y seis mil 
(36.000) weyis lhayis, lhäy'e treinta mil quinientos (30.500) asnolis, lhäy'e 
dieciséis mil (16.000) atsinha lhutshay. Wet õhw'enhatej Lhawuk seiscientos 
setenta y cinco (675) tson'atas, lhäy'e setenta y dos weyis lhayis, lhäy'e sesenta y 
un asnolis, lhäy'e treinta y dos atsinha lhutshay. 

41Wet Moisés yachaje sacerdote Eleazar häp lhip tä õhw'enhatej Lhawuk, 
mälhyej tä Lhawuk ne'tek iwoye. 

42Wet häp n'okäywet lechowej tä lewuk Israel lhayis, w'enha lhamej m'ak tä 
lewuk sip'äl. 

43Wet õhw'enho lhamel trescientos treinta y siete mil quinientos (337.500) 
tson'atas lhäy'e kayla lhayis, 

44lhäy'e treinta y seis mil (36.000) weyis lhayis, 

45lhäy'e treinta mil quinientos (30.500) asnolis, 

46lhäy'e dieciséis mil (16.000) atsinha lhutshay. 

47Wet cincuentapej atsinha lhutshay Moisés tachuma weihalha tä tälho, wet äp 
cincuentapej itshätäy äp tachuma weihalha tä tälho. Wet hiw'enho Leví lhayis, 
häp lhamel tä tachumwethä tä ihi Lhawuk lew'et. Häp täjtso m'ak tä Lhawuk 
ne'tek Moisés iwoye. 

Sip'äl iwo t'awayhata Lhawuk 

48Wet sip'äl kaniyatey tä laka sip'äl milpej, lhäy'e iyhäj tä laka sip'äl cienpej, 
lhamel ihoye Moisés 

49wet yok: –Olhamel tä akawos n'ohen owo t'ufwahtesa oka sip'äl, wet niwohit 
elh chik tatäy. 

50Wet ochäj kana m'ayhay tä oro tä elhpej olhamel ohutwek tä häpe 
n'otkwet'äfwates, n'ofwushis, n'och'ote lheley, lhäy'e iyhäj m'ayhay tä isis. Wet 
oyachaje Lhawuk tä otiskanej letapehen. 

51-52Wet Moisés lhäy'e Eleazar tachuma m'ayhay tä oro tä sip'äl kaniyatey 
yachaje Lhawuk. Tä nilhok, inu'pe ciento ochenta y cuatro (184) kilos, 

53tsi elhpej sip'ä ichäje lhip Moisés häp m'ak tä isoyej letayhfwas. 

54Tä mälhyejtso, Moisés lhäy'e Eleazar lhamel tachumlä oro tä sip'äl kaniyatey 
ichäje, wet lhamel ihäne carpa tä Lhawuk lewukwe, yämthilek Lhawuk yenpej 
tichunhayaja häp Israel lhayis. 

Núm 32 

Wichi tä tälhehen letetsel Rubén lhäy'e Gad, lhamel t'uhläk yen lew'eta tewok 
Jordán lhip tä tumej hichä 

1Wichi tä tälhe letes Rubén lhäy'e iyhäj tä tälhe letes Gad, wuj leläy tä iyej lhamel. 
Wet tä lhamel hiw'en honhates tä lheyis Jazer lhäy'e Galaad häpe honhates tä wuj 
tä is chik itshätäy ihi, 

2tä mälhyejtso, lhamel ihoye Moisés lhäy'e sacerdote Eleazar lhäy'e hin'ol tä 
wichi kaniyatey, wet tahuyej tä yok: 

3–Lhek yahin häp hupuy tä lheyis Atarot, Dibón, Jazer, Inätw'et, Hesbón, Dios 
Wujyaj, Sebam, Nebo, lhäy'e Beón. 

4Häp ifwalasnaj Lhawuk tach'ot n'amehen, wet y'akalhi honhatestso yämthilek 
n'alewuhuy tä n'ahäpe Israel lhayis. Wet wuj hup tä itshätäy lhäk ihi wet wuj 
olhamel oläy. 

5Chik lehuminche, w'en n'ohohen honhatestso wet n'äy n'ohihen tewok Jordán 
lhip elhna. 

Moisés itiyej lewäk häp wichi tä iwoyetso 

6Moisés nichulho lhamel wet yok: –¿Hä let'uhläk lemälhe kana amel tä aiyhäj iwo 
laka'tshayaja? 

7¿Chipte tä let'uhläk letamenayej Israel lhayis chik ifwune honhat tä Lhawuk 
hiw'enho lhamel? 

8Letenay t'at m'ak tä ajchalis iwoyehte tä olham ochen tä tälhe Kadés-barnea tä 
ot'uhläk lhamel iyahinlhi honhat. 

9Tä lhamel nichäte p'ante tewok n'äyij tä lhey Eskol, wet lhamel iyahinpe honhat. 
Mat tä lhamel nämhen, iwoye lhämtes tä tamenej Israel lhayis tä ifwune honhat 
tä Lhawuk hiw'enho lhamel. 

10Wet ifwalatso Lhawuk wuj tä itiyej lewäk häp wichi. Wet hit'unhatche lhämet 
tä yok, 

11“Häp wichi tä laka nekchämis inu'pe veinte tä lhamel tälhohte Egipto, nilhokej 
lhamel tek nichäthihola honhat tä ot'untejchehte olhämet tä ofwenho Abraham 
lhäy'e Isaac lhäy'e Jacob tä oyok, Ow'enhihola ales. Tsi häp tä lhamel ileyej tä 
ihänlhin'o. 

12Tajlhama Caleb tä lajcha Jefone tä häpe Kenaz lhayis elh, lhäy'e Josué tä lajcha 
Nun, lhamelna nichäthiholat honhattso, tsi ilehiyejt'a tä ihänlhin'o.” 

13Wet tä Lhawuk itiyej lewäk Israel lhayis, ilunkathi ts'anis pajtha cuarenta 
nekchämis, wet y'inhen nilhokej lhamel tä iwoye m'ak tä ni'isachehen. 

14“¡Wet athana amel tä aleles häp lhamel tä n'och'isukyaj länhay, let'uyayhläk 
letenay m'ak tä lhamel iwoye tä ni'isa, wet Lhawuk äp yachajihola lewäk chik 
itiyej Israel lhayis! 

15Lhek tetshan. Chik leleyayej häp lham, äp y'isiyeja lhip tä pitaj lewhäy chik 
Israel lhayis ihi ts'anis, wet amenlak letamenayej chik nofwej lhamel.” 

Wichi tä tälhehen letetsel Rubén lhäy'e Gad, lhamel yok, “Olhamel otch'othiyela 
opuhfwas” 

16Tä lhamel iläte Moisés, wet ihowhäye wet tahuyej tä yok: –M'ak tä olhamel 
ot'uhläk owoye, oyenwethä lehis oläy, häte oyenwethä hupuy yämthilek olhamel 
ow'et lheley lewukwey ihi. 

17Wet chik wak'alhen, olhamel owohla otkwelheleya wet olhamenlak otchunlä 
opuhfwas Israel lhayis, pajla'tha ochätyenho honhat chik lewukla lhamel. Mat 
olhamel oles lhäy'e och'efwas imälhehihila hupuy, yämthilek wichi tä lew'et 
honhatna nhanayej iwoyneje chik iwoyeje lewit'äyhyaj. 

18Olhamel otpinhit'ala pajla'tha nilhokej Israel lhayis ihi t'at laka honhates wet 
lhayen lewuhuya. 

19Wet tä olhamel oka honhatla häp honhat tä tumej ufwna, häp tewok Jordán lhip 
tä tumej hichä, olhamel tek ot'alhiyela honhates tä tumej Jordán lhip elh wok häp 
lhipey iyhäj tä iw'echehi. 

Moisés ihuminche lhamel letichunhayaj 
(Deut 3.12-22) 

20Moisés nichulho lhamel wet yok: –Is t'at, ämayla matche ämettso. 
Awaklhathena yämthilek lehoye n'oka'tshayaj wet woyayela Lhawuk 
lenech'ethayaj. 

21Wet nilhokej amel hin'ol woyayla akwelheleya wet isthola tewok Jordán, wet 
woyayela Lhawuk lhämet tä ne'tek lewoyaye. Wet eyayhila t'at honhat tä 
apuhfwas ihi, pajla'tha Lhawuk yokwes nilhokej letayhfwas 

22wet lekalhayhi laka honhat. Wet chik leleyayej tä lewoyaye nilhokej m'ak tä 
Lhawuk ne'tek lewoyaye wet letach'ote t'at Israel lhayis, wet nech'ehilak 
letapilaye haw'et. Wet matche, Lhawuk ayenla häpeya lewuhuy honhatna. 

23“Mat chik kamatthichelak lewoye täjtso, hach'isukyajla t'at wet letatayhlä 
Lhawuk. Wet ifwala chik häpe itihla amejen letasnhayaj. 

24Athana is t'at, enwethä hupuy yämthilek haw'et lheley letamsekis ihi, wet 
enwethä lehis aläy. Mat äma matche ämet.” 

25Tä mälhyejtso, wichi tä tälhe letes Gad lhäy'e iyhäj tä tälhe letes Rubén, lhamel 
nichulho wet yok: –Olhamel ohäpehen akawos. Owohiyela ämet tä lene'tek 
olhamel owoye. 

26Olhamel ow'et lheley, och'efwas, oles, lhäy'e oläy, imälhhila kana. Lhamel 
ihihichela häp hupuy tä ihi Galaad. 

27Mat olhamel owohla otkwelheleya yämthilek oyistho tewok wet owo 
oka'tshayaja, mälhyej Lhawuk lenech'ethayaj tä am lene'tek olhamel owoye. 

28Wet Moisés tahuyej sacerdote Eleazar, lhäy'e Josué, lhäy'e nilhokej hin'ol tä 
wichi kaniyatey tä tälhehen doce letetsel. 

29Wet yok: –Chik nilhokej hin'ol tä tälhe letes Gad, lhäy'e iyhäj tä tälhe letes 
Rubén, yik amchehen tä iwo takwelheleya tä amel lhistho tewok Jordán, wet 
iwoye Lhawuk lhämet, wet iwo laka'tshayaja pajla'tha lekalhayhi honhat, 
nech'ehilak lekalelhät tä honhatna tä Galaad lewuk t'at lhamel. 

30Mat chik lhamel niwoya takwelheleya wet yikhit'a amchehen, w'enholat honhat 
lhip tä iyej amel aka honhates tä ihi Canaán. 

31Wet wichi tä tälhe letes Gad lhäy'e iyhäj tä tälhe letes Rubén, lhamel nichulho 
Moisés wet yok: –Olhamel tä akawos n'ohen owohiyela Lhawuk lhämet tä ne'tek 
owoye. 

32Oyisthihola tewok Jordán, wet owohla ka'tshayajayej honhat tä Canaán. 
Owohiyela t'at Lhawuk lhämet tä ne'tek olhamel owoye. Mat olhamel olewuhuyla 
häp honhatna tä Jordán lhip elh tä tumej hichä. 

Moisés yachaje honhat tä Jordán lhip tä tumej hichä häp wichi tä t'alhe 

33Mälhyej p'antetso tä Moisés hiw'enho honhatestso häp wichi tä tälhe letes Gad, 
lhäy'e wichi tä tälhe letes Rubén, lhäy'e lechowej wichi tä tälhe letes Manasés. 
Häpe t'at honhates tä pajche lewuk p'ante Amorreo lhayis laka rey tä lhey Sehón, 
lhäy'e honhates tä pajche lewuk p'ante Og, rey tä ihi Basán, lhäy'e hupuy tä 
ihiche, lhäy'e yachuyajw'etes. 

34-36Wet wichi tä tälhe letes Gad, lhamel inech'aynhiche tä yenwethä wet yäm 
takhajayhen häp hupuy tä lheyis Dibón, Atarot, Aroer, Atarot-sofán, Jazer, 
Atojphä, Inätw'et, lhäy'e Bet-arán. Häte lhamel yenwethä leläy lehis. 

37Wet wichi tä tälhe letes Rubén, lhamel yenwethä wet inech'aynhiche wet yäm 
takhajayhen häp hupuy tä lheyis Hesbón, Dios Wujyaj, Hupuy Täkwfwas, 

38Nebo, Ba'al-meón, lhäy'e Sibma. Iche honhates tä wichi tä inech'aynhiche iwo 
iyhäja lheyis tä itiyej. 

39Wet wichi tä letes Maquir, Manasés lhäs, lhamel tiyäjo Galaad wet lhayen 
lewuka, wet yokwes Amorreo lhayis tä ihi. 

40Tä mälhyejtso, Moisés hiw'enho Maquir kawichi häp honhat tä Galaad, wet 
lhamel yen lew'eta. 

41Wet Jaír tä häpe elh tä letes p'ante Manasés, lham lhayen lewuka iyhäj Amorreo 
lhayis lew'etes, wet yen lheya Jaír Kahupuy. 

42Wet Noba lhayen lewuka honhat tä lhey Kenat, lhäy'e wichi lew'etes tä iwhäye, 
wet yen lheya lham lhey Noba. 

Núm 33 

Israel lhayis lew'ekyaj tä iwoye p'ante tälhe Egipto 

1Israel lhayis yikch'oye p'ante honhat tä Egipto, iwo lew'ekyaja, wet honhatpej tä 
nichätho takasthi. Nifwotaj t'at lhamel, wet Moisés lhäy'e Aarón tä yikchufwi. 

2Moisés ilesayenpej lhey honhat at chik häpe tä yikpejch'oye, mälhyej tä Lhawuk 
ne'tek iwoye. Wet honhat at chik häpek takasthipej häp tähesna: 

3Tä iwo tesa nekchäm, häp iwel'a tä ichun, häp ifwala quince, Israel lhayis 
yikch'oye Ramsés tä ihi Egipto. Häpe t'at ifwala tä tajyäme tä lhamel yenlhi 
Pascua. Wet lakhajyhayaj ihi tä yikhen, wet Egipto lheley hiw'en t'at. 

4Wet ifwalatso Egipto lheley tajänchech'oye leles tä lechunkatshay lep'itseyhay 
tä Lhawuk ilänhen. Häp täjtso tä Lhawuk iwoye yämthilek lhamel hiw'en tä lajit 
lahaya lhamel laka dios lhayis tä t'ekhaye. 

Israel lhayis tälhe Ramsés pajtha nichäte ts'anis tä Sinaí 

5Israel lhayis yikch'oye p'ante Ramsés wet iwo lakasthawetahi Sukot. 

6Wet lhamel yikch'oye Sukot wet iwo lakasthawetahi Etam tä ihi ts'anis lhip. 

7Wet lhamel yikch'oye Etam wet tatsaye Pi-hahirot tä ihi Tafwojnhi Wuk lhip tä 
tumej hichä. Wet iwo lakasthawetawhäye Migdol. 

8Wet lhamel yikch'oye Pi-hahirot wet yistho Lewomekchät wet nichätho ts'anis. 
Wet tres ifwalas tä inukwe ts'anis tä Etam, wet iwo lakasthawetahi Mara. 

9Wet lhamel yikch'oye Mara wet nichäte Elim, häp honhat tä iche doce ts'ifwik 
lhayis lhäy'e setenta fwitsuk tä ihi. Wet häp tä iwo lakasthawetahi. 

10Wet lhamel yikch'oye Elim wet iwo lakasthawetawhäye Lewomekchät. 

11Wet lhamel yikch'oye Lewomekchät wet iwo lakasthawetahi ts'anis tä lhey Sin. 

12Wet lhamel yikch'oye ts'anis tä Sin wet iwo lakasthawetahi Dofka. 

13Wet lhamel yikch'oye Dofka wet iwo lakasthawetahi Alús. 

14Wet lhamel yikch'oye Alús wet iwo lakasthawetahi Refidim. Wet lhiptso 
ihichet'a inät yämthilek wichi iyäyej. 

15Wet lhamel yikch'oye Refidim wet iwo lakasthawetahi ts'anis tä Sinaí. 

Israel lhayis tälhe ts'anis tä Sinaí pajtha nichäte Kadés 

16Wet lhamel yikch'oye p'ante ts'anis tä Sinaí wet iwo lakasthawetahi Kibrot-
hataava. 

17Wet lhamel yikch'oye Kibrot-hataava wet iwo lakasthawetahi lhip tä lhey 
Alhotas. 

18Wet lhamel yikch'oye Alhotas wet iwo lakasthawetahi Ritma. 

19Wet lhamel yikch'oye Ritma wet iwo lakasthawetahi Rimón-peres. 

20Wet lhamel yikch'oye Rimón-peres wet iwo lakasthawetahi Pelaj. 

21Wet lhamel yikch'oye Pelaj wet iwo lakasthawetahi Risá. 

22Wet lhamel yikch'oye Risá wet iwo lakasthawetahi Kehelata. 

23Wet lhamel yikch'oye Kehelata wet iwo lakasthawetahi chenaj tä lhey Sefer. 

24Wet lhamel yikch'oye chenaj tä Sefer wet iwo lakasthawetahi Harada. 

25Wet lhamel yikch'oye Harada wet iwo lakasthawetahi lhip tä lhey Lhaihutwek. 

26Wet lhamel yikch'oye Lhaihutwek wet iwo lakasthawetahi Honhat Pitoj. 

27Wet lhamel yikch'oye Honhat Pitoj wet iwo lakasthawetahi Tara. 

28Wet lhamel yikch'oye Tara wet iwo lakasthawetahi Hak'onek. 

29Wet lhamel yikch'oye Hak'onek wet iwo lakasthawetahi Hasmona. 

30Wet lhamel yikch'oye Hasmona wet iwo lakasthawetahi N'otasnhayajay. 

31Wet lhamel yikch'oye N'otasnhayajay wet iwo lakasthawetahi Jaakanlesw'et. 

32Wet lhamel yikch'oye Jaakanlesw'et wet iwo lakasthawetahi chenaj tä lhey 
Gidgad. 

33Wet lhamel yikch'oye chenaj tä Gidgad wet iwo lakasthawetahi Jotbata. 

34Wet lhamel yikch'oye Jotbata wet iwo lakasthawetahi Abrona. 

35Wet lhamel yikch'oye Abrona wet iwo lakasthawetahi Esión-geber. 

36Wet lhamel yikch'oye Esión-geber wet iwo lakasthawetahi ts'anis tä lhey Zin. 
Wok oyok, lhip tä lhey Kadés. 

Israel lhayis tälhe Kadés pajtha nichäte Moab 

37Israel lhayis yikch'oye Kadés wet iwo lakasthawetahi honhat tä chenaj tä lhey 
Hor ihi, häp honhat tä tatayhlä Edom. 

38Wet Lhawuk ne'tek sacerdote Aarón iho'pe chenaj. Tä nichätpe, y'il. Häpe 
ifwala tä ichun, häp iwel'a cinco tä nech'e cuarenta nekchämis tälhe ifwala tä 
lhamel Israel lhayis yikch'oye honhat tä Egipto. 

39Tä Aarón y'il tä i'pe chenaj Hor, hiw'en p'ante ciento veintitrés (123) nekchämis. 

40Wet häp rey tä Canaán lhayis elh tä lew'et hupuy tä lhey Arad tä ihi honhat tä 
ts'anis tä lhey Négueb, lham ihanch'oye tä Israel lhayis nämhen. 

41Wet lhamel yikch'oye chenaj tä lhey Hor wet iwo lakasthawetahi Chalaj. 

42Wet lhamel yikch'oye Chalaj wet iwo lakasthawetahi Punón. 

43Wet lhamel yikch'oye Punón wet iwo lakasthawetahi Obot. 

44Wet lhamel yikch'oye Obot wet iwo lakasthawetahi Iye-abarim tä ihi lhip häp 
honhat tä Moab. 

45Wet lhamel yikch'oye Iye-abarim wet iwo lakasthawetahi Dibón-gad. 

46Wet lhamel yikch'oye Dibón-gad wet iwo lakasthawetahi Almón-diblataim. 

47Wet lhamel yikch'oye Almón-diblataim wet iwo lakasthawetahi chenhas tä lhey 
Abarim, tä tatayhlä Nebo. 

48Wet lhamel yikch'oye chenhas tä Abarim wet iwo lakasthawetahi honhat tä 
Moab lhip tä w'awulhchä tä tumej tewok Jordán lhip tä tatayhlä hupuy tä Jericó. 

49Wet lhamel lakasthawet tä iwhäye tewok, wichi lhaipiyenche tälhe Bet-jesimot 
pajtha nichäte Abel-sitim tä ihi honhat tä Moab. 

Lhawuk ifwenho Moisés m'ak tä is chik iwoye chik lham yachajehen honhates häp 
Israel lhayis 

50Lhawuk tahuyej Moisés tä ihi honhat tä Moab lhip tä w'awulhchä tä tumej 
tewok Jordán lhip tä tatayhlä Jericó. Wet Lhawuk yok: 

51–Fwenho Israel lhayis olhämetna, oyok, “Chik amel lhistho Jordán wet 
letiyäjayho honhat tä Canaán, 

52okweschephäla nilhokej wichi tä ihi, wet wasthichela nilhokej laka dios lhayis 
tä takwey lhenhay tä tuntey wok chinaj. Wet häte wasthichela nilhokej 
n'on'okhayajw'etes tä iche'pe chenhas. 

53Oyok, kalhayhi wet enayla haw'eta honhattso, tsi olham tä ow'en amhohen 
yämthilek lheyayhi. 

54Amel tä letälhehen atetsel tä ihi doce, wola sorteaya chik lew'en amhomche. 
Wet nech'e iyhäjpej iwohla sorteaya yämthilek hiw'enhomche laka wichi. Iyhäj tä 

wuj w'awlhatej honhat, wet iyhäj tä niwuja häte w'awlhatej t'at. Nilhokej wichi 
ikathiyeja m'ak chik suerte tajej. 

55“Mat chik amel ka'okwesa wichi tä ihi honhat, lhamel tä imälhehi ailhaklitla 
chik lefwetajay lhen haw'eta häp honhat. Lhamel tehlat iwoye hal'ä lhip chik ihi 
atelho, tehlat iwoye ch'uthanil chik ihi asan. 

56Wet chik mälhhiyejatso, m'ak tä ot'uhläk owoyeje lhamel amenlak owoyej 
amehen.” 

Núm 34 

Honhat lepesey 

1Lhawuk tahuyej Moisés wet yok: 

2–Fwenho Israel lhayis olhämetna, oyok, “Amel letiyäjihola honhat tä Canaán, 
wet häpe t'at honhat tä amel aka honhatla. Wet líneas tä lepeseyla häp tähesna: 

3“Honhat lepes tä tumej tapinhiye tälhiyela ts'anis tä lhey Zin wet inuhikwela 
honhat tä Edom lepes. Wet tälhe lhip tä hichä, líneatso tälhiyela Lewomekitaj 
Nosoy lhip tä tumej tapinhiye. 

4Wet tatayhiyela lhip tä fwala y'uy wet ifwahichela chenaj lhip tä lhey 
Chitsomw'et. Wet tälhe täja tiyäjihola ts'anis tä Zin wet taje hupuy tä Kadés-
barnea lhip tä tumej tapinhiye. Tälhe täja inuhikwela Hasar-adar pajla'tha 
nichäte Asmón. 

5Tälhe täja inuhikwela tewok lhäsaj tä tumejlä Egipto pajla'tha nichäte 
lewomekitaj Mediterráneo, wet lepes häp línea. 

6“Wet honhat lepes tä tumej kaphä häpkhila lewomekitaj Mediterráneo. 

7“Wet honhat lepes tä tumej tafwojnhiye is chik letälhte lewomekitaj 
Mediterráneo pajla'tha nichäte chenaj tä lhey Hor. 

8Wet tälhiyela chenajtso pajla'tha nichäte chenhas kawayhi tä ihi Hamat. Tälhe 
täja línea tiyäjiyela Sedad, 

9tälhe täja tiyäjiyela Zifrón wet lepesla Hasar-enán. 

10“Wet honhat lepes tä hichä is chik letälhte Hasar-enán pajla'tha nichäte Sefam. 

11Wet tälhe täja tiyäjiyela Ribla tä ihi hupuy tä N'opek lhip tä tumej hichä. Wet 
tälhe täja inuhikwela lewomekitaj tä lhey Kineret lhip tä tumej hichä, 

12wet tiyäjiyela tewok Jordán pajla'tha nichäte Lewomekitaj Nosoy. “Häp 
tähestso líneas tä aka honhat lepeseyla.” 

13Wet Moisés tahuyej Israel lhayis wet yok: –Häp täjtso honhat tä lew'enla 
amhomche chik lewohla sorteaya. Häp honhat tä Lhawuk ne'tek õhw'enhomche 
wichi tä tälhehen nueve letetsel lhäy'e Manasés kawichi lechowej. 

14-15Tsi iyhäj wichi, wok oyok, wichi tä tälhe letes Rubén, lhäy'e iyhäj tä tälhe 
letes Gad, lhäy'e lechowej Manasés kawichi, pajche lhamel ikatej honhates tä 
lewuhuy, häp tewok Jordán lhip tä tumej hichä tä tatayhlä Jericó. 

Lhawuk itshupyene iyhäj hin'ol yämthilek hiw'enhatejen honhates häp wichi 

16Lhawuk tahuyej Moisés tä yok: 

17–Häp hin'ol tä hiw'enhihomchela honhates häp Israel lhayis, häpe sacerdote 
Eleazar lhäy'e Josué, Nun lhäs. 

18Wet is chik letshupyene elhpej tä iyhäj kaniyat tä iyejwethä lhamel tä tälhehen 
letetsel, häpkhilek lhamel hiw'enhomche honhat häp wichi. 

19Häp tähesna lheyis: “Judá kawichi kaniyat Caleb, Jefone lhäs. 

20“Simeón kawichi kaniyat Samuel, Amihud lhäs. 

21“Benjamín kawichi kaniyat Elidad, Quislón lhäs. 

22“Dan kawichi kaniyat Buqui, Jogli lhäs. 

23“José lhäs Manasés kawichi kaniyat Haniel, Efod lhäs, 

24wet José lhäs Efraín kawichi kaniyat Kemuel, Siftán lhäs. 

25“Zabulón kawichi kaniyat Elisafán, Parnac lhäs. 

26“Isacar kawichi kaniyat Paltiel, Azán lhäs. 

27“Aser kawichi kaniyat Ahihud, Selomi lhäs. 

28“Neftalí kawichi kaniyat Pedahel, Amihud lhäs.” 

29Häp hin'oltso tä Lhawuk ne'tek lhamel tä hiw'enhomche honhates häp Israel 
lhayis. 

Núm 35 

Honhates tä Lhawuk ne'tek õhw'enho Leví lhayis 

1Lhawuk tahuyej Moisés tä ihi honhat tä Moab lhip tä w'awulhchä tä tumej tewok 
Jordán lhip tä tatayhlä Jericó. Wet Lhawuk yok: 

2–Fwenho Israel lhayis, Honhat chik häpek lewuk lhamel, is chik hiw'enho wichi 
tä tälhe letes Leví häp hupuy tä ihi yämthilek lhamel yen lewuka. Häte is chik 
hiw'enho honhates tä ilunej häp hupuy yämthilek leläy t'ekhawtes. 

3Wet Leví lhayis yenla lew'etesa hupuytso, wet lew'et iche yämthilek 
hit'ekyenwethä leläy. 

4Wet honhates chik õhw'enhihola yämthilek leläy t'ekhawtes, is chik 
cuatrocientos cincuenta (450) metros tä tälhe n'olafwek tä hupuy lep'ot. 

5Tä mälhyejtso, novecientos (900) metros tä pitaj, lhäy'e tä tsajo, häp lhip tä 
tumej hichä, lhäy'e tä tumej kaphä, lhäy'e tä tumej tafwojhiye, lhäy'e tä tumej 
tapinhiye. Wet hupuy ihi t'at lechowej. 

6“Wet hupuy chik õhw'enhihola Leví lhayis, seis hupuy tä häpkhila 
n'oletnhawtes, häpkhilek elh chik häpek ilän elh ilethane. Häte is chik õhp'ajtej 
cuarenta y dos hupuy lhayis. 

7Tä mälhyejtso, nilhok hupuy tä õhw'enhihola Leví lhayis, cuarenta y ocho, lhäy'e 
honhates tä ichewhäye yämthilek leläy t'ekhawtes. 

8Wet chik Israel lhayis hiw'enho hupuy tä ihi lhamel laka honhat häp Leví lhayis, 
is chik wichi tä tälhehen letetsel tä ihi once hiw'enho lhip honhat tä õtajej tä 
õhw'enho. Wichi chik wujpe, is chik yäm nitäkw hupuy chik hiw'enho Leví lhayis. 
Wet wichi chik niwuja'pe, is chik nintäkwa hupuy chik hiw'enho Leví lhayis.” 

Hupuy tä n'oletnhawtes 
(Deut 19.1-13; Jos 20.1-9) 

9Lhawuk tahuyej Moisés tä yok: 

10–Fwenho Israel lhayis olhämetna, oyok, “Chik amel lhistho tewok Jordán wet 
letiyäjayho honhat tä Canaán, 

11is chik lekalelhät hupuy tä lhen n'oletnhawtesa. Häpkhilek elh chik nhanahläk 
ilän elh ilethane, 

12wet hin'o tä lepuhfwa häp elh tä y'il tek isakanej tä t'uhläk ilän tä kamaj 
õknitetshana letes. 

13Lekalelhthila seis hupuy, 

14is chik tres ihi tewok Jordán lhipna tä tumej hichä, wet iyhäj tres is chik i'ufwey 
tä ihi Canaán. 

15Seis hupuyna häpkhihena n'oletnhawtes yämthilek elh chik nhanahläk ilän elh, 
ilethane t'at, häp elh tä Israel wok tej chik kahäpeya, wok elh chik takasit ayej 
amejen. 

Hin'o tä n'olhikoy 

16“Chik hin'o y'ajej chinaj elh wet y'il, n'olhikoy t'at, iwohiyet'ak õkniläna. 

17Wet chik hin'o inhäpäjej tunte häp elh wet y'il, n'olhikoy t'at, iwohiyet'ak 
õkniläna. 

18Wet chik hin'o y'ajej hal'ä elh wet y'il, n'olhikoy t'at, iwohiyet'ak õkniläna. 

19Hin'o tä lepuhfwa elh tä õ'län, is chik lham t'at tä ilän lepuhfwa lhikoy chik 
hiw'en. 

20“Wet elh chik n'äyiho elh wet tafwomej, wok ithatej m'ak chik häpe yämthilek 
lewit'äyhyaj ihi wet y'il, 

21wok yen tayhfwaya elh wet inhäpäjlhi elh wet y'il, hin'otso iwohiyet'ak 
õkniläna tsi n'olhikoy t'at. Hin'o tä lepuhfwa elh tä õ'län, is chik lham t'at tä ilän 
lepuhfwa lhikoy chik hiw'en. 

Hin'o tä nhanahläk ilän elh 

22“Mat chik hin'o nhanahläk tafwomej elh, tsi yenhit'a tayhfwaya, wok tajej m'ak 
chik tafwomej, mat häpkhit'ak lenech'ethayaj, 

23wok tafwomej tunte wet tajej elh wet y'il, mat häpkhit'ak lhaletayhfwas wet 
yenhit'a tichunhayaja yämthilek iwit'äyen elh, 

24tä mälhyejtso, is chik wichi itetshan elh tä y'il lewit'äyhyaj. Häte is chik itetshan 
m'ak tä is chik iwoye lepuhfwa tä t'uhläk iwo lahaya elh tä õ'län, mälhyej tä 
n'olesaynhayna ne'tek wichi iwoye. 

25Is chik wichi t'uye hin'o tä elh t'uhläk ilän, wet ifwenho tä is chik yäple hupuy tä 
n'oletnhawet tä pajche ilethane. Wet hin'otso is chik ihi t'at pajla'tha y'il 
Sacerdote tä Lhamya. 

26“Mat chik yikch'oye hupuy tä n'oletnhawet, 

27wet hin'o tä lepuhfwa elh tä y'il, chik hiw'en wet ilän, letes ihihit'a, tsi häp tä 
yikch'oye hupuy tä n'oletnhawet. 

28Tä mälhyejtso, elh chik ilän elh iwohiyet'ak newahi hupuy tä n'oletnhawet, 
pajla'tha y'il Sacerdote tä Lhamya. Wet nech'e is tä yäple laka honhat. 

29“Häp täjtso olhämet tä kalelhäj tä one'tek amel lewoyaye, honhat at chik häpek 
lheyayhi, pajla'tha nichäte ales tä lepes lheley. 

30“Chik hin'o yen tayhfwaya elh wet ilän, iwohiyet'ak õkniläna n'olhikoytso. Mat 
tajlhama chik nitäkw iyhäj tä hiw'enej wet yäme tä kalelhäj tä ilän elh, häp tä 
t'uhawetej chik õ'län. Chik tefwajni hin'o tä yäme m'ak tä n'olhikoy iwoye, laha 
ihihit'a lhämet yämthilek õ'län häp n'olhikoy. 

31“Häte isit'ak õtchumlä laka chinaj t'äj hin'o chik t'uhläk tiskanpe n'olhikoy 
yämthilek õ'täyhat letes. Tsi iwohiyet'ak õkniläna. 

32“Isit'ak õtchumlä chinaj t'äj tä õtiskanejpe n'olhikoy tä ihi hupuy tä pajche 
ilethane, yämthilek inuphä wet yäple lew'et tä kamaj n'ila Sacerdote tä Lhamya. 

33“Isit'ak honhat tä lheyayhihila kok'ayeje n'olänyajay. Tsi hin'o tä n'olänek 
lew'oyis tä tamenej honhat tä lakokhayaj ihi. Häp w'oyistso hich'oyhat honhat, 
wet tek isiyeja w'oyis tä nitsäype. Tajlhamat chik häpe t'at hin'o tä itsäyhchä 
w'oyis, lham lew'oyis häp tä honhat isej. 

34Yej känchila honhat chik amel lhenla haw'eta. Häte olham oyenla ow'eta, tsi 
olham oihi t'at Israel lhayis wet Olewuk t'at lhamel.” 

Núm 36 

Honhates tä lewuhuy atsinhay 

1Iche wichi tä tälhe letes tä lhey Galaad. Galaad lajcha p'ante lhey Maquir, wet 
Maquir lechäti lhey Manasés tä häpe t'at José lhäs p'ante. Wet wichitso lhamel 
laka niyatey ihoye Moisés lhäy'e Israel lhayis iyhäj kaniyatey. Tä nichäte, wet 
tahuyej lhamel tä yok: 

2–Lhawuk ne'tek am Moisés lewo sorteaya honhates tä lew'enhomche Israel 
lhayis, häp honhat chik õtajejpej iyhäj chik häpe. Häte ne'tek lew'enho honhat tä 
lewuk olhamel opuhfwa Zelofehad häp leles tsinhay. 

3Mat chik lhamel tawhayeyhen wet iyejwethä hin'ol tä tälhe Israel lhayis tä 
tälhehen letetsel iyhäj, häp honhat tä lewuk lhamel nemla lewuhuy olhamel, mat 
nech'e lewukla t'at häp wichi tä lhamel iyej. Wet chik mälhyejtso, õ'so n'oyejen 
lhip honhat tä olewuhuy. 

4Wet chik nichäthiyela nekchäm tä õyachaje wichi m'ak tä pajche lewuk 
lhamel, honhat tä lewuk atsinhay nech'e kalelhäj tä lewukla t'at häp wichi iyhäj, 
wet nemhit lewuk olhamel. 

5Tä mälhyejtso, Moisés ifwenho Israel lhayis häp Lhawuk lhämetna tä yok: –Häp 
José kawichi kaniyatey matche t'at lhämet. 

6Lhawuk iwahnej t'at chik Zelofehad les tsinhay yen ch'efwasa hin'ol tä lhamel 
ihumin. Mat is chik häpe t'at lhamel tä lhaiyhäj tä iyej, tä häpe t'at lajcha puhfwas. 

7Häp honhat tä lewuhuy Israel lhayis, isit'ak õy'ayhte iyhäj Israel lhayis tä letes 
w'enha lhamej. Nilhokej Israel lhayis is chik t'amajej laka honhat wet iyej t'at 
iyhäj tä iyej. 

8Atsinha chik häpek iyej iyhäj wet laka honhat ihi, is chik yen ch'efwaya hin'o tä 
tälhe t'at lhamel letes, häpkhilek elhpej Israel nittäya laka honhat tä tälhe lajcha. 

9Isit'ak elhpej y'ayhte iyhäj häp honhat tä lewuk. Wet Israel lhayis tä tälhehen 
letetsel, is chik lhamel t'amajej laka honhates tä õhw'enhomche wet iyej t'at iyhäj 
tä iyej. 

10-12Tä mälhyejtso, Zelofehad les tsinhay tä lheyis Mahla, Tirsa, Hogla, Milca, 
lhäy'e Noa, lhamel iwoye Lhawuk lhämet tä ifwenho Moisés. Wet lhamel yen 
ch'efwasa hin'ol tä lewithohoy leles tä tälhe letes Manasés tä José lhäs. Wet tä 
mälhyejtso, laka honhat iyej t'at wichi tä tälhe letes tä lajcha tälhe. 

13Häp tähestso Lhawuk lhämtes lhäy'e lechufwenyajay tä ifwenho Moisés 
yämthilek Israel lhayis iwoye, tä lhamel kamaj ihi p'ante honhat tä Moab lhip tä 
w'awulhchä tä tumej tewok Jordán lhip tä tatayhlä hupuy tä Jericó. 

Deut 

Deut 1 

Moisés itichunyenche Israel lhayis häp m'ayhay tä Lhawuk ifwenho p'ante 
lajchalis tä lhamel ihi Horeb 

1Häp täja lhämtes häp Moisés tä ifwenho p'ante Israel lhayis tä ihi ts'anis, häp 
tewok Jordán lhip tä tumej hichä. Wok oyok, tä lhamel ihi honhat tä ifwache 
tewok, häp lhip tä tatayhlä Suf, wet hupuy tä lhey Parán tumej lhip elh wet hupuy 
tä lheyis Tofel, Pelaj, Alhotas, lhäy'e Chinaj Ka'tu, tumej lhip elh. 

2Tälhe chenaj tä Horeb pajtha nichäte lhip tä lhey Kadés-barnea, häpe n'ow'ekyaj 
tä once ifwalas chik onukwe n'äyij tä ifwache chenhas tä lhey Seír. 

3Tä tajyäme cuarenta nekchämis tä Israel lhayis yikch'oye honhat tä Egipto, häp 
iwel'a once wet ifwala tä ichun, Moisés ifwenho lhamel nilhokej m'ayhay tä 
Lhawuk ne'tek ifwenho. 

4Lham pajche ikalhi Sehón, Amorreo lhayis laka rey tä lew'et Hesbón, lhäy'e Og, 
rey tä ihi Basán tä lew'et Astarot lhäy'e Edrey. 

5Tä mälhyejtso, tä Israel lhayis ihi p'ante Jordán lhip tä tumej hichä, häp honhat 
tä Moab, Moisés iwo tesa tä ifwenho tähesna yämthilek lhamel iwoye. Wet yok: 

6Lhawuk Dios tahuyhte n'oyehen tä olhamel oihihte Horeb wet yok, “Pitaj lewhäy 
tä lheyaywhäye chenajna. 

7Athana chuma aka m'ayhay wet mähen, hoyaye chenhas tä ihi Amorreo lhayis 
kahonhat, wet äp hoyaye honhates tä tott'ahomche, häp honhat tä ifwache tewok 
Jordán, lhäy'e honhat tä chenhas, lhäy'e honhat tä w'awulhchä, lhäy'e lhip tä 
tapinhiye tä lhey Négueb, lhäy'e lewomek lhip, lhäy'e Canaán lhayis kahonhat, 
lhäy'e Líbano pajtha nichäte tewokitaj Éufrates. 

8Olham tä Awukn'o pajche ow'en amhohen häp honhatna. Mähen wet chuma, 
a'en lewuhuya häp honhat tä ot'untejchehte olhämet häp atetsel Abraham, Isaac, 
lhäy'e Jacob, tä oyohtekwe, Ow'enla amhohen, lhäy'e ales tä lepes lheley.” 

Hin'ol tä õyen n'okalelhthayajwosa 
(Éx 18.13-27) 

9Wet Moisés yok: Ifwalastso ofwenhohte ajchalis tä oyok, “Tä ots'ilak, okalhihit'a 
chik otetshan amel. 

10Tsi wujpey ales tä Lhawuk Dios hiw'en amhohen, wet athana ahäpe wichi tä 
wujpey, hätet iwoye katetsel tä ihi pule. 

11¡Is chik Lhawuk tä häpe atetsel laka Dios yäm wujpey amel, inu'pe athana, wet 
is chik takäpfway amehen, mälhyej lhämet tä pajche iwoyej amehen! 

12“Mälhyej tä oyäme, tä ots'ilak, okalhihit'ak otetshan nilhokej m'ayhay tä iyej 
amel. 

13Tä mälhyejtso, is chik let'ukwe hin'ol tä ihanche m'akejen tä iyej amel tä 
letälhehen doce atetsel. Is chik häpe hin'ol tä hiw'enpe nilhokej m'ayhay, wet 
oyenla häpeya amel aka niyatey.” 

14Mälhyejtetso olhämet. Wet lhamel nichulhte n'oho wet yok, “Is atichunhayaj.” 

15Wet otchumahte elhpej hin'ol tä iyej lhamel tä tälhehen doce letetsel. Häpe 
hin'ol tä ihanche m'akejen wet äp hiw'enpe nilhokej m'ayhay. Wet 
ow'enhomchehte len'ohyajay häp lhamel yämthilek häpe wichi laka niyatey. 
Iyhäj oyente laka wichiya milpej, wet iyhäj oyen laka wichiya cienpej, wet iyhäj 
oyen laka wichiya cincuentapej, wet iyhäj oyen laka wichiya diezpej. Wet iyhäj 
oyen niyatey lech'otfwasa. 

16Wet häp ifwalatso ofwenhohte niyatey tä oyämetso wet oyohtek, “Ch'ahuye 
wichi, tetshan m'ak tä lhamel iwatlä, häte tetshan lewit'äyhyajay tä iyej elhpej. 
Wet woyayeje m'ak tä is alhoho häp lhamel tä häpehen Israel lhayis lhäy'e wichi 
tä kahäpeya tä i'amejen. 

17W'awlhatchä akalelhthayaj tä lewoyeje wichi, elh tä len'ohyaj ihi wok elh tä 
w'et m'ayek t'at. Yej nowaye lhamel, tsi Dios lakalelhthayaj t'at tä lewoye. Wet 
chik iche m'ak chik kahanayej lewoyneje, fwel n'oho wet olhamlak otetshan.” 

18Ifwalatso ofwenhomche lhamel nilhokej m'ayhay tä is chik lewoye. 

Israel lhayis lakachuhanyaj p'ante 
(Núm 13.1—14.9) 

19Wet Moisés äp tahuyej wichi wet yok: Tä olhamel oyiktech'oye Horeb, wet 
otiyäje chenhas tä ihi Amorreo lhayis kahonhat, mälhyej tä Lhawuk Dios ne'tek 
owoye. Wet onukwe ts'anis tä wuj wet äp lhäy'e lhip tä ni'isa, mälhyej tä iyhäj 
amel lew'ente, pajte'tha olhamel onchäte Kadés-barnea. 

20Wet tä olhamel oihihte, ofwenhohte wichi tä oyok, “Athana y'anchäte chenhas 
tä ihi Amorreo lhayis kahonhat, tä Lhawuk Dios hiw'en n'amhohen. 

21Häp Lhawuk Dios hiw'en amhohen honhatna. ¡Mähen wet chuma, enay aka 
honhata mälhyej Lhawuk lhämet, häp lham tä häpe atetsel laka Dios! Yej ti 
amejen anowayhyaj, mat akhajyenhen.” 

22Matkat ifwalatso lhamel iho n'oye wet ifwel n'oho tä yok, “Is chik iche hin'ol 
chik ichunlä n'amel yämthilek lhamel iyahinpe honhat. Wet chik tapil, lhamel 
ifwenla n'amhohen n'äyij chik y'anuhikwela lhäy'e hupuy chik y'achunkatlak 
y'atiyäjo.” 

23Wet tä olätehte lhamel, oyok, “Is t'at.” Tä mälhyejtso, ot'ähi doce hin'ol tä iyej 
lhamel, weihalhapej hin'o tä tälhehen wichi tä tälhehen doce letetsel. 

24Wet lhamel yikhen tä ihoye honhat tä chenhas. Wet tä nichäte p'ante tewok 
n'äyij tä lhey Eskol, wet ilunche t'at honhattso. 

25Wet lhamel tachuma lhay tä ihi wet ichäj n'oyehen. Wet ifwel n'ohohen tä wuj 
tä is honhat tä Lhawuk Dios hiw'en n'ohohen. 

26Mat wichi tek iwatläk ihoye, wet iwohiyet'a Lhawuk Dios lhämtes tä hiw'enho 
lhamel. 

27Mat iwoye lhämtes tä tatayhlä Lhawuk tä ihiche lew'etes. Wet yok, “Lhawuk tek 
matche tä ihumin n'amel. Tä itonphä n'amel tä y'atälhe honhat tä Egipto, t'uhläk 
ilän n'amejen Amorreo lhayis yämthilek y'anofwej. 

28Wet athana, ¿atsi honhat chik y'ahoye? Wuj tä lhanowayhyaj in'amejen tä 
y'aläte lhaka hin'ol tä tälhe honhattso tä lhamel yok, Wichi tä ihi honhat tä 
olhamel oyahne, wuj tä takhajayhen wet äp pites, inu'pe olhamel. Wet hupuy tä 
lhamel lew'etes lhäy'e lhip tä wus, wet n'olafwey tä lep'ot hupuy lhäy'e lhip tä 
atoschephä wet äp tach'opwayhen. Häte ow'en gigante Anak leles.” 

29Wet olham onchulho wichi wet oyok, “Yej nowayhen. 

30Lhawuk Dios ichunla ahilähen chik lhekhen. Lhamlak tatayhlä atayhfwas, 
mälhhiyeja iwoye täjnaj lew'en tä lheyayhi Egipto 

31lhäy'e tä lheyayhi ts'anis. Lhawuk Dios tachum amehen, hätet iwoye hin'o tä 
itsok lhäs kwey. Aitsok t'at tä lenekche n'äyij pajtha lenämhen kana.” 

32Matkat wichi kamaj ikachuye Lhawuk Dios, 

33häp lham tä ichunpejlä lhamel wet t'ukwepej honhat tä is yämthilek iwo 
lakasthawetahi. Wet tä honatsi itäj t'at tä hin'älitche n'äyij yämthilek lhamel 
inukwe. Wet tä ifwala pule t'at tä ichunlä wet ipäyne n'äyij tä is chik inukwe. 

Lhawuk itiyej lewäk häp Israel lhayis 
(Núm 14.20-35) 

34Tä Lhawuk iläte wichi tä ni'isachehen lhämtes, wuj tä lewäk ihi. Wet 
hit'unhatche lhämet tä yok, 

35“Häp wichi tä ni'isahenna, wohit'ala elh tefwajni chik hiw'enla'pe honhat tä is 
tä ofwenhohte letetsel. 

36Ts'ilakhila Jefone lhäs Caleb tä hiw'enla'pe, lhäy'e leles tä lepes lheley. Tä lham 
nileya n'oyej, ow'enhihola lhamel häp honhat tä lham pajche t'äspe.” 

37Häte lhamel tä tamen n'oyej tä Lhawuk iti n'oyej lewäk wet yok, “Häte am tek 
letiyäjihola honhattso. 

38Mat hach'otfwa Josué, Nun lhäs, häpkhilek tiyäjo. Tä mälhyejtso khajyen, tsi 
lhamlak hiw'enhomche honhat häp Israel lhayis. 

39Wet amel ales tä kamaj nhanache honhatej tä lefwetajay atayhfwas isohla 
amejen, lhamenlak tiyäjo honhattso. Tsi olhamlak ow'enho lhamel yämthilek 
lhayen lewuhuya. 

40Mat amel äpilche han'äyij tä letälhche, wet nukwe ts'anis tä letiyäje 
Lewomekchät.” 

Israel lhayis iwohiyet'a Lhawuk lhämet wet letayhfwas ikalhi 
(Núm 14.39-45) 

41Wet wichi nichulhte n'oho wet yok, “Och'isukyaj ihi wet ottayhlä Lhawuk. Mat 
athana olhamel oyikhen, nemhit onowayhen, owohla oka'tshayaja mälhyej tä 
Lhawuk ne'tek olhamel owoye.” Wet tä lhamel iwoyetso, iwo takwelheleya, 
fwetaj häpe t'at m'ak tä ni'thaya yämthilek ihoye honhat tä chenhas. 

42Mat Lhawuk ifwel n'oho wet yok, “Fwenho Israel lhayis, ok, Yej lhekhen tä 
lefwetaj lewoyay aka'tshayaja. Yej alew'enho atayhfwas yämthilek ikalh amhihen 
wet ailänhen, tsi olham nemhit oi'amejen.” 

43Wet ofwenhomche lhamel täjtso, mat lhamel iwohiyet'a wet tatayhlä Lhawuk 
lhämet. Wet tä lhaichäjwethä, fwetaj ihoye t'at chenhastso. 

44Wet Amorreo lhayis tä lew'etes chenhastso, lhamel tatayhlä wet ihänwethä, 
hätet iwoye masawos tä wujpe. Wet ikalhi lhamel wet ilänhen tä ihi Seír, pajtha 
nichäte lhip tä lhey N'otäyhyaj. 

45Wet iyhäj tä tapil, lhamel tafwchehchä tä ihi tä Lhawuk tatache, mat nemhit 
tach'ahuye lhamel. 

46Wet häp tä tamenej tä wujpe nekchämis tä amel tä ahäpehen leles lheyayhi t'at 
honhat tä Kadés. 

Deut 2 

Nekchämis tä Israel lhayis ihi p'ante ts'anis 

1Wet y'alhokej n'amel y'äpilche tä y'atälhche, wet y'anukwe n'äyij tä inukwe 
ts'anis tä tiyäje Lewomekchät, mälhyej tä Lhawuk ne'tek owoye. Wet pitaj lewhäy 
tä y'alunche chenhas tä lhey Seír. 

2Wet Lhawuk tahuy n'oyej wet yok, 

3“Pitaj lewhäy tä amel lelunche häp chenhas. Athana tiyäjche tä tafwojhiye, 

4wet fwenho wichi olhämetna, olak, Amel lenuhikwela honhat tä lewuk häp wichi 
tä letes Esaú, häp lhamel tä ihi Seír, wet äp häpe wichi tä amel aiyhäj t'at.Lhamel 
wuj tä noway amehen. Mat oyok, uyayhlä, 

5yej wola aka'tshayajayej lhamel. Tsi ow'enhit'a amhohen lhiphaj häp laka 
honhat, wok apach'o w'ethaj chik ow'en amhohen. Tsi chenhas tä Seír lewuk t'at 
häp wichi tä letes Esaú. Olham tä ow'enho lhamel. 

6Is chik amel lewo lahaya äk chik tälhe lhamel lhäy'e inät chik amel leyäyej. 

7Olham tä amel Awuk Dios wuj tä otkäpfwaye nilhokej m'ak tä amel lewoyaye. 
Wet cuarenta nekchämis tä oi'amejen wet ot'u amehen tä lewoyay haw'ekyaja tä 
lenukwe ts'anis tä wujna. Wet niwohit m'ak chik tatäy amejen.” 

8Häpehte täjtso Lhawuk lhämet. Wet n'amel y'atujlhache lhaw'ekyaj wet 
y'atiyäjche n'äyij tä tiyäje Lewomekitaj Nosoy, lhäy'e hupuy tä lhey Elat, lhäy'e 
Esión-geber, wet y'anukwe honhates tä lewuhuy lhapuhfwas tä letes Esaú, häp 
lhamel tä lew'et Seír. Wet tä y'atälhehte, y'alunej tä y'istejlä n'äyij tä tiyäjche 
ts'anis tä tiyäje Moab. 

9Wet Lhawuk tahuyhte n'oyej wet yok, “Yej lhaklitawethä Moab lhayis wet yej 
wola aka'tshayajayej. Tsi lhamel häpehen wichi tä letes Lot wet ow'enhit'ala 
amhohen lhiphaj lhamel laka honhat. Tsi olham tä ow'enho lhamel häp hupuy tä 
lhey Ar yämthilek lewuk t'at lhamel.” 

10Wet honhattso ifwalas tä pajche wichi tä lhey Em lhayis häp p'ante tä lew'et. 
Wichi tä wus wet äp pites, hätet iwoye gigante Anak leles, wet äp wujpey p'ante 
lhamel. 

11Wichi yäme tä häpehen Refaím lhayis, wet Moab lheley yen lheya Em lhayis. 

12Wet häp honhat tä lhey Seír, ifwalas tä pajche wichi tä lhey Hor lhayis häp 
p'ante tä lew'et. Mat Esaú leles ilänhen p'ante wet isoyej laka honhattso, wet häp 
tä lhamel yen lew'eta, mälhyet iwoye Israel lhayis tä Lhawuk hiw'enho häp 
honhat yämthilek lewuhuy. 

13Wet Lhawuk tahuyhte n'amejen wet yok, “Mähen, istho tewok n'äyij tä lhey 
Zered.” Wet matche, y'isthohte tewok n'äyijtso. 

14Wet tajyäme treinta y ocho nekchämis, tälhe ifwalahte y'ekch'oye Kadés-
barnea pajtha y'istho tewok n'äyij tä Zered. Wet hin'ol tä ihanej tä iwopej 
laka'tshayaja, y'inhen nilhokej, mälhyej tä Lhawuk yäme tä mälhhiyejattso. 

15Lhawuk ichätyenpejpe lewäk pajtha nofwej. 

16Wet tä niwohit elh lhamel chik imälhehi, 

17Lhawuk tahuyhte n'oyej wet yok, 

18“Ifwalana is chik letiyäjo Moab lepes wet lehoye Ar. 

19Mat chik lechäte Amón lhayis, tä äp lhamel letes t'at Lot, yej lhaklitawethä wet 
yej wola aka'tshayajayej. Tsi tek ow'enla amhohen lhiphaj lhamel laka honhat, tsi 
pajche olham tä ow'enho yämthilek lewuhuy lhamel.” 

20Häte honhattso wichi yäme tä Refaím lhayis tä lewuk p'ante. Tsi ifwalas tä 
pajche lhamel letetsel Refaím lhayis lew'et t'at, häp wichi tä Amón lhayis yen 
lheya Zamzum lhayis. 

21Wichitso wujpey p'ante wet äp häpe wichi tä wus wet äp pites, hätet iwoye 
gigante Anak leles. Mat Lhawuk yachaje p'ante Amón lhayis wet itäyhat, wet häp 
tä lhamel yen lew'eta häp honhattso. 

22Mälhyej p'antetso m'ak tä Lhawuk iwoyeje Hor lhayis. Lham yachaje wichi tä 
letes Esaú wet lhamel itäyhat. Wet häp tä lhamel yen lew'eta laka honhat Seír yäk 
häp ifwalasna. 

23Hätet iwoye wichi tä Hiv lhayis tä lhamel lew'etes hupuy tä tott'ahomche Gaza. 
Häp Filisteo lhayis nämhen p'ante tä tälhe Creta, wet itäyhat lhamel wet yen 
lew'eta laka honhat. 

24Wet Lhawuk äp tahuyhte n'amejen wet yok, “Mähen, istho tewok tä lhey Arnón. 
Olham otch'otla amehen wet lekalhihila Amorreo tä lhey Sehón tä häpe rey tä ihi 
Hesbón, wet alhenla lewuka laka honhat. Tiyäjola honhattso wet wola 
aka'tshayajayej. 

25Tälhe ifwalana ochätyenla'pe lenowayhyaj nilhokej wichi tä i'pe honhat. Chik 
iläte wichi tä yäm amehen, lhamel tachettichehen wet wuj tä lelhakli ihi lhamel.” 

Israel lhayis ikalhi rey Sehón 
(Núm 21.21-30) 

26Wet Moisés äp yok: Tä n'amel y'ehihte ts'anis tä lhey Kademot, ochenehte oka 
silätwos häp rey Sehón tä lew'et Hesbón tä ot'uhläk owoyeje n'otamsek. Wet 
oyok, 

27“Olhamel ot'uhläk onukwe aka honhat, mat onuhikwelat n'äyij tä lhamya wet 
tek ottsayhihena. 

28Olhamel owohla lahaya olhäk chik owatlä chik ihi aka honhat, häpkhilek olhäk 
ihi t'at. Häte chik olhamel oyäyej inät tä ihi aka honhat, owohla lahaya. Tajlhama 
t'at tä ot'uhläk lewahin n'oyejen tä onuhikwela aka honhat, 

29mälhyej häp wichi tä letes Esaú tä lhamel lew'et Seír, lhamel iwahin at n'oyejen 
tä onukwe laka honhat, häte Moab lhayis tä ihi Ar. Tsi olhamel oyikhen pajla'tha 
oyistho t'at tewok Jordán, yämthilek olhamel onchäte honhat tä olhamel Owuk 
Dios hiw'enla n'ohohen.” 

30Matkat rey Sehón iwohiyet'a olhämettso, wet iwahnhit'a n'amejen yämthilek 
y'anukwe laka honhat. Tsi äp tälhet Lhawuk Dios tä hit'unhat lehusek wet tach'ot 
amehen yämthilek lekalhi, wet alewuhuy laka honhat pajtha häp ifwalana. 

31Wet Lhawuk ifwelte n'oho wet yok, “Tälhe athana oyachaj ame Sehón lhäy'e 
imälhewek laka honhat. Athana tiyäjo laka honhat wet a'enay lewuhuya.” 

32Wet Sehón inu n'amehen, lhäy'e imälhewek laka nifwotaj, yämthilek iwo 
laka'tshayaja n'amejen tä y'ehi honhat tä lhey Jahas. 

33Mat Lhawuk Dios tach'ot n'amehen wet y'alän, lhäy'e leles, lhäy'e imälhewek 
laka nifwotaj. 

34Nilhokej laka hupuy tä y'awasthiche, wet y'alänhen hin'ol, atsinhay, nä'tshas. 
Nilhokej y'ahämtej tä y'alänhen. 

35Tajlhama itshätäy tä y'atchuma, lhäy'e m'ayhay tä laha ihi tä y'anlhoke tä ihiche 
hupuy tä y'awasthiche. 

36Tälhe Aroer tä iwhäye tewok Arnón, lhäy'e hupuy tä ihi lakawayhi, pajtha 
nichäte Galaad, nehichet hupuy chik kay'akalhahi. Nilhokej Lhawuk Dios hiw'en 
n'amhohen wet häp tä y'akalhi. 

37Tajlhama honhates tä kay'awoya lhaka'tshayajayej häpehen Amón lhayis 
kahonhat, lhäy'e imälhewek honhat tä tewok Jabok inukwe, lhäy'e hupuy lhayis 
tä iche chenhas, lhäy'e nilhokej wichi lew'etes tä Lhawuk Dios nine'tayek 
y'anuye. 

Deut 3 

Israel lhayis ikalhi p'ante Og, rey tä ihi Basán 
(Núm 21.31-35) 

1Wet n'amel y'ekhen wet y'atiyäje honhat tä Basán. Matkat Og, rey tä ihi, yik, 
lhäy'e laka nifwotaj, yämthilek iwo laka'tshayaja n'amejen tä ihi Edrey. 

2Wet Lhawuk tahuy n'oyej wet yok, “Yej nowaye niyattso. Tsi olham oyachaj ame, 
lhäy'e nilhok laka nifwotaj, lhäy'e laka honhat. Wet is chik letech'aynhiyeja 
Sehón, Amorreo lhayis laka niyat tä ihi Hesbón.” 

3Wet mälhyejtso tä Lhawuk Dios tach'ot n'amehen yämthilek y'akalhi häp rey Og 
lhäy'e nilhok laka nifwotaj. Wet y'alänhen lhamel wet niwohit elh chik imälhehi. 

4Häte y'akalhi nilhokej hupuy wet niwohit elh chik imälhehi. Tä nilhok hupuy tä 
y'awasthiche, iche sesenta, nilhok t'at honhat tä Argob tä rey Og lhayen niyatayej 
tä ihi Basán. 

5Nilhokej häpehen hupuy tä takhajayhen, wet n'olafwey tä lep'otes lhäy'e lhip tä 
atoschephä, wet lepelis õhp'alkatejiche hal'äy tä õht'untejiche. Häte iche wujpey 
hupuy iyhäj tä newache n'olafwey tä lep'otes. 

6Wet y'awasthiche t'at, wet y'ahämtej hin'ol, atsinhay, lhäy'e nä'tshas, mälhyej tä 
y'awoye tä ihi honhates tä lewuk rey Sehón tä ihi Hesbón. 

7Tajlhama itshätäy tä y'atchuma, lhäy'e m'ayhay tä laha ihi tä lewuk lhatayhfwas. 

8Wet mälhyejtetso tä y'akalhiche honhates tä lewuhuy Amorreo lhayis laka reyes 
tä lew'etes ihi Jordán lhip tä tumej hichä, tälhe tewok Arnón pajtha nichäte 
chenaj Hermón. 

9Häp chenajna Sidón lhayis yen lheya Sirión, wet Amorreo lhayis yen lheya Senir. 

10Y'akalhi nilhokej hupuy tä i'pe chenaj lhip tä w'awulhchä, imälhewek Galaad 
lhäy'e Basán, pajtha nichäte Salka lhäy'e Edrey, häp hupuy lhayis tä Og lhayen 
niyatayej tä ihi Basán. 

11Häp rey Og tajlhamat lham tä imälhehi p'ante tä häpe Refaím lhayis elh. 
Lemäwet chinaj, hiw'en cuatro metros tä pitaj wet dos metros tä tsajo, wet kamaj 
iche t'at tä ihi Hup Lhokwetaj, Amón lhayis kahupuy. 

Wichi tä letetsel Rubén lhäy'e Gad, lhäy'e lechowej häp wichi tä letes Manasés, 
õhw'enho lhamel honhat tä tewok Jordán lhip tä tumej hichä 

(Núm 32.1-42) 

12Häp honhat tä y'alhayen lewuhuya ifwalastso, ow'enho wichi tä tälhe letetsel 
Rubén lhäy'e Gad häp honhat tä tälhe Aroer tä iwhäye tewok Arnón lhip, pajtha 
nichätho lechowej chenhas tä ihi Galaad, lhäy'e hupuy. 

13Wet lechowej wichi tä tälhe letes Manasés, ow'enho lhamel häp Galaad lhip tä 
imälhehi, lhäy'e imälhewek honhat tä Basán tä lewuk rey Og, lhäy'e imälhewek 
honhat tä lhey Argob, häp honhat tä wichi yen lheya Refaím lhayis kahonhat. 

14Wet Jaír tä häpe wichi tä letes Manasés elh, lhayen lewuka häp honhat tä Argob 
pajtha nichäte lepes häp honhates tä Gesur lhäy'e Maaca. Wet yen lheya lham 
lhey häp honhat tä Basán, häp lhey Jaír Kahupuy. Wet lheytso kamaj häpe t'at tä 
lhey. 

15Wet wichi tä letes Maquir, Manasés lhäs, ow'enho honhat tä Galaad. 

16Wet wichi tä letes Rubén lhäy'e iyhäj tä letes Gad, ow'enho lhamel häp honhat 
tä Galaad tumej lhip elh wet tewok Arnón tumej lhip elh. Honhat tä ihi 
lechowejtso häp tä oyen lewuka lhamel, pajtha nichäte lechowej häp lakawayhi 
wet häp tä lepes. Wet tä tsajche nichäte tewok Jabok tä Amón lhayis kahonhat 
lepes. 

17Häte ow'enho lhamel häp honhat tä ifwache tewok Jordán, tälhe lewomekitaj tä 
lhey Kineret tä tumej tafwojhiye, pajtha nichäte Lewomekitaj Nosoy tä tumej 
tapinhiye, häp honhat tä hap'alakpe chenaj tä lhey Pisga lhip tä tumej hichä. 

18Wet ifwalastso ofwenho olhämet Rubén kawichi, lhäy'e Gad kawichi, lhäy'e 
lechowej Manasés kawichi. Oyok, “Amel Lhawuk Dios hiw'en amhohen honhatna 
wet alewuhuy t'at. Is chik nilhokej hin'ol tä ihanej tä iwo laka'tshayaja, iwo 
takwelheleya, wet is chik ichunlä lepuhfwas Israel lhayis chik yistho tewok 
Jordán. 

19Tajlhama atsinhay lhäy'e nä'tshas, lhäy'e itshätäy tä wuj tä i'amejen, tä 
imälhehi honhatna tä ow'en amhohen, 

20pajla'tha Lhawuk hiw'enho letamsek häp apuhfwas, mälhyej tä hiw'en 
amhohen, wet lhamel lhayen lewuhuya honhat tä lham hiw'enho lhamel tä tumej 
Jordán lhip elh. Wet chik wak'alh, is chik amel letapilaye honhatna tä ow'en 
amhohen.” 

21Wet Josué pajche ow'enho olhämet tä oyok, “Am lew'en nilhokej m'ak tä 
Lhawuk Dios iwoyeje häp reyes Sehón lhäy'e Og. Mälhhiyejattso m'ak chik 
iwohiyejela n'oniyatyajay chik lenuhikwela. 

22Yej nowaye lhamel, tsi Lhawuk Dios tach'otla amehen chik lewoyay 
aka'tshayaja.” 

Lhawuk iwahnhiyejt'a Moisés chik tiyäjo Canaán 

23Ifwalatso olhaip'altsene Lhawuk wet oyok, 

24“Iwuk Dios, tälhe ifwalahte let'än n'oye, lewo tesa tä len'älit n'oyej awujyaj tä 
akawon'o, lhäy'e akhajyhayaj. Ihichet'a elh dios chik ihi pule wok honhat chik 
ihanej iwoyneje yämthilek yenlhi m'ayhay chik wichi iseltejen, mälhyej tä am 
lewoye. 

25Olhaip'altsen ame, wahin n'oyej yämthilek oyistho tewok Jordán wet onchät 
lhip elhe. Tsi wuj tä ot'uhläk ow'en honhat tä wuj tä isilataj, häp chenhas tä isis 
lhäy'e Líbano.” 

26Mat Lhawuk iti n'oyej lewäk, amel tä letamenay n'oyej, wet iwohiyet'a m'ak tä 
ot'alheje. Wet tahuy n'oyej wet yok, “¡Tajlhama! ¡Tek owatläk oläte täjtso! 

27Mat ho'pe chenaj tä lhey Pisga lhip tä atojphä, wet yahnela tä tafwojhiye, lhäy'e 
tä tapinhiye, lhäy'e tä ifwala tälhche, lhäy'e tä ifwala y'uy. Mat Jordán tek 
lhisthihola. 

28Fwenho Josué häp m'ak tä iwohiyela. Fwenho, is chik lhaikhajyen, tsi lhamlak 
lhayen lheteka häp wichi yämthilek lhamel lhayenla lewuhuya häp honhat tä 
lew'enhiyela.” 

29Wet y'awo lhakasthawetahi häp lakawayhi tä tatayhlä Bet-peor. 

Deut 4 

Moisés ne'tek Israel lhayis iwoye Lhawuk lenech'ethayaj 

1Moisés äp tahuyej wichi wet yok: Athana, Israel lhayis, ch'ahuyaye nilhokej Dios 
lhämtes tä pajche ochufwen amejen. Wet achufwenejen tä lewoyaye wet en 
achumyaja, häpkhilek kat'ilahen wet letiyäjo honhat tä Lhawuk, atetsel laka Dios, 
hiw'en amhohen, wet alhenay lewuhuya. 

2Yej t'isej elh wok lesoyej elh chik häpe häp m'ayhay tä one'tek 
lewoyaye. Woyaye Lhawuk Dios lhämtes tä one'tek lewoyaye. 

3Amel lew'enay m'ak tä Lhawuk Dios iwoyehte tä ihi Ba'al-peor, tä lham 
itäyhthen nilhokej wichi tä i'amejen tä n'okwiyej dios tä ihi honhattso. 

4Mat nilhokej amel tä kaleyayej Lhawuk Dios tek let'inhen. 

5Pajche ochufwente amejen nilhokej Owuk Dios lhämtes tä ne'tek ofwel 
amhohen, häpkhilek alechufwenejen wet lewoyaye chik lheyayhihila honhattso. 

6Woyaye wet häp tä enay achumyaja, häpkhilek wichi tä i'pe honhat hiw'en tä 
ahäpehen iyhäj tä ihanche m'akejen. Wet chik wichi iläte Lhawuk lhämtesna, 
lhamel yohlak, “¡Matche tä lehanyaj ihi wichina wet lehusey ihi!” 

7Ihichet'a wichi chik wujpey wet laka dios lhayis iyej lhamel chik häte iwoye 
n'amel tä in'amejen Lhawuk Dios tä y'at'änpejch'oye. 

8Wet ihichet'a wichi tä wujpey wet äp hiw'en nilhokej n'olhämtes tä isen chik 
häte iwoye tä ochufwen amejen ifwalana. 

9Häp tä oyok, amaj amejen. Yej p'ethatlä m'ayhay tä pajche lew'enay, wet yej 
leyej tä lhen atichunhayaja tä kamaj leläy. Chufwenejen ales lhäy'e achetsos. 

Dios tahuyej p'ante Moisés tä i'pe chenaj Horeb 

10Ifwalahte ajchalis ihi tä tatache Lhawuk Dios tä lham i'pe chenaj Horeb, wet 
tahuyhte n'oyej wet yok, “Hutwek wichi yämthilek iläte olhämtes wet 
lhaichufwenejen, häpkhilek iwunitn'o nilhokej ifwalas tä kamaj iläy tä i'pe 
honhat, wet ichufwenejen leles.” 

11Wet ifwalatso lhamel ihoye chenaj, wet iche itäj tä y'uho tä i'pe chenaj pajtha 
nichät puleye. Häte iche pule tä wuj tä ichalaj. 

12Wet Lhawuk tahuyej lhamel tä tumho itäj, wet lhamel iläte t'at lhämtes, mat 
hiw'enhit'a t'isan, tajlhamat lepak tä iläte. 

13Wet Lhawuk itäfwnhatej lhamel häp lhämet tä iwoye tä häpe Diez 
Mandamientos tä ilesayen tä iti'pe tunte lhipey. Wet häp tä ne'tek lhamel iwoye 
wet yen lechumyaja. 

14Wet ne'tek olham ochufwenejen lhamel nilhokej häp lhämtes yämthilek iwoye 
chik ihi honhat tä yenla lew'eta. 

Moisés n'äyejo wichi chik yenlhi lhamhohen lepeyak m'ak at chik häpe yämthilek 
n'okwiyej 

15Häp ifwala tä Lhawuk tahuyehen lhamel tä tumho itäj tä i'pe chenaj Horeb, wet 
niwohit m'ak chik tatey hiw'en. Tä mälhyejtso, amel uyayhlä, 

16isit'alak alekänchi wet lhenlhi amhohen lepeyak m'ak at chik häpe, wet 
letech'aynej hin'o wok atsinha, 

17wok letech'aynej itshäwet wok afwenche, 

18wok letech'aynej m'ak tä lhaitonche honhat wok w'ahat. 

19Wok leyahin puleye wet lew'en ifwala, iwel'a, katetsel, lhäy'e iyhäj m'ayhay tä 
iche pule, yej ti amhi atichunhayaj tä lewunit tähestso wet len'okwiyej. Tsi 
Lhawuk Dios häp tä lhenhay nilhokej m'ayhay tä iche pule, yämthilek wichi tä 
ihiche laka honhates isej. 

20Wet Lhawuk tachuma lhamel, wet itonphä tä ihi Egipto tä hätet iwoye 
n'onhonthi tä õ'wachuhathiche chinhas, wet yen häpeya laka wichi, mälhyej tä 
lhayen amel Awuka ifwalasna. 

21Mat olham, amel letamenay n'oyej tä Lhawuk iti n'oyej lewäk, wet hit'unhatche 
lhämet tä olham tek oyisthihola tewok Jordán, wet tek otiyäjihola honhat tä is tä 
lham hiw'enla amhohen yämthilek alewuhuy. 

22Tä mälhyejtso, tek oyisthihola tewok mat oy'inhila tä oihi honhatna. Wet amel 
kalelhäj tä lhisthihola tewok, yämthilek letachumaye wet alhenla lewuhuya 
honhat tä is. 

23Mat uyayhlä, yej p'ethatlä lhämet tä Lhawuk Dios yäm kalelhäj tä iwoyej 
amehen. Yej lhenlhi amhohen lepeyak m'ak at chik häpe häp m'ayhay tä Lhawuk 
Dios n'äyej amhohen chik lhenlhi. 

24Tsi Lhawuk Dios häpe Dios tä nhumina chik õhp'ajtejlhi m'ak chik häpe, wet 
häpe itäj tä itäyhat m'ayek. 

25Wet chik nichäte ifwala tä athänhäy chik lhehi honhattso, wet iche ales, 
achetsos, wet chik alekänchi wet lhenwethä amhohen n'opeykas wet letech'aynej 
m'ak chik häpe, häp täjtso m'ak tä wuj tä ni'isa tä lewoyaye tä letatayhlä Lhawuk 
Dios wet lewäkyhayen. 

26Chik mälhhiyejatso akey, athana ofwel amho m'ak tä awit'äyhyajla: Ot'äne pule 
lhäy'e honhat yämthilek yäme m'ak tä lewoye, tä kalelhäj tä pitajit'ala lewhäy 
chik lheyayhi aka honhat tä tumej Jordán lhip elh, anofwiyeja. 

27Lhawuk aifwtsatkatla'pe honhatil, wet iyhäjfwaspej amel chik imälhehi tä iyej 
wichi chik häpe. 

28Wet len'okwihiyeja dios lhayis tä n'otkwey lhenhay, häp n'ocheyälis tä hal'ä 
lhäy'e tä tunte tä tatelhoy newahi wet äp niläthichet honhat, wet äp nit'eka wet 
äp lajit leyalha. 

29Mat chik amel let'ukwe Lhawuk Dios, mälhewek ahusek lhäy'e atichunhayaj, 
lelhokhiyela. 

30Wet chik tajyäme nekchämis wet i'amejen ateläythayajay, wet m'ayhay tä 
äyteschehen tä oyämetso nichät amehen, letapinhiyela Lhawuk Dios wet 
lewohiyela lhämtes. 

31Tsi lham tä hap'altsentsaj ilehit'ala amejen, wet tek itäyhthila amel. Tek 
hip'ethathilahlä häp lhämet p'ante iwoyeje atetsel tä yop'antekwe, “Omatthichela 
olhämet.” 

Lepes Moisés lhämtes tä ichun tä yämhoplhi wichi 

32Wet Moisés äp yok: Chik lewatläk lehanej chik matche Lhawuk lhämettso, lhek 
tichunch'oye ifwalas p'ante kamaj ka'ewachehen, tälhe tä Dios yenlhi p'ante 

hin'o. Ätshane nilhokej wichi tä i'pe honhat chik iche p'ante ifwala tä lhamel 
hiw'en wok iläte m'ayhay tä häte iwoye m'ak tä wuj tä Lhawuk iwoyej amehen. 

33¿Hä iche p'iya wichi chik mälhyej iwoye ajchalis tä iläte Dios lepak tä yämlhi tä 
tumho itäj, wet n'ilahen? 

34¿Hä iche dios chik tachuma laka wichi tä iyej wichi iyhäj, wet hin'älit m'ayhay tä 
äyteschehen lhäy'e letetnhay tä wichi iseltejen, lhäy'e n'oka'tshayajay, lhäy'e 
lakhajyhayaj tä wuj, wet iwoye lechumtes tä lenhoch'ay ihi, mälhyej m'ak tä 
ajchalis hiw'en tä Lhawuk Dios tach'ote tä ihi Egipto? 

35Lhawuk ipäyne lhamel tähestso tä t'uhläk lhamel ihanej tä lham häpe Dios tä 
matche, ihichet'a elh. 

36Lham tahuyehen tä tumho pule, wet iläte t'at lepak tä yämlhi tä ichufwenej 
m'ak tä is chik iwoye. Wet ipäyne lhamel itätaj tä ihonhatena, wet iläte t'at 
lhämet tä tumho. 

37Lham ihumnhen atetsel, wet tatshupiye lhamel leles wet ifwayhtejen Egipto, 
häp tä isej lakhajyhayaj tä wuj. 

38Wet ithatej kanhi wichipej tä wujpey wet inu'pe lhamel, wuj tä takhajayhen, 
yämthilek lhamel ihiche laka honhates wet lhayen lewuhuya, mälhyej tä amel 
alhenay lewuhuya ifwalasna. 

39Tä mälhyejtso, hanayej wet tihiche ahusey tä Lhawuk häpe t'at Dios, Niyat tä ihi 
pule wet ihonhatena. Wet ihichet'a elh, ts'ilak lham. 

40Woye nilhokej lhämtes tä ow'en amhohen ifwalana, häpkhilek awit'äyhyaj 
newa amejen, lhäy'e ales tä lepes lheley, wet wujla'pe nekchämis chik lheyayhi 
honhat tä Lhawuk Dios hiw'enla amhohen pajla'tha tiyäj'attsiy. 

Hupuy lhayis tä õyen n'oletnhaweta tä tumej Jordán lhip elh tä hichä 

41Moisés tatshupiye tres hupuy tä tumej Jordán lhip elh tä hichä, 

42häpkhilek hin'o chik nhanahläk ilän elh tä kaletayhfwaya, ilethane wet yen 
lew'eta yämthilek õkniläna. 

43Häp hupuy tä lhey Beser tä i'pe chenaj lhip tä w'awulhchä tä ihi ts'anis, häp tä 
õhw'enhatej wichi tä letes Rubén. Wet wichi tä letes Gad õhw'enhatej hupuy tä 
lhey Ramot tä ihi Galaad. Wet lechowej wichi tä letes Manasés õhw'enhatej 
hupuy tä lhey Golán tä ihi Basán. 

Moisés ichufwenej Israel lhayis häp m'ayhay tä ihi Diez Mandamientos 

44Häp täja Dios lechufwenyaj tä Moisés hiw'enho Israel lhayis, 

45lhäy'e lhämtes tä ifwenho wichi tä lhamel tälho Egipto 

46tä kamaj lhamel ihi tewok Jordán lhip tä tumej hichä, häp lakawayhi tä tatayhlä 
Bet-peor tä ihi honhat tä Amorreo lhayis laka rey kahonhat p'ante. Reytso lhey 

Sehón wet lew'et ihi hupuy tä lhey Hesbón. Wet Moisés lhäy'e Israel lhayis tä 
lhamel tälhe p'ante Egipto, häp tä lhamel ikalhi tä iwo laka'tshayajayej. 

47Wet Israel lhayis ihi t'at honhattso, lhäy'e honhat tä lewuk rey tä lhey Og tä äp 
lew'et ihi t'at Basán. Reyestso tä häpehen Amorreo lhayis lhamel lew'et Jordán 
lhip elh tä tumej hichä. 

48Wet honhattso tälhe Aroer tä iwhäye tewok Arnón lhip, pajtha nichäte chenaj 
tä lhey Sirión, tä äp õyen lheya Hermón, 

49wet imälhewek honhat tä ifwache Jordán lhip tä tumej hichä, pajtha nichäte 
Lewomekitaj Nosoy tä iwhäye chenaj tä lhey Pisga. 

Deut 5 

Dios lhämtes letetsel tä ihi diez 
(Éx 20.1-17) 

1Moisés ihutwek nilhokej Israel lhayis wet tahuyej tä yok: Israel lhayis, 
ch'ahuyaye Lhawuk lhämtes lhäy'e lechufwenyajay tä ofwel amhohen ifwalana. Is 
chik wuj tä alechufwenejen wet woye m'ak tä ne'tek lewoyaye. 

2Lhawuk Dios iwoyejehte ajchalis häp lhämet tä hit'unhatche tä lham i'pe chenaj 
Horeb. 

3Ts'ilakhit'a lhamel tä iwoyeje lhämet, mat häte y'aj amehen tä lhekana ifwalana. 

4Lhawuk tahuyejte lhamel tä lham i'pe chenaj, wet tatey hiw'en t'at lewujyaj, wet 
lech'otey iläte t'at tä yämlhi tä tumho itätaj. 

5Wet olham tä otumejlä Lhawuk yämthilek ofwenho lhämet lhamel, tsi nowaye 
itätaj, häte ihit'a'pe chenaj. Wet Lhawuk yok: 

6“Ohäpe Awuk Dios tä aitonphä tä lhehi honhat tä Egipto tä ayen lakwenkaya. 

7“Yej len'okwiyej dios lhayis iyhäj. Ts'ilak olham tä ohäpe aka Dios. 

8“Yej lhenlhi amho acheyä tä akwey lhenek tä lhen häpeya aka dios. Wet yej 
lhenlhi amho lepeyak tä letech'aynej m'ak tä ipuleye, wok m'ak tä i'pe honhat, 
wok m'ak tä ihi inätes tä ichufwi honhat. 

9Yej let'upiyejchä tähestso wet yej len'okwiyej. Tsi olham ohäpe Awuk Dios wet 
n'am humin chik õhp'ajtitlhi n'oyej m'ak chik häpe. Wet otasin lhamel tä n'äyi 
n'oho wet iwoye m'ak tä ni'isa, lhäy'e leles, lhäy'e lechetsos. 

10Mat op'altsenhen wet otiyej ohumnhayaj lhamel tä ihuminn'o wet iwoye 
olhämtes, pajla'tha nichäte leles tä lepes lheley. 

11“Yej w'et lewo olheya tä ohäpe Awuk Dios. Tsi elh chik häpe chik w'et iwo 
olheya, oyenla tesayej. 

12“Yej lep'ethatlä ifwala tä n'ot'elakw'et wet en amajcheta n'oyej, mälhyej tä 
olham tä ohäpe Awuk Dios one'tek lewoye. 

13Chumlhi seis ifwalas, enlhi nilhokej achumet. 

14Mat ifwala siete häp ifwala tä lhen elakw'eta n'oyej tä ohäpe Awuk Dios. Chik 
lechätepej ifwalatso, leyej achumet. Yej chumyenlhi äs, wok äse, wok akawo tä 
hin'o wok atsinha, wok alä w'asetaj wok asno, wok alä chik häpe, wok hin'o tä 
w'enha lhamej tä ihi haw'et. Tsi is chik akawos iwo t'elakw'eta, mälhyej tä am 
lewo elakw'eta. 

15Tichunche tä am ahäpehte Egipto lakwenek, wet olham oaitonphä tä lhehi häp 
tä isej okhajyhayaj tä wuj. Häp tä tamenej tä one'tek lhen amajcheta ifwala tä 
n'ot'elakw'et. 

16“Humin ajcha lhäy'e ako, mälhyej tä olham tä ohäpe Awuk Dios one'tek lewoye, 
häpkhilek ais alhoho wet pitaj ifwalas tä lhehi honhat tä ow'en amho. 

17“Yej lelän aelh. 

18“Yej lewo akain'oyaja. 

19“Yej let'etan. 

20“Yej lesufwkane aelh. 

21“Yej lekäne atsinha tä aelh lech'efwa. Yej lekäne aelh lew'et, wok laka honhat, 
wok lakawo tä hin'o wok atsinha, wok lelä w'asetaj wok asno. Yej lekäne m'ak at 
chik häpe tä lewuk aelh.” 

Wichi lenowayhyaj ihi 
(Éx 20.18-21) 

22Wet Moisés äp tahuyej wichi wet yok: Tä ajchalis lhaihute chenaj, äytaji lepak 
häp Lhawuk tä ifwenhomche lhamel häp lhämtestso tä tumho itätaj lhäy'e pule tä 
wuj tä ichalaj. Tä ileyej, wet ilesayen lhämtestso tä i'pe tunte lhipey wet hiw'ente 
n'oho. 

23Mat tä lhamel ilätehte lepak tä tumho honataj, wet äp hiw'en itäj tä y'uho tä i'pe 
chenaj, wet nilhokej laka niyatey lhäy'e hin'ol tä thänhäy iho n'oye 

24wet yok, “Matche tä Lhawuk Dios hin'älit n'oyejen lewujyaj tä isi lhäy'e 
lakhajyhayaj, wet olhamel oläte t'at lepak tä tumho itätaj. Ifwalana olhamel 
ow'en t'at tä y'inhit'a elh chik Dios tahuyej. 

25Mat athana tek ot'uhläk itätaj hip'ohen olhamel wet oy'inhen. Tsi kalelhäj chik 
äp yachajok oläte lepak häp Lhawuk Dios, nech'e oy'inhihena. 

26Tsi ihichet'a hin'o chik iläte lepak häp Dios tä iläy chik tumho itätaj, mälhyej tä 
y'aläte, wet iläy. 

27Is chik am t'at tä lehoye wet ch'ahuye nilhokej m'ak chik Lhawuk Dios ifwenla 
amho. Wet lefwenla n'ohohen yämthilek olhamel owoye.” 

28Wet tä niyateytso yämlhi n'oho, Lhawuk iläte t'at lhämtes. Wet häp tä tahuy 
n'oyej wet yok, “Oläte nilhokej lhämtes häp wichi, wet is t'at. 

29Is chik mälhyejpejtso letichunhayajay wet nileyache, wet iwunitn'o wet 
nilhokej ifwalas iwoye t'at olhämtes, häpkhilek lhamel lhäy'e leles isej yämthilek 
tiyäj'attsiy. 

30Mäh fwenho lhamel, is chik yäple lewukwey tä tsänt'ähes. 

31Mat am yej lhek, en'oyej tä oikana, ofwenla amho nilhokej olhämtes. Is chik 
lechufwenejen lhamel yämthilek iwoye chik lhamel ihi honhat tä lewuhuy tä 
ow'enhihola.” 

32Tä mälhyejtso, achufwenejen wet en achumyaja m'ak tä Lhawuk Dios ne'tek 
lewoyaye, wet yej leyej. 

33Tujlhache nilhokej m'ak tä Lhawuk ipäyen amehen, häpkhilek atamsekis ihi 
wet pitaj nekchämis chik lhehihila honhat tä lham hiw'enla amhohen yämthilek 
alewuhuy. 

Deut 6 

Dios lhämet tä lhamya 

1Häp tähesna lhämtes Lhawuk Dios tä ne'tek ochufwen amejen yämthilek lhenay 
achumyaja tä lewoyaye chik lhehihila honhat chik lhenayhla aka honhata. 

2Chik lewoye täjtso, n'änhila tä lewunit t'at Lhawuk Dios, wet lewohiyela nilhokej 
lhämtes häp ifwalas tä kamaj leläy, häp lhämtes tä one'tek lewoyaye, lhäy'e ales, 
lhäy'e achetsos, häpkhilek wujpe nekchämis chik lheyayhi honhat. 

3Tä mälhyejtso, Israel lhayis, achufwenejen tä lewoyaye wet en achumyaja, 
häpkhilek newache awit'äyhyaj wet ahäpkhila wichi tä wujpey chik ihihila 
honhat tä t'os lhäy'e akäyek tet iwoye inät, iläfwelchehen tä ihi, mälhyej tä 
Lhawuk, atetsel laka Dios, ifwel amhohen. 

4Ch'ahuyaye, Israel lhayis. Lhawuk Dios, tajlhamat lham tä lhawuk. 

5Humin Awuk Dios, mälhewek ahusek, lhäy'e mälhewek atichunhayaj, lhäy'e 
mälhewek akhajyhayaj. 

6Tihi ahusek nilhokej lhämtes tä ofwel amho ifwalana, 

7wet yej leyej, tujlhache tä lechufwenejen ales. En ämeta chik lhehi haw'et, wok 
lenukwe n'äyij, wok häp lewhäy tä lemä wok lenephä. 

8Äytej akwey häp Lhawuk lhämtesna, wet atacho, häpkhilek lhenpej 
atichunhayaja. 

9Häte tiyej aka ch'utey tä lelesayen, lhäy'e aka hupuy lepelis. 

Moisés ne'tek Israel lhayis tach'ahuye Lhawuk 

10Lhawuk Dios ihänla amhohen honhat p'ante hit'untejche lhämet tä ifwenho 
atetsel Abraham, Isaac, lhäy'e Jacob, wet yok, “Ow'enhihola ales tä lepes 
lheley.” Häpe honhat tä wujpey hupuy tä ihi wet äp isis tä ka'amelak enhay, 

11wet n'okäywetes tapokwe tä ihiche, häp m'ayhay tä nitälha amehen. Wet iche 
n'opek lhayis tä ihi tä ka'amelak enhay, wet uvas lhäy'e olivos, tek amel chik 
letihchä, mat letufwayhla wet lhipsiyejena. 

12Wet chik mälhhiyejatso, amaj amejen wet yej p'ethatahlä Lhawuk tä lham tä 
itonphä amel tä lhehi Egipto tä ayen kwenkaya. 

13Humin Lhawuk Dios wet woye lhämtes, wet ts'ilkat lham tä lhen Awuka.Wet 
chik let'uhläk let'unhatche ämet, unhatche t'at häp tä isej Lhawuk lhey. 

14Yej lhen awuhuya häp wichi tä lhehi lechowej laka dios lhayis. 

15Tsi Lhawuk Dios tä i'amejen häpe Dios tä nhumina chik õhp'ajtejlhi m'ak chik 
häpe. Wet ihanej chik iti amejen lewäk wet aitäyhthen nilhokej. 

16Yej lhelhte Awuk Dios, mälhyej tä lewoyayehte tä lheyayhi Masah. 

17Yej leyej tä lewoyepej nilhokej Awuk Dios lhämtes tä ne'tek lewoyayepej. 

18Woyayepej m'ak tä is alhoho, häpkhilek Lhawuk akäjejlhi wet newache 
awit'äyhyaj. Mat letachumhiyela honhat tä is, häp honhat tä Lhawuk hit'untejche 
lhämet tä ifwenho p'ante atetsel wet yok, “Ow'enhihola ales tä lepes lheley.” 

19Chik lewoyayepej m'ak tä Lhawuk akäjejlhi, lhamlak yokwes nilhokej 
atayhfwas, mälhyej lhämet tä pajche ifwel. 

20Wet ifwala chik häpe chik ales tay'ätshan amehen wet yok, “¿Atsi m'ak tä häpe 
nilhokej Lhawuk Dios lhämtesna tä ne'tek lewoye?”, 

21is chik lechulho lhamel wet lhok, “Olhamel ohäpehente wichi tä Egipto kaniyat 
yen lakwenkaya. Wet Lhawuk itonphähte olhamel, oisej lakhajyhayaj tä wuj. 

22Wet olhamel ow'ente m'ayhay tä äyteschehen lhäy'e m'ayhay tä wichi iseltejen 
tä Lhawuk iwoye tä ihi Egipto, tatayhlä niyat lhäy'e laka wichi. 

23Wet itonphä olhamel tä oihi honhattso, wet ihän n'oyehen honhat p'ante 
ifwenho lhatetsel, wet hiw'en n'ohohen. 

24Wet Lhawuk Dios ne'tek ohumin häp lham wet owoye nilhokej lhämtes, 
häpkhilek newache owit'äyhyaj chik häpe wet n'am t'inhen pajtha nämena. 

25Wet chik Lhawuk Dios hiw'en tä ot'amajej lhämtes wet oyen chumyaja, mälhyej 
tä ne'tek olhamel owoye, häpkhilek takäpfway n'oyejen le'isyaj.” 

Deut 7 

Moisés ne'tek wichi itäyhthihena Canaán lheley 
(Éx 34.11-16) 

1Moisés tahuyej wichi wet yok: Lhawuk Dios itiyäjaynhila amhohen honhat 
yämthilek alhenay lewuhuya. Wet itihiyeja kanhi wichi tä wujpey wet äp 
takhajayhen, häp Het lhayis, Gerges lhayis, Amorreo lhayis, Canaán lhayis, Ferez 
lhayis, Hiv lhayis, lhäy'e Jebús lhayis. 

2Wet chik Lhawuk Dios tach'otla amehen yämthilek lekalhi nilhokej wichi tä 
lheyis tähestso, is chik amel letäyhthen nilhokej. Yej woyejela ämet chik häpe 
chik let'untejche lhamel, wet yej p'altsena. 

3Wet yej alep'ajteja atsinhay, wok ales tä hin'ol lhäy'e ales tsinhay chik yen 
ch'efwasa lhamel laka mamses lhäy'e leles tsinhay. 

4Tsi lhamel iwetahatla ales, wet lhamel ilehiyeja Lhawuk wet yenla lewuhuya 
dios lhayis tä w'enha lhamej. Wet chik mälhhiyejatso, Lhawuk itihla amejen 
lewäk wet yofwajkwet anofwej. 

5M'ak tä is chik lewoyaye, wasthichela laka altares, wet wola lhipeya tuntey tä 
lhamel yen t'amajchetesa. Isthena hal'äy tä Asera lepeykas tä lhamel yen laka 
dios tsinhaya, wet wunhomchela lecheyälis. 

6Tsi amel ahäpehen Lhawuk Dios laka wichi t'at. Lham tatshupi amehen tä lhewej 
wichi tä i'pe honhat, yämthilek ahäpehen laka wichi tä t'amajchet. 

Dios tatshupiye p'ante Israel tä häpehen wichi tä w'et m'ayhayhas t'at 

7Lhawuk tatshupi amehen. Häpkhit'a chik ahäpehen wichi tä inu'pe nilhokej 
wichi tä i'pe honhat wet tamenej tä t'akänyaj iti amejen. Mat ahäpehen t'at wichi 
tä lhimphaj tä lhewej wichi tä i'pe honhat. 

8M'ak tä tamenej tä Lhawuk tatshupi amehen, häp tä aihumnhen wet t'uhläk 
imatitche lhämet p'ante hit'untejche atetsel. Wet häp tä itonphä amel tä lhehi 
Egipto tä ayen kwenkaya, häp tä isej lakhajyhayaj tä wuj, wet ikalhi Egipto 
kaniyat. 

9Tä mälhyejtso, is chik lehanayej tä Lhawuk Dios häpe Dios tä matche wet 
lehumnhayaj nittäya. Wet imatitche lhämet tä iwoyeje lhatetsel pajtha nichäte 
leles tä lepes lheley, häp lhamel tä ihumin wet iwoye lhämtes. 

10Wet itäyhat wichi tä n'äyiho, iwo lahayayej lech'isukyajay tä lhamel iwoye wet 
tek ipantej letasnhayaj tä itiyej lhamel. 

11Tä mälhyejtso, woyaye wet enay achumyaja nilhokej lhämtes tä ofwel amhohen 
ifwalana. 

Dios takäpfwayeje m'ak tä is häp wichi chik iwoye lham lhämtes 
(Lev 26.3-13; Deut 28.1-14) 

12-13Wet chik amel leläte häp lhämtestso, wet lewoyaye wet lhen achumyaja, 
häpkhilek Lhawuk Dios imatthichela lhämet tä hit'untejche p'ante atetsel. Itihla 
amejen lehumnhayaj tä nittäya, wet takäpfwayhiyeja amehen m'ak tä ischehen, 
wet yämla wujpey amel. Wet takäpfwayhiyejela m'ak tä ischehen häp ales, lhäy'e 

akäs, lhäy'e aka hat'es, lhäy'e aka aceite, lhäy'e aläy w'asetas, tson'atas, chik 
lheyayhi honhat p'ante hit'untejche lhämet häp atetsel tä yop'antekwe, 
“Ow'enhihola ales häp honhattso.” 

14Matche, Dios takäpfwayhiyeja amehen m'ayhay tä ischehen, inuhla'pe wichi tä 
i'pe honhat. Ihichet'ala atsinha wok hin'o chik leles newache chik i'amejen. Häte 
ihichet'ala itshätäy chik newache leles. 

15Lhawuk itonthiyela ahilähen t'inhayajay chik häpe. Wet tek ichätyenla 
atapehen n'owit'äyhyajay tä wuj tä ni'isachehen tä ichätyenpe Egipto, mälhyej tä 
lehanayej, mat ichätyenla'pe nilhokej atayhfwas. 

16Wet is chik lehämet nilhokej wichi chik Lhawuk Dios ne'tek lelänhen, yej 
p'altsena. Wet yej lhenayla awuhuya laka dios lhayis, tsi chik lewoye täjtso, 
häpkhila amel atäyhyaj. 

Lhawuk inu'pe Israel letayhfwas 

17Elat iche atichunhayaj wet lhok, Matche tä wujpey wichini, inu'pe olhamel. 
Oyenek tek y'akalhihila. 

18Oyok, ¡yej nowaye! Tichunche m'ak tä Lhawuk Dios iwoyeje Egipto kaniyat 
lhäy'e laka wichi. 

19Enay atichunhayaja m'ayhay tä äyteschehen tä ajchalis hiw'en, lhäy'e 
n'otetnhay tä iseltejen, lhäy'e lakhajyhayaj tä wuj tä Lhawuk Dios hin'ältej lhamel 
tä itonphä tä ihi Egipto. Mälhhiyejatso tä lham iwohiyejela wichi tä amel 
lenowaye. 

20Ichenhiyela lhamel lenowayhyaj tä wuj häp wichi tä imälhehi lhäy'e häp iyhäj tä 
fwetaj lhaiskathen, wet ilänhihena lhamel. 

21Tä mälhyejtso, yej nowaye wichi, tsi Lhawuk Dios ihla amejen. Lham häpe Dios 
tä lakhajyhayaj ihi wet wichi nowaye. 

22Mat yiwalh tä itihiyeja kanhi häp wichi. Amel lekalhihit'ak let'uhläk lehämtej 
thahya. Tsi chik wichi nemla i'pe honhat, ihichela wuj itshätäy tä fwitses wet 
ailänhihena. 

23Mat Lhawuk Dios itihihila akweyey häp wichitso, wet ichätyenla'pe lhamel 
lewit'äyhyajay pajla'tha nofwej. 

24Tach'otla amehen yämthilek letäyhthen laka niyatey, häpkhilek wichi nemhit 
yen tichunhayaja lhamel. Ihichet'ala wichi chik häpe chik ikalh amhi, mat 
lelänhihena nilhokej. 

25Wunhomchela lecheyälis tä yen laka dios lhayisa, mat yej tachumala oro wok 
plata tä õy'ilenche'pe. Chik lewoye täjtso, häpkhila amel atäyhyaj wet häpe m'ak 
tä Lhawuk y'ulhan. 

26Yej hänela haw'et m'ayhay tä mälhyejentso tä Lhawuk y'ulhan, häpkhilek 
katan'isayej lhamel. Lhawuk takäpfwayeje lewit'äyhyaj häp m'ayhaytso wet 
ne'tek õ'täyhat. Wet häte amel is chik lhenay häpeya m'ak tä lajit lahaya. 

Deut 8 

Ts'ilakhit'a pan tä iläyit hin'o 

1Achufwenayej wet enay achumyaja nilhokej häp Lhawuk lhämtes tä ofwel 
amhohen ifwalana, häpkhilek kat'ilahen, wet ahäpkhila wichi tä wujpey, wet 
letiyäjo honhat tä Lhawuk ifwenho p'ante atetsel, wet alhen lewuhuya. 

2En atichunhayaja häp m'ak tä Lhawuk Dios iwoye tä ihän amchehen han'äyij tä 
lenukwe ts'anis cuarenta nekchämis, wet yelhtej amehen alhaklis tä t'uhläk 
hiw'en wet kalelhäj m'ak tä ihiche ahusey, chik lewoye lhämtes wok kawoyaye. 

3Tej tä iti amejen alhakli wet lechuyuhen, mat hiw'en amhohen äk tä lhey maná, 
häp äk tä katäfwelayej lhäy'e tä achätilis nitäfwelayej, häpkhilek lehanayej tä 
ts'ilakhit'a pan tä iläyit hin'o, mat häte nilhokej Lhawuk lhämet häp tä iläyit hin'o. 

4Wet cuarenta nekchämis tek wasiche häp haw'uyis wet äp tek t'ukwahen 
apach'ol. 

5Is chik lehanej tä Lhawuk Dios ihanej tä aifwon wet aitasin, hätet iwoye hin'o tä 
ifwon lhäs. Chik lhäs iwoye m'ak tä ni'isa, itasin t'at yämthilek ileche. 

6Tä mälhyejtso, woyaye lhämtes häp Lhawuk Dios. Humin häp lham wet nukwe 
len'äyij. 

7Tsi lham ihänla amehen honhat tä is, häp honhat tä wuj tewok lhayis tä ihi lhäy'e 
ts'ifwik lhayis, wet inätw'etes tapokwe, häp inät lhayis tä iche chenhas lhäy'e 
ts'ifwik lhayis tä ihiche lakawayhil. 

8Häpe honhat tä wuj yachuyaj tä w'enhahiche, lhäy'e hal'ä lhay tä n'olhäk, lhäy'e 
akäyek. 

9Häpe honhat tä ihichet'a m'ak chik tatäy, wok häp m'ak tä letufw. Iche tuntey tä 
ihi yämthilek lhen chinaja, häte letachumhiyela chinaj tä ichät tä lhey cobre tä 
ihiche chenhas. 

10Wet chik let'ekhen wet lhipsen, wunitay Lhawuk Dios tä lham hiw'en amhohen 
honhat tä wuj tä is. 

Moisés tahuyej Israel lhayis yämthilek nip'ethatahlä Dios 

11Uyayhlä, isit'a chik lep'ethatayhlä Lhawuk Dios. Yej leyej tä lewoye lhämtes tä 
one'tek lewoye ifwalana. 

12Wet chik lhipsejen äk, wet awukwey isis tä lhenwethä, 

13wet lew'en aläy w'asetas, tson'atas, tä lhäy'epej lhip tä wujpey, wet t'aylhatshi 
akäywet tä i'amejen, 

14yej alechäjwethä wet yej p'ethatlä Lhawuk Dios tä itonphähte ajchalis tä ihi 
Egipto tä yen kwenkaya. 

15Ihän amchehen ts'anis tä wuj tä ni'isa, wuj amlhäs tä n'ot'ilek ihiche, lhäy'e 
alhupäsetas, wet äp häpe honhat tä inät newache. Mat Lhawuk hiw'en amhohen 
inät tä tälho chenaj tä t'un wet leyäyej. 

16Wet tä lhehi ts'anis hiw'en amhohen äk tä lhey maná, häp n'olhäk tä achätilis 
nitäfwelayej p'ante. Wet Lhawuk yelhtej amehen alhaklis, yämthilek lepese 
ale'isyene. 

17Tä mälhyej'attso, yej wo atichunhayaja wet lhok, “Ow'en m'ayek, häp tä 
otkhajay wet otchumlhi, wet häp tä okalhi.” 

18Mat en atichunhayaja Lhawuk Dios, tsi lham tä hiw'en amhohen akhajyhayaj 
yämthilek lekalhi akäywet, häp tä lham imatitche lhämet p'ante iwoyeje atetsel. 

19Mat chik amel lep'ethatlä Lhawuk Dios, wet lhen awuhuya dios lhayis tä w'enha 
lhamej, chik mälhyejtso, ifwalana oyok, kalelhäj tä nilhokej amel anofwiyeja. 

20Wet tä Lhawuk itäyhthenpej wichi tä lechätayepej, mälhhiyejattso amel chik 
kawoyaye häp lham lhämtes. 

Deut 9 

Dios itäyhthila wichi tä ihi Canaán 

1Ch'ahuyaye, Israel lhayis. Nichäte lewhäy tä lhistho tewok Jordán häpkhilek 
letatayhlä wichi tä wujpe wet äp takhajayhen, inu'pe amel. Wet lhamel lew'etes 
häpe hupuy tä wus, wet n'olafwey tä lep'ot hupuy wuj tä atoschephä. 

2Wet hin'ol häpehen hin'ol tä wus wet äp pites, hätet iwoye gigante Anak leles. 
Amel lehanej n'olhämet tä yok, “¿Atsihilak ikalhi chik tatayhlä Anak leles?” 

3Tä mälhyejtso, is chik amel lehanej tä Lhawuk Dios häp tä ichun hach'oyehen, 
hätet iwoye itäj tä iwunhomche m'ayhay, wet ilhaklit wichi wet ikalhi lhamel. 
Wet amel lhokwesila wet yofwajkwet letäyhat, mälhyej tä Lhawuk ifwel 
amhohen tä mälhhiyejattso m'ak chik lewoye. 

4Wet chik lew'enay tä Lhawuk Dios ithatej kanhi wichi, yej lhoyaylak, “Tä 
n'ahäpehen wichi tä isen, häp tä tamenej tä Lhawuk hiw'en n'amhohen honhatna 
wet n'alewuhuy t'at.” Tek mälhyejtso. Tä wichi iwoye m'ak tä ni'isa, häp tä 
tamenej tä Lhawuk ithatej kanhi lhamel. 

5Häpkhit'a chik Dios yok, “Häp tä isen Israel lhayis, häp tä tamenej tä ow'enho 
honhat.” Wok häp tä Dios hiw'en tä achowhal ihi wet tamenej tä hiw'en amhohen 
honhat. Kha, tek mälhyejtso. M'ak tä ni'isa tä wichi iwoye, häp tä tamenej tä 
Lhawuk ithatej kanhi lhamel, yämthilek matche lhämet p'ante iwoyeje Abraham, 
Isaac, Jacob, häp amel atetsel. 

6Tä mälhyejtso, is chik lehanayej tä häpkhit'a chik aisen wet tamenej tä Lhawuk 
Dios hiw'en amhohen honhat tä is. Mat ahäpehen t'at wichi tä lehusey t'unhen. 

Israel lhayis tatayhlä p'ante Lhawuk tä lhamel ihi Horeb 
(Éx 31.18—32.35) 

7Yej p'ethatayhlä tä amel lewäkyhayenay Lhawuk Dios tä amel lhehihte ts'anis. 
Tälhe täjte ajchalis yikch'oye honhat tä Egipto, wet tälhe täjtso y'aj amehen tä 
lhehi ifwalasna, letataypejlä Lhawuk. 

8Tä lhamel ihi honhat tä chenaj Horeb ihi, iwäkyhayen Lhawuk wet wuj tä 
itiyejen lewäk, wet tatäy lhimphaj wet Lhawuk itäyhthen lhamel. 

9Häp ifwalastso olham ohohte'pe chenaj yämthilek otchuma tunte lhipey tä 
Lhawuk lhämtes i'pe tä lham iwoyeje wichi. Wet cuarenta ifwalas wet cuarenta 
honatsis tä oi'pe chenaj, wet niwohit m'ak chik otufw wok oyäyej. 

10-11Wet tä tajyäme lewhäytso, Lhawuk hiw'en n'oho tunte lhipeytso tä ilesaynej 
lefwuj nilhokej lhämtes tä wichi iläte tä i'pe chenaj tä tumho itätaj häp ifwala tä 
olhamel olhaihute chenaj. 

12Wet ifwel n'oho wet yok, “¡Mäh nuhchä! Wichinaj letonphä tä tälho Egipto 
nemhit is m'ak tä iwoye. Yofwajkwet lhamel ileyej m'ak tä one'tek lhamel iwoye. 
Lhamel yenlhi lhamhohen lecheyä tä chinaj.” 

13Häte ifwel n'oho wet yok, “Ow'en tä wichina lehusey t'unhen. 

14Ch'anlha n'oye wet otäyhat lhamel, wet nemla i'pe honhatna. Mat am otälhthila 
ame wichi tä oyäm wujpey wet äp takhajayhen, inuhla'pe wichina.” 

15Wet onuhchä tä otälhpe chenaj tä y'uho. Ochäjlhi häp tunte lhipey tä Lhawuk 
lhämtes i'pe. 

16Wet ow'en tä wichi iwoye m'ak tä ni'isa wet tatayhlä Lhawuk, wet yenlhi 
lhamhohen w'asetaj tä chinaj, wet ileyej tä iwoye Lhawuk lhämtes tä ne'tek 
iwoye. 

17Wet häp tä othathi honhat häp tunte lhipey tä ochäjlhi, wet wichi hiw'en tä 
wasiche. 

18Wet otkhos katsi tä oihi tä Lhawuk tatache, wet ifwalas tä cuarenta wet 
cuarenta honatsis tä niwohit m'ak chik otufw wok oyäyej, mälhyej tä pajche 
owoyehte. Häp m'ak tä tamenej tä owoye täjtso, häpe t'at m'ak tä ni'isa tä wichi 
iwoye wet iwäkyhayen häp Lhawuk. 

19Wet olham wuj tä onoway tä oläte Lhawuk tä itiyejen lewäk wet t'uhläk yäm 
nofwej. Wet häp tä olhaip'altsene, wet yachajo tä iteläyit n'oyej wet tach'ahu 
n'oye. 

20Häte Aarón wuj tä Lhawuk itiyej lewäk wet t'uhläk ilän. Mat häte owo 
ot'alhyaja'pe. 

21Wet otsoklhi häp w'asetaj tä wichi yenlhi tä yen lech'isukyaja, wet othatho itäj. 
Wet owo lemoka wet otsäyho tewok lhäsaj tä tälho chenaj. 

22Wet ts'ilakhit'a tä wichi ihi Horeb tä iwäkyhayen Lhawuk. Mat häte iwoye tä 
ihihte Tabera, lhäy'e Masah, lhäy'e Kibrot-hataava. 

23Wet Lhawuk ne'tek yikhen tä ihi Kadés-barnea wet yok, “Mähen, enay haw'eta 
honhat tä ow'en amhohen.” Mat lhamel ikachu, iwohiyet'a Lhawuk lhämet tä 
ofwenho lhamel. 

24Tälhe ifwala tä owo tesa tä oiyejen lhamel, tatay'atlä häp Lhawuk. 

25Wet häp tä otkhoschufwi Lhawuk cuarenta ifwalas wet cuarenta honatsis, tsi 
lham yok, “Otäyhthila wichina.” 

26Wet ot'alhe Lhawuk wet oyok, “Iwuk Dios, yej täyhat aka wichi tä häpe akäywet 
tä Alewuk, wet lefwayhthen tä isej akhajyhayaj tä wuj wet letonphä lhamel tä 
tälho Egipto. 

27Tichunche akawos p'ante Abraham, Isaac, Jacob. Yej tetshan lech'isukyajay 
wichina, lehusey t'unhen wet tek hap'altsentses. 

28Tsi chik letäyhthen lhamel, wet wichi tä lew'et honhatnaj letälhtho, lhamel 
yohlak, Häp lhamel Lewuk Dios tä nikalhahi tä fwetaj ihäne honhat p'ante 
ifwenho. Wet äp n'äyihomche, wet häp tä itonphä wet yikchufwi. Tä nichäte 
ts'anis, wet ilänhen.” 

29Wet olhaip'altsenehte Lhawuk wet oyok, “Iwuk Dios, aka wichi t'at lhamel wet 
Alewuk. Wet letonphä tä ihi Egipto häp tä isej akhajyhayaj tä wuj.” 

Deut 10 

Dios inech'aynhi lhämtes tä pajche wasiche 
(Éx 34.1-10) 

1Wet Lhawuk tahuy n'oyej wet yok, “Enlhi tunte lhipey, tech'aynej iyhäjnaj ichun. 
Wet chik wak'alh, hola n'oye tä oi'pe chenaj. Häte enlhi Arca tä häpe n'okähi tä 
hal'ä t'ähes. 

2Wet oyachajiholak olesayen olhämtesnaj i'pe iyhäjnaj ichun tä lewasthiche, wet 
thatho lehitso.” 

3Tä mälhyejtso, oyenlhi Arca, otchuma hal'ä tä lhey acacia lhipey. Wet häte 
oyenlhi tunte lhipey, otech'aynej t'at iyhäj tä ichun. Wet häp tä ochäjlhi tä oho'pe 
chenaj. 

4Wet Lhawuk ilesayen häp Diez Mandamientos tä i'pe tunte lhipeytso, hätet 
iwoye iyhäj tä ichun. Häpe t'at lhämtes tä amel lelätaye tä tumho itätaj tä i'pe 
chenaj, häp ifwala tä olhamel olhaihute chenaj. Wet tä wak'alh tä yenlhi, hiw'en 
n'oho. 

5Wet tä okatej, onuhchä tä oi'pe chenaj wet othatho Arca tä pajche oyenlhi, 
mälhyej tä Lhawuk ne'tek owoye. Wet kamaj ihi t'at lehitso. 

Dios tatshupiye p'ante wichi tä tälhe letes Leví 

6Wet Israel lhayis yikch'oye p'ante Jaakanlesw'et wet tiyäje lhip tä lhey 
N'otasnhayajay. Wet häp p'ante tä Aarón ihi tä y'il wet õtjänch'oye lep'itsek. Wet 
lhäs Eleazar häp tä icheyäjo lew'et tä häpe sacerdote lechumet. 

7Wet tä lhamel yikch'oye p'ante, ihoye Gudgoda. Wet tä tälho Gudgoda, ihoye 
Jotbata, häp honhat tä wuj inät ihi. 

8Wet ifwalas tä lhamel ihi p'ante, häp tä Lhawuk tatshupiye wichi tä letes Leví. 
Wet hiw'enhatej lechumet yämthilek lhamel tilhäjpej Arca tä N'ot'amajchet tä 
Lhawuk lhämtes ihi. Wet ne'tek ihipej tä lham tatache wet tach'ote lechumet, wet 
ifwenhopej wichi tä yok, “Is chik Lhawuk takäpfway amehen”, mälhyej tä lhamel 
iwoye yäk ifwalasna. 

9Häp täjtso tä tamenej tä wichi tä letes Leví ihichet'a lakäywet wok honhat chik 
lewuk lhamel. Tek häte iwoye lepuhfwas tä Israel lhayis iyhäj. Mat häp m'ak tä 
lakäywet häpe t'at Lhawuk Dios, mälhyej tä lham pajche ifwenho. 

Dios tach'ahuye Moisés t'alhyaj 

10Olham oi'pe chenaj cuarenta ifwalas wet cuarenta honatsis, hätet iwoye täjte 
ichun. Wet Lhawuk äp yachajo tä tach'ahu n'oye wet nitäyhata amel. 

11Mat ifwel n'oho tä yok, “Mäh awaklhat yämthilek lhekchufwi wichi, häpkhilek 
tiyäjo honhat wet lhayen lewuhuya, häp honhat tä pajche ofwenho atetsel tä 
oyok, Ow'enhihola ales.” 

M'ak tä Dios ne'tek wichi iwoye 

12Athana Israel lhayis, ch'ahuye Lhawuk Dios. T'uhläk lewunitay wet lenukwepej 
len'äyij, wet lehuminay wet lhen at Awuka, mälhewek ahusey lhäy'e mälhewek 
atichunhayaj, 

13wet lewoye nilhokej lhämtes, häpkhilek awit'äyhyaj newache. 

14Yej p'ethatlä tä lham Lewuk pule lhayis, lhäy'e tä iw'echehi pule lhayis, lhäy'e 
honhat, lhäy'e nilhokej m'ak tä ihi. 

15Mat lham itetshan p'ante atetsel wet ihumin lhamel. Wet tatshupiye lhamel 
leles tä häpehen amel tä lhewej wichi iyhäj tä i'pe honhat, mälhyej tä lew'enay 
ifwalana. 

16N'älit tä letihiche t'at ahusey häp lhämtes, wet leyej tä alhen kachuhantsesa. 

17Tsi Lhawuk Dios häpe t'at Dios tä Lhamya wet N'owuk tä Matche. Häpe Dios tä 
N'owujtaj wet takhajay, wet nehit katsik ifwiye. Wet itetshanhiyejt'a m'ak tä häpe 
elh chik häpe, hiw'awlhatchä lakalelhthayaj tä iwoye. Häte hip'altsenhit'a elh chik 
häpek yok, “Owo t'awayhata Lhawuk häpkhilek hip'altsenn'o.” 

18Mat tach'ote chipenhas lhäy'e tesalis, wet itiyej lehumnhayaj wet hiw'enho lhäk 
häp wichi tä kahäpeya Israel tä i'amejen. 

19Tä mälhyejtso, is chik amel letiyej ahumnhayaj elh tä kahäpeya Israel. Tsi häte 
ajchalis ahäpehente wichi tä w'enha lhamej tä ihi honhat tä Egipto. 

20Huminay Lhawuk Dios wet woyaye lhämtes. En at Awuka wet yej leyej. Wet 
chik let'unhatche ämet, untejche häp lham lhey. 

21Tsi tajlhama lham tä is chik lewunit. Lham häpe aka Dios tä iwoyej amehen 
m'ayhay tä äyteschehen tä leseltejen. 

22Tä atetsel nichätho p'ante Egipto, tajlhama p'antet setenta lhamel. Mat athana 
Lhawuk Dios yäm wujpey amel, hätet iwoye katetsel tä ihi pule. 

Deut 11 

Lhawuk lewujyaj 

1Huminay Lhawuk Dios wet yej leyej tä lewoye lhämtes lhäy'e nilhokej m'ak tä 
ne'tek lewoye. 

2Tichunache ifwalana nilhokej m'ak tä ichufwen amejen. Ales lhamel 
hiw'enhit'a'pe, mat amel häp tä pajche lew'enpe Lhawuk lewujyaj lhäy'e 
lakhajyhayaj, 

3lhäy'e letetnhay, lhäy'e m'ayhay tä äyteschehen tä iwoyeje imälhewek honhat tä 
Egipto, lhäy'e laka niyat, 

4lhäy'e laka nifwotaj, lhäy'e lew'utey yel'atas, lhäy'e kaletas tä laka'tshayajchal, 
wet hich'ahen lhamel tä ihi Lewomekchät tä lhamel fwetaj ihän amel. Lhawuk 
itäyhat wet nemhit iche. 

5Häte tichunache nilhokej m'ak tä iwoyej amehen tä lhehi ts'anis pajtha 
lenämhen kana, 

6lhäy'e m'ak tä iwoyeje Datán lhäy'e Abiram, häp Eliab leles tä letes Rubén, tä 
honhat tim lhamel lhäy'e lech'efwas, leles, lhäy'e lewukwey, lhäy'e lakäywet tä 
iyej. Wet nilhokej Israel lhayis tä hiw'enejte. 

7Matche, amel lew'en t'at nilhokej m'ayhay tä äyteschehen tä Lhawuk iwoyehte. 

M'ayhay tä ischehen tä ihi honhat tä Lhawuk hiw'enho Israel lhayis 

8Tä mälhyejtso, woyaye nilhokej Lhawuk lhämtes tä ow'en amhohen ifwalana, 
häpkhilek atkhajayhen wet lekalhi honhat yämthilek alewuhuy, 

9wet äp wujla'pe nekchämis chik lhehi. Häpe t'at honhat tä Lhawuk ifwenho 
p'ante atetsel tä yok, “Ow'enla amhohen, lhäy'e ales tä lepes lheley.” Häp honhat 
tä t'os lhäy'e akäyek tet iwoye inät, iläfwelchehen tä ihi. 

10Tek häte iwoye Egipto, häp honhat tä amel letälho. Tä letutcheyhen, lhen at 
achumetchala apach'ol tä letsäype inät, mälhyej tä lhenwethä akäsw'etes tä 
ichewhäye awukwey. 

11Mat häp honhat tä lhenla aka honhata, häpe t'at tä chenhas wet lakawayhil, wet 
äp pelhay t'at tä ipumyen honhat. 

12Häpe honhat tä Lhawuk t'uye mälhewek nekchäm. 

13Wet chik amel lewoyaye Lhawuk lhämtes tä ow'en amhohen ifwalana, wet 
lehuminay häp lham wet matche tä lhen Awuka, mälhewek ahusek lhäy'e 
mälhewek atichunhayaj, 

14wet lham ichenhipeja amehen pelhay chik nichätepej lewhäy tä inawop lhäy'e 
tä chelhchup, häpkhilek wuj yachuyaj chik lelanhi wet lew'en hat'es lhäy'e aceite. 

15Matche, lew'enla äk tä naya, häte ihichela hal'ä tälhes häpkhilek aläy lhäk iche. 

16Mat amaj amejen, yej tach'anlhayek anech'ethayajay aiwetahathen wet tamenej 
tä leleyej Lhawuk wet len'okwiyej dios lhayis tä kamatachehen. 

17Tsi Lhawuk itihla amejen lewäk wet nemla ichen amehen pelhay. Wet nemla 
iche yachuyaj lhay chik tälho honhat, wet yohifwajakwet let'inhen tä lhehi 
honhat tä is tä Lhawuk hiw'enla amhohen. 

18Tihiche ahusey lhäy'e atichunhayajay nilhokej olhämtesna. Äytej akwey wet 
atacho, häpkhilek lhenpej atichunhayaja. 

19Chufwenejen ales, en ämeta chik lhehi haw'et, wok lenukwe n'äyij, wok häp 
lewhäy tä lemä wok lenephä. 

20Häte tiyej aka ch'utey tä lelesayen, lhäy'e aka hupuy lepelis, 

21häpkhilek amel lhäy'e ales pitaj haw'atshancheyajay chik lheyayhi honhat tä 
Lhawuk ifwenho p'ante atetsel. Kamaj lhehihila pajla'tha pule nemhit iche. 

22Yej leyej Lhawuk lhämtes tä one'tek lewoyaye, mat achufwenejen wet en 
achumyaja. Tsi chik lehuminay Lhawuk Dios tä lehänlhi wet lewoyaye lhämtes, 

23lew'enla tä lham itihiyeja kanhi nilhokej wichipej chik lechätaye. Wet 
lekalhihila wichi tä wujpey wet äp takhajayhen tä inu'pe amel. 

24Honhatlat chik häpek let'äsi haw'etla t'at, tälhiyela ts'anis tä tumej tapinhiye 
pajla'tha taje Líbano tä tumej tafwojhiye, wet tälhiyela tewokitaj Éufrates tä 
tumej hichä pajla'tha nichäte lewomekitaj tä tumej tä ifwala y'uy. 

25Ihichet'ala wichi chik tumhila ahilähen. Lhawuk Dios ichenhiyela lhamel 
lenowayhyaj, yämthilek wuj tä noway amehen chik lechätho lhamel laka honhat, 
mälhyej tä pajche lham ifwel amhohen. 

¿Atsi m'ak chik y'akatej? ¿Dios lakäpfwayajay tä isen wok lakäpfwayajay tä 
ni'isahen? 

26Ifwalana ofwel amhohen Lhawuk Dios lakäpfwayajay tä isen, lhäy'e 
lakäpfwayajay tä ni'isahen. Wet tshupiye t'at elh tä lehuminay. 

27Chik lewoye lhämtes tä one'tek lewoyaye ifwalana, ihla amejen lakäpfwayajay 
tä isen. 

28Wet chik kawoyaye wet lehänlhi dios lhayis tä katäfwelayej, wet nemhit 
lenukwe len'äyij tä one'tek lenukwe ifwalana, ihla amejen lakäpfwayajay tä 
ni'isahen. 

29Wet chik Lhawuk Dios ihänla amhohen honhat tä lhenla haw'eta, is chik 
lehoyaype chenaj tä lhey Gerizim, wet lhenay asilätyaja Lhawuk lakäpfwayajay tä 
isen. Wet äp is chik lehoyaype chenaj tä lhey Ebal, wet lhenay asilätyaja Lhawuk 
lakäpfwayajay tä ni'isahen. 

30Chenhastso tumej tewok Jordán lhip elh, iw'echehi n'äyij tä tiyäjche tä tumej tä 
ifwala y'uy tä äp ihi Canaán lhayis kahonhat lhip tä ifwache Jordán, häp honhat tä 
tatayhlä Gilgal tä iwhäye hal'ätas tä ihi lhip tä lhey Moré. 

31Tatäy lhimphaj wet amel lhisthihola Jordán yämthilek letiyäjo honhat tä 
Lhawuk Dios hiw'enla amhohen. Wet chik amel lekalhi wet lhenay haw'eta, 

32achufwenejen wet en achumyaja nilhokej Lhawuk lhämtes tä ofwel amhohen 
ifwalana. 

Deut 12 

Weihalha Lhawuk lew'et tä t'amajchet 

1Häp tähesna Lhawuk lhämtes tä ne'tek amel lewoye wet lhen achumyaja 
nilhokej ifwalas tä leläy chik lhehi honhat chik Lhawuk, atetsel laka Dios, 
hiw'enla amhohen. 

2Honhat at chik häpek lekalhi, wasthichela wichi len'okhayajw'etes, häp lhipey tä 
lhamel ihiche tä n'okwiyej laka dios lhayis tä w'enha lhamejen, iche'pe chenhas 
tä atoschephä, lhäy'e tä iche'pe chenhas tä ni'tosachephä, lhäy'e tä ichechufwi 
hal'äy lehupelis. 

3Wasthichela laka altares, wet wola lhipeya tuntey tä lhamel yen t'amajchetesa. 
Wunhomchela hal'äy tä Asera lepeykas tä lhamel yen laka dios tsinhaya, wet 
wasthichela iyhäj laka dios lhayis lepeykas, häpkhilek nemhit õ'wopej lheya tä ihi 
häp honhatestso. 

4Chik len'okwiyej Lhawuk, yej ten m'ak tä iwoye wichi tä iwo len'okhayajw'etesa. 

5Tsi Lhawuk lhamlak tatshupiye lhip chik häpe amel aka honhat yämthilek yen 
lew'eta häp lham lhey. Wet häpkhila lhiptso chik lehoyayepej yämthilek 
len'okwiyej häp lham. 

6Hänepeja lhiptso häp itshätäy tä õ'wunhomche lhäy'e iyhäj tä lelänhen tä 
lewujyenej häp Lhawuk. Häte hänepeja aka diezmos, lhäy'e m'ayhay tä lhachaje 

Lhawuk tä lematitche ämet tä pajche lewoyeje, lhäy'e m'ak chik elh chik häpe yen 
tichunhayaja tä is chik hiw'enho Lhawuk, lhäy'e m'ayhay tä lech'otyeneje 
lechumet. Wet äp hänepeja lhiptso häp aläy w'asetas, lhäy'e tson'atas, lhäy'e 
kayla lhayis leles tä lechunkatshay. 

7Wet let'ekhenla chik lhehi tä tatache häp Lhawuk Dios, lhäy'e haw'et lheley, tä 
lewo akäjyajayej häp lhay tä tälhe achumet tä Lhawuk takäpfwaye wet is alhoho. 

8Wet chik lheyayhi honhattso, yej lhachajolak lhenlhi häp m'ak tä y'awoye kana 
tä elhpej amel lewoyet m'ak tä lehuminche. 

9Matche, athana kamaj tek lechätho honhat tä atamsek ihi tä Lhawuk Dios 
hiw'enla amhohen. 

10Matlak amel lhistho tewok Jordán yämthilek lhenay haw'eta häp honhat tä 
lham hiw'enla amhohen, wet ifwayhthila amejen nilhokej atayhfwas wet 
atamsekis ihihla. 

11Tä mälhyejtso, honhat lhip chik Lhawuk Dios tatshupiye yämthilek yen lew'eta, 
häpkhilek amel lhachaje nilhokej m'ayhay tä ofwel amhohen: häp itshätäy tä 
lelänhen tä lewujyenej häp Lhawuk Dios, lhäy'e aka diezmos, lhäy'e nilhokej 
m'ayhay iyhäj tä lhen t'awayhata. 

12Wet is chik lewo akäjyaja chik lhehi tä tatache Lhawuk Dios, lhäy'e ales, 
akawos, häte wichi tä tälhe letes Leví tä i'amejen, tsi lhamel tek õhw'enho 
honhates yämthilek lewuhuy. 

Itshätäy tä õ'länhen tä õyen n'okhayajayej Lhawuk 

13Uyayhlä, yej länhena itshätäy chik lheyayhi honhat lhip chik häpe yämthilek 
lewunhomche wet lhen han'okhayajayej Lhawuk. 

14Tajlhama chik lhehi honhat lhip chik Lhawuk tatshupiye tä yen lew'eta, häp tä 
is chik lhehi tä lewoye tähestso, wet woyela nilhokej m'ak tä lham ne'tek 
lewoyaye. 

15Nilhokej amel tä lhehiche hupuy tä Lhawuk Dios takäpfwayej amehen akäywet 
wet lew'en itshätäy, chik let'uhläk letufw t'isan tä lhehiche haw'etes, is t'at. Tek 
õ'näyejo elh chik häpe chik tufw. Tej chik iche elh tä kok'aye tä ihi tä Lhawuk 
tatache, is chik tufw t'at, hätet iwoye elh tä lakokhayaj newache. Tufwa t'at, 
mälhyej chik letufw tson'a t'isan wok ch'iwase t'isan. 

16Mat yej tufwa lew'oyis. Tsäyhola honhat, tet iwoye inät. 

17Chik lhehi honhat tä haw'et, yej tufwa m'ayhay tä lhen aka diezmoya tä häpe 
yachuyaj lhay, hat'es, aceite, lhäy'e aläy w'asetas leles tä lechunkatshay, lhäy'e 
aläy tson'atas leles tä lechunkatshay, lhäy'e aläy kayla lhayis leles tä 
lechunkatshay. Wet äpte chik lhehi haw'et, yej tufwa m'ayhay tä lhachaje Lhawuk 
tä lematitche ämet tä pajche lewoyeje. Wet yej tufwa m'ayhay tä lech'otyeneje 
lechumet, lhäy'e m'ak chik lhen atichunhayaja tä is chik lew'enho Lhawuk. 

18Tajlhama chik lhehi honhat chik lham tatshupiye tä yen lew'eta, häp tä is chik 
letufw tähestso. Amel lhäy'e ales lhäy'e akawos, lhäy'e wichi tä letes Leví tä 
i'amejen, is chik lheyayhi tä Lhawuk tatache wet lewoyay akäjyajayej häp lhay tä 
tälhe achumet. 

19Wet chik amel lhehi honhattso, yej wom Leví lhayis. 

20Wet chik Lhawuk Dios y'isej lhip amel aka honhat, mälhyej tä pajche ifwel 
amhohen, chik let'uhläk letufw itshäwet t'isan, is t'at, tufwa t'at. 

21Wet chik amel haw'et atofwehlä häp honhat tä Lhawuk yen lew'eta, is t'at chik 
lelänhen w'asetas, tson'atas, kayla lhayis, häp itshätäy tä pajche lham hiw'en 
amhohen. Is t'at chik letufw tä lhehiche haw'etes, mälhyej tä one'tek lewoyaye. 

22Tek õ'näyejo elh chik häpe chik tufw. Tej chik iche elh tä kok'aye tä ihi tä 
Lhawuk tatache, is chik tufw t'at, hätet iwoye elh tä lakokhayaj newache. Tufwa 
t'at, mälhyej chik letufw tson'a t'isan wok ch'iwase t'isan. 

23Mat yej tufwa lew'oyis, tsi w'oyis häpe t'at n'ow'atshancheyaj. Tä mälhyejtso, 
yej p'ajteja t'isan chik letufw. 

24M'ak tä lewoyeje, tech'ayneja inät, tsäyhola honhat. 

25Chik lewoye olhämtesna, Lhawuk hiw'enla tä lewoye t'at m'ak tä is alhoho, 
häpkhilek newache awit'äyhyaj, lhäy'e ales. 

26Mat häp m'ayhay tä lhen t'awayhata, is chik lehäne häp honhat tä lham 
tatshupiye tä yen lew'eta, lhäy'e m'ayhay tä lhachaje Lhawuk tä lematitche ämet 
tä pajche lewoyeje. 

27Tila'pe laka altar häp itshätäy tä õ'wunhomche. Tsäyla'pe lew'oyis häp altartso 
wet tufwa t'at t'isan. 

28Ch'ahuyaye wet woye nilhokej m'ayhay tä one'tek lewoyaye, häpkhilek 
newache amel lhäy'e ales lewit'äyhyaj. Tsi n'änhila tä lewoyaye t'at m'ak tä is 
alhoho wet lekänitlhi häp Lhawuk Dios. 

Moisés ifwenho wichi wet yok, “Yej n'okwiyeja häp dios lhayis tä n'otkwe 
lhenhay” 

29-30Chik Lhawuk Dios itäyhthen wichi tä amel lekalhihila wet nofwej lhamel, 
enayla haw'etesa häp lhamel laka honhat. Mat uhlä, amaja amejen, yej tena 
lhamel lakeyis wet yej lhoyaykwe, “¿Atsi m'ak tä wichina iwoye tä n'okwiyej laka 
dios lhayis? ¡Huwa n'aten m'ak tä iwoye lhamel!” 

31Yej woynejelatso m'ak chik lewoyayeje Lhawuk Dios. Tsi m'ayhay tä lhamel 
iwoye tä n'okwiyej laka dios lhayis, Lhawuk lhäy'e lhip tä y'ulhan. Tsi nichäte tä 
lhamel ilänhen leles wet iwunhomche. 

32Achufwenejen wet enay achumyaja nilhokej m'ayhay tä one'tek lewoyaye. Wet 
yej p'ajtej m'ak chik ka'olhämetayej, wok lesoyej elh chik häpe tähestso. 

Deut 13 

Profetas tä kamatachehen 

1Elat iche profeta chik i'amejen, wok häp hin'o tä yämehenpej lefwilhey. Wet 
ipäyen amehen n'otetnek wok m'ak chik wichi iseltejen. 

2Wet elat hin'älte m'ak chik häpe, wet tä paj n'äl. Wet tahuy amejen wet yok, 
“¡N'ahän dios lhayis tä w'enha lhamej tä amel katäfwelayej! ¡N'en lhawuhuya 
lhamel!” 

3Chik mälhyejtso, yej woyela hin'otso lhämet. Tsi Lhawuk Dios yelhtej amehen 
täjtso, t'uhläk hiw'en chik matche wet imälhewek ahusek tä lehumin häp lham. 

4Yej leyej tä lehänlhi Lhawuk Dios. Wunit häp lham, woye lhämtes wet ch'ahuye. 
En Awuka wet ap'ajtejwek häp lham. 

5Häp profetatso, wok hin'o tä yenpej lhämeta lefwilhey, letes ihi. Wet iwohiyet'ak 
õkniläna tä ne'tek amel letatayhlä Lhawuk Dios, häp lham tä ifwayhtejen ajchalis 
tä häpehen Egipto lakwenkay. Isit'a hin'otso, t'uhläk amel leleyej tä lenukwe 
Lhawuk Dios len'äyij tä lham ne'tek lenuyaykwe. Chik y'il hin'otso, häpkhilek noj 
m'ak tä ni'isa tä i'amhihen. 

6Wet elat apuhfwa, wok äs, wok äse, wok hach'efwa tä matche tä lehumin, wok 
akalay'i tä lehumin, iweskatshayen ame lhämet tä yok, “¡Mäh n'en lhawuhuya 
dios lhayis tä w'enha lhamej!” Häp dios lhayistso letäfwenhiyejt'a, lhäy'e achätilis 
nitäfwenhiyejt'a. 

7Häpe wichi tä i'pe honhat laka dios lhayis, häp dios lhayis tä wichi tä atofwe 
ahilä n'okwiyej, lhäy'e wichi tä ni'atofwaye ahilä. 

8Yej tihila atichunhayaj wet yej tach'ahuyela m'ak tä aelh lenech'ethayaj tä ne'tek 
lewoye. Wet yej p'altsena, mat n'älita m'ak tä ni'isa tä iwoye. 

9¡Län! Is chik am tä lechunej tä leneyhtejphä akwey wet tayhlä, wet nech'e 
nilhokej wichi tä lhamtejej. 

10Thatejlhila tuntey pajla'tha y'il. Tsi lham t'uhläk leleyej Lhawuk Dios tä itonphä 
amel tä lheyayhihte Egipto tä ayen kwenkaya. 

11Län t'at, häpkhilek nilhokej Israel lhayis ihanej wet yen sawkanyaja wet 
nowaye. Wet nemla yachajo chik iwoye m'ak tä mälhyejtso tä ni'isa. 

12-13Wet chik lheyayhi honhat tä Lhawuk Dios hiw'en amhohen yämthilek lhenay 
haw'eta, elat leläte tä wichi yäme tä iche hin'ol tä kachuhantses tä ihi hupuy elh 
chik häpe, wet ichufwenejen wichi tä lew'et wet yok, “¡Mäh n'en lhawuhuya wichi 
tä w'enha lhamej laka dios lhayis!”, häp dios lhayis tä amel katäfwelayej. 

14Chik mälhyejtso, is chik wuj tä letetshan. Wet chik lew'en tä matche t'at m'ak tä 
wichi yäme tä hin'oltso iwoye m'ak tä lhäy'e lhip tä ni'isa, 

15iwohiyet'ak kalänahen nilhokej wichi tä ihi hupuytso, lhäy'e leläy itshätäy, wet 
täyhat nilhokej m'ayhay tä ihi. 

16Hutawek nilhokej n'okäywet, tihila plaza wet wunho, lhäy'e hupuy, wet 
wujyeneja häp Lhawuk Dios. Wet hupuytso isit'ak õ'nech'aynhi, mat tehlat iwoye 
honhat tä õ'iskon. 

17Wet amel yej tachumela elh chik häpe häp m'ayhay tä letäyhat, häpkhilek 
Lhawuk nitiya amejen lewäk. Mat itihla amejen lep'altsenyaj wet yämla wujpey 
amel, mälhyej tä ifwenho p'ante atetsel. 

18Is chik lewoye nilhokej lhämtes tä ow'en amhohen ifwalana, wet lewoye m'ak 
tä is alhoho tä Lhawuk Dios akäjejlhi. 

Deut 14 

Dios n'äyejo Israel lhayis chik iten iyhäj wichi lakeyis 

1Ahäpehen Lhawuk Dios leles. Yej alesajwethä wet yej lhistho atacho w'ole chik 
aelh y'il. 

2Tsi ahäpehen wichi tä Lhawuk Dios t'amajchet. Lham tatshupi amehen tä lhewej 
wichi tä i'pe honhat, yämthilek ahäpehen laka wichi wet Awuk häp lham. 

Itshätäy tä lakokhayaj ihi lhäy'e iyhäj tä isen 
(Lev 11.1-8) 

3Yej tufw m'ak at chik häpek lakokhayaj ihi. 

4Itshätäy tä is chik letufw häp tähesna lheyis: w'asetaj, tson'ataj, kayla, 

5tson'a, ch'iwase, tson'atak, kaylatak, lhäy'e nilhokej itshätäy tä nichätche tson'a, 
lhäy'e ch'unaktak. 

6Nilhokej itshäwet at chik häpe tä ihanej tä inachaj lhäk wet yokwaji wet äp 
lefwus t'ähes täkwfwas, häp tä is chik letufw. 

7Mat isit'ak letufw itshäwet tä ihanej tä inachaj lhäk mat tek täkwfwas lefwus 
t'ähes. Wet äp isit'ak letufw itshäwet tä lefwus t'ähes täkwfwas mat ihanhiyejt'ak 
inachaj lhäk. Yej tufw camello, mäy'ä, inätetaj, tsi itshätäytso lakokhayaj ihi. Tej 
tä häpe itshätäy tä inachaj lhäk, mat tek täkwfwas häp lefwus t'ähes. 

8Wet kutsi, tej tä lefwus t'ähes täkwfwas, mat ihanhiyejt'ak inachaj lhäk. En 
häpeya itshäwet tä lakokhayaj ihi. Yej tufw t'isan häp itshätäytso, wet yej tsok 
lep'itsek. 

M'ayhay iyhäj tä ihi inät 
(Lev 11.9-12) 

9Wet m'ayhay iyhäj tä ihi inät, m'ak at chik häpek lefwinchäs ihi wet lhafwisas ihi, 
häp tä is t'at chik letufw. 

10Mat iyhäj tä lefwinchäs newahi wet äp lhafwisas newahi, yej tufw. En häpeya 
m'ayhay tä lakokhayaj ihi. 

Afwenchey 
(Lev 11.13-19) 

11Wet afwenchey, iyhäj tä lakokhayaj newahi häp tä is t'at chik letufw. 

12Mat iche iyhäj tä isit'ak letufw. Häp iyhäjkottaj, istiwintaj, tsilikliktaj, 

13lhäy'e nilhokej afwenchey tä tufw iyhäj, 

14lhäy'e tsetwo, ahutsaj, 

15wänlhäj, amyälä, lhäy'e nilhokej iyhäj afwenchey tä häte iwoye, 

16lhäy'e wok'o, chilichuk, lhokotaj, 

17chontsolit, hat'ätaj, askan, 

18kalak, pälaj wet asus. 

19Nilhokej m'ayhay tä kahäpeya afwenchey mat lhafwis ihi, en häpeya m'ayhay tä 
lakokhayaj ihi, yej tufw. 

20Mat afwenchey tä lakokhayaj newahi, häp tä is chik letufw. 

21Yej tufw itshäwet tä y'il tä kan'oläneka, tsi ahäpehen wichi tä Lhawuk Dios 
t'amajchet. Mat w'enho hin'o tä kahäpeya Israel tä i'amejen. Chik t'uhläk tufw, is 
t'at. Wok iche elh tä iwo lew'ekyaja tä kahäpeya Israel, chik t'uhläk ichäj wet iwo 
lahaya, is t'at. Yej penej kayla lhäs häp lako kat'os. 

M'ak tä is chik elh iwoye tä iwo laka diezmoya 

22Nekchämpej iwohiyet'ak kaw'enhata aka diezmo tä tälho akäs lhay tä lelanhi. 

23En aka diezmoya häp yachuyaj lhay, lhäy'e hat'es, aceite, lhäy'e aläy w'asetas, 
lhäy'e tson'atas, lhäy'e kayla lhayis leles tä lechunkatshay. Wet hoye Lhawuk 
Dios lew'et tä lham tatshupiye tä yen lew'eta, wet tufway tä lhehi tä lham tatache. 
Woyaye täjtso, yämthilek alechufwenej tä lewoye lenech'ethayaj wet lewunitpej. 

24Wet chik Lhawuk Dios takäpfwayej amehen wet lekalhi akäywet tä i'amej, wet 
lehäne aka diezmo, mat haw'et atofwehlä häp honhat tä lham yen lew'eta, 

25is chik lewom m'ayhay tä lhen aka diezmoya, wet chinaj t'äj tä laha häp tä 
lechäje häp honhat tä Lhawuk Dios lew'et ihi. 

26Wet chik lechäte, lechäj m'ak tä lehuminche, w'asetaj, tson'ataj, kayla, vino wok 
hat'es chik häpe, wok m'ak at chik häpek let'uhläk lechäj, yämthilek letufw tä ihi 
tä Lhawuk Dios tatache wet lewo akäjyaja, lhäy'e haw'et lheley. 

27Yej p'ethatlä häp wichi tä letes Leví tä i'amejen. Tsi lhamel tek häte iwoye amel 
tä aka honhates ihi. 

28Tres nekchämispej w'enhat lhip tä lhen aka diezmoya, wet amajej tä ihi lew'et 
tä ihi hupuy tä amel haw'et. 

29Häpkhilek nämhen Leví lhayis, häp lhamel tä laka honhates newahi, lhäy'e 
wichi tä kahäpeya Israel lhayis tä i'amejen, lhäy'e chipenhas, lhäy'e tesalis, wet 
lhamel tufw t'at wet yipsejen. Chik lewoyaye täjtso, Lhawuk Dios 
takäpfwayhiyela achumtes tä lhenlhi yämthilek isen. 

Deut 15 

Nekchäm tä lewhäy tä õ'täyhat elh letes 

1Tä siete nekchämispej, häpe t'at tä lewhäy tä letäyhtejen letes häp aiyhäj tä 
letujlhayehenpe m'ak tä tacheyjänej. 

2Is chik lewoye täja: Elh chik häpek icheyjäntej elh laka chinaj t'äj, is chik itäyhtej 
letes häp elh. Isit'ak inityench'oyek elh iwo lahaya m'ak tä tujlhaye'pe. Tsi häpe 
nekchäm tä lewhäy t'at tä Lhawuk ne'tek õ'täyhat letes häp iyhäj tä letes ihi. 

3Mat häp hin'o tä kahäpeya Israel, häp tä is chik katäyhtayej letes, wet is chik 
iwot lahaya häp m'ak tä õtujlhaye'pe. Mat häp elh tä häpe aelh, Israel t'at, leyej tä 
let'alhe'pe m'ak tä tacheyjänej. 

4Chik lewoye täjtso, ihichet'ala elh tä p'elitsaj chik i'amejen. Tsi Lhawuk Dios 
takäpfwayhiyeja amehen m'ak tä is chik lhehi honhat tä hiw'en amhohen 
yämthilek alewuhuy. 

5Mat is chik lewoye t'at wet lhen achumyaja nilhokej häp lhämtes tä ow'en 
amhohen ifwalana. 

6Wet chik Lhawuk Dios takäpfwayhiyeja amehen m'ak tä is, mälhyej tä lham 
pajche ifwel amhohen, wet wujla akäywet chik lew'en yämthilek lehanej 
lewoyneje tä lecheyjäntej wujpe wichi tä ihiche honhates. Mat amel let'alhiyet'ala 
wichi tä i'pe honhat yämthilek lhamel icheyjänhat amejen m'ak tä lewuk. Amel 
aniyathiyejena wujpey wichi iyhäj, mat lhamel tek niyatla amejen. 

7Chik iche aelh tä p'elitsaj chik i'amejen tä lhehi elh chik häpe hupuy tä ihi honhat 
tä Lhawuk Dios hiw'en amhohen, yej t'unhat ahusek wet yej n'äyej m'ayek. 

8En atichunhayaja elhtso wet ch'ote tä iwatlä m'ayek. 

9Yej ti amhi atichunhayaj chik ni'isa wet lhok, “Nichäthiyela nekchäm tä lewhäy 
tä õ'täyhthen letes iyhäj tä letes ihi.” Wet nech'e len'äyiho elh tä p'elitsaj wet tek 
lecheyjäntej m'ak tä alewuk. Chik mälhyejtso, lham t'änlach'oye Lhawuk wet 
ifwenhihola häp m'ak tä lewoyeje, wet täjtso häpkhila t'at hach'isukyaj. 

10M'ak tä is chik lewoye, w'enho t'at m'ak tä iwatlä wet yej ti amhi tä len'äyej 
m'ak tä lew'enho. Wet Lhawuk Dios takäpfwayhiyela achumtes wet isichela 
alhoho nilhokej m'ak chik lewoye. 

11Tatäyhit'ala p'elitses tä ihi honhat. Häp tä tamenej tä one'tek lep'altsen aiyhäj 
tä p'elitses tä niw'ena m'ayek tä ihi aka honhat. 

Dios lhämtes tä y'aje n'okwenkay 
(Éx 21.1-11) 

12Chik iche aelh tä Hebreo, hin'o wok atsinha, t'uhläk lechäjej aka chinaj t'äj 
yämthilek lhen akweneka, tajlhama seis nekchämis tä is chik lechumyenlhi. Wet 
tä nichäte nekchäm tä siete, is chik leleyej. 

13Wet chik leleyej, isit'ak niwoya m'ak chik ichäj, 

14mat w'enho iyhäj aläy tson'atas lhäy'e kayla lhayis. Äm wuj yachuyaj lhay tä 
lew'enho, lhäy'e hat'es. Wok oyok, w'enho lhip häp akäywet tä Lhawuk Dios 
pajche hiw'en amho. 

15Yej p'ethatlä tä ajchalis häte häpehte n'okwenkay tä ihi honhat tä Egipto, wet 
Lhawuk Dios ifwayhtejen lhamel. Häp tä tamenej tä one'tek lewoye täjtso. 

16Mat chik akwenek yok, “Oyikhit'a, häp tä ohumin owuk lhäy'e lew'et lheley. 
Lhamel wuj tä t'amaj n'oyej tä oiyej”, 

17tä mälhyejtso, p'ajtej awukwe lepe ch'ute, wet chuma chinaj tä itselhäj wet 
käjejo lech'ote, häp tä atetnek tä lham akwenek t'at pajla'tha ileyej honhat. Wet 
chik atsinha häte woynejetso m'ak tä lewoyeje. 

18Yej ti amhi atichunhayaj tä lhok, “Isit'ak oleyej okwenek.” Tsi seis nekchämis tä 
tachumlhi amho, wet m'ak tä ikalhi häpkhit'a chumaj lakaha tä imälhewek, mat 
lechowej. Tsi chik lewoye m'ak tä is alhoho, Lhawuk Dios takäpfwayhiyela 
nilhokej m'ayhay tä lewoye. 

Õyen t'amajchetesa itshätäy tä asnakis tä ichun 

19Ena amajchetayej Lhawuk Dios häp w'asetaj wok tson'ataj lhäs wok kayla lhäs, 
elh chik asnak tä ichun tä nichätchä. Yej chumyenlhi w'asetaj lhäs tä 
lechunkatsek, wet yej lhisetche lew'ole häp tson'ataj lhäs tä lechunkatsek. 

20Nekchämpej häp tä letufw tä ihi tä Lhawuk Dios tatache, am lhäy'e haw'et 
lheley, tä lhehi honhat tä lham tatshupiye tä yen lew'eta. 

21Mat chik iche lewit'äyhyaj chik häpe häp itshäwet lhäs tä lechunkatsek, chik 
yap'onek, wok asnam, wok m'ak at chik häpe chik iyej, yej län yämthilek lhen 
han'okhayajayej Lhawuk. 

22Mat is chik letufw tä lhehi haw'et, is t'at, yämthilek nilhokej wichi tufw t'at. Tej 
chik iche elh tä kok'aye tä ihi tä Lhawuk tatache, mat is t'at, häte tufw t'at, 
mälhyej chik letufw tson'a wok ch'iwase. 

23Mat yej tufw lew'oyis. Tech'aynej inät, tsäyho honhat. 

Deut 16 

N'okäjyaj tä Pascua 
(Éx 12.1-20) 

1Chik lechätepej iwel'a tä lhey Abib, enpej akäjyaja Pascua tä lewujyen Lhawuk 
Dios. Tsi häpehte iwel'atso tä honatsi tä lham itonphä ajchalis tä ihi Egipto. 

2Wet chik nichäte ifwala tä Pascua, is chik lhehi honhat lhip tä Lhawuk Dios 
tatshupiye tä yen lew'eta, wet lelän tson'ataj wok kayla wok w'asetaj. 

3Tufw t'at itshäwet tä lelän, lhäy'e pan tä levadura newayej. Pajla'tha siete 
ifwalas chik letufway pan tä levadura newayej. Häpe pan tä n'olhakli, tsi tä 
ajchalis yiktech'oye Egipto, nilhak'altshi t'at. Wet häp tä tamenej, nilhokej ifwalas 
tä kamaj leläyhen enaypej atichunhayaja ifwalahte lhamel yikch'oye Egipto. 

4Wet siete ifwalastso, nilhokej amel tä lhehi aka honhat yej ti amejen levadura tä 
let'amajej. Wet itshäwet tä lelän tä honaj, yej t'amajej lhip yämthilek letufw chik 
ifwala elh. 

5Yej länhen itshätäy chik lhehi lhip at chik häpe häp honhat tä Lhawuk Dios 
hiw'en amhohen. 

6Tajlhama chik lhehi lhip tä lham tatshupiye tä yen lew'eta, häp tä is chik lhehi tä 
lelänhen itshätäy tä Pascua. Wet länhen tä ifwala y'uy, tsi häpehte t'at lewhäytso 
tä ajchalis yikch'oye Egipto. 

7Is chik lep'o t'isan wet letufw tä lhehi Lhawuk lew'ettso. Wet chik leleyej, tä 
ifwala elh lhäpnhomche haw'etes. 

8Mat kamaj letujlhache t'at tä letufw pan tä levadura newayej pajtha siete ifwalas. 
Wet ifwala siete alehutwek tä lewujyen Lhawuk Dios wet yej tachumwethä. 

N'okäjyaj tä õ'lanhi yachuyaj 
(Éx 34.22; Lev 23.15-21) 

9Wet chik lelanhi akäs trigo, wet chik tajyäme siete semanas, 

10woyayla akäjyaja tä lewujyen häp Lhawuk Dios. Wet w'enhola häp m'ayhay tä 
lhen t'awayhata tä tälho häp m'ayhay tä lham takäpfwayej amehen. 

11Wet wola akäjyaja tä lhehi tä tatache Lhawuk Dios tä lhehi honhat lhip tä lham 
tatshupiye tä yen lew'eta, am lhäy'e ales, lhäy'e akawos, lhäy'e wichi tä tälhe letes 
Leví, lhäy'e wichi tä kahäpeya Israel lhayis tä i'amejen, lhäy'e chipenhas, lhäy'e 
tesalis. 

12Tichunche tä ajchalis häte häpehente Egipto lakawos. Tä mälhyejtso, woye wet 
en achumyaja nilhokej Lhawuk lhämtesna. 

N'okäjyaj tä N'ohupelis 
(Lev 23.33-43) 

13Wet chik leleyej tä lelanhi akäs trigo lhäy'e tä lewo t'iya aka uvas, häte wola 
akäjyajayej häp N'ohupelis siete ifwalas. 

14Akäsyenawethä chik lechätepej häp ifwalastso, am lhäy'e ales, lhäy'e akawos, 
lhäy'e wichi tä tälhe letes Leví, lhäy'e wichi tä kahäpeya Israel lhayis tä i'amejen, 
lhäy'e chipenhas, lhäy'e tesalis. 

15Akäjyajna häp tä lewujyenej Lhawuk Dios pajtha siete ifwalas tä lhehi honhat 
lhip tä lham tatshupiye tä yen lew'eta. Tsi pajichela takäpfwaye wet is alhoho 
akäs tä lelanhi, lhäy'e nilhokej achumtes tä lewoye, wet matche tä akäjyaj ihi. 

Häp tähestso tres n'okäjyajay tä lhamenya 

16Nilhokej hin'ol, is chik lhaipäyne Lhawuk Dios tres veces nekchämpej tä ihi 
honhat lhip tä lham tatshupiye tä yen lew'eta. Wet häp ifwalas tä n'okäjyaj, 
mälhyej tä õyen n'okäjyaja pan tä levadura newayej, lhäy'e tä õ'wo käjyajayej 
yachuyaj tä õ'lanhi, lhäy'e tä õ'wo käjyaja'pe n'ohupelis, is chik nilhokej hin'oltso 
ichäje Lhawuk m'ak tä yen t'awayhata. 

17Elhpej ichäj m'ak tä tälho m'ayhay tä Lhawuk Dios takäpfwayeje. 

M'ak tä n'okalelhthayajwos lechumyaj 

18Is chik lhen häpeya n'okalelhthayajwos hin'ol iyhäj, wet iyhäj lhen häpeya 
lech'otfwas, häpkhilek lhamel ihi nilhokej honhates tä hupuy ihiche tä Lhawuk 
Dios hiw'enhihomchela häp amel tä letälhehen atetsel tä ihi doce. Wet is chik 
lhamel yämpej is alhoho lakalelhthayaj tä iwoye. 

19Woye t'at m'ak tä n'okalelhthayaj yiwete, chik is wok ni'isa. Yej tetshanej m'ak 
tä häpe elh, chik häp hin'o tä hiw'en m'ayek wok häpe hin'o tä p'elitsaj. Häte yej 
tachumlä m'ak chik elh ikänitlhi amej tä t'uhläk katetshana m'ak tä ni'isa tä 
iwoye. Tsi täjtso häp tä tamenej hin'ol tä lehanyaj ihi tä nemhit itetshan m'ak tä is 
alhoho yämthilek iwoye, wet niwohit m'ak chik isej iyhäj tä laj letesa. 

20Ts'ilkat t'at m'ak tä is alhoho tä lewoye. Häp tä is chik kaleyayej tä lewoye, 
häpkhilek haw'atshancheyaj ihi wet lheyayhi t'at honhat tä Lhawuk Dios hiw'en 
amhohen. 

Yej n'okwiyej dios lhayis iyhäj 

21Yej lhen akäsa hal'ä chik häpe yämthilek lhen haw'eta tä len'okwiyej dios tsinha 
tä lhey Asera, wok letiwhäye altar tä Lewuk lhaka Dios. 

22Wet yej neyhatphä tunte yämthilek lewo han'okhayajayej. Tsi täjtso häp tä 
iwäkyhayen häp Lhawuk Dios. 

Deut 17 

1Yej län w'asetaj wok tson'ataj tä ni'isa, chik iche lewit'äyhyaj chik häpe, 
yämthilek lhen han'okhayajayej Lhawuk Dios. Chik lewoye täjtso, lewäkyhayen 
häp lham. 

2Chik iche hin'o wok atsinha tä ihi elh chik häpe honhates tä hupuy ihiche tä 
Lhawuk Dios hiw'en amhohen, wet wichi hiw'en tä iwoye m'ak tä ni'isa wet 
inäk'äs Dios lhämet, 

3wet n'okwiyej dios lhayis tä w'enha lhamej, wok n'okwiyej ifwala, wok iwel'a, 
wok katetsel, iwoye m'ak tä Lhawuk nine'tayek iwoye. 

4Wet chik lehanch'oye, is chik wuj tä letetshan m'ak tä wichi yäme. Wet chik 
kalelhäj tä matche tä elh iwoye m'ak tä mälhyejtso tä lhäy'e lhip tä ni'isa tä ihi 
Israel, 

5is chik lehän alhoye tä ihi hupuy wet thatejlhi tuntey pajla'tha y'il. 

6Chik dos wok tres iyhäj tä yäme tä hiw'enej m'ak tä elh iwoye, häp tä laha ihi 
lhamel lhämet yämthilek õ'län häp elh. Mat chik tefwajni elh tä yäme, laha ihihit'a 
lhämet wet õ'länhit'a häp elh. 

7Wet häp hin'ol tä yäme m'ak tä elh iwoye tä ni'isa, häp tä ichun lhamel tä 
ithatejlhi tuntey häp elh, wet nech'e nilhokej wichi tä ithatejlhi tuntey. Chik 
lewoye täjtso, nofwila m'ak tä ni'isa tä i'amhihen. 

M'ak tä is chik wichi iwoye chik iche m'ak tä atha chik ikalelhät 

8Wet chik atha amho m'ak tä let'uhläk lekalelhät, mälhyej n'olänek, wok õyäme tä 
iyhäj iwoyeje m'ak tä nit'uhawetayej, wok elh iwo lelätseka elh, wok m'ayhay tä 
ni'isa tä ihi hupuy tä lhehi, is chik letiyäje honhat lhip tä Lhawuk Dios tatshupiye 
tä yen lew'eta. 

9Wet hoye Leví leles tä häpehen sacerdotes, lhäy'e n'okalelhthayajwo tä ihi 
lechumet häp ifwalastso, wet fwenho lhamel häp m'ak tä tamenej tä lehoye 
yämthilek ikalelhät. Wet lhamenlak ikalelhät m'ak chik t'uhawetej häp m'ak tä 
lefwenho lhamel, 

10wet nech'e amel lewoye t'at lhamel lhämet tä ne'tek lewoye. 

11Mat woye t'at nilhokej m'ak tä lhamel ne'tek lewoye tä lekalelhät elh letes, wet 
yej woye m'ak tä lhamel kalhämeta. 

12Elh tä lhaichäjlhi wet ikachuye, iwohiyet'ak õkniläna. Tsi häp tä niwoyaye 
n'okalelhthayajwo lhämet wet niwoyaye lhämet häp sacerdote tä Lhawuk lakawo 
tä ihi honhattso. Län hin'otso, häpkhilek noj m'ak tä ni'isa tä ihi Israel. 

13Wet chik wichi ihanej täjtso, nowaye chik lhaichäjwethä. 

M'ak tä is chik wichi iwoye tä iwatlä laka rey 

14Chik lechätayho honhat tä Lhawuk Dios hiw'enla amhohen wet lhen haw'eta, 
elat lhoyaykwe, “Owatlä oka rey yämthilek lhayen niyatayej olhamel, mälhyej 
iwoye wichi tä ihiche laka honhates tä y'ewhäye.” 

15Is t'at. Mat elh tä lhenla aka niyata iwohiyet'ak kahäpeya hin'o tä Lhawuk Dios 
tatshupiye, wet äp häpe t'at elh amel. Yej lhen häpeya aka rey häp hin'o tä 
kahäpeya elh amel. 

16Mat häp elh tä aka rey, isit'ak yäm wujpey yel'atas chik iti lhamej. Wet isit'ak 
iwo chenekaye Egipto yämthilek ichäj yel'atas. Tsi Lhawuk pajche ifwel amhohen 
tä yok, “Yej lhäple honhattso.” 

17Häte isit'ak yäm wujpey lech'efwas, häpkhilek lehusek niwetayayej m'ak tä is 
alhoho. Wet isit'ak yäm wuj oro lhäy'e plata tä ihut lhamej. 

18Wet chik hin'otso tiyäjo leniyatyaj, ne'tehlak õ'ten n'olesaynhay tä häpehen 
n'ochufwenyajayna tä Leví leles tä häpehen sacerdotes t'amajej. 

19Wet is chik iti lhamej n'olesaynektso yämthilek yahyen nilhokej ifwalas tä iläy, 
wet lhaichufwenej tä iwunitpej Lhawuk Dios. Wet iwoye nilhokej lhämtesna, wet 
yen lechumyaja 

20wet nileyayej, wet tek lhainuhatpe iyhäj tä lham len'ohyaj ihi, häpkhilek lham 
lhäy'e leles tä lepes lheley nittäya leniyatyaj tä ihi Israel. 

Deut 18 

M'ak tä õhw'enhatej Leví leles tä häpehen sacerdotes 

1Häp Leví leles tä häpehen sacerdotes, lhäy'e nilhokej wichi tä letes Leví, 
ihichet'ala honhates yämthilek lewuk lhamel. Tek häte iwoye iyhäj Israel lhayis. 
Mat isiyejat itshätäy tä õ'länhen tä õyen n'okhayajayej Lhawuk, lhäy'e m'ayhay tä 
õyen Lewuka. 

2Tek õhw'enhihola honhates yämthilek lewuk, mälhyej iwoye lepuhfwas. Mat 
m'ak tä lakäywet häpe t'at Lhawuk Dios, mälhyej tä lham yäme. 

3Wet lhipey tä tälhe w'asetas wok tson'atas tä õ'länhen yämthilek sacerdotes 
w'enhayej, häp tähesna: lefwapo, lhäy'e lech'alo lhile, lhäy'e lets'e. 

4Häte w'enhola akäs lhay tä ichun tä lelanhi, lhäy'e hat'es tä ichun, lhäy'e aceite tä 
ichun. W'enhola tson'ataj w'ole tä ichun tä õyisetche. 

5Tsi Lhawuk Dios häp tä tatshupiye lhamel tä iyej Israel lhayis tä tälhehen doce 
letetsel, häpkhilek tälhe lajchalis pajtha nichäte leles tä lepes lheley, lhamel 
tujlhache t'at lechumet tä ihi lham lew'et wet nileyayej. 

6Wet elh tä häpe Leví tä ihi lhip chik häpe aka honhat tä Israel, chik lham wuj tä 
t'uhläk ihoye honhat lhip tä Lhawuk Dios tatshupiye tä yen lew'eta, 

7is t'at, Dios iwahnej t'at chik iwoye lechumet, hätet iwoye iyhäj Leví lhayis tä ihi 
honhattso tä lhamel iwoye lechumet tä tach'ote Lhawuk Dios. 

8Häte is chik ikatej lhäk tä w'awulhi m'ak tä iyhäj Leví lhayis ikatej, lhäy'e m'ak tä 
tiyäje p'ante lajcha. 

Yej ten n'okeyis tä Lhawuk y'ulhan 

9Chik lechätho honhat tä Lhawuk Dios hiw'enla amhohen, yej ten wichi tä ihi 
honhattso lakeyis tä lhäy'e lhip tä Lhawuk y'ulhan. 

10-11Iwohiyet'ak elh amel ilän lhäs wok lhäse wet iwunho tä yen n'okhayajayej 
dios tä w'enha lhamej. Yej alhen hiyawuya, wok lefwetaj lehanej m'ak tä ihichela. 
Yej alechufwenej tä lelänej t'inhayaj häp aelh, wok alhen han'ältshantsaja, wok 
lehoye han'ältshantses wet letay'ätshaneje m'ak chik häpe. Yej lhämhoplhi ahät 
lhayis, wet yej tay'ätshane n'op'itseyhay. 

12Tsi wuj tä iwäkyhayen Lhawuk häp iyhäj tä iwoye tähestso, wet häp tä tamenej 
tä lham yokwesiphäla wichi tä ihi honhat tä amel lechätho. Tsi lhäy'e lhip tä ni'isa 
lhamel lakeyis. 

13Mat amel is chik imälhewek ahusek tä alep'ajtej Lhawuk Dios. 

14Häp wichi tä lhenla haw'eta laka honhates, häpe wichi tä tach'ahuye 
han'ältshantses lhäy'e häp hin'ol tä fwetaj ihanej m'ak tä tatay alhoho. Mat amel 
Lhawuk Dios iwahnhit'a amejen chik lewoye m'ayhay tä mälhyejentso. 

Profeta tä ihichela 

15Lhawuk Dios yenla profetaya elh amel, mälhyej iwoye olham, wet is chik 
lewoye lhämet. 

16Wet täjtso häpe t'at tä amel let'alhtech'oye tä let'alheje Lhawuk Dios tä i'pe 
chenaj Horeb, häp ifwalahte nilhokej amel alehutwek tä lhoyaykwe, “Tek ot'uhläk 
yachajo chik oläte lepak häp olhamel Owuk Dios, wet tek äp ot'uhläk äp yachajo 
chik ow'en itätaj, häpkhilek n'am t'inhen.” 

17Wet Lhawuk tahuy n'oyej wet yok, “Is t'at wichi lhämettso. 

18Oyenla profetaya elh lhamel, mälhyej iwoye am, häp elh tä häpe t'at Israel, 
häpkhilek ifwenho wichi olhämet tä one'tek ifwenho, wet iwoyepej olhämet tä 
one'tek iwoye. 

19Wet elh chik nitch'ahuyaye profetatso tä olhämetej, olhamlak oyen tesayej. 

20Wet profeta chik tektshanejlhi tä fwetaj yen lhämeta olhämet wet yäme m'ak tä 
ka'olhämeta, wok yäme tä dios lhayis iyhäj tä w'enha lhamej tä lhämetej, 
iwohiyet'ak õkniläna.” 

21Wet chik amel atichunhayaj yok, “¿Chiwoyek olhamel ontäfwenhiyeja 
n'olhämet chik kahäpeya Lhawuk lhämet?”, tä mälhyejtso, tetshanay täja: 

22Chik elh tä yäm lhame tä profeta yok, “Lhawuk lhämet tä ne'tek ofwel 
amhohen”, wet chik kamatache m'ak tä yäme, kalelhäj tä häpkhit'a Lhawuk 
lhämet tä yäme. Lham lhämet t'at, häpe hin'o tä lhaichäjlhi. Tä mälhyejtso, yej 
nowaye. 

Deut 19 

Hupuy tä n'oletnhawtes 
(Núm 35.9-28; Jos 20.1-9) 

1Chik Lhawuk Dios itäyhthen wichi wet hiw'en amhohen laka honhates 
yämthilek lhen aka honhatesa, enayla haw'etesa hupuy lhäy'e lewukwey. 

2Mat is chik lew'enhat tres hupuy lhayis 

3wet lhenwethä n'äyhäy tä tiyäjehen. Häte honhat tä Lhawuk hiw'en amhohen 
yämthilek alewuhuy, tihila tres lhipey tä lew'enhat, häpkhilek elh chik häpek ilän 
elh ilethane hupuyna. 

4Hin'o tä ilän elh ilethanhiyela häpkhilek õkniläna, chik kalelhäj tä nhanahläk ilän 
häp elh tsi letayhfwahit'a. 

5Mälhyej hin'o tä ihoye tayhi tä t'ukwe lelhetes, tä ifwaj hal'ä wet nämhi hosan tä 
ihi lew'ut, wet taj elh lhetek wet y'il. Hin'otso häp tä is chik ilethane elh chik häpe 
häp hupuy tä n'oletnhawtes, häpkhilek õkniläna. 

6Tsi chik nimälhyayejtso, chik atofwe hupuy tä fwetaj ilethane wet pitaj len'äyij, 
elat häp hin'o tä lepuhfwa elh tä õ'län ihän elh tä fwetaj ilethan, wet ifwit tä ihi 
len'äyij, wet tä lhäy'e lhip tä lewäk ihi, ilän häp elh tä nit'uhawetayej chik õ'län, 
tsi tek hanläk ilän elh wet lhaletayhfwasit'a häp ifwalas tä tajyäme. 

7Häp tä tamenej tä one'tek letihi tres hupuy lhayis tä lew'enhat. 

8-9Is chik amel kaleyayej tä lhen achumyaja wet lewoye Lhawuk lhämtes tä ow'en 
amhohen ifwalana. Wok oyok, huminay Lhawuk Dios wet yej leyej tä lenukwe 
len'äyij. Chik mälhyej'attso m'ak tä lewoye, lham y'isiyeja lhip aka honhat wet 
hiw'enla amhohen imälhewek honhat tä ifwenho p'ante atetsel. Wet nech'ehilak 
äp lep'ajtej tres iyhäj hupuy lhayis yämthilek häpe n'oletnhawtes tä hap'akej 
iyhäj tä ichun, 

10häpkhilek newache elh chik õ'län tä letes newache tä ihi honhat tä Lhawuk Dios 
hiw'en amhohen yämthilek alewuhuy. Häte tamenhit'ala amejen n'olänek chik 
häpe. 

11Mat chik hin'o yen tayhfwaya elh wet ihän tä yik, wet inuye wet ilän, wet 
ilethane elh hupuy tä n'oletnhawtes, w'enha lhamej m'ak tä lewoyeje. 

12Is chik hin'ol tä thänhäy tä lew'et hupuy tä tälhe, ne'tek õ'tsoklhi hin'otso wet 
õyachaje hin'o tä lepuhfwa häp elh tä n'olänek, yämthilek ilän. 

13Yej p'altsen elh tä iwoye täja, häpkhilek nem õ'län elh tä letes newache tä iyej 
Israel lhayis. Wet chik mälhyejtso, isila nilhokej m'ayhay tä lewoye. 

14Honhat tä Lhawuk Dios hiw'enla amhohen, yej lanche tuntey tä pajche õ'tihi 
línea tä lepes aka honhat. Yej t'ayhte aelh tä haw'etfwa laka honhat. 

Iyhäj tä kamatache m'ak tä yäme 



369 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

15Laha ihihit'a chik tefwajni hin'o chik yäme tä hiw'enej elh tä iwoye m'ak tä 
ni'isa. Tajlhamat chik iche dos wok tres tä yäme m'ak tä elh iwoye, häp tä laha ihi. 

16Chik iche elh tä kamatache lhämet, fwetaj t'isufwkane elh wet yäme tä iwoye 
m'ak tä ni'isa, 

17tä mälhyejtso, lham asufwkantsaj lhäy'e elh tä lham fwetaj t'isufwkane, is chik 
lhamel ihoho tä tatache Lhawuk lhäy'e sacerdotes, lhäy'e n'okalelhthayajwos tä 
ihi lechumet häp ifwalastso. 

18Wet is chik n'okalelhthayajwos wuj tä itetshan häp lewit'äyhyajna. Wet chik 
hiw'en tä kamatache m'ak tä elh yämeje elh, 

19tä mälhyejtso, is chik lham tä õ'woyeje n'otasnhayaj tä t'uhläk õ'woyeje elh. 
Chik lewoye täjtso, nofwila m'ak tä ni'isa tä i'amhihen. 

20Häpkhilek wichi ihanej wet nowayhiyela chik fwetaj itiyej lesufwkanyaj häp 
elh. 

21Yej tiyej hap'altsenyaj, wo haya. Chik elh isoyej n'ow'atshancheyaj, wet soyej 
lham lew'atshancheyaj. Chik elh ilanhi n'ottelho, wet lanhi lham tatelho. Chik elh 
ilanhi n'otsote, wet lanhi lham letsote. Chik elh inäk'äs n'otkwey, wet näk'äs lham 
takwey. Chik elh inäk'äs n'opach'o, wet näk'äs lham lepach'o. 

Deut 20 

Dios lhämet tä ifwenho laka wichi tä yikhen tä iwo laka'tshayaja 

1Chik lhekhenpej tä lewo aka'tshayaja tä lenuye atayhfwas, wet lew'en tä wujpey 
yel'atas lhäy'e kaletas tä n'oka'tshayajchal tä iyejen lhamel, wet lew'en tä wujpey 
nifwotaj, inu'pe amel, yej nowaye. Tsi Lhawuk Dios tä itonphä ajchalis tä ihihte 
honhat tä Egipto, häp lham tä i'amejen. 

2Wet chik nichäte lewhäy tä lenuwek, is chik sacerdote ihoho tä nifwotaj tatache, 
wet tahuyej 

3wet yok, “Ch'ahuyaye, Israel lhayis, ifwalana lenuye atayhfwas. Akhajyenhen 
wet yej nowayhen. Yej chettiche wet yej nuhat amhohen. 

4Tsi Lhawuk Dios yik amchehen, wet lhamlak tatayhlä atayhfwas yämthilek 
lekalhi.” 

5Wet is chik niyatey tahuyej sip'älis wet yok, “Chik iche elh amel tä yenlhin'aj 
lewukwe tä nech'ayek wet kamaj newachufwi, is chik yäple wet ichufwi. Tsi elat 
õ'län chik ihi n'oka'tshayaj, wet mälhyej newachufwi lewukwe, wet elh lhayen 
lewuka. 

6Wet chik iche elh amel tä tutchey wet kamaj nilanahi yachuyaj lhay, is chik 
yäple. Tsi elat õ'län chik ihi n'oka'tshayaj, wet elh tä ilanhi laka yachuyaj wet isej. 

7Wet chik iche elh tä wak'alh t'at tä t'uhläk tawhayey, mat kamaj newayej 
atsinha, is chik yäpil. Tsi elat õ'län chik ihi n'oka'tshayaj, wet nech'e elh tä yen 
ch'efwaya atsinha.” 

8Wet niyatey y'isiyeja lhämet tä yok, “Chik iche elh tä ilät lhame tä noway wet 
nitkhajaya, is chik yäpil, häpkhilek iyhäj nena lhama tä t'otle nit'una.” 

9Wet chik niyatey ileyej tä yämhoplhi nifwotaj, is chik sip'älis kaniyatey ichunlä 
nifwotaj. 

M'ak tä is chik Israel lhayis iwoye tä inuye hupuy tä letayhfwas ihi 

10Chik amel atott'aye hupuy tä lenuye, chunkat wola silätaye wichi tä ihi chik 
lhamel iwatlä letamsek. 

11Wet chik lhamel iwoye, wet iwahin amejen tä letiyäjo hupuy tä lhamel lew'et, 
ena akawosa yämthilek lechumyene lechumet tä äytaj. 

12Mat chik lhamel niwoyaye ämet, mat ihumin t'at chik iwo laka'tshayaja, 
alunkatayeja hupuytso yämthilek lenuyaye. 

13Lhawuk Dios tach'otla amehen yämthilek lekalhi wet länhena nilhokej hin'ol tä 
ihi. 

14Wet atsinhay, nä'tshas, itshätäy, lhäy'e nilhokej m'ak tä ihi hupuytso, alewuhuy 
t'at. Chumela nilhokej m'ayhay tä Lhawuk Dios iwahin amejen tä lewuk 
atayhfwas, wet tila amejen. 

15Häp täjtso m'ak tä one'tek lewoyeje nilhokej hupuy lhayis tä atofwehlä honhat 
tä Canaán tä lhenla haw'eta. Wok oyok, häp hupuy lhayis tä w'enha lhamej. 

16Mat häp hupuy lhayis tä lheyayhi lechowej tä Lhawuk Dios hiw'enla amhohen 
wet alewuhuy, länhena nilhokej m'ayhay tä ihi. 

17Täyhata nilhokej häp Het lhayis, Amorreo lhayis, Canaán lhayis, Ferez lhayis, 
Hiv lhayis, Jebús lhayis, mälhyej tä Lhawuk Dios ne'tek lewoyayeje. 

18Häpkhilek nikana amejen yämthilek leten m'ak tä lhäy'e lhip tä ni'isachehen tä 
lhamel iwoye tä iwujyen laka dios lhayis, wet tamenla amejen tä lewoye 
hach'isukyajay tä letatayhlä Lhawuk Dios. 

19Wet chik let'uhläk lekalhi hupuy, wet pitaj ifwalas tä alelunkatej tä lenuye, yej 
lhisthena häp hal'äy, tsi lewatlahlä lhay yämthilek amel letufw. Tsi hal'äy t'at, tek 
häte iwoye hin'ol tä tatay ahilähen wet lenuye. 

20Mat tajlhama hal'äy tä niwoya lhaya, häp tä is chik lhisthen wet lhene 
aka'tshayajchal yämthilek lekalhi hupuy tä lenuye. 

Deut 21 

N'olänek tä nikalelhäjach'oye elh tä ilän 

1Chik lhehihila honhat tä Lhawuk Dios hiw'enla amhohen yämthilek alewuhuy, 
chik iche hin'o tä n'olänek tä ihi tayhi, mat nehit katsik ihanej elh tä häpe tä ilän, 

2chik mälhyejtso, is chik hin'ol tä thänhäy lhäy'e n'okalelhthayajwos ihoye, wet 
itetshan häp metros tä tälhe lhip tä n'olänek ihi, pajtha nichäte hupuy lhayis tä 
n'op'itsek ihi lechowej. 

3Wet hin'ol tä thänhäy tä ihi hupuy tä n'olänek ni'tofwayehlä, is chik tachuma 
w'asetaj lhäs tä kamaj kan'ochumyeneka, 

4wet ihäne honhat lhip tä nehit katsik yen lelafweka wok tutcheyhi, tä iwhäye 
tewok n'äyij tä inät ihi. Wet chik nichäte, is chik inäk'äs lew'o. 

5Wet nech'e Leví leles tä häpehen sacerdotes, is chik ihowhäye. Tsi lhamel tä 
Lhawuk Dios itshupyeneje yämthilek tach'ote lechumet wet takäpfwayeje lham 
lhey. Wet chik iche n'olänek, wok elh ipäjlhi elh, wok iyhäj lhay'ithatejwethä 
lhämtes tä äyteschehen, häp Leví lhayis lhamel t'at tä itetshan wet itshupyene 
m'ak tä is alhoho. 

6Wet nech'e nilhokej hin'ol tä thänhäy tä lew'et hupuy tä n'olänek ni'tofwayehlä, 
is chik lhamel iti'pe w'asetaj lhäs tä õ'län häp takweyey tä ilejchehen, 

7wet yok, “Olhamenhit'a chik olän häp hin'ona. Wet ow'enhiyejt'a elh tä häpe tä 
ilän. 

8Iwuk, täyhtej letes aka wichi, häp lhamel tä letiyej lefwayhyaj. Yej lhen tesayej 
lhamel häp hin'o tä laj letesa tä õ'län.” Chik lewoye täjtso, Dios tek yenla tesa 
amejen häp n'op'itsektso. 

9Woyayela m'ak tä is alhoho tä lhehi tä Lhawuk tatache, wet yenhit'ala tesa 
amejen n'olänektso. 

M'ak tä hin'o iwoyeje atsinha tä lakwenek tä yen lech'efwaya 

10Chik lewo aka'tshayajayej atayhfwas, wet Lhawuk Dios tach'ot amehen 
yämthilek lekalhi lhamel wet letsokwethä, 

11wet lew'en atsinha tä isilataj, wet lehumin wet letachuma yämthilek lhen 
hach'efwaya, 

12is chik lehän haw'ete, wet lene'tek yisetche lew'ole wet yisthen lefwus t'ähes, 

13wet ilanche lew'uyis tä pajche lew'uy tä õ'tsoklhi. Wet is chik ihi t'at haw'et wet 
iwo lhafwyhayaja tä yen tichunhayaja lajcha lhäy'e lako iwel'a weihalha. Chik 
tajyäme täjtso, nech'e lemäyej wet nech'e hach'efwa t'at, wet lham alech'efwa 
t'at. 

14Mat chik kahumina atsinha, is chik leleyej. Mat isit'ak lewom wet lechäjej chinaj 
t'äj, wok lhen akawoya, tsi lhen w'et m'ayeka. 

N'olhäs tä n'ochunkatsek häp tä lewuk lajcha lakäywet 

15Chik elh amel lech'efwas täkwfwas, wet ihumin lech'efwa elh wet ihuminhit'a 
elh, wet lech'efwasna iwo lelesa, wet elh tä lech'efwa nhumina häp tä ichun tä 
iwo lhäsa, 

16wet chik nichäte ifwala tä lajcha hiw'enhatejen lakäywet häp leles, is chik yen 
häpeya lechunkatsek häp lhäs tä ihihlä atsinha tä nhumina. Tsi chik 
nimälhyayejtso, yen w'et m'ayeka häp lhästso tä häpe lhäs tä matche tä 
lechunkatsek. 

17Wet is chik ihanej tä lechunkatsek t'at, wet m'ak tä hiw'enho inuhatpe m'ak tä 
hiw'enhomche leles iyhäj. Tsi häpe lhäs tä lechunkatsek tä tälho lakhajyhayaj, 
wet t'uhawetej tä õhw'enho m'ak tä wuj. 

N'otasnhayaj tä õ'woyeje mamse tä nitch'ahuyaye lajcha lhäy'e lako 

18Chik elh amel, chik äs nitch'ahuya ame wet nitch'ahuyaye lako, mat ayen 
tayhfwasa wet niwoyaye m'ak tä amel lene'tek iwoye, wet tej chik amel letasin, 
mat iwohiyet'a ämet, 

19tä mälhyejtso, is chik amel lehäne hin'ol tä thänhäy tä ihi hupuy tä amel haw'et, 

20wet lefwenho tä lhok, “Olhamel olhäs tach'ahuhit'a n'oyehen, mat yen 
tayhfwasa olhamel. Tej chik ofwenho m'ak tä is chik iwoye, mat iwohiyet'a. Mat 
ihumin tä iwoye m'ak tä ni'isa wet w'oknaj t'at.” 

21Tä mälhyejtso, nilhokej hin'ol tä ihi hupuy iwohiyet'ak nithatayejlhi tuntey yäk 
y'il. Chik lewoye täjtso, nofwila m'ak tä ni'isa tä i'amhihen. Wet chik iyhäj Israel 
lhayis ihanej, lhamel nowayhiyela. 

M'ak tä is chik õ'woyeje n'olänek tä õ'fwuhatlhi 

22Chik iche hin'o tä õ'fwuhatlhi tä õ'län tä iwoye m'ak tä lhäy'e lhip tä ni'isa, 

23isit'ak lep'itsek kamaj ifwulhi t'at tä honatsi. Mat is chik õtjänlä tä kamaj 
kahonatsiya, tsi hin'o tä õ'fwuhthilhi hal'ä tä õ'län, Dios t'at tä takäpfwayeje 
lewit'äyhyaj. Wet chik õknitjänahlä tä kamaj ifwalayej, lekokyeneje m'ak tä ni'isa 
häp honhat tä Lhawuk Dios hiw'enla amhohen. 

Deut 22 

W'enhahiche m'ayhay tä Dios ne'tek wichi iwoye 

1-3Chik iche m'ak at chik häpe tä tatäy, weyis wok tson'ataj tä lewuk aelh, wet 
lew'en, isit'ak tet kaw'ena. Is chik lhachaje elh tä lewuk. Wet chik lewuk 
atofwehlä haw'et, ihi lhip elh, wet katäfwelayej hin'o tä häpe, tä mälhyejtso, is 
chik lechäje haw'et wet let'amajej pajla'tha lewuk t'ukwe, wet häp tä nech'e 
lhachaje. Häte chik asno wok n'ow'uy chik tatäy tä lewuk aelh, wet lew'en, isit'ak 
tet kaw'ena. Is chik letach'ote aelh wet lhachaje m'ak tä lewuk. 

4Wet chik lew'en aelh lelä asno wok weyis tä nichät katsi tä ihi n'äyij, isit'ak tet 
kaw'ena, mat ch'ote lewuk tä ineyhatphä. 

5Isit'ak atsinha taw'uyhi hin'o lew'uy, wet hin'o isit'ak taw'uyhi atsinha lew'uy. 
Elh chik häpe chik iwoye täjtso iwäkyhayen Lhawuk Dios. 

6Chik lelhoke afwenche lhup tä ihi hal'ä wok ihonhate tä lelesas wok lhich'ulh ihi 
tä lako t'upeype, isit'ak lep'ajtej lako häp leles wok lhich'ulh tä letachuma. 

7Ts'ilak leles wok lhich'ulh tä letachuma wet letach'anlhaye lako tä yik, häpkhilek 
Dios lakäpfwayaj tä is i'amej wet pitaj haw'atshancheyaj. 

8Wet chik lhenlhi awukwe, lafwejche lhip häp lhip tä tumphä, häpkhilek elh chik 
iho'pe nichätahchä. Tsi elh chik nichätchä tä tälhpe, amlak amenhat, lhäy'e 
haw'et lheley. 

9Chik letihchä uvas, yej lhahtej iyhäj yachuyaj, häpkhilek newache m'ak chik 
lemenyenej wet katufwa m'ak tä letihchä, lhäy'e uvas tä lelanhi lhay. 

10Chik lesaji akäsw'et, yej p'ajtej asno häp weyis tä letonyenej arado. 

11Yej lhen haw'uya n'oyik tä õ'lhahtej lino häp tson'ataj w'ole. 

12Tihi lhawol tä õ'tolnhathen häp cuatro lepesey häp haw'uy tä letaw'uyhi. 

N'osufwkanyaj tä õ'tiyej atsinha 

13Chik hin'o yen ch'efwaya atsinha, mat tä isakanej ileyej tä ihumin, 

14wet t'isufwkane wet ifwenhomche wichi wet yok, “Oiyejnaj atsinhana wet oyen 
och'efwaya. Mat ow'en tä mathichet'a tä olham tä ochunej, pajche n'och'efwa 
t'at”, 

15tä mälhyejtso, lhutsha lajcha lhäy'e lako is chik lhamel ihäne lhäse häp hin'ol tä 
thänhäy tä ihi hupuy tä lhamel lew'et, wet ipäynhiyela häp m'ak tä yäm kalelhäj 
tä matche, häpkhit'a n'och'efwa. 

16Wet lhutsha lajcha is chik ifwenho hin'ol tä thänhäy wet yok, “Ow'enhonaj 
olhäse häp hin'otsi yämthilek häpe lech'efwa. Mat athana nemhit ihumin atsinha. 

17Mat nech'e ifwenhomche wichi tä yäme tä ni'isa atsinha, wet itiyej 
lesufwkanyaj tä hin'äfwlhatlhi tä yäme tä pajchet n'och'efwa olhäse. Mat olham tä 
ohäpe lajcha, olham tä ohanej, wet ow'en tä ihichet'a hin'ok lhay'ajej.” Tä lhutsha 
lajcha iwoyetso, is chik hich'en katsi sábana tä ihi tä tatache häp hin'ol tä 
thänhäy. 

18Wet is chik hin'ol tä thänhäy itsoklhi hin'o wet itasinlhi, 

19wet ne'tek tiskan letape, hiw'enho lhutsha lajcha cien chinaj t'äj mhoy tä plata, 
laha lesufwkanyaj tä itiyej lhutsha tä kamaj kan'och'efwaya tä iyej Israel lhayis. 
Wet atsinhatso is chik iyej t'at hin'o wet hin'o is chik nileyayej pajla'tha ileyej 
honhat. 

20Mat chik matche tä lhutsha pajche n'och'efwa, 

21is chik õ'tonphä tä ihi lew'et wet hin'ol tä ihi hupuy ilänhiyeja tuntey, tä lham 
iwoye m'ak tä wuj tä ni'isa tä ihi Israel wet hin'äfwlhat lajcha. Chik amel lewoye 
täjtso, nofwila m'ak tä ni'isa tä i'amhihen. 

Laha iche m'ak tä ni'isa tä hin'o iwoye wok atsinha iwoye 

22Chik õhw'en hin'o tä imäyej atsinha tä lech'efwa ihi, lhamel letes ihi, 
iwohiyet'ak õkniläna lhamel. Chik amel lewoye täjtso, nofwila m'ak tä ni'isa tä ihi 
Israel. 

23Wet chik atsinha lhutsha kamaj kan'och'efwaya, mat iche hin'o tä wak'alh tä 
yenla lech'efwaya, wet iche elh hin'o tä nichutej tä ihi hupuy, wet itsoklhi wet 
imäyej, 

24tä mälhyejtso, lham lhäy'e hin'o tä imäyej hän alhoye tä ihi hupuy wet länejen 
tuntey. Lhutsha letes tä nit'äna tä hin'o itsoklhi tä ihi hupuy. Wet elh tä hin'o letes 
tä yen läkwika atsinha tä pajche lewuk ihi. Chik lewoye täjtso, nofwila m'ak tä 
ni'isa tä i'amhihen. 

25Mat chik hin'o nichutej atsinha tä ihi tayhi, häp atsinha tä pajche iche hin'o tä 
kalelhäj tä yenla lech'efwaya, mat häp hin'o tä nichutej itsoklhi wet inityen 
atsinha yämthilek imäyej, chik mälhyejtso, ts'ilakhila hin'o chik õ'län. 

26Mat lhutsha niwohit m'ak chik õ'woyeje, tsi lewit'äyhyajtso tek t'uhawetej chik 
õ'län. Täjtso hätet iwoye hin'o chik inuye elh wet ilän. 

27Tsi lham hin'otso hiw'en atsinha tä ts'ilak wet atofwehlä hupuy wet itsoklhi. Tej 
chik fwetaj t'än atsinha, mat tä atofwehlä hupuy, ihichet'a elh chik iläte yämthilek 
tach'ote. 

28Wet chik hin'o nichutej atsinha tä kamaj kan'och'efwaya, wet äp newache hin'o 
chik wak'alh yämthilek yenla lech'efwaya, wet hin'o tä nichutej itsoklhi wet 
inityen atsinha yämthilek imäyej, chik mälhyejtso, chik õ'hanej, 

29wet hin'otso iwohiyet'ak niw'enaho atsinha lajcha cincuenta chinaj t'äj mhoy tä 
plata. Wet lham yenlat lech'efwaya atsinha, tsi pajche imäyej, wet tek ikalhihilak 
ileyej tä lham kamaj iläy. 

30Isit'ak hin'o yikejlhi atsinha tä lajcha ch'efwa. Tsi chik iwoye täjtso, itiyej 
leläkwyhanyaj häp lajcha. 

Deut 23 

Iyhäj tä õ'näyejo chik fwetaj ihoye Dios laka wichi chik lhaihutwek 

1Hin'o chik õ'käjiche lechänsilis t'akay, wok õ'lanhi lho, õ'näyejo chik ihoye 
Lhawuk laka wichi chik lhaihutwek. 

2Hin'o tä lajcha nikalelhäja, õ'näyejo chik ihoye Lhawuk laka wichi chik 
lhaihutwek, pajla'tha nichäte wichi tä lepes lheley. 

3Häp Moab lhayis, Amón lhayis, õ'näyejo chik lhayej Lhawuk laka wichi, pajla'tha 
nichäte wichi tä lepes lheley. 

4Tsi tä amel lenukwehte lhamel laka honhat tä letälho Egipto, lhamel hiw'enhit'a 
amhohen inät lhäy'e äk. Mat lhamel iwo lakahaya Balaam, Beor lhäs tä lew'et 
Petor tä ihi Mesopotamia, tä t'uhläk profetatso takäpfwayej amehen awit'äyhyaj. 

5Mat Lhawuk Dios tach'anlhahiyet'a Balaam. Wet häp tä lakäpfwayaj tä ni'isa tä 
fwetaj iwoyej amehen häpe t'at m'ak tä is, tsi Lhawuk aihumnhen. 

6Tä mälhyejtso, yej ale'isyene lhamel yämthilek letamsekis ihi nilhokej ifwalas tä 
leläy. 

7Mat oyok, yej lhen w'et m'ayeka häp Edom lhayis, tsi amel aiyhäj t'at. Häte wichi 
tä ihi Egipto, tsi ajchalis ihihte lhamel laka honhat. 

8Lhamel lechetsos häpkhilek tiyäjo wet lhayenla lhipa Lhawuk laka wichi. 

Lhawuk ne'tek nifwotaj t'uye lhamel lew'et 

9Chik amel alehuthiwek lhip tä lehoye aka'tshayaj, is chik wuj tä let'amaj amejen 
häpkhilek newache m'ak chik ni'isa chik i'amejen. 

10Elh chik häpe amel, chik leles nitsäy tä honatsi tä imä wet kok'ayeje, is chik 
yikch'oye lew'et. 

11Wet chik honaj is chik ilej lhamche, wet chik fwala y'uy nech'e yäpnho lew'et. 

12Häte is chik lhenlhi lew'et tä iw'echehi lhip tä lhehi häpkhilek lehoyepej chik 
let'alham. 

13Is chik lep'ajtej aka'tshayajchal tä letilhäjlhi m'ak chik itselhäj, häpkhilek 
lechunkat tä letij chowej wet häp tä let'alhamche. Wet chik leleyej, lepotejpe 
honhat. 

14Tsi Lhawuk Dios ilunche t'at amel tä lhehi lhip tä alehuthiwek, yämthilek t'u 
amehen wet tach'ot amehen yämthilek lekalhi atayhfwas. Tä mälhyejtso, is chik 
lhip tä lheyayhi häpe n'ot'amajchet häpkhilek Dios niw'ena m'ak chik kok'aye 
chik ihi. Chik nimälhyayejtso, Dios yikhila hach'oyehen. 

Wo lew'eta elh chik n'okawo chik ilethanlä lewuk 

15Chik elh tä n'okwenek yikch'oye lewuk wet ilethan amehen, is chik lewo w'eta. 
Yej lhachaje hin'o tä lewuk tä yikch'oye. 

16Ch'anlhaye t'at tä i'amejen tä ihi hupuy chik häpe tä amel haw'et. Wet isit'ak 
iche elh chik ilhaklit. 

Lhawuk n'äyejo laka wichi chik yen n'okhayajayej lakain'oyaj 

17Amel tä ahäpehen Israel lhayis, hin'ol lhäy'e atsinhay, iwohiyet'ak leten iyhäj 
wichi tä w'enha lhamejen lakeyis. Tsi lhamel iwoye lakey tä hich'atej tä ni'isa tä 
lhamel iwo lakain'oyajahi len'okhayajw'etes tä fwetaj ikäjyenlhi laka dios lhayis. 

18Aelh chik häpe chik mälhyejtso lakain'oyaj tä iwoye, yej wahnej chik ihäne 
Lhawuk Dios lew'et häp chinaj t'äj tä lakain'oyaj laha. Tsi tähestso häp tä 
iwäkyhayen häp Lhawuk Dios. 

M'ak chik lecheyjäntej aelh, yej fwayhatpe laha 

19Chik lecheyjäntej aelh aka chinaj t'äj, wok n'olhäk, wok m'ak at chik häpe, yej 
fwayhatpe tä lene'tek tiskanpe. 

20Mat häp hin'o tä kahäpeya Israel, häp tä lefwayhatpe m'ak tä let'alheje chik 
tiskanpe lecheyjänhat. Mat häp elh tä häpe Israel yej woyeje täjtso, häpkhilek 
Lhawuk Dios takäpfwayhiyeja m'ak tä isen nilhokej m'ak tä lhenwethä chik lhehi 
honhat tä lhen haw'eta. 

Matitche t'at m'ak tä lefwenho Dios 

21M'ak at chik häpek lefwenho Lhawuk Dios, is chik yofwajkwet lewoye. Tsi is 
chik lehanej tä lham yenla tesa amej chik kamattache ämet tä pajche lefwenho. 

22Atesit'a chik newache m'ak chik lefwenho Lhawuk. 

23Mat chik let'uhläk lefwenho ämet chik häpe, is chik lematitche t'at. 

Tufw aelh lakäs mat yej chäje haw'et 

24Chik letiyäjo aelh laka uvas, tufw t'at mat yej chäje haw'et. 

25Wet chik letiyäjo aelh lakäs trigo, tonhiche lhay mat yej lhisthen. 

Deut 24 

M'ak tä hin'o iwoye chik ileyej lech'efwa chik iche m'ak tä tamenej 

1Chik hin'o yen lech'efwaya atsinha, mat tä paj y'ulhan tä hiw'en tä atsinha iwoye 
m'ak tä lham nhuminache, chik mälhyejtso, hiw'enho papel tä kalelhäj tä ileyej tä 
yen ch'efwaya atsinha, wet nech'e ichen tä iyej lew'et. 

2Wet tä atsinhatso yikch'oye lew'et, yen ch'efwaya hin'o chik häpe. 

3Wet chik äp hin'otso ileyej, häte lham hiw'enho papel tä yäm kalelhäj tä ileyej 
atsinha tä yen ch'efwaya, wet ichen tä ihi lew'et. Wok elat y'il hin'otso. 

4Chik mälhyejtso, hin'o tä ichun tä lech'efwa häp atsinha, isit'ak yäple wet yen 
ch'efwaya. Tsi nech'e häpe atsinha tä lakokhayaj ihi, wet chik lewoye täjtso 
lewäkyhayen Lhawuk Dios. Isit'ak kat'amajayej häp honhat tä Lhawuk hiw'en 
amhohen yämthilek alewuhuy. 

W'enhahiche m'ayhay tä Dios ne'tek wichi iwoye 

5Chik hin'o nech'efwaj tä tawhayey, isit'ak ihoye n'oka'tshayaj, mat iyej t'at 
lech'efwa. Isit'ak iwoye m'ak chik häpe pajtha nekchäm tefwajni, wet letamsek 
ihi t'at ifwalastso, häpkhilek lakäjyaj ihi lech'efwa. 

6Isit'ak lene'tek aelh hin'äype laka fwelhek häp m'ak tä lecheyjäntej. Tsi hätet 
iwoyek lene'tek aelh yen lhäyeka lew'atshancheyaj. 

7Wet chik õ'hanej tä iche elh amel tä iskat elh Israel tä t'etane wet yen kawoya, 
wok iwom, ichäjej chinaj t'äj, iwohiyet'ak õkniläna hin'o tä iwoye täjtso, 
häpkhilek noj m'ak tä ni'isa tä i'amhihen. 

8Wet elh chik amostas ilän, is chik iwoye nilhokej m'ak tä Leví leles tä häpehen 
sacerdotes ne'tek iwoye. Is chik iwoye t'at m'ak tä häpe, mälhyej tä olham pajche 
ofwenho yämthilek lhamel iwoye. 

9Tichunche m'ak tä Lhawuk Dios iwoyejehte Miriam tä ajchalis nekche n'äyij tä 
tälhe Egipto. 

10Chik lecheyjäntej aelh aka chinaj t'äj, yej hochufwi lew'et yämthilek letachuma 
m'ak tä lewuk tä lhen lahaya m'ak tä letujlhayeje. 

11Kasit t'at tä lhe alhoye, taye t'at. Lhamlak hiw'en amho laka m'ayek chik häpe tä 
hin'äype lecheyjänhat. 

12-13Wet chik häpe elh tä p'elitsaj, achaje laka m'ayek tä ifwala y'uy, häpkhilek 
taw'uyhi tä imä tä honatsi. Wet aelhtso takäpfwayhiyeja ame m'ak tä is, 
häpkhilek Lhawuk Dios yok, “Is m'ak tä lewoye.” 

14Yej wo kotsayej elh tä p'elitsaj chik lechumyenlhi. Yej pantej tä lew'enho lakaha 
häp elh tä häpe Israel, wok elh tä kahäpeya tä i'amejen tä ihi hupuy tä haw'et. 

15W'enho lakaha häp ifwala tä tachumlhi tä kamaj ifwala n'uya. Tsi häpe elh tä 
p'elitsaj wet iwatlä chinaj t'äj yämthilek ichäjej m'ak chik tufw. Chik kawoyaye 
täjtso, yämla amehen tä akni'isahen wet letiyej akanyaj. Wet t'änlach'oye Lhawuk 
yämthilek tach'ote, wet lham yenla tesa amejen täjtso. 

16Chik hin'o lhäs iwoye m'ak tä ni'isa, yej menyenej lajcha yämthilek lelän. Wet 
chik lajcha wok lako iwoye m'ak tä ni'isa, yej menyenej lhäs yämthilek lelän. Mat 
häp elh tä iwoye m'ak tä ni'isa, lham t'at tä letes ihi wet õ'län. 

17Yej tiyej akalelhthayaj tä ni'isa alhoho häp chipenhas wok wichi tä kahäpeya 
Israel lhayis. Häte yej tachumlä tesa lew'uy tä t'uhläk hin'äy amej yämthilek 
lecheyjäntej aka chinaj t'äj. 

18Tichunache tä ajchalis häpehente n'okawos tä ihi Egipto, wet Lhawuk Dios 
itonphä lhamel. Häp tä tamenej tä oyok, Yej woye m'ayhay tä oyämetso. 

19Wet chik lelanhi akäs lhäy tä ihi alafwek, wet chik imälhehchä elh häp trigo tä 
lenayhthomche, yej lhäple. Häpkhilek elh chik häpe tä kahäpeya Israel tä 
i'amejen tachuma wet isej, wok elh tä chipenaj, wok tesa. Chik lewoye täjtso, 
Lhawuk Dios takäpfwayhiyeja m'ak tä isen nilhokej m'ak tä lhenwethä. 

20Wet chik lehutwek akäs olivo lhay aceitunas, yej lhäm nofwej tä ihi lhile. 
Häpkhilek elh chik häpe tä kahäpeya Israel tä i'amejen tachuma wet isej, wok elh 
tä chipenaj, wok tesa. 

21Wet chik lelanhi uvas, yej lhäm nofwej lhay tä ihi lhile. Häpkhilek elh chik häpe 
tä kahäpeya Israel tä i'amejen tachuma wet isej, wok elh tä chipenaj, wok tesa. 

22Tichunache tä amel ahäpehente n'okawos tä lheyayhi Egipto. Häp tä tamenej tä 
one'tek lewoye m'ayhay tä oyämetso. 

Deut 25 

1Chik iche hin'ol tä ifwelej lhamhomche m'ak tä ni'isa, is chik ihoye 
n'okalelhthayajw'et yämthilek lewos itetshan, wet kalelhäj elh tä letes ihi wet 
kalelhäj elh tä letes newahi. 

2Wet chik m'ak tä ni'isa tä elh iwoye w'awulhej chik õ'tasinlhi, is chik 
n'okalelhthayajwo ne'tek t'upey katsi tä ihi tä lham tatache, wet õ'tasinlhi'pe 
m'ak tä ni'isa tä iwoye. 

3Mat isit'ak inu'pe cuarenta tä õ'tasin hin'o. Tsi chik tafwaype täjtso, wet nech'e 
letamenej aelh tä nemhit laha ihi. 

4Yej wo t'aka lenhus häp weyis tä let'äsyenhi trigo. 

Hin'o tä lepuhfwa y'il, lham tä is chik yen lech'efwaya laka tesa 

5Chik hin'ol tä lhalepuhfwas ihi lew'et, wet elh lhamel y'il wet newache leles, 
atsinha tä lech'efwa y'il isit'ak yen ch'efwaya hin'o tä w'enha lhamej. Mat häp 
hin'o tä lepuhfwa elh tä y'il, häp tä is chik yen ch'efwaya laka tesa yämthilek iwo 
lelesa. 

6Wet lhäs chik ichun tä iche, is chik õyen häpeya lech'efwa tä y'il lhäs, häpkhilek 
nittäya häp lhey tä iyej Israel lhayis. 

7Wet chik hin'o nit'uyahläk yen ch'efwaya laka tesa, wet lham tesa is chik ihoye 
hin'ol tä thänhäy tä ihi hupuy tä lew'et, wet ifwenhomche tä yok, “Och'efwanaj 
y'il lech'inij ihumin t'at chik tatäy lechila lhey tä iyej Israel lhayis. Tsi tek 
ihuminche chik yenn'o lech'efwaya.” 

8Wet hin'ol tä thänhäy nech'e is chik t'äne hin'o yämthilek tahuyej. Wet chik lham 
tujlhache tä yok, “Tek owatlä atsinha”, 

9wet tesatso is chik ihoye hin'o tä ihi tä tatache häp hin'ol tä thänhäy, wet ilanhi 
hin'o nisäj wet ifwats'unpe hin'ottey wet yok, “¡Häp täja m'ak tä õ'woyeje hin'o tä 
nit'uyahläk iche leles häp lepuhfwa tä y'il!” 

10Wet hin'otso leles õyenla lheya “Laj nisäja les” tä iyej Israel lhayis. 

Iyhäj m'ayhay tä Dios ne'tek wichi iwoye 

11Chik hin'ol lhainhäpäjwethä, wet atsinha tä lech'efwa tä elh inhäpäjlhi ihoye 
wet itsoklä lechänsilis häp hin'o tä inhäpäjlhi lech'efwa, 

12yej p'altsen atsinhatso, iset takwey elh. 

13-14Yej kanej aelh tä lechäj m'ak tä lewuk wok m'ak tä am lewom. Äm w'awulhi 
m'ak tä lewo akaw'awlhanhatayej, 

15häpkhilek wujpey nekchämis tä lhehi honhat tä Lhawuk Dios hiw'enla 
amhohen. 

16Tsi lham n'äyiho wichi tä yen chumyaja tähestso wet iwoye m'ak tä 
ni'isachehen. 

Õne'tek noj Amalek lhayis 

17Tichunche m'ak tä Amalek lhayis iwoyejehte ajchalis tä lhamel nekche n'äyij tä 
tälhe Egipto. 

18Tichunche tä Amalek lhayis itihiyejt'a lenowayhyaj häp Dios wet inuyehen 
ajchalis tä ihi n'äyij. Wet tä lhamel wuj tä y'enhen, tälhche tä lew'echehi wet 
ilänhen iyhäj tä nitkhajayahen tä imälheche iyhäj n'äyij. 

19Tä mälhyejtso, chik Lhawuk Dios ifwayhat amejen nilhokej atayhfwas tä lhehi 
lechowej, wet atamsekis ihi tä lhehi honhat tä ayen lewuhuya, äma nofwej 
Amalek lhayis yämthilek tatäy tä i'pe honhat. ¡Yej p'ethatlä! 

Deut 26 

Dios t'awayhat tä häpe yachuyaj lhay tä ichun 

1Chik lechätho honhat tä Lhawuk Dios hiw'enla amhohen yämthilek alewuhuy, 
wet lhen haw'eta, 

2chumela akäs lhay tä ichun tä tälho honhattso. Wet thathola lehi tuskal tä 
õyenlhi, wet hänela honhat lhip tä lham tatshupiye tä yen lew'eta. 

3Chik lechäte, fwenhola sacerdote tä ihi ifwalastso, olak, “Olham oyok, Ifwalana 
oihi tä tatache Lhawuk Dios, wet oyok, Oihi t'at häp honhat p'ante Lhawuk 
hit'untejche lhämet tä ifwenho p'ante n'amel lhatetsel tä yok, Ow'enhihola ales.” 

4Wet sacerdote tachumhiyela lehi tä tuskal tä lew'enho, wet itihihila tä Lhawuk 
Dios laka altar tatache. 

5Wet nech'e lhohlak: “Olham otes häpe p'ante Aram lhayis elh tä lew'et 
nikalelhäja. Wet lham tiyäjo p'ante Egipto wet ihi lhip, lhäy'e lew'et lheley tä 
nintäkwa. Tä paj häpe p'ante wichi tä wujpey wet äp takhajayhen. 

6Mat wichi tä lew'et Egipto yen lakwenkaya ojchalis, wet ilänejen lechumet tä 
äytajche, wet wuj leteläythayaj. 

7Wet lhamel t'änch'oye Lhawuk tä häpe lhatetsel laka Dios. Wet lham tach'ahuye 
t'alhyajay, wet hiw'en t'at tä wuj tä p'elitses tä õ'chumyenwethä lhamel wet 
õ'länejen lechumyaj. 

8Wet itonphä lhamel tä ihi Egipto, häp tä isej lakhajyhayaj tä wuj, wet iwoye 
lechumtes tä lanhoch'ay ihi, wet hin'älit m'ayhay tä äyteschehen lhäy'e letetnhay 
tä wichi iseltejen. 

9Wet ihän kana lhamel wet hiw'enho honhatna, häp honhat tä t'os lhäy'e akäyek 
tet iwoye inät, iläfwelchehen tä ihi. 

10Häp tä tamenej tä olham ohän kana okäs yachuyaj lhay tä ichun tä lham 
Lhawuk hiw'en n'oho.” Chik leleyej tä lewoyetso, is chik letihi lehi tuskal tä 
õyenlhi tä Lhawuk Dios tatache, wet letakhos katsi tä len'okwiyej häp lham. 

11Wet chik leleyej, wola akäjyajayej nilhokej akäywet tä Lhawuk Dios hiw'en 
amho, am lhäy'e haw'et lheley, lhäy'e wichi tä letes Leví, lhäy'e wichi tä kahäpeya 
Israel lhayis tä i'amejen. 

Diezmo tä õyenlhi tres nekchämispej 

12Chik tres nekchämispej, w'enhata diezmo tä tälho nilhokej akäs lhay. Wet 
w'enhomchela wichi tä tälhe letes Leví, lhäy'e wichi tä kahäpeya Israel lhayis tä 
ihi aka honhat, lhäy'e chipenhas, lhäy'e tesalis, yämthilek lhamel tä i'amejen 
hiw'en m'ak chik isej. 

13Wet chik leleyej, fwenhola Lhawuk Dios, olak: “Olham ow'enhat lhip okäs 
lhay yämthilek häpe n'ot'amajchet. Wet ow'enho Leví lhayis, lhäy'e wichi tä 
kahäpeya Israel lhayis tä ihi oka honhat, lhäy'e chipenhas, lhäy'e tesalis. 
Owoye nilhokej m'ak tä lene'tek owoye. Ihichet'a ämet chik häpe chik n'am 
woye. 

14Tä iche oelh tä y'il, wok okok'ayeje m'ak chik häpe, otufwit'a tähesna, wok 
otchuma lhip wet oyok, Oyen t'awayhata häp iyhäj tä pajche y'inhen. “Iwuk 
Dios, owoye nilhokej m'ayhay tä lene'tek owoye. 

15Lhek yahinchä tä lhehi Haw'et tä Amajchet tä ipuleye. Käpfwayeje m'ak tä is 
häp aka wichi Israel lhayis, lhäy'e honhat tä lew'en n'ohohen, häp honhat tä 
t'os lhäy'e akäyek tet iwoye inät, iläfwelchehen tä ihi, mälhyej tä lefwenho 
p'ante olhamel otetsel.” 

Israel lhayis häpe Lhawuk laka wichi 

16Ifwalana Lhawuk Dios ne'tek lhen achumyaja nilhokej lhämtestso tä ne'tek 
lewoye. Mälhtejwek ahusek tä lewoye, lhäy'e mälhewek atichunhayaj. 

17Ifwalana lekalelhät tä Lhawuk häpe aka Dios. Wet lhok, “Onuhikwela Lhawuk 
len'äyij, wet owohiyela nilhokej lhämtes tä ne'tek owoye, wet olehiyejt'ala.” 

18Häte lham Lhawuk ifwalana yäm kalelhäj tä am, Israel, ahäpe t'at laka wichi tä 
Lewuk häp lham, mälhyej tä pajche ifwel amho, yämthilek let'amajej wet lewoye 
nilhokej lhämtes. 

19Lham ayenla häpeya wichi tä inu'pe nilhokej wichi tä i'pe honhat tä lham 
yenlhi. Ahäpkhila wichi tä lewujyaj ihi, wet atoyaj y'ajla'pe honhat. Ahäpkhila 
wichi tä Lhawuk Dios t'amajchet, mälhyej lhämet p'ante iwoye. 

Deut 27 

Moisés ne'tek õ'lesayen ley tä õ'ti'pe tuntey tä i'pe chenaj 

1Moisés lhäy'e Israel lhayis tä thänhäy tahuyej wichi wet yok: –Ifwalana woyaye 
nilhokej m'ayhay tä one'tek amel lewoyaye. 

2Chik lhistho tewok Jordán wet letiyäjo honhat tä Lhawuk Dios hiw'enla 
amhohen, wet kasthaynhena tuntey tä wus wet pelnhathena, 

3wet lesayena'pe nilhokej Lhawuk lhämtes tä ne'tek lewoyaye. Woyayela täjtso 
chik letiyäjo honhattso tä t'os lhäy'e akäyek iläfwelchehen tä ihi, tet iwoye inät, 
häp honhat tä Lhawuk Dios hiw'enla amhohen, mälhyej tä ifwenho p'ante amel 
atetsel. 

4“Tä mälhyejtso, chik letafwayej tewok Jordán tä lhistho, wet chik lechäte chenaj 
Ebal, kasthaynhena tuntey tä oyämetso wet pelnhathena. 

5-6Häte tichela letape tuntey tä lhen häpeya Lhawuk Dios laka altar. Mat is chik 
imälhechewek tuntey, häpkhit'a m'ak tä enhay. Häpkhilek leti'pe itshätäy tä 
lewunhomche tä lhen han'okhayajayej Lhawuk Dios, 

7lhäy'e itshätäy tä lelänhen tä lhen t'awayhata yämthilek ale'isyene. Wet is chik 
let'ekhen wet lewo akäjyaja tä lhehi tä Lhawuk Dios tatache. 

8“Wet tunteyne oyäme tä lepelnhathen, äma kalelhäj alesaynhay chik leti'pe. 
Lesayena nilhokej m'ayhay tä Dios ne'tek lewoyaye.” 

9Tä tajyäme täjtso, Moisés lhäy'e Leví leles tä häpehen sacerdotes, lhamel tahuyej 
Israel lhayis wet yok: –Oyay tam, Israel lhayis, ch'ahuyay n'oye. Ifwalana Lhawuk 
Dios ayen laka wichiya. 

10Tä mälhyejtso, woyaye nilhokej lhämtes tä one'tek lewoyaye ifwalana, wet 
enay achumyaja. 

N'okäpfwayajay tä ni'isa 

11Ifwalatso Moisés tahuyej wichi wet yok: 

12–Chik amel letafwayej tewok Jordán tä lhistho, wet wichi tä tälhehen letetsel 
Simeón, Leví, Judá, Isacar, José, lhäy'e Benjamín, is chik lhamel i'pe chenaj 
Gerizim wet ifwenho wichi tä yok, “Chik lewoyaye Lhawuk lhämet, itihla amej 
lakäpfwayaj tä is.” 

13Wet wichi iyhäj tä tälhehen letetsel Rubén, Gad, Aser, Zabulón, Dan, lhäy'e 
Neftalí, is chik lhamel i'pe chenaj Ebal wet ifwenho wichi tä yok, “Chik kawoyaye 
Lhawuk lhämet, awit'äyhyaj ihihila.” 

14“Wet Leví lhayis is chik ifwitsenej lechos tä tahuyej wichi wet yok, 

15“Lewit'äyhyaj ihi elh chik yenlhi tunte wok chinaj tä yen lecheyäya, wet iskat 
yämthilek n'okwiyej. Tsi häpe t'at m'ak tä iwäkyhayen Lhawuk. Wet nilhokej 
wichi, tä iläte, is chik nichulho wet yok, Amén. 

16“Lewit'äyhyaj ihi elh chik yen w'et m'ayeka lajcha wok lako. Wet nilhokej wichi, 
tä iläte, is chik nichulho wet yok, Amén. 

17“Lewit'äyhyaj ihi elh chik ilanche tuntey tä pajche õ'tihi línea tä lepes laka 
honhat wet y'ayhte elh laka honhat lhip. Wet nilhokej wichi, tä iläte, is chik 
nichulho wet yok, Amén. 

18“Lewit'äyhyaj ihi elh chik iwetahatej len'äyij häp elh tä asnam. Wet nilhokej 
wichi, tä iläte, is chik nichulho wet yok, Amén. 

19“Lewit'äyhyaj ihi elh chik itiyej lakalelhthayaj tä ni'isa häp hin'o tä kahäpeya 
Israel, wok chipenaj, wok tesa. Wet nilhokej wichi, tä iläte, is chik nichulho wet 
yok, Amén. 

20“Lewit'äyhyaj ihi elh chik imäyej atsinha tä lajcha ch'efwa, tsi iläkwlhi lajcha. 
Wet nilhokej wichi, tä iläte, is chik nichulho wet yok, Amén. 

21“Lewit'äyhyaj ihi elh chik yen ch'efwaya itshäwet. Wet nilhokej wichi, tä iläte, is 
chik nichulho wet yok, Amén. 

22“Lewit'äyhyaj ihi elh chik imäyej atsinha tä lepuhfwa tä lajcha lhäse wok lako 
lhäse. Wet nilhokej wichi, tä iläte, is chik nichulho wet yok, Amén. 

23“Lewit'äyhyaj ihi elh chik imäyej atsinha tä lech'efwa ko. Wet nilhokej wichi, tä 
iläte, is chik nichulho wet yok, Amén. 

24“Lewit'äyhyaj ihi elh chik hich'amkat elh wet ilän. Wet nilhokej wichi, tä iläte, is 
chik nichulho wet yok, Amén. 

25“Lewit'äyhyaj ihi elh chik tachumlä m'ak tä õ'käntejlhi yämthilek ilän elh tä laj 
letesa. Wet nilhokej wichi, tä iläte, is chik nichulho wet yok, Amén. 

26“Lewit'äyhyaj ihi elh chik niwoya lahaya häp n'ochufwenyajayna wet tek 
t'uhläk iwoye. Wet nilhokej wichi, tä iläte, is chik nichulho wet yok, Amén.” 

Deut 28 

Dios lakäpfwayajay tä isen iyej wichi chik iwoye lhämtes 
(Lev 26.3-13; Deut 7.12-24) 

1Chik matche tä lewoye m'ak tä Lhawuk Dios ne'tek lewoye, wet alechufwenej tä 
lhen achumyaja nilhokej lhämtes tä ofwel amhohen ifwalana yämthilek lewoye, 
chik mälhyejtso, Lhawuk Dios ayenla häpeya wichi tä inu'pe iyhäj tä i'pe honhat. 

2Wet nilhokej lakäpfwayajay tä isenna nitsäyhla atape wet ihla amejen, tsi 
lewoye t'at Lhawuk Dios lhämtes: 

3Takäpfwayhiyeja amehen m'ak tä is chik lhehi hupuy wok lhehi tayhi. 

4Lakäpfwayaj tä is ihiyeja ales, lhäy'e akäs yachuyaj, lhäy'e aläy w'asetas les, 
lhäy'e aläy tson'atas les, lhäy'e aläy kayla les. 

5Takäpfwayhiyejela m'ak tä is häp akäs yachuyaj, häpkhilek wuj lhay chik lelanhi. 
Häte tek tatäyhla amejen pan. 

6Ahäpkhila wichi tä Lhawuk takäpfwaye nilhokej m'ak at chik häpek yenlhi. 

7Wet Lhawuk tach'otla amehen wet lekalhihila atayhfwas chik fwetaj inu 
amehen. Lhaihuthichelawek yämthilek inu amehen, mat lhokwesila wet nemhit 
kalelhäjchehchä. Tsi inuhikwela alhoho tä ilethan ahilähen. 

8Lhawuk lakäpfwayaj tä is ihiyeja akapuchehis yämthilek tapokwe, lhäy'e 
nilhokej m'ak tä lhenwethä. Wet iwohla akäjyaja chik lhehi honhat tä lham 
hiw'enla amhohen. 

9Chik lewoye lhämtes wet lenukwe len'äyij, wet Lhawuk kalelhäj tä ayenla 
häpeya laka wichi tä t'amajchet, mälhyej lhämet tä hit'unhatche tä ifwel 
amhohen. 

10Häpkhilek nilhokej wichi tä i'pe honhat hiw'enla tä matche tä ahäpe Lhawuk 
laka wichi, wet lhamel nowayhla amehen. 

11Lhawuk hin'älthila amejen lakäpfwayaj, wet hiw'enla amhohen wujpey ales, 
wet aläy itshätäy wuj tä lhaichihelit, wet wuj akäs yachuyaj lhay tä lelanhi tä ihi 
honhat tä hit'untejche p'ante lhämet tä ifwenho atetsel tä yok, “Ow'enhihola 
ales.” 

12Wet ifwoynhichela lehi lakäywet tä wuj tä häpe pule, yämthilek wuj pelhay tä 
nitsäype aka honhat chik nichätepej lewhäy, wet takäpfwayhiyela nilhokej 
achumtes tä lhenlhi. Wet lecheyjänthiyeja wujpe wichi tä i'pe honhat aka chinaj 
t'äj. Mat amel tek let'alhiyela lhamel yämthilek icheyjänhat amejen laka chinaj 
t'äj, tsi tek lewatlahlä. 

13Lhawuk ayenla häpeya wichi tä iyhäj iwujyen, ayenhit'ala w'et m'ayeka. 
Ahäpkhila wichi tä iyhäj lhetek, ihichet'ala wichi chik inu atapehen. Mat is chik 
letach'ahuye wet lewoye lhämtes häp Lhawuk Dios tä one'tek lewoye tälhe 
ifwalana. Achufwenejen, enay achumyaja 

14wet yej leyej. Wet yej lhen awuhuya dios lhayis iyhäj. 

M'ak tä ni'isa nichätpe wichi tä niwoyaye Dios lhämet 

(Lev 26.14-46) 

15Mat chik kawoyaye Lhawuk Dios lhämtes tä one'tek lewoye tälhe ifwalana, wet 
chik akachufwenayej yämthilek lhen achumyaja, chik mälhyejtso, nilhokej 
m'ayhay tä ni'isahenna nichätla atapehen wet ihla amejen: 

16Awit'äyhyaj ihla amejen chik lhehi hupuy wok lhehi tayhi. 

17Nemla lhay iche akäs yachuyaj, wet tatäyhla amejen pan. 

18Lewit'äyhyaj ihihila ales, lhäy'e akäs yachuyaj, lhäy'e aläy w'asetas les, lhäy'e 
aläy tson'atas les, lhäy'e aläy kayla les. 

19Nilhokej m'ayhay chik lefwetajla lhenlhi, lewit'äyhyaj ihihila. 

20Lhawuk ichenla amehen m'ak tä ni'isa, pajla'tha nemhit kalelhäj m'ak tä 
lefwetaj lewoye. Chik lefwetaj lhenlhi m'ak chik häpe, alhakli ihi t'at, wet 
pitajit'ala ifwalas wet aitäyhthila m'ak tä ni'isachehen tä lewoye wet leleyej 
Lhawuk. 

21Lhawuk ichenla amehen n'otnhayaj wet let'inhenla chik lhehi honhat chik 
lhenla haw'eta. 

22Ichenla amehen äytes tä wuj tä ni'isa, telätaj, t'ukwatas, nahayoj tä äytaji, 
honhat tamchäy, wet lewos tufw akäs. Häp tähestso m'ayhay tä ailhaklitwethä 
pajla'tha aitäyhthen. 

23Wet tek pelhay nitsäyhla atapehen, wet honhat tamchäy, wet akäs iwohit'a 
lhaya. 

24Tajlhamhiyelat honhat lhäy'e holo chik Lhawuk itsäyhla atapehen, pajla'tha 
aitäyhthen. 

25Lhawuk tach'othiyela atayhfwas yämlek ikalh amhihen. Alehuthichelawek 
yämthilek lenuye lhamel, mat ayokwesila wet nemhit akalelhäjchehchä. Tsi 
lenuhikwela alhoho tä lelethanlä lhamel. Wet nilhokej niyatey tä i'pe honhat 
hiw'enla m'ak tä wuj tä ni'isa chik i'amejen, wet ahäpkhila m'ak tä lhäy'e lhip tä 
tanhoch'ay. 

26Afwenchey tä n'okotses lhäy'e itshätäy tä fwitses tufwila hap'itseyhay, wet 
nehit katsik yokwes. 

27Wet Lhawuk ilänla amejen amostas, ahätehlat iwoye Egipto lheley p'ante 
amostas ilänhen. Wet t'ukwahla asanis, wet chesoylak ailänhen yämthilek afwtsaj 
imälhewek asanis. Wet ihichet'ala kacha yämthilek aichesat wet noj anhayaj. 

28Häte aiwelanthihena, wet a'asnamisila, wet lehanhiyejt'a m'ak tä i'amejen. 

29Ahätehlat iwoye asnamis tä niw'enache honhat, õ'tonlhi t'at. Nilhokej m'ak chik 
lefwetaj lhenlhi, niwohit elh chik isila alhoho. N'och'atkanyaj itihla amejen, wet 
õ'aisohlawethä, wet ihit'ala katsik tach'otla amehen. 

30Letawhayeyhila, mat hin'o elh imähiyeja hach'efwa. Lhenhilhila awukwe, mat 
tek lhehlachufwi. Letihlahchä uvas, mat letufwit'ala lhay. 

31Õ'länla alä w'asetaj tä ihi tä letatache, mat letufwit'ala t'isan. Õ'sohla amej alä 
asno, wet õyachajit'ala ame. Atayhfwas isohla amej aläy tson'atas, wet ihit'ala 
katsik tach'otla ame yämthilek äp lesakanej. 

32Õhw'enyenla amej ales chik õhw'enho wichi tä w'enha lhamej, wet wuj tä 
letichunch'oye lhamel, wet nemla lew'en. 

33Wet wichi tä katäfwelayej häpkhilek tufw akäs lhay tä tälho achumet tä lewoye. 
Wet wujla ateläythayaj chik ihla amej wet matche tä alhakli ihi. 

34Wet chik lew'enla tähestso, awelanla. 

35Wet Lhawuk ilänla amejen amos tä ihiche akamchetey, lhäy'e echey, lhäy'e 
mälhewek asanis, wet lechesihent'ala. 

36Wet amel lhäy'e rey tä lhenla aka niyata, Lhawuk ayachajiyela wichi tä 
katäfwelayej lhäy'e tä achätilis niw'ena'pe p'ante. Wet chik lheyayej lhamel, 
len'okwihiyeja lhamel laka dios lhayis tä w'enha lhamej tä n'otkwe lhenhay, hal'ä 
wok tunte. 

37Wet ahäpkhila m'ak tä tanhoch'ay chik õyenpej tichunhayaja m'ak tä i'amejen. 
Wet nilhokhiyeja wichi tä Lhawuk ihän amehen itihla amejen leläkwyhanyaj. 

38Chik letutchey, wujla yachuyaj lhoy chik lethatchä mat lhimphajila lhay chik 
lelanhi, tsi chol tä ihämthila. 

39Letihlahchä uvas wet let'uhiyela, mat ihichet'ala hat'es chik tälho yämthilek 
leyäyej. Wet niwohit akäs chik lelanhihila lhay, tsi lewos tä ihämthila. 

40Wet olivos tapohiyeja aka honhat, mat lew'enhit'ala aceite tä tälho. Tsi tä kamaj 
n'oya lhay, nämche t'at. 

41Lewohla alesa, hin'ol, atsinhay, mat ihit'ala amej. Tsi õ'hänhiyela honhat elh 
wet õyen kwenkaya. 

42Wet chol ihämthila nilhokej hal'äy lhäy'e yachuyaj lhay tä ihi aka honhat. 

43Wet wichi tä kahäpeya Israel lhayis tä ihi aka honhat, lhamel inuhla atapehen 
wet amel tek aw'awulhihila lhamel. 

44Lhamel icheyjänthila amejen laka chinaj t'äj, wet tujlhahla amehenpe. Lhamel 
inuhla atapehen wet amel w'et am'ayhay t'at. 

45Nilhokej n'owit'äyhyajayna nämla atapehen wet ihla amejen pajla'tha 
aitäyhthen, häp tä kach'ahuyaye Lhawuk Dios yämthilek let'amajej nilhokej 
lhämtes tä ne'tek lewoye. 

46Awit'äyhyajayna häpkhila n'otetnek tä hin'älit tä Lhawuk matche tä iti amejen 
ates, lhäy'e ales, pajla'tha nichäte lepes lheley. 

47Tsi tek a'käjejlhi Dios tä hiw'en amhohen akäywet tä wuj, wet tek alhachaje 
yämlek lhen Awuka. 

48Wet häp atayhfwas tä Lhawuk ichenla amehen häpkhilek aichumyenwethä. 
Wet nehläs ailänhihena, lhäy'e neheläp, wet haw'uyis ihichet'ala, mat 
ap'elitseslach'oye nilhokej m'ayhay. Lhawuk itihla amejen ateläythayaj tä wuj, 
wet äytajichela chik õ'ayen n'okawosa pajla'tha anofwej. 

49Lhawuk ichenla amehen wichi tä tälhe honhat tä atofwe, yämthilek tatay 
ahilähen. Wet nämla amehen thahya, hätehlat iwoye iyhäjkottaj tä lhaithatejchä 
amel. Häpe wichi tä kahanayej lhämet, 

50wichi tä fwitses, tek hap'altsentses, wet hip'altsenhit'ala wumhay lhäy'e 
nä'tshas. 

51Lhamel tufwihena aläy wet tufwila yachuyaj lhay tä ihi aka honhat, pajla'tha 
anofwej. Wet niwohit m'ak chik imälhe amejen, tsi nofwila aka trigo, lhäy'e 
hat'es, aceite, lhäy'e aläy w'asetas les, lhäy'e aläy tson'atas les, lhäy'e aläy kayla 
les, wet nehläs ailänla. 

52Lhamel ilunhiyejawethä nilhokej aka hupuy lhayis yämthilek inuye, pajla'tha 
nichät katsi n'olafwey tä lep'otes tä atoschephä lhäy'e tä tach'opwayhen tä 
lefwetaj häpkhilek aisej. Matche, lhamel inuhiyela nilhokej hupuy tä ihi amel aka 
honhat tä Lhawuk Dios hiw'enla amhohen. 

53Wet tä atayhfwas inuye haw'etes, wujla nehläs chik ailän, pajla'tha letufwen at 
ales tä Lhawuk Dios hiw'en amho. 

54Wet hin'o tä lechowej ihi wet ihumnhen iyhäj, nemla hip'altsen lepuhfwa, 
lhäy'e lech'efwa tä lehumnek, lhäy'e leles iyhäj tä imälhehi. 

55Tsi tek t'uhläk tisi lew'et lheley häp leles t'isan tä tufw. Ihichet'ala n'olhäk chik 
atayhfwas inuyehen haw'etes wet iti amejen alhakli tä wuj tä ni'isa. 

56Wet häp atsinha tä lechowej ihi wet ihumnhen iyhäj, häp elh tä hiw'en m'ayek 
wet ihichet'a ifwalak niwoya lenisäja, lham nemla hip'altsen lech'efwa, lhäy'e 
leles. 

57Tsi tek t'uhläk tachufwiyej lew'et lheley tä tufw leles tä nech'e nichätchehchä, 
lhäy'e tä tufw lakahi tä tälho lets'e. Mat weskatej t'at tä tufw, tsi matche tä 
niwohit m'ak chik iche yämthilek tufw häp ifwalas tä atayhfwas inuye haw'etes 
wet iti amejen alhakli tä wuj tä ni'isa. 

58Chik akachufwenayej yämthilek lewoye nilhokej m'ayhay tä õ'lesayen tä ihi 
Lehina, wet lhen w'et m'ayeka häp Lhawuk Dios lhey tä lewujyaj ihi, 

59lham ichenla amehen n'owit'äyhyajay tä äyteschehen, lhäy'e ales tä lepes 
lheley, häp n'otnhayajay tä wuj tä ni'isa, wet äp ihichet'a kacha yämthilek leches. 

60Ichätyenla atapehen nilhokej n'otnhayajay tä ichenehte Egipto, häp m'ak tä 
ajchalis lhäy'e lhip tä nowayehte, wet pitajla ateläythayaj chik i'amejen. 

61Mat tajlhamhiyet'a tähestso. Nichätla amehen n'otnhayajay lhäy'e 
n'owit'äyhyajay tä lheyis newahi häp Lhawuk lhämet Lehina, pajla'tha let'inhen. 

62Wet am, Israel, tä ahäpe wichi tä wujpey, athana hätet iwoye katetsel tä ihi 
pule, nemla awujpe, tsi häp tä lewohiyet'a Lhawuk Dios lhämet. 

63Mälhyej tä Lhawuk ihumin p'ante tä tach'ot amehen wet yäm wujpey ales, 
nech'e ihumnhilak nemhit lheche wet attäy. Lhawuk aitihiyeja kanhihlä häp 
honhat tä lhenay haw'eta, 

64wet aifwtsatkatla'pe honhatil wet lelhahiyeja wichi tä w'enha lhamejen, 
pajla'tha lechäte honhat lhipey tä atosehen. Wet lhenla awuhuya dios lhayis tä 
n'otkwe lhenhay tä hal'ä wok tunte, häp m'ak tä amel tek letäfwelej, lhäy'e 
achätilis, hiw'enhit'a p'ante. 

65Wet chik lheyayej wichitso, atamsek ihihit'ala wet elakw'et ihichet'ala. Tsi 
Lhawuk itihla amejen anowayhyaj, wet nemla atelhoy isiche, wet noj 
akhajyhayaj. 

66Lhehihipeja awit'äyhyaj, wet tä ifwala lhäy'e tä honatsi lhenla atichunhayaja 
ilek tä nämla ame. 

67Wet tä wuj anowayhyaj tä lew'en m'ayhay tä lew'en, wet tä nech'e fwala 
lhohlak, “Is chik honatsi”, wet tä honatsi lhohlak, “Is chik ifwala.” 

68Wet tej tä Lhawuk ifwelte amhohen tä yok, “Ihichet'ala ifwalak lhäple Egipto”, 
matkat lhamlak ayachaje, lhekhichela barcos. Wet chik lechäte, amenlak 
alefwelwethä. Lene'tehlak atayhfwas aichäjej laka chinaj t'äj yämthilek ayen 
lakawosa. Mat nehit katsik iwatlahläk aichäj. 

Deut 29 

Moisés yäme häp m'ayhay tä pajche tä Dios iwoyeje Israel lhayis 

1Häp tähesna Lhawuk lhämtes tä hit'untejche Israel lhayis wet ne'tek Moisés 
iwoyeje lhamel tä ihi honhat tä Moab. Hip'ajtej lhämtes tä iwoyeje p'ante lhamel 
lajchalis tä lhamel ihi p'ante chenaj tä lhey Horeb. 

2Moisés ihutwek nilhokej Israel lhayis wet tahuyej tä yok: Amel lew'enayhte 
nilhokej m'ak tä Lhawuk iwoyeje p'ante Egipto kaniyat, lhäy'e leniyatfwas, lhäy'e 
mälhewek laka honhat. 

3Lew'enayhte letetnhay wet wuj tä leseltejen m'ayhay tä äyteschehen tä iwoye. 

4Mat tälhe lewhäytso pajtha häp ifwalana, Lhawuk tek itäfwnhat amejen 
yämthilek lehanej m'ak tä häpe tähestso. Tej tä lew'en wet leläte, mat 
letäfwenhiyejt'a. 

5Cuarenta nekchämis tä ihän amchehen ts'anis, wet wasihichet'a haw'uyis lhäy'e 
anisähis. 

6Wet tek letufway pan wok leyäyej vino wok hat'es chik häpe. Mat Lhawuk t'at tä 
hiw'en amhohen m'ak tä letuj lhäy'e m'ak tä leyäyej, yämthilek letäfwelayej tä 
lham häpe t'at amel aka Dios. 

7Tä y'anchätho häp honhatna, inu n'amehen Sehón, häp rey tä ihi Hesbón, lhäy'e 
Og, rey tä ihi Basán. Mat y'akalhi t'at, 

8wet y'asoyej lhamel häp laka honhates wet y'aw'enho häp wichi tä tälhe letes 
Rubén yämthilek lhayen lewuka, lhäy'e wichi tä tälhe letes Gad, lhäy'e lechowej 
wichi tä tälhe letes Manasés. 

9Tä mälhyejtso, woyaye nilhokej Lhawuk lhämtesna tä iwoyej amehen. 
Achufwenej wet en achumyaja, häpkhilek isen nilhokej m'ak at chik häpek 
lhenlhi. 

Lhawuk lhämtes tä hit'untejche tä iwoyeje Israel lhayis 

10Ifwalana nilhokej amel tä alehutwek tä lhehi tä Lhawuk Dios tatache, häp amel 
tä letälhehen doce atetsel aka niyatey, lhäy'e hin'ol tä thänhäy, lhäy'e leniyatfwas, 
lhäy'e nilhokej Israel lhayis kahin'ol, 

11lhäy'e nä'tshas, atsinhay, lhäy'e wichi tä kahäpeya Israel lhayis tä i'amejen, 
lhäy'e hin'ol tä t'ifwop amhohen, lhäy'e hin'ol tä ihän amehen inät. 

12Lheyay kana yämthilek let'unhatche ämet tä lewoyeje häp Lhawuk Dios wet 
lhäm kalelhäj ämet tä lewohiyela nilhokej lhämtes tä iwoyej amehen ifwalana. 

13Ifwalana lham yäm kalelhäj tä ayen laka wichiya wet lham häpe t'at aka Dios, 
mälhyej tä hit'untejche p'ante ajchalis Abraham, Isaac, lhäy'e Jacob, wet ifwelte 
amhohen. 

14Wet ts'ilakhit'a amel tä Lhawuk Dios iwoyej amehen lhämetna lhäy'e tä 
hit'unhatche. 

15Mat y'aje nilhokej wichi tä ihihila ifwalas tä tatay alhoho. 

16Amel lehanej t'at m'ak tä iyejte ajchalis häp lewhäy tä ihihte Egipto, lhäy'e tä äp 
n'amel y'anukwepej wichi iyhäj laka honhates. 

17Wet y'aw'en lhamel laka dios lhayis tä kamatachehen, lhäy'e n'ocheyälis tä 
hal'ä, wok tunte, wok oro, wok plata, tä lhäy'e lhip tä ni'isahen tä wichi n'okwiyej. 

18Is chik newache elh chik häpek i'amejen, hin'o wok atsinha, wok aiyhäj chik 
häpe, wet ifwalana ileyej Lhawuk Dios wet yen lewuhuya wichi tä i'pe honhat 
laka dios lhayis. Is chik newache elh amel chik hätet hal'ä tä lefwettsil tapay wet 
äp n'ot'ilek. 

19Wet chik tajyäme tä lelätaye Lhawuk lhämtesna tä hit'unhatche amejen, elat 
iche elh amel tä fwetaj häpe elh tä is wet yok, “Isila t'at, tej chik owoyet m'ak tä 

olham onech'ethayaj, is t'at.” Mat oyok, elh chik iwoynejetso lhämet tamenhiyeja 
iyhäj wet tatäy. 

20Lhawuk tek itäyhthiyeja letes, mat ichätyenla'pe lewäk lhäy'e t'ulhnhayaj tä 
itiyej häp hin'o tä mälhyejtso. Wet nilhokej lakäpfwayajay tä ni'isachehen tä 
õ'fwenho tä ihi Lehina nichätla'pe, wet Lhawuk itäyhthila tä ihi honhat. 

21Itihiyeja kanhihlä Israel lhayis häp hin'otso, wet ichätyenla'pe lewit'äyhyaj, 
nilhokej n'owit'äyhyajay tä pajche õyäme tä õ'lesayen tä ihi Lhawuk lhämtes 
Lehina. 

22Wet häp wichi tä tatay alhoho tä häpe ales tä lepes lheley, lhäy'e wichi tä 
kahäpeya Israel lhayis tä nämhenla tä tälhehen laka honhates tä atosehen, lhamel 
hiw'enla n'otnhayajay lhäy'e n'owit'äyhyajay tä Lhawuk pajichela ichene häp aka 
honhat. 

23Imälhehilawek honhat azufre lhäy'e nisoy t'at tä hip'o. Wet nehit katsik 
ihanhiyejak tutcheyhi, wet niwohit m'ak chik tälho, wok hal'äy chik 
lhaichihelthila. Hätehlat iwoye Sodoma lhäy'e Gomorra lewit'äyhyaj p'ante, 
lhäy'e Adma, lhäy'e Seboyim tä Lhawuk lewäk tä äytajche nichätpe wet itäyhat, 
wet nemhit is honhat. 

24Wet nilhokhiyeja wichi tä i'pe honhat lhamel yohlak, “¿Chipte tä wichitso laka 
Dios iwoynejetso m'ak tä iwoyeje häp honhattso? ¿Chipte tä wuj lewäk tä itiyej?” 

25Wet wichi iyhäj yohlak, “Häp tä wichitso ileyej lhamel letetsel lewuk Dios 
lhämet tä iwoyeje p'ante tä itonphä lhamel tä ihi Egipto, 

26wet nech'e lhamel yen lewuhuya wet n'okwiyej dios lhayis tä lhamel 
nitäfwelayej wet tach'othiyet'a lhamel. 

27Häp tä tamenej tä lewuk Dios itiyej letasnhayaj häp honhattso, wet ichätyenpe 
nilhokej lakäpfwayajay tä ni'isa tä õ'lesayen tä ihi Lehina. 

28Wet wuj lewäk tä itiyej wichi wet y'ulhan. Wet itiyej kanhi tä ihi honhattso wet 
ithatehen honhates iyhäj, mälhyej tä y'aw'en athana.” 

29Iche m'ayhay tä kay'ahanayej, mat lewuk t'at Lhawuk Dios. Häte iche m'ayhay 
tä lham itäfwnhat n'amejen, lhäy'e lhales, häp tä isej lhämtesna, yämthilek 
y'awoyepej wet tek y'aleyej. 

Deut 30 

Chik wichi iwo lehusey iyhäja, Dios itihiyeja kanhi m'ayhay tä ni'isachehen tä 
nichätpe lhamel 

1Chik nichät atapehen nilhokej m'ayhay tä oyämetso, häp Lhawuk Dios 
lakäpfwayajay tä isen lhäy'e lakäpfwayajay tä ni'isachehen tä ofwel amhohentso, 
wet chik lhehiche honhates tä lham aithatehen, wuj tä lewo atichunhayaja, 

2wet lewoyay ahusey iyhäja wet lewoyaye lhämtes, mälhewek achowhal lhäy'e 
mälhewek atichunhayajay, häp amel lhäy'e ales, mälhyej tä one'tek lewoyaye 
ifwalana, 

3chik lewoyaye täjtso, Lhawuk Dios iwohla elha han'äyij wet itihla amejen 
lep'altsenyaj. Wet yachajiholak ihutwek amel tä letälhehen honhates tä lham 
aithatehen. 

4Tej chik lhehiche honhates tä wuj tä atosehen, mat Lhawuk Dios t'uhla 
amchehen wet ainachajiyela aka honhat. 

5Aichätyenhihola honhat tä atetsel yen lew'eta, wet alewuhuyla. Wet 
takäpfwayhiyeja amehen m'ak tä is, wet lhäy'ehila lhip chik wujpe ales, inuhla'pe 
atetsel. 

6Wet iwohla letetnekayeji ahusek häp lhämet, lhäy'e ales, achetsos, häpkhilek 
mälhewek achowhal lhäy'e mälhewek atichunhayajay tä lehumin Lhawuk Dios, 
yämthilek kat'ilahen. 

7Wet ichätyenla'pe nilhokej lakäpfwayajay tä ni'isachehen häp atayhfwas lhäy'e 
wichi tä n'äyi amhomche. 

8Wet amel lhäpnhiyeja Lhawuk Dios wet lewohiyela lham lenech'ethayaj, wet 
alechufwenejen nilhokej lhämtes tä one'tek lewoye tälhe ifwalana. 

9Wet chik mälhyejtso, lham takäpfwayhiyejela m'ak tä is nilhokej m'ak at chik 
häpek lhenlhi, wet wujla'pe ales, lhäy'e aläy, wet wujla akäs yachuyaj. Oyok 
matche, Lhawuk Dios akäjiyejlhila m'ak tä is chik iwoyej amehen, mälhyej tä 
akäjejlhi m'ak tä is tä iwoyeje amel atetsel, 

10chik amel letach'ahuye wet lewoye nilhokej lhämtes tä õ'lesayen tä ihi Lehina, 
wet lemälhtejwek achowhal lhäy'e atichunhayajay tä lewo ahusek elha. 

Dios lhämet tek atofwe ahilä 

11Häp Lhawuk lhämet tä ofwel amhohen ifwalana athahit'a amhohen, wet 
häpkhit'a m'ak chik kasakanayej. 

12Ihit'a puleye wet tamenej chik lhok, “¿Atsihilak tiyäj puleye wet ichäj n'amehen 
wet itäfwnhat n'amejen yämthilek y'alhaichufwenejen?” 

13Häte tek iw'echehi lewomekitaj wet tamenej chik lhok, “¿Atsihilak tiyäj 
w'echehi lewomekitaj wet ichäj n'amehen wet itäfwnhat n'amejen yämthilek 
y'alhaichufwenejen?” 

14Tek mälhyejtso. Lhawuk lhämet tek atofwe ahilähen, ihi t'at apästey wet ihi t'at 
atichunhayaj yämthilek lewoye. 

Tshupyenaye n'ow'atshancheyaj 

15Lhek yahin, ifwalana ofwel amhohen m'ak tä häpe n'ow'atshancheyaj, lhäy'e 
m'ak tä is, lhäy'e n'ot'ilek, lhäy'e m'ak tä ni'isa. Wet tshupyene m'ak tä lehumin. 

16Chik lewoye m'ak tä ofwel amhohen ifwalana, wet lehumin Lhawuk Dios wet 
lenukwe len'äyij, wet lewoye nilhokej lhämtes lhäy'e lechufwenyajay, wet tek 
let'inhihena. Mat wujla'pe ales, wet Lhawuk Dios takäpfwayhla amehen chik 
lhehi honhat tä haw'et. 

17Matlak kawoyaye m'ak tä ofwel amhohenna, wet leleyej Lhawuk wet 
alewetahatej dios lhayis tä w'enha lhamej, wet letakhoschufwi tä len'okwiyej wet 
lhen awuhuya, 

18chik lewoye täjtso, ofwel amhohen athana tä let'inhihena, kalelhäj t'at. Wet 
pitajit'ala ifwalas chik lhehi honhat tä lechäthihola tä tumej tewok Jordán lhip 
elh. 

19Ifwalana one'tek pule lhäy'e honhat ifwenla ates, tsi one'tek letshupyene m'ak 
tä lehumin: n'ow'atshancheyaj wok n'ot'ilek, n'okäpfwayajay tä is wok 
n'okäpfwayajay tä ni'isa. Oyok, tshupyenaye n'ow'atshancheyaj häpkhilek 
kat'ilahen, lhäy'e ales, lhäy'e iyhäj tä lepes lheley. 

20Huminay Lhawuk Dios, yej leyej. Woye m'ak tä ifwel amhohen. Tsi tähestso häp 
tä haw'atshancheyaj tälhe, wet pitajla nekchämis chik lhehi honhat tä lham 
hit'untejche p'ante lhämet tä ifwenho atetsel Abraham, Isaac, Jacob, tä yok, 
“Ow'enhihola ales.” 

Deut 31 

Moisés itihi Josué tä ne'tek tujlhache lham lechumet 
(Núm 27.12-23) 

1Moisés yachajo tä tahuyej Israel lhayis wet yok: 

2–Athana ow'en ciento veinte nekchämis wet nemhit okalhik owo w'ekyaja. Häte 
Lhawuk iwahnhit'a n'oyej chik oyistho tewok Jordán. 

3Mat Lhawuk Dios ichunla ahilähen chik lhistho, wet itäyhthila wichi chik häpe 
chik lechäte, yämthilek lhen haw'eta laka honhat. Josué häpkhilek yikchufwi 
amel, mälhyej tä Lhawuk yäme. 

4Wet Lhawuk iwohiyejela häp wichitso häp m'ak tä iwoyejenaj Sehón lhäy'e Og, 
häp lhamel tä häpehen Amorreo lhayis kaniyatey, wet itäyhthila lhamel lhäy'e 
laka honhates. 

5Wet chik Lhawuk yachaj amehen häp wichitso wet lekalhi, woyejela nilhokej 
häp m'ak tä lham ne'tek lewoyeje. 

6Akhajyenhen wet otle t'unhatay. Yej nowaye lhamel wet yej t'ayhatchä 
akhajyhayaj. Tsi Lhawuk Dios yik amchehen, ilehit'ala amejen wet tek aiwomla. 

7Wet Moisés t'äne Josué wet tahuyej tä ihi tä Israel lhayis tatache. Wet yok: –
Akhajyen wet otle t'unhat. Tsi am tä lhekhilachufwi häp wichina, wet häne 

honhat p'ante Lhawuk hit'untejche lhämet tä ifwenho atetsel tä yok, 
“Ow'enhihola ales.” Amlak lew'enhomche lhamel, 

8wet Lhawuk lhamlak ichun ahilä wet ihla amej. Ilehit'ala amej wet tek 
aiwomla. Tä mälhyejtso, yej noway wet yej t'ayhatchä akhajyhayaj. 

Moisés ne'tek õyahyenpej Lhawuk lhämtes, häp nekchäm tä õ'täyhthen iyhäj letes 

9Moisés ilesayen Lhawuk lhämtes wet hiw'enho Leví leles tä häpehen sacerdotes, 
häp lhamel tä lechumet tä tilhäjpej Arca tä N'ot'amajchet tä Lhawuk lhämtes ihi. 
Häte hiw'enho nilhokej Israel lhayis tä thänhäy. 

10Wet ifwenho lhamel wet yok: –Chik siete nekchämispej, häp lewhäy tä õ'täyhat 
iyhäj letes, is chik leyahyen Lhawuk lhämtesna häp ifwalas tä Israel lhayis yenlhi 
lakäjyaj tä N'ohupelis. 

11Yahyen yämthilek nilhokej lhamel iläte chik lhamel lhaihutwek tä ihi tä Lhawuk 
Dios tatache tä ihi honhat lhip tä lham tatshupiye tä yen lew'eta. 

12Wet is chik nilhokej wichi lhaihutwek, hin'ol, atsinhay, nä'tshas, lhäy'e wichi tä 
kahäpeya Israel lhayis tä i'amejen tä lhehiche haw'etes. Is chik nilhokej lhamel 
iläte tä õyahyen häp Lhawuk lhämtesna, wet lhaichufwenejen tä iwujyen 
Lhawuk, wet iwoye nilhokej m'ak tä ne'tek iwoye. 

13Häpkhilek ales tä nhanayej lhämtestso lhamel tach'ahuhiyela wet 
lhaichufwenejen tä iwunit Lhawuk Dios nilhokej ifwalas tä lhamel ihi honhat tä 
amel lhenla haw'eta tä tumej tewok Jordán lhip elh. 

M'ayhay tä ilepese tä Lhawuk ne'tek Moisés iwoye 

14Wet Lhawuk tahuyej Moisés wet yok: –Lhek yahin, nech'e tatäy lhimphaj wet 
let'inla. Tä mälhyejtso, äne Josué wet hoye carpa tä owukwe, lhäy'e lham, wet 
ofwenhihola m'ak tä is chik iwohiyela. Wet Moisés lhäy'e Josué lhamel ihoye 
Lhawuk lewukwe, 

15wet Lhawuk lhain'ältej tä ihi pule tä ihi lewukwe lepe. 

16Wet tahuyej Moisés wet yok: –Lhek yahin, let'inla wet lehohiyela achätilis. Mat 
ofwel amho tä wichina lhaikänchihiyeja dios lhayis tä ihi wichi tä w'enha lhamej 
laka honhat tä lhamel yenla lew'eta. Wet lhamel ilehla n'oyej wet nemla iwoye 
olhämet tä owoyeje. 

17Wet otihiyeja owäk wet oyikhilach'oye. Nemla otetshan lhamel wet wujla 
lewit'äyhyaj. Wet wujla m'ak tä ni'isachehen chik ihiyeja lhamel, lhäy'e lelhaklis 
chik nichätla'pe lhamel. Wet chik lepesiyela, yohlak, “Lhateläythayaj in'amejen 
wet wuj m'ak tä ni'isachehen, tsi Dios nemhit in'amejen.” 

18“Mat häp ifwala chik lhamel iwoynejetso lhämet, olham oyikhilach'oye lhamel 
tä iwoye m'ak tä ni'isa wet n'okwiyej dios lhayis tä w'enha lhamej. 

19Tä mälhyejtso, lesayen n'otenekna wet chufwenejen Israel lhayis, häpkhilek 
lhamel itenpej wet ihanej t'at tä oyen tesayej m'ak tä ni'isa tä lhamel iwoye. 

20Tsi ochätyenhihola häp honhat tä pajchehte ot'untejche olhämet tä ofwenhohte 
letetsel tä oyok, Ow'enhihola ales. Häp honhat tä t'os lhäy'e akäyek tet iwoye inät, 
iläfwelchehen tä ihi. Wet lhamel t'ekhihena yäk yipsen wet yätajen, wet lhamel 
ilehla n'oyej wet yenla lewuhuya dios lhayis tä w'enha lhamej. Wet yenlan'o w'et 
m'ayeka wet nemla iwoye olhämet tä owoyeje lhamel. 

21Wet chik wuj m'ak tä ni'isachehen chik nichätpe lhamel wet lelhakli ihi, 
häpkhilek n'otenekna itichunyenhichela m'ak tä ni'isa tä lhamel iwoye. Wet leles 
tä lepes lheley yenla tichunhayaja wet lhamel itenhipeja n'otenekna. Tsi tä kamaj 
n'am chätyenho lhamel häp honhat tä pajche ofwenho lhamel, ow'en t'at m'ak tä 
ni'isa tä ihi letichunhayaj.” 

22Wet ifwalatso Moisés ilesayen häp n'otenek wet ne'tek Israel lhayis 
lhaichufwenejen. 

23Wet Josué, Nun lhäs, Lhawuk hiw'enho lhämetna tä yok: –Akhajyen wet otle 
t'unhat. Tsi amlak lechätyenho Israel lhayis häp honhat tä pajchehte ot'untejche 
olhämet tä ofwenho lhamel. Wet olham oihla amej. 

M'ak tä õ'woyeje Libro tä Dios lhämtes ihi 

24Moisés ilesayen Dios lhämtes tä ihi Libro. Tä wak'alh, 

25tahuyej Leví lhayis, häp lhamel tä lechumet tä tilhäjpej Arca tä N'ot'amajchet tä 
Lhawuk lhämtes ihi. Wet yok: 

26–Chumaye Librona wet tiwhäye Lhawuk Dios laka Arca tä T'amajchet, 
häpkhilek ihi t'at wet yäme m'ak tä ni'isa tä wichi iwoye tä Dios yen tesayej. 

27Olham ohanej tä häpehen wichi tä lehusey t'unhen wet akachuhantses. 
Ifwalasna tä kamaj oläy tä oi'amejen, ow'en t'at tä wichi tatayhlä Lhawuk. Wet 
chik oy'il, nemla koyhyaj m'ak tä ni'isachehen chik wichi iwohiyela. 

28Hän alhoho nilhokej hin'ol tä thänhäy, lhäy'e aka niyatey, wet ofwenhihola 
lhamel häp m'ayhayna, wet one'tehlak pule lhäy'e honhat ifwel ates. 

29Ohanej t'at chik oy'inhila, wichi nemla is m'ak chik iwoye, wet yikhilach'oye 
Lhawuk len'äyij tä one'tek inukwe. Wet ifwalas tä tatay alhoho, lewit'äyhyaj 
nämhiyela lhamel tä iwoye m'ak tä ni'isa wet tamenej tä Lhawuk itiyej lewäk. 

Moisés letenek 

30Wet Moisés tahuyej nilhokej Israel lhayis tä lhaihutwek, wet ifwenho häp 
lhämtes tä ihi n'otenekna, wet yok: 

Deut 32 

1“Pule, ch'ahu n'oye tä oyämlhi. Honhat, is chik letetshan olhämtes. 

2Ochufwenyaj nitsäyhlahchä, hätehlat iwoye pelhay tä nitsäype hal'ä tälhes wet 
khipyhitas tä nitsäype hup. Olhämtes hätehlat iwoye ayas tä i'pe honhat. 

3“Oyenla lhämeta Lhawuk. ¡Wujyenay lhaka Dios! 

4Hip'oyejpe n'amel lakhajyhayaj, wet wuj tä isen lechumtes, wet ische alhoho 
m'ak tä iwoye. Häpe Dios tä matche, wet ihichet'a m'ak chik ni'isa chik ihi lham. 

5“Mat amel ahäpehen wichi tä ni'isa, alekänchi t'at wet lewäkyhayen Dios, wet 
t'uhawethiyejt'a chik ahäpehen leles. 

6Wichi tä ch'isukwis wet lehusek newahi, ¿hä häpe täjtso m'ak tä letiskanejpe 
Lhawuk m'ak tä is tä iwoyej amehen? ¿Hä kahäpeya Ajcha wet äp alhenek? Lham 
ayenlhi wet häp tä lheche. 

7“Lhek yahinyache häp han'äyij tä letälhche, tichunche nekchämis tä oyämetso. 
Y'ätshane ajcha wet ifwenla amho, y'ätshane aka thänhäy wet ikalelhthila amho. 

8Pajche p'ante Dios tä N'owujtaj hiw'enhatejen honhatil wichi, wet yäm 
kalelhäjen lepesey laka honhatil, wet elh weihalhapej Lhawuk y'uhyene ángel. 

9Mat m'ak tä Lewuk häp lham häpe t'at laka wichi Israel. 

10Nilhoke lhamel tä ihi ts'anis, häp honhat tä tamchäy wet yafwthitas äytesiche tä 
ihi. Wet tatsufwelej laka wichi wet ichufwen, wet t'uye hätet iwoye hin'o tä t'uye 
lhäse. 

11Hätet iwoye iyhäjkottaj tä wey'ä wet i'pe lhup, ikhajyenhen leles yämthilek 
wey'ähen. Mälhyejtso Lhawuk, hich'enhi lhafwis wet tachuma lhamel wet ihänpe 
tä atojphä. 

12“Ihichet'a elh chik yikchufwi lhamel, ts'ilak Lhawuk. Ihichet'a dios elh chik 
tach'ote. 

13Wet ihänehen honhates tä iche'pe chenhas wet ikalhiche. Ichunnhejen lhay tä 
ihi tayhi, lhäy'e akäyek tä ihi chenhas, wet hiw'enho aceite tä olivo lhits'i tä tälho 
honhat tä wuj tuntey. 

14Wet lhamel iyäyej t'os tä tälhe leläy tson'atas lhäy'e kayla lhayis, wet tufw lhip 
tä isop'anhi tä tälhe leläy w'asetas. Wet tufwen tson'atas leles tä yätajen, lhäy'e 
ch'unak lhayis tä tälhe Basán, lhäy'e kayla tä asnakis, lhäy'e trigo tä wuj tä is, wet 
iyäyej hat'es tä uvas t'i. 

15“Matkat tä yätaj Israel, hätet iwoye itshäwet tä lakey ihi, t'äse lewuk. ¡Matche tä 
yätajentas, itufwakejchehen t'alhä! Wet ileyej Dios tä lhenek wet yen w'et 
m'ayeka lham tä t'uyehen wet ifwayhthen. 

16Tä lhamel hip'ajtejlhi Lhawuk häp dios lhayis tä w'enha lhamej tä lhamel 
n'okwiyej, wet matche tä y'ulhan. Wet tä lhamel iwoye m'ak tä lhäy'e lhip tä 
ni'isachehen, tamenej tä lewäk ihi. 

17Wet ilänhen itshätäy tä yen n'okhayajayej ahät lhayis, wet n'okwiyej dios lhayis 
tä kamatachehen tä lhamel nitäfwelayej, dios lhayis tä nech'ehen t'at wet nech'e 
t'at tä nämhen, häp dios lhayis tä lajchalis niwoyayeje len'okhayaj. 

18Am, Israel, lep'ethatlä Ajcha tä t'u ame. Lep'ethatlä Dios tä hiw'en amho 
haw'atshancheyaj. 

19-20“Lhawuk lewäk ihi tä hiw'en täjtso, wet ileyej leles wet yok, Nemla otetshan 
lhamel. Ow'enla m'ak chik iyej lhamel chik lepese. Matche tä ni'isa wichina, häpe 
wichi tä nitiya n'oyej t'ifwtihyaj. 

21Tä lhamel hip'ajtitlhi n'oyej m'ak tä kahäpeya dios, wet matche tä oy'ulhan. Wet 
tä lhamel n'okwiyej n'ocheyälis tä lajit lahaya, tamenej tä wuj tä owäk ihi. Tä 
mälhyejtso, häte olham ow'enhihola lakhajyhayaj häp wichi tä kahäpeya oka 
wichi, wet lhamel t'ischenyaj ihihila. Häp wichi tä laj lehuseya tamenhiyeja 
lhamel chik lewäk ihi. 

22Owäk y'uho, hätet iwoye itäj, wet nichäthiyela honhates tä atoschehchä. 
Itäyhthila honhat lhäy'e yachuyaj tä ihi, wet hip'ohla chenhas letetsel. 

23Ochätyenla'pe lhamel nilhokej m'ayhay tä ni'isachehen, wet otiyäjiyela 
och'ähal. 

24Nehläs ilänhihena, lhäy'e telätaj, wet n'otnhayaj tä wuj tä äytaj itäyhthila 
lhamel. Ochenhiyela itshätäy tä fwitses lhäy'e amlhätas tä n'ot'ilek. 

25Olänhihena leles chik lhamel inukwe hup kawayhil, wet wuj lenowayhyaj chik 
ihiche lew'etes. Y'inhihena hin'ol mamses lhäy'e lhutshay, lhäy'e hin'ol tä 
lew'oley ipelaji, lhäy'e nä'tshas tä kamaj tiphen. 

26“Olham oyen tichunhayaja chik ofwtsatkatla'pe honhat wet otäyhat yämthilek 
wichi hip'ethatlä. 

27Mat tek ot'uhläk letayhfwas lhaichäjwethä wet yohlak, Olhamel tä owoyeje 
lewit'äyhyaj, häpkhit'a lhamel lewuk Dios, tsi olhamel otkhajayhen. 

28“Israel lhayis häpe wichi tä laj lehuseya, wet lehanyaj ihihit'a lhamel. 

29Chik häpkhi wichi tä lehusey ihi, ihanhiyejn'e m'ak tä iwoye, wet 
nitäfwenhiyejn'e m'ak chik lepese häp m'ak tä iwoye. 

30¿Tsi chip iwoye tä hin'o tefwajni yokwes mil wichi? ¿Wet chip iwoye tä 
täkwfwas hin'ol yokwes diez mil wichi? Mälhhiyejt'an'etso, chik Lhawuk 
niwomhiye lhamel wet nachajiye letayhfwas, mälhhiyejt'an'etso. 

31“Tsi lhatayhfwas ihanej tä lhamel laka dios lakhajyhayaj ihihit'a, tek häte iwoye 
n'amel lhaka Dios. 

32Lhamel hätet iwoye uva lhiley tä ni'isa tä tälhe Sodoma lhäy'e Gomorra. Uvas tä 
ihiche tapay wet äp n'ot'ilek, 

33wet laka hat'es häpe n'ot'ilek tä tälho amlhätas. 

34Lhawuk yok, Tek op'ethatlä m'ak tä otayhfwasna iwoye. Ottaye t'at ifwala chik 
otiyej otasnhayaj lhamel. 

35Olham t'at tä owohla lahayayej m'ak tä ni'isa tä iwoye chik nichäte lewhäy chik 
nichät katsi. Tott'aye t'at ifwala tä letäyhyaj, nek t'at, nämla'thahya. 

36“Lhawuk tach'othiyela laka wichi chik hiw'en chik nem takhajayhen. 
Hip'altsenla lakawos chik hiw'en chik noj lakhajyhayaj wet niwohit elh chik 
imälhehi. 

37Wet Lhawuk yohlak, ¿Chip ihitso aka dios lhayis tä lhäme tä tach'ot amehen 
wet let'ekhaye? 

38¿Chip ihitso lhamel tä tufw t'alhä häp itshätäy tä lelänhen tä lhen 
han'okhayajayej wet iyäyej hat'es tä lhen t'awayhata? ¡Is chik nechephä wet 
tach'ot amehen! ¡Is chik nämhen wet t'u amehen! 

39Lew'en tä tajlhamat olham tä ohäpe Dios. Ihichet'a dios elh tä matche. Olham tä 
ow'enho lew'atshancheyaj hin'o, wet olham tä äp osoyej. Owo lelätseka wet äp 
ochesat. Nehit katsik okhajyhayaj kalhäytseka. 

40Opiyen puleye otkwey wet ot'unhatche olhämet tä oyok, Ohäpe Elh tä n'ilataj, 

41wet chik ofwut ofwajnhat tä isi, wet owo tesa tä owoyeje wichi m'ak tä 
t'uhawetej, owohla ohayahlä otayhfwas, owohiyejela laha tä t'uhawetej häp wichi 
tä n'äyi n'oho. 

42Ofwajnhat ihämthiyeja lhamel wet och'ähal w'oknhasiyejawethä lew'oyis häp 
wichi tä tajen lhäy'e iyhäj tä õ'tsokwethä, häp lhamel tä lhayen otayhfwas 
lhetheya. 

43“¡Amel tä ahäpehen wichi tä i'pe honhat, woyay akäjyaja, lhäy'e Dios laka wichi! 
Tsi lham iwohla lahaya lakawos tä õ'länhen, iwohla hayahlä letayhfwas, wet 
itäyhthila letes häp laka wichi häpkhilek laka honhat nemhit lakokhayaj ihi.” 

M'ayhay tä ilepese tä Moisés ne'tek wichi iwoye 

44-45Moisés lhäy'e Josué, Nun lhäs, lhamel ihi tä Israel lhayis tatache wet ifwenho 
nilhokej lhämtes tä ihi n'otenektso. Tä ileyej, 

46wet yok: –Tihiche ahusey nilhokej m'ak tä ofwel amhohen ifwalana. Wet 
fwenhopej ales yämthilek lhaichufwenejen Lhawuk lhämtes wet yen lechumyaja. 

47Tsi häpkhit'a n'olhämtes tä laj lahaya, wet häpe t'at amel haw'atshancheyaj. 
Ailäythihena wujpe nekchämis chik lheyayhi honhat tä tumej tewok Jordán lhip 
elh, häp honhat tä lhenayhla haw'eta. 

Dios iwahnej Moisés yämthilek hiw'ene honhat tä hiw'enhihola Israel lhayis 

48Wet ifwalatso Lhawuk tahuyej Moisés wet yok: 

49–Hoye chenhas tä Abarim, wet hola'pe chenaj tä lhey Nebo tä ihi Moab lhayis 
kahonhat lhip tä tatayhlä Jericó. Wet yahnela honhat tä Canaán, häp honhat tä 
oyenla lewuka Israel lhayis. 

50Wet chik lechätpe chenaj tä lehohla'pe, let'inla, lehohiyela achätilis. Ahätehlat 
iwoye achila Aarón tä y'il tä i'pe chenaj Hor wet ihoye lechätilis. 

51Häp tä am lhäy'e achila tek lewoyayehte olhämet tä one'tek lewoyaye, tä 
lhewhäye inätw'etes tä ihi Meriba-kadés tä ihi ts'anis tä lhey Zin. Wet Israel 
lhayis hiw'ente tä lhenayn'o w'et m'ayeka, tek lewunitayn'o. 

52Lew'enhiyela honhat tä ow'enhihola Israel lhayis, mat tek letiyäjihola. 

Deut 33 

Moisés takäpfwaye Israel lhayis 

1Tä tatäy lhimphaj chik y'il Dios lakawo Moisés, lham takäpfwaye Israel lhayis 

2wet yok: “Lhawuk tälhehte Sinaí, inuphä, hätet iwoye ifwala tä tälhche Seír, wet 
ihutunpe n'amel tä tälhe chenaj Parán. Nekche len'äyij tä tälhe Meriba-kadés, wet 
ichäjilhi takwey tä lefwomkat häp itäj tä häpe lhämtes tä ihän n'amehen. 

3Lhawuk ihumin laka wichi, wet t'uye lhamel tä lhayen t'amajchetayej. Lhamel 
takhoschufwi wet iwoyepej lhämtes 

4tä olham Moisés ow'enhomche, yämthilek lewuk t'at lhamel tä letes Jacob. 

5Lhawuk lhayen Niyatayej Israel lhayis häp ifwalahte lhaihutwek lhamel tä 
tälhehen doce letetsel, lhäy'e laka niyatey.” 

6Wet Moisés lhämet tä iwoyeje Rubén lhayis yok: “Is chik iläy Rubén. Isit'ak 
niwuja'pe laka hin'ol.” 
7Wet tä äp yäme Judá lhayis, yok: “Iwuk, ch'ahuye Judá lechos, häne laka wichi 
yämthilek lhaip'ajtej. Isiyeja akhajyhayaj, ch'ote wet tayhlä letayhfwas.” 
8Wet tä äp yäme Leví lhayis, yok: “Iwuk, w'enho Leví lhayis aka Tumim lhäy'e aka 
Urim tä häpe akalelhthayajchal. W'enho lhamel tä t'ifwti amej, häp hin'ol tä 
lhelhtshayen tä ihi Masah wet letäkleyejlhi tä iwhäye inätw'etes tä ihi Meriba. 

9Lhamel itetshanhit'a m'ak tä lajcha lhäy'e lako iwoye. Itetshanhit'a m'ak tä 
lepuhfwas iwoye lhäy'e m'ak tä leles iwoye. Tsi Leví lhayis t'amajej ämet, wet 
lhaimälhtejwek tä iwoye ämet tä lewoyeje lhamel. 

10Lhamel ichufwenej aka wichi Israel häp ämtes yämthilek isej. Wet itihi tä 
letatache häp incienso, wet iti'pe aka altar häp itshätäy tä õ'wunhomche tä õyen 
awayhata. 

11Iwuk, käpfwayeje m'ak tä is lechumtes tä lhamel iwoye, häpkhilek isen. Wo 
lhipeya letayhfwas, häpkhilek nemhit nechephä wichi tä n'äyiho lhamel.” 

12Wet tä Moisés äp yäme Benjamín lhayis, yok: “Wichi tä Lhawuk lehumnhay 
letamsekis ihiche t'at. Lajit lepesa tä Lhawuk t'uye t'at lhamel, wet iti'pe lefwapol 
tä tilhäj.” 
13Wet tä äp yäme José lhayis, yok: “Is chik Lhawuk takäpfwayeje m'ak tä is 
lhamel laka honhat. Is chik ayas tä is tä tälh puleye nitsäype, lhäy'e inät tä tälh 
honhatch'oye, 

14wet nekchämpej wuj lakäs lhay tä iche tä ilanhi tä lhaichihelit iwel'apej, 

15Is chik Lhawuk takäpfwayeje m'ak tä wuj tä is tä tälho chenhas tä pajchehen, 
lhäy'e m'ayhay tä lhäy'e lhip tä laha ihi tä iche'pe chenhas tä nittäya, 

16lhäy'e yachuyaj lhay tä tapoyejej honhat. Is chik Hin'ohte ihi amlhäj lhawayuk 
itiyejpej lhamel häp lech'otyaj. Nilhokej tähestso is chik iyej José lhayis, häp lham 
tä Lhawuk tatshupiye p'ante tä iyej lepuhfwas. 

17José lhayis lewujyaj ihi, hätet iwoye w'asetaj lhäs tä lechunkatsek. Wet lech'ul 
hätet iwoye weyis ch'ul wet inhäpäjiyejena nilhokej wichi, pajla'tha nichätehen 
honhat lepesey. José lhayis häpe t'at wichi tä wujpey tä tälhe letes Efraín, lhäy'e 
wichi tä wujpey tä tälhe letes Manasés.” 

18Wet tä Moisés äp yäme Zabulón lhayis lhäy'e Isacar lhayis, yok: “Wo akäjyaja, 
Zabulón, tä lhekhen. Wet amel, Isacar lhayis, wo akäjyaja tä lhechechufwi 
awukwey tä tsänt'ähes. 

19Let'änhiyela wichi tä i'pe honhat yämthilek lhamel ihoye aka chenaj, wet 
lelänhihena itshätäy tä lhen han'okhayajayej Lhawuk. Wet lewohla kotsayej 
m'ayhay tä wuj tä ihi lewomekitas, lhäy'e m'ayhay tä laha ihi tä nin'äla tä ihi 
holo.” 

20Wet tä Moisés äp yäme Gad lhayis, yok: “Dios lakäpfwayaj tä is iyej elh tä 
y'ayhattshi Gad kahonhat. Gad lhayis hätet iwoye t'owalhas tä t'upechehen, 
ilanche n'otkweyey lhäy'e n'olhethey. 

21Wuj tä isilataj honhat tä lhayen lewuka. T'uhawetej chik niyatey t'at chik lew'et. 
Gad lhayis ichunlä wichi, iwoye t'at Lhawuk lhämet tä ne'tek iwoye, wet wuj tä is 
m'ak tä iwoye tä iyej Israel lhayis.” 

22Wet tä Moisés äp yäme Dan lhayis, yok: “Dan lhayis hätet iwoye t'owalhaj les tä 
tiyäjchephä tä tälhe Basán.” 
23Wet tä äp yäme Neftalí lhayis, yok: “Lhawuk matche tä akäjejlhi häp Neftalí 
lhayis, wet yäm wuj lakäpfwayajay tä itiyej. Lewomek lewuhuy t'at pajtha nichäte 
lhip tä tapinhiye.” 
24Wet tä äp yäme Aser lhayis, yok: “Dios lakäpfwayaj tä itiyej Aser lhayis, is chik 
inu'pe tä itiyej wichi tä tälhehen Jacob leles iyhäj. Is chik lepuhfwas iwujyen. Is 
chik wuj tä hiw'en m'ayek tä tälhe olivos tä wuj tä hiw'en. 

25Is chik õhp'oyeji lepelis häp chinaj lhäy'e bronce, wet is chik wichi lakhajyhayaj 
ihi t'at ifwalas tä iläy. 

26“Israel lhayis, nehit katsik w'awulhi aka Dios tä lewujyaj ihi. Yen lew'uteya pule 
lhayis wet nek tä tach'ot amehen. 

27Dios tä n'ilataj häpe t'at aletnhawet, wet itipej achafwihen takweyey tä 
takhajayhen. Yokwes atayhfwas yämthilek lekalhi, wet ne'tek letäyhat. 

28Israel lhayis letamsekis ihihila, pajla'tha nichäte leles tä lepes lheley. Yachuyaj 
lhay tapohiyeja laka honhat, wet pelhay tatäyhit'ala. 

29Dios lakäpfwayaj tä is i'amej, Israel. Ihichet'a elh chik w'awulh amhi. Lhawuk 
lham t'at tä aifwayhat, häpe afwamthi wet afwajnhat tä ikalhi atayhfwas. Lhamel 
lhayachajila ame, wet let'äsichela'pe.” 

Deut 34 

Y'il Moisés wet õtjänlä 

1Moisés yikch'oye honhat tä w'awulhchä tä ihi Moab, wet iho'pe chenaj Nebo, häp 
chenaj Pisga lepes tä tumphä tä tatayhlä Jericó. Wet tä i'pe, Lhawuk ipäyne 
nilhokej honhat, tälhe Galaad pajtha nichäte Dan, 

2lhäy'e imälhewek Neftalí kahonhat, lhäy'e Efraín, lhäy'e Manasés kahonhat, 
imälhewek Judá kahonhat, pajtha nichäte lewomekitaj tä tumej tä ifwala y'uy. 

3Wet äp ipäyne ts'anis tä lhey Négueb, lhäy'e lakawayhi tä tewok Jordán inukwe, 
lhäy'e honhat tä w'awulhchä tä Jericó ihi, häp hupuy tä lhey Fwitsukwat, pajtha 
nichäte Soar. 

4Wet Lhawuk tahuyej Moisés wet yok: –Honhat tä lew'ene häp tä ot'untejchehte 
olhämet tä ofwenho Abraham, Isaac, lhäy'e Jacob tä oyok, “Ow'enhihola ales tä 
lepes lheley.” Owahin at amej tä leyahne, mat tek letiyäjihola. 

5Wet Moisés, Dios lakawo, y'il p'ante tä ihi honhat tä Moab, mälhyej tä Lhawuk 
pajche ifwenho. 

6Wet ithatho lep'itsek honhat tä ihi lakawayhi tä ihi honhat tä Moab lhip tä 
tatayhlä Bet-peor. Wet lhip tä ihi p'ante yäk häp ifwalana, nehit katsik ihanej ihi. 

7Moisés y'il tä hiw'en ciento veinte nekchämis. Tej tä wuj tä thaläkw, mat 
takhajay t'at wet tatelhoy is t'at. 

8Wet treinta ifwalas tä Israel lhayis yen lhafwyhayaja Moisés tä y'il, tä lhamel ihi 
honhat tä w'awulhchä tä ihi Moab. Häp täjtso ifwalas tä lhamel yen tichunhayaja 
Moisés tä y'il. 

9Wet Josué, Nun lhäs, ikatej t'at lehanyaj tä tälhe Moisés, tsi Moisés pajche iti'pe 
takweyey. Wet Israel lhayis iwoyepej Josué lhämet, mälhyej tä pajche Lhawuk 
ifwenho Moisés tä kamaj n'ila. 

10Nemhit iche profeta chik häte iwoye Moisés chik iyej Israel lhayis chik Lhawuk 
ipejwhäye tä yämhoplhi. 

11Wet nemhit iche elh chik yenlhi letetnhay chik wichi iseltejen, mälhyej tä 
Lhawuk ne'tek Moisés hin'ältej Egipto kaniyat, lhäy'e leniyatfwas, lhäy'e nilhokej 
laka honhat. 

12Wet nemhit iche elh chik wuj tä lakhajyhayaj ihi wet yenlhi m'ayhay tä wus wet 
äp äyteschehen, mälhyej tä Israel lhayis hiw'en tä Moisés yenlhipej. 

Jos 

Jos 1 

Dios t'äne Josué yämthilek ichätyenho wichi häp Canaán 

1Tä ileyej p'ante honhat Lhawuk lakawo Moisés, Lhawuk tahuyej Nun lhäs Josué 
tä häpe Moisés lech'otfwa, wet yok: 

2–Tä okawo Moisés ileyej honhat, athana akhajyen wet istho tewok tä Jordán, 
lhäy'e nilhokej wichi tä Israel leles, wet hoye honhat tä ow'en amhohen. 

3Mälhyej tä pajche ofwenho Moisés tä oyok, “Nilhokej honhat chik amel let'äspe 
ow'enla amhohen, 

4tälhe ts'anis tä tumej tapinhiye yäk chenhas tä Líbano tä tumej tafwojhiye, wet 
tälhe tewokitaj tä lhey Éufrates tä tumej tä ifwala tälhche, yäk nichäte 
lewomekitaj tä tumej tä ifwala y'uy. Häte ow'enla amhohen Het lhayis laka 
honhat tä imälhewek. Nilhokej honhatestso alewuhuyla.” 

5“Wet nehit katsik ikalhla amhi nilhokej ifwalas tä kamaj leläy. Wet olham oihla 
amej mälhyej tä oiyejte Moisés. Olehit'ala amej wet tek oaiwomla. 

6Akhajyen wet otle t'unhat. Amlak lew'enhomche honhat häp wichina, tsi häpe 
t'at m'ak tä lewuk lhamel tä ofwenho p'ante letetsel. 

7Mat oyachajo tä oyok, Akhajyen wet wuj tä otle t'unhat. Äm kalelhäj tä lewoye 
nilhokej olhämtes tä okawo Moisés hiw'en amho, tälhe elh tä ichun yäk nichäte 
elh tä lepese, häpkhilek ispej alhoho han'äyij. 

8Yej leyej tä lhenpej ämeta m'ak tä yäme. Wet en atichunhayaja tä ifwala lhäy'e tä 
honatsi, häpkhilek lewoye t'at m'ak tä ne'tek õ'woye, wet häpkhilek matche tä ais 
alhoho. 

9“Olham tä one'tek alekhajyen wet otle t'unhat. Yej noway wet yej t'ayhatchä 
akhajyhayaj, tsi olham ohäpe Awuk Dios. Lhip chik lenukwe oihla amej.” 

Josué iwaklhat laka nifwotaj 

10Wet Josué nech'e ifwenhomche häp hin'ol tä iyhäj kaniyatey wet yok: 

11–Hoye nilhokej wichi wet oyaykwe, “Waklhatay amel äk. Tsi chik tres ifwalas 
nilhokej n'amel y'isthihola tewok tä Jordán, yämthilek y'atiyäjo honhat tä 
Lhawuk Dios hiw'enla n'amhohen wet y'en lhaw'eta.” 

12Häte Josué tahuyej Rubén laka wichi lhäy'e Gad laka wichi, lhäy'e lechowej 
Manasés laka wichi, wet yok: 

13–Tichunache m'ak tä Lhawuk lakawo Moisés ne'tek lewoyaye, tä ifwelte 
amhohen tä Lhawuk Dios hiw'enla amhohen häp honhatna tä tumej Jordán 
lhipna, yämthilek lhehi t'at wet atamsekis ihi. 

14Tä mälhyejtso, n'äy kana nilhokej amel aka'tsinhay, lhäy'e ales, lhäy'e aläy, tä 
ihi honhatna tä Moisés pajche hiw'en amhohen. Mat nilhokej hin'ol tä 
takhajayhen yämthilek iwo ka'tshayaja, is chik tachuma laka'tshayajchal wet 
ichunch'oye häp lepuhfwas wet tach'ote, 

15yäk nichäte ifwala tä lhamel lhayen lewuhuya honhat tä Lhawuk Dios hiw'enho 
lhamel, wet ihi t'at wet letamsekis ihi, mälhyej iwoye amel. Wet nech'e amel 
letapinhiyela aka honhates tä tumej tewok lhip elhna, tä kalelhäj tä alewuhuy t'at, 
häp honhat tä Lhawuk lakawo Moisés pajche hiw'en amhohen. 

16Lhamel nichulho Josué wet yok: –Olhamel owohiyela nilhokej m'ak chik 
lene'tek owoye, wet lhip chik lene'tek olhamel ohoye, ohohiyela. 

17Olhamel olehiyejt'a tä owohiyepeja ämet, mälhyej tä olhamel owoyepmhaji 
Moisés lhämet. Wet is chik Lhawuk Dios i'amej, mälhyej tä iyej mhaji Moisés. 

18Elh chik niwoyaye m'ak at chik häpe chik lene'tek õ'woye, is chik õ'län. Wet am, 
¡akhajyen wet otle t'unhat! 

Jos 2 

Josué ichen täkwfwas hin'ol yämthilek iyahinlhi Jericó 

1Tä Israel lhayis ihi p'ante Sitim, Josué iweskatshayentshi täkwfwas hin'ol tä 
ichen, wet tahuyej tä yok: –Mähen, tetshan honhat, lhäy'e hupuy tä Jericó. Lhamel 
yikhen, tä nichäte Jericó wet tiyäjo. Wet nichäte atsinha tä kain'oyaj länek tä lhey 
Rahab lew'et, wet iyej t'at honatsitso. 

2Matkat iche elh tä iwo silätaye häp Jericó laka niyat wet yok: –Athana näm kana 
iyhäj Israel lhayis tä itetshan häp honhat, wet iyej atsinha tä lhey Rahab lew'et. 

3Tä mälhyejtso, niyat iwo chenekaye Rahab wet yok: –Tonphä hin'ol tä õyäme tä 
ihi haw'et, tsi lhamel nämhen häp tä iyahinlhi honhat. 

4Mat atsinha pajche iskat Josué kachenhay. Wet nichulho niyat kahin'ol wet yok: 
–Matche, ichenaj hin'ol tä näme ow'et. Mat ohanhiyejt'a lhip tä tälhe. 

5Wet tä ifwala y'uy tä kamaj õknip'oyahi hupuy lepe, lhamel yikhen, mat 
ohanhiyejt'a lhip tä ihoye. Mat chik amel lekelch'oye tä let'uyaykwe, lefwitla 
lhamel. 

6Matkat atsinhatso pajche tahuyej Josué kachenhay wet yok: –W'ulhpe hup lhip 
tä tumphä. Wet iche wuj häp m'ak tä lhey lino tä õ'nayhthomche tä i'pe tä 
õhch'en yämthilek tamchäy. Wet häp tä lhamel y'uyho. 

7Wet niyat kasip'äl yikhen tä fwetaj t'ukwe, wet tä yikch'oye hupuy õhp'ohi lepe. 
Wet lhamel inukwe len'äyij yäk nichäte Jordán lhip tä n'olhijtshanw'et. 

Rahab lhäy'e Josué lakachenhay hit'unhatche letichunhayajay tä tach'ot 
lhamehen 

8Tä kamaj nimäyahen häp Josué kachenhaytso, Rahab ihoye lhamel wet tahuyej 
tä yok: 

9–Ohanej tä Awuk Dios hiw'en amhohen honhatna, tsi olhamel wuj tä onoway 
amehen. Nilhokej wichi tä ihi honhat y'ilejen lenowayhyaj. 

10Olhamel ohanej, tä amel lhekaych'oye p'ante Egipto, Awuk Dios y'imhat 
Lewomekchät, wet tamchäy t'at tä lenuyaykwe. Häte olhamel ohanej tä amel 
letäyhat häp Amorreo lhayis kaniyatey tä lheyis Sehón lhäy'e Og tä tumej Jordán 
lhip elh. 

11Tä olhamel ohanej tähestso, lhäy'e lhip tä onowayhen, wet newache wichi tä 
lakhajyhayaj ihi yämthilek tatay ahilä. Tsi Awuk Dios häpe t'at Dios tä pule lhäy'e 
honhat Lewuk. 

12Wet häp tä tamenej tä ot'alh amehen athana chik let'unhatche n'oyej ämet, häp 
tä isej Awuk Dios, wet lep'altsenhihena opuhfwas mälhyej tä olham 
oahip'altsenhen amel. W'en n'oho atetnek häpkhilek ohanej tä matche t'at ämet 
chik lewohiyeja n'oye, 

13wet tek lelänhihena ojcha lhäy'e oko, lhäy'e opuhfwas tä hin'ol lhäy'e tä 
atsinhay, lhäy'e nilhokej leles. ¡Fwayhat n'ohen! 

14Hin'ol nichulho atsinha wet yok: –Chik kafwelaho elh chik häpe m'ak tä olhamel 
owoyena, ofwayhthila nilhokej amel. Mat chik n'am mathiche, is chik olhamel 
Owuk Dios ilän n'ohen. Chik lham hiw'enla n'ohohen häp honhatna, olhamel 
ot'amajila amejen, wet owohiyeja amehen m'ak tä is alhoho. 

15Tä lhamel ileyej tä iwoyetso, wet Rahab t'ukwe niyäkw yämthilek itälhetche 
laka ventana wet iti honhate lhamel. Tsi lewukwe i'pe n'olafwek tä ilunej hupuy. 

16Wet ifwenho lhamel tä yok: –Mähen, hoye chenhas, häpkhilek akniw'ena 
sip'älis tä t'u amchehen. Eyayhila yäk tres ifwalas, w'awulhiyejak tapilche alhoho 
lhamel. Wet nech'e lhekhihena chik lhäpilche han'äyij. 

17Wet Josué kachenhay nichulho atsinha wet yok: –Olhamel oyämla matche 
olhämet tä ot'unhatche amej. 

18Mat chik olhamel otiyäjo honhatna, is chik lefwuhthilhi aka ventana tä 
letälhetche olhamel häp niyäkw tä ichät. Wet is chik ajcha lhäy'e ako, lhäy'e 
apuhfwas, lhäy'e nilhokej ajcha lepuhfwas, lhäy'e ako lepuhfwas, ihi t'at häp 
awukwena. 

19Mat häp elh chik yikhilach'oye, lhamlak tamen lhamej chik õ'län, häpkhit'ala 
olhamel chik otmenej. Mat chik iche elh olhamel chik iwit'äyen elh chik häpe tä 
ihi haw'etna, olhamenlak owit'äyhyaj in'oyejen. 

20Wet chik am lefwenho elh chik häpe m'ak tä owoyena, olhamel nemla oyäm 
matche olhämet tä ot'unhatche amej, mälhhiyejat chik kamatache. 

21Wet atsinha nichulho lhamel wet yok: –Is t'at. Wet nech'e tachuma niyäkw wet 
itsokyenej weihalha wet itälhetche laka ventana wet iti honhate. Wet äp iwoyneje 
elh, wet lhamel yikhen. Wet nech'e atsinha yäytej ventana häp niyäkw tä ichät. 

Hin'ol yäple Josué 

22Wet hin'oltso yikhen tä ihoye chenhas, wet ihi tä lhaiskathen yäk tres ifwalas. 
Wet sip'älis ilunpehen honhat tä fwetaj t'ukwe, mat hiw'enhit'a. Tä lepese lhamel 
yäple Jericó. 

23Wet nech'e hin'ol inukwehchä tä tälhpe chenhas, wet yistho tewok Jordán wet 
yäple Josué. Wet ifwenho nilhokej m'ayhay 

24wet yok: –Matche tä Lhawuk itihi t'at lhakweyey nilhokej häp honhattso. Wichi 
tä ihi y'ilejen lenowayhyaj tä noway n'amehen. 

Jos 3 

Israel lhayis yistho tewok tä Jordán 

1Tä ifwala elh tä nech'e fwamlafwaj, Josué yikch'oye Sitim, lhäy'e nilhokej wichi 
tä Israel lhayis, wet lhamel ihoye tewok tä Jordán. Mat lhamel kamaj tek yistho, 
wet iwo lakasthaweta tä iwhäye. 

2Tajyäme tres ifwalas, wet häp hin'ol tä iyhäj kaniyatey lhamel ilunche wichi, 

3wet ifwenho wet yok: –Chik lew'enche Leví leles tä häpehen sacerdotes tä 
yikhen tä tilhäjlhi häp Arca tä N'ot'amajchet tä Lhawuk lhämtes ihi, mähena wet 
hänayla len'äyij. 

4Häpkhilek lehanej ihi n'äyij tä is chik lenuyaykwe, tsi ihichet'a elh amel chik 
nitäfwelche n'äyijna. Mat tetshan olhämet: Yej aletott'ayne häp Arca tä 
N'ot'amajchet. Ehi un kilómetro tä lemälheche len'äyij. 

5Wet Josué tahuyej wichi wet yok: –A'enay Lhawuk t'amajchetesa, tsi chik nech'e 
fwala lew'enayhla m'ak tä lham iselkat n'amejen tä yenlhi. 

6Wet äp tahuyej sacerdotes wet yok: –Chumaye Arca tä N'ot'amajchet tä Lhawuk 
lhämtes ihi, wet achunlä wichi. Wet sacerdotes tachuma Arca wet ichunlä wichi 
tä yikhen. 

7Wet Lhawuk tahuyej Josué wet yok: –Tälhe fwalana oayenla häpeya hin'o tä 
lhäy'e lhip tä len'ohyaj ihi, wet Israel lhayis aiwujyenla. Häpkhilek lhamel hiw'en 
t'at tä oi'amej, mälhyej tä oiyej naji Moisés. 

8Fwenho sacerdotes tä ichäj Arca tä Ot'amajchet, chik lhamel nichäte tewok lhip, 
is chik tiyäjo t'at wet takasthi inät. 

9-13Wet Josué tahuyej Israel lhayis wet yok: –Lhuyay, ch'ahuyaye Lhawuk Dios 
lhämet, häp lham tä honhat Lewuk. Häp Arca tä N'ot'amajchet tä Lhawuk lhämtes 
ihi ichunlach'oye amel yämthilek lhistho tewok. Chik sacerdotes tä tilhäjlhi t'äsi 

inät, lhaich'esajila tewok wet lhip tä tumej kaphä takasthila. Wet täjtso häpkhila 
n'otetnek yämthilek lehanayej tä Dios tä n'ilataj i'amejen. Wet chik letiyäjo 
honhat tä Canaán, kalelhäj tä lham itihiyeja kanhi wichi tä ihi, häp Canaán lhayis, 
Het lhayis, Hiv lhayis, Ferez lhayis, Gerges lhayis, Amorreo lhayis, lhäy'e Jebús 
lhayis. Athana tshupyenehen doce hin'ol, weihalhapej tä tälhehen Israel lhayis tä 
tälhehen letetsel tä ihi doce. 

14Wet Israel lhayis yikch'oye lakasthawet yämthilek yistho tewok. Wet 
sacerdotes tä tilhäjlhi Arca tä N'ot'amajchet tä Lhawuk lhämtes ihi, lhamel 
ichunlä wichi tä yikhen. 

15Häpe t'at lewhäy tä yachuyaj iche, wet häp ifwalastso tewok lakey t'at tä t'ulhpe 
honhat. Mat tä sacerdotestso t'äsi inät tä iche tewok lhip, 

16nech'e takasit inät tä tälh kaphä tä tumejlä hupuy tä atosehen tä lheyis Adam 
lhäy'e Saretán. Wet lhip tä tumej hichä yik t'at tä tiyäjo Lewomekitaj Nosoy, yäk 
tamchäy tä wichi yiwithi tä tatayhlä Jericó. 

17Wet nilhokej Israel lhayis inukwe t'at tewokw'et tä tamchäy. Wet häp 
sacerdotes tä ichäj Arca tä N'ot'amajchet tä Lhawuk lhämtes ihi, lhamel 
takasthen t'at tä ihi lechowej tewokw'et tä tamchäy, pajtha wichi nilhok lhip elhe. 

Jos 4 

Õtchuma doce tuntey tä tälho tewokw'et yämthilek õyenpej tichunhayaja m'ak tä 
Lhawuk yenlhi 

1Tä nilhokej wichi nilhok ufwe, Lhawuk tahuyej Josué wet yok: 

2-3–Fwenho häp doce hin'ol tä letatshupiyehen tä iyejen wichi tä tälhehen letetsel 
tä ihi doce, Is chik elh weihalhapej lhamel itonphä tunte tä ihi tä sacerdotes 
takasthi, wet tilhäje tä amel lheyayhihila honatsina. 

4Tä mälhyejtso, Josué t'äne doce hin'ol tä lham tatshupiye, 

5wet ifwenho tä yok: –Hoye tewokw'et wet eyayhila tä tatache häp Arca tä 
N'ot'amajchet tä Lhawuk Dios lhämtes ihi. Wet elh weihalhapej amel chumela 
tunte wet tilhäja, yäk w'awulh amhohen doce tuntey tä atetnekej wichi tä 
tälhehen letetsel tä ihi doce. Wet hänayela lhakasthawet tä y'ehihila honatsina. 

6Häp tunteytso itichunyenhichela Israel lhayis häp m'ak tä Dios yenlhina. Chik 
ifwalas tä tatay alhoho, ales lhäy'e achetsos tay'ätshanhiyejpeja wet yok, “¿Atsi 
m'ak tä tamenej tä õ'woyneje p'anteni häp tunteyni?” 

7Wet lechulhihola lhamel, lhohlakwe, “Tä sacerdotes ihänhohte tewok tä Jordán 
häp Arca tä N'ot'amajchet tä Lhawuk lhämtes ihi, wet lhaich'esaj inät.” Tä 
mälhyejtso, Israel lhayis yenhipeja tichunhayaja m'ak tä Lhawuk iwoyej 
n'amehen kana. 

8Wet häp hin'oltso iwoye m'ak tä Josué ne'tek lhamel iwoye. Wet lhamel 
tachumahen doce tuntey tä tälho tewok Jordán, wet ihäne lew'et tä lhamel ihi 
honatsitso, wet lhamel yenlhi mälhyej tä Lhawuk ifwenho Josué. 

9Häte Josué tachuma iyhäj doce tuntey, wet iskonwek tä itihi tewokw'et tä 
sacerdotes takasthi tä lhamel ichäj häp Arca tä N'ot'amajchet. Wet tunteytso 
ifwalasna kamaj ihi t'at. 

10Wet sacerdotes tä tilhäj Arca, lhamel takasthi t'at tewok lechowej pajtha 
wak'alh nilhokej m'ak tä Lhawuk ne'tek wichi iwoye tä Josué ifwenho lhamel, 
mälhyej tä Moisés ifwenho p'ante Josué yämthilek lhamel iwoye. Wichi 
nakelchetshi tä hap'alakpe tewok. 

11Wet nech'e sacerdotestso ichunlä wichi tä yikhen, wet tilhäjlhi Arca tä 
N'ot'amajchet. 

12Häte nifwotas tä Rubén kawichi lhäy'e Gad kawichi lhäy'e lechowej Manasés 
kawichi, lhamel ichunlä iyhäj tä yikhen, mälhyej tä Moisés ne'tep'antek lhamel 
iwoye. Wet lhamel ichäj takwelheley tä laka'tshayajchal. 

13Iche cuarenta mil (40.000) lhamel tä yikhen tä ihi t'at tä Lhawuk tatache, wet 
ihoye honhat lhip tä w'awulhchä tä iwhäye hupuy tä Jericó. Lhamel wak'alhen 
yämthilek iwo laka'tshayaja. 

14Wet tälhe ifwalatso Lhawuk iwujyen Josué tä ihi tä Israel lhayis tatache. Wet 
lhamel yen häpeya hin'o tä lewujyaj ihi, mälhyej tä iwujyen p'ante Moisés 
nilhokej ifwalas tä kamaj iläy. 

15Wet Lhawuk tahuyej Josué wet yok: 

16–Fwenho sacerdotes tä ichäj Arca tä Ot'amajchet tä olhämtes ihi, Is chik lhamel 
yikch'oye tewok. 

17Tä mälhyejtso, Josué tahuye sacerdotes tä takasthen tä ihi tewokw'et lechowej 
wet yok: –Mäyaych'oye tewok. 

18Wet nech'e lhamel yikch'oye tewok. Häpet tä lhamel t'äspe ufw, wet inät 
yäpilwek wet yachajo tä inukwe len'äyij. Wet lhäy'e lhip tä tapoyej wet 
tafwache'pe letachenhas. 

19Ifwala tä Israel lhayis yistho Jordán häpe ifwala diez, häp iwel'a tä ichun. Wet 
lhamel iwo kasthawetahi lhip tä lhey Gilgal, häp Jericó lhip tä tumej tä ifwala 
tälhche. 

20Wet häp tä Josué itihi häp doce tuntey tä hin'ol tilhäj wet iskonwek. 

21Wet tä wak'alh, nech'e tahuyej Israel lhayis wet yok: –Häp ifwalas tä tatay 
alhoho, chik ales tay'ätshan amehen wet yok, “¿Atsi m'ak tä tamenej tä õ'woyneje 
p'anteni häp tunteyni?”, 

22fwenhola lhamel, oyaylakwe, “Tä Israel lhayis yisthohte tewok Jordán, y'im t'at. 

23Tsi Lhawuk Dios häp tä y'imhat, mälhyej tä y'imhat p'ante Lewomekchät tä 
achätilis yistho.” 

24Häpkhilek nilhokej wichi tä i'pe honhat ihanhiyeja tä Lhawuk Dios wuj tä 
takhajay, wet amel lewujyenaypej. 

Jos 5 

Wichi tä tumej kaphä lenowayhyaj ihi 

1Nilhokej niyatey tä häpehen Amorreo lhayis tä tumej tewok Jordán lhip tä ifwala 
y'uy, lhäy'e niyatey tä Canaán lhayis tä ihi lhip tä tott'aho lewomekitaj 
Mediterráneo, tä lhamel ihanch'oye tä Lhawuk y'imhat tewok Jordán yämthilek 
Israel lhayis yistho, wet wuj tä lenowayhyaj iyej lhamel. Wet ihichet'a wichi tä 
lakhajyhayaj ihi yämthilek tatayhlä Israel lhayis. 

Dios ne'tek õ'tiyej n'otetnek tä n'olhijtsek häp Israel lhayis 

2Häp ifwalastso Lhawuk tahuyej Josué wet yok: –Enwethä tsonhates tä tunte 
lhipey, wet wo atetnekayej Israel lhayis tä kamaj n'otetnek tä õyiset t'äj lhip 
newayej. 

3Tä mälhyejtso, Josué yenwethä tunte lhipey tä yen tsonhatesa, wet iwo 
lhijtsekayej hin'ol tä lhamel i'pe chenaj lhäsaj tä lhey N'olhijtsekw'et. 

4M'ak tä tamenej tä iwo lhijtsekayejwethä hin'ol, häp tä iyhäj tä pajche n'olhijtsek 
iyejwethä p'ante tä lhamel yikch'oye Egipto, nilhokej hin'oltso y'inhen tä lhamel 
inukwe honhat tä ts'anis. 

5Mat tej tä n'olhijtsek iyejwethä p'ante, mat leles tä nech'e ichehen tä lhamel 
nekche len'äyij, häp tä n'olhijtsek newayejwethä. 

6Tsi tä cuarenta nekchämis tä Israel lhayis iwo lew'ekyaja tä inukwe ts'anis, wet 
hin'ol tä thänhäy tä tälho Egipto tä pajche n'olhijtsek iyejwethä, nilhokej lhamel 
nofwej tä y'inhen tä inukwe ts'anis, tä niwoyaye p'ante Lhawuk lhämet. Wet häp 
p'ante tä Lhawuk hit'untejche lhämet lhamel wet yok: –Amel tek lew'enla'pe häp 
honhat tä ofwenhohte atetsel tä oyok, “Ow'enhihola ales”, häp honhat tä t'os 
lhäy'e akäyek tet iwoye inät, iläfwelchehen tä ihi. 

7Tä mälhyejtso, häpe t'at lhamel leles tä Josué iwo lhijtsekayej, wok oyok, lhamel 
tä icheyäjo lew'et häp lajchalis tä pajche y'inhen. Tsi tä lhamel inukwe ts'anis, 
häp tä tamenej tä n'olhijtsek newayejwethä. 

8Wet tä nech'e nilhokej tä n'olhijtsek iyejwethä, lhamel lhay'up'at tä ihi 
lakasthawet pajtha nilhokej tä ichesen lhipey tä õyisthen. 

9Wet nech'e Lhawuk tahuyej Josué wet yok: –Tälhe ifwalana tä elhpej tä 
n'olhijtsek iyej, nech'e oso amejen Egipto lheley läkwyhanyaj p'ante iti amejen tä 
ayen kwenkaya tä ahäpehen Israel lhayis. Wet häp täjtso tä tamenej tä honhat 

p'ante lhamel ihi õyen lheya Gilgal, wok oyok, N'osokwek. Wet kamaj lhey iyej 
t'at yäk nämena. 

Israel lhayis yenlhi Pascua 

10Israel lhayis ihi p'ante Gilgal, wet häp iwel'a tä ichun, häp ifwala catorce tä 
honaj, lhamel yenlhi Pascua tä ihi lhip tä w'awulhchä tä iwhäye Jericó. 

11Tä ifwala elh nech'e lhamel tuj m'ak tä ihi honhat tä nichätho. Lhamel tuj pan tä 
levadura newayej lhäy'e trigo tä kamaj lakonkay tä n'otulhlhek. 

12Wet tälhe ifwalatso nemhit iche maná. Wet nekchämtso Israel lhayis nech'e tuj 
t'at m'ak tä ihi Canaán. 

Lhawuk laka nifwotaj laka niyat lhain'ältej Josué 

13Fwala elh p'ante tä Josué iwhäye Jericó, wet hiw'ene hin'o tä takasit tä ihi tä 
tatache, wet lefwajnhat ihi t'at takwey. Josué ihoye wet tay'ätshane tä yok: –¿Hä 
ahäpe elh olhamel, wok ahäpe elh olhamel otayhfwas? 

14Hin'otso nichulho wet yok: –Kha. Ohäpe Lhawuk kanifwotaj kaniyat. Tä Josué 
iläte, wet takhoschufwi yäk letacho taj honhat. Wet tä nephä, nech'e tay'ätshane 
wet yok: –Iwuk, ¿atsi ämet tä lefwel n'oho tä akawon'o? 

15Wet Lhawuk kanifwotaj kaniyat nichulho wet yok: –Lanche anisähes, tsi 
n'ot'amajchet tä lhehina. Wet Josué ilanche lenisähes. 

Jos 6 

Israel lhayis iwaklhat yämthilek inuye Jericó 

1Häp ifwalastso Jericó nehit katsik ihanej chik inuphä wok tiyäjo häp hupuy. Tsi 
wichi hip'ohiche n'olafwek lepelis tä nowaye Israel lhayis. 

2Matkat Lhawuk tahuyej Josué wet yok: –Lhek yahinya, oyachaj ame Jericó, lhäy'e 
laka niyat, lhäy'e laka sip'äl. 

3Wet am lhäy'e nilhok aka nifwotaj, is chik lelunayej weihalhache ifwalapej häp 
hupuy, pajla'tha seis ifwalas. 

4Wet siete sacerdotes is chik ichunlä häp Arca tä Ot'amajchet tä olhämtes ihi, wet 
elh weihalhapej ichäj lefwol tä tson'ataj lech'u. Wet chik lechäte ifwala siete, 
lunejlhila siete veces, wet sacerdotes is chik yafwutchehen lefwolis. 

5Wet chik lelätaye lefwolis lepak tä itayhte hupuy, häte amel fwitseneja tä 
let'änhen. Wet n'olafwek tä ilunej hupuy nichätla katsi, wet elhpej amel letiyäjo 
häp hupuy. 

6Tä mälhyejtso, Josué t'äne sacerdotes wet ifwenho tä yok: –Chäjay häp Arca tä 
N'ot'amajchet. Wet iyhäj siete amel is chik lechunlä häp Arca wet chäj afwolis tä 
tson'ataj lech'ul. 

7Wet äp tahuyej wichi wet yok: –Mähen, lunayej hupuy. Wet nifwotaj is chik 
lhamel ichunlä häp Arca tä sacerdotes ichäj. 

8-9Wet nilhokej wichi iwoye häp Josué lhämet. Lhamel tä ichunhen tä yikhen häpe 
nifwotas, wet sacerdotes tä yafwutchehen lefwolis lhamel imälheche len'äyij. Wet 
äp yikhen häp iyhäj sacerdotes tä tilhäj Arca tä N'ot'amajchet. Wet ilepese iche 
nifwotaj lhip tä t'uye iyhäj. Wet sacerdotes ilehiyejt'a tä yafwutchehen lefwolis tä 
yikhen. 

10Wet Josué ifwenho nifwotaj wet yok: –Oyay tam tä lhekhen, yej t'änaywethä. 
Taye pajla'tha nichäte ifwala chik olham one'tek let'änhen, nech'ehilak 
lefwitsenej chik let'änhen. 

11Tä mälhyejtso, Josué ne'tek sacerdotes ilunkatej hupuy häp Arca tä 
N'ot'amajchet. Tä lhamel ileyej, wet yäple lakasthawet wet ihi honajchetso. 

12Tä ifwala elh Josué nephä tä nech'e fwamlafwaj, wet sacerdotes tachuma Arca 
tä N'ot'amajchet. 

13Wet siete sacerdotes lhamel ichunlä häp Arca tä iyhäj ichäj wet yafwutchehen 
lefwolis. Wet nifwotaj ichunlä lhamel, wet iyhäj nifwotaj imälheche len'äyij häp 
Arca tä sacerdotes ichäj. Wet häp sacerdotestso lhamel ilehiyejt'a tä 
yafwutchehen lefwolis. 

14Tä mälhyejtso, lhamel yachajo tä ilunej hupuy. Tä ileyej, yäple lakasthawet. Wet 
mälhyejpejtso tä lhamel iwoye ifwalapej pajtha seis ifwalas. 

Israel lhayis ikalhi Jericó häp tä isej Lhawuk lakhajyhayaj 

15Tä nichäte ifwala tä siete, häpet tä noj honatsi lhamel nechephä wet ilunejlhi 
hupuy mälhyej lakey, mat nech'e siete veces tä yäpilchepej len'äyij. 

16Wet tä lepes tä sacerdotes yafwutchehen lefwolis, Josué tahuye wichi wet yok: 
–¡Änhen, Lhawuk yachaj amehen hupuyna! 

17Hupuy lhäy'e nilhokej m'ak tä ihi täyhat. Enaye m'ak tä lajit lahaya tä ihi tä 
Lhawuk tatache. Ts'ilak Rahab, häp atsinha tä lakain'oyaj ihi, yej lelän lham 
lhäy'e nilhokej lew'et lheley, häp tä lham iskat n'aji hin'ol tä y'achene hupuy 
yämthilek iyahinlhi. 

18Mat amaj amejen, yej tachumala m'ak at chik häpek ihi hupuy tä Lhawuk 
yachaje letäyhyaj. Tsi chik letachuma, wet hupuy lewit'äyhyaj tothila amejen, 
lhäy'e nilhokej Israel lhayis, wet tatäy. 

19Mat oro lhäy'e plata, lhäy'e m'ak chik bronce wok chinaj, häp tä n'ot'amajchetej 
Lhawuk yämthilek õ'tihi lakäywet. 

20Tä Josué ileyej tä iwoyetso, nech'e sacerdotes yafwutchehen lefwolis. Wet tä 
wichi iläte, ifwitsenej tä t'änhen wet yäm äytaji lepak. Wet n'olafwek tä ilunej 



410 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

hupuy nichät katsi, wet nifwotaj tiyäjo hupuy, elhpej hin'o w'enhayej lhip tä ihi, 
wet ikalhi. 

21Wet ilänejen lefwajnhates hin'ol lhäy'e atsinhay, nä'tshas, mamses, wumhay, 
lhäy'e w'asetas, tson'atas, asnolis. Nilhokej õ'täyhat t'at. 

Israel lhayis ifwayhat Rahab lhäy'e lew'et lheley, mat itäyhat Jericó 

22Josué tahuyej hin'ol tä ichene n'aji hupuy yämthilek iyahinlhi. Wet yok: –
Hoyaye lew'et häp atsinha tä kain'oyaj länek wet tonphä, lhäy'e lew'et lheley, 
mälhyej tä amel lefwenho n'aji. 

23Tä mälhyejtso, hin'oltso tiyäjchufwi Rahab lewukwe wet itonphä häp lham, 
lhäy'e lajcha, lako, lepuhfwas, lhäy'e nilhokej lew'et lheley. Wet yikchufwi wet iti 
w'echehi Israel lhayis kasthawet. 

24Wet nech'e Israel lhayis iwunho Jericó lhäy'e nilhok m'ak tä ihi. Tajlhama oro 
lhäy'e plata, lhäy'e m'ayhay tä bronce lhäy'e chinaj, häp tä itonchephä yämthilek 
itihi Lhawuk lakäywet. 

25Mat Rahab, Josué ilänhit'a, lhäy'e nilhokej lew'et lheley, tsi häp tä lham iskat 
p'ante häp hin'ol tä Josué ichene Jericó. Wet tälhe ifwalas p'antetso Rahab leles tä 
lepes lheley iyej t'at häp Israel lhayis. 

26Wet nech'e Josué iwoye lhämet tä hit'unhatche wet yok: –Elh chik häpe chik 
fwetaj yachajok ineyhatphä häp Jericó, ihi t'at lewit'äyhyaj tä tälhe Lhawuk. Chik 
yenlhi lefwetes, tamenhiyeja lhäs tä lechunkatsek chik y'il. Wet chik itihi lepelis, 
tamenhiyeja lhäs elh tä lepes lhele chik y'il. 

27Wet Lhawuk iyej t'at Josué, wet letoyaj y'ajpe honhat. 

Jos 7 

Acán iwoye m'ak tä ni'isa 

1Häp Lhawuk pajche n'äyejo Israel lhayis chik tachuma m'ak at chik häpe tä ihi 
Jericó tä õtkäpfwayeje letäyhyaj. Mat õ'näk'äs täjtso. Tsi elh lhamel tä Judá laka 
wichi tä lhey Acán, tä lajcha lhey Carmi wet lechätilis Zabdi wet Zera, lham 
tachuma m'ayek wet iti lhamej. Wet häp tä tamenej tä Lhawuk lewäk nichätpe 
Israel lhayis. 

M'ak tä ni'isa tä Acán iwoye tamenej tä N'owastsek lheley ikalhi Israel lhayis 

2Wet tä lhamel ihi Jericó, Josué ichen iyhäj hin'ol yämthilek iyahinlhi häp hupuy 
tä lhey N'owastsek tä tumej Betel lhip tä fwala tälhche wet äp tott'aho 
N'omukwehyajw'et. Wet lhamel yikhen tä iyahinlhi t'at. 

3Tä tapile Josué, wet ifwenho tä yok: –Naya t'at chik dos wok tres mil hin'ol chik 
inuye hupuy. Yej chen nilhokej nifwotaj, tsi wujit'a wichi tä ihi. 

4Tä mälhyejtso, yikhen tres mil hin'ol tä inuye N'owastsek. Matkat häp wichi tä 
ihi yokwes lhamel 

5wet ilänhen treinta y seis. Wet iyhäj tä inukwe alhoho, N'owastsek lheley 
ihänwethä lhamel tä tälhe hupuy tä lhamel fwetaj inuye, yäk nichäte lhip tä 
nistakchä wet ilänhen. 

Josué lhaip'altsene Dios 

Tä Israel lhayis ihanej täjtso, inuhat lhamhohen wet nemhit lakhajyhayaj ihi 
lhamel. 

6Wet Josué lhäy'e hin'ol tä thänhäy hich'esajen lew'uyis wet itsäype lhethey 
honhat mok tä yen tetneka tä wuj tä äytaj letichunhayaj tä hiw'en lhamel 
lewit'äyhyaj. Wet takhosche katsi tä ihi tä Arca tä N'ot'amajchet tä Lhawuk 
lhämtes lehi tatache, yäk letachol tajiche t'at honhat, pajtha ifwala tatayhchä. 

7Wet Josué yok: –¡Eh Iwuk Dios! ¿Chipte tä lefwayhtej naji tewok tä Jordán häp 
wichina? ¿Häpe p'iya tä let'un'ajläk lhachaj n'oyehen Amorreo lhayis yämthilek 
itäyhat olhamel? ¡Isn'aj t'at chik olhamel oihi t'at tewok lhip elh! 

8Iwuk, ¿atsi olhämet chik owoye tä athana letayhfwas yokwes häp Israel lhayis? 

9Wet Canaán lhayis lhäy'e nilhokej wichi iyhäj tä ihi honhat, lhamel ihanhiyeja 
olhamel owit'äyhyajna. Wet nämla wet inuhla n'oyehen, wet itäyhthila n'ohen. 
Wet chik mälhhiyejatso, ¿atsihila m'ak chik lewoye yämthilek wichi nitiya amej 
lakachuhanyaj? 

Lhawuk ifwenho Josué m'ak tä tamenej tä Israel lewit'äy ihi 

10Lhawuk nichulho Josué wet yok: –¿Chi alewoyneje tä let'upeyhi tä lhehitsi? 
¡Nephä! 

11Ofwel amho, Israel lhayis iwoye lech'isukyaj, inäk'äs olhämetnaj owoyeje. 
Lhamel tachuma m'aknaj one'tek itäyhat nilhokej, wet t'etane wet iskat tä 
y'uytho lakäywet. 

12Häp täjtso tä tamenej Israel lhayis tä nemhit ikalhi letayhfwas. Lhamel 
inuhikwela alhoho chik letayhfwas yokwes, tsi nech'e lhamel t'at tä t'uhawetej 
chik õ'täyhat. Tä mälhyejtso, chik amel katäyhata m'aknaj one'tek letäyhatay, 
nemla oi'amejen. 

13“Lhek fwenho oka wichi Israel, olak, Häp täja Lhawuk Dios lhämet tä yok, 
Awaklhathen wet a'enay ot'amajchetesa, häpkhilek fwala lehoyay n'oye. I'amejen 
häp m'aknaj one'tek letäyhthen. ¡Tiyayej kanhi wet täyhthen, häpkhilek yachajo 
tä lekalhayhi atayhfwas! 

14“Chik nech'e fwala is chik iho kana nilhokej wichi tä tälhehen letetsel tä ihi 
doce. Wet laka niyat elh chik ottshupiye, is chik ihän n'oye nilhokej laka wichi. 
Wet laka wichi elh chik ottshupiye, is chik ihän n'oye nilhokej lhamel tä 
lhalew'etfwas. Wet lhamel tä ottshupiye, is chik ihän n'oye nilhokej laka hin'ol tä 
iyej. 

15Wet elh chik n'älejpe m'aknaj one'tek õ'täyhat, is chik õ'thatho itäj, lham lhäy'e 
leles lhäy'e nilhok m'ak tä lewuk. Tsi inäk'äs olhämet wet iwoye m'ak tä 
nit'uhawetayej Israel lhayis.” 

Acán lhaifwelej lech'isukyaj 

16Tä ifwala elh Josué nephä tä nech'e fwamlafwaj tä kamaj ninuyaphä ifwala, wet 
t'äne nilhokej Israel lhayis. Wet Dios tatshupiye Judá laka wichi. 

17Tä mälhyejtso, Josué ne'tek Judá laka wichi iho alhoho, wet Dios tatshupiye 
iyhäj lhamel tä tälhe hin'o p'ante lhey Zera. Wet Josué äp ne'tek Zera laka wichi 
iho alhoho, wet Dios tatshupiye iyhäj lhamel tä häpehen hin'o tä lhey Zabdi 
lew'et lheley. 

18Wet Josué t'äne elh weihalhapej hin'ol tä iyej, wet Dios tatshupiye elh tä lhey 
Acán tä häpe Carmi lhäs, tä lechätilis häpehen Zabdi lhäy'e Zera tä häpehen Judá 
laka wichi. 

19Tä mälhyejtso, Josué tahuyej Acán wet yok: –Yäs, fwel n'oho m'ak tä matche tä 
lhehi tä Lhawuk, häp Israel laka Dios, tatache. Fwel n'oho m'ak tä lewoye n'aji, yej 
leskat n'oho. 

20Acán nichulho wet yok: –Matche. Olhaifwel amho tä owoye t'at och'isukyaj, 
ottayhlä Lhawuk, Israel laka Dios. Häp m'ak tä owoye naji, 

21tä y'akalhi Jericó, ow'en wesaj tä isilataj tä tälhe Babilonia, lhäy'e doscientos 
chinaj t'äj tä plata, lhäy'e oro tä imälhewek tä inu'pe medio kilo. Oy'akäne naji tä 
ow'en, wet häp tä otchuma naji wet ot'amajej tä otichufwi owukwe tä tsänt'äj tä 
otjänlä, wet chinaj t'äj tumchä. 

22Tä Josué iläte, ichene lakawos wet lhamel inukwe alhoho tä tiyäje Acán 
lewukwe. Tä nichäte, hiw'en tä matche, nilhokej m'ayhay ichufwi, lhäy'e chinaj 
t'äj tä tumchä. 

23Wet itonchephä wet ihäne Josué lhäy'e wichi, wet lhamel itihi tä Lhawuk 
tatache. 

24Wet nech'e Josué lhäy'e wichi, lhamel tachuma Acán, lhäy'e chinaj t'äj, lhäy'e 
wesaj tä isilataj tä leskalhek, lhäy'e oro tä imälhewek, lhäy'e leles tä hin'ol lhäy'e 
tä atsinhay, lhäy'e leläy w'asetas, asnolis, tson'atas, lhäy'e lewukwe, lhäy'e 
nilhokej m'ak tä lewuk, wet lhamel ihäne honhat tä w'awulhchä tä lhey 
N'owit'äyhyaj. 

25Wet Josué tahuyej Acán wet yok: –¿Chipte tä letonpe lewit'äyhyaj häp olhamel? 
¡Athana is chik am tä Lhawuk ithat atape awit'äyhyaj! Tä ileyej tä iwoyetso, 
nech'e nilhokej Israel lhayis ithatejlhi tuntey Acán lhäy'e nilhokej lew'et lheley, 
wet ilänhen wet ithatho itäj. 

26Wet nech'e lhamel iskonpe tuntey häp lep'itsek, wet ifwalasna kamaj iche t'at. 
Häp tä tamenej tä õyen lheya honhattso N'owit'äyhyaj. Tä mälhyejtso, Lhawuk 
ileyej tä itiyej lewäk häp Israel lhayis. 

Jos 8 

Israel lhayis lhaiwaklhathen yämthilek inuye hupuy tä N'owastsek 

1Lhawuk tahuyej Josué wet yok: –Yej noway wet yej nuhat amho. Hutwek nilhok 
aka nifwotaj wet hoye hupuy tä N'owastsek wet tayhlä. Tsi olham otch'otla ame 
wet lekalhihila, lhäy'e wichi tä ihi, lhäy'e laka niyat, lhäy'e laka honhat. 

2Wet hupuy lhäy'e laka niyat tech'ayneja m'ak tä lewoyejenaj Jericó lhäy'e laka 
niyat. Mat athana nilhok m'ak tä ihi hupuyna a'enayla lewuhuya, lhäy'e wichi 
leläy. Waklhat iyhäj aka nifwotaj, is chik lhamel iw'echehi häp hupuy häpkhilek 
iselkat chik lhamel inuye. 

3Tä mälhyejtso, Josué iwaklhat nilhok laka nifwotaj yämthilek inuye häp hupuy tä 
N'owastsek. T'ähi treinta mil hin'ol tä wuj tä takhajayhen wet ichen tä honatsi. 

4Wet ifwenho lhamel wet yok: –Ch'ahuye olhämet. Hoyay w'echehi häp hupuy, 
yej aletontehlä wet yej alen'älthen. Mat awaklhathen häpkhilek lenuye. 

5Wet lhip nifwotaj ihla n'oyej chik olhaitott'ayne hupuy. Wet chik lhamel tä ihi 
hupuy inu n'oyehen, olhamel onuhikwela alhoho, ofwetajla onowaye lhamel, 
tehla iwoye ifwalanaj yokwes lhaka nifwotaj. 

6Wet lhamel yenhiyelak äp yachajo tä y'alethanlä lhamel. Wet ihänla olhamel yäk 
atofwehlä lew'et. 

7Wet chik mälhyejtso, amel tä aleskathen nukwephäla wet nuye häp hupuy, tsi 
Lhawuk Dios hiw'en amhohen. 

8-9Wet chik lewastayhi hupuy, wunhola, mälhyej tä Lhawuk ne'tek y'awoye. Häp 
täja m'ak tä ofwel amho. Woyaye t'at olhämet. ¡Mähen! Wet lhamel yikhen tä 
lhaiskathen tä ihi N'owastsek lhip tä tumej tä fwala y'uy tä Betel itayhlä. Wet 
Josué iyej wichi iyhäj häp honatsitso. 

10Tä nech'e fwamlafwaj Josué nephä wet itetshan laka sip'äl. Wet nech'e lham 
lhäy'e Israel lhayis kaniyatey, lhamel ichunlä nifwotaj wet lhaitott'ayne 
N'owastsek. 

11Ihoye lhip tä itayhlä hupuy wet yenlhi lew'et tä ihi lhip tä tumej tafwojhiye, wet 
chenhas kawayhi tumejlä hupuy. 

12Wet Josué iskat cinco mil hin'ol tä tumej tä fwala y'uy. 

13Häp täjtso tä Israel lhayis iwoye tä lhaiw'enhathen, iyhäj ihi lew'et tä tumej 
tafwojhiye wet iyhäj tumej tä fwala y'uy. Wet tä honatsi Josué tiyäjo chenhas 
kawayhi. 

Israel lhayis ikalhi N'owastsek 

14Tä N'owastsek laka niyat hiw'en, inuphä lhäy'e laka nifwotaj yämthilek lhamel 
inuye häp Israel lhayis tä ihi chenhas kawayhi. Mat ihanhiyejt'a tä iche nifwotaj tä 
lhaiskat tä iw'echehi hupuy. 

15Wet Josué lhäy'e hin'ol tä iyej, lhamel ifwech'enwethä letayhfwas wet fwetaj 
nowayhen. Wet yikhen, inukwe alhoho tä tiyäjche n'äyij tä tataye ts'anis. 

16Tä N'owastsek laka niyat hiw'enche Israel lhayis, ichen laka nifwotaj yämthilek 
ihän. Wet tä lhamel yikhen, nech'e atofwehlä hupuy. 

17Wet newache hin'ol chik imälhehi N'owastsek, wet lepelis tafwochehen, lhäy'e 
Betel, tä lhamel ihän Israel lhayis. 

18Wet nech'e Lhawuk tahuyej Josué wet yok: –Piyne ahun häp N'owastsek, tsi 
oyachaj ame. Wet Josué ipiyne hupuy häp lehun. 

19Wet nifwotaj tä lhaiskat, nech'e lhamel inuphä wet tiyäjo hupuy, wet ikalhi wet 
iwunho. 

20-21Wet nifwotaj tä ihän Israel lhayis, tä lhamel iyahinche len'äyij, hiw'ene tutsaj 
tä tälho lew'et. Wet ihanej tä tatäy t'at lhamel wet len'äyij newache yämthilek 
ilethanhen. Tsi Josué lhäy'e hin'ol tä iyej tä fwetaj nowaye wet tiyäje ts'anis, 
nech'e takasitlä lhamel wet tatayhlä. 

22Wet häte iyhäj, tä ileyej tä iwunho hupuy, lhamel yikch'oye tä ihän letäyhfwas. 
Tä mälhyejtso, N'owastsek lheley ihi t'at lechowej häp Israel lhayis, wet õ'länhen 
yäk nofwej. 

23Tajlhama laka niyat tä õkniläna ayej, mat õ'tsoklhi wet õ'häne Josué. 

24Tä Israel lhayis ihämtej tä ilänhen häp N'owastsek lheley tä fwetaj ihän, nech'e 
lhamel yäple hupuy tä pajche iwunho, wet ilänhen wichi tä imälhehi. 

25Wet ifwalatso doce mil N'owastsek lheley tä õ'länhen, hin'ol lhäy'e atsinhay. 

26Josué ilehiyejt'a tä ipiyne lehun häp hupuy, pajtha matche tä nofwej lhamel. 

27Wet Israel lhayis tachuma nilhokej m'ak tä ihi hupuy, lhäy'e nilhokej itshätäy, 
mälhyej tä Lhawuk ifwenho häp Josué. 

28Wet yäk häp ifwalasna kamaj n'äl t'at hupuy p'ante Josué iwasthi lhäy'e tä 
iwunho. 

29Wet Josué tachuma p'ante häp N'owastsek kaniyat wet ifwuhthilhi hal'ä pajtha 
honaj. Wet tä ifwala y'uy p'ante Josué ne'tek õ'lanhi lep'itsek wet õ'tihi häp laka 
hupuy lepe wet õ'iskonpe tuntey. Wet tuntey p'ante õ'iskonpe kamaj ihi t'at 
ifwalasna. 

Josué yahyen Lhawuk lhämet tä Israel lhayis i'pe chenaj tä lhey Ebal 

30Tä Israel lhayis i'pe p'ante chenaj tä lhey Ebal, Josué ne'tek yenhoplhi altar häp 
Lewuk Dios, 

31mälhyej tä Ley p'ante tälhe Lhawuk lakawo Moisés ne'tek õ'woye tä 
yop'antekwe, “Chik lhenaylhi altar, hutwek tuntey tä kahin'ol lheneka.” Wet tä 
wak'alh, lhamel ilänhen itshätäy wet iwunhomche tä i'pe altar yämthilek yen 
n'okhayajayej Lhawuk. Häte ilänhen iyhäj itshätäy häpkhilek lha'isyene Lhawuk. 

32Wet Josué tachuma Lhawuk lhämet p'ante Moisés hiw'enho, wet itenlä tä 
ilesayen tä iti'pe tunte. Wet nilhokej Israel lhayis iyahin, 

33lhäy'e wichi tä kahäpeya Israel lhayis tä iyej lhamel, lhäy'e nilhokej hin'ol tä 
thänhäy, lhäy'e niyatey, lhäy'e n'okalelhthayaj lewos. Wet Leví leles tä häpehen 
sacerdotes tilhäjlhi Arca tä N'ot'amajchet tä Lhawuk lhämtes ihi, wet itihi 
lechowej lhamel. Wet iyhäj tumej lhip elh wet iyhäj tumej lhip elh. Iyhäj ihi tä 
chenaj tä lhey Gerizim tatache, wet iyhäj ihi tä chenaj tä lhey Ebal tatache. 
Lhamel iwoye täjtso mälhyej tä Lhawuk lakawo Moisés ne'tep'antek iwoye, 
yämthilek Lhawuk takäpfwayeje lakäpfwayaj tä is lhamel. 

34Wet nech'e Josué yahyen nilhokej Lhawuk lhämtes yämthilek wichi iläte. 
Yahyen lhämtes tä yäme n'okäpfwayajay tä isen lhäy'e iyhäj tä yäme 
n'owit'äyhyajay. 

35Nilhokej n'olhämtes p'ante Moisés ne'tek wichi iwoye tä Josué yahyen 
yämthilek Israel lhayis tach'ahuye: häp hin'ol, atsinhay, nä'tshas, lhäy'e wichi tä 
kahäpeya Israel lhayis tä iyej lhamel. 

Jos 9 

Gabaón lheley ikanej Josué 

1Häp niyatey tä yen lew'eta tewok tä Jordán lhip tä ifwala y'uy, lhamel ihanch'oye 
m'ak tä Israel lhayis iwoyeje Jericó lhäy'e hupuy tä lhey N'owastsek. Häp niyatey 
tä oyämetso häpehen t'at Het lhayis kaniyat, Amorreo lhayis kaniyat, Canaán 
lhayis kaniyat, Ferez lhayis kaniyat, Hiv lhayis kaniyat, lhäy'e Jebús lhayis 
kaniyat. Lhamel ihi t'at chenhas, lhäy'e häp lhip tä w'awulhchä, lhäy'e imälhewek 
lewomekitaj tä lhey Mediterráneo lhip yäk nichäte chenhas tä Líbano. 

2Wet nilhokej lhamel tä y'ajwek lehusey yämthilek iwo laka'tshayajayej Josué 
lhäy'e Israel lhayis. 

3Matkat tä Hiv lhayis tä lew'et hupuy tä Gabaón lhamel ihanch'oye tä Josué ikalhi 
Jericó lhäy'e N'owastsek, 

4lhamel iwo lehuseya wet yok: –Is chik y'afwech'enlhi Josué wet n'atiyej 
lhatkanyaj. Tä mälhyejtso, yikhen iyhäj wet itiche'pe lelhunthis wumhay häp 
leläy asnolis, lhäy'e hat'es lehis tä tsänt'ähes tä lewumhay tä lhamel itsekwethä 
tä tatoyhen. 

5Häte taw'uyhiche lew'uyis tä lewumhay wet t'äsiche lenisähes tä wasiche tä 
itsekwethä. Wet ichäj pan tä lewumhay tä sä'ä ihiche, 

6wet yikhen. Tä nichäte honhat tä Gilgal tä Israel lhayis ihi, tahuyej Josué lhäy'e 
Israel lhayis wet yok: –Olhamel otälhe honhat tä atofwey. Chik lewoye tä olhamel 
owoye, ot'uhläk let'unhatche n'oyejen ämet yämthilek y'alhaip'ajtitwek wet 
kay'atiya n'amejen lhaka'tshayaj. 

7Israel lhayis nichulho wet yok: –¿Chihla iwoyek kamatache ämet, chik ahäpehen 
iyhäj tä lew'et ni'tofwaye kana? Olhamel ohanhiyejt'ak ot'unhatche amejen 
olhämet chik mälhyejtso. 

8Matkat lhamel nichulho Josué wet yok: –Olhamel ohäpehen t'at akawos. Josué 
tay'ätshane wet yok: –¿Atsi tä ahäpehen, wet atsi honhat tä letälhaye? 

9Lhamel nichulho Josué wet yok: –Atofwey tä otälhe, häp tä otoyne wet oläte 
letoyaj häp Awuk Dios. Olhamel oläte tä wichi yämejwethä nilhokej m'ak tä lham 
iwoyej amehen amel tä lheyayhi p'ante Egipto, 

10lhäy'e m'ak tä iwoyeje Amorreo lhayis kaniyatey tä tumej Jordán lhip elh. Wok 
oyok, Sehón tä ihi Hesbón lhäy'e elh tä lhey Og tä lew'et Astarot tä ihi Basán. 

11Häp tä tamenej tä olhamel oka hin'ol tä thänhäy lhäy'e nilhokej wichi tä ihi oka 
honhat, lhamel tahuy n'oyejen wet yok, “Chuma äk yämthilek letufw chik lhehi 
han'äyij wet mähen, hoye Israel lhayis. Chik lechäte, fwenhola lhamel tä olhamel 
ot'uhläk olhayen häpeya lakawos. Wet ot'uhläk olhamel lhäy'e lhamel oyenlhi 
olhämet chik ot'unhatche lhamejen.” 

12“Wet tä owo tesa on'äyij tä onekhen tä oho amehen, pan tä ochäjna häpehte 
m'ak tä nech'ayek. Mat athana lew'enay tä t'un wet sä'ä ihiche t'at. 

13Wet hat'es lehis tä wasichena, nech'ayhis t'at tä olhamel onekhente. Mat athana 
lew'enay tä tatoyhen t'at. Häte ow'uyis lhäy'e onisähes wasiche t'at, tsi pitaj 
olhamel on'äyij.” 

14Tä mälhyejtso, Israel lhayis yelhte lhamel lhäk tä tilhäj, mat tek ichunkat chik 
tay'ätshane häp Lhawuk. 

15Wet nech'e Josué iwoyeje lhämet tä hit'untejche tä tek iwohla m'akayej lhamel. 
Häte Israel lhayis kaniyatey iyhäj, lhamel hit'unhatche lhämet tä hätet iwoye 
Josué. 

16Tä tajyäme tres ifwalas tä Israel lhayis hit'untejche lhämet häp wichitso, lhamel 
ihanej tä Gabaón lheley t'at wet tek lew'et atofwehlä häp lhamel. 

17Wet Israel lhayis yikhen tä ihoye, wet tä tres ifwalas nech'e lhamel nichäte 
hupuy tä hin'oltso tälhe tä lheyis Gabaón, T'owalhaj, N'opekis, lhäy'e Kiriat-
jearim. 

18Matkat Israel lhayis tek ilänhen, tsi lhamel pajche hit'untejche lhämet häp tä 
isej Lhawuk, Israel laka Dios. Wet Israel lhayis wuj tä y'ulhanche m'ak tä laka 
niyatey iwoye. 

19Matkat lhamel nichulho wichi wet yok: –Olhamel pajche ot'untejche olhämet 
häp wichitso, häp tä isej Lhawuk Dios, tä oyonajkwe, “Tek owohla m'aka amejen.” 
Häp tä tamenej tä athana niwohit m'ak chik owoyeje wichitso. 

20Tej t'atni, isit'ak y'alänhen. Tsi chik y'anäk'äs ilhämet tä pajche y'awoyeje 
lhamel, Lhawuk itihla n'amejen lewäk. 

21Tä mälhyejtso, Israel kaniyatey ifwenho laka wichi wet yok: –Yej länhen. Mat 
enay alheteswosa wet yikeho inät wichi. Wet mälhyejtso tä niyatey niwoya elha 
lhämet tä pajche ifwenho häp wichitso. 

22Wet Josué t'äne Gabaón lheley wet tay'ätshane tä yok: –¿Chipte tä let'akan 
n'oyejen tä lhoyaykwe, “Atofwey tä otälhe.”? Tsi haw'etayna tek atofwehlä 
olhamel ow'etes. 

23Täjtso tamen amejen tä lhehi t'at awit'äyhyaj, wet lepes ihichet'a tä ahäpehen 
olhamel okawos t'at. Lhisthihena hal'äy wet letonhiphäla inät, yämthilek iche inät 
wet iche itäj huk tä ihi oka Dios lew'et. 

24Lhamel nichulho Josué wet yok: –Olhamel owoynejetso m'ak tä owoye tsi wuj 
tä onoway amehen yämthilek lelänhen olhamel. Olhamel ohanej tä Awuk Dios 
pajche hiw'enho p'ante lhämet lakawo Moisés tä ifwenho tä lham yachajila 
amehen häp honhatesna, wet letäyhat nilhokej wichi tä yen w'etesa. 

25Wet athana olhamel oihi t'at akweyey. Woyej n'oyehen m'ak tä lehuminche. 

26Tä mälhyejtso, Josué iwahnhiyejt'a chik Israel lhayis ilänhen häp Gabaón lheley. 

27Mat ifwalastso Josué ne'tek lhamel t'ukwe Israel lhayis lhetes lhäy'e inät. Häte 
t'ukwe itäj huk lhäy'e inät wet ihäne Lhawuk laka altar, lhip chik häpek Lhawuk 
ne'tek õ'tihi. Wet yäk ifwalasna Gabaón lheley kamaj häpe t'at täjtso lechumet. 

Jos 10 

Israel lhayis ikalhi Amorreo lhayis 

1-2Adonisedec, niyat tä ihi Jerusalén, lhäy'e lhip tä lenowayhyaj ihi tä ihanej tä 
Josué ikalhi wet itäyhat häp hupuy tä lhey N'owastsek, wet m'ak tä iwoyeje 
hupuy lhäy'e laka niyat itech'aynej t'at m'ak tä iwoyeje Jericó. Häte ihanch'oye tä 
Gabaón lheley lhamel lhaip'ajtej Israel lhayis wet iyej t'at lhamel. Wet häp tä 
Adonisedec lhäy'e lhip tä lenowayhyaj iyej tä ihanch'oye täjtso, tsi Gabaón häpe 
t'at hupuy tä wuj wet inu'pe häp N'owastsek. Lhäy'e lhip tä lewujyaj ihi, häte 
hin'ol tä ihi häpe wichi tä takhajayhen. 

3Tä mälhyejtso, Adonisedec ichene lhämet niyatey iyhäj, häp niyat tä ihi Hebrón 
tä lhey Hoham, lhäy'e Piram tä ihi honhat tä lhey Jarmut, lhäy'e Jafía tä ihi Lakis, 
lhäy'e Debir tä ihi Eglón. Wet yok: 

4–Lhuyay, ch'ot n'oye yämthilek ottayhlä Gabaón, häp tä lhamel lhaithate Josué 
lhäy'e laka wichi Israel lhayis. 

5Tä mälhyejtso, häp cinco niyateytso tä häpehen Amorreo lhayis, lhamel 
lhaip'ajtitwek, lhäy'e laka nifwotas, wet yikhen tä tiyäje Gabaón. Tä nichäte, iwo 
lew'etawhäye tä lhaiwaklhathen yämthilek inuye. 

6Wet häp wichi tä ihi Gabaón ichene lhämet Josué tä ihi Gilgal, wet yok: –Yej fwun 
n'oyehen tä akawos n'ohen. Mat ch'ot n'oyehen, ho n'oyehen thahya wet fwayhat 
n'ohen. Tsi nilhokej Amorreo lhayis kaniyatey tä iche chenhas, lhamel lhaihutwek 
yämthilek inu n'oyehen. 

7Tä mälhyejtso, Josué lhäy'e nilhokej laka nifwotaj, lhäy'e hin'ol tä takhajayhen, 
lhamel yikhen tä ihoye. 

8Wet Lhawuk tahuyej Josué wet yok: –Yej nowaye lhamel. Olham oyachaj 
amehen. Ihichet'a elh chik häpek ihanhiyeja iwoyneje yämthilek ikalh amhi. 

9Wet lhamel yikhen tä honatsi wet iselkat Amorreo lhayis tä inuye. 

10Wet Lhawuk istun lhamel, wet yikhen tä inukwe alhoho tä nowaye Israel lhayis. 
Wet wujpey lhamel tä Israel ilänhen tä ihi Gabaón. Wet lhamel ihän iyhäj tä 
inukwe n'äyij tä tälhe Bet-horón, wet äp ilänhen yäk nichäte N'ojäkw lhäy'e 
Makeda. 

11Wet tä Amorreo lhayis yikhen tä inuhihchä lhip tä nistakchä tä tälhe Bet-horón, 
Lhawuk itsäype kalatu tä wus tä tälh puleye. Wet ilänhen wujpey Amorreo lhayis, 
inu'pe tä Israel lhayis ilänhen. 

Ifwala takasit 
12Wet häp ifwalatso tä Josué hiw'en tä Lhawuk tach'ote Israel lhayis yämthilek 
ikalhi Amorreo lhayis, wet tahuyej Lhawuk tä ihi tä Israel lhayis tatache, wet yok: 
“Ifwala, kasit tä lhe'pe Gabaón, wet iwel'a, kasit tä lhehi chenhas kawayhi tä 
Ajalón.” 

13Wet ifwala takasit wet iwel'a ihi tä ihi, pajtha Israel lhayis ikalhi letayhfwas. 
Wet häp n'olesaynek tä ihi lehi tä tälhe Jaser, häp tä yäme täjtso, tä ifwala 
takasthi lechowej pule yäk w'awulhej tä ifwala tefwajni. 

14Ihichet'a ifwalak mälhyej iwoye täjtso, tälhe tä nech'enyaya yäk nämena, tä 
Lhawuk tach'ahuye hin'o. ¡Tsi Lhawuk matche tä iwo laka'tshayaja wet tach'ote 
Israel lhayis! 

15Tä Josué lhäy'e laka nifwotaj ileyej p'ante laka'tshayaj, lhamel yäple 
lakasthawet tä ihi Gilgal. 

Josué ilänhen häp cinco niyatey tä Amorreo lhayis 

16Häp cinco niyatey tä oyämetso lhamel fwetaj ilethanhen, wet y'uche chowej tä 
ihi chenaj tä ihi Makeda. 

17Mat tä paj õhw'en tä ihi chowej, wet õ'fwenho Josué. 

18Tä iläte, wet yok: –P'oyeji tuntey tä wus häp chowej tä lhamel ihi. Wet is chik 
iche iyhäj tä t'uye häpkhilek ninuyakwephä. 

19Wet amel yej takasthen, mat mähen, hänay lhatayhfwas wet istejlä lhamel. Yej 
tach'anlhaye tä fwetaj yäpnhomche lew'etes, tsi Lhawuk Dios yachaj amehen. 

20Wet Josué lhäy'e Israel lhayis ikalhi Amorreo lhayis wet wujpey tä ilänhen, mat 
iche iyhäj tä ilethane hupuy tä lew'etes. 

21Mat Israel lhayis newache elh chik tatäy lhamel, wet tapile Josué tä ihi Makeda. 
Wet tälhe ifwalatso newache wichi chik itiyej lhämet häp Israel. 

22Wet nech'e Josué tahuyej laka wichi wet yok: –Fwoyenpe häp chowej tä ihi 
chenaj wet tonphä cinco niyatey tä lep'ohi. 

23Wet Israel lhayis ifwoyenche chowej tä lhamel hip'oyeji tuntey, wet itonphä 
cinco niyateytso 

24wet ihäne Josué. Wet lham t'äne nilhokej hin'ol wet ifwenho nifwotaj kaniyatey 
tä iyej lhamel wet yok: –¡Lhuyay amel, äspe lew'ol häp niyateyna! Wet lhamel 
iwoye, t'äspe. 

25Wet nech'e Josué ifwenho lhamel wet yok: –¡Yej nowayay wet yej t'ayhatchä 
akhajyhayaj! ¡Akhajyenhen wet otle t'unhatay, tsi Lhawuk iwoynhiyejela täja 
nilhokej atayhfwas! 

26Tä Josué ileyej tä iwoyetso, wet nech'e ilänhen häp niyatey, wet ne'tek 
õ'fwuhatwethä tä ihiche hal'äy pajtha honaj. 

27Wet tä ifwala y'uy ne'tek õ'lanche tä ifwuwethä wet õ'iskonche chowej tä 
pajche lhamel y'uche. Wet sip'äl iwoye, wet hip'oyeji tuntey tä wus, wet ifwalasna 
kamaj ihi t'at. 

Israel lhayis ikalhi hupuy iyhäj tä tumej Canaán lhip tä tapinhiye 

28Häp ifwalatso Josué lhäy'e laka nifwotaj ikalhi hupuy tä Makeda. Wet ilänhen 
nilhokej wichi tä ihi yäk nofwej, niwohit elh chik imälhehi. Wet häp Makeda laka 
niyat, Josué itech'aynej m'ak tä iwoyeje Jericó laka niyat. 

29Wet Josué tälhe Makeda, lhäy'e nilhokej Israel lhayis, wet yike hupuy tä lhey 
Pelaj wet inuye. 

30Häte Lhawuk tach'ote lhamel yämthilek ikalhi wichi tä ihi, lhäy'e laka niyat. 
Wet Israel lhayis ilänhen nilhokej, niwohit elh chik imälhehi. Wet niyat tä ihi, 
Josué itech'aynej Jericó laka niyat. 

31Tä lhamel ileyej Pelaj, ihoye hupuy tä lhey Lakis. Tä nichäte, lhamel iwo 
lew'etawhäye, wet nech'e lhamel inuye. 

32Tä ifwala elh Lhawuk yachaje lhamel häp hupuy, wet lhamel ilänhen nilhokej 
wichi tä ihi. Itech'aynej m'ak tä iwoyeje Pelaj, niwohit elh chik imälhehi. 

33Wet Horam, niyat tä ihi Gezer, yik lhäy'e laka nifwotaj yämthilek tach'ote Lakis. 
Mat häte Josué ikalhi lhamel, wet Israel lhayis ilänhen nilhokej wet nofwej. 

34Wet Josué lhäy'e laka nifwotaj, lhamel tälhe Lakis wet yike hupuy tä lhey Eglón. 
Tä nichäte, lhamel iwo lew'etawhäye, wet nech'e lhamel inuye. 

35Ifwalatso lhamel ikalhi, wet ilänhen nilhokej wichi tä ihi yäk nofwej. Itech'aynej 
tä iwoyeje Lakis. 

36Wet lhamel tälhe Eglón wet yike hupuy tä lhey Hebrón. Wet inuye 

37wet ikalhi, wet ilän niyat tä ihi, lhäy'e nilhokej wichi, lhäy'e wichi tä lew'etes 
tott'ahomche. Iwasthi hupuy, wet niwohit elh chik imälhehi, nofwej t'at, mälhyej 
iwoye Eglón. 

38Wet Josué lhäy'e laka nifwotaj, tä lhamel ileyej Hebrón tä iwasthi, lhamel yike 
hupuy tä lhey Debir. Wet inuye 

39wet ikalhi, wet ilän niyat tä ihi, lhäy'e nilhokej wichi, lhäy'e wichi tä lew'etes 
tott'ahomche. Israel lhayis ilänhen yäk nofwej, niwohit elh chik imälhehi, mälhyej 
iwoye wichi tä ihi Hebrón lhäy'e Pelaj lhäy'e laka niyatey. 

40Mälhyejtso tä Josué ikalhi imälhewek honhattso. Ikalhi niyatey tä ihi chenhas, 
lhäy'e tä ihi ts'anis tä Négueb, lhäy'e tä iche honhat tä w'awulhchä, lhäy'e tä yen 
w'etesa lhipey tä nistakchehchä. Israel lhayis ilänhen nilhokej wichi wet niwohit 
elh chik imälhehi. Nilhokej y'inhen, mälhyej tä Israel Lewuk Dios ne'tek õ'woyeje. 

41-42Weihalhache t'at tä Israel lhayis iwo ka'tshayajayej niyatey tä ihi honhattso 
wet ikalhi nilhokej laka honhates, tälhe Kadés-barnea yäk Gaza, lhäy'e imälhewek 
honhat tä Gosén yäk nichäte hupuy tä Gabaón. Tsi Israel Lewuk Dios iwo 
ka'tshayaja wet tach'ote lhamel. 

43Tä Josué lhäy'e laka nifwotaj ileyej p'ante laka'tshayaj, lhamel yäple 
lakasthawet tä ihi Gilgal. 

Jos 11 

Israel lhayis ikalhi hupuy tä tumej Canaán lhip tä tafwojhiye 

1Tä Jabín, niyat tä ihi Hasor, ihanch'oye nilhokej m'ak tä Israel lhayis iwoye, lham 
ichene laka silätwos häp Jobab, niyat tä ihi Madón, lhäy'e niyat tä ihi Simrón, 
lhäy'e elh tä ihi Aksaf, 

2lhäy'e niyatey tä iche chenhas tä tumej tafwojhiye, lhäy'e tä ihi honhat tä 
ifwache tewok Jordán, häp honhat tä tumej Kineret lhip tä tumej tapinhiye, lhäy'e 

tä ihi honhates tä w'awulhchä, lhäy'e iyhäj tä tott'aye hupuy tä Dor tä tumej 
kaphä. 

3Häte ichene lhämet häp Canaán lhayis tä tumej kaphä lhäy'e tä tumej hichä, 
lhäy'e Amorreo lhayis, Het lhayis, Ferez lhayis, Jebús lhayis tä iche chenhas, 
lhäy'e Hiv lhayis tä iwhäye chenaj tä Hermón tä ihi honhat tä lhey Mispa. 

4Wet tä nilhokej niyateyna iläte Jabín lhämet, lhamel yikhen, lhäy'e laka nifwotas 
tä lhäy'e lhip tä wujpey, hätet iwoye holo tä iwhäye tewok. Wet wujpey kaletas tä 
n'oka'tshayajchal tä ichäj, lhäy'e yel'atas. 

5Nilhokej lhamel lhaip'ajtitwek wet iwo lew'etawhäye inät tä ihi Merom, 
yämthilek inuye Israel lhayis. 

6Mat Lhawuk ifwenho Josué wet yok: –Yej nowaye lhamel. Tsi chik fwala, chik 
fwala ihi tä ihitsi, nilhokej lhamel lep'itseyhayla t'at tä ihi tä amel letatache. Chik 
mälhyejtso, näk'äsena yel'atas takäläy wet wunhomchela kaletas. 

7Wet Josué lhäy'e nilhokej laka nifwotaj lhamel iselkat tä inuye letayhfwas tä 
iwhäye inät tä ihi Merom, 

8wet Lhawuk tach'ote Israel lhayis yämthilek ikalhi lhamel. Israel lhayis inuye 
wet takähännhej yäk nichäte hupuy tä wuj tä lhey Sidón, lhäy'e Misrefot-maim. 
Häte yäk nichäte honhat tä w'awulhchä tä lhey Mispa tä tumej hichä. Wet 
nilhokej y'inhen, niwohit elh chik imälhehi. 

9Wet Josué iwoye m'ak tä Lhawuk ne'tek iwoye, inäksen yel'atas takäläy wet 
iwunhomche kaletas. 

10-11Wet nech'e tapilejpe häp hupuy tä lhey Hasor tä laka niyat t'äne nilhokej 
iyhäj niyatey yämthilek lhaip'ajtej häp lham. Wet Israel lhayis ilän niyattso tä ihi 
lhäy'e wichi. Itäyhthen nilhokej wet iwunho hupuy. 

12Wet häp wichi tä lhamel lhaip'ajtej, Israel lhayis iwasthiche laka hupuy wet 
iwunhomche, wet ilänhen niyatey tä ihiche, mälhyej tä Lhawuk lakawo Moisés 
ne'tep'antek lhamel iwoyeje. 

13Mat niwohit elh hupuy tä i'pe chenhas chik Israel lhayis iwunho, ts'ilak Hasor. 

14Wet ilänhen nilhokej wichi tä ihiche hupuytso, niwohit elh chik imälhehi. Wet 
Israel lhayis tachuma nilhokej m'ak tä ihi, lhäy'e itshätäy. 

Josué iwoye m'ak tä Moisés ne'tep'antek iwoye 

15Lhawuk pajche ifwenho Moisés m'ak tä is chik iwoye, wet Moisés yachaje Josué. 
Wet lham Josué iwoye nilhokej, niwohit elh chik imälhetchäk niwoyaye. 

16Josué ikalhi mälhewek häp honhattso: häp lhip tä chenhas, lhäy'e mälhewek 
ts'anis tä Négueb, lhäy'e nilhok honhat tä Gosén, wet häp honhat tä ifwache 
tewok Jordán, lhäy'e nilhok chenhas, lhäy'e honhates tä w'awulhchä. 

17Josué ikalhi nilhokej niyatey tä ihiche honhatestso, tälhe chenaj tä lhey Halak tä 
tataye Seír, yäk nichäte Ba'algad, häp honhat tä ihi Líbano tä iwhäye chenaj tä 
Hermón. 

18Pitaj lewhäy tä iwo ka'tshayajayej lhamel, pajtha ilänhen. 

19Tajlhama wichi tä Hiv lhayis tä lew'et Gabaón tä lhaip'ajtej Israel lhayis. Mat 
nilhokej wichi iyhäj Israel lhayis ilänhen. 

20Tsi Lhawuk hit'unthen lehusey wet häp tä fwetaj tatayhlä häp Israel lhayis, 
yämthilek Israel lhayis itäyhat nilhokej wet itihiyejt'a lep'altsenyaj, mälhyej tä 
pajche Lhawuk ifwenho p'ante Moisés. 

21Häte Josué iwasthiche wichi tä lhey Anak lhayis lew'etes tä häpe Hebrón, Debir 
lhäy'e Anab, lhäy'e iyhäj lhamel lew'etes tä ihiche chenhas tä ihi Judá lhäy'e 
Israel. 

22Häp wichitso häpehen gigante tä lhey p'ante Anak tä leles. Mat Israel lhayis 
ihämtej wet niwohit elh chik imälhehi. Tajlhama iyhäj tä ihi hupuy tä Gaza lhäy'e 
Gat lhäy'e Asdod, häp tä imälhehi. 

23Tä mälhyejtso, Josué ikalhi mälhewek honhat, mälhyej tä Lhawuk ifwenho 
p'ante Moisés. Wet nech'e hiw'enhatejen Israel lhayis häp honhates yämthilek 
lhayen lewuhuya. Tä tajyäme täjtso, letamsek ihi t'at wichi. 

Jos 12 

Häp täja lheyis häp niyatey tä Moisés ikalhi p'ante 

1Häp täja lheyis häp niyatey tä Israel lhayis ikalhi p'ante tä tumej Jordán lhip tä 
tumej hichä, lhäy'e honhates tä lhamel ikalhi, tälhe tewok tä lhey Arnón yäk 
nichäte chenaj tä Hermón, imälhewek honhat tä Jordán lhip tä tumej hichä: 

2Iche häp Amorreo lhayis kaniyat tä lhey Sehón tä lew'et hupuy tä Hesbón. Lham 
leniyatyaj y'ajpe honhat tä Galaad lechowej, tälhe hupuy tä Aroer tä tataye tewok 
Arnón lhip, wet tälhe tewok lhiptso yäk nichäte tewok tä lhey Jabok tä ihi Amón 
lhayis kahonhat lepes. 

3Wet häte niyatej p'ante tewok Jordán lhip tä tumej hichä, tälhe lewomek tä lhey 
Kineret yäk nichäte Lewomekitaj Nosoy. Häp honhat tä tataye hupuy tä Bet-
jesimot tä tumej tapinhiye, yäk nichäte chenaj tä lhey Pisga. 

4Häte Israel lhayis ikalhi p'ante niyat tä lhey Og tä ihi Basán, häp gigantes tä 
Refaím lhayis tä lepes lheley häp tä elh. Lham yen p'ante lew'eta hupuy tä Astarot 
lhäy'e Edrey, 

5wet niyatej p'ante honhates tä tälhe chenaj tä Hermón, lhäy'e häp lhip tä lhey 
Salka, lhäy'e mälhewek honhat tä Basán yäk nichäte lepes Gesur tä tumejlä, 
lhäy'e Maaca, yäk nichäte lepes p'ante Sehón kahonhat, häp niyat tä ihi Hesbón. 



423 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

6Häp Lhawuk lakawo Moisés lhäy'e Israel lhayis, lhamel ikalhi p'ante niyateytso. 
Wet Moisés hiw'enhomche p'ante honhatestso häp wichi tä tälhe letes Rubén, 
lhäy'e wichi tä tälhe letes Gad, lhäy'e lechowej wichi tä tälhe letes Manasés. 

Häp tähesna niyatey tä Josué ikalhi 

7Häp täja lheyis niyatey tä Josué lhäy'e Israel lhayis ikalhi tä ihi honhat tä tewok 
Jordán lhip tä tumej kaphä, tälhe hupuy tä Ba'al-gad tä ihi chenhas tä Líbano 
lakawayhi, yäk nichäte chenaj tä lhey Halak tä tataye Seír. Josué hiw'enhatejen 
Israel lhayis häp honhatestso tä lhamel ikalhi, yämthilek lhayen lewuhuya: 

8häp honhat tä chenhas lhäy'e lakawayhil, lhäy'e honhat tä ifwache tewok Jordán, 
lhäy'e lhipey tä nistakchehchä, lhäy'e ts'anis, lhäy'e honhat tä lhey Négueb. Häp 
honhatesna tä Israel lhayis ikalhi, lewuhuy häpehen Het lhayis, Amorreo lhayis, 
Canaán lhayis, Ferez lhayis, Hiv lhayis, lhäy'e Jebús lhayis. 

9Häp täja lheyis honhates tä Israel lhayis itäyhthen niyatey tä ihi: Jericó, 
N'owastsek, hupuy tä tott'aho Betel, 

10Jerusalén, Hebrón, 

11Jarmut, Lakis, 

12Eglón, Gezer, 

13Debir, Geder, 

14N'otäyhyaj, Arad, 

15Pelaj, Adulam, 

16Makeda, Betel, 

17Tapúa, Hefer, 

18N'olafwek, Sarón, 

19Madón, Hasor, 

20Simron-merón, Aksaf, 

21Taanak, Meguido, 

22Kedes, Jokneam tä ihi Carmelo, 

23Dor tä ihi honhat tä lhey Dor, Goyim tä ihi Gilgal, 

24lhäy'e Tirsa. Iche treinta y uno niyatey tä Josué lhäy'e Israel lhayis ilänhen. 

Jos 13 

Wichi tä kamaj Israel lhayis nikalhahi p'ante 

1Tä Josué nech'e häpe hin'o tä hich'ut t'at, Lhawuk tahuyej wet yok: –Athana 
nech'e lechätho nekchämis tä lech'ut t'at, wet kamaj wuj honhates tä imälhehi 
yämthilek lekalhi: 

2Imälhewek Filisteo lhayis kahonhat, lhäy'e imälhewek honhat tä lewuk Gesur 
lhayis, 

3tälhe tewok tä lhey Sihor tä ihi Egipto lhip tä tumej hichä, yäk nichäte hupuy tä 
Ekrón tä tumej tafwojhiye, häp honhat tä lewuk t'at wichi tä Canaán lhayis. Wet 
iche cinco niyatey tä häpehen Filisteo lhayis tä yen lew'eta: häp niyat tä ihi Gaza, 
Asdod, Askalón, Gat, lhäy'e Ekrón. Häte imälhehi Hiv lhayis kahonhat 

4tä tumej tapinhiye, lhäy'e imälhewek Canaán lhayis kahonhat, tälhe hupuy tä 
lewuk Sidón lhayis yäk nichäte lhip tä lhey N'olafwek tä tumejlä Amorreo lhayis. 

5Häte iche Gebal lhayis kahonhat, lhäy'e imälhewek chenhas tä Líbano tä tatay 
hichä, wet tälhe hupuy tä lhey Ba'al-gad tä iwhäye chenaj tä Hermón, yäk nichäte 
n'äyij tä tiyäjche chenhas kawayhi tä ihi Hamat. 

6Nilhokej Sidón lhayis lhäy'e wichi tä yen lew'eta chenhas, tälhe Líbano pajtha 
nichäte Misrefot-maim, olham oyokwesila lhamel tä ihi tä Israel lhayis tatache. 
Wet am one'tek lew'enhatejen honhat häp Israel lhayis, mälhyej tä pajche one'tek 
lewoye. 

7W'enhomche honhates häp wichi tä tälhehen letetsel tä ihi nueve, lhäy'e 
lechowej Manasés laka wichi, yämthilek lhayen lewuhuya. 

Häp honhat tä õyen lewuka wichi tä ihi Jordán lhip tä tumej hichä 

8Häp Rubén laka wichi lhäy'e Gad laka wichi, lhäy'e lechowej Manasés laka wichi, 
lhamel pajche ikatej honhat tä Lhawuk lakawo Moisés yen p'ante lewuka tä ihi 
Jordán lhip tä tumej hichä. 

9Häpe t'at honhat tä tälhe hupuy tä Aroer tä ifwache tewok tä lhey Arnón, lhäy'e 
hupuy tä ihi lechowej häp honhattso, lhäy'e mälhewek chenhas lhip tä 
w'awulhchä, tälhe Medeba pajtha nichäte Dibón. 

10Häte nilhokej hupuy lhayis tä lewuk Sehón, Amorreo lhayis kaniyat tä ihi 
Hesbón, pajtha nichäte Amón lhayis kahonhat lepes. 

11Häte õtajej lhamel honhat tä lhey Galaad, lhäy'e Gesur, lhäy'e Maaca, lhäy'e 
chenaj tä Hermón, lhäy'e mälhewek honhat tä Basán pajtha nichäte Salka. 

12Häte honhates tä pajche niyat tä lhey Og tä ihi Basán lhayen p'ante lewuka tä 
lham ihi Astarot lhäy'e Edrey. Häp niyattso häpe gigantes tä Refaím lhayis tä 
lepes lheley elh. Moisés pajche ikalhi p'ante wichitso wet yokwes lhamel. 

13Mat häp wichi tä lew'et Gesur lhäy'e Maaca, Israel lhayis yokwesit'a. Wet ihi t'at 
lew'etes, wet yäk häp fwalasna kamaj wichitso iyej t'at Israel lhayis. 

14Mat häp wichi tä tälhe letes Leví, Moisés tek hiw'enho honhat. Tsi m'ak tä 
õhw'enhatej lhamel häpe lhip tä tälhe m'ayhay tä wichi yen t'awayhata Lhawuk 
tä õ'wunhomche tä õyen n'okhayajayej lham tä häpe Israel lhayis laka Dios. Häp 
täjtso m'ak tä Lhawuk ne'tep'antek Moisés iwoye. 

Häp honhat lhipey tä õyen lewuka häp Rubén laka wichi 

15Moisés hiw'enhomche p'ante honhates häp Rubén laka wichi, õhw'awlhatej t'at 
lhamel tä wusche'pe. 

16Wet lhamel laka honhat tälhe hupuy tä Aroer tä ihi tewok tä Arnón lhip, lhäy'e 
hupuy tä ihi lechowej honhat tä ifwache tewoktso, lhäy'e mälhewek chenhas lhip 
tä w'awulhchä tä iwhäye Medeba. 

17Tälhe täja pajtha nichäte Hesbón lhäy'e nilhokej hupuy lhayis tä iche chenhas 
lhip tä w'awulhchä, häp hupuy lhayis tä lheyis Dibón, N'owuk Kachenhas, Bet-
ba'al-meón, 

18Jahas, Kademot, Waj T'änyaj, 

19Hupuy Täkwfwas, Sibma, Seret-sahar tä ihi chenaj tä ihi lakawayhi, 

20Bet-peor, Bet-jesimot, lhäy'e chenaj tä Pisga lhipey tä nistakchehchä. 

21Tä mälhyejtso, Rubén laka wichi lhayen lewuka nilhokej hupuy lhayis tä iche 
chenhas lhip tä w'awulhchä, lhäy'e mälhewek honhat tä lewuk p'ante Sehón, häp 
Amorreo lhayis kaniyat p'ante tä ihi Hesbón. Moisés pajche ikalhi Sehón lhäy'e 
niyatey iyhäj tä ihi Madián tä lhamel tach'ote häp Sehón. Häp lhamel lheyis Eví, 
Rekem, Zur, Hur, lhäy'e Reba. 

22Häte Israel lhayis ilän n'ältshantsaj tä lhey Balaam tä häpe Beor lhäs, lhäy'e 
wujpe wichi iyhäj. 

23Häp tähestso hupuy tä wus lhäy'e tä niwusa tä Moisés yen p'ante lewuhuya häp 
Rubén laka wichi. Hiw'awlhatej t'at iyhäjpej tä lhalepuhfwas, pajtha nichäte 
tewok Jordán. 

Häp honhat lhipey tä õyen lewuka häp Gad laka wichi 

24Häte Moisés hiw'enhomche honhates häp Gad laka wichi. Õhw'awlhatej t'at 
iyhäjpej tä lhalepuhfwas. 

25Honhat tä lewuk lhamel häpe hupuy tä Jazer, lhäy'e nilhokej hupuy lhayis tä ihi 
Galaad, lhäy'e lechowej häp Amón lhayis kahonhat, pajtha nichäte hupuy tä Aroer 
tä tatayhlä Hup Lhokwetaj, 

26lhäy'e honhat tä tumejlä Hesbón lhäy'e Ramat-mispa lhäy'e Betonim, wet tälhe 
Mahanaim pajtha nichäte Debir lepes. 

27Häte lhayen lewuka häp Sehón laka honhat tä imälhehi, wok oyok, hupuy lhayis 
tä ihi chenhas kawayhi tä lhamel lheyis Hup Tojphä, T'owalhajw'et, Sukot lhäy'e 

Safón. Tä mälhyejtso, Gad kawichi kahonhat tälhe tewok Jordán lhip tä tumej 
hichä, wet lepes nichäte lewomekitaj tä lhey Kineret lhip tä tumej tapinhiye. 

28Häp tähestso hupuy tä wus lhäy'e tä niwusa tä Moisés yen p'ante lewuhuya häp 
Gad laka wichi. Hiw'awlhatej t'at lhamel tä wusche'pe. 

Häp honhat lhipey tä õyen lewuka häp lechowej Manasés laka wichi 

29Häte Moisés hiw'enhomche honhates häp lechowej Manasés laka wichi. 
Hiw'awlhatej t'at iyhäjpej tä lhalepuhfwas yämthilek lhayen lewuhuya. 

30Häpe t'at nilhok honhates tä pajche lewuk häp niyat tä lhey Og tä ihi Basán. 
Wok oyok, mälhewek Basán tälhe Mahanaim, lhäy'e sesenta lhipey tä wichi 
ihiche tä Jaír lhayen lewuka, 

31lhäy'e lechowej honhat tä Galaad, lhäy'e hupuy tä Astarot lhäy'e Edrey. Nilhokej 
hupuytso tä õyen lewuka Manasés lhäs tä lhey Maquir leles tä lepes lheley. 
Õhw'awlhatej t'at lhamel tä wusche'pe. 

32Häp tähestso honhates tä Moisés hiw'enhomche p'ante Israel lhayis yämthilek 
lhayen lewuhuya. Täjp'ante ihi honhat tä Moab lhip tä w'awulhchä tä tumej 
Jordán lhip tä tumej hichä tä tatayhlä hupuy tä Jericó, Moisés hiw'enhatejen 
lhamel nilhokej häp honhatestso. 

33Mat Leví lhayis Moisés tek hiw'enhomche honhat. Mat tahuyej lhamel wet yok: 
–Israel lhayis Lewuk Dios häp tä amel akäywet. 

Jos 14 

Josué hiw'enhomche Israel lhayis häp honhat tä Canaán 

1-2Athana oyäme häp honhates tä Israel lhayis iyhäj lhayen p'ante lewuhuya tä ihi 
honhat tä Canaán, häp tewok Jordán lhip tä tumej kaphä. Häp sacerdote tä lhey 
Eleazar, lhäy'e Josué, lhäy'e wichi laka niyatey, lhamel hiw'enhatejen honhatestso 
häp wichi tä tälhehen letetsel tä ihi nueve, lhäy'e lechowej Manasés laka wichi, 
yämthilek lhayen lewuhuya. Wet m'ak tä Eleazar iwoye, tafwomej tunteyhas,wet 
wichi chik õtajej honhat chik häpe, lewuk t'at, mälhyej Lhawuk lhämet tä ifwenho 
p'ante Moisés tä ne'tek õ'woye. 

3-4Tsi Moisés pajche hiw'enho Rubén laka wichi lhäy'e Gad laka wichi häp 
honhates tä tumej Jordán lhip elh, lhäy'e lechowej elh häp Manasés laka wichi. 
(José leles p'ante Manasés lhäy'e Efraín, iche laka wichi tä tälhe lhamel.) Mat häp 
Leví laka wichi tek õhw'enhomche honhates. Tajlhama tä õhw'enho hupuy 
yämthilek ihi, wet õyachaje yämthilek iwo lelafweya lhäy'e tä ichihelit w'asetas, 
tson'atas lhäy'e kayla lhayis. 

5Israel lhayis hiw'en lhamhomche honhates mälhyej tä Lhawuk ne'tep'antek 
Moisés ifwenhomche lhamel yämthilek iwoye. 

Õyachaje Caleb honhat tä lewuk 

6Tä ifwala elh p'ante tä Israel lhayis kamaj ihi Gilgal, wet wichi tä tälhe letes Judá 
lhamel ihoye Josué yämthilek yämhoplhi. Wet Caleb, häp hin'o tä lhey Kenaz leles 
tä lepes lhele elh tä häpe Jefone lhäs, lham tahuyej Josué wet yok: –Am lehanej 
t'at Lhawuk lhämet tä ifwelte amho wet äp ifwelte n'oho tä tahuyejte lakawo 
Moisés täjte y'ehi Kadés-barnea. 

7Olham ow'ente cuarenta nekchämis tä Moisés ichenn'o tä otälho Kadés-barnea 
tä ne'tek otetshan honhat. Wet tä oyäplehte, ofwenhohte m'ak tä ow'en. 

8Matkat hin'ol tä nek n'okwe, ikhajyenhit'a wichi letichunhayaj mat 
inhoch'ayenchehen lhämtes. Mat olham olehiyejt'a Owuk Dios. 

9Tä mälhyejtso, Moisés hit'unhatche lhämet tä ifwel n'oho tä yok, “Häp 
honhatn'aj let'äspe, alewukla t'at, lhäy'e ales tä lepes lheley yämthilek tiyäj'attsiy, 
häp tä lelehiyejt'a Lhawuk Dios.” 

10“Wet athana lew'en tä Lhawuk ichätyen n'oye fwalasna, yäm pitaj 
ow'atshancheyaj, mälhyej lhämet tä iwoye. Athana tajyäme cuarenta y cinco 
nekchämis tälhe täjte Lhawuk ifwenho lhämet Moisés tä Israel lhayis inukwe 
ts'anis. Tä mälhyejtso, athana nech'e ow'en ochenta y cinco nekchämis. 

11Mat kamaj wuj tä otkhajay, hätet iwoye ifwalahte Moisés ichenn'o tä t'uhläk 
otetshan honhat. Okhajyhayajte in'oyej ifwalas tä oyämetso kamaj häpe t'at tä 
in'oyej athana, wet okalhi t'at chik olunlhi, otiyäjomche honhates yämthilek owo 
oka'tshayaja. 

12“Häp tä tamenej tä ot'alh ame athana yämthilek lew'en n'oho honhat tä chenhas 
ihi tä Lhawuk ifwelte n'oho tä hiw'enla n'oho. Lehanej t'at tä gigante tä lhey Anak 
leles tä lepes lhele, häp tä yen w'eta. Wet häte iche hupuy tä wus, wet n'olafwey 
tä õyen lep'ota elhpej lhäy'e lhip tä tach'opwayhen wet lhäy'e lhip tä t'un. Mat 
chik Lhawuk ihla n'oyej, oyokwesila wichitso, mälhyej tä pajche ifwel n'oho.” 

13Tä mälhyejtso, Josué takäpfwaye Caleb wet hiw'enho Hebrón yämthilek laka 
honhat t'at, lhäy'e leles tä lepes lhele. 

14Wet häp tä Hebrón nech'e lewuk t'at häp Caleb lhäy'e leles tä lepes lhele yäk 
nichäte ifwalasna. Tsi Caleb ilehiyejt'a tä yen Lewuka häp Israel laka Dios. 

15Häp Hebrón lhey tä pajche Kiriat-arba, tsi gigante leles elh tä letoyaj ihi tä lhey 
p'ante Arba, häp tä lew'et p'ante. Tä tajyäme täjtso, letamsek ihi t'at wichi tä ihi 
honhat. 

Jos 15 

Häp honhates tä lewuk Judá laka wichi 

1Häp tähesna honhates tä õhw'enhatej p'ante wichi tä tälhe letes Judá: Línea tä 
lepes taje t'at honhat tä Edom lepes, wet línea tä tumej tapinhiye taje t'at honhat 
tä ts'anis tä lhey Zin. 

2Wet línea tälhe Lewomekitaj Nosoy lhip tä tumej tapinhiye, 

3wet tataye lhip tä fwala y'uy wet ifwache chenaj lhip tä lhey Chitsomw'et. Tälhe 
täja tiyäjo ts'anis tä Zin wet taje hupuy tä Kadés-barnea lhip tä tumej tapinhiye. 
Wet ifwache Hesrón wet inuhiphä chenaj pajtha nichäte Adar, wet hits'ulhakej tä 
tiyäje Karka. 

4Tälhe täja línea nichäte Asmón, wet inukwe tewok lhäsaj tä tumejlä Egipto wet 
nichäte lewomekitaj Mediterráneo, wet lepes. Häp täjtso línea tä tumej tapinhiye. 

5Wet línea tä tumej hichä inukwe tä Lewomekitaj Nosoy yäk nichäte lhip tä 
tewok Jordán tiyäjo. Wet línea tä tumej tafwojhiye tälhe täja 

6wet tiyäjche tä Bet-hoglaye. Tälhe täja tiyäjche tä Bet-arabaye lhip tä tafwojhiye 
yäk nichäte Bohán Kachenaj. Bohán häpe Rubén lhäs p'ante. 

7Tälhe täja tiyäjche chenhas kawayhi tä lhey N'owit'äyhyaj wet äp tiyäje Debir. 
Tälhe täja tataye Gilgal tä tatayhlä chenaj lhip tä tumejlä Honhatchät tä ihi 
lakawayhi lhip tä tumej tapinhiye. Tälhe täja tiyäjche Fwala Kahits'ifwik lhip tä 
inät ihi pajtha nichäte En-rogel. 

8Tälhe täja tiyäjche tä chenhas kawayhi tä lhey Ben-hinom, tumej chenaj tä lhey 
Jebús lhip tä tapinhiye, wok oyok, Jerusalén. Tälhe täja tiyäjpe chenaj tä tumejlä 
lakawayhi tä lhey Hinom lhip tä tumej kaphä, tä äp Refaím lhip tä tumej 
tafwojhiye, 

9pajtha nichäte inät tä ihi Neftoa. Tälhe täja pajtha nichäte hupuy lhayis tä i'pe 
chenaj tä lhey Efrón, wet tiyäjche hupuy tä lhey Ba'ala, wok oyok, Kiriat-jearim. 

10Wet líneatso tälhe Ba'ala, tiyäjche lhip tä tumej kaphä pajtha nichäte chenaj tä 
lhey Seír. Wet ifwache tä Kesalón, häp chenaj tä lhey Jearim lhip tä tumej 
tafwojhiye. Tälhe täja línea inuhihchä pajtha nichäte hupuy tä lhey Fwala 
Wukwe, wet tiyäjche Timna. 

11Wet tälhpe chenhas wet tiyäjche hupuy tä lhey Ekrón lhip tä tumej tafwojhiye. 
Tälhe täja tataye hupuy tä lhey Sikrón wet tiyäjche chenaj tä Ba'ala. Tälhe täja 
tiyäje Jabneel wet nichäte lewomekitaj Mediterráneo, wet lepes. 

12Tä mälhyejtso, häp honhates tä õhw'enho Judá laka wichi, lepes tä tumej kaphä 
häpe t'at lewomekitaj Mediterráneo. 

Caleb ikalhi Hebrón lhäy'e Debir 
(Jue 1.10-15) 

13Josué hiw'enho lhip honhates tä lewuk Judá laka wichi häp Jefone lhäs tä lhey 
Caleb. Mälhyej tä Lhawuk ne'tek õ'woye, wet hupuy tä hiw'enho Caleb häpe t'at 
Kiriat-arba, wok oyok, Hebrón, tä häpe gigante Anak leles tä lepes lheley laka 
hupuy tä lhamya. 

14Caleb yokwes tres Anak leles tä ihi honhattso. Elh lhey Sesay, elh lhey Ahimán, 
elh lhey Talmay. 

15Tä ileyej, nech'e ihoye Debir, häp hupuy tä lhey tä pajche Kiriat-sefer. 

16Wet yok: –Hin'o chik inuye hupuyni wet ikalhi, ow'enhihola olhäse Acsa 
häpkhilek iyej. 

17Wet hin'o tä ikalhi p'ante hupuy häpe t'at Otoniel, häp Caleb lech'inij tä lhey 
Kenaz häp tä lhäs. Tä mälhyejtso, Caleb hiw'enho lhäse wet iyej. 

18Tä lhamel yikhen tä ihoye lew'et, Otoniel tahuyej atsinha wet yok: –Alhe ajcha, 
is chik hiw'en n'amho lhip honhat tä is yämthilek otutcheyhi. Tä mälhyejtso, 
atsinha inuhchä tä i'pe asno, wet Caleb tay'ätshane wet yok: –¿Chip ate? 

19Lhäse nichulho wet yok: –Ijcha, tä lew'en n'oho honhates tä ts'anis, woye tä 
owoye, p'ajtej honhates tä inätes iche. Caleb yok: –Is t'at. Honhates tä inätes ihi tä 
tumej kaphä lhäy'e tä tumej hichä, alewuk t'at. 

Häp hupuy tä lewuk Judá laka wichi 

20Häp tähesna honhates tä lewuhuy Judá laka wichi tä lhamel hiw'en 
lhamhomche. 

21Häp hupuy tä lewuk tä ihi honhat tä tumej tapinhiye tä tott'aye Edom häpehen 
tähesna: Kabseel, Tson'atas, Jagur, 

22Lhup, Dimona, Tajmatyaye, 

23Kedes, Hasor, Itnán, 

24Zif, Telem, Lewuk Tsinha, 

25N'ow'et Nech'ayek, Keriot, Hesrón, wok oyok, Hasor, 

26Amam, Sema, Molada, 

27Tewok Lhip, Hesmón, N'oletnhawet, 

28M'awow'et, Beerseba, lhäy'e wichi lew'etes tä tott'ahomche, 

29Ba'ala, Wasiche, N'otkhajay, 

30Eltolad, Kesil, N'otäyhyaj, 

31Siklag, Madmana, Sansana, 

32T'owalhas, Inätw'etes, lhäy'e En-rimón. Nilhokej hupuyna iche veintinueve, tek 
õ'thatlä wichi lew'etes tä tott'ahomche. 

33Wet häp hupuy tä lewuk tä ihi honhat tä w'awulhchä häpehen tähesna: Estaol, 
Sora, Asena, 

34Zanoa, Inät Lafwey, Tapúa, Inät Täkwfwas, 

35Jarmut, Adulam, N'olafwek, N'ojäkw, 

36Lepelis, Aditaim, N'olafwek, lhäy'e N'olafwey Täkwfwas. Nilhokej hupuyna iche 
catorce, tek õ'thatlä wichi lew'etes tä tott'ahomche. 

37Häte iche hupuy lhayis tä lheyis Tson'ataj, Nech'ayek, Migdal-gad, 

38Dileán, Mispa, Jokteel, 

39Lakis, Boskat, Eglón, 

40Kabón, Lahmam, Kitlis, 

41N'olafwey, Dagónw'et, Isilataj, lhäy'e Makeda. Nilhokej hupuyna iche dieciséis, 
tek õ'thatlä wichi lew'etes tä tott'ahomche. 

42Häte iche Pelaj, Eter, Tutsey, 

43Ifta, Asena, Nezib, 

44Keyla, Akzib, lhäy'e Maresa. Nilhokej hupuyna iche nueve, tek õ'thatlä wichi 
lew'etes tä tott'ahomche. 

45Wet iche häp Ekrón, lhäy'e wichi lew'etes tä tott'aho, 

46wet tälhe Ekrón yäk nichäte lewomekitaj Mediterráneo, nilhokej hupuy tä 
tott'aho Asdod, lhäy'e wichi lew'etes. 

47Häte iche hupuy lhayis tä Asdod lhäy'e Gaza, lhäy'e wichi lew'etes tä 
tott'ahomche, pajtha nichäte tewok lhäsaj tä tumejlä Egipto lhäy'e lewomekitaj 
Mediterráneo lhip. 

48Wet häp hupuy tä lewuk tä ihi chenhas häpehen tähesna: Amlhäj 
Lhawayukw'et, N'owujyaj, N'olafwek, 

49Dana, Kiriat-sana (wok oyok, Debir), 

50Anab, Estemoa, Anim, 

51Gosén, Holón, lhäy'e Gilo. Nilhokej hupuyna iche once, tek õ'thatlä wichi 
lew'etes tä tott'ahomche. 

52Häte iche Takaniwhan, Yok Tam, Esán, 

53Janum, Bet-tapúa, N'olafwek, 

54Alhuw'et, Kiriat-arba (wok oyok, Hebrón), lhäy'e Sior. Nilhokej hupuyna iche 
nueve, tek õ'thatlä wichi lew'etes tä tott'ahomche. 

55Häte iche Maón, Carmel, Zif, Juta, 

56Jezreel, Jokdeam, Zanoa, 

57Lhup, Gabaa lhäy'e Timna. Nilhokej hupuyna iche diez, tek õ'thatlä wichi 
lew'etes tä tott'ahomche. 

58Wet iche Haljul, Bet-sur, Gedor, 

59Chowej, Bet-anot, lhäy'e Eltekón. Nilhokej hupuyna iche seis, tek õ'thatlä wichi 
lew'etes tä tott'ahomche. 

60Häte iche Kiriat-ba'al (wok oyok, Kiriat-jearim), lhäy'e Hup Lhokwetaj, häp 
täkwfwas hupuy lhäy'e wichi lew'etes tä tott'ahomche. 

61Wet häp hupuy tä ihi ts'anis tä lewuk Judá laka wichi häpehen tähesna: Bet-
arabá, Midín, N'olafwlhi, 

62Nibsán, Nosoy, lhäy'e Kayla Kahits'ifwik. Nilhokej hupuyna iche seis, tek 
õ'thatlä wichi lew'etes tä tott'ahomche. 

63Mat Judá leles p'ante ikalhihit'a chik yokwes häp Jebús lhayis tä lew'et 
Jerusalén. Wet häp tä tamenej tä Jebús lhayis iyej t'at Judá leles tä ihi Jerusalén 
yäk häp ifwalasna. 

Jos 16 

Häp honhates tä lewuk Efraín laka wichi 

1-4Häp tähesna honhates tä õhw'enhatejen p'ante José leles tä lepes lheley, wok 
oyok, Efraín laka wichi lhäy'e Manasés laka wichi: Laka honhat lepes tä tumej 
hichä häpe t'at tewok Jordán, häp lhip tä tott'ahomche inät lhayis tä ihi Jericó. 
Wet tälhe täja línea tiyäjche honhat tä ts'anis, wet inukwe chenhas yäk nichäte 
Betel, tä äp lhey elh Luz. Tälhe täja tiyäjche Arak lhayis kahonhat pajtha nichäte 
Atarot-adar. Wet äp õy'ayhettshi wet tiyäjche tä Jaflet lhayis kahonhat tä tumej 
kaphä, pajtha nichäte Bet-horón lhip tä tumchä lhäy'e Gezer. Tälhe täja tiyäje 
lewomekitaj Mediterráneo. 

5Häp honhates tä lewuk Efraín laka wichi, línea tiyäjche tä tumej hichä, tälhe 
Atarot-adar pajtha nichäte Bet-horón lhip tä tumphä. 

6Tälhe täja tiyäje lewomekitaj Mediterráneo. Wet laka honhates lhip tä tumej 
tafwojhiye häpe t'at Mikmetat. Tälhe täja línea tiyäjche tä hichä pajtha nichäte 
Taanat-silo. Tälhe täja tiyäjche lhip tä lhey N'otamsek, 

7wet tapile Atarot lhäy'e Naarat pajtha nichäte Jericó. Wet lepes häp tewok 
Jordán. 

8Wet lhip elh tälhe Tapúa wet tiyäjche tä kaphä, pajtha nichäte tewok lhäsaj tä 
lhey Kaná lhäy'e lewomekitaj Mediterráneo. Häp honhatestso häp tä lewuk 
Efraín laka wichi. 

9Häte iche hupuy lhayis iyhäj lhäy'e wichi lew'etes tä õhw'enho Efraín lhayis, tej 
tä ihi honhat tä lewuk Manasés laka wichi. 

10Mat Efraín laka wichi yokwesit'a Canaán lhayis tä ihi hupuy tä Gezer. Wet häp 
tä tamenej tä kamaj iyej t'at lhamel yäk häp fwalasna. Mat yen lakawosa, 
ichumyene lechumet tä äytajche. 

Jos 17 

Häp honhates tä lewuk Manasés laka wichi 

1Häp tähesna honhates tä lewuk wichi tä tälhe Manasés, häp José lhäs tä 
lechunkatsek. Iche Manasés lhäs tä lechunkatsek tä lhey Maquir, häp Galaad 
lajcha, wet häpe hin'o tä wuj tä ihanej tä iwo laka'tshayaja. Wet õhw'enho honhat 
tä Galaad lhäy'e Basán tä tumej Jordán lhip tä hichä. 

2Wet honhates tä tumej Jordán lhip tä tumej kaphä õtajej wichi iyhäj tä tälhe 
Manasés. Wok oyok, häp Abiezer leles, Helec leles, Asriel leles, Sikem leles, Hefer 
leles, lhäy'e Semida leles. 

3Matkat häp Zelofehad tä häpe Hefer lhäs tä letes Manasés, häp hin'otso newache 
lhäs, ts'ilak leles tsinhay. Lheyis Mahla, Noa, Hogla, Milca lhäy'e elh tä lhey Tirsa. 

4Atsinhaytso lhamel ihoye p'ante sacerdote tä lhey Eleazar, lhäy'e Josué, lhäy'e 
Israel lhayis kaniyatey, wet tahuyej tä yok: –Lhawuk ne'tehtek Moisés hiw'en 
n'ohohen honhates, mälhyej tä hiw'enhomche owithohoy. Tä mälhyejtso, Josué 
iwoye t'at m'ak tä Lhawuk ne'tek õ'woye. Hiw'enho atsinhaytso honhates tä 
lewuk, mälhyej tä hiw'enhomche lewithohoy. 

5Häp tä tamenej tä Manasés laka wichi ikatej diez honhat lhipey, lhäy'e honhates 
tä ihi Galaad lhäy'e tä ihi Basán tä tumej Jordán lhip tä hichä. 

6Tsi atsinhay tä oyämene ikatej honhates tä lewuk lhamel, mälhyej iwoye hin'ol. 
Honhat tä Galaad lewuk häp Manasés leles iyhäj. 

7Tä mälhyejtso, Manasés kawichi kahonhat tälhe Aser lhayis kahonhat pajtha 
nichäte hupuy tä Mikmetat tä tatayhlä Sikem. Tälhe täja línea tiyäjche tä 
tapinhiye pajtha nichäte inät tä ihi Tapúa. 

8Wet tej tä honhattso tä Tapúa ihi lewuhuy häp Manasés kawichi, mat Tapúa, häp 
hupuy tä ihi línea, lewuk t'at Efraín kawichi. 

9Tälhe täja línea tiyäjche tä tapinhiye pajtha nichäte tewok lhäsaj tä lhey Kaná. 
Häp hupuy lhayis tä tumej tewok lhäsaj lhota tä tapinhiye, lewuk Efraín kawichi, 
tej tä ihi Manasés kahonhat thayej. Wet Manasés kahonhat lepes inukwe tewok 
lhäsaj lhota tä tumej tafwojhiye, pajtha nichäte lewomekitaj Mediterráneo. 

10Tä mälhyejtso, tewok lhäsaj lhota tä tumej tapinhiye lewuk Efraín, wet lhota tä 
tumej tafwojhiye lewuk Manasés. Wet honhates tä lewuk Aser kawichi häp tä 
tumej tafwojhiye, wet Isacar kawichi kahonhates tumej hichä. 

11Wet iche hupuy lhayis tä lewuk Manasés tä lhamel ihi Isacar kahonhat lhäy'e 
Aser kahonhat. Lhamel lheyis Bet-seán, Ibleam, Dor, Endor, Taanak lhäy'e 
Meguido, lhäy'e wichi lew'etes tä tott'ahomche lhamel, lhäy'e chenhas tä ihi tres. 

12Matkat Manasés kawichi ikalhihit'ak yokwes häp Canaán lhayis tä lew'etes 
tähestso. Wet lhamel ihi t'at, yikhit'ach'oye. 

13Tä paj Israel lhayis nech'e takhajayhen. Mat yokwesit'a Canaán lhayis tä ihi laka 
honhattso, mat yen lakawosa, ichumyene lechumet tä äytajche. 

José leles lhayen lewuhuya häp tayhi lhayis 

14-17Ifwala elh José leles, wok oyok, häp Efraín kawichi lhäy'e Manasés kawichi, 
lhamel ihoye Josué wet tahuyej tä yok: –¿Chipte tä tefwajni honhat tä lew'en 
n'ohohen? Tsi olhamel owujpey wet Lhawuk takäpfway n'oyehen. Josué nichulho 
lhamel wet yok: –Tä wujpe amel wet iyhäj laj lew'eta tä lheyayhi chenhas tä 
lewuk Efraín, tä mälhyejtso, hoyaye honhat tä Ferez lhayis kahonhat lhäy'e 
Refaím lhayis kahonhat, wet owajchephäla tayhi lhayis. Lhamel yok: –Matche, 
honhat tä olhamel oihi w'awulhiyejt'a olhamel. Wet häp Canaán lhayis tä lew'et 
honhat tä w'awulhchä, lhamel hiw'en kaletas tä n'oka'tshayajchal tä chinhas. 
Lhamel ihi Bet-seán lhäy'e lew'etes tä tott'ahomche, wet iyhäj yen lew'eta 
lakawayhi tä lhey Jezreel. Wet Josué nichulho lhamel wet yok: –Wujpey amel wet 
lhäy'e lhip tä akhajyhayaj ihi. Tä mälhyejtso, tajlhamhiyet'ala honhat lhip tä 
pajche oyachaj amehen. 

18Mat lhäy'ehila chenhas tä tayhi i'pe chik alewuhuyla, wet lhowajichephäla wet 
lewoyayhla kotsayej. Wet häp Canaán lhayis tä lhämene, tej tä takhajayhen wet 
hiw'en kaletas tä n'oka'tshayajchal tä chinhas, mat häte lhokwesichephäla 
lhamel. 

Jos 18 

Häp honhates tä lewuk Israel lhayis iyhäj 

1Nilhokej Israel lhayis lhaihuthiwek hupuy tä lhey Silo yämthilek itshänchä carpa 
tä Dios lew'et. Wet honhat pajche lhamel ikalhi t'at, 

2mat kamaj iche wichi tä tälhehen siete letetsel tä kamaj imälhehi tä õkniw'enaho 
honhates tä lewuk lhamel. 

3Tä mälhyejtso, Josué tahuyej Israel lhayis wet yok: –¿Atsi m'ak tä lenihich'oye 
amel tä katachumaye honhates tä Lhawuk, amel atetsel laka Dios, yachaj 
amehen? 

4Tä mälhyejtso, nilhokej amel iyhäjpej tä laka niyat w'enha lhamej, is chik 
itshupyene trespej hin'ol tä iyej lhamel wet is chik ihän n'oye. Olham ochenhiyela 
nilhokpe honhat yämthilek lhamel itetshan wet ifwel n'oho, häpkhilek ohanej 
m'ak tä iche wet ow'en amhomche. 

5Hin'olna is chik itihi siete lhipey honhat tä hich'esajen. Mat yej tiyäjo Judá 
kahonhat tä tumej tapinhiye, lhäy'e honhat tä tumej tafwojhiye tä lewuk José 
leles. 

6Wet chik wak'alh tä lhamel hich'esajen honhat siete lhipey, is chik ihän n'oye 
lelesaynek yämthilek owo sorteaya tä ihi tä Lhawuk Dios tatache, häpkhilek 
kalelhäj wichipej chik õtajej honhat lhip tä lewuk. 



434 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

7Mat ihichet'a honhat lhip chik õhw'enho häp Leví lhayis. Tsi m'ak tä õtajej 
lhamel häpe t'at tä häpehen Lhawuk laka sacerdotes. Wet häp Gad kawichi, lhäy'e 
Rubén kawichi, lhäy'e lechowej Manasés kawichi, lhamel pajche ikatej honhat tä 
tumej Jordán lhip tä hichä, tä Lhawuk lakawo Moisés hiw'enhohte lhamel. 

8Tä mälhyejtso, yikhen hin'ol tä hich'esajen honhat. Wet Josué ifwenho lhamel 
wet yok: –Mäyay nukwe honhat, wet w'awlhatej t'at wichi tä lech'esajen honhat. 
Wet chik wak'alh, häna n'oye yämthilek olham owohla sorteaya kana Silo tä ihi tä 
Lhawuk tatache. 

9Wet hin'oltso yikhen wet ilunche imälhewek honhat. Wet tä iche wichi tä 
tälhehen siete letetsel, lhamel hiw'awlhatej t'at hupuy tä hiw'enhatejen, wet 
ilesayen lheyis hupuy tä yachajepej iyhäj tä w'enha lhamej. Tä wak'alh, lhamel 
yäple Josué tä ihi Silo. 

10Wet Josué iwo sorteaya häp honhat lhipey tä ihi tä Lhawuk tatache, häpkhilek 
kalelhäj wichipej chik õtajej honhat lhip tä lewuk. 

Häp honhat tä lewuk Benjamín laka wichi 

11Häp honhat tä õtajej Benjamín laka wichi, Judá laka honhat tumej lhip elh wet 
José laka honhat tumej lhip elh. Tä mälhyejtso, ihi lechowej. 

12Wet häp lhip tä tumej tafwojhiye, línea tälhe tewok Jordán wet tiyäjche Jericó 
lhip tä tumej tafwojhiye. Tälhe täja ifwache chenhas wet tiyäjche tä kaphä, yäk 
nichäte honhat tä ts'anis tä tott'aye hupuy tä lhey N'omukwehyajw'et. 

13Tälhe täja tiyäjche hupuy tä lhey Luz (wok oyok, Betel) lhip tä tumej tapinhiye. 
Wet inuhihchä Atarot-adar tä ihi chenaj tä tumej Bet-horón lhip tä tumchä tä 
tumej tapinhiye. 

14Wet líneatso tälhe chenajtso lhip tä tumej kaphä, wet inukwe lhip tä tumej 
tapinhiye yäk nichäte hupuy tä Kiriat-ba'al, tä äp lhey elh Kiriat-jearim, tä lewuk 
Judá kawichi. Häp täjtso häp línea tä tumej kaphä. 

15Wet häp línea tä tumej tapinhiye tälho t'at Kiriat-jearim lhip tä lepes pajtha 
nichäte inät tä ihi Neftoa. 

16Wet líneatso tälhe täja, ifwache chenaj tä tatayhlä honhat lhip tä lhey Ben-
hinom tä ihi lakawayhi tä lhey Refaím lhip tä tumej tafwojhiye. Tälhe täja inukwe 
Hinom laka honhat, wet inukwe chenaj tä lhey Jebús pajtha nichäte inät tä ihi En-
rogel. 

17Tälhe täja líneatso yäpilche tä tafwojhiye, wet inukwe Fwala Kahits'ifwik yäk 
nichäte Gelilot tä tatayhlä chenaj lhip tä tumejlä Honhatchät. Tälhe täja tiyäje 
Bohán Kachenaj. Bohán häpe Rubén lhäs p'ante. 

18Wet línea ifwache lhip tä tumej tafwojhiye, häp honhat tä tumejlä tewok 
Jordán. Wet nichäte tewoktso 

19wet tiyäjche tä Bet-hogla lhip tä tumej tafwojhiye. Tälhe täja nichäte 
Lewomekitaj Nosoy lhip tä tumej tafwojhiye, häp lhip tä tewok Jordán tajo, wet 
lepes línea. Häp täjtso línea tä tumej tapinhiye. 

20Wet tewoktso häpe t'at tä lepes häp línea tä tumej hichä. Häp tähestso lepesey 
häp honhates tä õhw'enhomche Benjamín laka wichi. 

21Wet hupuy tä äp õtajej lhamel häpehen tähesna: Jericó, Bet-hogla, N'och'esaj, 

22Bet-arabá, Tson'ataj W'ole, Betel, 

23Avim, Pará, Ofra, 

24Amón Lew'et, Ofni lhäy'e Geba. Nilhokej hupuyna iche doce, tek õ'thatlä wichi 
lew'etes tä tott'ahomche. 

25Wet hap'akej häp Gabaón, Ramá, N'opekis, 

26Mispa, T'owalhaj, Mosá, 

27Rekem, Irpeel, Tarala, 

28Sela, Elef, Jebús (wok oyok, Jerusalén), Gabaa, lhäy'e Kiriat. Nilhokej hupuyna 
iche catorce, tek õ'thatlä wichi lew'etes tä tott'ahomche. Häp täjtso honhates tä 
õtajej häp Benjamín laka wichi. 

Jos 19 

Häp honhat tä lewuk Simeón laka wichi 

1Häp honhat tä õtajej Simeón kawichi ilech'oye honhat tä lewuk Judá kawichi. 

2Wet hupuy tä ihi lheyis Beerseba, Seba, Molada, 

3M'awow'et, Bala, N'otkhajay, 

4Eltolad, Betul, N'otäyhyaj, 

5Siklag, Kaletasw'et, Yel'atajw'et, 

6T'owalhasw'et, lhäy'e Saruhén. Nilhokej hupuyna iche trece, tek õ'thatlä wichi 
lew'etes tä tott'ahomche. 

7Wet hupuy iyhäj tä äp õtajej lhamel häpehen tähesna: En-rimón, Eter lhäy'e 
Tutsey, lhäy'e wichi lew'etes tä tott'ahomche, 

8lhäy'e iyhäj pajtha nichäte N'opek Wuk Tsinha tä häpe hupuy tä Ramat tä ihi 
ts'anis tä Négueb. Häp tähestso honhates tä õhw'enho Simeón kawichi. 

9Ilech'oye honhat tä lewuk Judá kawichi. Tsi Judá kawichi wuj honhat tä õtajej 
lhamel, wet häp tä tamenej tä õhw'enho lhip häp Simeón kawichi. 

Häp honhat tä lewuk Zabulón laka wichi 

10Häp honhat tä õtajej Zabulón kawichi häp täja: Línea tä tumej tapinhiye nichäte 
hupuy tä Sarid, 

11tälhe täja tiyäjche tä kaphä pajtha nichäte Marala. Tälhe täja tataye Dabeset, 
lhäy'e äp tewok lhäsaj tä tumejlä Jokneam wet lepes. 

12Wet líneatso tälhe Sarid wet tiyäjche tä hichä pajtha nichäte Kislot-tabor. Tälhe 
täja wet inukwe tä Daberat wet ihoye Talepleyhi. 

13Tälhe täja wet tiyäjche tä hichä wet tiyäje Gat-hefer. Wet inukwe tä Ita-kasín, 
wet nichäte Rimón wet hits'ulhakej Nea. 

14Wet línea tä tumej tafwojhiye tiyäje Hanatón, wet lepes häpe lakawayhi tä lhey 
Jefté-el. 

15Wet iche doce hupuy lhayis tä ihi honhattso lhäy'e lew'etesas tä tott'ahomche. 
Wet iyhäj lheyis Kalat, Nahalal, Simrón, Idala lhäy'e Belén. 

16Häp täjtso häp honhat tä õtajej Zabulón kawichi, hupuy lhäy'e wichi lew'etesas 
tä tott'ahomche. 

Häp honhat tä lewuk Isacar laka wichi 

17Häp honhat tä õtajej Isacar kawichi, 

18iche hupuy tä lheyis Jezreel, Kesulot, Sunem, 

19Chowhay, Sihón, Anaharat, 

20Rabit, Äytaj, Ebes, 

21Remet, Inät Lafwey, Inät Wäk, lhäy'e Hup Chofwaj. 

22Wet línea nichäte chenaj tä lhey Tabor, lhäy'e hupuy tä Sahasima lhäy'e Fwala 
Wukwe, wet lepes tewok Jordán. Nilhokej hupuyna iche dieciséis, tek õ'thatlä 
wichi lew'etes tä tott'ahomche. 

23Häp täjtso häp honhat tä õtajej Isacar kawichi, hupuy lhäy'e wichi lew'etes tä 
tott'ahomche. 

Häp honhat tä lewuk Aser laka wichi 

24Häp honhat tä õtajej Aser kawichi, 

25iche hupuy tä lheyis Yachuyajw'et, Halí, Betén, Aksaf, 

26Niyat Kahl'ä, Amad lhäy'e T'alhyaj. Wet lhip tä tumej kaphä nichäte chenaj tä 
lhey Carmelo lhäy'e hupuy tä Tewok Pelaj. 

27Wet línea tä tumej hichä tiyäjche tä tafwojhiye pajtha nichäte Dagónw'et. Taj 
t'at honhat tä lewuk Zabulón kawichi, wet inukwe lakawayhi tä lhey Jefté-el, 
lhäy'e Bet-emek, lhäy'e Neyel. Tälhe täja tiyäj w'echehi hupuy tä lhey Ts'ani. 

28Tä mälhyejtso, honhates tä ilech'oye häpe Abdón, Alhotaj, Ts'ifwik Chayohi, 
lhäy'e Kaná, wet lepes hupuy tä wuj tä lhey Sidón. 

29Wet línea tälhe täja wet yäple Ramá pajtha nichäte hupuy tä lhey Tiro, häp 
hupuy tä lhäy'e lhip tä takhajay. Wet tiyäje Hosa yäk nichäte lewomekitaj 
Mediterráneo. Wet hupuy tä hap'akej häpe Mahaleb, Akzib, 

30Uma, N'olafwek, Alhotaj, lhäy'e iyhäj hupuy. Nilhokej hupuyna iche veintidós, 
tek õ'thatlä wichi lew'etes tä tott'ahomche. 

31Häp täjtso häp honhat tä õtajej Aser kawichi. 

Häp honhat tä lewuk Neftalí laka wichi 

32Häp honhat tä õtajej Neftalí kawichi 

33tälhe hupuy tä Helef lhäy'e hal'ätaj tä ihi Saananim. Wet inukwe Honhat Toy 
lhäy'e Jabneel pajtha nichäte Lakum, wet lepes tewok Jordán. 

34Wet línea tä tumej kaphä tiyäjche hupuy tä Aznot-tabor, tälhe täja tiyäje lhip tä 
lhey Hukok. Wet línea tä lepes Neftalí kahonhat nekche honhat tä Aser tumej 
kaphä wet Zabulón tumej tapinhiye, wet tewok Jordán tumej hichä. 

35Wet hupuy tä wuj tä takhajayhen tä õtajej lhamel häpe tähesna: Sidim, Zer, 
Ts'ifwik Chayohi, Rakat, Kineret, 

36Honhatil, Ramá, Hasor, 

37Kadés, Edrey, Inät Wukwey, 

38Irón, Migdal-el, Horem, Bet-anat, lhäy'e Fwala Wukwe. Nilhokej hupuyna iche 
diecinueve, tek õ'thatlä wichi lew'etes tä tott'ahomche. 

39Häp täjtso häp honhat tä õtajej Neftalí kawichi. 

Häp honhat tä lewuk Dan laka wichi 

40Häp honhat tä õtajej Dan kawichi, 

41iche hupuy tä lheyis Sora, Estaol, Fwalaw'etes, 

42M'awow'et, Ajalón, Jetla, 

43Elón, Timnat, Ekrón, 

44Elteke, Gibetón, Ba'alat, 

45Jehúd, Lep, Gat-rimón, 

46Mejarkón, Rakón, lhäy'e honhat tä tatayhlä Jope. 

47Matkat tä paj tä nem laka honhat ihi, häp tä lhamel yikhen tä inuye hupuy tä 
lhey Lesem. Wet ilänhen wichi tä ihi, wet lhayen lewuhuya häp hupuytso wet yen 
lew'eta. Wet nech'e lhamel yen lheya Dan, tsi yen tichunhayaja häp letes p'ante 
lhey Dan. 

48Häp täjtso häp honhat tä õtajej Dan kawichi, hupuy lhäy'e wichi lew'etesas tä 
tott'ahomche. 

Häp honhat tä lewuk Josué 

49Tä nojphä wichi tä wusche'pe tä õhw'enhomche honhates yämthilek lhayen 
lewuhuya, nech'e õhw'enho Josué häp honhat tä lewuk tä ihi t'at Israel lhayis 
kahonhates. 

50Mälhyej tä Lhawuk ne'tek lhamel iwoye, wet häp tä hiw'enho Josué häp hupuy 
tä lham pajche t'alhe, tä häpe t'at Timnat-sera tä ihi chenhas tä ihi honhat tä 
lewuk Efraín kawichi. Wet lham inech'aynhi hupuy tä ihi wet yen lew'eta. 

51Eh, wet häp p'ante tähestso honhates tä sacerdote Eleazar, lhäy'e Josué, lhäy'e 
Israel lhayis kaniyatey, hiw'enhatejen häp wichi tä wusche'pe tä ihi tä Lhawuk 
tatache tä ihi lepe carpa tä Dios lew'et tä lhamel ihi Silo. Wet tajlhame. 

Jos 20 

Israel lhayis ikalelhät hupuy tä yen n'oletnhawtesa 
(Núm 35.6-34; Deut 4.41-43; 19.1-13) 

1Lhawuk tahuyej Josué wet yok: 

2–Ahuyej Israel lhayis, Is chik ikalelhät hupuy tä yen n'oletnhawtesa, mälhyej tä 
ofwenhohte Moisés. 

3Häpkhilek chik iche elh tä nhanahläk ilän elh tsi newache m'ak chik tamenej, 
wet ilethane hupuytso, wet hin'o tä lepuhfwa häp elh tä y'il tek isakanej tä t'uhläk 
ilän. 

4Wet elh tä ilethane hupuytso, chik nichäte lepe, lhaifwenhihola hin'ol tä thänhäy 
tä ihi. Wet chik kalelhäj m'ak tä lewit'äy, nech'e is chik lhamel iwahnej chik tiyäjo 
hupuy wet yen lew'eta. 

5Wet chik hin'o tä lepuhfwa elh tä y'il fwetaj t'ukwe yämthilek ilän, mat hin'ol tä 
thänhäy isit'ak yachaje. Tsi kalelhäj tä tek hanläk ilän elh wet tek n'äyiho. 

6Wet häp wichi tä lew'et hupuytso, is chik iwo lakalelhthayajayej häp m'ak tä 
hin'otso iwoye. Wet is chik ihi t'at häp hupuy tä ilethane pajla'tha y'il häp 
Sacerdote tä Lhamya. 

7Tä mälhyejtso, Israel lhayis itshupyene hupuy tä lhey Kedes tä ihi Galilea tä yen 
n'oletnhaweta, häp hupuy tä ihi chenhas tä ihi Neftalí kawichi kahonhat. Häte 
itshupyene Sikem tä ihi chenhas tä ihi honhat tä lewuk Efraín kawichi, lhäy'e 
Kiriat-arba, tä äp õyen lheya Hebrón, tä ihi chenhas tä ihi honhat tä lewuk Judá 
kawichi. 

8Häte lhamel itshupyene hupuy tä lhey Beser tä ihi Rubén kawichi kahonhat tä 
tumej tewok Jordán lhip elh. Häp hupuytso i'pe chenaj lhäsaj tä ihi ts'anis tä ihi 
Jericó lhip tä tumej hichä. Häte lhamel itshupyene Ramot, häp hupuy tä ihi 

honhat tä Galaad tä lewuk Gad kawichi, wet äp itshupyene Golán, häp hupuy tä 
ihi honhat tä Basán tä lewuk Manasés kawichi. Häp tres hupuyna, Beser, Ramot, 
lhäy'e Golán, lhamel ihi tewok Jordán lhip elh. 

9Häp tähestso hupuy tä lhamel yen häpeya n'oletnhawtes yämthilek Israel lhayis 
isej, lhäy'e wichi iyhäj tä iyej lhamel. Elh chik häpek nhanahläk ilän elh, häp tä 
ilethane häp hupuytso, yämthilek hin'o tä lepuhfwa elh tä y'il tek isakanej tä 
t'uhläk ilän tä kamaj õknitetshana letes. 

Jos 21 

Häp hupuy tä õhw'enho Leví lhayis 
(1 Crón 6.54-81) 

1-2Tä Israel lhayis ihi p'ante hupuy tä Silo tä ihi honhat tä Canaán, häp Leví lhayis 
kaniyatey lhamel ihoye sacerdote Eleazar, lhäy'e Josué, lhäy'e nilhokej Israel 
lhayis iyhäj kaniyatey. Wet tahuyej tä yok: –Lhawuk ifwenhohte Moisés tä t'uhläk 
õhw'en n'ohohen hupuy lhayis yämthilek olhamel oyen ow'eta, lhäy'e lhipey 
yämthilek lew'et iche tä ot'ekyenwethä oläy. 

3Tä mälhyejtso, Israel lhayis hiw'enho Leví lhayis elhpej hupuy tä lewuk lhamel, 
lhäy'e lhipey yämthilek lew'et ihi chik hit'ekyenwethä leläy, mälhyej tä Lhawuk 
ne'tek lhamel iwoye. 

4Wet õ'chunkat Leví lhäs Coat kawichi tä tälhe sacerdote Aarón p'ante. Wet tä 
õ'wo sorteaya, õtajej lhamel trece hupuy tä ihi honhates tä lewuhuy wichi tä 
tälhehen letetsel Judá, Simeón lhäy'e Benjamín. 

5Wet iyhäj Coat kawichi õtajej diez hupuy tä lewuhuy wichi tä tälhehen letetsel 
Efraín lhäy'e Dan, lhäy'e lechowej Manasés kawichi. 

6Wet Leví leles iyhäj tä letes häpe Gersón, õtajej lhamel trece hupuy tä lewuhuy 
wichi tä tälhehen letetsel Isacar, Aser lhäy'e Neftalí, lhäy'e lechowej Manasés 
kawichi tä lhamel lew'et Basán. 

7Wet iyhäj Leví leles tä lhamel letes Merari, õtajej lhamel doce hupuy tä lewuhuy 
wichi tä tälhehen letetsel Rubén, Gad lhäy'e Zabulón. 

8Mälhyejtso tä Israel lhayis hiw'enhomche Leví leles häp hupuy lhayis, lhäy'e 
honhates yämthilek lew'et ihi leläy tä hit'ekyenwethä, mälhyej tä Lhawuk 
ifwenho p'ante Moisés yämthilek lhamel iwoye. 

Häp hupuy lhayis tä lewuhuy Coat lechetsos tä tälhe Aarón 

9Häp hupuy tä owo lheyisa athana ihi Judá kawichi kahonhat lhäy'e Simeón 
kawichi kahonhat. 

10Mat häpe t'at tä õhw'enho Leví lhäs Coat kawichi tä tälhe sacerdote Aarón 
p'ante yämthilek lhamel yen lew'etesa. Tsi lhameltso häp tä ichun tä 
õhw'enhomche p'ante honhates yämthilek lew'et. 

11Õhw'enho lhamel häp hupuy tä lhey Kiriat-arba, wok oyok, Hebrón, tä ihi 
chenhas tä ihi honhat tä lewuk Judá kawichi. Häp täjtso hupuy tä lhamya tä 
pajche lewuhuy gigante tä lhey Anak leles. Wet õhp'ajtej honhates yämthilek 
Aarón leles tä lepes lheley leläy lhäkw'et. 

12Mat häp yachuyajw'etes lhäy'e wichi lew'etes pajche õhw'enho Caleb tä Jefone 
lhäs yämthilek lewuk. 

13Hebrón häpe hupuy tä õyen n'oletnhaweta häpkhilek elh chik ilän elh ihoye 
wet ihi. Wet tä õhw'enhomche Aarón leles tä lepes lheley yämthilek yen lew'eta, 
häte õhp'ajtej hupuy tä lheyis täja: Pelaj, 

14N'owujyaj, Estemoa, 

15Holotaj, Debir, 

16Aín, Juta, lhäy'e Fwala Wukwe. Nueve hupuyna, elh weihalhapej õhp'ajtej t'at 
honhat lhip tä leläy lhäkw'et. 

17-18Wet häte õhw'enho lhamel cuatro hupuy tä ihi Benjamín kawichi kahonhat tä 
lheyis Gabaón, Geba, Anatot, lhäy'e Almón. Wet elh weihalhapej õhp'ajtej t'at 
honhat lhip tä leläy lhäkw'et. 

19Tä mälhyejtso, iche trece hupuy lhäy'e honhates tä leläy lhäkw'etes tä 
õhw'enho sacerdotes tä Aarón leles tä lepes lheley. 

Häp hupuy lhayis tä lewuhuy Coat leles iyhäj 

20-22Wet iyhäj Leví leles tä tälhe Coat, õhw'enhomche lhamel häp cuatro hupuy tä 
ihi Efraín kawichi kahonhat. Elh lhey Sikem, häp hupuy tä õyen n'oletnhaweta 
häpkhilek elh chik ilän elh ihoye wet ihi. Wet iyhäj lheyis Gezer, Kibsaim, lhäy'e 
Bet-horón, lhäy'e honhates tä leläy lhäkw'etes. 

23-24Wet häte õhw'enho lhamel cuatro hupuy tä ihi Dan kawichi kahonhat tä 
lheyis Elteke, Gibetón, Ajalón lhäy'e Gat-rimón. Wet elh weihalhapej õhp'ajtej t'at 
honhat lhip tä leläy lhäkw'et. 

25Wet häte õhw'enho lhamel hupuy tä ihi Manasés kawichi kahonhat tä lheyis 
Taanak lhäy'e Ibleam, lhäy'e lhipey tä leläy lhäkw'etes. 

26Tä mälhyejtso, iche diez hupuy tä õhw'enho Leví leles tä tälhe Coat, lhäy'e 
honhates tä leläy lhäkw'etes. 

Häp hupuy lhayis tä lewuhuy Leví leles tä letes häpe p'ante Gersón 

27Wet häp Leví leles tä iyej Gersón kawichi, õhw'enho lhamel hupuy tä lewuk 
Manasés kawichi lechowej elh, lhäy'e lhipey tä leläy lhäkw'etes. Elh lhamel lhey 
Golán tä ihi honhat tä Basán, wet häpe t'at hupuy tä õyen n'oletnhaweta 
häpkhilek elh chik ilän elh ihoye wet ihi. Wet hupuy elh lhey Beestera. 

28-29Wet häp honhates tä lewuk häp Isacar kawichi, õhw'enho Leví leles cuatro 
hupuy tä lheyis Äytaj, Daberat, Jarmut, lhäy'e Inät Lafwey. Wet elh weihalhapej 
õhp'ajtej t'at honhat lhip tä leläy lhäkw'et. 

30-31Wet häp honhates tä lewuk Aser kawichi, õhw'enho lhamel cuatro hupuy tä 
lheyis T'alhyaj, Abdón, Yachuyajw'et, lhäy'e Alhotaj. Wet elh weihalhapej 
õhp'ajtej t'at honhat lhip tä leläy lhäkw'et. 

32Wet häp honhates tä lewuk häp Neftalí kawichi, õhw'enho lhamel tres hupuy tä 
lheyis Kedes, Hamot-dor lhäy'e Kartán, lhäy'e honhates tä leläy lhäkw'etes. Kedes 
ihi Galilea wet häpe hupuy tä õyen n'oletnhaweta häpkhilek elh chik ilän elh 
ihoye wet ihi. 

33Tä mälhyejtso, iche trece hupuy tä õhw'enho häp Gersón kawichi, lhäy'e 
honhates tä leläy lhäkw'etes. 

Häp hupuy lhayis tä lewuhuy Leví leles tä letes häpe p'ante Merari 

34-35Wet häp Leví leles iyhäj, wok oyok, lhamel tä letes häpe p'ante Merari, 
õhw'enho lhamel cuatro hupuy tä ihi Zabulón kawichi kahonhat tä lheyis 
Jokneam, Karta, Dimna, lhäy'e Nahalal, lhäy'e honhates tä leläy lhäkw'etes. 

36-37Wet häp honhates tä lewuk häp Rubén kawichi, õhw'enho lhamel cuatro 
hupuy tä lheyis Beser, Jahas, Kademot, lhäy'e Waj T'änyaj, lhäy'e honhates tä 
leläy lhäkw'etes. 

38-39Wet häp honhates tä lewuk häp Gad kawichi, õhw'enho lhamel cuatro hupuy 
tä lheyis Ramot, Mahanaim, Hesbón, lhäy'e Jazer, lhäy'e honhates tä leläy 
lhäkw'etes. Ramot ihi Galaad wet häpe hupuy tä õyen n'oletnhaweta häpkhilek 
elh chik ilän elh ihoye wet ihi. 

40Tä mälhyejtso, iche doce hupuy tä õhw'enho häp Merari kawichi, lhäy'e 
honhates tä leläy lhäkw'etes. 

41Wet nilhok hupuy tä lewuhuy Leví leles tä ihi Israel lhayis kahonhates, iche 
cuarenta y ocho, lhäy'e honhates tä leläy lhäkw'etes tä hupuy ihiche lechowhal. 

42Häp tä mälhyej p'antetso, elh weihalhapej leläy lhäkw'et ilunejlhi t'at, wet 
hupuy ihi lechowej. 

Lhawuk yäm matche lhämet p'ante iwoyeje Israel lhayis letetsel 

43-44Mälhyejtso tä Lhawuk yäm matche lhämet p'ante ifwenho häp Israel lhayis 
letetsel. Hiw'enhomche honhates häp Israel lhayis wet lhamel ihi t'at, wet yen 
lew'eta wet letamsekis ihi. Wet letayhfwas ihanhiyejt'a iwoyneje yämthilek 
ikalhi, tsi Lhawuk hiw'enho lakhajyhayaj lhamel wet ikalhi t'at letayhfwas. 

45Wet matche t'at, nilhokej Lhawuk lhämtes p'ante ischehen tä ifwenho letetsel, 
häpe t'at tä iwoyeje Israel lhayis. Niwohit elh chik imälhehchä chik niwoyaye. 

Jos 22 

Rubén laka wichi, Gad laka wichi, lhäy'e lechowej Manasés laka wichi, lhamel 
yäpnhomche lew'etes 

1Josué t'äne Rubén kawichi lhäy'e Gad kawichi, lhäy'e lechowej Manasés kawichi. 

2Wet tahuyej tä yok: –Amel lewoyaye t'at nilhokej m'ak tä Lhawuk lakawo Moisés 
ne'tehtek lewoye, wet äp lewoyaye m'ak tä olham one'tek lewoye. Athana 
wak'alh t'at. 

3Tälhe ifwalas tä tajyämetso yäk häp ifwalana, wet amel tek lhekaych'oye 
apuhfwas. Let'amajayej t'at häp Lhawuk Dios lhämtes. 

4Athana tä wak'alh t'at tä imatitche lhämet p'ante ifwel, wet letamsek ihi t'at 
apuhfwas, tä mälhyejtso, äplaye haw'etes lhäy'e aka honhates tä Lhawuk lakawo 
Moisés hiw'en amhohen tä tumej Jordán lhip tä hichä. 

5Ämay kalelhäj tä lewoyaye Lhawuk lhämtes wet yej leleyayej, lhäy'e m'ak tä 
lakawo Moisés ichufwen amejen tä yok, Huminay Lhawuk Dios, nuyaykwe t'at 
len'äyij wet woyaye lhämtes. Hänlhi wet en Awuka mälhewek ahusek, mälhewek 
atichunhayaj. 

6Tä Josué ileyej tä iwoyetso, wet takäpfwaye lhamel wet iwo tsilhekayej. Wet 
nech'e yikhen tä yäpnhomche lew'etes. 

7Häp lechowej Manasés kawichi pajche Moisés hiw'enho lhamel häp honhat tä 
lhey Basán tä ihi Jordán lhip tä tumej hichä. Wet iyhäj lhamel Josué hiw'enho 
honhat tä ihi Israel lhayis kahonhat tä ihi Jordán lhip tä tumej kaphä. Wet Josué 
takäpfwaye lhamel tä yäple Basán, wet ichen 

8wet ifwenho tä yok: –Amel äplaye aka honhates athana. Chäj akäywet tä wuj, 
lhäy'e wujpey aläy, lhäy'e oro, plata, bronce, lhäy'e chinaj, lhäy'e wesas tä wuj. 
Wet w'enhomchela aiyhäj häp m'ak tä lesoyej atayhfwas. 

9Tä mälhyejtso, Rubén kawichi lhäy'e Gad kawichi, lhäy'e lechowej Manasés 
kawichi, lhamel yikch'oye Israel lhayis tä ihi Silo, häp honhat tä Canaán. Wet 
lhamel yäple laka honhates tä ihi Galaad, häp honhates tä Lhawuk ne'tep'antek 
Moisés hiw'enho lhamel. 

Õyenlhi altar tä iwhäye Jordán 

10Rubén kawichi lhäy'e Gad kawichi, lhäy'e lechowej Manasés kawichi, tä lhamel 
nichäte tewok tä Jordán lhip tä kamaj häpe t'at Canaán, lhamel yenlhi altar tä 
wuj, itiwhäye tewok. 

11Wet iyhäj Israel lhayis ihanch'oye tä lhamel yenlhi altar tä itihi Canaán lepes tä 
iwhäye tewok Jordán tä Israel lhayis kahonhat. 

12Wet lhamel lhaihutwek tä ihi Silo, t'uhläk yike iyhäj yämthilek iwo 
ka'tshayajayej. 

13Mat chunkat ichen Finees, sacerdote Eleazar lhäs, ne'tek ihoye Rubén kawichi 
lhäy'e Gad kawichi, lhäy'e lechowej Manasés kawichi, tä lhamel ihi honhat tä 
Galaad. 

14Wet Finees ichäj lhamche diez Israel lhayis kaniyatey tä lhamenya. N'äl tä 
nilhokej t'at Israel lhayis tä wusche'pe y'ajwek letichunhayajay. 

15Tä lhamel nichäte Galaad, wet tahuyej iyhäj wet yok: 

16–Nilhok Lhawuk kawichi yok, “¿Chipte tä letatayhlä Israel lhayis laka Dios wet 
letiyayej akanyaj? ¿Chipte tä leleyayej, wet lhenlhi amhohen altar? 

17¿Hä lefwetaj let'ayhtejen n'och'isukyajte y'awoye tä y'ehi honhat tä lhey Peor, 
wet tamenejte wujpey Lhawuk kawichi tä y'inhen? Wet athana kamaj nofwit'a tä 
in'amejen. 

18¡Isit'a m'ak tä lewoye tä leleyayej Lhawuk! Chik letatayhlä Lhawuk fwalana, wet 
chik fwala lham itihiyeja lewäk häp nilhokej Israel lhayis. 

19Chik lew'en honhat tä alewuhuy tä nit'uhawetayej yämthilek len'okwiyej 
Lhawuk, hoyaye Lhawuk laka honhat tä lew'et tä t'amajchet ihi, wet chumaye 
lhip wet en haw'eta tä lheyay n'oyejen. Mat yej tatayhlä Lhawuk wet yej tatayhlä 
olhamel tä lhenlhi elh altar. Tsi pajche iche t'at Lhawuk Dios laka altar. 

20Tichunache hin'ohte lhey Acán, häp Zera cheyäs. Lham iwoyehte m'ak tä ni'isa 
tä t'etane m'ak tä pajche õtkäpfwayeje letäyhyaj, wet tamenej tä Lhawuk itiyej 
lewäk häp nilhokej Israel lhayis. Ts'ilakhit'a lham Acán tä t'etanyajtso tamenej tä 
y'il.” 

Rubén laka wichi lhäy'e Gad laka wichi, lhäy'e lechowej Manasés laka wichi, 
lhamel ikalelhtho iyhäj m'ak tä tamenej tä yenlhi altar 

21Wet nech'e Rubén kawichi lhäy'e Gad kawichi, lhäy'e lechowej Manasés 
kawichi, lhamel nichulho Israel lhayis kaniyatey wet yok: 

22–¡Lhawuk häpe Dios, inu'pe dios lhayis iyhäj! ¡Lhawuk häpe Dios, inu'pe dios 
lhayis iyhäj! Lham ihanej m'ak tä tamenej tä olhamel oyenlhi altar, wet äp is chik 
amel lehanej t'at tä tek ottayhlä häp lham. Chik kamatache olhamel olhämet, mat 
amel ämtes häpe m'ak tä matche, ¡is chik itäyhthen olhamel! 

23Chik matche tä olhamel oleyej Lhawuk wet oyenlhi altar elh häpkhilek oti'pe 
m'ayhay tä owunho, wok yachuyaj lhay, wok tshätäy tä olänhen häpkhilek 
olha'isyenhen - chik häp täjtso, is chik Lhawuk yen tesa n'oyejen m'ak tä olhamel 
owoye. 

24Matkat m'ak tä tamenej tä olhamel oyenlhinaj altar, häp tä olhamel onowayek 
ales, fwalas tä tatäy alhoho, tahuyhiyela olhamel oles wet yohlak, “Y'ajit'a 
amehen Israel Lewuk Dios. 

25Lham hiw'enhat amel wet itumhat amejen lhip elh, wet olhamel otumej lhip 
elh. Tek ahäpehen Israel laka Dios kawichi.” “Wet chik mälhhiyejatso, amel ales 
tamenhiyejak olhamel oles ileyej tä n'okwiyej Lhawuk. 

26Tä mälhyejtso, olhamel oyenlhi altar, mat häpkhit'a n'otw'ayhtes chik tamenej 
tä oyenlhi, wok tshätäy tä owunhomche tä oyen n'okhayajayej chik tamenej. 

27Mat is chik häpe m'ak tä lhatetnekej m'ak tä matche tä y'awoyej n'amehen, 
amel lhäy'e olhamel, pajla'tha nichäte lhales tä lepes lheley, tä äpte olhamel oyen 
Owuka Israel laka Dios, wet olehiyejt'a tä ohäne lew'et tä t'amajchet tä ihi amel 
aka honhat häp m'ak tä oyen t'awayhata, lhäy'e tshätäy tä owunhomche, wok 
olänhen tä oyen t'awayhata yämthilek olha'isyene häp lham. Wet häpkhilek amel 
ales ihanhiyejt'a iwoyneje yämthilek itiyej lhämet tä ni'isa olhamel oles wet 
yohlak, Tek alaka wichi häp Israel laka Dios. 

28“Wet olhamel oyok, Chik ihichela elh chik iwoynhiyejelatso lhämet chik iti 
n'oyejen wok itiyej olhamel oles, olhamel onchulhihola wet oyohlak, Lhek 
yahinya, olhamel ochätilis yenlhi p'ante häp Lhawuk laka altarni. Mat häpkhit'a 
n'otw'ayhtes wok tshätäy tä owunhomche chik tamenej p'ante tä lhamel yenlhi. 
Mat häpe n'otetnek tä yäme m'ak tä y'awoyej n'amehen tä n'ahäpehen Lhawuk 
laka wichi. 

29“Ihichet'a olhamel otichunhayaj chik ottayhlä Lhawuk wok oleyej wet tamenej 
tä oyenlhi altarna, häpkhilek olhamel ow'enhayej wet nemhit otetshan Lhawuk 
Dios laka altar tä ihi tä lham lew'et tä t'amajchet tatache.” 

30Tä sacerdote Finees, lhäy'e Israel lhayis kaniyatey tä yikche, iläte Rubén lhäy'e 
Gad lhamel laka wichi lhäy'e lechowej Manasés kawichi tä iwoyetso, wet lhamel 
yok: –Is t'at. 

31Wet nech'e Finees tahuyej lhamel wet yok: –Athana nech'e matche tä olhamel 
ohanej tä Lhawuk in'amejen, tsi amel tek letatayhlä häp lham. Tä mälhyejtso, 
lefwayhtejen lhaka wichi häp Lhawuk tasnhayaj. 

32Tä lhamel ileyej tä iwoyetso, wet Finees lhäy'e iyhäj tä yikche, lhamel yikch'oye 
honhat tä Galaad wet yäple laka honhat Canaán. Tä nichäte, wet ifwenho Israel 
lhayis häp iyhäj lhämtes. 

33Tä lhamel iläte, wet yok: –Is t'at. Wet lhamel iwunit Dios. Tälhe täjtso lhamel 
nemhit yen tichunhayajak iwohla ka'tshayajayej häp Rubén lhäy'e Gad lhamel 
laka wichi yämthilek iwasthi laka honhates. 

34Wet Rubén leles lhäy'e Gad leles, lhamel itihi altartso häp lhey tä yok, 
N'otetnek. Tsi häpe n'otetnek tä yäme tä lhamel lhäy'e nilhokej Israel lhayis iyhäj 
y'ajwek letichunhayaj wet yok, “Lhawuk häpe Dios.” 

Jos 23 

Josué tahuyej wichi 

1Tajyäme p'ante wujpe nekchämis tälhe tä Lhawuk iwo letamsekahlä letayhfwas 
häp Israel lhayis. Wet Josué nech'e häpe t'at hin'o tä wuj tä hich'ut. 

2Wet lham t'äne nilhokej Israel lhayis, hin'ol tä thänhäy, lhäy'e niyatey, lhäy'e 
hin'ol tä n'okalelhthayajwos, lhäy'e sip'äl kaniyatey. Wet tahuyej wet yok: –
Nech'e ohäpe hin'o tä och'ut t'at. Wujpey nekchämis tä otfwayej. 

3Amel lew'enay t'at häp m'ak tä Lhawuk Dios iwoyeje nilhokej wichi tä fwetaj 
tatay ahilähen, wet lham t'at tä iwo ka'tshayaja atapehen. 

4Wet ow'enhomche nilhokej amel häp honhates. Tajlhamhiyet'a honhates tä 
pajche amel lekalhayhi tä ow'en amhomche, mat häte honhates tä kamaj 
kakalhahi. Mat lekalhihila, tälhe tewok Jordán tä tumej lhip tä ifwala tälhche, 
pajla'tha nichäte lewomekitaj Mediterráneo tä tumej tä ifwala y'uy. 

5Lhawuk Dios yokwesichephäla wichi tä lew'etes, wet amel lhenla aka honhatesa, 
mälhyej tä lham pajche ifwel amhohen. 

6“Tä mälhyejtso, akhajyenhen tä let'amajej wet lewoye nilhokej Dios lhämet tä 
häpe Ley tä tälhe Moisés, tälhe elh tä ichun pajtha nichäte elh tä lepes. 

7Yej alelhahtej wichi tä kahäpeya amel tä imälhehi tä i'amejen. Yej n'okwiyej 
lhamel laka dios lhayis wet yej alhachaje. Nits'ilakhiyet chik lewo lheya, wet yej 
t'untejche lheyis m'ak at chik häpe tä lewoye. 

8Mat tujlhache tä let'ifwtiyej Lhawuk Dios, mälhyej tä lewoyaye ifwalas tä 
tajyämetso yäk athana. 

9Lhawuk pajche yokwes wichi tä wuj lhäy'e tä takhajayhen tä ihi honhat tä amel 
lenukwe, wet yäk häp ifwalana nehit katsik ikalh amhihen. 

10Wet aelh tefwajpejni ihanej tä yokwes mil wichi, tsi Lhawuk Dios lham t'at tä 
iwo ka'tshayaja atapehen, mälhyej tä pajche ifwel amhohen. 

11“Tä mälhyejtso, huminay Lhawuk Dios. Chik lewoye täjtso, häpkhilek let'amaj 
amejen. 

12Tsi chik leleyayej Lhawuk Dios, wet alelhahtej wichi tä kamaj imälhehi tä 
i'amejen, wet elhpej yen ch'efwaya laka'tsinha, 

13hanayej tä Lhawuk Dios nemla yokwes wichitso. Mat hätehlat iwoye hotanaj 
wet ikanla amejen, wet awit'äy ihla amejen. Hätehlat iwoye n'otasnhat chik 
otasnejche achäyi, wet hätehlat iwoye ch'uthanil chik otasnejiche atelhoy, 
pajla'tha niwohit elh amel chik imälhehi honhat tä wuj tä isna tä Lhawuk Dios 
pajche hiw'en amhohen. 

14“Athana olham otott'aye tä oy'inhila. Mat tä kamaj n'am chäte, ot'uhläk 
imälhewek ahusey wet imälhewek atichunhayaj tä matche tä lehanayej tä 
Lhawuk Dios yäm matchehen nilhokej lhämtes tä isen tä pajche p'ante ifwel. Wet 
niwohit elh chik imälhehchä chik kamaj niwoyaye. 

15-16Mat tetshan: Tej tä imatitche nilhokej lhämtes p'ante ischehen tä ifwel, mat 
chik amel lenäk'äsay lhämet tä hit'unhatche amejen, häte ichätyenla atapehen 
nilhok awit'äyhyajay tä w'enhache lhamej, pajla'tha lenofwayej t'at tä lhehi 
honhat tä isna tä lham hiw'en amhohen. Chik len'okwiyayej dios lhayis tä 
kamatachehen, Lhawuk itihla amejen lewäk, wet yofwajkwet nofwila amel tä 
lheyayhi honhat tä isna tä lham hiw'en amhohen.” 

Jos 24 

Josué itichunyenche wichi häp Dios lakäpfwayajay tä isen tä itiyej lhamel lhäy'e 
lechätilis 

1Josué ihutwek nilhokej Israel lhayis tä lhamel ihi hupuy tä Sikem. T'äne hin'ol tä 
thänhäy, lhäy'e niyatey, lhäy'e hin'ol tä n'okalelhthayajwos, lhäy'e sip'äl 
kaniyatey, wet lhamel takasthi tä Lhawuk tatache. 

2Wet Josué tahuyej lhamel wet yok: –Lhawuk, Israel laka Dios, yok, “Amel atetsel 
Taré lhäy'e leles Abraham lhäy'e Nacor, pajche lhamel lew'et t'at tewokitaj tä 
lhey Éufrates lhip elh. Wet lhamel n'okwiyej t'at dios lhayis tä kamatachehen. 

3Wet otälhehte lew'ettso tä otchuma Abraham, wet onuhatche imälhewek honhat 
tä Canaán, wet oyäm wujpey leles.Wet lhäs tä ow'enho häpe t'at Isaac, 

4wet lham Isaac ow'enho leles Jacob lhäy'e Esaú. Wet Esaú häp tä ow'enho 
honhat tä chenhas tä lhey Seír yämthilek lewuk. Mat häp Jacob lhäy'e leles lhamel 
ihoye honhat tä Egipto. 

5“Tä paj ochenehte Moisés lhäy'e Aarón, wet olänejen Egipto lheley häp m'ayhay 
tä äyteschehen tä owoyeje lhamel, pajtha otonphä amel achätilis tä ihi honhattso. 

6Wet tä lhamel yikch'oye, wet Egipto kanifwotaj ihiche kaletas tä 
n'oka'tshayajchal wet iyhäj iche'pe yel'atas tä lhamel ihän, pajtha nichäte 
Lewomekchät. 

7Wet lhamel t'än n'oye wet otch'ote lhamel. Otumtejlä honataj häp letayhfwas 
wet op'oyejpe inät häp nifwotajtso. Amel lehanayej t'at m'ak tä owoyeje p'ante 
Egipto. “Tä paj wujpe nekchämis tä amel lenuyaykwe ts'anis, 

8pajtha ohän amehen Amorreo lhayis kahonhat tä tumej tewok Jordán lhip tä 
hichä. Wet lhamel iwo laka'tshayaja amejen, mat otch'ot amehen yämthilek 
letäyhthen lhamel, wet alhen lewuhuya laka honhat. 

9Tä paj Balac, Sipor lhäs tä häpe Moab lhayis kaniyat, lhaikhajyen wet t'uhläk 
tatay ahilähen. Wet iwo chenekaye Beor lhäs tä lhey Balaam, wet ne'tek 
takäpfwayej amehen awit'äyhyaj. 

10Mat olham otch'anlhahiyet'a, wet häp tä takäpfwayej amehen m'ak tä is. 
Mälhyejtso m'ak tä owoye tä ofwayhthen amel. 

11“Tä tajyäme täjtso, amel lhistayho tewok Jordán wet lechätaye Jericó. Wet wichi 
tä lew'et honhattso, lhäy'e häp Amorreo lhayis, Ferez lhayis, Canaán lhayis, Het 
lhayis, Gerges lhayis, Hiv lhayis, lhäy'e Jebús lhayis, nilhokej wichitso iwo 
ka'tshayaja amejen wet tatayhlä amel. Mat olham ow'en amhohen akhajyhayaj 
yämthilek amel lekalhi lhamel. 

12Wet häp Amorreo lhayis kaniyatey täkwfwas, häpkhit'a amel chik lelänejen 
afwajnhates wok hach'ähal. Mat olham ochene lenowayhyaj tä wuj lhamel wet 
inukwe alhoho tä kamaj amel tek lechätaye. 

13Olham ow'en amhohen häp honhat tä yachuyajw'etes ihi tä ka'amelak enek, 
lhäy'e hupuy tä ka'enhaya. Athana lhenay haw'eta, wet letufway yachuyaj lhay tä 
amel ka'achumeta.” 

Josué inityenej Israel lhayis chik yen Lewuka häp Dios 

14Wet Josué y'isej lhämet tä yok: –Tä mälhyejtso, yej lhenay w'et m'ayeka häp 
Lhawuk, mat amälhetwek tä lhen Awuka. Tiyayej kanhi achätilis laka dios lhayis 
tä kamatachehen tä i'amejen, tä lhamel n'okwiyej p'ante tä ihi tewokitaj Éufrates 
lhip elh, lhäy'e tä äp ihi Egipto. En häpeya aka Dios Lhawuk. 

15“Mat chik lhämayek ni'isa chik lhenay häpeya aka Dios Lhawuk, kalelhät athana 
elh tä lhenayhla awuka. Häpe p'iya dios lhayis p'ante atetsel n'okwiyej tä lhamel 
ihi tewokitaj Éufrates lhip elh, wok häpe dios lhayis tä Amorreo lhayis tä ihi 
honhatna n'okwiyej. Mat olham, lhäy'e ow'et lheley, olhamel oyen häpeya oka 
Dios Lhawuk.” 

16Wichi nichulho wet yok: –¡Olhamel olehiyejt'a Lhawuk, wet tek oyenla 
owuhuya dios lhayis tä w'enha lhamej! 

17Tsi Lhawuk tä itonphä p'ante olhamel ojchalis tä lhamel ihi p'ante Egipto tä 
wichi tä lew'et honhattso yen kwenkaya lhamel. Wet olhamel ohanej t'at m'ayhay 
tä lham iwoye tä lhamel isej. Wet tä äp olhamel onukwe on'äyij, lham t'u 
n'oyehen wet ifwayhat n'oyejen otayhfwas. 

18Yokwes nilhokej wichi tä ihi tä olhamel onukwe, lhäy'e Amorreo lhayis tä 
lew'et honhatna. Tä mälhyejtso, häte olhamel on'okwihiyeja lham Lhawuk, tsi 
lham häpe olhamel oka Dios. 

19Mat Josué tahuyej lhamel wet yok: –Amel lekalhihit'alak lefwetajay lhenla 
häpeya aka Dios Lhawuk. Tsi lham häpe Dios tä n'ot'amajchet, wet matche tä 
y'ulhan wichi tä n'okwiyej dios lhayis iyhäj. Iteläythiyejt'a hach'isukyajay tä 
letatayhlä häp lham. 

20Chik leleyej lham wet lhen awuka dios lhayis tä w'enha lhamej, lham 
yachajiyeja ahilähen m'ak tä ni'isa wet aitäyhthenla. Wet aisiyejt'ala m'ak tä wuj 
tä is tä lham pajche iwoyej amehen. 

21Wichi nichulho Josué wet yok: –Tek mälhhiyejatso. Olhamel oyenlat häpeya oka 
Dios Lhawuk. 

22Tä mälhyejtso, Josué yok: –Amel atesla ämtestso chik ka'ämaya matche tä 
lhenla häpeya aka Dios Lhawuk. Wichi nichulho Josué wet yok: –Matche. 

23Wet Josué äp yok: –Tä mälhyejtso, tiyayej kanhi nilhokej dios lhayis tä i'amejen, 
wet a'achajaye Lhawuk, häp Israel laka Dios. 

24Wichi nichulho wet yok: –Olhamel oyenlat häpeya oka Dios Lhawuk wet 
owohiyela lhämtes. 

25Wet häp fwalatso Josué lhäy'e nilhokej wichi lhamel hit'unhatche lhämet tä 
iwoye tä lhamel ihi Sikem. Wet Josué hiw'enho lhamel häp Lhawuk lhämtes 
lhäy'e lechufwenyajay yämthilek lhamel isej, 

26wet ilesayen tä ihi Dios lhämtes Lehi. Wet nech'e tachuma tunte tä wuj wet 
ikasthayen tä ichufwi hal'ä tä iwhäye Lhawuk lew'et tä t'amajchet. 

27Wet tahuyej wichi wet yok: –Häp tuntena hätet iwoyek iläte t'at m'ak tä 
Lhawuk ifwel n'amhohen. Tä mälhyejtso, tuntena hin'älthila amel ates chik 
ka'ämaya matche ämtes tä lewoyeje lhaka Dios. 

28Tä ileyej tähestso, nech'e Josué ichen wichi yämthilek yäpnhomche lew'etes. 

Josué ileyej honhat 
(Jue 2.6-10) 

29Tä paj p'ante, Josué, Nun lhäs wet äp Lhawuk lakawo, ileyej honhat tä hiw'en 
p'ante ciento diez nekchämis. 

30Wet õtjänch'oye tä ihi laka honhat tä lhey Timnat-sera tä ihi chenhas tä lewuk 
Efraín kawichi tä tumej chenaj tä lhey Gaas lhip tä tafwojhiye. 

31Wet Israel lhayis ilehiyejt'a tä yen häpeya laka Dios Lhawuk häp fwalas tä Josué 
iläy, wet häte fwalas tä lham ileyej honhat, lhäy'e tä kamaj iläyhen hin'ol tä 
thänhäy tä ihanej nilhokej m'ak tä Lhawuk pajche iwoyeje Israel lhayis. 

Israel lhayis tajänch'oye José lhiley 

32Häp José lhiley tä Israel lhayis tilhäj tä tälhe Egipto, lhamel tajänch'oye tä ihi 
honhat lhip tä ihi Sikem, tä Jacob ichäj p'ante tä laha cien chinaj t'äj, häp honhat 
tä lewuk p'ante Hamor leles.Hamor häpe hin'o p'ante lhey Sikem tä lajcha, wet tä 
paj p'ante honhattso nech'e lewuhuy José leles. 

Sacerdote tä lhey Eleazar ileyej honhat 

33Wet y'il p'ante sacerdote Eleazar tä häpe Aarón lhäs. Wet õtjänch'oye lep'itsek 
tä ihi chenaj tä õyen p'ante lewuka lhäs tä lhey Finees, tä ihi chenhas tä lewuk 
Efraín kawichi. 

Jue 

Jue 1 

Judá laka wichi lhäy'e Simeón laka wichi tatayhlä Canaán lhayis 

1Tä Josué ileyej p'ante honhat, Israel lhayis tay'ätshane Lhawuk wet yok: –¿Atsi 
oiyhäj tä ichun yämthilek iwo laka'tshayaja wet inuye lhatayhfwas Canaán 
lhayis? 

2Wet Lhawuk nichulho lhamel wet yok: –Is chik wichi tä tälhe letes Judá tä ichun 
tä iwo laka'tshayaja. Olham ow'enho t'at honhat lhamel. 

3Tä mälhyejtso, Judá kawichi t'äne iyhäj tä tälhe letes Simeón, wet yok: –Yaiyhäj, 
is chik lhekche olhamel tä onuye otayhfwas tä ihi honhat tä õhw'enla n'ohohen. 
Wet chik amel lenuye atayhfwas, häte olhamel oyikhila amchehen. Tä mälhyejtso, 
Simeón kawichi iwoye wet yikche Judá kawichi, 

4-5wet lhamel inuye Canaán lhayis lhäy'e Ferez lhayis. Wet Lhawuk tach'ote 
lhamel yämthilek ikalhi, wet ilänhen p'ante diez mil wichi tä ihi Bezek. Wet niyat 
tä lhey Adoni-bezek iyej häp wichi, mat tä hiw'en tä lhamel nitumahlä Israel 
lhayis, 

6lham yik tä fwetaj ilethan. Mat Israel lhayis ihänlhi wet itsoklhi, wet yisthen 
lefwus, lhäy'e lefwus tä ihi lepach'ol. 

7Wet lham yok: –Olham oyisthenpej lefwus niyatey tä olham okalhi, pajtha iche 
setenta niyatey tä oyisthen lefwus tä ihi takweyey lhäy'e tä ihi lepach'ol. Wet 
otichufwi oka mesa lhamel tä ot'ek, wet tufw olhäk lhipey tä natchä. Mat athana 
Dios iwoyej n'oye m'ak tä owoyejenaj niyateytso. Wet Israel lhayis ichäje 
Jerusalén häp Adoni-bezek, wet ihi tä y'il. 

Judá laka wichi ikalhi Jerusalén lhäy'e Hebrón 

8Judá kawichi inuye Jerusalén wet ikalhi. Lhamel ilänhen wichi wet iwunho 
hupuy. 

9Tä ileyej, lhamel inuye Canaán lhayis tä yen lew'eta chenhas, lhäy'e honhat tä 
ts'anis tä lhey Négueb, lhäy'e honhat tä w'awulhchä. 

10Wet äp tatayhlä lhamel tä lew'et hupuy tä lhey Hebrón, lhey tä pajche Kiriat-
arba. Wet lhamel ikalhi wet ilän niyatey tä lheyis Sesay, Ahimán, lhäy'e Talmay. 

Otoniel ikalhi Debir wet Caleb hiw'enho lhäse Acsa 
(Jos 15.15-19) 

11Wet äp lhamel inuye hupuy tä lhey Debir, lhey tä pajche Kiriat-sefer. 

12Wet Caleb yok: –Hin'o chik inuye hupuyni wet ikalhi, ow'enhihola olhäse Acsa 
häpkhilek iyej. 

13Wet hin'o tä ikalhi p'ante hupuy häpe Otoniel, häp Caleb lech'inij tä lhey Kenaz 
häp tä lhäs. Tä mälhyejtso, Caleb hiw'enho lhäse wet iyej. 

14Tä lhamel yikhen tä ihoye lew'et, Otoniel tahuyej atsinha wet yok: –Alhe ajcha, 
is chik hiw'en n'amho lhip honhat tä is yämthilek otutcheyhi. Tä mälhyejtso, 
atsinha inuhchä tä i'pe asno, wet Caleb tay'ätshane wet yok: –¿Chip ate? Lhäse 
nichulho wet yok: 

15–Ijcha, tä lew'en n'oho honhates tä ts'anis, woye tä owoye, p'ajtej honhates tä 
inätes iche. Caleb yok: –Is t'at, honhates tä inätes ihi tä tumej kaphä lhäy'e tä 
tumej hichä, alewuk t'at. 

Honhates tä Judá laka wichi lhäy'e Benjamín laka wichi ikalhi 

16Häp Moisés kachäti tä lhey Hobab, leles yikch'oye hupuy tä lhey Fwitsukwat, 
lhäy'e Judá kawichi. Wet lhamel ihoye honhat tä ts'anis tä lewuk Judá, häp Arad 
lhip tä tumej tä tapinhiye, wet lhamel yen lew'eta, iyej t'at wichi tä ihi honhattso. 

17Wet Judá kawichi lhäy'e lepuhfwas tä häpe Simeón kawichi, lhamel inuye wet 
ikalhi Canaán lhayis tä yen lew'eta Sefat. Wet imälhewek tä lhamel iwasthi häp 
hupuytso, wet lhamel yen lheya N'otäyhyaj. 

18Matkat lhamel ikalhihit'a häp hupuy tä lhey Gaza, lhäy'e Askalón, lhäy'e Ekrón, 
lhäy'e honhates tä tott'ahomche. 

19Tej tä Lhawuk iyej häp Judá kawichi wet lhamel ikalhi honhat tä ihi chenhas, 
mat lhamel ikalhihit'ak yokwes wichi tä lew'et lakawayhil. Tsi lhamel hiw'en 
laka'tshayajchal tä kaletas tä chinhas. 

20Wet häp hupuy tä lhey Hebrón häp tä õhw'enho Caleb, mälhyej tä Moisés 
pajche ifwenho p'ante. Wet Caleb yokwes gigante tä lhey Anak leles tä ihi tres. 

21Mat häp Benjamín kawichi ikalhihit'ak yokwes Jebús lhayis tä ihi Jerusalén. Wet 
häp tä ifwalasna Jebús lhayis iyej t'at Benjamín kawichi tä ihi Jerusalén. 

José laka wichi ikalhi Betel 

22-23José kawichi t'uhläk inuye Betel, häp hupuy tä lhey tä pajche Luz, wet 
Lhawuk tach'ote lhamel. Lhamel ichunkat tä ichen iyhäj hin'ol yämthilek itetshan 
häp hupuy. 

24Wet lhamel hiw'enlä hin'o tä tälho, wet tahuyej wet yok: –Lhek päyen n'oyehen 
m'ak tä is chik olhamel owoye yämthilek osakanho hupuy. Wet tek owohla 
awit'äyhyaja. 

25Wet hin'otso ipäyne n'äyij, wet lhamel tiyäjo hupuy wet ilänhen wichi tä ihi. 
Mat ilänhit'a häp hin'otso lhäy'e lew'et lheley. 

26Wet lham yik, ihoye Het lhayis kahonhat wet yenlhi hupuy tä nech'ayek, wet 
iwo lheya Luz. Wet ifwalasna kamaj lhey t'at. 

Wichi tä Israel lhayis iyhäj nikalhahi p'ante 

27Manasés kawichi ikalhihit'ak yokwes Canaán lhayis tä ihi Bet-seán, Taanak, 
Dor, Ibleam, lhäy'e Meguido, lhäy'e wichi tä ihiche lew'etes tä tott'ahomche häp 
hupuytso. Tä mälhyejtso, lhamel iyej t'at Israel lhayis. 

28Tä paj tä Israel lhayis takhajayhen, wet nech'e yen lakawosa Canaán lhayistso, 
ichumyene lechumet tä äytajche, mat lhamel ikalhihit'ak yokwes. 

29Wet Efraín kawichi häte ikalhihit'ak yokwes Canaán lhayis tä ihi Gezer, mat iyej 
t'at lhamel. 

30Wet Zabulón kawichi häte ikalhihit'ak yokwes Canaán lhayis tä lew'et Kitrón 
lhäy'e Nahalal. Tej tä äytajche lechumet tä Israel lhayis hiw'enho, mat iyej t'at 
lhamel. 

31-32Wet Aser kawichi häte ikalhihit'ak yokwes Canaán lhayis tä lew'et hupuy tä 
lheyis Ako, Sidón, Ahlab, Akzib, Helba, N'olafwek, lhäy'e Alhotaj. Mat lhamel iyej 
t'at wichitso. 

33Wet Neftalí kawichi häte ikalhihit'ak yokwes Canaán lhayis tä lew'et Fwala 
Wukwe lhäy'e Bet-anat. Mat iyej t'at lhamel wet hiw'enho lechumet tä äytajche. 

34Amorreo lhayis yokwes Dan kawichi pajtha nichäte chenhas, wet lhamel 
iwahnhiyejt'a chik fwetaj inuhchä tä i'pe chenhas. 

35Tä mälhyejtso, Amorreo lhayis ihi t'at Heres, Ajalón, lhäy'e M'awow'et. Mat tä 
paj José leles nech'e lhäy'e lhip tä takhajayhen, wet lhamel yen lakawosa 
Amorreo lhayis, hiw'enho lechumet tä äytajche. 

36Wet línea tä lepes p'ante häp Edom lhayis kahonhat tälhe Chitsomw'et lhip tä 
nistakchä pajtha nichäte Sela wet tiyäjpe chenhas. 

Jue 2 

Lhawuk laka ángel ihi Bokim 

1-2Lhawuk laka ángel tälhe p'ante Gilgal wet ihoye Bokim. Wet tahuyej Israel 
lhayis wet yok: –Olham otonphähte amel achätilis tä ihi Egipto. Wet ohän 
amehen honhatna tä pajche ofwenho lhamel tä oyok, “Chik amel akap'ajtayej 
wichi tä lew'et häp honhat tä ow'enla amhohen, wet lewasthiche lhamel laka 
altares, olham tek otäyhthila olhämet tä ot'unhatche amejen.” Matkat amel 
lewohiyet'a olhämet. ¡Lhek yahin m'ak tä amel lewoyaye! 

3Tä mälhyejtso, ofwel amhohen, oyok, Oyokwesit'ala wichi tä amel lheyayej. Mat 
lhamel häpkhihena atayhfwas wet laka dios lhayis aitsoklawethä. 

4Tä Lhawuk laka ángel ileyej tä yämlhi, nilhokej Israel lhayis wuj tä tafwchehchä. 

5Wet häp tä tamenej tä õyen lheya Bokim häp lhiptso. Bokim häpe n'olhämet tä 
õyok, N'olhafwyhayaj. Wet lhamel ilänhen itshätäy tä yen n'okhayajayej häp 
Lhawuk. 

Josué ileyej honhat 
(Jos 24.29-31) 

6Josué iwo p'ante tsilhekayej Israel lhayis, wet nilhokej lhamel iyhäjpej yäpnho 
laka honhat tä õhw'enho wet lhayen lewuka. 

7Wet lhamel ilehiyejt'a tä yen häpeya laka Dios Lhawuk häp fwalas tä Josué iläy, 
wet häte fwalas tä lham ileyej honhat, lhäy'e tä kamaj iläyhen hin'ol tä thänhäy tä 
hiw'enej m'ayhay tä Israel lhayis iseltejen tä Lhawuk iwoye tä tach'ote lhamel. 

8Wet Josué ileyej p'ante honhat tä hiw'en ciento diez nekchämis. 

9Wet õtjänch'oye tä ihi laka honhat tä lhey Timnat-sera tä ihi chenhas tä lewuk 
Efraín kawichi tä tumej chenaj tä lhey Gaas lhip tä tafwojhiye. 

10Häte y'inhen p'ante nilhokej Israel lhayis tä Josué lew'awlhafwas. Wet wichi tä 
nech'e ichehen p'ante lhamel ihanhiyejt'a ihi Lhawuk lhäy'e lech'otyaj tä itiyej 
p'ante lajchalis. 

Israel lhayis ileyej p'ante Lhawuk 

11Fwalas p'antetso Lhawuk wuj tä y'ulhanej Israel lhayis m'ak tä ni'isa tä iwoye. 
Lhamel yen lewuhuya Ba'al lhayis, häp dios lhayis tä kamatachehen, 

12wet ileyej Lhawuk, lhamel lechätilis laka Dios tä itonphä p'ante tä ihi Egipto. 
Lhamel yen lewuka wet n'okwiyej häp wichi tä iwhäye laka dios lhayis, wet häp 
tä iwäkyhayen Lhawuk. 

13Lhamel ileyej Lhawuk wet iwujyen häp Ba'al lhayis lhäy'e dios tsinhay tä 
kamatachehen tä lhey Astarté lhayis. 

14Häp tä tamenej tä Lhawuk itiyej lewäk Israel lhayis, wet tach'anlhaye 
letayhfwas tä inuye wet isoyej m'ak tä iyej. Lhawuk yachaje lhamel häp 
letayhfwas tä i'pe honhat, wet letayhfwas ikalhi. 

15Tä Israel lhayis yikhenpej tä iwo laka'tshayaja, Lhawuk tach'othiyet'a, wet wuj 
tä lewit'äyhyaj ihipej lhamel, mälhyej tä pajche Lhawuk ifwenho. Mat tej tä 
mälhyejtso m'ak tä Lhawuk iwoyeje p'ante Israel lhayis, 

16häte iwopej laka niyata yämthilek tach'ote wet ifwayhtej wichi tä isoyejwethä 
m'ak tä iyej. 

17Mat häte Israel lhayis tach'ahuhiyet'a laka niyatpej tä Lhawuk hiw'enho lhamel. 
Mat ileyej t'at Lhawuk, hätet iwoye kain'oyaj länhay, wet n'okwiyej dios lhayis tä 
kamatachehen. Lhamel lechätilis p'ante iwoye t'at Lhawuk lhämtes, mat häp 
lhamel itetshanhit'a wet itenhit'a m'ak tä lechätilis iwoye p'ante. 

18Wet tä Lhawuk iwopej laka niyata lhamel, Lhawuk tach'ote t'at wet 
ifwayhtejpej letayhfwas häp laka wichi, tsi hip'altsen t'at tä iläte lhamel lelhakli. 

19Matkat tä y'ilpej laka niyat tä iyej lhamel, yachajopej tä iwoye m'ak tä hich'atej 
tä ni'isa, inu'pe m'ak tä ni'isa tä lajchalis iwoye. Wet lhamel yen lewuhuya dios 

lhayis tä kamatachehen wet itiyej len'okhayaj. Wet hit'unthen lehusey wet 
ilehiyejt'a tä iwoye m'ayhay tä ni'isa. 

20Häp tä tamenej tä Lhawuk wuj tä itiyej lewäk häp Israel. Wet yok: –Wichina 
inäk'äs olhämette ot'untejche lechätilis wet lhamel iwohiyet'a olhämet. 

21Tä mälhyejtso, tek oyokwesila wichi chik häpek Josué nokwesa tä lham kamaj 
iläy. 

22Wet häp täjtso m'ak tä Lhawuk iwoyejepej Israel lhayis. T'uhläk hiw'en chik 
lhamel kamaj tujlhache tä yen Lewuka häp lham, mälhyej lechätilis p'ante iwoye, 
wok ileyej. 

23Häp tä tamenej tä Lhawuk tek ikelit yämthilek yokwes wichi p'ante nachajaye 
Josué. Mat tach'anlhaye t'at tä iyej Israel lhayis. 

Jue 3 

Wichi tä Canaán lheley tä kamaj imälhehi 

1Häp tähesna wichi tä Lhawuk imälhthi häp honhat yämthilek yelhteje Israel 
lhayis tä kamaj newachehen p'ante tä lechätilis iwo laka'tshayaja'pe Canaán wet 
ikalhi. 

2Lhawuk imälhthi wichina yämthilek Israel lhayis leles tä kamaj nhanayej chik 
iwo laka'tshayaja, lhaichufwenejen laka'tshayaj wet tatayhlä wichitso. 

3Cinco Filisteo lhayis kaniyatey tä imälhehi, wet Canaán lhayis lhäy'e wichi tä 
lew'et Sidón lhäy'e Hiv lhayis tä nilhokej lhamel yen lew'eta chenhas tä Líbano, 
tälhe chenaj tä lhey Ba'al-hermón pajtha nichäte chenhas kawayhi tä ihi Hamat. 

4Wichina häp tä Lhawuk t'uhläk yelhteje Israel lhayis, häpkhilek kalelhäj chik 
lhamel iwoye p'iya lham lhämtes tä pajche Moisés yachaje lhamel lechätilis. 

5Tä mälhyejtso, Israel lhayis iyej t'at Canaán lhayis, Het lhayis, Amorreo lhayis, 
Ferez lhayis, Hiv lhayis, lhäy'e Jebús lhayis. 

6Wet Israel lhayis leles, lhäy'e leles tsinhay, tewhayeyhen wet iyejwethä häp 
wichitso leles, wet n'okwiyej laka dios lhayis. 

Otoniel ifwayhtej Israel lhayis häp Kusán-risataim 

7Israel lhayis Lewuk Dios wuj tä y'ulhanej lhamel m'ak tä ni'isa tä iwoye. Lhamel 
hip'ethatlä häp lham wet n'okwiyej Ba'al lepeykas lhäy'e Astarté lepeykas. 

8Häp tä tamenej tä Lhawuk itiyej lewäk lhamel wet nemhit tach'ote. Wet niyat tä 
lhey Kusán-risataim tä ihi Mesopotamia ikalhi lhamel. Wet ocho nekchämis tä 
niyatej lhamel, 

9pajtha lhamel lhaip'altsene Lhawuk. Wet nech'e iche hin'o yämthilek ifwayhtej 
lewit'äyhyaj. Häp hin'ona lhey p'ante Otoniel, Kenaz tä Caleb lech'inij häp tä lhäs. 

10Wet Lhawuk laka Espíritu iho'pe häp hin'otso wet lhayen niyata. Wet lham 
lhäy'e Israel lhayis lhamel yikhen tä iwo laka'tshayaja, wet Lhawuk tach'ote 
lhamel wet lhamel ikalhi Kusán-risataim. 

11Tä tajyäme täjtso, cuarenta nekchämis tä letamsek ihi t'at wichi tä ihi honhat. 

Ehud ifwayhtej Israel lhayis häp letayhfwas tä ihi Moab 

Tä Otoniel ileyej p'ante honhat, 

12Israel lhayis yachajo tä iwoye m'ak tä ni'isa. Wet Lhawuk hiw'enho 
lakhajyhayaj häp niyat tä ihi Moab tä lhey Eglón yämthilek inu'pe lhamel. 

13Eglón ne'tep'antek Amón lhayis lhaip'ajtej, lhäy'e Amalek lhayis, wet lhamel 
inuye p'ante Israel lhayis wet isoyej hupuy tä lhey Fwitsukwat. 

14Wet Eglón niyatej lhamel dieciocho nekchämis, 

15pajtha lhamel lhaip'altsene Lhawuk. Wet nech'e äp yachajo tä iche hin'o tä 
ifwayhtej letayhfwas häp lhamel. Häpe p'ante hin'o tä tats'am, wet lhey Ehud, 
Gera lhäs tä häpe Benjamín laka wichi. Ifwala elh p'ante Israel lhayis ichene 
chinaj t'äj tä tiskanejpe häp impuestos tä Eglón t'alhe'pe. Wet lhamel itshupyene 
Ehud yämthilek yikchufwi chinaj t'äj. 

16Tä mälhyejtso, Ehud yenlhi laka tsonhat tä lhayhil nitäkw wet medio metro tä 
pitaj. Tä lham yik, y'uyitchufwi lakay'uche tä itumtej lhip tä lefwomkat wet 
inayhtejpe lakawak. 

17Tä wak'alh, nech'e yik tä ihäne Eglón häp chinaj t'äj. Wet Eglón häpe niyat tä 
lhäy'e lhip tä yätaj. 

18Tä Ehud nichäte, yachaje chinaj t'äj wet yikch'oye, lhäy'e iyhäj tä nekche. 

19Matkat tä nichäte n'ocheyälis tä tuntey tä iwhäye Gilgal, lham Ehud yäple Eglón. 
Tä nichäte, tahuyej wet yok: –Iwuk, iche m'ak tä ofwel amho. Is chik ts'ilak olham 
lhäy'e am yämthilek ohanhat amej. Tä mälhyejtso, niyat ne'tek lakawos yikch'oye 
lhamel. 

20Wet tä Ehud lhäy'e Eglón ts'ilak lhamejen tä ihi niyat lewukwech'o elh tä techäj, 
wet Ehud ihowhäye wet yok: –Iwuk, häp n'olhämet tä ochäj ame tälhe Dios. Tä 
Eglón iläte Ehud tä iwoyetso, lham nephä tä tatayphä. 

21Matkat tä Ehud häpe hin'o tä tats'am, tachuma laka tsonhat tä tumej lhip tä 
lefwomkat wet itshänejo Eglón lets'e. 

22Wet tafwayej lew'ut tsi häpe hin'o tä lhäy'e lhip tä yätaj. Wet Ehud itonhihit'a, 
tä mälhyejtso tsonhat imälhehi t'at. 

23Wet Ehud hip'ohiche lepelis, ithatho llave wet nech'e tiyäjche ventana. Tä 
inuphä, wet yik. 

24Tä tajyäme, nech'e nämhen lakawos. Mat tä hiw'en tä õhp'ohiche lepelis, lhamel 
yenek laka niyat t'alham. 

25Matkat tä lhamel hiw'en tä pajlä chik inuphä, nech'e nilhak'alwethä. Tä 
mälhyejtso, lhamel tachuma llave wet ifwoyenche lepe wet tiyäj lech'oye. Wet 
lhamel hiw'en laka niyat tä ihonhate wet y'il. 

26Tä lhamel kamaj nitiyäja lech'oye, Ehud pajche yik. Wet tä tafwayej n'ocheyälis 
tä iwhäye Gilgal, ilethane honhat tä lhey Seirat. 

27Tä nichäte p'ante honhat tä Israel, iho'pe chenaj tä ihi lhip tä lewuk Efraín 
kawichi. Wet yafwutche laka tson'ataj ch'u tä t'äne Israel lhayis, wet lhamel 
lhaihutwek. Tä wak'alh m'ak tä lhamel iwoye, nech'e nilhokej inuhchä tä tälhpe 
chenaj wet Ehud ichunlä lhamel. 

28Wet tahuyej lhamel wet yok: –¡Mäh n'ekhen, Lhawuk yachaj amehen atayhfwas 
Moab lhayis yämthilek lelänhen! Wet lhamel yikche Ehud. Tä nichäte tewok 
Jordán lhipey tä n'olhijtshanw'etes, wet ihiche tä t'uye, wet tek iwahinche elh 
chik fwetaj inukwe. 

29Wet häp lewhäytso Israel lhayis ilänhen diez mil wichi tä lew'et Moab, häp 
sip'äl tä takhajayhen. Wet niwohit elh chik imälhehi, nofwej tä Israel lhayis 
ilänhen. 

30Mälhyejtso tä Israel lhayis ikalhi p'ante wichi tä Moab lhayis. Wet tä tajyäme 
täjtso, ochenta nekchämis tä letamsek ihi t'at wichi tä ihi honhat. 

Samgar ifwayhtej Israel häp Filisteo lhayis 

31Tä tajyäme Ehud, iche niyat tä lhey Samgar, häp Anat lhäs. Tä iwo laka'tshayaja, 
ichäjlhi hal'ä tä õ'tshänejlhi weyis wet häp tä ilänejen seiscientos Filisteo lhayis, 
wet ifwayhat Israel lhayis. 

Jue 4 

Débora lhäy'e Barac ikalhi Sísara lhäy'e laka nifwotaj 

1Tä Ehud ileyej p'ante honhat, Israel lhayis yachajo tä iwoye m'ak tä ni'isa. 

2Tä mälhyejtso, Lhawuk nemhit tach'ote, wet Canaán lhayis kaniyat tä lhey Jabín 
tä lew'et hupuy tä Hasor ikalhi lhamel. Laka sip'äl kaniyat lhey Sísara wet lew'et 
Haroset-goyim. 

3Jabín hiw'en p'ante novecientos (900) kaletas tä chinhas tä laka'tshayajchal, wet 
veinte nekchämis tä yäm äytajche m'ak tä itiyej Israel lhayis. Tä lepese lhamel 
lhaip'altsene Lhawuk yämthilek tach'ote. 

4Wet häp fwalastso iche niyat tsinha tä lhey Débora tä iyej Israel lhayis. Lham 
häpe profeta wet lech'efwa lhey Lapidot. 

5Wet häp Débora yen keya tä tatayphäpej tä ichufwi fwitsuk tä õyen lheya 
Débora Kafwitsuk tä ihi chenhas tä ihi honhat tä lewuk Efraín kawichi. Wet 
hupuy tä lhey Ramá tumej lhip elh, wet hupuy tä Betel tumej lhip elh. Wet Israel 
lhayis ihoyepej Débora yämthilek ikalelhtho elhpej chik häpe m'ak tä yen 
lelhakliya. 

6Fwala elh p'ante Débora iwo chenekaye hin'o tä lhey Barac, häp Abinoam lhäs, 
tä lew'et Kedes tä ihi honhat tä lewuk Neftalí kawichi. Wet ifwenho tä yok: –
Lhawuk, Israel laka Dios, ne'tek lewoye täja wet yok, “Hoye chenaj tä lhey Tabor, 
wet hutwek diez mil hin'ol tä Neftalí kawichi lhäy'e Zabulón kawichi. 

7Wet yok, Olham ohänla ame Sísara, häp Jabín kanifwotaj kaniyat, chik lhewhäye 
tewok tä lhey Kisón. Nekhichela nilhok laka nifwotaj lhäy'e laka'tshayajchal tä 
kaletas tä chinhas, yämthilek lhamel tatay ahilähen. Mat olham oyachajila 
amehen.” 

8Barac nichulhche Lhawuk lhämettso wet ichene lhämet Débora wet yok: –Chik 
am lenek n'okwe, owohiyela. Mat chik kaneka n'okwe, owohiyet'a. 

9Débora nichulho wet yok: –Is t'at, oyikhila amche. Mat tä mälhyejtso, tej chik 
lekalhi lhatayhfwas, mat amhit'alak wichi aiwujyen. Tsi atsinhahlak Lhawuk 
yachaje Sísara yämthilek ilän. Wet Débora yikche Barac wet lhamel ihoye häp 
Kedes. 

10Tä nichäte, wet Barac t'äne Zabulón kawichi lhäy'e Neftalí kawichi, wet ihutwek 
diez mil sip'äl tä yen laka nifwotaja. Wet Débora yikche t'at häp lhamel. 

11Wet fwalas p'antetso iche hin'o tä lhey Heber, häp Ken lhayis elh. Lham 
lhaiw'enhatej iyhäj laka wichi tä tälhe Moisés kachäti tä lhey Horeb. Wet yik tä 
ihoye Saanaim tä tott'aye Kedes wet itiwhäye lew'et hal'ätaj. 

12Wet tä Sísara ihanch'oye tä Barac tiyäjpe chenaj tä lhey Tabor, 

13lham ihutwek kaletas tä chinhas tä laka'tshayajchal, novecientos (900) lhamel, 
lhäy'e nilhokej laka nifwotaj. Wet lhamel yikhen tä tälhe häp Haroset-goyim 
pajtha nichäte tewok Kisón. 

14Wet Débora nech'e tahuyej p'ante Barac wet yok: –¡Mäh, tsi Lhawuk ichun ahilä 
wet fwalana yachaj ame Sísara! Tä mälhyejtso, Barac lhäy'e diez mil laka sip'äl 
lhamel inukwehchä tä tälhpe chenaj Tabor. 

15Tä nichäte tä letayhfwas ihi, Lhawuk istun häp yel'atas tä iton kaletas tä lewuk 
Sísara, lhäy'e laka nifwotaj tä lhamel nichutej häp Barac kanifwotaj. Wet häte 
lham Sísara inuhchä tä ihi lehi kaletaj wet inu alhoho. 

16Wet Barac lhäy'e laka nifwotaj ihän letayhfwas tä inukwe alhoho, lhäy'e 
kaletas, pajtha nichäte Haroset-goyim. Fwalatso y'inhen nilhokej, niwohit elh 
chik imälhehi häp Sísara kanifwotaj. 

Jael ilän Sísara 

17Häp niyat Jabín tä lew'et Hasor yenhit'a letayhfwaya häp hin'o tä oyämetso tä 
lhey Heber, häp Ken lhayis elh. Wet häp tä tamenej tä Sísara tä ilethanlä 
letayhfwas tä lham inu alhoho, ihoye p'ante Heber lech'efwa tä lhey Jael lewukwe 
tä tsänt'äj. 

18Wet atsinhatso ihohlä wet yok: –¡Lhuu iwuk, hochufwi owukwe! ¡Yej noway! Tä 
mälhyejtso, Sísara tiyäjchufwi lewukwe wet Jael iskat, hip'oyejpe wesaj. 

19Wet Sísara tahuyej atsinha wet yok: –W'en n'oho inät, wuj tä ochim. Wet Jael 
tachuma itshäwet kat'os tä ihi lehi, wet hiw'enho wet iyäyej. Tä ileyej, yachajpe 
wesaj tä hip'oyejpe. 

20Wet Sísara äp tahuyej wet yok: –Ehi t'at lepe, wet chik iche elh chik näm, chik 
yok, “¿Hä iche hin'o tä ikana?”, olak, “Kha, ihichet'a.” 

21Matkat tä lhäy'e lhip tä y'el häp Sísara, imä, nahati wujej. Wet Jael ilanhi chinaj 
tä itselhäj tä carpa t'ak, wet tachuma n'okäjnhat, wet ichowalhe Sísara tä imä, wet 
ikäjejo t'asilis pajtha chinaj tiyäjo honhat. Wet y'il häp Sísara. 

22Tä paj näm Barac tä t'ukwe Sísara. Tä nichäte Jael lew'et, wet Jael ihohlä wet 
tahuyej wet yok: –Lhuu, opäyen ame hin'o tä let'ukwe. Barac tiyäjchufwi 
lewukwe wet hiw'en Sísara tä it honhate, pajche y'il t'at, wet chinaj tä itselhäj 
tälho t'at lhetek. 

23Mälhyejtso tä Lhawuk tach'ote p'ante Israel lhayis wet lhamel ikalhi Canaán 
lhayis kaniyat Jabín. 

24Tälhe fwalastso lhamel wuj tä itiyej m'ak tä äyteschehen häp Jabín, pajtha 
lhamel itäyhat. 

Jue 5 

Débora lhäy'e Barac letenek 

1Fwalatso Débora lhäy'e Barac, Abinoam lhäs, lhamel ichoywethä, iten letenekna 
wet yok: 

2“¡Wunitay Lhawuk, tsi kamaj iche t'at hin'ol tä iyej Israel lhayis tä 
lhaiwaklhathen chik iche n'oka'tshayaj! ¡Kamaj iche t'at hin'ol tä in'amejen tä 
ifwunhiyejt'a n'oka'tshayaj! 

3¡Ch'ahuyay n'oye, amel tä wichi alaka niyatey! Owo otenekayej Lhawuk, owo 
otenekayej häp Israel laka Dios. 

4“Tä am, Iwuk, lhek tä letälhe Seír, häp honhat tä ihi Edom, honhat w'ahu t'at, wet 
pule lhaiw'enhathen, wet nitsäyhchä inät. 

5W'ahuye chenhas tä ihi tä Israel laka Dios tatache, häp Lhawuk tä lhain'älit 
p'ante tä i'pe Sinaí. 

6Häp ifwalas tä Anat lhäs tä lhey Samgar ihi p'ante, lhäy'e ifwalas tä Jael ihi, wichi 
nemhit inukwehen n'äyhäy tä tseschehen, mat tiyäjchehen n'äyhäy tä 
takotsochehen. 

7Israel lhayis yikch'oye lew'etesas, iwomlhi t'at, pajtha olham Débora onephä, 
olham tä ohäpe Israel lhayis lako. 

8“Wichi ileyej p'ante Lhawuk, wet yen laka dios lhayisa m'ayhay tä 
kamatachehen. Nämhen letayhfwas wet iwo laka'tshayaja, mat ihichet'a tefwajni 
n'ohun wok n'ofwamthi chik iyej cuarenta mil (40.000) Israel lhayis. 

9“¡Okäjejlhi t'at Israel lhayis kaniyatey lhäy'e wichi tä nifwunayej n'oka'tshayaj! 
¡Lewujyaj ihi Lhawuk! 

10“Amel tä lheche'pe asnolis tä ipelaschehen, lhäy'e amel tä letatachephä'pe 
ahowetes, enay atichunhayaja, häte amel tä let'äsche honhat. 

11Lhek ch'ahuyaye lechos iyhäj tä ichoywethä tä iwhäye n'opekis. Lhamel yen 
teneka m'ak tä ische alhoho tä Lhawuk iwoye, lhäy'e m'ak tä laka wichi iwoye tä 
ikalhi letayhfwas. 

12“¡Akhajyen, Débora, akhajyen! ¡Otle t'un, ten n'otenek! ¡Am Barac, Abinoam 
lhäs, nephä, mächufwi hin'ol tä lhäythen! 

13“Eh wet inunajchä Israel lhayis tä tälhpe chenaj yämthilek inuye nifwotaj tä 
takhajay. Lhawuk laka wichi iho n'oye yämthilek tatayhlä wichi tä iwo 
laka'tshayajayej. 

14Iyhäj Efraín kawichi inuhchä tä tälhpe chenaj wet inukwe lakawayhi, wet 
Benjamín kawichi imälheche len'äyij. Maquir lhayis ichene laka niyatey, wet äp 
nämhen Zabulón kawichi tä len'ohyaj ihi. 

15Häte Isacar kawichi kaniyatey yikche Débora, wet Isacar ikhajyen t'at häp 
Barac. Tsi imälheche len'äyij tä inukwe chenhas kawayhi tä iwo laka'tshayaja. 
“Mat chik ichehen hin'ol tä lehusey wak'alh t'at tä iyej Rubén kawichi, 

16¿chipte tä letakasthen t'at tä lhehi tson'atas lehis, wet letach'ahuyaye tson'atas 
lewos tä t'änehen leläy? ¡Iche t'at hin'ol tä t'otle t'unhihent'a tä iyej Rubén 
kawichi! 

17Gad kawichi imälhe Jordán lhip elhe, letamsek ihi t'at, wet Dan lhayis, ¿chipte tä 
imälheyej barcos? Aser kawichi imälhehi lewomekitaj lhip, wet letamsek ihi t'at 
tä ihi barcos kasthawetes. 

18Matkat Zabulón lhayis lhäy'e Neftalí kawichi, lhamel nowayhit'a letapehen tä 
iwo laka'tshayaja. 

19“Nämhen niyatey, häp Canaán lhayis kaniyatey. Lhamel ihoye Taanak tä iwhäye 
inät lhayis tä ihi Meguido, wet tatayhlä Israel. Mat niwohit m'ak chik lhamel 
ikatej. 

20Katetsel tä ipuleye iwo laka'tshayaja. Tä ihiche lew'etes lhamel tatay'atlä Sísara. 

21Häp tewok Kisón tä pajche tä iche, iläfwelche wet ichäj lhatayhfwas wet 
hich'ahen. ¡Ihusek, yej takasit mat tujlhache t'at! ¡Tsi akhajyhayaj ihi t'at! 

22“¡Yel'atas lepach'ol, äytaji lepak tä inukwe alhoho, yikhen t'at tä tiyäjche 
len'äyij! 

23Wet Lhawuk laka ángel yäme wet yok, ¡Is chik äytaj lewit'äyhyaj chik nichätpe 
Meroz lhäy'e wichi tä ihi! Tsi tek tach'ote Lhawuk, tek lhaip'ajtej hin'ol tä 
takhajayhen. 

24“¡Dios lakäpfwayaj i'amej, Jael, tä ahäpe Heber tä Ken lhayis elh lech'efwa! ¡Dios 
lakäpfwayaj i'amej tä lhewej atsinhay iyhäj tä yen lew'eta carpas! 

25Sísara t'alhch'oye inät wet Jael hiw'enho itshäwet kat'os. Hiw'enho lhip tä 
isop'anhi tä ihi lehi tä isilataj. 

26Wet tachuma chinaj tä itselhäj tä yäytej laka carpa t'ak. Ilanhi wet itihi takwey 
tä lets'amkat, wet n'okäjnhat ihi takwey tä lefwomkat. Ichowalhe Sísara tä imä, 
wet y'ajej lhetek wet ipofwo. Ikäjejo t'asi häp chinaj tä itselhäj tä ichäjlhi. 

27Sísara nichätwhäye Jael käläy tä nich'olelhi, wet y'il. 

28“Sísara lako nilhak'alhi tä niteläjlä häp lhäs, wet iyahinche laka ventana wet 
yok, ¿Chipte tä ninäma lehi kaletaj? Tafwaype lewhäy tä näm tä tälhe 
laka'tshayaj. 

29Atsinhay tä atäfwnhatses tä iyej nichulho, wet Sísara lako yachajopej tä yok, 

30Ey'a, oyenek m'ak tä tamenej tä ninäma olhäs, elat nahayej tä hiw'enhomche 
laka sip'äl häp m'ak tä lewuk wichi tä lhamel ilänhen. Hiw'enhatejen lhamel häp 
atsinha lhutshay tä lakwenkay, wet lham Sísara hiw'enhat lhamej wesas tä isis, 
häp wesas tä õ'lesaynhiche, häp tä iti lhamej tä isoyej lhamel tä ilänhen. 

31“¡Iwuk, is chik mälhyej'attso tä tatäy nilhokej atayhfwas! Wet wichi tä aihumin, 
is chik mälhyej at iwoye ifwala tä isi.” Tä tajyäme täjtso, cuarenta nekchämis tä 
letamsek ihi t'at wichi tä ihi honhat. 

Jue 6 

Madián lhayis iwasthi p'ante Israel lhayis laka honhates 

1Israel lhayis yachajo tä iwoye m'ak tä ni'isa, wet Lhawuk nemhit tach'ote. Wet 
letayhfwas Madián lhayis niyatej lhamel siete nekchämis. 

2Wet tä Madián lhayis lhäy'epej lhip tä yäm äytajche m'ak tä itiyej Israel lhayis, 
wet häp tä lhamel lhaiskathen tä ihi chenhas, wet yen lew'etesa chowhay, wet 
wuj tä atha chik iche elh chik hiw'en wok nichäte lhip tä ihi. 

3Wet tä Israel lhayis tutcheyhen, Madián lhayis lhäy'e Amalek lhayis, lhäy'e wichi 
tä lew'et tumej hichä, inuyepej wet iwo laka'tshayajayej. 

4-5Lhamel nämhenpej tä iche'pe camellos wet iwo w'etahi Israel. Matche tä 
wujtaj'atpey lhamel, hätet iwoye chol tä i'pe honhat, wet nehit katsik ihanej chik 
iwo t'ufwahtesa. Ichäj lhamchehen lewukwey tä tsänt'ähes lhäy'e leläy wet 
iwasthi honhat. Ikänchi yachuyaj tä ihiche Israel lhayis lafwey pajtha nichäte 
honhat tä Gaza. Wet isoyej Israel lhayis leläy tson'atas, w'asetas, lhäy'e asnolis, 
yämthilek matche tä p'elitses lhamel, newache m'ak chik tufw. 

6Wet tä Madián lhayis iwoyeje m'ak tä lhäy'e lhip tä äytajche häp Israel lhayis, 
wuj tä lewit'äyhyaj ihi. Matkat tä lepese lhamel t'alhe Lhawuk yämthilek tach'ote. 

7Wet tä lhamel lhaip'altsene p'ante Lhawuk yämthilek ifwayhtej Madián lhayis, 

8wet lham ichene laka profeta. Wet tahuyej Israel lhayis wet yok: –Häp Lhawuk, 
Israel laka Dios, yok, “Olham otonphähte amel achätilis tä ihi Egipto wet 
ofwayhtejen lhamel tä yen lakwenkaya. 

9Häte ofwayhatte amejen wichi iyhäj tä ailhaklitwethä, wet oyokwes tä ihi honhat 
tä amel lenukwe, wet ow'en amhohen lhamel laka honhates yämthilek alewuhuy 
t'at. 

10Wet ofwelte amhohen tä oyohtekwe, Ohäpe amel Awuk Dios. Tä amel lheyayhi 
Amorreo lhayis kahonhat, yej n'okwiyayej lhamel laka dios lhayis. Matkat amel 
lewohiyet'a olhämet.” 

Dios t'äne Gedeón 

11Tä tajyäme täjtso, näm Lhawuk laka ángel wet tatayphä tä ichufwi hal'ätaj tä ihi 
wichi lew'et tä lhey Ofra tä lewuk Joás, häp Abiezer leles tä lepes lheley elh. Wet 
häp lew'ettso, iche lehi tä lhamel ithathopej uvas tä yenlhi vino. Wet lehitso häp 
tä Gedeón, Joás lhäs, ihi tä isaphi trigo tä iskatho Madián lhayis yämthilek 
niw'ena. 

12Wet Lhawuk laka ángel lhain'ältej Gedeón, wet tahuyej wet yok: –¡Lhawuk 
i'amej, hin'o tä n'oka'tshayajcha wet khajnaj! 

13Gedeón nichulho wet yok: –Iwuk, chik matche tä Lhawuk in'oyejen, ¿chipte tä 
in'oyejen owit'äyhyajna? ¿Chipte tä olhamel n'am w'en m'ayhay tä ischehen tä 
ojchalis ifwelpej n'ohohen tä yok, “Lhawuk itonphähte olhamel tä oihi Egipto”? 
Oyenek Lhawuk iwom olhamel, wet yachaj n'oyehen Madián lhayis lakhajyhayaj. 

14Wet Lhawuk iyahin Gedeón wet yok: –Mäh, chumyenlhi akhajyhayaj tä i'amej 
wet fwayhtejen Israel häp Madián lhayis. Olham tä olhämet amej. 

15Mat Gedeón yachajo tä nichulho wet yok: –Mat iwuk, ¿chip iwoyek olham 
ofwayhthila Israel? Tsi olham w'et om'ayek t'at tä oiyej ow'et tä hich'atej tä häpe 
wichi tä p'elitses tä iyej Manasés kawichi. 

16Lhawuk yok: –Olham oihla amej. Lekalhihila Madián lhayis, hätehlat iwoyek 
weihalha hin'o chik lekalhi. 

17Tä mälhyejtso, Gedeón yok: –Chik matche tä a'akäjlhi n'oyej, wo atetnekayej tä 
len'älit tä kalelhäj tä am t'at tä letahuy n'oyej. 

18Woye tä owoye, yej lhekach'oye täja pajla'tha otpil kana wet ochäj awayhat. 
Lhawuk nichulho wet yok: –Owoye t'at, oyikhit'ala pajla'tha lenäm. 

19Gedeón yik tä yäple lew'et, wet ilän kayla lhäsaj, wet tachuma diez kilos harina 
wet yenlhi pan tä levadura newayej. Tä wak'alh, tachuma itshäwet t'isan wet 
ithatho lehi tuskal tä õyenlhi, wet t'i itsäyho towej, wet yik tä ihäne Dios laka 
ángel tä ichufwi hal'ä. 

20Wet ángel yok: –Ti'pe tunte häp itshäwet t'isan lhäy'e pan tä levadura newayej, 
wet tsäype t'i tä ihi towej. Gedeón iwoye. Tä wak'alh, 

21nech'e ángel itijtej letsut tä ihi takwey, wet itäj tälho tunte wet iwunho nilhokej 
itshäwet t'isan lhäy'e pan. Häpet tä mälhyejtso, ángel yik wet Gedeón nemhit 
hiw'en. 

22Wet nech'e Gedeón nitäfwelej tä häpe t'at Lhawuk laka ángel. Wet yok: –¡Iwuk 
Dios, matche tä op'elitsaj t'at! ¡Tsi ottey hiw'en t'at aka ángel! 

23Mat Lhawuk nichulho wet yok: –Yej noway, atamsek ihi, let'inhit'ala. 

24Wet Gedeón yenlhi altar tä itihi lhiptso yämthilek iwunit häp Lhawuk. Wet iwo 
lheya altartso wet yok, “Lhawuk häpe N'otamsek.” Wet fwalasna kamaj iche t'at, 
ihi t'at Ofra, häp Abiezer kawichi lew'et. 

Gedeón iwasthi Ba'al laka altar 

25Tä honatsi p'ante Lhawuk tahuyej Gedeón wet yok: –Chuma w'asetaj tä asnak 
tä ajcha lelä, häp w'asetaj tä segundo tä siete nekchämis. Wet äp that katsi Ba'al 
laka altar tä lewuk ajcha. Häte iset hal'ä tä õyen t'amajcheta tä iwhäye. 

26Wet äm is tä lhenlhi n'oho altar tä ohäpe Awuk Dios, tila'pe chenaj. Wet 
chumela w'asetaj, län wet tila'pe altar tä lhenlhi n'oho. Wet chumela häp hal'ä tä 
pajche lhiset, wet häp tä lhenla lehukwa tä lewunej häp itshäwet tä lhen 
han'okhayaja n'oyej. 

27Tä mälhyejtso, Gedeón t'äne diez hin'ol tä lakawos wet iwoye m'ak tä Lhawuk 
ifwenho. Mat iwoye tä honatsi, iwohiyet'a tä ifwala tsi nowaye lajcha lepuhfwas 
lhäy'e wichi iyhäj. 

28Tä ifwala elh tä nechephä wichi, hiw'en Ba'al laka altar tä wasi t'at. Häte hal'ä tä 
õyen t'amajcheta tä iwhäye altartso tä äp pajche õyiset t'at. Wet äp w'asetaj i'pe 
altar tä nech'e wak'alh wet õ'wunej. 

29Wet wichi tay'ätshan lhamehen wet yok: –¿Atsi tä lhenek täja? Wet lhamel 
t'ukwe hin'o tä lhenek. Tä lepese lhamel ihanej ihi tä häpe t'at Gedeón, Joás lhäs. 

30Wet lhamel ifwenho Joás wet yok: –¡Hän alhoye äs! ¡Olhamel olänla, tsi iwasthi 
Ba'al laka altar wet äp yiset hal'ä tä n'ot'amajchet tä iwhäye! 

31Mat Joás nichulho wichi wet yok: –¿Hä len'äyej Ba'al wet lewoyay 
aka'tshayaja'pe? Chik Ba'al häpe dios, is chik lham t'at tä tatayhlä hin'o tä iwasthi 
altar tä lewuk. ¡Elh chik iwo ka'tshayaja'pe Ba'al, is chik y'il ifwalana! 

32Wet häp tä tälhe ifwalatso õyen lheya Jeruba'al häp Gedeón. Tsi lhamel yok, “Is 
chik Ba'al tatayhlä, häp tä Gedeón iwasthi altar tä lewuk.” 

Gedeón t'alhe Lhawuk häp letetnek tä wuj 

33Nilhokej wichi tä Madián lhayis lhäy'e Amalek lhayis, lhäy'e wichi tä lew'et 
tumej hichä, lhamel lhaihutwek wet yistho tewok Jordán, wet iwo lew'etahi 
lakawayhi tä lhey Jezreel. 

34Wet Lhawuk laka Espíritu nichätpe Gedeón, wet yafwutche lefwol tson'ataj ch'u 
yämthilek Abiezer kawichi lhaihute. 

35Wet iwo chenekaye wichi tä tälhe letes Manasés yämthilek nämhen wet 
lhaip'ajtej lhamel. Häte iwo chenekaye wichi tä tälhe letetsel Aser, Zabulón lhäy'e 
Neftalí, wet nilhokej lhamel nämhen wet lhaip'ajtej. 

36Wet Gedeón tahuyej Dios wet yok: –Chik matche ämet tä lhenn'o akawoyayej 
yämthilek ofwayhat Israel lhayis, 

37otihihila tson'ataj t'äj häp lew'et tä osaphi trigo. Wet chik nech'e fwala takhalhi 
lew'ole mat tamchäy honhat tä ihi, ohanhiyeja tä matche t'at tä lhen akawoya 
n'oyej yämthilek ofwayhat Israel lhayis, mälhyej tä lefwel n'oho. 

38Wet mälhyej p'antetso. Tä Gedeón nephä tä nech'e fwamlafwaj, tachuma 
tson'ataj t'äj wet hits'ifwnhi. Wet itihlä n'olhäthi häp inät tä tälho, wet tapoyej, 
mälhyet m'ak tä t'un'ajläk mälhyejtso. 

39Mat tä Gedeón hiw'en, wet äp yok: –Yej lhen tesa n'oyej tä äp oyachajo, wet 
nech'e tajlhamhiyela. Athana is chik tamchäy t'at tson'ataj w'ole, ts'ilak honhat tä 
ihi tä is chik takhalhi. 

40Wet honajchetso Dios iwoyneje m'ak tä Gedeón iwatlä. Tä nech'e fwala 
tamchäy t'at tson'ataj w'ole, tajlhama honhat tä ihi tä takhalhi. 

Jue 7 

Lhawuk ne'tek Gedeón ichenhen iyhäj nifwotaj 

1Gedeón, tä nech'e õyen lheya Jeruba'al, lhäy'e nilhokej hin'ol tä iyej, lhamel 
nechephä tä nech'e fwamlafwaj wet yikhen. Tä nichäte inät tä ihi lhip tä lhey 
Ochettiche, lhamel iwo lew'etawhäye. Wet Madián lhayis lhamel iwo lew'eta tä 
tumej tafwojhiye, lhip tä iwhäye chenaj tä ihi Moré. 

2Wet Lhawuk tahuyej Gedeón wet yok: –Lhek yahinya wujpey wichi tä nek 
amche. Chik mälhyejtso, wet chik oyachajila ame häp Madián lhayis yämthilek 
Israel lhayis ikalhi, lhamel lhaichäjlawethä wet fwetajla lhamel t'at tä is lhamej 
wet tafwayej letayhfwas. 

3Tä mälhyejtso, fwenho wichi, Elh chik ilät lhame tä noway, is chik yäpil. Wet 
Gedeón iwoye, ifwenho laka nifwotaj tä iyej wet yok: –Elh chik häpek iläte tä 
t'otle nit'una, is chik yäpil. Tä mälhyejtso, iche veintidós mil (22.000) sip'äl tä 
yäpil, wet imälhehi diez mil (10.000). 

4Matkat Lhawuk yachajo tä tahuyej Gedeón wet yok: –Kamaj wujpey aka sip'äl. 
Athana häne lhip tä inät ihi wet lhamel iyähihena. Wet olhamlak otetshan, wet 
opäynhila ame iyhäj tä yikhila amche lhäy'e iyhäj tä is chik yäpil. 

5Tä mälhyejtso, Gedeón ihäne lhip tä inät ihi yämthilek nilhokej iyähen. Wet 
Lhawuk tahuyej Gedeón wet yok: –W'enhat iyhäj tä ihäne takwech'o inät tä 
itsäylhaye lak'aj wet hätet iwoye asinäj tä iyä. Wet äp w'enhat lhamel tä 
lakamchetey itiyeji honhat tä hits'uhi. 

6Tä mälhyejtso, iche trescientos häp lhamel tä ihäne takwech'o tä itsäylhaye 
lak'aj inät. Mat nilhokej iyhäj lakamchetey itiyeji honhat tä hits'uhi. 

7Wet Lhawuk tahuyej Gedeón wet yok: –Häp trescientos hin'olna, häpkhilek 
otch'ote yämthilek ifwayhthen Israel lhayis wet ikalhi Madián lhayis. Mat häp 
iyhäj, is chik lhamel yäpil t'at. 

8Tä mälhyejtso, Gedeón ne'tek nilhokej iyhäj yäpnhomche lew'etes. Mat chunkat 
õ'soyejwethä lhäkwey lhäy'e lefwolis tä tson'ataj ch'ul tä iyejwethä. Wet nech'e 
ts'ilak iyhäj tä imälhehchä, wet lhamel iho'pe chenaj tä atojphä wet Madián lhayis 
ilech'oye tä ihi lakawayhi. 

Dios ihantej Gedeón tä kalelhäj tä ikalhihila Madián lhayis 

9Häp honatsitso Lhawuk tahuyej Gedeón wet yok: –Nephä, mäh nuye häp Madián 
lhayis, tsi olham oyachaj amehen. 

10Mat chik kamaj lenowaye lhamel, nuhchä, äy'e akawo Fura, wet hoye lhamel tä 
ihi lhip tä lhaihuthiwek. 

11Wet leläthiyela lhamel lhämtes tä yämwethä, häpkhilek nem lenoway 
yämthilek lenuye lhamel. Tä mälhyejtso, Gedeón lhäy'e lakawo Fura lhamel 
inukwehchä tä tälhpe chenaj wet nichäte lhip tä letayhfwas ihi. 

12Wet häp Madián lhayis lhäy'e Amalek lhayis, lhäy'e wichi tä lew'et hichä, 
nilhokej lhamel tapoyej lakawayhi, hätet iwoye chol tä wuj tä i'pe honhat. Wet 
wujpey leläy camellos, hätet iwoye holo tä iwhäye tewok. 

13Tä Gedeón nichäte lhip tä lhamel ihi, wet iläte elh sip'ä tä yäme lefwilhek, wet 
yok: –Lhek tetshan, otfwilhanne, ow'en pan tä häpe cebada tä nich'olekwe 
honhat pajtha nichäte t'at lhaw'etna, wet n'owukwe tä tsänt'äj tä taj nichät katsi. 

14Tä elh iläte, wet nichulho wet yok: –¡Täjtso häpe t'at Gedeón lefwajnhat, lham 
tä häpe Joás lhäs, Israel kanifwotaj kaniyat! ¡Dios yachaje t'at lham häp Madián 
lhayis lhäy'e imälhewek nifwotajna! 

15Tä Gedeón iläte hin'o tä yäme lefwilhek, lhäy'e m'ak tä häpe, lham iwunit 
Lhawuk. Wet yäple lhip tä Israel lhayis ihi wet yok: –¡Mähen! ¡Lhawuk hiw'en 
n'amhohen Madián lhayis! 

Gedeón ikalhi Madián lhayis 

16Wet Gedeón hiw'enhathen laka nifwotaj, itihipej cien tä hiw'enhat iyhäj. Wet 
hiw'enhomche lefwolis tä tson'ataj ch'ul lhäy'e lhäkwey tä n'ochäkwis tä 
y'uhomche ihiche. 

17Wet tahuyej lhamel wet yok: –Chik olham onchäte lhip tä lhatayhfwas ihi, 
yahinayla m'ak tä owohiyela wet tenaylan'o. 

18Chik olhamel oyafwutchehen ofwolis, häte amel tä lelunej lhamel afwutchehen 
afwolis wet änhen, oyaykwe, “¡Lakhajyhayaj ihi Lhawuk, lhäy'e Gedeón!” 

19Wet mälhyejtso tä Gedeón lhäy'e cien laka sip'äl tä yikche, lhamel nichäte lhip 
tä Madián lhayis ihi. Wet lewhäytso lhamel iwo iyhäja sip'äl tä t'uye tä nichäte tä 
honaj chowej. Wet Israel lhayis yafwutchehen lefwolis wet y'ajomche lhäkwey tä 
ichäjwethä. 

20Wet nilhokej iyhäj tä ilunej, lhamel häte iwoye täjtso. Wet nech'e ichäjiwethä 
takweyey tä lets'amkat häp lechäkwis tä y'uhomche, wet lefwolis ihi takweyey tä 
lefwomkat. Wet t'änhen tä yok: –¡Lakhajyhayaj ihi Lhawuk lefwajnhat, lhäy'e 
Gedeón lefwajnhat! 

21Wet lhamel ihichet tä ihiche tä ilunej letayhfwas, wet nilhokej Madián lhayis 
kanifwotaj tä wuj t'änhen wet inukwe alhoho. 

22Wet trescientos Israel lhayis ilehiyejt'a tä yafwutchehen lefwolis, wet Lhawuk 
nech'e itayhetwek Madián lhayis wet lhamel t'at tä lhailänejen lefwajnhates. Wet 
inukwe alhoho pajtha nichäte Bet-sita tä ihi n'äyij tä tataye Serera, wet pajtha 
nichäte Abel-mehola lhip tä iwhäye Tabat. 

23Tä mälhyejtso, Gedeón iwo chenekaye Neftalí kawichi lhäy'e Aser kawichi 
lhäy'e Manasés kawichi, yämthilek lhamel ihänwethä Madián lhayis. 

24Häte iwo chenekaye Efraín kawichi tä ihi chenhas wet yok: –¡Mähen, nuhchä 
amel wet tayhlä Madián lhayis! ¡Uyehen n'olhijtshanw'etes tä ihi tewok Jordán 
pajtha lechätaye lhip tä Bet-bara, yämthilek laj len'äyija Madián lhayis tä fwetaj 
yikhen! Tä mälhyejtso, Efraín kawichi iwoye, 

25wet itsokwethä Madián lhayis kaniyatey, elh lhey Tsetwo wet elh lhey 
M'awotaj. Wet lhamel ilän Tsetwo tä i'pe chenaj tä fwalasna õyen lheya Tsetwo 
Kachenaj. Wet ilän M'awotaj tä ihi lhip tä lhey iyej, häpe t'at lhip tä õt'äsi uvas tä 
õyen hat'esa. Wet tä lhamel ileyej tä takähännhej Madián lhayis, wet lhamel ihäne 
Gedeón tä tumej Jordán lhip elh häp Tsetwo lhetek lhäy'e M'awotaj lhetek. 

Jue 8 

Gedeón itsokwethä Madián lhayis laka niyatey wet ilänhen 

1Efraín kawichi tawäkwäywethä, wet tahuyej Gedeón wet yok: –¿Chipte tä ka'äna 
n'oyehen tä lewo aka'tshayajayej Madián lhayis? 

2Mat Gedeón nichulho lhamel wet yok: –¿Hä tek lehanayej m'ak tä amel lewoyaye 
tä inu'pe m'ak tä olham owoye? Tej tä niwuja m'ak tä amel lewoyaye, mat laha 
inu'pe m'ak tä olham owoye. 

3Tsi Dios yachaj amehen Madián lhayis kaniyatey, Tsetwo lhäy'e M'awotaj. Mat 
m'ak tä olham owoye w'awulhihit'a täjtso. Tä Efraín kawichi iläte Gedeón, lhamel 
ileyej tä nichuwete. 

4Wet Gedeón nichätho tewok Jordán wet yistho, lhäy'e trescientos sip'äl tä iyej. 
Tej tä wuj tä y'enhen, mat ilehiyejt'a tä takähännhej letayhfwas. 

5Tä nichäte hupuy tä lhey Sukot, wet Gedeón lhaip'altsene wichi tä ihi wet yok: –
Woye tä owoye, w'enho m'ak chik tufw häp oka sip'äl. Tsi lhamel wuj tä y'enhen, 
häp tä olhamel otkähännhej Madián lhayis laka reyes, häp Zeba lhäy'e Salmuna. 

6Matkat niyatey tä ihi Sukot nichulho wet yok: –¡Tajlhamat chik amel lesakanayej 
Zeba lhäy'e Salmuna, häpkhilek nech'e ow'enla amhohen m'ak chik letufw! 

7Tä Gedeón iläte, wet yok: –¡Chik Lhawuk hiw'en n'oho häp Zeba lhäy'e Salmuna, 
otpinla amehen wet owasthiyejichela asanis ch'uthanil lhäy'e amlhäj lhawayuk! 

8Wet lhamel yikhen, ihoye hupuy tä Penuel. Tä nichäte wichi tä ihi, lhamel 
lhaip'altsene wet yok: –Woye tä owoye, w'en n'ohohen m'ak chik otufw. Matkat 
wichina lhämet hätet iwoye iyhäj tä ihi Sukot. 

9Wet Gedeón tahuyej lhamel wet yok: –¡Chik okalhi otayhfwas, otpinla alhoho 
wet owasthihila hup tä atojphäni! 

10Wet Zeba lhäy'e Salmuna, lhäy'e quince mil (15.000) laka sip'äl, lhamel ihi 
honhat tä lhey Karkor. Häpe nifwotaj tä lew'et tumej hichä iyhäj tä imälhehi, mat 
häp iyhäj tä ciento veinte mil (120.000) nofwej tä y'inhen. 

11Wet Gedeón lhäy'e laka sip'äl lhamel inukwe n'äyij tä ifwache ts'anis, tumej 
Noba lhäy'e hupuy tä lhey Atojphä lhip tä tumej hichä. Wet tä nichäte letayhfwas, 
lhamel iselkat tä inuye, tsi Madián lhayis tek yenek nämla Israel lhayis. 

12Wet rey Zeba lhäy'e elh tä lhey Salmuna, lhamel yikhen tä inukwe alhoho, 
fwetaj ilethanhen. Matkat Gedeón ihänwethä wet itsokwethä. Wet tä laka 
nifwotaj hiw'en laka reyes tä õ'sakanejen, lhäy'e lhip tä nowayhen. 

13Tä Gedeón ileyej tä iwo laka'tshayaja, lhamel yäpil, inukwe n'äyij tä tiyäjche 
chenhas kawayhi tä ihi Heres. 

14Wet näm mamse, wet lhamel itsoklhi wet tay'ätshane tä yok: –¿Atsi hupuy tä 
haw'et? Wet mamse yok: –Sukot. Wet lhamel tay'ätshaneje häp hin'ol tä häpehen 

niyatey tä ihi Sukot. Wet mamsetso ilesayen lhamel lheyis, lhäy'e hin'ol tä 
thänhäy lheyis, setenta y siete lhamel. 

15Wet Gedeón lhäy'e laka sip'äl lhamel yikhen tä ihoye Sukot. Tä lhamel nichäte, 
tahuyej hin'ol wet yok: –¿Hä letichunache ämet tä äytajche tä lhoyaynajkwe, 
“Chik lesakanej Zeba lhäy'e Salmuna, nech'ehilak ow'en amhohen m'ak chik 
letufw”? ¿Hä letichunache tä kaw'enayahonaj lhäk oka sip'äl, tä lhamel wuj tä 
y'enhen? ¡Lhek yahin, ikana Zeba lhäy'e Salmuna! 

16Wet Gedeón nech'e tachuma ch'uthanil lhäy'e amlhäj lhawayuk, wet 
itasnejwethä häp hin'ol tä thänhäy lhäy'e niyatey tä ihi Sukot. 

17Häte iwasthi hup tä atojphä tä ihi Penuel, wet ilänhen wichi tä lew'et hupuytso. 

18Wet nech'e tay'ätshane rey Zeba lhäy'e rey Salmuna wet yok: –¿Chin'aj mälhyej 
t'isan häp hin'ol tä amel lelänhen tä ihi Tabor? Lhamel nichulho wet yok: –Tet 
iwoye am. Elhpej tet iwoyek niyat lhäs t'at. 

19Wet Gedeón yok: –Häpehen opuhfwas. ¡Opuhfwas tä oko leles tä amel lelänhen! 
¡Oyäm matche olhämet, mälhyej tä Lhawuk iläy, oyok, Chik amel kalänhiyahen 
n'aji, häte olham tek olänhihenn'e amel athana! 

20Tä ileyej tä iwoyetso, tahuyej lhäs tä thaläkw tä lhey Jeter, wet yok: –¡Länhen! 
Matkat tä Jeter kamaj häpe elh tä mamse t'at, t'otle t'unhit'a, häp tä tamenej tä 
tek itonhi lefwajnhat. 

21Tä mälhyejtso, Zeba lhäy'e Salmuna tahuyej Gedeón wet yok: –Is chik am tä 
lelänhen olhamel, chik ahäpe hin'o tä t'otle t'un. Tä mälhyejtso, Gedeón yike wet 
ilänhen. Wet tachuma m'ayhay tä isis tä yäytejen camellos tä lew'utey lew'ol. 

22Wet Israel lhayis tahuyej Gedeón wet yok: –Tä am lefwayhat n'oyejen Madián 
lhayis, olhamel ot'uhläk am lhäy'e ales häpehen t'at oka niyatey. 

23Mat Gedeón nichulho wichi wet yok: –Olham lhäy'e oles tek olhayenla niyata 
amejen. Lhawuk häpkhilek amel aka Niyat. 

24Tajlhama, ot'alhej amehen chik lew'en n'oho n'och'ote lheley tä amel 
letachumahen tä lewuk lhatayhfwas. Häp n'och'ote lheleytso häpe oro tä ihiche 
lech'otey sip'äl tä Israel lhayis letayhfwas, mälhyej lakey wichi tä lew'et ts'anis. 

25Wet Israel lhayis nichulho Gedeón wet yok: –Is t'at, olhamel ow'enla amho. Wet 
hich'en katsi wesaj wet iskonpe nilhokej n'och'ote lheley tä pajche tachumahen. 

26Wet iche diecinueve kilos häp n'och'ote lheley tä oro. Wet häte iche m'ayhay 
iyhäj tä isis, lhäy'e wesas tä isis tä Madián lhayis laka reyes lew'uyis, lhäy'e 
m'ayhay tä õyäytejen camellos lew'ol. 

27Wet Gedeón yenejlhi efod häp orotso, wet itihi lew'et tä lhey Ofra. Wet häp 
efodtso tamenej nilhokej Israel lhayis tä ileyej häp Lhawuk, wet häte tamenej 
Gedeón lhäy'e lew'et lheley tä wetayej m'ak tä is alhoho. 

Gedeón ileyej honhat 

28Mälhyej p'antetso tä Israel lhayis ikalhi Madián lhayis, wet nemhit iche ifwalak 
lhamel fwetaj iwoye m'ak chik häpe. Pajtha cuarenta nekchämis tä letamsek ihi 
t'at wichi tä ihi honhat tä kamaj iläy Gedeón. 

29Gedeón ihi t'at honhat tä lew'et, 

30wet iche setenta leles tsi wujpey atsinhay tä lech'efwas. 

31Wet häp atsinha tä iyej tä ihi Sikem häte iwo lhäsa, wet Gedeón yen lheya 
Abimelec. 

32Wet Gedeón ileyej honhat tä häpe hin'o tä hich'ut t'at. Wet õ'tihi lajcha Joás 
p'itsekw'et tä ihi Ofra, häp Abiezer leles tä lepes lheley lew'et. 

33Wet tä y'il p'ante Gedeón, Israel lhayis yachajo tä ileyej Lhawuk wet n'okwiyej 
Ba'al lhayis, häp dios lhayis tä kamatachehen. Lhamel tatshupiye Ba'al-berit wet 
yen häpeya laka dios, 

34wet hip'ethatlä Lhawuk tä laka Dios tä ifwayhtejpej letayhfwas tä wujpey. 

35Wet lhamel ileyej tä yen tichunhayaja m'ak tä Gedeón iwoye tä ifwayhthen 
lhamel, wet nemhit itiyej lep'altsenyaj Gedeón lew'et lheley. 

Jue 9 

Abimelec lhayen niyata 

1Abimelec, Jeruba'al lhäs, yik p'ante tä ihoye lako puhfwas tä ihi Sikem. Wet 
tahuyej tä yok: 

2–Ot'uhläk amel lhämhoplhi wichi tä ihi Sikem. Fwelayho tä isit'a chik nilhokej 
Jeruba'al leles tä ihi setenta lhayen niyateyayej häp wichina. Mat is chik weihalha 
elh tä häpkhila niyat. Tichunyenche lhamel tä olham ohäpe lhamel elh t'at, 
lepuhfwan'o. 

3Tä mälhyejtso, Abimelec lako puhfwas iwoye t'at, lhamel tay'ätshaneje Sikem 
lheley häp täjtso. Wet Sikem lheley yok: –Is t'at. Olhamel ohänhilhila Abimelec, tsi 
n'aelh t'at. 

4Wet lhamel tachuma setenta chinaj t'äj tä ihi laka dios Ba'al-berit lew'et, wet 
hiw'enho häp Abimelec. Wet lham tachuma wet hiw'enho hin'ol tä amukwelis 
yämthilek lhamel lhaip'ajtej. Wet hin'oltso yikche Abimelec 

5wet ihoye hupuy tä lhey Ofra tä häpe lham lajcha Jeruba'al lew'et. Tä nichäte, 
iti'pe tunte lepuhfwas tä ihi setenta wet ilänhen. Tajlhama elh tä lepes lhele tä 
lhey Jotam tä tafway, häp tä lhaiskat. 

6Wet nech'e nilhokej wichi tä ihi Sikem, lhäy'e iyhäj tä ihi Bet-milo, lhamel 
lhaihutwek tä iwhäye hal'ätaj lhäy'e tunte tä t'amajchet tä ihi Sikem, wet yen laka 
niyata häp Abimelec. 

Jotam itiyej letes Sikem lheley 

7Tä õ'fwenho Jotam tä lechila ilänhen lepuhfwas, lham yik wet iho'pe chenaj tä 
lhey Gerizim. Wet ifwitsenej tä t'än wet yok: –¡Ch'ahuyay n'oye, amel tä lheyayhi 
Sikem, häpkhilek Dios tach'ahu amehen! 

8Iche p'ante ifwala tä hal'äy iwatläk iche lhamel laka niyat. Wet tahuyej olivo wet 
yok, “A'en olhamel oka niyata.” 

9Mat olivo nichulho hal'äy wet yok, “Owohiyet'a. Tsi chik olhayen amel aka 
niyata, oleyej tä owo aceiteya, häp m'ak tä õ'tsäype hin'o tä õ'wujyen wet õ'wun 
tä ihi Dios lew'et.” 

10“Wet hal'äy äp tahuyej higo lhile wet yok, A'en olhamel oka niyata. 

11“Mat higo lhile nichulho hal'äy wet yok, Owohiyet'a. Tsi chik olhayen amel aka 
niyata, oleyej tä owo olhaya, häp m'ak tä hak'onek wet akäj. 

12“Wet hal'äy äp tahuyej uva lhile wet yok, A'en olhamel oka niyata. 

13“Mat uva lhile nichulho hal'äy wet yok, Owohiyet'a. Tsi chik olhayen amel aka 
niyata, oleyej tä owo olhaya, häp m'ak tä õyen hat'esa wet ikänitlhi Dios wet 
ikänitwethä hin'ol. 

14“Tä lepese hal'äy tahuyej amlhäj lhawayuk wet yok, Tä mälhyejtso, is chik am tä 
alhen olhamel oka niyata. 

15“Amlhäj lhawayuk nichulho hal'äy wet yok, Chik matche tä amel let'uhläk 
lhenn'o aka niyata, is chik lheyaychufwi ohupel. Mat chik nimälhyayejtso, itäj tä 
tälh n'oye hip'ohihena hal'äy tä pänhichetek lhayis tä ihi Líbano.” 

16Wet Jotam äp yok: –Lelätaye olhämettso. Tä mälhyejtso, oty'ätshan amehen, 
¿Hä matche tä is alhoho tä lehumin chik Abimelec häpe amel aka niyat? ¿Hä 
lewoyeje m'ak tä is häp Jeruba'al leles, letenay t'at m'ak tä lham iwoyej amehen? 

17Ojcha tek nowaynaj letape tä iwo ka'tshayaja atapehen wet ifwayhat amejen 
Madián lhayis. 

18Matkat athana amel letatayhlä ojcha lew'et lheley, wet letiyaype tunte setenta 
leles wet lelänhen. Wet äp lhenay aka niyata häp Abimelec, hin'o tä lako atsinha 
tä nikalelhäjak Jeruba'al yen ch'efwaya. Mat tä häpe amel aka'tsinha tä lhäs, häp 
tä tamenej tä lhenay aka niyata. 

19“Tä mälhyejtso ofwel amhohen, oyok, Chik is m'ak tä lewoyeje Jeruba'al lhäy'e 
lew'et lheley, is chik amel aisej t'at Abimelec wet is chik lham is amejen. 

20Mat chik nimälhyayejtso, ¡is chik itäj tälho Abimelec wet itäyhat nilhokej wichi 
tä ihi Sikem lhäy'e wichi tä ihi Bet-milo! ¡Wet is chik itäj tälho Sikem lhäy'e Bet-
milo wet itäyhat lham Abimelec!” 

21Tä Jotam ileyej lhämettso, wet yik, ilethane honhat lhip tä lhey N'opek wet ihi, 
tsi nowaye lechila Abimelec. 

Sikem lheley tatayhlä Abimelec 

22Wet tres nekchämis p'ante tä Abimelec lhayen niyatayej Israel lhayis. 

23Mat Dios ithatho espíritu tä ni'isa Abimelec lhäy'e wichi tä ihi Sikem. Tä 
mälhyejtso, lhamel tatayhlä laka niyat Abimelec, 

24yämthilek lham ikatej laha setenta lepuhfwas tä lham ilänhen, wet Sikem lheley 
häte lhamel ikatej laha tä tach'ote p'ante Abimelec tä ilänhen lepuhfwas. 

25Iche p'ante iyhäj Sikem lheley tä lhayen etantsesa. Lhamel iniwhichehen 
n'äyhäy tä ihi chenhas, wet elh chik inukwe n'äyij tä lhamel ihi, isoyej m'ak tä 
ichäj. Abimelec ihanch'oye täjtso. 

26Fwala elh p'ante hin'o tä lhey Gaal, Ebed lhäs, ihoye Sikem, lhäy'e lepuhfwas. 
Wet wichi tä ihi yok: –Häp tä is hin'ona. 

27Wet lhamel ihoye lelafwek wet ilanhi uvas wet yen hat'esa, wet iwo lakäjyaja. 
Wet ihochufwi laka dios lhayis lew'et wet t'ekhen wet iyäyej hat'es, wet itiyej 
lhämtes tä ni'isachehen häp Abimelec. 

28Wet Gaal yok: –¿Atsi m'ak tä fwetaj lhayene häp Abimelec? ¿Hä kahäpeya 
Jeruba'al lhäs, wet hin'o tä yen lech'otfwaya häpe Zebul? ¿Chiwoye n'amel tä 
lhaw'et häp Sikem? ¿Atsi m'ak tä n'ahäpehen yämthilek lhamel n'ayen lakawosa? 
¡Hin'o tä lakawos n'amel häpe t'at Hamor, hin'o p'ante lhenek Sikem! ¡Häpkhit'a 
Abimelec! 

29Chik olhamhik amel aka niyat, owom t'at Abimelec wet ofwenhiho wet oyok, 
“¡Mäh hutwek aka nifwotaj, n'attaywek!” 

30Wet tä gobernador Zebul tä ihi Sikem iläte Gaal lhämtes, wuj tä fwitsaj. 

31Wet ichene lhämet häp Abimelec tä ihi Aruma, wet yok: –Häp hin'o tä lhey Gaal, 
Ebed lhäs, nämho hupuyna wet ika'tshayen wichi yämthilek tatay ahilä. 

32Tä mälhyejtso, is chik lenek chik honatsi, lhäy'e aka sip'äl, wet yej alen'älthena 
tä lelunej häp hupuy. 

33Wet chik nech'e fwala, chik kamaj ninuyaphä fwala, is chik lenuye. Wet chik 
Gaal lhäy'e laka wichi iwo ka'tshayaja amejen, woyela m'ak tä lewoyeje. 

34Tä mälhyejtso, Abimelec lhäy'e laka wichi lhamel yikhen tä honatsi wet 
lhaiskathen tä iwhäye Sikem. Iyhäj lhaiw'enhathenpej wet iche cuatro wichi tä 
lhaihutchewek. 

35Wet tä Gaal inuphä tä inukwe lepe n'olafwek tä ilunej hupuy, Abimelec lhäy'e 
laka wichi inukwephä tä tälho hon'al. 

36Tä Gaal hiw'enlä, tahuyej Zebul wet yok: –¡Lhek yahne chenaj! ¡Oyenek nifwotaj 
tä inuhchä tä tälhpe! Zebul nichulho wet yok: –Kha, chenaj hupelis t'at tä lew'ene 
tä hätet iwoyek wichi. 

37Mat Gaal tujlhache tä yok: –¡Häte ow'en nifwotaj tä inuhchä tä tälhpe chenaj tä 
lhey Honhat Ts'ak! ¡Wet iyhäj tälhche n'äyij tä tälhe N'ältshantses Kahl'ä! 

38Wet nech'e Zebul iläkwlhi wet yok: –Äp achajo tä lhok, “¿Atsi m'ak tä fwetaj 
lhayene Abimelec yämthilek n'ayen lakawosa?” ¡Häp tä lew'enlä häp nifwotajnaj 
lhäme tä laj lahaya! ¡Athana mäh hoye wet tayhlä lhamel! 

39Tä mälhyejtso, Gaal ichunlä wichi tä lew'et Sikem wet iwo ka'tshayajayej häp 
Abimelec. 

40Mat Abimelec ihänlhi, wet yik tä ilethan. Wet wujpey wichi tä õ'länhen, 
lep'itseyhay iche n'äyij pajtha nichäte n'olafwek tä hupuy lep'ot lepe. 

41Wet Abimelec yäple Aruma wet ihi t'at. Wet Zebul yokwes Gaal tä ihi Sikem, 
lhäy'e lepuhfwas, wet nemhit iwahnej chik yen lew'eta. 

Abimelec iwasthiche Sikem lhäy'e hup tä takhajay 

42Tä ifwala elh, wichi tä ihi Sikem lhamel inukwephä tä tälho hupuy. Wet õ'wo 
silätaye Abimelec, 

43wet lham hiw'enhathen laka wichi wet iche tres tä lhaiw'enhathen, wet nech'e 
lhaiskathen tä ihi hon'al. Tä hiw'enlä Sikem lheley tä inukwephä tä tälho hupuy, 
lhamel yikch'oye lhip tä ihi wet inuyehen. 

44Wet Abimelec lhäy'e hin'ol tä iyej, lhamel nakele n'olafwek lepe, wet iyhäj iwo 
laka'tshayaja wet ilänhen wichi tä i'alhoye. 

45Imälhewek ifwalatso Abimelec inuye Sikem pajtha isoyej lewuhuy. Wet iwasthi 
hupuy wet ilänhen nilhokej wichi tä ihi, wet itsäype nisoy häp honhat. 

46Tä wichi tä ihi hup tä takhajay ihanch'oye m'ak tä Abimelec iwoyeje Sikem, 
lhamel ilethane laka dios tä lhey El-berit lew'et. 

47Tä Abimelec ihanch'oye tä nilhokej wichi ihi huptso, 

48tachuma hosan wet yik, lhäy'e nilhokej laka sip'äl. Wet ihoye chenaj tä lhey 
Chalaj, wet yiset hal'ä lhacha wet tilhäj. Wet tahuyej iyhäj wet yok: –¡Kelit, tenay 
m'ak tä owoyena! 

49Wet nilhokej lhamel iwoye t'at, wet yikche Abimelec pajtha nichäte hup tä 
wichi ichufwi. Wet iskonej hal'äy tä lhamel tilhäj wet iwunej, wet nilhokej wichi 
y'inhen, iche mil hin'ol lhäy'e atsinhay. 

Abimelec y'il 

50Tä tajyäme täjtso, Abimelec ihoye hupuy tä lhey N'osilatyaj, wet inuye wet 
isoyej lewuhuy. 

51Wet ihi lechowej hupuytso iche hup tä wuj tä atojphä, wet nilhokej wichi 
ilethane tä lhaiskathen, hin'ol lhäy'e atsinhay. Wet lhamel hip'ohiche lepelis wet 
taw'ulhpe tä tumphä. 

52Mat Abimelec nichäte lepe wet inuye, wet iwaklhat hal'äy tä ilunkatejlhi 
yämthilek iwunho. 

53Mat iche atsinha tä ithatpe lhetek tunte tä fwelhek, wet nichät katsi tä lhetek 
ipofwo. 

54Wet t'äne lech'otfwa tä t'uye laka'tshayajchal, wet yok: –¡Lhuu, kelhi, tonhi 
afwajnhat, länn'o! ¡Isit'ak wichi yäm n'oye tä atsinha tä ilänn'o! Tä mälhyejtso, 
lech'otfwa itshänejo lefwajnhat wet y'il. 

55Tä Israel lhayis hiw'en tä y'il Abimelec, lhamel yäple lew'etes. 

56Mälhyejtso tä Dios iwo lahayayej Abimelec tä tatayp'antehlä lajcha wet ilänhen 
setenta lepuhfwas tä lajcha leles. 

57Häte Dios iwo lahayayej wichi tä ihi Sikem tä lhamel tach'ote p'ante Abimelec 
tä iwoye täjtso. Wet nech'e lhayäm matche lewit'äyhyaj tä Jotam, Jeruba'al lhäs, 
takäpfwayeje. 

Jue 10 

Niyat tä lhey Tola 

1Tä Abimelec y'il p'ante, iche hin'o tä lhey Tola tä ifwayhtej Israel häp letayhfwas. 
Lham tälhe Isacar kawichi, lajcha lhey Puva tä Dodo lhäs, wet lew'et Samir tä ihi 
chenhas tä ihi honhat tä lewuk Efraín kawichi. 

2Wet veintitrés nekchämis p'ante tä niyatej Israel lhayis, pajtha y'il wet 
õtjänch'oye tä ihi Samir. 

Niyat tä lhey Jaír 

3Tä tajyäme p'ante täjtso, hin'o tä lhey Jaír tä lew'et Galaad äp lhayen niyatayej 
Israel lhayis veintidós nekchämis. 

4Wet iche treinta leles tä hin'ol, elh weihalhapej i'pe lew'ute asno wet niyatej 
hupuy tä ihi. Wet häp treinta hupuy tä lewuhuy lhamel ifwalasna kamaj õyen 
lheya Jaír Kahupuy. 

5Tä Jaír ileyej p'ante honhat, õtjänch'oye tä ihi hupuy tä lhey Kamón. 

Amón lhayis iwoyeje m'ak tä äytajche häp Israel lhayis 

6Israel lhayis yachajo tä iwoye p'ante m'ak tä ni'isa. Lhamel ileyej Lhawuk wet 
yen lewuhuya Ba'al lhayis tä häpe dios lhayis tä kamatachehen, lhäy'e häp dios 
tsinhay tä kamatachehen tä lhey Astarté lhayis. Häte n'okwiyej dios lhayis tä 
lew'etes Aram, Sidón, Moab, Amón, lhäy'e Filisteo lhayis laka dios lhayis. 

7Häp tä tamenej tä Lhawuk itiyej lewäk wet nemhit tach'ote, wet Filisteo lhayis 
lhäy'e Amón lhayis ikalhi lhamel. 

8Tälhe ifwalastso pajtha dieciocho nekchämis tä Filisteo lhayis lhäy'e Amón 
lhayis yäm äytajche m'ak tä iwoyeje Israel lhayis tä ihi Galaad tä tumej tewok 
Jordán lhip elh tä ihi Amorreo lhayis kahonhat. 

9Wet Amón lhayis yistho p'ante tewok yämthilek iwo ka'tshayajayej Judá 
kawichi, Benjamín kawichi, lhäy'e Efraín kawichi. Tä mälhyejtso, Israel lhayis wuj 
tä nilhak'alwethä. 

10Wet nech'e lhamel t'änch'oye Lhawuk wet yok: –Olhamel ottay ahilä tä owoye 
m'ak tä ni'isa. Ole amej tä ahäpe olhamel oka Dios wet oyen owuhuya dios lhayis 
tä kamatachehen. 

11Lhawuk nichulho lhamel wet yok: –Amel lehanej ihi wichi tä iwoyeje p'ante 
achätilis m'ak tä ni'isa, häp wichi tä ihi Egipto, lhäy'e Amorreo lhayis, Amón 
lhayis, Filisteo lhayis, 

12lhäy'e wichi tä ihi Sidón, lhäy'e Amalek lhayis, lhäy'e Madián lhayis. Wet tä 
lhamel t'änpej n'och'oye, ofwayhtejenpej nilhokej letayhfwastso. 

13Mat tej tä amel lehanayej täjtso thayej, amel leleyay at n'oyej wet lhenay 
awuhuya dios lhayis iyhäj. Häp tä tamenej tä tek ofwayhthila amejen atayhfwas. 

14Mat dios lhayis tä amel letatshupiye, häp tä is chik lehoyaye. ¡Wet änch'oye, is 
chik lhamel tach'ot amehen wet ifwayhat amejen alhaklina! 

15Tä Israel lhayis iläte Lhawuk lhämetna, wet nichulho tä yok: –Olhamel owoye 
t'at osukyajay. Woyej n'oyehen m'ak tä am lehuminche. Mat olhaip'altsen ame, 
¡fwayhat n'ohen fwalana! 

16Wet lhamel itiyej kanhi dios lhayis tä w'enha lhamejen wet yachajo tä yen 
häpeya laka Dios Lhawuk. Wet tä lham hiw'en lhamel lelhakli, nemhit tumej 
lehilä lep'altsenyaj tä itiyej lhamel. 

17Wet Amón lhayis kanifwotaj lhaihutwek tä ihi Galaad, wet Israel lhayis lhamel 
lhaihutwek tä ihi Mispa. 

18Wet häp Israel lhayis tä lew'et Galaad, lhäy'e laka niyatey, lhamel yok: –Hin'o 
chik häpe chik lhayen lhetekayej n'oka'tshayaj wet tatayhlä Amón lhayis, 
häpkhila n'amel lhaka niyat tä lhamya. 

Jue 11 

Hin'o tä lhey Jefté 

1Iche p'ante hin'o tä lhey Jefté tä wuj tä takhajay wet ihanej tä iwo laka'tshayaja. 
Lham ihi t'at honhat tä Galaad, häpe atsinha tä kain'oyaj länek tä lhäs, wet hin'o 
tä lajcha lhey t'at Galaad. 

2Wet häp Galaad lech'efwa tä lhamya häte iwo lelesa. Wet tä thänhäy, lhamel 
yokwes Jefté wet yok: –Ihichet'a m'ak chik ojcha lakäywet chik alewuk, tsi ako 
w'enha lhamej. 

3Tä mälhyejtso, Jefté yikch'oye lhamel wet ilethanlä, wet yen w'eta honhat tä lhey 
Tob. Wet iche hin'ol tä amukwelis tä ihoye wet yikche tä ilunhen. 

4Tä paj p'ante, Amón lhayis inuye Israel lhayis, 

5wet niyatey tä ihi Galaad iwo chenekaye Jefté tä ihi Tob. 

6Tä lhamel nichäte, wet yok: –Lhuu, a'en olhamel oka niyata, yämthilek y'attayhlä 
Amón lhayis. 

7Jefté nichulho lhamel wet yok: –Amel len'äyihte n'oho wet lhokwesten'o tä oihi 
ojcha lew'et. Wet athana, ¿chipte tä let'uyay n'okwe tä alhakli ihi? 

8Lhamel yok: –Tä olhamel olhakli ihi, häp tä ot'u amche. Ot'uhläk lenekche 
olhamel wet letatayhlä Amón lhayis wet ahäpe t'at olhamel oka niyat tä ihi 
Galaad. 

9Jefté nichulho lhamel wet yok: –Tä amel let'uyayhläk oyäpil amehen yämthilek 
ottayhlä Amón lhayis, wet chik Lhawuk tach'ot n'oye wet okalhi lhamel, 
ohäpkhila amel aka niyat. 

10Niyatey yok: –Matche, wet op'elitses t'at chik n'am wohiyela ämet. Lhawuk iläte 
olhamel olhämetna. 

11Tä mälhyejtso, Jefté yikche t'at lhamel wet wichi yen laka niyata. Tä lhamel ihi 
Mispa, Jefté yachajo lhämtes tä ihi tä Lhawuk tatache. 

Amón lhayis ne'tek Israel lhayis yachaje honhat tä lewuk p'ante lhamel 

12Wet Jefté iwo chenekaye Amón lhayis kaniyat wet yok: –¿Atsi m'ak tä tamenej 
tä let'uhläk lenuye oka honhat? 

13Amón lhayis kaniyat nichulho wet yok: –Tä achätilis tälhe p'ante Egipto, lhamel 
isoyej p'ante olhamel ochätilis laka honhat, tälhe tewok Arnón pajtha nichäte 
tewok Jabok wet äp nichäte tewok Jordán. Athana yej n'äyej, nachaj n'oyehen. 

14Wet Jefté yachajo tä iwo chenekaye Amón lhayis kaniyat, 

15wet yok: –Häp täja lhämet Jefté: Olhamel ochätilis isohiyejt'a p'ante achätilis 
laka honhat, wet isohiyejt'a Moab lhayis kahonhat. 

16Tä lhamel tälhe p'ante Egipto, inukwe t'at honhat tä ts'anis yäk nichäte p'ante 
Lewomekchät, wet äp ihoye Kadés. 

17Wet lhamel ichene p'ante lhämet häp niyat tä ihi Edom yämthilek iwahnej chik 
lhamel inukwe lham laka honhat, mat iwohiyet'a. Häte lhamel t'alhe p'ante niyat 
tä ihi Moab yämthilek tach'anlhaye lhamel chik inukwe lham laka honhat, mat 
lhamtej iwohiyet'a. Tä mälhyejtso, lhamel ihi t'at Kadés. 

18“Tä paj p'ante, lhamel yikfwasen t'at tä inukwe ts'anis. Ilunej honhates tä Edom 
lhäy'e Moab pajtha nichäte p'ante Moab lhip tä tumej hichä, wet häp p'ante tä 

lhamel yenlhi lakasthawet, lhamel p'ante ihi tewok Arnón lhip tä tumej ufwey. 
Mat lhamel tek yistho p'ante tewok, tsi häpe t'at lhip tä lewuk Moab lhayis. 

19“Wet äp lhamel p'ante ichene lhämet Sehón, Amorreo lhayis kaniyat tä ihi 
Hesbón, yämthilek iwahnej chik lhamel inukwe lham laka honhat wet ihoye 
honhat tä lewuk lhamel. 

20Mat Sehón nowaye lhamel, wet tach'anlhahiyet'a chik inukwe lham laka 
honhat. Mat ihutwek laka nifwotaj wet lhaihuthiwek honhat lhip tä lhey Jahas, 
wet inuye p'ante lhamel. 

21“Mat lhamel Lewuk Dios tach'ote p'ante laka wichi, wet lhamel ikalhi Sehón 
lhäy'e laka nifwotaj. Wet häp p'ante tä Israel lhayis lhayen lewuhuya nilhokej 
honhattso tä Amorreo lhayis ihi, 

22tälhe tewok Arnón pajtha nichäte tewok Jabok, wet tälhe ts'anis pajtha nichäte 
tewok Jordán. 

23“¿Chiwoye tä mälhyejtso, hä let'uhläk leso n'oyejen m'ak tä olhamel Owuk Dios 
isoyej p'ante lewuhuy wet hiw'en n'ohohen? 

24¿Chiwoyek am aka dios Quemós hiw'en amhohen p'iya m'ak chik häpe, lhen 
häpeya m'ak tä alewuk t'at? Olhamel häte oyen häpeya m'ak tä olewuhuy t'at 
m'ak tä olhamel Owuk Dios hiw'en n'ohohen. 

25¿Wok hä lefwetaj lenu'pe Balac, häp Sipor lhäs, tä häpe niyat p'ante ihi 
Moab? Mat lhek tetshan, lham nekhit'a n'oyehen yämthilek tatayhlä olhamel. 

26Athana trescientos nekchämis tä olhamel oihi t'at Hesbón lhäy'e Aroer, lhäy'e 
wichi lew'etes tä tott'ahomche, lhäy'e nilhokej wichi lew'etes tä ichehen lhipey 
tewok Arnón. ¿Chipte tä amel kat'alhaye yämthilek olhamel oyachaj amehen 
nilhokej honhatestso häp ifwalas tä tajyämetso? 

27“Ihichet'a m'ak chik ni'isak owoyej ame. Am t'at tä ni'isa m'ak tä lewoye tä 
lenek yämthilek lenu n'oyehen. Mat olhamel Owuk Dios häpe N'okalelhthayajwo. 
Lhamlak itetshan iyhäj chik is alhoho m'ak tä iwoye, amel wok olhamel.” 

28Matkat Amón lhayis kaniyat iwohiyet'a Jefté lhämet. 

Jefté hit'untejche lhämet tä iwoyeje Lhawuk 

29Wet Lhawuk laka Espíritu iho'pe Jefté, wet yik tä inukwe Galaad, lhäy'e 
Manasés kahonhat, wet ihoye Mispa tä ihi Galaad. Tälhe honhattso, tujlhache 
lew'ekyaj pajtha nichäte Amón lhayis kahonhat. 

30Wet hit'untejche Lhawuk häp lhämet tä yok: –Chik letach'ot n'oye yämthilek 
okalhi Amón lhayis, 

31wet chik oyäpil, elh chik ichun chik inuphä tä tälhchufwi owukwe wet iho 
n'ohlä tä otälhe oka'tshayaj, owunhihola wet oyenla awayhata. 

32Wet Jefté inuye Amón lhayis wet Lhawuk tach'ote yämthilek ikalhi lhamel. 

33Wujpey Amón lhayis tä Jefté ilänhen, wet ikalhi veinte hupuy lhayis, tälhe Aroer 
lhäy'e Minit yäk nichäte Abel-keramim. Mälhyejtso tä Israel lhayis ikalhi p'ante 
Amón lhayis. 

34Tä Jefté yäple lew'et tä ihi Mispa, elh tä ihohlä häpe t'at lhäse, takatinlhi t'at wet 
y'aji pandereta. Häpe lhäse tä weihalha, ihichet'a leles iyhäj. 

35Wet Jefté hich'esaj lham lew'uy tä letetnek tä wuj lelhakli tä itiyej lhäse tä 
hiw'enlä. Wet t'än tä yok: –¡Yäse, matche tä lelän n'oyej olhakli! ¡Hap'at iwoye am 
t'at tä lewo owit'äyhyaja, tsi pajchenaj ot'untejche olhämet häp Lhawuk, wet 
athana ohanhiyejt'a owoyneje chik n'am nämla matche! 

36Lhutsha nichulho lajcha wet yok: –Ijcha, chik let'unhatchen'aj ämet tä lefwenho 
Lhawuk, woyej at n'oye ämetn'aj lewoye. Tsi lham tach'ot ame wet lekalhi t'at 
atayhfwas Amón lhayis. 

37Tajlhama tä ot'alhej ame chik lewahin n'oyej yämthilek ohoye chenhas wel'as 
täkwfwas, lhäy'e okaya'fwas, wet oyen lhafwyhayaja tä oy'il tä kamaj tek 
olhay'ajej hin'o chik häpe. 

38Wet Jefté tach'anlhaye t'at, wet lhutsha ihoye chenhas, lhäy'e lakaya'fwas, wet 
tafwlhi t'at tä y'il tä kamaj tek lhay'ajej hin'o chik häpe. 

39Tä tajyäme täjtso, yäple lajcha wet lham nech'e yäm matche lhämet tä iwoyeje 
häp Lhawuk. Tä mälhyejtso, Jefté lhäse y'il tä kamaj niwohit hin'o chik lhay'ajej. 

40Häp tä tamenej tä Israel lhayis yen keya, tä nichätepej nekchäm atsinha 
lhutshay yikhen tä tafwchehchä cuatro ifwalas tä lhamel yen tichunhayaja Jefté 
lhäse. 

Jue 12 

Efraín laka wichi tatayhlä Jefté lhäy'e Galaad lheley 

1Häp hin'ol tä Efraín kawichi lhaihutwek wet yistho Jordán. Wet tatshupiye 
hupuy tä Safón, tä nichäte wet tahuyej Jefté wet yok: –¿Chipte tä kafwela 
n'ohohen tä lenuye Amón lhayis yämthilek olhamel oyik amche? ¡Athana olhamel 
owunhihola awukwe tä lhechufwi! 

2Jefté nichulho wet yok: –Olham lhäy'e oka wichi olhamel olhäkleyhyaj iyeji 
Amón lhayis. Wet olham ot'ännaj amehen, mat lenämhihent'a yämthilek letach'ot 
n'oyehen. 

3Wet tä ow'en tä kanämahen, olham oyik tä n'am noway letape wet onuye Amón 
lhayis. Mat Lhawuk tach'ot n'oye wet häp tä okalhi t'at lhamel. Tä mälhyejtso, 
¿chipte tä leho n'oye yämthilek letatay n'ohlä? 

4Wet nech'e Jefté ihutwek nilhokej hin'ol tä ihi Galaad, wet lhamel tatayhlä Efraín 
kawichi wet ikalhi. Tsi Efraín kawichi pajche yopejkwe: –¡Amel tä ahäpehen 

Galaad lheley tä lhewej Manasés kawichi, pajche lhekaych'oye olhamel wet 
lewom n'ohen! 

5Wet Galaad lheley lhayen lewuhuya tewok Jordán lhipey tä n'olhijtshanw'etes, 
yämthilek Efraín kawichi nikalhahi chik yäple laka honhat. Wet ichepej elh Efraín 
kawichi tä fwetaj ilethan wet t'uhläk õ'wo len'äyija. Mat Galaad lheley 
tay'ätshane chik häpe elh Efraín kawichi. Wet chik yok, “Kha”, 

6tä mälhyejtso, lhamel ne'tek iten lhämet tä yok, “Shibolet”. Wet tä hin'o iten mat 
yok, “Sibolet”, lhamel itsoklhi, tsi ihanej tä häpe t'at Efraín kawichi elh, wet ilän tä 
ihi t'at Jordán lhipey tä n'olhijtshanw'etes. Wet ifwalatso õ'länhen cuarenta y dos 
mil (42.000) Efraín kahin'ol. 

7Wet seis nekchämis p'ante tä Jefté niyatej Israel lhayis. Wet tä y'il p'ante, 
õtjänch'oye tä ihi hupuy tä lew'et tä ihi Galaad. 

Tres iyhäj Israel lhayis kaniyatey 

8Tä Jefté y'il p'ante, hin'o tä lhey Ibsán tä lew'et Belén häp tä äp iyhäj yen laka 
niyata. 

9Iche treinta leles tä hin'ol wet treinta tä atsinhay. Wet Ibsán iwhayenhen lhamel, 
itiyejwethä Israel lhayis tä lew'et w'enha lhamej. Wet siete nekchämis tä lham 
niyatej p'ante Israel lhayis, 

10wet tä y'il p'ante, õtjänch'oye tä ihi Belén. 

11Wet nech'e hin'o tä lhey Elón tä iyej Zabulón kawichi, häp p'ante tä lhayen 
niyatayej Israel lhayis pajtha diez nekchämis. 

12Wet tä y'il p'ante, õtjänch'oye tä ihi hupuy tä Ajalón tä lewuk t'at häp lham laka 
wichi. 

13Wet nech'e hin'o tä lhey Abdón, Hilel lhäs tä lew'et Piratón, häp p'ante tä 
lhayen niyatayej Israel lhayis 

14pajtha ocho nekchämis. Iche p'ante cuarenta leles wet treinta lechetsos, wet elh 
weihalhapej lhamel i'pe lew'ute asno. 

15Wet tä y'il p'ante Abdón, õtjänch'oye tä ihi Piratón, häp hupuy tä ihi Efraín 
kawichi kahonhat tä ihi chenhas tä lewuk Amalek lhayis. 

Jue 13 

Sansón nech'e iche p'ante 

1Israel lhayis yachajo tä iwoye m'ak tä ni'isa, wet Lhawuk nemhit tach'ote lhamel. 
Tä mälhyejtso, Filisteo lhayis ikalhi wet lhayen lewuka pajtha cuarenta 
nekchämis. 

2Wet iche p'ante hin'o tä lhey Manoa tä iyej Dan kawichi tä ihi hupuy tä lhey Sora. 
Wet atsinha tä lech'efwa iwohit'a lelesa, sufwnaj t'at. 

3Wet Lhawuk laka ángel lhain'ältej atsinhatso wet yok: –Lhek yahin, am ahäpe 
atsinha tä sufwnaj t'at wet lewohit'a alesa. Mat athana lech'otshanhila wet 
lewohla äsa. 

4Tälhe fwalana yej yäyej vino wok hat'es chik häpe, wet yej tufw m'ak tä 
lakokhayaj ihi. 

5Wet tälhe fwala tä äs nichätchä, yej lhisetche lew'ole. Tsi häp han'äfwajtso 
õyenla Dios t'amajcheta, häpkhila Nazareo tälhe fwala tä nech'e lham iche, wet 
häpkhilek iwo tesa tä ifwayhtej Israel häp Filisteo lhayis. 

6Wet atsinha yik tä ifwenho lech'efwa wet yok: –Dios lakawo ihone n'oye wet wuj 
tä iselkatn'o. Lham hätet iwoyek häpe t'at Dios laka ángel. Wet olham tek 
oty'ätshane atsi tä häpe lham, wet lham ifwenhit'a n'oho. 

7Mat yok, “Lech'otshanhila wet lewohla äsa. Wet tälhe fwalana yej yäyej vino wok 
hat'es chik häpe, wet yej tufw m'ak tä lakokhayaj ihi. Tsi han'äfwaj õyenla Dios 
t'amajcheta, häpkhila Nazareo tälhe fwala tä nech'e iche pajla'tha nichäte fwalak 
y'inhila.” 

8Tä Manoa iläte, iwo t'alhyajaye Lhawuk wet yok: –Iwuk, olhaip'altsen ame, is 
chik lhachajo tä lechen n'oyehen akawo, häpkhilek ichufwen n'oyejen m'ak tä is 
chik olhamel owohiyejela han'äfwaj chik ihichela. 

9Wet Dios iwoye Manoa t'alhyaj, wet yachajo tä ángel lhain'ältej häp atsinha tä 
lham ihi lelafwek. Wet tä lech'efwa Manoa newawhäye, 

10atsinha inu alhoho tä iwo silätaye wet yok: –¡Manoa, lhu, hin'onaj iho n'oye äp 
yachajo tä näm! 

11Manoa yikche tä ihoye, tä nichäte wet tahuyej tä yok: –¿Hä ahäpe hin'on'aj 
tahuyej och'efwa fwala elh naji? Hin'o nichulho wet yok: –Ohäpe t'at. 

12Tä mälhyejtso, Manoa yok: –Chik nichäthiyela fwala tä lhayäm matche m'ak tä 
lefwel n'ohohen, ¿atsihila m'ak chik olhamel owoye yämthilek ochihelit 
han'äfwaj? ¿Wet atsihila m'ak chik owoyeje? 

13Lhawuk laka ángel nichulho wet yok: –Is chik hach'efwa iwoye nilhokej m'ak tä 
pajche ofwenho. 

14Isit'ak iyäyej vino wok hat'es chik häpe, wet isit'ak tufw m'ak tä häpe uvas tä 
õyenlhi wok m'ak tä lakokhayaj ihi. Is chik iwoye nilhokej olhämtes. 

15-16Manoa nitäfwenhiyejt'a tä häpe t'at Lhawuk laka ángel. Wet tahuyej tä yok: –
Woye tä owoye, is chik ka'eka ayej, wet oyenhilhila amho kaylafwaj yämthilek 
y'atufw. Mat ángel nichulho wet yok: –Tej chik n'am nek, mat ohanhiyejt'a chik 
otufw lhip äk. Mat is chik lhenlhi wet lewunho, yämthilek lhen han'okhayajayej 
häp Lhawuk. 

17Wet Manoa tahuyej ángel wet yok: –¿Chip iwoye ey? Is chik lefwel n'ohohen 
häpkhilek ontichun hach'oye chik nichäte ifwalak lhayäm matche m'ak tä lefwel 
n'ohohen. 

18Mat ángel nichulho wet yok: –¿Chipte tä let'uhläk lehanej olhey? Häpe m'ak tä 
nin'äla tä wuj tä isilataj. 

19Wet Manoa tachuma kayla lhäsaj lhäy'e yachuyaj lhay tä yen Dios t'awayhata. 
Wet iti'pe tunte wet iwunho tä yen n'okhayajayej Lhawuk. Wet nech'e Lhawuk 
iwoye m'ak tä Manoa lhäy'e lech'efwa lhäy'e lhip tä iseltejen tä hiw'en. 

20Tä itäj lhal tiyäj kaphä, Manoa lhäy'e lech'efwa lhamel hiw'en tä Lhawuk laka 
ángel yikche t'at itäj lhal wet tiyäj puleye. Tä mälhyejtso, lhamel takhosche katsi. 

21Manoa nitäfwelej tä häpe Lhawuk laka ángel, tsi lhamel nemhit hiw'en. 

22Wet Manoa tahuyej lech'efwa wet yok: –¡Matche tä y'at'inhenla, tsi y'aw'en t'at 
Dios! 

23Mat lech'efwa nichulho wet yok: –Chik Lhawuk t'uhihläk n'ailänhen, lham tek 
tachumhin'ehlä m'ak tä y'awunho lhäy'e m'ak tä y'en t'awayhata. Wet äp tek 
ipäynhin'e n'amehen m'ak tä y'aw'enne, wet tek ihichen'e m'ak chik lham ifwel 
n'amhohen. 

24Wet tä nichäte p'ante lewhäy, Manoa lech'efwa iwo lhäsa wet yen lheya Sansón. 
Lhaichihelit t'at han'äfwaj, wet Lhawuk takäpfwayeje m'ak tä is. 

25Fwala elh p'ante Sansón ihi Dan lhayis kasthawet tä Sora tumej lhip elh wet 
Estaol tumej lhip elh. Wet iwo tesa tä takhajayej Lhawuk laka Espíritu. 

Jue 14 

Sansón t'ukwe lech'efwa tä Filisteo laka'tsinha 

1Fwala elh p'ante Sansón ihoye hupuy tä lhey Timnat, wet hiw'en Filisteo lhayis 
ka'tsinha wet ihumin. 

2Wet tä yäpil, ifwenho lajcha lhäy'e lako wet yok: –Ow'en Filisteo lhayis ka'tsinha 
tä ihi Timnat wet matche tä ohumin. Is chik lheke wet chäj n'oye, oyenla 
och'efwaya. 

3Lhamel nichulho lhäs wet yok: –¿Chipte tä let'ukwe hach'efwa wet lehoye 
Filisteo lhayis tä häpehen wichi tä nitäfwelayej Dios tä matche? ¿Hä newache 
atsinhay tä iyej wichi tä häpe n'amel, wok iyhäj Israel lhayis? Mat Sansón ifwenho 
lajcha wet yok: –Is chik lheke atsinhatso wet oyenla och'efwaya, tsi häp tä 
ohumin. 

4Lajcha lhäy'e lako ihanhiyejt'a tä Lhawuk t'at tä t'uhläk Sansón iwoye täjtso, häp 
tä lham t'ukwe len'äyij yämthilek tatayhlä Filisteo lhayis tä lhamel lhayen lewuka 
Israel lhayis häp ifwalastso. 

5Tä mälhyejtso, Sansón lhäy'e lajcha lhäy'e lako, lhamel ihoye Timnat. Tä Sansón 
nichäte n'olafwey tä uvas ihiche tä ihi Timnat, iche t'owalhaj tä fwitsaj tä inuye. 

6Wet Lhawuk laka Espíritu nichätpe Sansón, wet tej tä newache takwelhele chik 
ichäjlhi, mat iwo lhipeya t'owalhaj, hätet iwoyek kayla lhäsaj t'at. Wet 
ifwenhihot'a lajcha lhäy'e lako, 

7mat yik t'at tä ihoye häp atsinha lhutsha wet yämhoplhi, wet wuj tä ihumin. 

8Tajyäme ifwalas iyhäj, wet Sansón yachajo tä ihoye atsinha yämthilek yen 
lech'efwaya. Tä nichäte lhip tä lham ilän t'owalhaj, yik'ajch'oye n'äyij yämthilek 
iyahne t'owalhaj p'itsek, wet hiw'en tä akäyek tä ihi lhiley. 

9Wet tachuma, ilanhi wet w'elekej tä tufw. Tä nichäte lajcha lhäy'e lako, hiw'enho 
lhip wet lhamel tufw t'at. Mat ifwenhihot'a tä tälho t'owalhaj p'itsek tä ilanhi. 

Sansón yenlhi lakäjyaj 

10Wet Sansón lajcha ihoye atsinha lew'et, wet Sansón iwo lakäjyaja, mälhyej 
lakey p'ante wichi tä nech'e thänhäy. 

11Wet tä Filisteo lhayis hiw'en, t'äne treinta hin'ol yämthilek iyej t'at. 

12Wet Sansón tahuyej lhamel wet yok: –Iche m'ak tä ofwel amhohen. N'älte atsi 
m'ak tä häpe. Iche siete ifwalas tä y'awo lhakäjyaja, yämthilek lefwel n'oho m'ak 
tä häpe. Wet chik lefwenla n'oho, aelh weihalhapej ow'enhihola lew'uy tä isilataj 
lhäy'e lew'uy tä n'okäjyajcha. 

13Mat chik amel kafwelaya n'oho ifwalastso, amenlak lew'en n'oho m'ayhay tä 
oyämetso. Lhamel nichulho wet yok: –Fwel n'ohohen, olhamel oläthiyela. 

14Tä mälhyejtso, Sansón yok: “M'ak tä otufw tälho m'ak tä t'ek. M'ak tä hak'onek 
tälho m'ak tä takhajay.” Tä tajyäme p'ante tres ifwalas, lhamel kamaj ihanhiyejt'a 
m'ak tä häpe. 

15Wet ifwala elh lhamel tahuyej laka'tsinha tä Sansón lehumnek wet yok: –
Y'ätshane am Sansón, häpkhilek olhamel ohanej m'ak tä häpe. ¡Chik kawoyaye, 
olhamel oaip'ohla, lhäy'e ajcha lhäy'e nilhokej lew'et lheley! ¡Oyenek amel 
let'änay n'oyehen yämthilek leso n'oyejen m'ak tä olewuhuy! 

16Wet atsinha ihoye Sansón, wet tafwlhi wet yok: –¡Lehuminhit'an'o, mat len'äyi 
n'oho! Tsi lefwenhit'a n'oho m'ak tä letay'ätshaneje ow'etfwas. Sansón nichulho 
atsinha wet yok: –Tetshan, olham ofwenhihot'a ojcha lhäy'e oko häp m'ak tä 
häpe. Tä mälhyejtso, tej tä ahäpe ohumnek, tek ofwenla amho. 

17Matkat atsinha tujlhache t'at tä inityen yämthilek Sansón ifwenho m'ak tä häpe. 
Wet lhaip'altsene wet tafwlhi t'at pajtha siete ifwalas tä lham iwhäye Sansón tä 
lhamel iwo lakäjyaja. Tä lepese Sansón ifwenho, wet atsinha nech'e ifwenho 
hin'ol tä iyej. 



480 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

18Tä mälhyejtso, ifwalatso tä kamaj kahonatsiya Filisteo lhayis ihoye Sansón wet 
ifwenho tä yok: “Akäyek, häp tä hak'onek, wet t'owalhaj, häp tä takhajay.” Sansón 
nichulho lhamel wet yok: –¡Aisayej atsinha tä ohumnek, häp tä ifwel amhohen 
m'ak tä oyelhtej amehen! 

19Wet Lhawuk laka Espíritu nichätpe Sansón, wet yik tä ihoye hupuy tä Askalón 
wet ilänhen treinta hin'ol tä ihi. Wet tachuma lhamel lew'uyis wet hiw'enho häp 
Filisteo lhayis tä nichulho ley'ätnhayaj. Wet tä yäple lajcha lew'et, wuj tä lewäk 
ihi. 

20Wet õhw'enho Sansón lakalay'i häp atsinha tä Sansón lehumnek. 

Jue 15 

Sansón iwunho Filisteo lhayis lakäs 

1Tajyäme p'ante ifwalastso, wet wichi ilanhi trigo tä wak'alh. Wet Sansón isikaye 
atsinha tä lehumnek wet ichäj kayla lhäsaj. Tä nichäte lew'et, wet yok: –Ohoye 
ohumnek tä ihi lhip tä ihi. Matkat lakachäti tek iwahinchufwi lewukwe häp 
Sansón, 

2mat yok: –Ofwetaj am leleyej t'at olhäse, wet häp tä ow'enho elh akalay'is. Mat 
iche lech'inhä tä wuj tä isilataj, inu'pe lechita. Häp tä en hach'efwaya, en lahaya 
lechita. 

3Mat tä Sansón iläte, lhäy'e lhip tä lewäk ihi wet yok: –¡Athana olhamhit'alak otes 
chik owit'äyen Filisteo lhayis! 

4Wet yik wet itsokwethä trescientos m'awo lhayis, wet täkwfwaspej yäyitwek 
lechäsel, wet yäytejen hal'ä pesey. 

5Wet iwunhomche wet yokweschetshi, wet m'awo lhayis inukwe alhoho tä tiyäjo 
yachuyaj tä lewuk Filisteo lhayis. Wet y'uho trigo tä õ'iskonhen lhäy'e tä kamaj 
õknista, pajtha nichäte uvas tä ihiche n'olafwey lhäy'e olivos tä ihiche lew'etes. 

6Wet Filisteo lhayis tay'ätshanejlhi tä yok: –¿Atsi tä lewoynejek täjtso? Wet iyhäj 
yok: –Häpe t'at Sansón, iwo hayahlä m'ak tä lakachäti iwoyeje tä isoyej lhäse wet 
hiw'enho lakalay'i. Tä lhamel iläte, yike atsinha wet hip'o, lhäy'e lajcha. 

7Wet Sansón yok: –¡Tä amel lewoynejetso m'ak tä lewoyej n'oye, olehiyejt'a mat 
otujlhahichela m'ak tä owoye, pajla'tha oha ihi ahilähen! 

8Wet inuye Filisteo lhayis wet ilänhen wet wuj tä iwo m'akayejen. Tä ileyej, yik tä 
ihoye chowej tä ihi chenaj tä ihi Etam, wet yen lew'eta. 

Sansón ilänejen Filisteo lhayis asno lech'alo lhile 

9Nämhen p'ante Filisteo lhayis wet iwo w'etahi Judá. Wet lhaihutche honhattso 
pajtha nichäte hupuy tä lhey Lehi. 

10Wet Judá lhayis tay'ätshane lhamel wet yok: –¿Chipte tä lenu n'oyehen? Filisteo 
lhayis nichulho wet yok: –Olhamel oneke Sansón yämthilek otsoklhi wet owoyeje 
m'ak tä iwoyej n'oyehen. 

11Tä Judá lhayis iläte, wet tres mil lhamel yikhen tä ihoye chenaj tä ihi Etam. Tä 
lhamel nichäte chowej tä Sansón ihi, wet tahuyej tä yok: –¿Hä kahanayej tä 
olhamel oichufwi Filisteo lhayis lakhajyhayaj? ¿Chipte tä lewoyej n'oyehen 
owit'äyhyaja? Sansón nichulho wet yok: –Owo lahayayej m'ak tä lhamel iwoyej 
n'oye. 

12Wet lhamel yok: –Olhamel onek ame yämthilek oyachaj ame lhamel. Sansón 
nichulho wet yok: –¿Hä matche tä amel tek lelänlan'o? Lhek unhatche ämet tä 
lewoyej n'oye. 

13Wet lhamel yok: –Matche, olhamel tek oailänla. Tajlhama tä ot'uhläk oaitsoklhi 
wet ohän ame lhamel. Tä mälhyejtso, lhamel yäytejlhi niyhäy tä nech'ayhis wet 
inuhatphä tä ihi chowej. 

14Tä lhamel nichäte lhip tä lhey Lehi, Filisteo lhayis ihohlä wet t'änhen. Mat 
Lhawuk laka Espíritu nichätpe Sansón, wet yisthen niyhäy tä õyäytej takweyey, 
tet iwoyek nit'una. 

15Wet hiw'en asno ch'alo lhile tä ikatsi tä nech'e t'at tä nojchehen. Wet tachuma 
wet yen kahl'äya, wet ilänejen mil Filisteo lhayis. 

16Tä ileyej, wet yok: “Asno ch'alo lhile tä olänejen mil hin'ol. Owit'äynejen lhamel, 
oskonwek lep'itseyhay.” 

17Tä ileyej, wet tafwomej asno ch'alo lhile. Wet õyen lheya häp honhattso Ch'alo 
Lhilew'et. 

18Wet Sansón wuj tä ichim, wet t'änch'oye Lhawuk wet yok: –¿Chipte tä 
mälhyejtso tä letach'ot n'oye wet okalhi t'at otayhfwas tä wuj, wet athana 
letach'anlhaye chik oy'ilej tä ochim, häpkhilek wichi tä nitäfwela amej 
itsoklhin'o? 

19Tä mälhyejtso, Lhawuk ifwoyenche chowej tä ihi honhattso wet inät tälhche, 
wet Sansón iyäyej wet yachajo tä takhajay. Häp tä tamenej tä inätw'ettso õyen 
lheya Õt'änch'oye. Wet kamaj ihi t'at yäk fwalana. 

20Sansón niyatej p'ante veinte nekchämis häp Israel lhayis, häp ifwalas tä Filisteo 
lhayis lhayen lewuka honhat. 

Jue 16 

M'ak tä Sansón iwoye tä ihi p'ante Gaza 

1Fwala elh p'ante Sansón yik tä ihoye hupuy tä lhey Gaza. Tä nichäte, hiw'en 
atsinha tä kain'oyaj länek wet ihoye lew'et yämthilek imäyej. 

2Wet tä wichi ihanch'oye tä Sansón ihi hupuy, lhamel ilunej lew'et tä ihi, wet 
iyahinlhi t'at häp n'olafwek tä hupuy lep'ot lepe imälhewek ifwala. Tä honatsi 
letamsekis ihi, inihilhi t'at wet yokwe: –Chik nech'e fwala häpkhilek y'alän. 

3Mat Sansón imä pajtha honaj chowej. Wet nech'e n'om, nephä wet ilanhi lepe, 
hip'ajtej letsutes lhäy'e lecha tä õhp'alkateji wet tilhäj, ihänpe chenaj tä atojphä 
tä tatayhlä Hebrón. 

Sansón lhäy'e Dalila 

4Tä tajyäme täjtso, Sansón ihumin atsinha tä lhey Dalila tä lew'et ihi honhat tä 
w'awulhchä tä lhey Sorek. 

5Wet Filisteo lhayis kaniyatey lhamel ihoye Dalila, wet tahuyej tä yok: –Wo 
akanyajayej Sansón, wet y'ätshaneje chi tälhi lakhajyhayaj tä wuj tä iyej, 
yämthilek olhamel otsoklhi wet oyäyitlhi wet oyen okawoya. Wet olhamel 
owohla lahaya amej häp achumet tä lewoye, elh weihalhapej olhamel ow'enla 
amho mil cien (1.100) chinaj t'äj. Wet lhamel yikch'oye Dalila. 

6Tä paj atsinhatso tahuyej Sansón wet yok: –Lhek fwel n'oho, ¿chi tä tälhi 
akhajyhayaj tä wuj? ¿Hä ohanej owoyneja chik oainayhitlhi wet nemhit lekalhik 
lefwetaj alelanhi? 

7Sansón nichulho atsinha wet yok: –Chik lenayhit n'oyej siete lutsej hal'ä t'akay 
tä nech'ayhis tä kamaj niwujak tamchäy, nemla otkhajay, omälhhiyejat iwoye 
hin'o chik häpe. 

8Tä mälhyejtso, Filisteo lhayis kaniyatey ihäne Dalila siete lutsej hal'ä t'akay tä 
nech'ayhis tä kamaj niwujak tamchäy, wet lham yäytejlhi häp Sansón. 

9Wet tä hin'ol ihi t'at Dalila lew'et tä lhaiskathen, Dalila t'än wet yok: –¡Sansón, 
nämhen Filisteo lhayis! Wet Sansón yisthen t'akay tä õyäytejlhi, mälhyej chik 
nit'una. Wet Filisteo lhayis ihanhiyejt'a tälhi Sansón lakhajyhayaj tä iyej. 

10Wet Dalila tahuyej Sansón wet yok: –¡Let'akan n'oyej! ¡Matche tä 
lefwech'enlhin'o! Mat athana nech'e äm matche ämet, fwel n'oho atsi m'ak chik 
owoye chik oainayhit yämthilek nemhit lekalhik lefwetaj alelanhi. 

11Sansón nichulho atsinha wet yok: –Chik lenayhit n'oyej niyhäy tä nech'ayhis tä 
kamaj õknichumyenalhi, nemla otkhajay, omälhhiyejat iwoye hin'o chik häpe. 

12Tä mälhyejtso, Dalila tachuma niyhäy tä nech'ayhis wet yäytejlhi häp Sansón. 
Wet t'än tä yok: –¡Sansón, nämhen Filisteo lhayis! Mälhyej lhampej iche t'at hin'ol 
tä ihi t'at Dalila lew'et tä lhaiskathen. Mat Sansón yisthen niyhäytso, mälhyej chik 
lelemsas. 

13Wet Dalila tahuyej Sansón wet yok: –¡Kamaj letujlhache t'at tä let'akan n'oyej! 
¡Kamaj lefwech'enlhitn'o! Fwel n'oho m'ak chik owoye yämthilek nemhit lekalhik 
lefwetaj alelanhi. Sansón nichulho atsinha wet yok: –M'ak tä is chik lewoye, 
chuma tson'ataj w'ole tä õ'pätsin, wet pätsinejchehen ow'oley tä letihi siete tä 

lepätsinchehen. Wet käjchä hal'ä tä ihi honhat wet häp tä äytej ow'ole. Lew'enla 
tä nemla otkhajay, omälhhiyejat iwoye hin'o chik häpe. Tä mälhyejtso, Dalila 
imäyen Sansón wet nech'e yenlhi mälhyej tä Sansón ne'tek iwoye. 

14Wet tä wak'alh, nech'e t'än mälhyej lakeypej, yok: –¡Sansón, nämhen Filisteo 
lhayis! Matkat Sansón nephä wet nämhi hal'ä tä õ'käjchä, wet äp nämhi n'oyik tä 
õ'pätsinejche lew'ole. 

15Tä mälhyejtso, Dalila yok: –¡W'et letahuylhi! ¿Chipte tä lefwech'enlhin'o tä 
lefwetaj lehuminn'o? Tsi nech'e tres veces tä leläkwlhin'o, wet kamaj lefwenhit'a 
n'oho chi tälhi akhajyhayaj tä wuj tä i'amej. 

16Wet tä wuj lhämtes tä iwoye fwalapej fwalapej wet ilehiyejt'a tä inityen, tä 
lepese Sansón y'elej tsi wuj tä äytaj letichunhayaj. 

17Wet matche, nech'e ifwenho t'at atsinha häp m'ak tä häpe lakhajyhayaj. Wet 
yok: –Nehit katsik yisetche ow'ole, tsi tälhe tä nech'e oiche ohäpe t'at Dios 
t'amajchet, ohäpe Nazareo. Chik õyisetche ow'ole, tatäy t'at okhajyhayaj, noj t'at, 
omälhyej iwoye hin'o chik häpe. 

18Tä Dalila nitäfwelej tä nech'e matche tä ihanej m'ak tä häpe tä Sansón 
lakhajyhayaj, iwo chenekaye Filisteo lhayis kaniyatey wet yok: –¡Lhuyay, athana 
Sansón nech'e matche tä ifwel n'oho m'ak tä lakhajyhayaj tälhe! Tä mälhyejtso, 
lhamel yikhen tä ihoye Dalila, wet ichäje chinaj t'äj tä pajche ifwenho. 

19Wet Dalila imäyenpe lhechey häp Sansón, wet t'äne hin'o yämthilek yisetche 
lew'ole tä ihi siete tä ipätsinchehen. Tä ileyej, wet Sansón nemhit lakhajyhayaj 
ihi. 

20Wet mälhyej lhampej Dalila istun Sansón wet yok: –¡Sansón, nämhen Filisteo 
lhayis! Wet Sansón n'om tä imä, fwetaj lhaiwoyneje tä iwoyepej. Mat nemhit ikalh 
lhamhi, tsi athana Lhawuk nemhit iyej. 

21Tä mälhyejtso, Filisteo lhayis itsoklhi wet ilanche tatelhoy. Wet ihäne hupuy tä 
Gaza wet inayhtej chinhas tä bronce, wet ithatho n'op'onthi wet ne'tek ilunkat 
fwelhek tä tunte. 

22Matkat tä paj yachajo tä lhaichihelit lew'ole. 

Y'il Sansón 
23Tajyäme p'ante ifwalas iyhäj, wet Filisteo lhayis kaniyatey lhaihutwek 
yämthilek iwo käjyajayej tä ikalhi letayhfwa Sansón. Wet lhamel ilänhen itshätäy 
tä yen n'okhayajayej laka dios Dagón. Wet ichoywethä wet yok: “¡Lhaka dios 
tach'ot n'amehen, wet y'akalhi lhatayhfwa Sansón!” 
24Wet tä wichi hiw'en Sansón, häte ichoywethä wet iwunit laka dios wet yok: 
“¡Lhaka dios tach'ot n'amehen, wet y'akalhi lhatayhfwa tä iwit'äyen lhaka honhat 
wet ilänhen wujpey n'amel!” 



484 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

25Wet tä lhamel wuj lakäjyaj tä iwoye, ne'tek õ'häne lhamel häp Sansón 
yämthilek ikoyej. Tä mälhyejtso, õyike tä ihi n'op'onthi wet õ'tonphä. Wet õ'häne 
lhamel tä ihi hup tä wuj, wet wuj tä ikoyej Sansón tä iläkwlhi. Wet õ'tihi lechowej 
ch'utey tä wusche, 

26wet Sansón tahuyej häp han'äfwaj tä itsok takwey wet yok: –Yej tonte n'oho 
ch'utey, häpkhilek otsok wet olhaithatej. 

27Wet nilhokej Filisteo lhayis kaniyatey lhamel lhaihuthiwek häp huptso, häte 
iche wujpey hin'ol lhäy'e atsinhay. Wet iche tres mil wichi tä ihi lhip tä tumphä tä 
lhamel itetshan iyhäj tä ikoyejlhi häp Sansón wet iläkwlhi. 

28Wet Sansón nech'e t'änch'oye Lhawuk wet yok: –Iwuk Dios, yej p'ethat n'ohlä. 
Olhaip'altsen ame, w'en n'oho okhajyhayaj athana wet tajlhama, häpkhilek owo 
lahayayej Filisteo lhayis häp ottelhoy tä lhamel ilanche. 

29Wet nech'e tachasch'oye häp ch'utey tä wusche tä ihi lechowej häp hup, wet 
itsok. 

30Wet nech'e t'än wet yok: –¡Filisteo lhayis, is chik lep'ak n'oyej tä oy'il! Tä 
iwoyetso, wet ihuttshi ch'uteytso, wet hup waschä wet nichätpe niyatey lhäy'e 
nilhokej wichi tä ihi. Wujpey lhamel tä y'inhen, inu'pe tä lham Sansón ilänhen tä 
kamaj iläy. 

31Wet nämhen Sansón lepuhfwas lhäy'e nilhokej lew'etfwas, wet ichäj lep'itsek 
wet tajänch'oye tä ihi lajcha Manoa lep'itsekw'et tä ihi honhat tä hupuy tä Sora 
tumej lhip elh wet Estaol tumej lhip elh. Häp veinte nekchämis p'ante tä Sansón 
niyatej Israel lhayis, wet y'il. 

Jue 17 

N'on'okhayajw'et tä lewuk Micaías 

1Iche p'ante hin'o tä lhey Micaías, lham ihi t'at chenhas tä ihi honhat tä lewuk 
Efraín kawichi. 

2-3Wet lham lhaifwenho p'ante lako wet yok: –Häp aka chinaj t'äj tä mil cien 
(1.100) tä õt'etane, wet letakäpfwayeje lewit'äyhyaj häp elh tä t'etane, olham tä 
in'oyej, tsi olham t'at tä ot'etane. Mat athana onachaj ame, tsi olätenaj tä lhäme 
häp chinaj t'äjna tä pajche lhen amajchetayej häp Lhawuk, let'uhläk lew'enho 
hin'o yämthilek yenlhi n'ocheyä wet hip'oyejpe plata. Wet yachaje t'at lako häp 
chinaj t'äj. Wet lako yok: –Yäs, is chik Lhawuk takäpfway ame. 

4Wet atsinha hiw'enho elh hin'o doscientos chinaj t'äj yämthilek yenlhi n'ocheyä 
tä hip'oyejpe plata. Tä wak'alh, itihi häp Micaías lewukwe. 

5Iche lech'o elh tä lham yen len'okhayajw'eta, wet yenlhi efod tä ihi. Häte 
yenhoplhi lecheyä häp lew'et lheley, wet yen häpeya sacerdote elh leles tä hin'ol. 

6Tsi tä kamaj newache p'ante rey tä iyej Israel lhayis häp ifwalastso, elhpej iwoye 
t'at m'ak tä lham ihuminche. 

7Iche p'ante hin'o mamse tä iyej Judá kawichi tä ihi Belén. Lham häpe Leví leles 
elh tä kalew'eta tä ihi honhattso. 

8Wet häp mamsetso yikch'oye Belén wet yik tä t'ukwe lhip chik yenla lew'eta. 
Wet tä ilunche chenhas tä ihi honhat tä lewuk Efraín kawichi, nichäte p'ante 
Micaías lew'et. 

9Wet Micaías tay'ätshane wet yok: –¿Atsi honhat tä letälhe? Mamse nichulho wet 
yok: –Otälhe Belén tä ihi Judá. Ohäpe Leví leles elh, ot'ukwe honhat chik oyenla 
ow'eta. 

10Tä Micaías iläte, wet yok: –Is chik lhe n'oyej kana. Wet oayenla häpeya oka 
sacerdote, wet amälhhiyejat iwoyek ojcha t'at. Wet owohla akahaya diez chinaj 
t'äj nekchämpej, wet op'ajthiyeja äk lhäy'e haw'uyis. 

11Tä mälhyejtso, Leví lhästso iwoye wet iyej t'at häp Micaías lew'et. Wet matche, 
hätet iwoyek lhäs t'at häp Micaías. 

12Wet Micaías yen häpeya laka sacerdote, wet iyej t'at tä ihi lew'et. 

13Wet Micaías letichunhayaj yok, “Athana ohanej tä Lhawuk takäpfwayhiyeja 
n'oye lakäpfwayajay tä isen. Tsi oisej Leví leles elh tä oyen häpeya oka 
sacerdote.” 

Jue 18 

Wichi tä tälhe letes Dan t'ukwe honhat chik yen lew'eta 

1Häp fwalas p'antetso kamaj ihichet'a Israel lhayis laka rey. Wet wichi tä tälhe 
letes Dan kamaj ihichet'a honhat chik lewuhuy lhamel. Tä mälhyejtso, lhamel 
t'ukwe t'at honhat chik yenla lew'eta. 

2Häp tä tamenej tä lhamel ichen cinco hin'ol tä takhajayhen tä tälhe hupuy lhayis 
tä Sora lhäy'e Estaol, yämthilek iyahinpe honhat wet itetshan lhipey. Wet häp 
hin'olna lhamel ihoye honhat tä lewuk Efraín kawichi, wet nichäte p'ante Micaías 
lew'et wet iyej t'at häp honatsitso. 

3Wet tä ihi, iläte lhämtes tä yämlhi häp mamse tä iyej, wet lhamel yok: –Leví lhäs 
t'at häp hin'otso. Tä mälhyejtso, lhamel ihoye wet tay'ätshane tä yok: –¿Atsi tä 
aichäj kana? ¿Atsi m'ak tä lewoye tä lhehi täja? 

4Wet Leví lhäs ifwenho lhamel wet yok: –Micaías iwo okahaya yämthilek ohäpe 
laka sacerdote. 

5Tä mälhyejtso, lhamel yok: –Is chik letay'ätshane Dios häpkhilek olhamel ohanej 
chik is alhoho on'äyij wet ow'en m'ak tä ot'ukwe. 

6Wet Leví lhäs nichulho lhamel wet yok: –Mähen t'at, Lhawuk isyen alhoho amel. 

7Tä mälhyejtso, häp hin'ol tä itetshan honhat, lhamel yikhen tä ihoye hupuy tä 
lhey Lais. Wet häp wichi tä ihi honhattso, lhamel yopejkwe, “Ihichet'a olhamel 
owit'äyhyaj.” Mälhyej wichi tä ihi Sidón, lhamel letamsekis ihi, wet tek ikatsik 
ilhaklit lhamel. Wet niwohit m'ak chik lhamel iwatlä, hiw'en t'at m'ayek. Lhamel 
atofwehlä häp wichi tä ihi Sidón, wet tek lhay'ajej wichi chik häpe. 

8Tä mälhyejtso, häp hin'ol tä itetshan honhat, lhamel yäple lew'et Sora lhäy'e 
Estaol. Tä nichäte, wet iyhäj tay'ätshane wet yok: –¿Chiwoye amel haw'ekyaj? 
Lhamel nichulho wet yok: 

9–Olhamel olunche honhattso wet ow'en tä wuj tä isilataj. ¡Mäh n'ekhen, n'anuye 
wichi tä ihi! Letatachephä wet niwohit m'ak chik lewoyaye. ¡Is chik n'ekhen wet 
n'asoyej honhat lhamel! 

10Chik amel lechätay kanhi, lew'enayhla tä wichi letamsekis ihi wet tekm'ahthen 
t'at. Wuj honhat tä lhamel hiw'en wet niwohit m'ak chik tatäyej lhamel. Dios 
hiw'enla n'amhohen honhattso yämthilek n'alewuhuy t'at. 

Dan laka wichi yikch'oye laka honhat wet yen lew'eta lhip elh 

11Tä mälhyejtso, seiscientos hin'ol tä Dan kawichi, lhamel iwo takwelheleya tä 
laka'tshayajchal wet yikch'oye Sora lhäy'e Estaol. 

12Tä nichäte honhat tä Judá, iwo w'etahi häp Kiriat-jearim lhip tä tumej kaphä, 
häp honhat tä athana õyen lheya Dan lhayis kasthawet. 

13Wet tälhe lhiptso lhamel ihoye chenhas tä ihi honhat tä lewuk Efraín kawichi, 
wet nichäte Micaías lew'et. 

14Wet häp cinco hin'ol tä pajche ihoye tä lhamel itetshan honhat tä Lais, tahuyej 
iyhäj wet yok: –¿Hä lehanej? Hupna iche efod tä ihi, lhäy'e dios lhayis tä lewuk 
lhamel, lhäy'e n'ocheyä tä n'olhenek tä õhp'oyejpe plata. ¿Atsi m'ak tä lewoyeje 
tähesna? 

15Wet häp cinco hin'oltso ichunlä iyhäj wet ihoye häp Micaías lew'et. Tä nichäte, 
wet lhamel n'okwiyej Leví leles elh tä ihi wet yok: –¿Chiwoye? 

16-17Wet lham ihoye sip'äl tä seiscientos tä ihi lepe. Wet nech'e cinco hin'oltso 
lhamel tiyäjchufwi hup, wet itonphä n'ocheyä tä n'olhenek tä õhp'oyejpe plata, 
lhäy'e dios lhayis tä lewuk Micaías lew'et lheley, lhäy'e efod. Wet häp 
sacerdotetso tä Leví leles elh, lham iyej t'at wichi tä ihi lepe. 

18Tä lham hiw'en tä hin'oltso tiyäjchufwi Micaías lewukwe wet itonphä m'ayhay 
tä n'ot'amajchetestso, tay'ätshane tä yok: –¿Atsi m'ak tä lewoyaye? 

19Lhamel nichulho wet yok: –¡Ch'eet! ¡Lhu, nek n'okwehen! Olhamel ot'uhläk 
letach'ot n'oyehen wet ahäpe oka sacerdote, wet hätehlat iwoyek olhamel 
oalajcha t'at. ¿Atsi m'ak tä lhäy'e lhip tä laha ihi? ¿Hä is chik ahäpe wujpey Israel 
lhayis laka sacerdote, wok ahäpe hin'o weihalha laka sacerdote? 

20Tä sacerdote iläte lhamel, wet ihuminche. Wet tachuma häp efod, lhäy'e dios 
lhayis tä lewuk Micaías lew'et lheley, lhäy'e n'ocheyä tä õhp'oyejpe plata. Wet 
ichäj wet yikche Dan kawichi. 

21Wet lhamel ichunkat lahilähen häp atsinhay lhäy'e leles, lhäy'e leläy, lhäy'e 
nilhokej lakhäy, wet yikhen tä tujlhache lew'ekyaj. 

22Tä atojche tä yikhen lhamel, wet Micaías ihutwek lew'etfwas wet lhamel ihän 
Dan kawichi. 

23Tä lhamel ilätlä wichi tä t'änhen, lhamel nitilhaklä Micaías wet yok: –¿Chipte tä 
let'än n'o'pehen? 

24Micaías nichulho wet yok: –Amel lechäj oka dios lhayis tä olham olhenhay, wet 
äp lechäjay oka sacerdote, wet niwohit m'ak chik imälhe n'oyej. ¿Wet äp 
letay'ätshanej n'oye m'ak tä tamenej tä ohän amel? 

25Mat Dan kawichi yok: –Yej fwitsenej tä lhämlhi n'ohohen. Ihichela oelh chik 
niteläytayej, wet fwitsaj wet inu ame wet ailän, lhäy'e haw'et lheley. 

26Tä Micaías hiw'en tä wujpey lhamel, ileyej wet yäple lew'et. Wet Dan lhayis 
tujlhache lew'ekyaj 

27wet ichäj m'ak tä lewuk häp Micaías, lhäy'e laka sacerdote, wet lhamel nichäte 
p'ante Lais. Wet häp wichi tä ihi letamsek ihi t'at, lhamel tek yenek lewit'äyhyaj 
ihichela. Wet tä Dan lhayis nichäte, ilänhen lhamel wet iwunej hupuy. 

28Wet tä lhamel atofweho häp hupuy tä Sidón wet newache wichi chik lhamel 
lhay'aje, tä mälhyejtso ihichet'a elh chik tach'ote. Lhamel lew'ettso ihi t'at 
lakawayhi tä Bet-rehob ihi. Tä paj p'ante, Dan lhayis yachajo tä inech'aynhi häp 
hupuy tä iwasthi, wet lhamel yen lew'eta. 

29Wet lhey tä pajche Lais, mat Dan lhayis nech'e yen lheya Dan, tä yen 
tichunhayajayej lhamel letes p'ante lhey Dan tä häpe p'ante Israel lhäs. 

30Wet häp tä lhamel itihi p'ante häp n'ocheyä tä n'olhenek yämthilek n'okwiyej. 
Wet lhamel yen laka sacerdoteya häp Leví lhayis elhtso tä lhey Jonatán. Lham 
tälhe letes p'ante Gersón tä äp häpe t'at Moisés lecheyäs. Tä tajyäme p'ante 
Jonatán, wet leles häpehen Dan lhayis laka sacerdotes, pajtha nichäte p'ante 
ifwalas tä õyen kwenkaya Israel lhayis. 

31Nilhokej ifwalas p'ante Dios lew'et ihi Silo, wet Dan kawichi w'enhayej tä iti 
lhamejen Micaías lhenek tä lecheyä, wet n'okwiyej. 

Jue 19 

Leví leles elh lhäy'e atsinha tä iyej 

1Häp ifwalas p'ante kamaj Israel lhayis newache laka rey, iche hin'o tä Leví leles 
elh tä lew'et honhat lhip tä wuj tä atofwe tä ihi chenhas tä lewuk Efraín kawichi. 
Wet tachuma atsinha tä lew'et Belén tä ihi Judá, wet iyej t'at. 

2Mat ifwala elh p'ante wet atsinhatso fwitsaje hin'o, wet yik tä yäple Belén wet 
iyej t'at häp lajcha. Wet tä tajyäme cuatro iwel'as, 

3Leví lhästso yik tä t'ukwe atsinha tä lech'efwa yämthilek iwo chalayejlhi wet 
yachaje lew'et. Ichäj lakawo lhäy'e asnolis täkwfwas, wet tä nichäte 
lakachätiw'et, atsinha tachumlä. 

4Tä lakachäti hiw'en, wuj tä akäjlhi wet tachumlä, wet yok: –Is chik lhekana 
ifwalas iyhäj. Tä mälhyejtso, Leví lhäs lhäy'e lakawo lhamel iyej tres ifwalas. 
Lemäwet iche t'at wet lhamel t'ekhen wet iyä. 

5Wet tä cuatro ifwalas p'ante, lhamel nechephä tä nech'e fwamlafwaj wet 
lhaiwaklhathen yämthilek yikhen tä yäpil. Mat Leví lhäs lakachäti ihoye wet 
tahuyej tä yok: –Is chik let'ek ayej lhimphaj tä kamaj ka'eka, häpkhilek atkhajay 
t'at. 

6Tä mälhyejtso, lham lhäy'e lakachäti lhamel tatachephä wet t'ekhen wet iyä. Wet 
nech'e lakachäti tahuyej wet yok: –Is chik lhekana honatsina wet wo akäjyaja. 
Mälat chik fwala. 

7Mat Leví lhäs nephä tsi t'uhläk yik t'at. Matkat lakachäti inityen, tä lepese iwoye, 
ileche tä fwetaj yik. 

8Nech'e cinco ifwalas, tä mälhyejtso tä nech'e fwamlafwaj Leví lhäs nephä, wet 
lhaiwaklhathen yämthilek yikhen. Matkat lakachäti yachajo tä inityen wet yok: –
Is chik let'ek ayej tä kamaj ka'eka, häpkhilek atkhajay t'at. Tä mälhyejtso, lham 
lhäy'e lakachäti lhamel t'ekhen t'at pajtha honaj. 

9Wet Leví lhäs nephä tä t'uhläk yik t'at, lhäy'e lech'efwa, lhäy'e lakawo. Matkat 
lakachäti yok: –Lhek yahinya, honaj t'at, pajiyejt'ak honatsihila. Is chik lemä kana, 
wo akäjyaja wet mälak nech'e fwala. 

10Matkat Leví lhäs nemhit t'uhläk iwoye. Mat lhamel yikhen t'at, lham lhäy'e 
lakawo, lhäy'e atsinha tä iyej, wet iche'pe asnolis. 

Leví lhäs lhäy'e iyhäj tä yikche nichäte Gabaa 

11Tä lhamel tott'aye p'ante Jebús, wok ifwalasna yok Jerusalén, lakawo tahuyej 
Leví lhäs wet yok: –¿Chiwoyek y'amähi honatsina häp Jebús lhayis kahupuyni? 

12-13Leví lhäs nichulho lakawo wet yok: –Kha, isit'ak y'amähi hupuy tä kahäpeya 
Israel lhayis lew'et. N'atujlhache t'at lhan'äyij pajla'tha y'anchäte Gabaa wok 
Ramá p'iya, häpkhilek y'ehi chik honatsi. 

14Tä mälhyejtso, lhamel tujlhache t'at len'äyij pajtha y'uy ifwala. Wet lhamel 
nichäte Gabaa tä häpe hupuy tä lewuk Benjamín kawichi. 

15Wet lhamel tatsäche n'äyij tä tiyäjo häp hupuytso yämthilek imähi. Tä nichäte, 
wet lhamel tatachephä tä i'alhoye, tsi newache hin'o chik hip'altsen yämthilek 
ihäne lew'et. 

16Tä paj tä honatsi t'at, näm hin'o tä thaläkw tä tälhe lelafwek tä tachumlhi. Lham 
tälhe p'ante honhat tä chenhas ihi tä lewuk Efraín kawichi, mat ifwalastso ihi t'at 
Gabaa tä lewuk Benjamín kawichi. 

17Wet tä hiw'en Leví leles elh, tay'ätshane wet yok: –¿Chi letälhi, wet chi lehohi? 

18Leví lhäs nichulho wet yok: –Olhamel otälhe Belén tä Judá lhip, wet ohoye lhip 
tä wuj tä atofwe tä ihi chenhas tä lewuk Efraín kawichi, häp tä olham ow'et. 
Oihinaj Belén wet athana oyäpil t'at. Mat tä oikana newache elh chik hip'altsenn'o 
yämthilek iwo ow'eta ayej. 

19Ow'en t'at hup tä ow'utey asnolis lhäk, wet olhamel olhäk iche t'at, olham 
lhäy'e och'efwa lhäy'e okawo. Tek wo m'ak chik owatlä. 

20Tä hin'otso iläte, wet yok: –Atamsek i'amej. M'ak at chik häpe chik lewatlä, 
olham t'at tä otetshanhila. Ohuminhit'a chik lhe alhoye tä honatsi. 

21Tä mälhyejtso, hin'otso ihäne lew'et wet hiw'enhomche lhäk häp asnolis. Wet 
Leví lhäs lhäy'e lhamel tä iyej ilejen lepach'ol. Tä ileyej, wet t'ekhen wet iyä. 

Gabaa lheley iwoye p'ante m'ak tä hich'atej tä ni'isa 

22Wet tä lhamel wuj tä akäswethä, nämhen hin'ol tä wuj tä ni'isahen tä lew'et 
hupuytso, wet ilunejlhi hup tä Leví lhäs ichufwi. Wet ipäjlhi lepe, wet tahuye 
hin'o tä hup lewuk wet yok: –¡Tonphä hin'o tä asiyak tä näme haw'et! ¡Olhamel 
ot'uhläk omäyej! 

23Matkat hin'o tä lewuk hup ihoye lhamel wet yok: –¡Yaiyhäj, olhaip'altsen 
amehen! ¡Yej woye m'ak tä ni'isa, tsi hin'ona olham tä ohäne ow'et! 

24Ch'ahuye olhämet. Ikana olhäse tä kamaj tek lhay'ajej hin'o chik häpe. Häte 
ikana hin'ona lech'efwa. Otonhiphäla lhamel yämthilek amel lewoyeje m'ak tä 
lewatlä. Mat häp hin'ona yej woyeje m'ak tä ni'isa. 

25Mat hin'oltso iwohiyet'a. Tä mälhyejtso, Leví lhäs ihut alhoye häp atsinha tä 
lech'efwa, wet lhamel hip'ajtitchä wet wuj tä iwoyeje m'ak tä ni'isa pajtha 
ifwalayej. Wet nech'e lhamel ileyej. 

26Wet atsinha yik tä yäple hup tä lech'efwa ichufwi. Tä nichäte lepe, nichät katsi 
tä y'il. 

27Wet tä nephä Leví lhäs, ifwoyenche lepe yämthilek lhamel yikhen. Wet hiw'en 
lech'efwa tä ihi lepe tä nichät katsi, takweyey itpe lepe lhip. 

28Wet tahuyej atsinha wet yok: –¡Nephä, n'ekhen! Mat atsinha nichulhihot'a, y'il 
t'at. Tä mälhyejtso, Leví lhäs tachuma lep'itsek wet iti'pe asno, wet tilhäje lew'et. 

29Tä nichäte, tachuma laka tsonhat wet iwo lhipeya lep'itsek. Itihi doce lhipey 
wet ichene lhip weihalhapej häp wichi tä wusche'pe tä tälhehen letetsel tä ihi 
doce tä häpehen Israel lhayis. 

30Wet nilhokej wichi tä hiw'en yok: –Tälhe ifwala p'ante Israel lhayis tälho 
Egipto, ihichet'a m'ak chik ow'en chik mälhyej iwoye täja. N'atetshan m'ak tä 
y'awohiyela. 

Jue 20 

Israel lhayis lhaiwaklhatej yämthilek iwo laka'tshayaja 

1Nilhokej Israel lhayis yikch'oye lew'etes, tälhe Dan tä ihi lhip tä tafwojhiye yäk 
nichäte lhamel tä lew'et Beerseba tä ihi lhip tä tapinhiye, lhäy'e iyhäj tä tälhe 
honhat tä Galaad. Lhamel lhaip'ajtitwek tä ihi tä Lhawuk tatache tä lhamel ihi 
hupuy tä lhey Mispa. 

2Wet nilhokej laka niyatey tä nämhen, wet iche cuatrocientos mil (400.000) 
hin'ol tä takwelheley tä lefwajnhates iyej tä takasthen. 

3Wet häp Benjamín kawichi itoyne tä Israel lhayis lhaihutwek tä ihi Mispa. Wet 
Israel lhayis tay'ätshane häp Leví lhäs wet yok: –¿Atsin'aj m'ak tä õ'woyneje 
atsinha tä õ'län? 

4Leví lhäs nichulho wet yok: –Olham lhäy'e och'efwa olhamel onekhen tä otälhe 
Belén. Wet onäme hupuy tä Gabaa, häp Benjamín kawichi, yämthilek omähi. 

5Mat tä honatsi nämhen hin'ol tä lew'et, wet lhamel ilunejlhi hup tä olhamel 
oichufwitso tä lhamel t'uhläk ilänn'o. Wet tachuma och'efwa wet hip'ajtitchä wet 
iwoyeje m'ak tä ni'isa, pajtha y'il t'at. 

6Wet häp tä otchuma lep'itsek wet owo lhipeya, wet ochene nilhokej Israel lhayis 
tä ihi honhat yämthilek lhamel ihanej n'olänekna tä lhäy'e lhip tä õyen läkwika. 

7Wet athana amel tä ahäpehen Israel lhayis, amel t'at tä letetshan m'ak tä 
lewohiyela. 

8Wet nilhokej wichi takasthen wet yok: –Nilhokej n'amel tä y'ekana ihichet'a elh 
chik yäpnhiyela lew'et. 

9Mat is chik y'awo sorteaya häpkhilek kalelhäj n'aiyhäj chik inuhiyela Gabaa. 

10Wet is chik iche elh weihalha diezpej wichi tä w'enhayej tä t'ukweho lhäk sip'äl 
iyhäj. Wet nilhokej iyhäj inuhiyela Gabaa yämthilek iwo lahayayej lhamel häp 
leläkwyhanyaj tä itiyej Israel lhayis. 

11Tä mälhyejtso, nilhokej Israel lhayis lhaip'ajtitwek yämthilek inuye häp hupuy 
tä Gabaa. 

12Mat chunkat lhamel ichene lhämet nilhokej honhates tä Benjamín kawichi 
lew'etes. Wet yok: –¿Chipte tä õ'tiyej n'oläkwyhanyaj häp elh tä õ'län tä ihi amel 
haw'et? ¿Atsi m'ak tä tamenej? 

13¡Lhek achaj n'oyehen häp Gabaa lheleyn'aj iwoye täjtso! Olhamel olänhihena 
häpkhilek noj häp m'ak tä kok'aye tä iyej Israel lhayis. Matkat Benjamín kawichi 
iwohiyet'a iyhäj Israel lhayis lhämet. 

14Mat lhamel tälhomche lew'etes wet ihoye Gabaa, wet lhaihuthiwek yämthilek 
tatayhlä iyhäj Israel lhayis. 

15Wet iche veintiséis mil (26.000) sip'äl tä takwelheley tä lefwajnhates iyej, lhäy'e 
setecientos hin'ol tä takhajayhen tä ihi Gabaa. 

16Lhameltso häpehen iyhäj tä ts'amak lhayis, wet äp lhäy'e lhip tä takwey iseji 
häp lakalanlhi. Tej chik lhämsaj m'ak chik tiyäjej tunte, taj t'at. Ihanhiyejt'a chik 
nitaja m'ak chik tiyäj. 

17Wet Israel lhayis iyhäj iche cuatrocientos mil (400.000) hin'ol tä wuj tä ihanej 
yämthilek iwo laka'tshayaja. 

Israel lhayis iwo laka'tshayajayej Benjamín laka wichi 

18Ifwalatso Israel lhayis ihoye Dios lew'et tä ihi Betel. Wet tay'ätshane Dios wet 
yok: –¿Atsihila oiyhäj chik ichunej tä inuye Benjamín kawichi? Lhawuk nichulho 
lhamel wet yok: –Is chik Judá kawichi chik ichunej tä inuye. 

19Tä mälhyejtso, Israel lhayis nechephä tä nech'e fwamlafwaj, wet lhamel ihi lhip 
tä tatayhlä Gabaa. 

20Tä wak'alhen, lhamel yikhen wet iwo tesa laka'tshayaj. 

21Matkat Benjamín kawichi lhamel inuphä tä tälho hupuy wet tatayhlä iyhäj. Wet 
ifwalatso ilänhen veintidós mil (22.000) Israel lhayis. 

22-24Tä mälhyejtso, Israel lhayis yäple Betel wet lhamel wuj tä tafwchehchä tä ihi 
tä Lhawuk tatache pajtha honatsi. Wet lhamel yachajo tä tay'ätshane häp Lhawuk 
wet yok: –¿Hä is chik olhamel otujlhache p'iya yämthilek onuye häp opuhfwas tä 
Benjamín kawichi? Wet Lhawuk ne'tek lhamel tujlhache t'at. Tä mälhyejtso, 
Israel lhayis lhaikhajyenhen, wet ifwala elh yachajo tä lhamel ihoye lhip tä pajche 
ihi tä iwo laka'tshayaja. Wet yachajo tä inuye häp Benjamín kawichi. 

25Matkat Benjamín kawichi inuphä tä tälho Gabaa wet tatayhlä lhamel. Wet äp 
ilänhen dieciocho mil (18.000) Israel lhayis kasip'äl. 

26Tä mälhyejtso, yachajo tä nilhokej Israel lhayis ihoye Betel, wet lhamel wuj tä 
tafwchehchä tä ihi tä Lhawuk tatache. Wet ifwala imälhewek lhamel t'ekhihent'a, 
wet ilänhen itshätäy wet iwunhomche yämthilek yen n'okhayajayej Lhawuk. 
Häte ilänhen iyhäj itshätäy wet hiw'enho Lhawuk yämthilek lha'isyene. 

27-28Häp ifwalastso Arca tä N'ot'amajchet tä Lhawuk lhämtes lehi ihi t'at häp 
Betel. Wet laka sacerdote häpe p'ante Finees, Eleazar lhäs wet lechäti häpe t'at 
Aarón. Wet Israel lhayis tay'ätshane p'ante häp Lhawuk wet yok: –¿Hä is chik 
olhamel oyachajo tä onuye häp opuhfwas tä Benjamín kawichi, wok oleyej p'iya? 

Wet Lhawuk yok: –Achajo tä lenuye chik fwala. Olham otch'otla amehen 
yämthilek lekalhayhi. 

Israel lhayis ikalhi Benjamín laka wichi 

29Tä Israel lhayis iläte Lhawuk lhämettso, iyhäj lhamel lhaiskathen tä ilunejlhi 
häp hupuy tä Gabaa. 

30Wet chik ifwala elh iyhäj yachajo tä ihoye tä hupuy tatache wet lhaiwaklhathen 
yämthilek iwo laka'tshayaja, mälhyej tä pajchepej lhamel iwoye. 

31Wet yachajo tä inuphä häp Benjamín kawichi tä tälho hupuy yämthilek iwo 
laka'tshayajayej häp Israel lhayis. Wet lhamel ilänhen treinta Israel lhayis tä 
lhamel tiyäjche n'äyij tä tälhe Betel lhäy'e Gabaa wet iche tayhi. 

32Wet lhamel yenek Israel lhayis inukwe alhoho tä ilethanlä lhamel wet ikalhi 
mälhyej lhampej. Matkat Israel lhayis inukwe alhoho tä t'uhläk letayhfwas ihän 
wet atofwehlä lhamel lew'et. 

33Wet nech'e Israel lhayis ihoye lhip tä lhey Fwitsuk Wuk, wet lhaiwaklhatej 
yämthilek tatayhlä Benjamín kawichi. Wet häp iyhäj tä lhaiskathen tä iwhäye 
hupuy tä Gabaa, lhamel yikch'oye lhip tä ihi 

34wet inuye hupuy. Iche diez mil hin'ol tä wuj tä takhajayhen tä inuye Gabaa. Wet 
matche tä äytaj n'oka'tshayaj, wet Benjamín kawichi ihanhiyejt'a tä tatäy t'at 
lhamel. 

35Tsi Lhawuk tach'ote Israel lhayis yämthilek ikalhi Benjamín kasip'äl, wet häp 
ifwalatso Israel lhayis ilänhen veinticinco mil cien (25.100) lhamel. 

36Tä mälhyejtso, Benjamín kawichi nech'e nitäfwelej tä tatäy t'at lhamel. Israel 
lhayis pajche tach'anlhaye Benjamín kawichi, tsi lhamel t'ekhaye häp iyhäj tä 
lhaiskathen tä iwhäye häp Gabaa yämthilek inuye. 

37Wet häp hin'oltso lhamel iselkat tä inuye hupuy, wet ilänhen nilhokej wichi tä 
ihi. 

38Wet lhamel pajche ifwenho iyhäj tä yok: –Chik olhamel osakanej hupuy wet 
okalhi, owunhihola. Wet chik amel lew'enaye tutsaj chik tälho, 

39kasitahlä wichi tä aihänwethä wet tayhlä. Häp Benjamín kawichi pajche ilänhen 
treinta Israel lhayis, wet lhamel yok: –Y'akalhi t'at, hätet iwoye täjnaj äp 
y'alänhen fwala elh naji. 

40Matkat nech'e n'äle tutsaj tä tälho hupuy, wet tä lhamel iyahne, ihanej tä y'uho 
t'at. 

41Wet nech'e Israel lhayis tatayhlä Benjamín kawichi, wet nech'e lhamel inuhat 
lhamhohen tsi hiw'en t'at lewit'äyhyaj. 

42Wet lhamel yikhen tä inukwe alhoho tä ilethanhen, wet tiyäjche n'äyij tä tiyäje 
ts'anis. Mat ihanhiyejt'a iwoyneje yämthilek lhaifwayhtej häp Israel lhayis. Tsi tä 

Israel lhayis iyhäj ileyej tä iwasthi hupuy, lhamel yistejlä wichi tä fwetaj 
ilethanhen, wet ilänhen. 

43Tä mälhyejtso, Benjamín kawichi ihi t'at lechowej häp Israel lhayis. Wet 
takähännhej wet ilänhen, tälhe Menúha pajtha nichäte Gabaa lhip tä tumej hichä. 

44Wet y'inhen dieciocho mil (18.000) Benjamín kawichi tä wuj tä takhajayhen. 

45Wet häp iyhäj lhamel tiyäje chenaj tä lhey Rimón tä ihi ts'anis, mat cinco mil 
lhamel õ'länhen tä inukwehen n'äyhäy. Wet häp Israel lhayis tujlhache t'at tä 
takähännhej, wet ilänhen dos mil. 

46Wet häp tä ifwalatso Israel lhayis ilänhen veinticinco mil (25.000) Benjamín 
kasip'äl tä wuj tä takhajayhen. 

47Wet seiscientos iyhäj lhamel inukwe alhoho wet yikhen tä ihoye honhat tä 
ts'anis. Wet lhamel ihi häp chenaj tä Rimón pajtha cuatro iwel'as. 

48Wet häp Israel lhayis inuye Benjamín kawichi iyhäj tä ihiche lew'etes, wet 
ilänhen lhamel, lhäy'e leläy, wet iwunhomche hupuy. 

Jue 21 

Israel lhayis wuj tä yen lelhakliya m'ak tä iwoyeje lepuhfwas Benjamín laka wichi 

1Israel lhayis pajche hit'unhatche lhämet tä iwoye tä ihi Mispa, wet yok: –
Ihichet'ala n'aelh chik häpe chik hiw'enho lhäse hin'o tä häpe Benjamín kawichi. 

2Tä paj lhamel ihoye Betel wet lhaihutwek tä ihi tä tatache Dios pajtha honatsiyej. 
Wuj tä äytaj letichunhayaj, wet tafwchehchä wet yok: 

3–Iwuk tä ahäpe Israel laka Dios, ¿chipte tä mälhyejtso olhamel owit'äyhyaj tä 
in'oyejen, wet athana tatäy iyhäj olhamel tä tälhe letes tä häpehen Israel lhayis? 

4Tä fwala elh lhamel nechephä tä nech'e fwamlafwaj wet yenlhi altar. Wet 
ilänhen itshätäy wet iwunhomche yämthilek yen n'okhayajayej Lhawuk. Häte 
ilänhen iyhäj itshätäy wet hiw'enho Lhawuk yämthilek lha'isyene. 

5Wet tay'ätshan lhamehen wet yok: –¿Atsi n'aiyhäj tä nihoyaye n'aji wichi tä 
lhaihutej Lhawuk tä ihi Mispa? Lhamel iwoynejetso lhämet tsi pajche 
hit'unhatche lhämet tä yok: –Elh chik häpek nihoyaye iyhäj tä lhaihutej Lhawuk, 
is chik õ'län. 

Atsinhay tä õhw'enho Benjamín laka wichi tä imälhehi 

6Israel lhayis wuj tä yen tichunhayaja lepuhfwas Benjamín kawichi lewit'äyhyaj. 
Wet lhamel yok: –Fwalana õ'lanhi iyhäj olhamel tä tälhe letes tä häpehen Israel 
lhayis. 

7Wet athana, ¿atsi m'ak tä y'awoye yämthilek lech'efwas ihi häp Benjamín 
kawichi iyhäj tä imälhehi? Tsi pajche y'awoyeje Lhawuk häp ilhämet tä 

y'at'unhatche tä y'onajkwe, “Ihichet'ala n'aelh chik häpe chik hiw'enho lhäse 
hin'o tä häpe Benjamín kawichi.” 

8Tä mälhyejtso, ¿hä iche kana n'aiyhäj chik newayejn'aj wichi tä lhaihutwek tä ihi 
tä Lhawuk tatache tä ihi Mispa? Wet lhamel yok: –Jabés tä ihi Galaad, tek wo elh 
chik ihoye naji wichi tä lhaihutwek chik tälhe häp honhattso. 

9Tsi tä õ'wo lheyisa wichi tä tälhehen honhat lhipey iyhäj, lhameltso niwohit elh 
chik iyej naji. 

10-11Tä mälhyejtso, nilhokej wichi lhamel ichen doce mil (12.000) sip'äl tä wuj tä 
takhajayhen yämthilek ilänhen wichi tä ihi Jabés, lhäy'e nä'tshas, lhäy'e atsinhay 
tä thänhäy. 

12Wet iche cuatrocientos atsinhay tä kamaj niwoya lech'efwasa tä ihi Jabés. Wet 
lhamel ichäje lakasthawet tä ihi Silo tä ihi Canaán. 

13Wet nech'e Israel lhayis ichen iyhäj yämthilek t'ukwe häp Benjamín kawichi tä 
ihi chenaj tä lhey Rimón. Wet yok: –Noj lhaka'tshayaj. N'awo lhatamseka. 

14Tä mälhyejtso, Benjamín kawichi iyhäjfwas tä imälhehi tapile lepuhfwas Israel 
lhayis. Wet lhamel hiw'enhomche atsinhay tä itälhte Jabés yämthilek yen 
lech'efwasa. Mat atsinhay w'awulhiyejt'a lhamel, tsi wujpe. 

15Matche tä Israel lhayis hip'altsen häp Benjamín kawichi, tä Lhawuk itiyej 
kanhihlä lhamel wet tatäy. 

16Wet häp Israel lhayis kathänhäy tay'ätshan lhamehen wet yok: –¿Atsi m'ak tä 
y'awoye yämthilek y'anlhoke iyhäj atsinhay chik lech'efwasla häp hin'ol tä 
atsinhay niw'awulhayej? Tsi Benjamín ka'tsinhay nofwej t'at tä y'alänhen naji. 

17Isit'ak tatäy Benjamín kawichi. Iche iyhäj tä imälhehi, is chik lhamel iwo lelesa 
häpkhilek nittäya iyhäj Israel lhayis chik tälhe lhamel. 

18Mat n'amel y'ahanhiyejt'a y'awoyneje chik y'aw'enho lhales tsinhay. Tsi 
pajchenaj y'at'unhatche ilhämet tä y'awoye, wet elh chik niwoyaye is chik 
lewit'äyhyaj ihi. 

19Mat lhek tetshan, y'anchäthiyela fwala tä wichi ihoye Silo yämthilek iwo 
käjyajayej Lhawuk, mälhyej lakey tä iwoye nekchämpej. 

(Silo ihi Betel lhip tä tafwojhiye, häp n'äyij tä tiyäje Betel lhäy'e Sikem lhip tä 
tumej hichä. Wet äp ihi t'at Lebona lhip tä tapinhiye.) 

20Tä mälhyejtso, Israel lhayis kaniyatey ichene lhämet häp Benjamín kawichi wet 
yok: –Hoyaye häp n'olafwey tä uvas ihiche tä ihi Silo. Wet yej alen'älthen, 

21mat is chik awak'alhen t'at. Chik lew'enlä atsinhay tä ihi Silo tä lhamel 
lhaihuttshi tä ikoy, nukwephä tä leweskathen wet elhpej tachuma atsinha 
yämthilek lhayen lewuka. Wet chik lekatejen, mähen, äple t'at amel aka honhates. 

22Wet chik lajchalis wok lepuhfwas iho n'oyehen wet ne'tehlak olhamel otetshan 
täjtso, oyohlak, “Olhamel olhaip'altsen amehen, is chik letäyhtej letes lhamel. Tsi 
täjnaj olhamel owo oka'tshayajayej häp Jabés lheley, onlhokhiyet'a atsinhay tä 
w'awulhej lhamel. Wet tä ka'amelak lew'enho ales tsinhay, oyok is t'at, tsi tek 
ates ihihlä häp ämet tä pajche let'unhatche.” 

23Tä mälhyejtso, Benjamín kawichi iwoye t'at, elh weihalhapej tachuma atsinha 
tä ikoy wet ichäj. Wet lhamel yäple laka honhates, wet yachajo tä yenwethä 
hupuy wet ihiche t'at. 

24Häte iyhäj Israel lhayis yikhen, yäpnhomche laka honhates lhäy'e laka wichi. 

25Häp fwalas p'antetso kamaj ihichet'a Israel lhayis laka rey. Wet häp tä elhpej 
iwoye t'at m'ak tä lham ihuminche. 

Rut 

Rut 1 

Elimelec lhäy'e lew'et lheley ihoye honhat tä Moab 

1-2Häp fwalas tä pajche p'ante, kamaj newache Israel lhayis laka rey, tajlhame 
lhamel laka niyatey tä iche. Wet fwalastso iche lewhäy tä nehlä ihi ilhokej honhat, 
wet häp hin'o tä lhey Elimelec tä tälhe hupuy tä Belén, häp Judá lhip, lham 
yikch'oya lew'et, lhäy'e lech'efwa tä lhey Noemí, lhäy'e leles tä lheyes Mahlón 
lhäy'e Quilión, wet ihoye honhat tä Moab yämlek yen lew'eta ayej. Lhamel 
häpehen Efrata lheley tä tälhe t'at Belén tä Judá lhip. 

3Mat tä lhamel ihi p'ante Moab, Elimelec ileyej honhat, wet Noemí imälheyej 
leles. 

4Wet lhamel iwo ch'efwasa, iyejen atsinhay tä lew'et t'at honhattso, elh tä lhey 
Orfa wet elh tä lhey Rut. Wet lhamel yen lew'eta Moab diez nekchämes, 

5wet tä tajyäme lewhäytso, Mahlón lhäy'e Quilión ileyejen honhat. Tä mälhyejtso, 
Noemí tek häp lech'efwa ihi, tek häp leles ihi. 

Rut lhäy'e Orfa itshupyene len'äyij 

6Tä paj Noemí iläte tä Lhawuk hip'altsene laka wichi Israel lhayis, noj nehlä tä 
iche, nech'e lhäk ihi lhamel. Tä mälhyejtso, lhaiwaklhat 

7wet yikch'oya lew'et tä ihi, lhäy'e letichey, wet lhamel tiyäjche n'äyij tä yikhen, 
yäple honhat tä Judá. 

8Mat Noemí nech'e tahuyej lhamel tä yok: –Mäyay, äpilay, aelh weihalha äple ako 
lew'et. Is chik Owuk Dios ahip'altsenehen, mälhyej tä amel lewoye tä 
lep'altsenhente oles tä ileyejen honhat, lhäy'e olham. 

9Is chik yachajo tä hiw'en amhohen hach'efwas wet atamsekis ihi. Noemí nech'e 
iwo tsilhekayej, hits'u Orfa lhäy'e Rut lech'alo wet lhamel ifwitsenejen tä 
tafwchehchä. 

10Wet lhamel yämeje Noemí, yok: –¡Kha! Olhamel oyikhila amche tä lehoye aka 
wichi. 

11Mat Noemí inityen tä yok: –Iles tsinhay, is chik lhäpilay. ¿Atsi m'ak tä tumenej 
tä let'uhläk lenek n'okwe? Nemla owo olesa yämlek amel lhenayhla hach'efwasa. 

12Mäyay, äple haw'et, tsi olham ohäpe elh tä thaläkw yämlek owo ch'efwaya. Wet 
tej chik ofwitaj okalhi tä owo ch'efwaya honatsina wet oles ihi, 

13¿hät amel letayayhiyela yäk thänhäy yämlek lhenay hach'efwasa, wet tumenla 
amejen tä naj hach'efwasa? Kha, iles tsinhay, tek is. Tsi wuj tä pay ohusek, inu'pe 
amel ateläythayaj, häp tä Owuk Dios matche tä itay n'ohlä. 

14Tä Noemí ileyej lhämet tä iwoye, nech'e lhamel yachajo tä ifwitsenejen tä 
tafwchehchä. Wet nech'e Orfa hits'u lakatela lech'alo wet yik, mat Rut imälheyej 
Noemí. 

Rut yikche Noemí 

15Wet Noemí tahuyej Rut wet yok: –Lhek yahinya, Orfa nech'e yäple laka wichi 
lhäy'e laka dios lhayis. Is chik am lhekche. 

16Mat Rut ichulho, yok: –Yej lenityen n'oyej yäk oaiwom wet oyik hach'oya. Tsi 
honhat chik häpe tä am tä lehoye, wet olham oyikhila amche. Wet lhip chik häpe 
tä am tä lhehi, olham oihihila. Häp aka wichi häpehila oka wichi, wet aka Dios 
häpehila oka Dios. 

17Honhat chik häpe tä am tä lhehi tä leleyej honhat, olham oihihila tä oleyej 
honhat, wet otseyek ihihila. Chik oaiwom, is chik Lhawuk Dios iwit'äyenn'o wet 
y'isej lhip owit'äyhyaj. Tsi ts'ilakhila ot'ilek tä n'ahiw'enhathen. 

18Tä Noemí hiw'en tä kalelhäj tä Rut iwatläk yikche, wet lham nemhit inityen, tek 
häp lhämet ihi. 

19Wet lhamel tujlhache len'äyij yäk ichäte Belén. Tä tiyäjo, wet wichi iseltejen 
wet wuj lhämtes tä iwoye, wet atsinhay yok: –¿Et häpe Noemí p'iya? 

20Mat Noemí yok: –Yej lhen olheya Noemí. En olheya Mara, tsi Dios tä najit 
letumfwaya yäm äytaj ohusek. 

21Tä oyikte, iche m'ak tä ow'en, mat tä Lhawuk inachajn'o, nech'e ohäpe elh tä 
p'elitsaj. ¿Chipte tä lhen olheya Noemí? Tsi Lhawuk tä najit letumfwaya häp tä iso 
n'oyej okäjyaj wet hiw'en n'oho olhakli. 

22Mälhyej p'antetso tä Noemí yäpil tä tälhe Moab, lhäy'e Rut, häp letiche tä Moab 
lhayis elh. Tä lhamel ichäte Belén, häpe lewhäy tä iwo tesa õlanyaj tä cebada. 

Rut 2 

Rut ichumhilhi Booz laka honhat 

1Iche p'ante hin'o tä lhey Booz tä lew'et Belén. Häpe hin'o tä hiw'en m'ayek wet 
äp Noemí lech'efwa Elimelec tä elh. 

2Wet iche fwala tä Rut tahuyej Noemí tä yok: –Ch'anlha n'oye tä ohoye honhat tä 
yachuyaj ihi yämlek ohänphä elh chik häpe tä hip'altsenn'o wet ohutlawek 
yachuyaj lech'ahfwas tä nate tä tälho lekweyey. Wet Noemí hich'anlhaye t'at, yok: 
–Mäh, yäse. 

3Wet Rut yik, ihoye honhat tä yachuyaj ihi. Tä ichäte, ihänphä õlanyajwos wet 
ihutwek m'ak tä nate tä tälho lekweyey. Ichutlä häp lhip tä Booz laka honhat tä 
Elimelec lew'et lheley elh. 

4Wet nech'e näm p'ante Booz tälhe Belén, wet n'okwiyej lelanyajwos tä yok: –
Lhawuk i'amejen. Lhamel ichulho, yok: –Häte am, Lhawuk ikäpfway ame. 

5Wet Booz y'ätshene lakawo tä ichumyenwethä lelanyajwos, yok: –¿Atsi tä häpe 
lhutshana? ¿Atsi tä lew'et lheley? 

6Hin'o ichulho, yok: –Häpe lhutsha tä Moab lhayis elh tä nekche naji Noemí, tälhe 
honhat tä Moab. 

7Lham ihomat n'oye, yok, “Olhaip'altsen ame, ch'anlha n'oye chik ohänphä lewos 
wet ohutwek yachuyaj ch'ahfwas tä nate tä tälho lekweyey.” Tälhe tä nech'e 
nämtaj yäk athana tä ichumlhi, tek lhay'up'at. 

Booz hip'altsene Rut 

8Wet Booz nech'e tahuyej Rut, yok: –Ch'ahu n'oye, yäse. Yej lhekch'oya oka 
honhatna, yej hoye lhip elh yämlek lehutwek yachuyaj lhipey. Ekana, ewej 
okawos tsinhay. 

9Tetshan lhip tä hin'ol tä olanyajwos ihi tä ilanhi yachuyaj, wet hänchephä 
atsinhay tä nekche len'äyij. Tsi nech'e ofwenho oka mamses, oyok, “Yej lhaklitlhi 
lhutshana.” Wet chik lechim, yäyej waj tä mamses ichäj wet itsäyho lehis. 

10Tä Rut iläte lhämet, t'upeyhchä yäk lete'pe ihi honhat, wet y'ätshene, yok: –
¿Chipte tä lep'altsenn'o? ¿Chipte tä lech'ot n'oye tä n'am häpe elh aka wichi wet 
otälhe honhat elh? 

11Booz ichulho, yok: –Pajche õ'fwen n'oho ilhokej m'ak tä lewoye tä lech'ote 
akatela, tälhe lewhäy tä hach'efwa ileyej honhat, wet lewom ajcha lhäy'e ako wet 
lhäy'e aka honhat, wet lehoye wichina tä pajche katäfwelayej. 

12Is chik olhamel tä oIsrael lhayis oka Dios tä lhen aletnhaweta, iwo lahaya 
ilhokej m'ak tä is tä lewoye. 

13Wet Rut yok: –Iwuk, matche tä lep'altsenn'o wet lekhajyen n'oyej ämtes tä 
ischehenna, tej tä n'am häpe elh akawos tsinhay, wet n'am t'uhawetej. 

14Tä ichäte lewhäy tä t'ek, Booz tahuyej Rut, yok: –Lhuu, ho kana, tuj pan wet 
uyitho lhäk tä vinagre ihi. Wet Rut nech'e itayphä iwhäye õlanyajwos, wet Booz 
hiw'enho yachuyaj lhoy tä õ'tulhej, wet Rut tuj yäk yipsej, wet kamaj imälhehi 
lhip. 

15Wet häp tä inephä Rut, yachajo tä ichumlhi, Booz ifwenhomche lakawos, yok: –
Is chik ichuma yachuyaj, häte is chik ithatlä tä ichuma tä ihi õskonkay. Wet yej 
n'äyejo. 

16Wet is chik len'äyhchä elhajpej yachuyaj tä tälho õskonkay, yämlek lham tä 
ichumahen. Wet ch'anlhaye tä ichuma, yej n'äyejo. 

Rut wet Noemí lhamel yäme häp Booz 

17Tä mälhyejtso, Rut ichumlhi ihi Booz laka honhat lhip yäk honatsiyej. Wet 
ichuma m'ak tä ihutwek wet ilanche lhoy, yäk ichäte veinte kilos cebada tä 
hiw'en. 

18Wet tilhäj tä yäple hupuy wet ipäyne lakatela, häte lhäk lhipm'at imälhehi tä 
yipsej itonphä wet hiw'enho. 

19Wet Noemí nech'e y'ätshene, yok: –¿Chim'at tä lhehi tä lechumlhi tä lehutwek 
yachuyaj? ¡Is chik Dios lakäpfwayaj tä is ihi elh tä ahip'altsen! Wet Rut ifwenho 
lakatela wet yok: –Hin'o tä lewuk häp yachuyajw'et tä ochumhilhi fwalamatna 
häpe tä lhey Booz. 

20Tä Noemí iläte, wet yok: –¡Is chik Lhawuk itiyej lakäpfwayaj! Tsi ow'en tä 
Lhawuk tek ileyej tä itiyej lep'altsenyaj lhamel tä kamaj iläyhen, mälhyej tä 
hip'altsenehte lhamel tä y'inhen. Häp hin'ona häpe n'amel n'aelh. Tä mälhyejtso, 
iwoye chik hich'ot n'amehen. 

21Wet Rut äp yok: –Häte ifwenmat n'oho tä yok, “Is chik lhewejpej okawos 
yämlek ihämit õlanyaj.” 

22Wet Noemí ichulho, yok: –Yäse, isila t'at tä lhekchepej lakawos tsinhay. Yej 
hoye lhip elh yämlek newache elh tä aiwit'äyen. 

23Tä mälhyejtso, Rut iyej t'at Booz lakawos tsinhay tä lhamel ilanhi yachuyaj yäk 
häp noj õlanyaj tä cebada lhäy'e trigo. Wet iyej t'at lakatela Noemí lew'et. 

Rut 3 

Rut ihoye Booz 

1Iche fwala tä Noemí tahuyej Rut tä yok: –Yäse, is chik ot'ukwe am hach'efwa 
yämlek ais alhoho. 

2Lhek tetshanya häp n'aelh Booz tä lhekchepej lakawos tsinhay tä lechumlhi. 
Honatsina ihohiyela honhat tä yachuyaj ihi, isaphihila cebada wet hiw'enhathenla 
huphas tä lhahi. 

3Tä mälhyejtso, nay, a'enlhi, w'uyhi akay'uche tä isilataj wet hoye lechumetw'et. 
Mat yej alepäyne Booz yämlek ileyej tä t'ek lhäy'e tä iyä. 

4Chik imä, tetshan lhip tä imähi wet hoye, tonphä wesaj lhip tä tumejlä lepach'olh 
wet lemähi. Wet lham ifwenla amho m'ak tä lewohiyela. 

5Wet Rut ichulho lakatela, yok: –Owohiyela ilhokej m'ak tä lefwen n'oho. 

6Wet Rut nech'e ihoye honhat tä yachuyaj ihi wet iwoye ilhokej m'ak tä lakatela 
ne'tek iwoye. 

7Häp tä Booz pajche t'ek lhäy'e tä iyä, wet n'älej tä käjlhi, wet imäwhäye yachuyaj 
lhoy tä õskonek. Wet Rut nech'e lhaitännhänhaj tä ihoye, itonphä wesaj lhip tä 
tumejlä lepach'olhe wet imähi. 

8Wet häp tä honatsi chowej Booz lhaitilhkat tä imä, wet iseltej tä hiw'en atsinha 
tä imä lekäläye. 

9Wet nech'e y'ätshene, yok: –¿Atsi tä ahäpe? Wet atsinha ichulho, yok: –Ohäpe 
Rut tä akawon'o. Tä ahäpe oelh tä iwoye chik hich'ot n'oye, owatläk lechum 
n'oye, lhenn'o hach'efwaya. 

10Tä Booz iläte, wet yok: –Is chik Lhawuk ikäpfway ame, yäse. ¡Wuj tä is m'ak tä 
lewoyena, inu'pe m'ak tä is tä pajche lewoyeje akatela! Tsi tek lewatlä mamse, 
häp elh tä hiw'en m'ayek wok elh tä niw'ena m'ayek. 

11Wet athana, yäse, yej noway. Olham owohiyeja ame ilhokej m'ak tä lene'tek 
owoye. Tsi ilhokej wichi tä ihi hupuyna tä ow'et, lhamel itäfwel amej, ihanej tä 
ahäpe atsinha tä is tä lehusek ihi. 

12Mat tej tä ohäpe aelh tä iwoye chik hich'ot ame, iche aelh tä lhäy'e lhip tä tumej 
ahilä. 

13Mälhe kana honatsina, wet chik fwala chik lham ichum ame wet hich'ot ame, is 
t'at. Mat chik niwoyaye tä ichum ahilä, ofwen amho olhämet tä oihi tä Lhawuk 
itayche, häp Elh tä n'ilataj, oyok, Olhamlak owoye. Athana lemä yämlek fwala. 

14Mälhyejtso tä Rut imähi tä Booz lekäläye. Wet inephä tä kamaj honatsi i'pe 
honhat, yämlek newache elh tä hiw'enche tä Booz lhäy'e ihi. Tsi ifwenho, yok: –
Isit'ak wichi ihanej tä iche atsinha tä ihoye ochumetw'et. 

15Häte Booz tahuyej, yok: –Atsa haw'uy tä wesaj lhip tä i'atape wet akwey t'untej 
tä letsoklhi. Wet lham iwoye, wet Booz itetshanej tä seis lewaylhahthis tä ithatho 
cebada lhoy, häp cuarenta kilos. Wet hich'ote tä ithat letape lelhuk, wet Rut 
nech'e yik, yäple hupuy. 

16Tä ichäte lakatela, lham y'ätshene, yok: –¿Chiwoye, yäse? Wet Rut ifwenho 
ilhokej m'ak tä hin'o iwoye tä hich'ote häp lham, 

17wet yok: –Hiw'en n'oho cebada lhoyna tä wuj, tsi yok, “Tek is chik w'et lhäple 
akatela tä tek wo m'ak chik lechäj.” 

18Wet Noemí nech'e ifwenho tä yok: –Yäse, taye athana yämlek lehanej m'ak tä 
ihichela. Tsi hin'otso tek letamsek ihihla yämlek kalelhäj m'ak tä iwohiyela 
fwalana. 

Rut 4 

Booz iyej Rut 

1Booz ihoye hupuy lepe, wichi tä lhaihutwekhen lew'et, wet itayphä. Wet 
hiw'enlä elh tä nekche lhip tä ihi, häpe t'at elh tä Booz pajchem'at yäme. Wet 
tahuyej, yok: –Eh yaelh, ho kana, tayphä. Wet lham ihoye wet itayphä. 

2Wet Booz nech'e t'äne diez hin'ol tä thänhäy tä ihi hupuy wet tahuyej lhamel, 
yok: –Taychephä kana. Wet lhamel itaychephä. 

3Wet nech'e Booz tahuyej elh, yok: –Noemí pil naji tälhe honhat tä Moab, iwatläk 
iwom laka honhat lhip tä lewuk naji n'aelh Elimelec. 

4Olham otichunhayaj tä owo asiläta yämlek lehanej. Wet ofwen amho, chik 
lewatläk lechäj, lefwen yämlek lhamel tä ikana iläte ämet, lhäy'e hin'ol tä 
thänhäy. Chik lewatläk lechäj, lechäj. Chik kawatahläk lechäj, lefwen n'oho 
yämlek ohanej. Tsi newache elh chik ihanhiyeja chik ichäjla chik kahäpeya am, 
wet nech'e häpe olham. Elh ichulho, yok: –Ochäjla. 

5Wet Booz nech'e yok: –Chik lechäj Noemí laka honhat, iwatläk lethatlä tä 
lechuma Rut, häp atsinha tesa tä tälhe Moab, yämlek hin'o p'itsek lhey kamaj iyej 
t'at laka honhat. 

6Tä elh iläte, wet yok: –Kha, tek okalhi chik ochäj, tsi elat nem olewuk m'ak tä 
in'oyej athana. Is chik am tä lechuma, tsi olham oleyej tä ochäj. 

7Häp fwalas tä pajche p'ante, iche Israel lhayis lakey tä elh ilanhi lenisäj wet 
hiw'enho elh. Häp täja hin'älit tä iwom m'ak tä lewuk, wet yäm kalelhäj m'ak tä 
iwoye. 

8Tä mälhyejtso, elh ilanhi lenisäj wet hiw'enho Booz wet yok: –Is chik am tä 
lechäj honhat. 

9Wet Booz nech'e tahuyej hin'ol tä thänhäy lhäy'e ilhokej wichi wet yok: –Amel 
ahäpehen iyhäj tä lelätay n'oye wet lew'enay fwalana tä ochäj tä tälhe Noemí 
ilhokej m'ayhay tä lewuk naji Elimelec lhäy'e m'ak tä lewuk leles Quilión lhäy'e 
Mahlón. 

10Häte ochuma Rut, häp atsinha tesa tä Mahlón lech'efwa p'ante tä tälhe Moab, 
wet oyen och'efwaya. Tä mälhyejtso, hin'o p'itsek lhey kamaj ihiyeja t'at honhat 
tä oyämetso, wet nitäya tä iyej lepuhfwas lhäy'e wichi. Amel ahäpehen iyhäj tä 
lelätay n'oye wet lew'enay m'ak tä owoye fwalana. 

11Wet hin'ol tä thänhäy lhäy'e ilhokej wichi iyhäj yok: –Matche, olhamel oläte wet 
ow'en t'at. Wet häp atsinhatso tä tiyäjihola haw'et, is chik Lhawuk itiyej 
lakäpfwayaj tä is, yämlek häte iwoye Raquel lhäy'e Lea p'ante, häpe tä y'atälhe tä 
n'ahäpehen Israel lhayis. Is chik han'ohyaj ihi tä lhehi Efrata wet yämlek letoyaj 
ihi ey tä lhehi Belén. 

12Is chik Lhawuk hiw'en amho ales tä tälhe atsinha lhutshatso. Is chik haw'et 
häte iwoye Fares lew'et, häp hin'o p'ante lhokwey häpe Judá lhäy'e Tamar. 

Rut iwo lhäsa 

13Tä mälhyejtso, Booz ichuma Rut wet iyej. Wet Lhawuk itichunche Rut, nech'e 
hich'otshan, wet iwo lhäsa. 

14Wet nech'e atsinhay lhamel yämeje Noemí, yok: –¡Lewujyaj ihi Lhawuk tä 
hiw'en amho acheyäs fwalana häpkhilek t'u ame! ¡Is chik letoyaj ihi tä ihi ilhokej 
Israel! 

15Lham aikhajyenla wet hich'otla ame chik athaläkw. Tsi häpe atiche Rut tä lhäs, 
häp atsinha lhutsha tä wuj tä aihumin, laha inu'pe siete ales tä hin'ol. 

16Wet Noemí ichuma häp han'äfwaj, ipalak, wet lham tä t'uye lhäy'e tä ichihelit. 

17Wet atsinhay tä lew'etfwas iwo lheya han'äfwaj, lhamel yok: –Nech'e lhäs ihi 
Noemí. Wet lhamel yen lheya Obed, lham häpe p'ante Isaí lajcha wet David 
lechäti. 

Häp David lechätilis p'ante 

18Häp täja lheyes häp wichi tä tälhe Fares p'ante: Fares lhäs Hesrón, 

19Hesrón lhäs Ram, Ram lhäs Aminadab, 

20Aminadab lhäs Nahasón, Nahasón lhäs Salmón, 

21Salmón lhäs Booz, Booz lhäs Obed, 

22Obed lhäs Isaí, wet Isaí lhäs David. 

1~Sam 

1~Sam 1 

Häp Elcana lhäy'e lech'efwa Ana 

1Iche p'ante hin'o tä lhey Elcana tä tälhe wichi tä tälhe letes Efraín p'ante. Häp 
lajcha lhey Jeroham wet lechäti lhey Elihú. Elihú lajcha lhey Tohu tä häpe hin'o tä 
lhey Suf tä lhäs. Wet Elcana lew'et häpe hupuy tä niwuja tä lhey Ramá tä ihi 
chenhas tä ihi honhat tä lewuk Efraín lhayis. 

2Wet Elcana hiw'en lech'efwas täkwfwas, häp elh tä lhey Ana wet elh Penina. 
Penina leles ihi mat Ana häpe tä naj lelesa. 

3Wet nekchämpej nekchämpej Elcana lhäy'e lew'et lheley lhamel yikch'oye laka 
hupuy wet ihoye õn'okhayajw'et tä ihi Silo yämlek n'okwiyej Lhawuk tä laj 
letumfwaya wet iwo w'ayhata häp tshäwet tä ilän. Wet iche p'ante Lhawuk laka 
sacerdotes tä ihi täja, lhamel lheyes Ofni wet Finees, häpehen t'at sacerdote Elí tä 
leles. 

4Wet tä ichätepej häp ifwalatso tä Elcana iwo w'ayhata häp tshäwet tä ilän, lham 
hiw'enho lech'efwa Penina t'isan lhipey wet ilhokej lham leles tä hin'ol lhäy'e tä 
atsinhay. 

5Mat hiw'enho Ana häp lhip tä lhäy'e lhip tä is, tsi wuj tä ihumin, tej tä Lhawuk 
tek hich'anlhaye chik iwo lhäsa thayej. 

6Mat häp letayhfwa Penina ilhaklitlhipej häp Ana wet iläkwlhi yämlek yen w'et 
m'ayeka, tsi Lhawuk tek hiw'enho tä lhäs ihi. 

7Wet mälhyejpejtso nekchämpej nekchämpej. Tä Ana ihoye häp Lhawuk lew'et, 
Penina ilhaklitlhipej yäk tafwlhi t'at wet tek tufw häp lhäk. 

8Wet häp lech'efwa Elcana yok: –Ana, ¿chihäte tä letafwlhi? ¿Chihäte tä katufwa 
häp äk? ¿Chihäte tä afwitajayaj ihi? ¿Hät n'am nu'pe diez ales tä hin'ol laha? 

Ana lhahip'altsene Lhawuk 

9Häp lhamel ihi p'ante Silo, wet tä ileyejen tä t'ekhen wet iyä, Ana nephä wet yik 
tä iwo t'alhyaja. Wet häp Elí tä sacerdote itayphä t'at, i'pe laka silla tä iwhäye lepe 
tä Lhawuk lew'et. 

10Wet Ana iwo t'alhyaja tä t'alhe Lhawuk, häp wuj tä lefwitajayaj ihi wet lhäy'e 
lhip tä tafwlhi. 

11Wet yäm kalelhäj lhämet, yok: –Iwuk tä naj atumfwaya, is chik letetshann'o tä 
ohäpe akawo wet letichun n'okwe tä wuj tä ofwitajayaj ihi. Yej p'ethet ohilä, häm 
is chik lew'en n'oho olhäs. Wet olham nech'e oyachajila ame yämlek hich'otla 
ame ilhokej ifwalas tä ihonhate. Wet tek õyisthichela lew'ole tä ihi lhetek, tä 
õyenla letetneka tä häpe elh tä amajchet. 

12Tä taje tä Ana iwo t'alhyajaye Lhawuk, Elí itetshan t'at häp lhayhi. 

13Tsi tä iwo t'alhyaja, ts'ilak lepästey tä iläylhi, tek tsaje. Wet Elí yenek häpe 
atsinha tä w'oknaj, 

14wet tahuyej, yok: –¡Leyej tä alhen w'oknaja! ¡Tiyej kanhi hat'es! 

15Mat Ana ichulho wet yok: –Kha, iwuk, olham ohäpe atsinha tä wuj tä 
lefwitajayaj ihi. Tek oyäyejne hat'es wok vino, mat owo ot'alhyaja, ofwenho 
Lhawuk ofwitajayaj. 

16Yej fwitaj tä ohäpe atsinha tä naj lehuseka. Ilhokej lewhäy tä oyämlhi t'at yäk 
athana, tsi wuj tä olhakli ihi wet naj otamseka. 

17Elí ichulho wet yok: –Mäh, atamsek ihi, wet is chik Israel laka Dios hiw'en amho 
m'ak tä let'alhe. 

18Ana yok: –Is tä lep'altsenn'o. Wet yäpil wet t'ek, nemhit lefwitajayaj ihi. 

Dios ichulho Ana t'alhyaj 

19Tä nech'e fwamlafwaj lhamel inechephä wet n'okwiyej häp Lhawuk. Tä ileyej, 
wet yäple lew'et tä ihi Ramá. Wet Elcana imäyej lech'efwa Ana, wet Lhawuk 
itichunche 

20wet Ana nech'e hich'otshan, wet tä ichäte lewhäy iwo lhäsa. Wet iwo lheya 
Samuel, häp õlhey tä hätet iwoye õlhämet tä yok, Ot'alheje Dios. Tsi pajche 
t'alheje Lhawuk. 

21Tä nekchäm elh, wet Elcana ihoye Silo, lhäy'e lew'et lheley, yämlek iwo 
w'ayhata häp tshäwet tä ilän tä hiw'enho häp Lhawuk, mälhyej tä iwoye 
nekchämpej, wet yäm matche lhämet. 

22Mat Ana tek yik, tsi ifwenho lech'efwa, yok: –Otaye chik olehtej ot'aate 
han'äfwaj. Wet ochäjiyela Lhawuk wet is chik tajlhame tä imälheyej. 

23Wet Elcana ichulho, yok: –Woye t'at m'ak tä lefwitaj is alhoho. Mälhehchä 
yämlek lelehtej hat'aate. Wet is chik Lhawuk yäm matche lhämet. Häpe tä Ana 
imälhehchä wet ichihelit häp lhäs yäk ilehtej let'aate. 

24Tä ichäte lewhäy, ichäje häp Lhawuk lew'et tä ihi Silo, ithatlä w'asetaj tä asnak 
tä hiw'en tres nekchämes, lhäy'e harina, lhäy'e vino. Wet Samuel kamaj han'äfwaj 
t'at. 

25Tä lhamel ileyej tä ilän w'asetaj, ihäne han'äfwaj häp Elí. 

26Wet Ana yok: –Iwuk, mälhyej tä matche olhämet, olham ohäpe atsinhahte ikana 
tä i'awhäye tä iwo t'alhyajaye Lhawuk. 

27Häpe han'äfwajna tä ot'alheje Lhawuk, wet hiw'en n'oho. 

28Tä mälhyejtso, oyachaje häp Lhawuk häpkhilek t'amajchet ilhokej ifwalas tä 
iläy. Wet lhamel n'okwiyej p'ante häp Lhawuk. 

1~Sam 2 

Ana käjejlhi Dios 
1Ana iwo t'alhyaja wet yok: “Ohusek käjejlhi häp Lhawuk, wet olhaikhajyenej oka 
Dios. Oläkwlhi otayhfwas, okäjejlhi Dios tä hich'ot n'oye. 

2Tek iche elh tä t'amajchet tä mälhyej häp Lhawuk. Tek iche elh tä let'uhyaj ihi tä 
mälhyej häp lhaka Dios. ¡Matche, ihichet'a Dios elh! 

3Yej lewujyen ämtes tä alechäjejlhi tä lefwitajay lenuyaype iyhäj. Tsi Lhawuk 
häpe Dios tä ihanej ilhokej, wet lham itetshan wet ikalelhät m'ak tä hin'o iwoye. 

4Iwasthiche hin'ol tä khajayhen lelutses hal'äy, mat ikhajyenhen lhamel tä naj 
lakhajyhayaja. 

5Iyhäjnaj yipsen nech'e lhaiwomejpe m'ak tä tufw, mat iyhäjnaj ichuyuhen nech'e 
lhäk ihi. Atsinha tä naj lhäsa naji, nech'e hiw'en siete leles, mat elhnaj hiw'en 
wujpe leles, nech'e lelhakli ihi. 

6Lhawuk y'inhat hin'o wet häp iläyit. Lham ichätyene õp'itseyhayw'et wet häp 
inuhatphä. 

7Lhawuk yäm p'elitsaj wet yäm hiw'en m'ayek. Lham y'ayhatchä wet y'ayhatphä. 

8Lham itonphä elh tä p'elitsaj, itälhtho honhat, wet ineyhatphä elh tä iwatlä 
m'ayek tä tälho honhat mok, yämlek iwujyen wet itayyenphä iwhäye iyhäj tä 
len'ohyaj ihi. Tsi Lhawuk häp tä lewuk honhat tä tumchä, wet häp tä iti'pe ilhokej 
honhat. 

9Lham t'uye laka wichi tä afwtintses, t'uye honhat tä tiyäjche. Mat iyhäj tä 
ni'isahen ichäthiyela honataj, tsi newache elh tä ikalhi tä isej lham lakhajyhayaj. 

10Lhawuk itäyhthila letayhfwas, häp fwitsek lhayis tä tälh puleye ichätla'pe 
lhamel. Lhawuk ikalelhthila ilhokej honhat. Hiw'enhihola lakhajyhayaj häp niyat 
tä lham itshupiye, wet itihiyeja lewujyaj.” 

11Tä paj Elcana lhäy'e Ana yäple lew'et tä Ramá. Mat han'äfwaj Samuel 
imälhehchä wet hich'ote Lhawuk, wet sacerdote Elí itetshan m'ak tä iwoye. 

Elí leles iwo lakeya 

12Häp Elí leles, tej tä sacerdotes mat häpehen hin'ol tä naj lehuseya, tsi tek 
itetshan Lhawuk. 

13Häp täja m'ak tä lhamel iwoyeje wichi: Chik iche elh tä iwo w'ayhata Dios, wet 
tä kamaj õ'pen t'isan tä õw'ayhat, näm sacerdote lakawo, lepenekcha tenedor 
hiw'en tres letsotey ihi lakwey, 

14wet y'uytho õpenekhi, wet ilhokej m'ak tä itonphä häp tä lewuk sacerdote, 
lham tä ichuma. Häp täjtso m'ak tä iwoyeje ilhokej Israel lhayis tä ihoye p'ante 
Silo. 

15Häte tä kamaj õknip'oya häp t'alhä, wet näm sacerdote lakawo wet ifwenho elh 
tä iwo w'ayhata, yok: –W'enho t'isan sacerdote yämlek hip'o, tsi lham tek 
ichumlä t'isan tä y'o, iwatlä tä akas. 

16Chik hin'ona ichulho, yok, “Ch'anlha n'oye chik ochunkat tä owunej häp t'alhä, 
nech'e is chik lechuma ilhokej m'ak tä lewatlä”, lakawo yok: –Kha, w'en n'oho 
athana. Chik nimälhyayejtso, osohla amej. 

17Häp tä mälhyej p'antetso manses lesukyaj, lhäy'e lhip tä ni'isa m'ak tä iwoye 
wet Lhawuk y'ulhanej lakeyestso. Tsi lhamel t'amajiyejt'a, yen w'et m'ayeka häp 
õw'ayhtes tä õhw'enho Lhawuk. 

Samuel hich'ote Lhawuk lechumet tä ihi Silo 

18Häp han'äfwaj Samuel hich'ote Lhawuk lechumet, wet hiw'uyhi lew'uy tä lino. 

19Wet nekchämpej lako yenlhi häp lakay'uche tä lhämsaj, wet ichäje tä yikchepej 
lech'efwa tä ihoye Lhawuk lew'et yämlek yen n'okhayajayej tshäwet tä ilän. 

20Wet Elí itiyejpej lakäpfwayaj häp Elcana wet lhäy'e lech'efwa wet yopejkwe: –Is 
chik Lhawuk hiw'en amho ales tä tälhe häp atsinhana, yämlek icheyäjo lew'et häp 
elh tä lham t'alheje Lhawuk wet yachaje. Wet lhamel yäple lew'et, 

21wet Lhawuk ikäpfwaye Ana wet lham hich'otshanpej, wet iwo lelesa tres hin'ol 
wet täkwfwas leles tsinhay. Wet häp han'äfwaj Samuel lhaichihelit tä ihi Lhawuk 
lew'et. 

Elí lhämet tä itiyej leles tä iwoye m'ak tä ni'isa 

22Wet Elí nech'e wuj tä thaläkw p'ante, wet iläte ilhokej m'ak tä leles iwoyeje häp 
Israel lhayis, lhäy'e tä imäyejen häp atsinhay tä t'uye lepe tä Lhawuk lew'et. 

23Wet y'ätshane leles, yok: –¿Chihäte tä lewoyaye m'ayhayna? Olham oläte 
ilhokej wichi tä yäme akeyes tä ni'isachehen tä lewoyaye. 

24Matche, isit'a m'ak tä oläte tä tälhe Lhawuk laka wichi tä yäm amehen. 

25Chik hin'o iwoyeje m'ak tä ni'isa häp elh, Dios ihanej tä hich'ote lham. Mat chik 
iche elh tä iwoyeje m'ak tä ni'isa häp Lhawuk, ¿atsi chik hich'othiyela häp lham? 
Mat Elí leles tek hich'ahuye lajcha lhämtes, tsi Lhawuk letichunhayaj tä ilänhen 
lhamel. 

26Mat häp han'äfwaj Samuel lhaichihelit t'at, wet ikänitlhipej häp Dios lhäy'e 
wichi. 

Dios lhämetwo yäme lewit'äyhyaj tä Dios ichätyenla'pe Elí leles yäk ichäte lepes 
lheley 

27Iche p'ante hin'o tä Dios lakawo, ihoye Elí wet ifwenho, yok: –Lhawuk yok, 
“Olham kalelhäjte tä olhain'ältejte achätilis häp ifwalas tä lhamel ihihte Egipto tä 
häpehen Egipto kaniyat kwenkay. 

28Wet olham tä otshupiyehen yämlek oyen oka sacerdotesa, tälho ilhokej häp 
wichi tä wusche'pe tä ihi Israel, yämlek ihi häp oka altar, iwunej incienso, wet 
hiw'uyhi lew'uy tä lino tä ihi tä olham otayche. Wet olham oyachajehte achätilis 
ilhokej häp ow'ayhtes tä y'ohen tä tälhe Israel lhayis. 

29Tä mälhyejtso, ¿chihäte tä amel lhenay w'et m'ayeka tähistso tä olham one'tek 
õyenlhi tä ihi ow'et? Wet am, ¿chihäte tä lewujyen ales wet inu'pe tä lewujyenn'o, 
wet amel ayätajejen t'isan tä lhäy'e lhip tä is tä oka wichi Israel lhayis hiw'en 
n'oho?” 

30“Tä mälhyejtso, Lhawuk tä Israel laka Dios yok, Olham pajche oyämehte, oyok, 
Am lhäy'e haw'et lheley lech'othiyela ochumet yämlek tiyäj'attsiy. Mat athana 
oyok, Tajlhame, tek ihichela tä mälhyejtso. Olham owujyenla lhamel tä 
iwujyenn'o, mat häp lhamel tä yenn'o w'et m'ayeka, olham oyenla w'et m'ayhaya 
lhamel. 

31Lhek yahinya, nämla ifwalas tä osohla amej akhajyhayaj, wet lhäy'e achätilis 
len'ohyaj, yämlek newache elh chik hich'ut tä ihi haw'et. 

32Lew'enla m'ak tä wuj tä is tä owoyeje Israel lhayis, let'äytenhiyela lhamel wet 
alhakli ihihila, wet ihichet'ala elh haw'et lheley chik hich'ut. 

33Och'anlhahiyela elhpej haw'et lheley chik hich'ote ochumet, mat lehusek 
äytajila wet letey nem hiw'ene, wet ilhokej ales iyhäj yäk ichäte lepes lheley 
lhamel y'inhila tä kamaj nich'utahen. 

34Wet ales Ofni wet Finees ihihila ifwala weihalha tä y'inhen, wet häp täjtso 
otetnek tä hin'älit amej tä matche m'ak tä oyäme. 

35“Wet otshupyenla lhame oka sacerdote tä afwtintsaj, häp elh tä iwohiyela häp 
m'ak tä ohuminche tä olham otichunhayaj. Ow'enhihola leles tä naj lepesa, wet 
ilhokej ifwalas tä lham iläy ichumhihoplhila häp niyat tä otshupiye. 

36Wet aelh chik häpe chik imälhehchä tä kamaj iläy, ihohiyela wet itsinenla 
lakamchete honhate häpkhilek t'alhe kolhki tä niwuja lhäy'e pan lhip wet 
lhaip'altsene tä yok, Woye tä owoye, w'en n'oho ochumyaj chik häpe tä iyej 
sacerdotes yämlek iche m'ak tä oisej.” 

1~Sam 3 

Dios t'äne Samuel 

1Häp manse Samuel hich'ote Lhawuk lechumet wet sacerdote Elí itetshan m'ak tä 
iwoye. Häp fwalas p'antetso wujit'a tä Lhawuk ifwenho lhämet elh chik häpe, tek 
wuj tä lhain'ältej. 

2Wet Elí nemhit wuj tä hiw'enche honhat, nem isiche letey. Wet iche honatsi 
p'ante tä imähi lew'etch'o, 

3wet Samuel imächufwi Lhawuk lew'et lhip tä õt'amajej Arca tä Õt'amajchet tä 
Dios lhämtes ihi. Wet tä kamaj n'oma Dios lechäkw, 

4Lhawuk t'äne wet yok: –¡Samuel! Wet lham ichulho, yok: –Oikana. 

5Wet inu alhoho, ihoye Elí, ifwenho yok: –Oikana. ¿Chihäte tä let'än n'oye? Elí 
ichulho, yok: –Tek ot'än ame, äple amäwet. Wet Samuel yäple lemäwet. 

6Wet Lhawuk yachajo tä t'äne, yok: –¡Samuel! Wet Samuel inephä, ihoye Elí wet 
yok: –Oikana. ¿Chihäte tä let'än n'oye? Elí ichulho, yok: –Tek ot'än ame, yäs. Äple 
amäwet. 

7Samuel kamaj nitäfwelayej Lhawuk, tsi Lhawuk tek itäfwnhatej lhämet. 

8Wet Lhawuk äp yachajo tä t'äne Samuel, wet lham inephä, ihoye Elí wet yok: –
Oikana. ¿Chihäte tä let'än n'oye? Wet nech'e Elí ihanej tä häpe Lhawuk tä t'äne 
häp manse. 

9Tä mälhyejtso, ifwenho Samuel wet yok: –Mäh äple amäwet, wet chik yachajo 
chik t'än ame, nech'e lechulho tä lhok, “Ahuy, Iwuk, fwen n'oho ämet, tsi olham tä 
akawon'o och'ahu ame.” Wet Samuel yik, yäple lemäwet. 

Dios ifwenho lhämet Samuel 

10Wet nech'e näm Lhawuk tä ikasit, wet t'äne mälhyej tä t'änepej wet yok: –
¡Samuel! ¡Samuel! Samuel ichulho, yok: –Ahuy, Iwuk, fwen n'oho ämet, tsi olham 
tä akawon'o och'ahu ame. 

11Wet Lhawuk ifwenho, yok: –Lhek tetshan olhämet, olham oyenlalhi häp m'ak tä 
ihi Israel. Chik iche elh tä iläte, ilätla m'ak tä lech'otey iläte. 

12Ifwalatso oyämla matche ilhokej olhämtes tä otayhte Elí lhäy'e lew'et lheley. 
Tek wohla olhämet tä n'am matitche. 

13Ofwenhohte tä otihiyeja letes häp lew'et lheley yämlek tiyäj'attsiy. Lham ihanej 
m'ak tä ni'isa tä leles iwoye, lhamel isitäyenn'o wet lham tek yähäye. 

14Tä mälhyejtso, kalelhäj olhämet tä otayhlä Elí lew'et lheley, oyok, Tek 
otäyhthila letes, tej chik iwo ow'ayhtesa wok ichäj n'oye tshäwet tä ilän thayej. 

Samuel ifwenho Dios lhämet häp Elí 

15Tä Lhawuk ileyej lhämet tä iwoye, wet Samuel i'pe lemäwet yäk ifwala. Tä 
inephä, ifwoyenche Lhawuk lew'et lepelis, mat nowaye tä ifwenho häp Elí m'ak tä 
iläte. 

16Mat Elí nech'e t'äne wet yok: –¡Yäs! Wet Samuel ichulho, yok: –Oikana. 

17Wet Elí y'ätshane, yok: –¿Atsi lhämet tä ifwen amho? Yej leskat n'oho. Is chik 
Dios aitasin wet y'isej lhip, chik leskat n'oho lhämet. Is chik lefwen n'oho ilhokej 
lhämtes tä ifwen amho. 

18Tä mälhyejtso Samuel ifwenho ilhokej, tek wo m'ak chik iskatho. Tä Elí iläte, 
wet yok: –Lham häpe Lhawuk. Is chik iwoye m'ak chik fwitaj tä is alhoho. 

Samuel häpe profeta 

19Samuel lhaichihelit p'ante wet Lhawuk iyej. Wet Lhawuk yäm matche ilhokej 
häp Samuel lhämtes. 

20Wet ilhokej Israel lhayis, tälhe lhamel tä ihi Dan tä ihi lhip tä tafwojnhiye, yäk 
ichäte lhamel tä lew'et Beerseba tä ihi lhip tä tapinhiye, lhamel ihanej tä Samuel 
kalelhäj tä häpe Lhawuk laka profeta tä matche. 

21Wet Lhawuk yachajo tä lhain'älit tä ihi Silo, lhain'ältejpej häp Samuel wet 
ifwenhopej lhämet, 

1~Sam 4 

1wet Samuel iwo silätayej ilhokej Israel lhayis. 

Filisteo lhayis itsoklhi Arca tä Õt'amajchet tä Lhawuk lhämtes ihi 

Häp ifwalastso Filisteo lhayis lhaihutwekhen yämlek itayhlä Israel lhayis. Wet 
Israel lhayis lhaikhajyenhen yämlek iwo laka'tshayaja, wet lhamel iwo lew'eta tä 
iwhäye lhip tä lhey Eben-ezer. Wet Filisteo lhayis ihi lhip elh tä lhey N'olafwek. 

2Wet lhamel lhaiwaklhathen tä itayhlä Israel lhayis, wet tä lhailänhen, Filisteo 
lhayis ikalhi Israel wet ilänhen cuatro mil (4.000) lhamel. 

3Wet tä Israel lhayis yäple lew'et, hin'ol tä thänhäy yok: –¿Atsi m'ak tä tumenej tä 
Lhawuk hich'anlhaye Filisteo lhayis tä n'ailänhen fwalana? Mäh n'ahoye Silo, 
n'eke Arca tä Õt'amajchet tä Lhawuk lhämtes ihi, yämlek in'amejen wet 
n'aifwayhtejen lhatayhfwas. 

4Tä mälhyejtso, Israel lhayis ichene laka wichi häp Silo wet lhamel ichäj Arca tä 
lewuk Lhawuk tä naj letumfwaya, häp lham tä i'pe leniyatyaj tä m'ayhay tä 
lhefwis ihi ichufwi. Wet Elí leles Ofni lhäy'e Finees, lhamel yikche häp Arca. 

5Wet tä Arca ichäte lhip tä Israel lhayis ihi, lhamel t'änhen, wuj tä kästhä, yäk 
lepak tumho honhat. 

6Tä Filisteo lhayis iläte let'änyajay, yok: –¿Atsi m'ak tä tumenej tä t'änhen tä tume 
Hebreo lhayis lew'et? Wet tä ihanej tä häpe Arca tä Lhawuk lhämet lehi tä ichäte 
Israel lhayis lew'et, 

7lhamel nowayhen wet yok: –¡Dios tä ichäte lhip tä lhamel ihi! ¡Äytaji m'ak tä itay 
n'amehen! ¡Yäk athana tek w'enej chik iche m'ak tä mälhyejtso! 

8¡Äytaj! ¿Atsihila tä n'aifwayhtej häp dios tä matche tä khajay? ¡Häp lham tä ilänej 
p'ante Egipto lheley wujpe lewit'äyhyajay tä ihi ts'anis! 

9¡Akhajyenhen, Filisteo lhayis, n'älitay tä ahäpehen hin'ol tä t'otle t'unhen, 
yämlek Hebreo lhayis aknena lakwenkaya, mälhyej lhamelte amel lhenay 
akwenkaya! ¡Otle t'unhatay wet woyay aka'tshayaja! 

10Mälhyej p'antetso tä Filisteo lhayis inuye Israel, wet wuj õlänyaj tä iche, y'inhen 
treinta mil (30.000) Israel lhayis kasip'älis tä t'äschehchä. Wet iyhäj tä 
imälhehchä, lhamel inukwe alhoho tä yäple lew'et. 

11Wet häte Filisteo lhayis itsoklhi Arca tä Õt'amajchet tä Dios lhämtes ihi, wet 
ilänhen Ofni lhäy'e Finees, Elí leles. 

Elí ileyej honhat 

12Wet hin'o tä tälhe Benjamín laka wichi tefwayej p'ante õka'tshayaj, wet inu 
alhoho yäk ichäte Silo, ihi ifwalatso, lew'uy wasi wet honhat i'pe lhetek. 

13Wet tä näm, Elí itayphä tä i'pe laka silla tä iwhäye lepe, iyahinlä n'äyij tsi 
lelhakli iyeji Arca tä Õt'amajchet tä Dios lhämtes ihi. Wet hin'otso tiyäjo p'ante 
hupuy wet iwo silätayej wichi tä Israel lhayis lewit'äy ihi. Tä wichi iläte, wet wuj 
tä t'änwethä. 

14Wet Elí iläte p'ante õt'änyaja wet yok: –¿Atsi m'ak tä tumenej tä wichi 
t'änwethä? Wet hin'otso ikelit tä ifwenho Elí häp m'ak tä iche. 

15Elí hiw'en p'ante noventa y ocho nekchämes wet nemhit hiw'enpe honhat, 
asnam t'at. 

16Wet hin'o ifwenho tä yok: –Otälhe honhat tä õka'tshayaj ihi. Fwalamatna 
otefwayej õlänyaj. Elí y'ätshane tä yok: –Yäs, ¿atsi m'ak tä iche? 

17Silätwo ichulho wet yok: –Israel lhayis yikhen, nowaye häp Filisteo lhayis. Wet 
häte iche õlänyaj tä wuj wet ales Ofni lhäy'e Finees tä y'inhen. Wet Filisteo lhayis 
itsoklhi Arca tä Õt'amajchet tä Dios lhämtes ihi wet ichäj t'at. 

18Tä silätwo iwo lheya Arca, Elí tä itayphäwhäye lepe ichät lefwute, tälhpe laka 
silla. Wet tä häpe p'ante hin'o tä hich'ut wet wuj tä choyhat, lew'o lhile tä ichä 
wet y'il. Lham häpe p'ante tä itetshan Israel cuarenta nekchämes. 

Elí lechesko ileyej honhat 

19Elí lechesko, häp Finees lech'efwa, hich'otshan p'ante, tott'aye chik iwo lhäsa. 
Wet tä ihanej tä õ'chuma n'aji Dios lhämet lehi, lhäy'e tä lakachäti lhäy'e 
lech'efwa pajche y'inhen, iwo tesa tä lhailätlhi, wet lhaits'ulhkatlhi wet iwo lhäsa. 

20Wet tä iyhäj tä ihoye hiw'en tä lham ataj y'inhi, lhamel ifwenho, yok: –Yej 
noway, tsi hin'ofwaj äs. Mat atsinha tek ichulho, tek hich'ahuye lhamel. 

21Wet yen lheya han'äfwaj Icabod, häp õlhey tä hätet iwoye õlhämet tä yok, Noj 
lewujyaj. Tsi atsinha yen tichunhayaja Arca tä Õt'amajchet tä Dios lhämtes ihi tä 
õ'chuma, wet lakachäti lhäy'e lech'efwa tä pajche y'inhen. 

22Wet häp tä yok: –Noj häp Israel lewujyaj, tsi õ'so n'amejen Arca tä Dios 
T'amajchet. 

1~Sam 5 

Arca tä Õt'amajchet tä Dios lhämtes ihi tumenej tä Filisteo lhayis lewit'äy ihipej 

1Wet mälhyejtso tä Filisteo lhayis itsoklhi Arca tä Õt'amajchet tä Dios lhämtes ihi, 
wet itälhte Eben-ezer wet ihäne lhamel laka hupuy tä lhey Asdod, 

2wet ihänchufwi laka dios Dagón lew'et wet itiwhäye õcheyä. 

3Tä ifwala elh, wichi nechephä wet ihoye Dagón lew'et, wet hiw'en Dagón tä 
ihonhate, iwhäye Arca tä Lhawuk lhämet lehi. Wet nech'e lhamel itonphä wet 
yachajpe lew'et. 

4Mat tä ifwala elh, häp yachajo tä nämhen lhamel wet yachajo tä hiw'en Dagón tä 
ihonhate, iwhäye Lhawuk lhämet lehi, lhetek lhäy'e lakweyey tä ichähen, ihi lepe, 
ts'ilak lhota tä imälhehi. 

5Wet tälhe ifwalatso yäk nämena, häp Dagón laka sacerdotes lhäy'e elh chik häpe 
tä ihochufwi Dagón lew'et tä ihi Asdod, lhamel nemhit t'äsche lhiptso. 

6Wet Asdod lheley Lhawuk itiyej letes tä wuj lhamel, wet ilänejen amostas häp 
lhamel lhäy'e wichi tä ihi laka honhat lhipey, wet wuj tä lenowayhyaj ihi. 

7Wet tä lhamel hiw'en häp m'ak tä iche, lhamel yok: –Häp arca tä Israel laka dios 
lhämet lehi, tek is chik imälhe n'amejen. Tsi häp diostso wuj tä n'ailänhen n'amel 
lhäy'e lhaka dios Dagón. 

8Wet lhamel t'änehen häp ilhokej Filisteo lhayis tä niyatey, wet y'ätshane tä yok: 
–¿Atsi m'ak tä n'awoyneje arca tä Israel laka dios lhämet lehi? Lhamel ichulho, 
yok: –Chäjaye hupuy tä Gat. Wet lhamel ichäj kanhi. 

9Mat tä ichätyene Gat, Lhawuk yäm äytajche m'ak tä iwoyeje wichi, wet wuj tä 
nowayhen, wet ilänejen amostas ilhokej lhamel, tälhe lhamel tä thänhäy yäk iyhäj 
tä lelemsas. 

10Tä mälhyejtso, ichäje Arca häp hupuy tä Ekrón. Mat tä ichäte, wichi t'änhen tä 
yok: –¡Ichäj n'amehen Israel laka dios lhämet lehi wet ilhokhiyeja n'amel tä 
n'ailänhen! 

11Wet Dios iwit'äynhen lhamel yäk lhäy'e lhip tä nowayhen. Wet lhamel t'änehen 
ilhokej Filisteo lhayis tä niyatey, wet ifwenho, yok: –Chäjay kanhi häp arca tä 
Israel lhayis laka dios lhämet lehi. Achajaye lew'et yämlek tek n'ailänhen. 

12Wet let'änyajay tä tume hupuy ichät puleye, tsi iyhäj tä n'ilahen amostas wuj tä 
ilänhen lhamel. 

1~Sam 6 

Filisteo lhayis inachaj Arca tä Õt'amajchet tä Lhawuk lhämtes ihi 

1Häp Arca tä Õt'amajchet tä Lhawuk lhämtes ihi, siete iwel'as tä ihi Filisteo lhayis 
laka honhat. 

2Wet Filisteo lhayis t'änehen p'ante häp lhamel laka sacerdotes lhäy'e 
n'ältshantses, wet y'ätshanehen tä yok: –¿Atsi m'ak tä olhamel owoyneje häp 
arca tä Israel laka dios lhämtes lehi? Fwenay n'oho m'ak tä olhamel owoye 
yämlek oyachaje häp lew'et. 

3Lhamel ichulho, yok: –Chik lhachajay häp arcatso, yej ts'ilhkat tä lethattshi. Mat 
is chik lew'enayho m'ak häp Israel laka dios yämlek itäyhat amel ates. Nech'e 
amel lechesenla wet lehanhiyeja m'ak tä tumenej tä nileyayej letasnhayaj tä iti 
amejen. 

4Wet Filisteo lhayis y'ätshane lhamel tä yok: –¿Atsi m'ak tä olhamel oyen lahaya 
otes? Sacerdotes ichulho, yok: –Is chik lhenay lahaya cinco õlhenhay tä oro tä 
letech'aynej amostas, lhäy'e cinco amalis tä oro, elh weihalha tumlä niyat tä 
Filisteo. Tsi õt'inhayajtso häp tä ilänhen amel lhäy'e aka niyatey. 

5Tä mälhyejtso, enaylhi m'ak tä letech'aynej häp amos lhäy'e amalis tä ikänchi 
häp honhat, wet wujyenay Israel laka dios. Elat ilehiyeja letasnhayaj tä iti amejen, 
lhäy'e aka dios lhayis, lhäy'e aka honhat. 

6Yej t'unthen ahusey, yej tenay Egipto lheley p'ante lhäy'e laka niyat. Tsi Israel 
laka dios iwoyeje p'ante lhamel m'ak tä äytajche, wet nech'e lhamel hich'anlhaye 
p'ante Israel lhayis tä yikhen. 

7“Tä mälhyejtso, enaylhi kaletaj tä nech'ayek, wet chumaye täkwfwas w'asetas tä 
leles ihi tä kamaj nhanayej ichäj lelhukw'et, wet äytej kaletaj tä lethatpe 
lelhukw'et. Mat yej wahnej w'asetaj chik lelesas yikche, is chik imälhehi lehi. 

8Wet chumaye häp arca tä Israel laka dios lhämtes lehi, wet thatho kaletaj. Wet 
tihi lhip elh häp m'ayhay tä oro chik lhenay lahaya amel ates. Chik wak'alh, 
ch'anlhaye kaletaj chik w'asetas yikchufwi. 

9Mat tetshanay: Chik kaletaj itshupiye tä itaye Fwala Wukwe, tä häpe laka honhat 
lhip, wet häpe Israel laka dios lham tä iti n'amejen lhawit'äy tä wuj tä äytajche. 
Chik nimälhyayejtso, y'ahanhiyeja tä lhamhit'a tä iti n'amejen letasnhayaj, mat 
elat häpe chik n'amel lhawit'äy t'at.” 

10Tä hin'ol iläte sacerdotes lhämet, wet lhamel iwoye t'at. Ichuma p'ante w'asetas 
wet hip'ohiche lelesas tä ithatho lehi. Tä ileyej, wet ithatpe lelhukw'et tä yäytej 
kaletaj. 

11Wet nech'e ithatho kaletaj häp Arca tä Lhawuk lhämtes ihi, lhäy'e lehifwaj tä 
amalis tä oro ihi, lhäy'e õlhenhay tä häte iwoye amostas. 

12Tä wak'alh, w'asetas yikhen, tiyäjche n'äyij tä itaye Fwala Wukwe. Wet y'ipthä 
tä yikhen wet ihän t'at n'äyij tä itshupihchä, tek itsaye lhip elh. Wet yikhen p'ante 
Filisteo lhayis, ihänphä lhamel yäk tott'aye tä ichätyaye Fwala Wukwe. 

Arca tä Õt'amajchet tä Lhawuk lhämtes ihi ichäte Fwala Wukwe 

13Wet Fwala Wukwe lheley lhamel ihi p'ante lhiptso tä ilanhi yachuyaj. Tä 
iyahinchephä, wet hiw'enlä häp Arca tä Õt'amajchet tä Lhawuk lhämtes lehi, wuj 
tä kästhä p'ante lhamel. 

14-15Häp tä kaletaj ichäte p'ante hin'o tä lhey Josué laka honhat tä ihi Fwala 
Wukwe, wet ikasthi. Lhiptso iche p'ante tunte tä wuj tä ihi. Wet iche wichi tä 
tälhe letes Leví, lhamel itihchä häp Arca, lhäy'e lehifwaj tä m'ayhay tä oro ihi, wet 
lhamel iti'pe tuntetso tä wuj. Wet Fwala Wukwe lheley nech'e iwasthi kaletaj tä 
yen lhetesa lhipey, wet hip'ohen w'asetas wet yen Lhawuk lew'ayhata. Wet häte 
iche iyhäj m'ayhay tä lhamel hiw'enho Lhawuk. 

16Wet tä cinco niyatey tä Filisteo lhayis hiw'en, lhamel yäple Ekrón. 

17Häp cinco õlhenhay tä oro tä õ'tech'aynej amostas tä Filisteo lhayis yen Lhawuk 
lew'ayhata yämlek itäyhat lhamel letes, häp õlhenhaytso tumlä hupuy tä Asdod, 
Gaza, Askalón, Gat lhäy'e Ekrón. 

18Wet häte iwoye amalis tä oro, w'awulhlä ilhokej häp hupuy tä Filisteo lhayis 
lew'et tä lewuhuy cinco niyatey. Wet elh weihalhapej hupuytso iche lelafwek tä 
tuntey tä õ'lafwejlhi, häte iche wichi lew'etesas tä i'alhoye. Wet häp tunte tä wuj 
tä õ'tip'ante'pe häp Arca tä Õt'amajchet tä Lhawuk lhämtes lehi, kamaj ihi Josué 
laka honhat tä ihi Fwala Wukwe yäk fwalasna. 

19Mat Lhawuk ilänhen iyhäjfwas p'ante Fwala Wukwe lheley, häpe tä lhamel 
iyahnho häp Arca. Isoyej lew'atshancheyaj setenta hin'ol, wet iyhäj tä ihi 
hupuytso lhamel tafwchehchä tsi wuj p'ante õlänyaj tä Lhawuk iwoyeje häp 
lhamel. 

20Wet nech'e Fwala Wukwe lheley yop'antekwe: –¿Atsihila tä ikalhi tä 
ikasitwhäye Lhawuk tä häpe Dios tä t'amajchet? Tek iche. ¿Atsihila tä ochene 
yämlek ile n'amejen? 

21Wet ithate p'ante lhämet häp wichi tä lew'et Kiriat-jearim wet yok: –Häp 
Filisteo lhayis lhamel inachaj häp Arca tä Õt'amajchet tä Lhawuk lhämtes lehi. Is 
chik amel lenämhen yäk lechäjay. 

1~Sam 7 

1Wet nech'e nämhen Kiriat-jearim lheley, wet lhamel ichäj p'ante häp Arca wet 
ihänchufwi hin'o tä lhey Abinadab lewukwe tä ip'ante'pe chenaj. Wet nech'e häpe 
tä lhamel itshupyene p'ante lhäs tä lhey Eleazar yämlek häpe chik t'uhiyela. 

Samuel lhayen Israel lhayis laka niyata 

2Pitaj lewhäy tä Arca tä Õt'amajchet tä Lhawuk lhämtes lehi ihi Kiriat-jearim, 
veinte nekchämes. Wet ilhokej lewhäytso Israel lhayis t'änpejch'oye Lhawuk. 

3Wet Samuel tahuyej lhamel, yok: –Chik amel lets'ilhkat ahusey tä lhäplaye 
Lhawuk, tiyayej kanhi dios lhayis tä w'enha lhamejen, lhäy'e dios tsinhay tä 
kamatachehen tä häpehen Astarté lhayis, wet alhachajaye Lhawuk, ts'ilhkat lham 
tä lhenay Awuka. Wet nech'e lham aifwayhthiyeja häp Filisteo lhayis 
lakhajyhayaj. 

4Tä mälhyejtso, Israel lhayis itiyej kanhi dios lhayis tä kamatachehen, häp Ba'al 
lhayis lhäy'e Astarté lhayis, wet hits'ilhkat Lhawuk tä lhamel yen Lewuka. 

5Wet Samuel ifwenho lhamel, yok: –Is chik ilhokej Israel lhayis tä lhaihutwek tä 
ihi Mispa, wet olham ot'alhiyela Lhawuk chik hip'altsen amehen. 

6Tä mälhyejtso, Israel lhayis lhaihutwekhen tä ihi Mispa, wet lhamel itonphä waj 
wet itsäype honhat tä yen Lhawuk lew'ayhata. Wet ifwalatso lhamel 
lhaichuyhathen, tsi hin'älit tä itäfwel lhamejen tä iwo p'ante lesukyajaya tä 
itayhlä Lhawuk. Wet ihi Mispa tä Samuel lhayen Israel lhayis kaniyata. 

7Täjp'ante Filisteo lhayis ihanej tä Israel lhayis lhaihutwekhen tä ihi Mispa, 
lhamel laka niyatey lhäy'e laka sip'älis yikhen yämlek itayhlä. Wet tä Israel lhayis 
ihanej, lhamel nowaye p'ante 

8wet ifwenho Samuel, yok: –Yej leyej tä ley'alhyen n'oyehen Lhawuk Dios häp 
olhamel, yämlek ifwayhat n'oyejen Filisteo lhayis laka'tshayaj. 

9Wet Samuel ichuma tson'ataj lhäsaj wet imälhetwek tä iwunho tä iwo w'ayhata 
Lhawuk. Wet lhaip'altsene Lhawuk tä y'alhyene Israel, wet Lhawuk ichulho. 

10Tä kamaj Samuel yenlhi lew'ayhat, wet Filisteo lhayis yike p'ante Israel lhayis 
yämlek ilänhen. Wet Lhawuk ichene fwitsek tä matche tä äytaji tä tumpe lhamel, 
wet lhamel wuj tä nowaye. Wet mälhyej p'antetso tä Israel lhayis ikalhi lhamel. 

11Wet ikelhtshi Israel lhayis tä yikhen tä tälho Mispa, ihänthä Filisteo lhayis wet 
ilänhen yäk ichätfwute lhip tä lhey Bet-car. 

12Häpe tä Samuel ichuma tunte tä wuj, wet itihi tä Mispa tumej lhip elh wet 
hupuy tä lhey Sen tumej lhip elh. Wet iwo lheya Eben-ezer tä yok, Tunte tä 
Õch'otyaj. Wet Samuel yok: –Yäk athana tä Lhawuk hich'ot n'amehen. 

13Wet Israel lhayis ikalhi t'at Filisteo lhayis, wet Filisteo lhayis nemhit tiyäjo 
Israel. Tä kamaj iläy p'ante Samuel, wet Lhawuk lham tä itayhlä lhamel. 

14Häp hupuy tä lhamel isoyej p'ante Israel lhayis, tälhe Ekrón yäk ichäte Gat, 
yachajo tä häpe Israel. Mälhyejtso tä Israel lhayis yachaj lhame laka honhat tä 
Filisteo lhayis lhayen lewuka. Wet häte letamsekis ihi Israel lhayis lhäy'e 
Amorreo lhayis, lhamel nemhit iwo laka'tshayaja lhamejen. 

15Samuel häpe p'ante Israel lhayis laka niyat ilhokej ifwalas tä kamaj iläy, 

16wet nekchämpej tä ihoye Betel, Gilgal, lhäy'e Mispa, yämlek itetshan m'ayhay tä 
iyej wichi. 

17Wet yäplepej lew'et tä ihi Ramá wet itetshan niyat lechumet tä ihi Israel. Hätej 
ihi tä yenlhi Lhawuk laka altar. 

1~Sam 8 

Israel lhayis t'alhch'oye laka niyat tä häpe rey 

1Täjp'ante hich'ut Samuel, yen Israel kaniyateya häp leles. 

2Häp lhäs tä lechunkatsek lhey Joel wet elh lhey Abías, wet lhamel yenlhi niyat 
lechumet tä ihi Beerseba. 

3Mat lhamel tek häte iwoye lajcha, tsi lhayen nech'ethantsesa wet lhaiwomejpe 
m'ak tä ni'isa tä iyhäj tiskan letape, wet iwohiyet'a lakalelhthayaj tä is alhoho. 

4Tä mälhyejtso, ilhokej häp hin'ol tä thänhäy tä ihi Israel lhaihutwek p'ante, wet 
lhamel ihoye Samuel tä ihi Ramá 

5wet ifwenho, yok: –Am ahäp hin'o tä hich'ut wet ales tek häte iwoye am. Tä 
mälhyejtso, tshupyene niyat tä rey häpkhilek lhayen niyatayej olhamel, mälhyej 
tä iyej wichi tä ihi honhates iyhäj. 

6Tä Samuel iläte, tek käjejlhi tä lhamel t'alhch'oye rey. Wet lham iwo let'alhyaja 
tä t'alhe Lhawuk. 

7Wet Lhawuk ichulho, yok: –Ch'ahuye wichi ilhokej m'ak tä ifwen amho. Tsi tek 
am tä lhamel aitiyej kanhi, mat olham tä lhamel iwomn'o yämlek nemhit Olewuk 
lhamel. 

8Tälhe häp fwalahte otonphä lechätilis tä ihi Egipto yäk häp athana, lhamel 
iwompejn'o wet yen lewuhuya dios lhayis tä kamatachehen. Wet mälhyejtso 
m'ak tä lhamel iwoyej ame fwalana. 

9Is chik lech'ahuye m'ak tä lhamel yäme. Mat wo peyeka lhamel häp ämet tä 
äytajche tä lefwenho ilhokej m'ak tä rey iwohiyejela lhamel chik lhayenla 
niyatayej. 

10Tä Samuel iläte Lhawuk lhämet, wet ifwenho wichi tä yok: 

11–Häp täjna m'ak tä rey iwohiyela chik lhayenla lewuka häp amel. Ichumhiyela 
ales tä hin'ol wet yenla laka sip'älisa. Ne'tehlak iyhäj lhamel yikche lham laka 
kaletas tä laka'tshayajchal, wet iyhäj iche'pe yel'atas, wet iyhäj t'uye häp lham. 

12Ne'tehlak iyhäj niyatej mil sip'älis wet iyhäj niyatej cincuenta. Wet elhpej amel 
ne'tehlak isaji häp lham laka honhates lhäy'e tä ilanhi laka yachuyaj lhay, wok 
yenlhi laka'tshayajchal lhäy'e m'ayhay tä õ'watejlä häp kaletas tä 
laka'tshayajchal. 

13Wet hätej ichumyenlathä amel ales tsinhay, yenla häpeya õpenekwos lhäy'e 
panwos, lhäy'e iyhäj tä yenlhi m'ak tä lenij akäjche. 

14Wet lhayenla lewuka aka honhates tä isis lhäy'e alafwey tä isis, wet yachajiyela 
lakawos. 

15Wet isohla amejen lhip aka yachuyaj lhay, wet yachajiyela lech'otfwas lhäy'e 
lakawos. 

16Hätej isohla amejen häp akawos tä hin'ol lhäy'e tä atsinhay, wet lhäy'e aläy 
w'asetas tä isis lhäy'e asnolis, wet lham tä ichumyenlathä. 

17Lhayenla lewuka lhip häp aläy tson'atas lhäy'e kayla lhayis, wet amel t'at tä 
ayenla lakawosa. 

18Chik ichäte lewhäytso, häpkhilek lech'oläyej reytso tä letshupyen amehen. Mat 
Lhawuk tek hich'ahuhla amehen. 

19Häp täjtso m'ak tä Samuel ihantej lhamel. Mat lhamel tek itetshan, yok: –Kha, 
olhamel owatlä rey 

20häpkhilek ohätet iwoye wichi tä ihi honhates iyhäj. Olhamel ot'uhläk rey lhayen 
lewuka olhamel wet ichunla och'oyahen tä iwo ka'tshayaja. 

21Tä Samuel ileyej tä iläte wichi lhämtes, lham ifwenho Lhawuk. 

22Wet Lhawuk ichulho, yok: –Ch'ahuye lhämtes wet enhoplhi lhamel laka rey. 
Wet nech'e Samuel ifwenhomche häp Israel lhayis chik yäple lew'et. 

1~Sam 9 

Saúl ichutej Samuel 

1Iche p'ante hin'o tä lhey Cis tä tälhe wichi tä tälhe letes p'ante Benjamín. Häpe 
p'ante Abiel tä lhäs wet Seror tä lecheyäs. Seror lajcha lhey p'ante Becorat, häp 
hin'o tä lhey Afía tä lhäs. Cis häpe hin'o tä iyhäj hich'ahuye, 

2wet iche p'ante lhäs tä lhey Saúl tä häpe manse tä wuj tä isilataj. Tek iche Israel 
lhayis elh tä wuj tä isilataj tä mälhyej lham, wet tä pitaj ihichet'a elh tä inu'pe 
lefwapo. 

3Wet iche fwala p'ante tä Cis leläy asnolis täylhi. Wet nech'e ifwenho lhäs Saúl, 
yok: –Alewaklhatlhi wet mäh ukwe asnolis. Chäj amche elh okawo. 

4Wet Saúl yik, tiyäjche chenhas tä ihi honhat tä lewuk wichi tä tälhe letes Efraín. 
Tä yikch'oye, inukwe honhat tä lhey Salisa, mat tek ilhoke asnolis. Hätej tiyäjche 
lhip tä lhey Saalim, lhäy'e häp honhat lhip tä lewuk wichi tä tälhe letes Benjamín, 
mat kamaj nilhokaye. 

5Tä ichäte honhat lhip tä lhey Suf, tahuyej lakawo tä lhäy'e, yok: –Mäh n'ekhen, 
elat ojcha nech'e wuj tä ilhak'alh n'amehen, elat nem ilhak'alej häp asnolis. 

6Mat lakawo ichulho, yok: –Iche Dios lakawo tä ihi hupuyna. Ilhokej wichi tä 
itoyne tsi ilhokej m'ak tä yäme matche. Mäh n'ahoye, elat lham ifwen n'amho 
n'äyij tä y'atiyäjche yämlek y'alhoke ajcha läy. 

7Saúl yok: –Is t'at. Mat ¿atsi m'ak chik y'aw'enho häp hin'o? Tsi niwohit m'ak tä 
imälhehi, y'aje tä pan tä kay'aw'ena tä ihi lhalhunthis. Tek wo m'ak chik y'aw'en 
yämlek y'aw'enho. 

8Häp lakawo ichulho, yok: –Olham ow'en kolhki tä niwuja. Ow'enhihola yämlek 
ipäyen n'ame n'äyij. 

9-11Saúl yok: –Mäh n'ahoye. Wet lhamel ihoye hupuy tä Dios lakawo ihi. Wet tä 
lhamel tiyäjche p'ante n'äyij tä tojphä tä itaye hupuy, lhamel ichutej atsinha 
lhutshay tä ichumho waj. Wet lhamel y'ätshane tä yok: –Olhamel ot'ukwe Dios 
lakawo elh tä n'ältshantsaj. ¿Hä ikatsi? 

(Häpe p'ante tä pajche, tä Israel lhayis iwatlä chik hich'ahuye m'ak tä tälhe Dios, 
lhamel yok, “Mäh n'ahoye elh tä n'ältshantsaj.” Athana häpe tä õ'wo lheya 
profeta, tä pajche häpe tä õ'wo lheya n'ältshantsaj.) 

12Wet atsinha lhutshay lhamel ichulho Saúl lhäy'e lakawo wet yok: –Ey'a, mat 
ikanhi. Kelhaytshi, tsi ihoye hupuy fwalana, häpe lewhäy tä õ'län tshäwet tä ihi 
õn'okhayajw'et tä i'pe chenaj. 

13Häpet chik amel lechätay kanhi, lew'enayhla tä kamaj nihoyaye õn'okhayajw'et 
yämlek t'ek. Häp wichi itaye, tek tufwila lhäk yämlek näm, tsi häpe tä itiyej 
lakäpfwayaj häp tshäwet tä õ'län. Chik ileyej, nech'e wichi tä iwayé t'ekhen. 
Mäyay hoyaye athana tsi kamaj lewhäy iche, lelhokayhiyela. 

14Wet Saúl lhäy'e lakawo tujlhache tä tiyäjche n'äyij tä itaye hupuy. Tä lhamel 
ichäte, wet ifwajyahi lewhäytso tä lhamel ichutej Samuel tä ihoye õn'okhayajw'et. 

15Fwala elh naji tä kamaj ninäma Saúl, Lhawuk lhain'älteje Samuel wet ifwenho 
tä yok: 

16–Chik fwala, ihi t'at lewhäyna, ochenla ame hin'o tä tälhe honhat lhip tä lewuk 
wichi tä tälhe letes Benjamín. Häpkhila tä lhenla niyatayej Israel. Ifwayhthiyeja 
oka wichi häp Filisteo lhayis lakhajyhayaj, tsi olham oläte t'at lhamel let'änyajay 
wet op'altsenhen lhamel. 

17Tä Samuel hiw'en Saúl, wet Lhawuk ifwenho, yok: –Häp täjtsi hin'o tä oyäme 
naji. Häp lham tä lhayenla niyatayej oka wichi. 

18Tä lhamel nech'e ihi hupuy, Saúl ihoye Samuel wet tahuyej tä yok: –Woye täj 
owoye, is chik lepäyen n'oye elh tä Dios lakawo tä n'ältshantsaj lew'et. 

19Samuel ichulho, yok: –Olham tä ohäpe Dios lakawo tä n'ältshantsaj. Mäh chun 
och'oye tä ohoye õn'okhayajw'et, wet fwalana chufwi n'oyej tä ot'ek tä ikanhi. 
Chik fwala tä nech'e nämtaj ofwenla amho ilhokej m'ak tä lewatläk ley'ätshan 
n'oye, wet nech'e isila chik lhek. 

20Mat häp asnolis tä täylhi tres fwalas, yej lelhak'alej tsi pajchemat õ'lhoke. Wet 
elh m'ak tä ofwen amho, oyok, Ilhokej m'ak tä is tä ihi Israel, amla t'at chik 
alewuk, lhäy'e aiyhäj. 

21Saúl ichulho, yok: –Mat olham ohäpe Benjamín kawichi elh wet olhamel 
ohäpehen wichi tä niwuja'pe tä ihi Israel. Häp häte oiyhäj häpe wichi tä naj 
lahaya tä ihi Benjamín kawichi. ¿Chihäte tä lefwen n'oho tä mälhyejtso? 

22Wet nech'e Samuel ichuma Saúl lhäy'e lakawo wet ichäjchufwi hup, itihi lhip tä 
ichun, ihi tä wichi itayche, ihi treinta iyhäj tä iyej lhamel. 

23Wet Samuel tahuyej õpenekwo, yok: –Chäj kana t'isan lhipmat one'tek 
lew'enhat. 

24Wet õpenekwo yike lheche t'isan lhäy'e t'alhä tä iyej, wet hiw'enho Saúl. Wet 
Samuel yok: –Täjna häpe m'ak tä am owaklhat ahilä. Chuma wet tufw, tsi olham 
owaklhat amho yämlek letufw fwalana tä y'ewej wichi iyhäj. Tä mälhyejtso, Saúl 
t'ek tä lhäy'e Samuel fwalatso. 

25Wet tä lhamel yikch'oye õn'okhayajw'et, häp tä lhamel ihoye hupuy. Tä ichäte, 
õ'waklhat Saúl lemäwet, õ'tihi hup lhip tä tumphä, 

26wet Saúl imä. Tä ifwala Samuel t'äne Saúl wet yok: –Nephä, wet tujlhache 
haw'ekyaj. Wet Saúl nephä. Tä paj lhamel yikch'oye hup, 

27wet tä lhamel yikhen yäk ichätfwute hupuy, Samuel ifwenho Saúl tä yok: –Chen 
akawo chik ichun hach'oye, wet am taye ayej lhimphaj tsi owatläk owo asiläta 
m'ak tä Dios ifwen n'oho. Tä mälhyejtso, lakawo yik t'at. 

1~Sam 10 

Samuel hiw'enho len'ohyaj Saúl häpkhilek häpe Israel laka rey 

1Samuel ichuma lehi tä aceite ihi wet itsäype Saúl lhetek. Wet hits'u lech'alo wet 
yok: –Häp Lhawuk itshupi ame wet fwalana hiw'en amho han'ohyaj häpkhilek 
ahäpe laka wichi Israel lhayis laka niyat. Alhenla niyatayej lhamel wet 
lefwayhthiyeja häp letayhfwas. Wet täjna häpe letetnek tä Lhawuk ifwen amho tä 
ayen niyatayej laka wichi: 

2Chik lhek och'oye fwalana, lew'enla hin'ol täkwfwas tä iwhäye Raquel 
lep'itsekw'et tä ihi Selsa tä ihi honhat lhip tä lewuk wichi tä tälhe letes p'ante 
Benjamín. Lhamel ifwenla amho tä yok, “Häp asnolis tä let'uyaykwe nemhit 
täylhi, pajche õ'lhoke. Wet athana ajcha nemhit ilhak'alej lhamel, nech'e amel tä 
ilhak'alh amejen wet yok, ¿Atsi m'ak chik owoye tä ninäma olhäs?” 

3Wet Samuel tujlhache tä ifwenho Saúl tä yok: –Chik lhäm kanhi, lechäthiyela 
hal'ätaj tä ihi Tabor, wet ichutla ahilä tres hin'ol tä ihoye Betel yämlek n'okwiyej 
Dios. Elh ichäj tres kayla les, elh ichäj tres pan, wet elh ichäj vino tä ihi lehi tä 
tsänt'äj. 

4Lhamel n'okwihila amej wet hiw'enla amho täkwfwas pan. Chumahlä. 

5Chik paj lechäthiyela Dios laka chenaj tä ihi Gabaa, häp tä Filisteo lhayis 
kasip'älis lew'et. Chik letiyäjo hupuy, lechutlahlä profetas tä iwoye lechumet tä 

nekhen tä tälhe õn'okhayajw'et tä i'pe chenaj. Iche wichi tä ichunch'oye lhamel tä 
isichäthen lakafwus wet yafwutche lefwolis wet y'aji arpas. 

6Wet nech'e häpe tä Lhawuk laka Espíritu ichätla atape wet ahätehlat iwoye 
profetastso, wet nech'e ahäpkhila hin'o tä w'enha lhamej. 

7Chik lew'en m'ayhayna, woyela m'ak tä lefwitaj is, tsi Dios i'amej. 

8Chuna och'oye tä lehoye Gilgal. Chik tiyäme siete fwalas, olham ohohla ame 
häpkhilek oyen n'okhayajayej Lhawuk häp tshätäy tä õ'länhen wet 
õ'wunhomche, lhäy'e iyhäj tä õ'länhen yämlek wichi lha'isyene Lhawuk. Nihila 
n'ohlä kanhi siete fwalas, yämlek onäm wet ofwenla amho m'ak tä lewoye. 

Saúl yäpil 

9Häp tä Saúl iwo tsilhekayej Samuel yämlek yik, Dios iwo elha lehusek, wet 
fwalatso lhain'älit ilhokej letetnhay tä Samuel yämetso. 

10Tä Saúl lhäy'e lakawo ichäte Gabaa, lhamel ichutlä häp profetas. Wet nech'e 
Dios laka Espíritu ichätpe Saúl wet lham nech'e häte iwoye profeta, mälhyej 
lhamel. 

11Wet ilhokej iyhäj tä pajche tä itäfwelej, tä hiw'en tä lhayej profetas, ifwen 
lhamhomche elh weihalhapej, yok: –¿Atsi m'ak tä hätej Cis lhäs? ¿Hätej Saúl häpe 
profeta elh? 

12Iche elh tä iyej lhamel, yok: –¿Wet atsi tä häpe lhamel lajcha? Häp tä õlhämet 
tälhe tä yok, “¿Hätej Saúl häpe profeta?” 

13Tä ileyej ayej tä iwoye profeta lechumet, Saúl yäple lew'et. 

14Tä ichäte, lewithok y'ätshanehen lham lhäy'e lakawo, yok: –¿Chin'aj tä 
lehoyayhi? Saúl ichulho, yok: –Olhamel ot'ukwe asnolis, mat tä n'am lhoke, 
olhamel ohoye Samuel. 

15Saúl lewithok yok: –¿Atsi m'ak tä ifwen amho Samuel? 

16Saúl ichulho, yok: –Ifwen n'ohomche tä pajchemat õ'lhoke häp asnolis. Mat Saúl 
tek ifwenho lewithok häp Samuel lhämet tä yäme leniyatyaj. 

Israel lhayis iwujyen laka rey Saúl 

17Tä paj Samuel t'änehen häp Israel lhayis yämlek n'okwiyej Lhawuk tä ihi Mispa. 

18Tä lhamel ichäte, tahuyej, yok: –Häp täja Lhawuk, häp Israel laka Dios, lhämet 
tä yok, “Olham tä otonphä achätilis tä tälho Egipto wet ofwayhtejen lhamel häp 
Egipto lheley lakhajyhayaj wet ilhokej niyatey tä itayhlä lhamel.” 

19Mat athana amel tek lewatayhlä aka Dios tä aifwayhtejen ilhokej awit'äy lhäy'e 
alhaklis, wet letiyayej kanhi tä let'alhaych'oye chik othatho rey yämlek lhayen 
aka niyata. Tä mälhyejtso, ilhokej wichi tä tälhehen letetsel tä ihi doce is chik 

ihoye tä Lhawuk itayche, wet elhpej laka niyatey is chik ihän alhoho ilhokej laka 
wichi. 

20Wet Samuel ne'tek ilhokej Israel lhayis lhayämte, wet Lhawuk itshupiye wichi 
tä tälhe letes p'ante Benjamín. 

21Wet Samuel ne'tek Benjamín lhayis lhayämte, wet Lhawuk itshupiye iyhäj 
lhamel tä tälhe hin'o p'ante lhey Matri. Wet elh tä itshupiye häpe Saúl, Cis lhäs. 
Mat tä lhamel t'ukwe, tek ilhoke. 

22Tä mälhyejtso, lhamel yachajo tä t'alhe Lhawuk wet yok: –¿Hä ikana Saúl? Wet 
Lhawuk ichulho lhamel, yok: –Ey'a, lhaiskat tä ifwute amel alhuyes tä akhäy ihi. 

23Wet nech'e lhamel inukwe alhoho tä yike, wet itonphä tä lhaiskat. Wet tä lham 
ihoye wichi, lhamel hiw'en tä ihichet'a elh tä inu'pe lefwapo. 

24Wet Samuel tahuyej lhamel, yok: –Lhek yahin elh tä Lhawuk itshupiye tä yen 
reya. Tek iche elh tä ihi Israel chik häte iwoye lham. Wet wichi t'änhen, yok: –
¡Lewujyaj ihi rey! ¡Is chik pitajla ifwalas tä iläy tä i'pe honhat! 

25Wet Samuel y'ithatho tä ifwenhomche wichi häp niyat lakeyes lhäy'e ilhokej 
m'ak tä is chik niyat iwoye. Wet ilesayen wet ithatho olhämet lehi tä õ'käfwelche 
wet t'amajej, itihi Lhawuk lew'et. Tä ileyej, ne'tek ilhokej wichi yäple lew'etes. 

26Hätej Saúl yäple lew'et tä ihi Gabaa, lhäy'e iyhäj hin'ol tä t'otle t'unhen tä Dios 
ikhajyen lehusey. 

27Mat iche hin'ol tä ni'isahen tä iwoyeje lhämtes Saúl wet yok: –¡Oyenek täjtsi 
ihanhiyejt'a iwoyneje chik n'aifwayhthen! Wet lhamel yen w'et m'ayeka wet tek 
iwo lew'ayhata. Mat Saúl ihichet'a lhämet. 

1~Sam 11 

Saúl ikalhi Amón lhayis 

1Nahas, häp Amón lhayis laka niyat, ihoye p'ante hupuy tä Jabés tä ihi Galaad wet 
iwaklhat laka sip'älis yämlek itayhlä wichi tä ihi. Mat wichi ifwenho tä yok: –
Alhayäm is ohilähen, wet olhamel olhayenla akawosa. 

2Nahas ichulho lhamel tä yok: –Owohiyela, olhayämla is ahilä amel. Mat 
olanhihila amel aelh weihalhapej häp lete tä ihi lefwomkat, yämlek 
on'äfwlhatwethä ilhokej Israel lhayis. 

3Wet nech'e häp hin'ol tä thänhäy tä ihi Jabés, lhamel yok: –W'en n'oho lewhäy 
siete ifwalas yämlek owo siläta ilhokej honhat tä Israel. Wet chik newache elh 
chik hich'ot n'oyehen, olhamel olhayachajila ame. 

4Häp silätwos yikhen wet ichäte p'ante Gabaa tä Saúl lew'et ihi, wet iwo siläta 
häp wichi. Tä lhamel iläte, ilhokej tafwchehchä tsi wuj tä äytaj p'ante. 

5Wet nech'e näm Saúl tä tälhpe honhat, itaype weyis lhayis. Wet y'ätshane tä yok: 
–¿Atsi m'ak tä hätej wichi? ¿Chihäte tä tafwchehchä? Wet wichi ifwenho silät tä 
hin'ol ichäj n'aji tä tälhe Jabés. 

6Häp tä Saúl iläte lhamel, Dios laka Espíritu lakhajyhayaj ichätpe lham wet wuj tä 
lewäk ihi. 

7Wet nech'e ichuma täkwfwas häp weyis lhayis, wet ilänhen wet iwo lhipeya. 
Wet ichene silätwos ilhokej honhat tä Israel, ne'tek ipäyne wichi häp t'isan 
lhipey. Wet silätwos yop'antekwe: –¡Elh chik lhaknithataye Saúl lhäy'e Samuel, 
mälhhiyejattso leläy weyis lhayis lewit'äy! Tä mälhyejtso, wichi wuj tä nowaye 
Lhawuk, wet ilhokej lhamel lhaip'ajtitwek wet yikhen tä lhaithate laka niyatey. 

8Wet tä ihi Bezek Saúl iwo t'ufwahtesa lhamel. Iche p'ante trescientos mil 
(300.000) hin'ol tä tälhe Israel wet treinta mil (30.000) tä tälhe Judá. 

9Wet Saúl ifwenho silätwos tä tälhe n'aji Jabés tä yok: –Fwenayhola häp wichi tä 
ihi Jabés, oyaykwe, “Chik fwala tä ifwala ikanhi, letafwayhihena.” Häp silätwos 
yikhen p'ante wet ifwenho täjna häp Jabés lheley. Tä lhamel iläte, wuj tä kästhä. 

10Wet lhamel ifwenho Nahas tä yok: –Chik fwala olhamel olhayachajila ame 
yämlek lhene häp olhamel m'ak at chik häpe tä let'uhläk lewoye. 

11Häp tä ifwala elh Saúl hiw'enhathen laka nifwotas, itihipej ciento diez mil 
(110.000) tä hiw'enhat iyhäj. Wet tä kamaj tojlä ifwala, lhamel tiyäjo p'ante 
honhat lhip tä letayhfwas kanifwotas lhaihuthichewek, wet ilänhen lhamel yäk 
ichäte tä ifwala ikanhi. Wet iyhäj tä imälhehi tä iläyhen, lhamel itsatpe honhat, tä 
mälhyejtso newache chik täkwfwas lhamel tä hip'ak lhamejen. 

12Wet nech'e wichi tahuyej Samuel tä yok: –¿Chi tä ihi hin'olnaj yok, “Isit'a tä Saúl 
lhayen niyatayej wichi”? ¡Achaj n'oyehen häp lhamel yämlek y'alänhen! 

13Mat Saúl ichulho lhamel tä yop'antekwe: –Häp fwalana tek ihichela elh tä 
õ'länla, tsi Lhawuk ifwayhat Israel fwalana. 

14Wet Samuel ifwenho wichi tä yok: –Mäh n'ahoye Gilgal yämlek y'achajo tä 
y'atiyej len'ohyaj häp rey. 

15Tä mälhyejtso, ilhokej häp wichi tä ihoye Gilgal. Tä ichäte, hiw'enho len'ohyaj 
Saúl wet matche tä yen laka reya tä ihi tä Lhawuk itayche. Wet ilänhen tshätäy 
wet hiw'enho Lhawuk yämlek lha'isyene, wet Saúl lhäy'e ilhokej häp wichi wuj tä 
kästhä p'ante. 

1~Sam 12 

Samuel yachaje leniyatyaj häp Saúl 

1Samuel ifwenho ilhokej Israel lhayis tä yok: –Amel lew'enay tä olham och'ahunaj 
amehen ilhokej häp m'ak tä let'alhay n'oye wet ow'en amhohen rey, 

2wet lhamlak niyatej amel. Häp olham och'ut wet ow'oley wuj tä pelaj, wet oles 
i'amejen. Pajchey tä oniyatej amel, tälhe tä n'am thaläkw yäk ifwalana. 

3Wet athana lhek tetshann'o. Chik iche m'ak tä ni'isa tä owoye, en tesa n'oyej tä 
ihi tä Lhawuk itayche lhäy'e tä ihi tä rey itayche, häp rey tä Lhawuk itshupiye. 
Chik ot'etane alä w'asetaj wok asno, is t'at, oatis t'at. Chik okan amejen wok 
oaiwit'äynhen, wok olhaiwompe m'ak tä ni'isa tä iyhäj tiskan letape, is t'at, 
otiskanla'pe. 

4Lhamel ichulho tä yok: –Ihichet'a chik lekan n'oyejen, tek lewit'äyen n'ohen wet 
ihichet'a chik alewompe m'ak tä ni'isa tä iyhäj tiskan letape. 

5Samuel yok: –Häp Lhawuk lhäy'e rey tä lham itshupiye, häpehen tä iläte tä amel 
kalhokaye otes chik häpe ifwalana. Lhamel yop'antekwe: –Matche täjtso. 

6Wet nech'e Samuel ifwenho lhamel tä yok: –Häp Lhawuk tä itshupiye Moisés 
lhäy'e Aarón tä itonphä p'ante amel achätilis tä ihi Egipto. 

7Tä mälhyejtso alewaklhathen, tsi tä y'ehi tä Lhawuk itayche oyenla lhämeta 
ilhokej m'ak tä amel aisej tä lham iwoyej amehen lhäy'e tä iwoyeje achätilis 
p'ante. 

8“Häp atetsel Jacob lhäy'e leles lhamel ihoye p'ante Egipto. Tä tiyäme wujpey 
nekchämes, wet Egipto lheley yen lakawosa häp wichi tä tälhe lhamel, wet lhamel 
lhaip'altsene Lhawuk yämlek hich'ote. Wet lham ichene Moisés lhäy'e Aarón, 
häpehen tä itonphä p'ante achätilis tä ihi Egipto wet itihi p'ante honhatna tä 
lhamel yen lew'eta. 

9Mat lhamel hip'ethetlä p'ante häp Lewuk Dios, wet lham yachaje Sísara, häp 
sip'ä tä niyatej nifwotas tä ihi hupuy tä Hasor. Häte yachaje Filisteo lhayis 
lakhajyhayaj, lhäy'e Moab laka niyat, wet lhamel itayhlä ajchalis. 

10Mat ajchalis lhaip'altsene Lhawuk yämlek hich'ote, wet yok, Osukyaj ihi 
olhamel, tsi ole amej wet oyen owuhuya Ba'al lhayis tä häpe dios lhayis tä 
kamatachehen, lhäy'e Astarté lhayis tä häpe dios tsinhay tä kamatachehen. 
Athana olhaip'altsen ame, ¡fwayhat n'oyejen otayhfwas lakhajyhayaj, wet oayenla 
Owuka! 

11“Häp tä tumenej tä Lhawuk ichen amehen Gedeón, lhäy'e Barac, lhäy'e 
Jefté, lhäy'e olham Samuel, yämlek olhamel ofwayhat amejen atayhfwas 
lakhajyhayaj, wet atamsekis ihi tä lheyayhi honhatna. 

12Mat tä amel lehanayej tä Nahas, Amón lhayis kaniyat, fwitaj inu amehen, 
let'alhay n'oye rey chik lhayen aka niyata, tej tä lehanayej at thayej tä Awuk Dios 
tä häpe amel aka Rey. 

13Wet ikana rey tä letshupyene. Häp Lhawuk hiw'en amhohen rey tä let'alhaye. 



523 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

14Athana ot'alh amehen chik lewujyen Dios, enay Awuka, ch'ahuyaye lhämtes 
wet yej letayhlä. Wet amaj amejen, lhäy'e amel aka rey, mälhyej m'ak tä Awuk 
Dios ihuminche. Chik mälhyejtso, aisenla. 

15Mat chik kawoyaye lhämtes, chik letiyayej kanhi, lham itihla amejen 
letasnhayaj amel lhäy'e aka rey. 

16“Tä mälhyejtso, yej lets'inhen tä lheyayhitsi, häpkhilek lew'enay Lhawuk 
letetnek tä wuj tä yenlhi. 

17Athana häpe lewhäy õlanyaj häp yachuyaj tä trigo, wet tek iwomchä, ¿hä 
matche? Mat olham ot'alhiyela Lhawuk wet lham ichenla kana fwitsek lhäy'e waj, 
yämlek amel lehanayej tä Lhawuk y'ulhan amejen m'ak tä wuj tä ni'isa tä 
lewoyaye tä let'alhaych'oye rey.” 

18Wet Samuel t'alhe Lhawuk, wet ifwalatso ichen fwitsek wet iwomchä. Wet 
nech'e ilhokej wichi wuj tä nowaye Lhawuk lhäy'e Samuel, 

19wet ifwenho Samuel tä yok: –¡Alep'altsene Awuk Dios, alhyen n'oyehen yämlek 
tek oy'inhen! Tsi wujpe olhamel osukyajay, wet oy'isej m'ak tä ni'isa tä olhamel 
owoye tä ot'alhch'oye rey. 

20Samuel ichulho lhamel tä yok: –Matche tä amel lewoyaye m'ak tä wuj tä ni'isa. 
Mat yej lenowayhen. Athana yej lhekaych'oye Lhawuk, enay häpeya Awuk tä 
matche. 

21Yej lehänay dios lhayis tä kamatachehen, häp tä nhanayej tä hich'ot amehen 
wet tek aifwayhthen, tsi tek matchehen. 

22Mat häp Lhawuk tek aiwomlathä, tsi lhamyaj t'at, lewujyaj ihi, wet matche tä 
iwatlä chik amel ahäpehen laka wichi. 

23Wet olham, chik oleyej tä oy'alhyen amehen Lhawuk, otes ihihlä häp lham. 
Oyok, ¡olehiyejt'ala tä oy'alhyenpej amehen! Wet ochufwenla amejen chik wuj tä 
let'amaj amejen wet lewoyaye m'ak tä is alhoho. 

24M'ak tä is chik lewoyaye, ch'ahuyaye Lhawuk, mälhewek ahusey, wet enay 
Awuka tä matche. Yej lep'ethetlä ilhokej m'ak tä wuj tä lham iwoyeje häp amel. 

25Mat chik letujlhayache häp m'ak tä ni'isa, õ'aitäyhthenla, lhäy'e aka rey. 

1~Sam 13 

Israel lhayis itayhlä Filisteo lhayis 

1Saúl häpe p'ante hin'o tä thaläkw tä iwo tesa leniyatyaj tä ihi Israel. Wet tä 
tiyäme p'ante iyhäj nekchämes, 

2t'ähi tres mil sip'älis tä Israel lhayis. Dos mil tä iyej p'ante lham tä ihi Mikmas 
lhäy'e tä ihi chenhas tä iwhäye Betel, wet mil iyhäj tä iyej Jonatán tä ihi Gabaa tä 

ihi honhat lhip tä lewuk wichi tä tälhe letes p'ante Benjamín. Häp wichi iyhäj tä 
imälhehi, Saúl ne'tek yäple lew'et. 

3Wet Jonatán ilänhen Filisteo lhayis kasip'älis tä ihi Gabaa, wet Filisteo lhayis 
ihanej p'ante. Wet nech'e Saúl ne'tek ilhokej honhat tä wichi ihi chik lhamel 
yafwutche lefwolis tä tson'ataj ch'u yämlek iwo peyeka häp Hebreo lhayis. 

4Wet häp tä ilhokej Israel lhayis tä ihanej p'ante tä Saúl ilänhen Filisteo lhayis 
kasip'älis, wet häp tä tumenej tä Filisteo lhayis n'äyihomche häp Israel lhayis. Tä 
mälhyejtso, häp Israel kasip'älis lhaihutwek tä lhäy'e Saúl tä ihi Gilgal. 

5Wet Filisteo lhayis lhaihutwek p'ante yämlek itayhlä Israel. Hiw'en p'ante 
treinta mil kaletas tä laka'tshayajchal lhäy'e seis mil sip'älis tä iche'pe yel'atas. 
Wet wujpey iyhäj tä t'äschehchä, hätet iwoye holotaj tä ihi tewok lhip. Wet 
lhamel ihoye p'ante Mikmas wet yen lew'eta lhiptso tä tumej N'omukwehyajw'et 
lhip tä fwala tälhche. 

6Wet tä inuye p'ante Israel lhayis, wet lhamel hiw'en tä wuj tä lewit'äyhyaj ihi 
wet yikhen tä inukwe alhoho. Wet lhaiskathen tä ihiche chenhas kawayhil, lhäy'e 
waschämtas, lhäy'e wajch'ol, lhäy'e chowhay. 

7Elhpej lhamel tä tiyäjo p'ante tewok Jordán tä lhamel itaye honhates tä Gad 
lhäy'e Galaad. Mat Saúl kamaj imälhehi Gilgal, wet ilhokej laka sip'älis tä ihän wuj 
tä nowayhen. 

8Wet Saúl itaye siete ifwalas, mälhyej häp lewhäy tä Samuel itihi. Mat kamaj 
nämhit'a Samuel wet iwo tesa tä yikhen wichi. 

9Wet nech'e Saúl ifwenho lhamel tä yok: –Chäjay n'oye tshätäy yämlek õ'länhen. 
Elh õ'wunhihola, wet iyhäj õ'länhihena häpkhilek n'alha'isyene Lhawuk. Wet Saúl 
lham t'at tä yenlhi lew'ayhat tä häpe tshäwet tä õ'wunho. 

Samuel lhäy'e Saúl nemhit iswek 

10Häpe p'ante tä Saúl ileyej tä yenlhi Lhawuk lew'ayhat, näm Samuel. Nech'e Saúl 
ihoye yämlek n'okwiyej, 

11mat Samuel tahuyej tä yok: –¿Atsi m'ak tä lewoyen'e? Saúl yok: –Ow'en tä iwo 
tesa häp wichi tä yikhen, wet am kamaj lenämhit'a, wet Filisteo lhayis lhaihutwek 
tä ihi Mikmas. 

12Wet häp tä oyen tichunhayaja, oyok, “Kalelhäj tä lhamel inuhla n'oye tä oihi 
täja.” Wet tä kamaj n'am t'alheje Lhawuk lech'otyaj, wet häp tä oyenlhi lew'ayhat 
yämlek olhaip'altsene. 

13Samuel ichulho tä yok: –Isit'a alhoho häp m'ak tä lewoye. Lewohiyet'a m'ak tä 
Awuk Dios ne'tek lewoye. Chik lewohiyen'e, lham yämhin'e kalelhäj aniyatyaj tä 
ihi Israel yämlek tiyäj'attsiy. 

14Mat athana aniyatyaj nofwila. Häp Lhawuk t'uhikwela hin'o tä ikänitlhi, wet 
yenla laka wichi lewoya, tsi am lewohiyet'a m'ak tä ne'tek lewoye. 

15Wet nech'e Samuel yikch'oye Gilgal wet tujlhache len'äyij. Häp sip'älis tä 
imälhehi yikche Saúl yämlek iwo laka'tshayaja, wet lhamel tälhe Gilgal yäk ichäte 
Gabaa tä ihi honhat lhip tä lewuk wichi tä tälhe letes Benjamín. Wet Saúl iwo 
t'ufwahtesa häp laka sip'älis, wet ihi p'ante seiscientos hin'ol. 

Sip'älis lhaiwaklhathen yämlek iwo laka'tshayaja 

16Saúl wet lhäs Jonatán, lhäy'e häp sip'älis tä yikche lhamel, imälhehi p'ante 
Gabaa tä ihi Benjamín lhayis kahonhat lhip, wet Filisteo lhayis kasip'älis ihi 
Mikmas. 

17Wet Filisteo lhayis hiw'enhathen laka nifwotas, itihipej tres, yämlek inukwephä 
tä tälho lhip tä ihi wet inuye Israel lhayis. Iyhäj lhamel ihoye Ofra tä ihi honhat 
lhip tä lhey Sual, 

18iyhäj ihoye Bet-horón, wet iyhäj ihoye chenaj tä itaype Seboyim lhäy'e ts'anis tä 
iw'echehi. 

19Häp ilhokej honhat tä Israel ihichet'a hin'o weihalhapej tä chinajwo. Tsi Filisteo 
lhayis yen tichunhayaja chik mälhyejtso, häp Hebreo lhayis iwohiyet'a chik 
yenthä lakwelheley lhäy'e lehunis. 

20Tä mälhyejtso, Israel lhayis ihoye Filisteo lhayis yämlek ifwuthen lechumetchal 
tä chinhas. 

21Wet iwo lahaya una monedafwaj tä ifwuthen hosnis lhäy'e tä ikanchehchä 
chinhas tä õ'tshänejwethä weyis lhayis, wet täkwfwas monedasas tä ifwuthen 
m'ayhay iyhäj. 

22Tä mälhyejtso, häp sip'älis tä iyej Saúl lhäy'e Jonatán, ihichet'a elh lhamel tä 
lakatnhat ihi wok lehun ihi häp ifwala p'ante õka'tshayaj iche. Ts'ilak Saúl lhäy'e 
Jonatán tä hiw'en. 

23Wet iyhäj Filisteo lhayis kasip'älis yiklhaye, itaye n'äyij tä tiyäjche chenhas 
kawayhi tä iwhäye Mikmas. 

1~Sam 14 

Jonatán lhaikhajyenej Lhawuk wet inuye Filisteo lhayis 

1Häp iche ifwala tä Jonatán tä Saúl lhäs ifwenho häp lech'otfwa tä ichäjthä 
laka'tshayajchal, wet yok: –Mäh n'ahoye chenaj kawayhi lhip elh, wet n'anuye 
häp lhip tä Filisteo lhayis kasip'älis ihi. Mat tek ifwenho täjna häp lajcha 

2tä ichufwi hal'ä tä iwhäye lhip tä õ'saphi trigo lhoy tä ihi hupuy tä Gabaa lhip, 
wet seiscientos hin'ol tä iyej. 

3Häp sacerdote tä ichäj m'ak tä lhey efod häpe Abías tä häpe Ahitub lhäs wet 
Icabod tä lewakla. Ahitub lajcha häpe Finees wet lechäti häpe Elí, häp Lhawuk 
laka sacerdote tä ihi p'ante Silo. Wet wichi ihanhiyejt'a tä pajche yik Jonatán 

4tä fwitaj ichäte häp lhip tä Filisteo lhayis ihi. Häp len'äyij tiyäjche lechowej 
chenhas tä wus tä lheyes Chenaj Tojphä wet Chenaj Y'uy, 

5elh tumej tä tafwojnhiye, itayhlä Mikmas, wet elh tumej tä tapinhiye, itayhlä 
Gabaa. 

6Wet Jonatán ifwenho häp lech'otfwa tä yok: –¡Mäh n'ahoye kachuhantsesl'ini, 
häp Filisteo lhayis! Elak iche m'ak tä Lhawuk iwoyej n'amehen, tsi ihanej tä 
ichumyenlhi wichi tä niwuja'pe yämlek lham ikalhi letayhfwas. 

7Häp lech'otfwa ichulho tä yok: –Woye m'ak tä lhen atichunhayaja, tsi owak'alh 
t'at chik och'ot ame. 

8Tä mälhyejtso, Jonatán yok: –Mäh n'ahoye häp lhip elh, n'atiyäjche tä hin'oltso 
ihi wet n'ach'anlhaye chik hiw'en n'amehen. 

9Chik ifwen n'amhohen tä yok, “Taye ayej, olhamel onukwehchä tä oho amehen”, 
y'amälhehihila lhip tä y'ehi wet y'ahohiyet'a lhamel. 

10Mat chik yok, “Lhuyay, hoyay n'oyehen”, is chik y'awoye, tsi häpe Lhawuk 
letetnek tä iti n'amejen häp lech'otyaj häpkhilek y'akalhi lhamel. 

11Tä mälhyejtso, lhamel yikhen wet hich'anlhaye chik Filisteo lhayis hiw'ene. Wet 
häpe tä lhamel hiw'ene p'ante, yok: –¡Lhek yahinya, nech'e inukwephä häp 
Hebreo lhayis, tälhomche häp chowhay tä ihiche tä lhaiskathen! 

12Wet nech'e lhamel t'änpe häp Jonatán lhäy'e lech'otfwa tä yok: –¡Lhuyay, ho 
n'oyehen, tsi iche m'akfwaj tä olhamel ofwenla amho! Tä Jonatán iläte, tahuyej 
häp lech'otfwa tä yok: –¡Hän n'ophä, tsi Lhawuk yachaje lhamel häp Israel lhayis 
lakweyey! 

13Wet Jonatán iho kaphä, hich'akwe t'at, yikej lakäläy lhäy'e lakweyey wet 
lech'otfwa ihänphä. Tä ichäte Filisteo lhayis, inuye t'at lhamel, Jonatán 
ifwomejthä tä ithatchehchä honhate wet lech'otfwa ikelit tä ilänhen. 

14Häpe täjtso häp õlänyaj tä ichun tä Jonatán lhäy'e lech'otfwa ilänhen p'ante 
veinte hin'ol tä ihi honhat lhip tä nitsajaphä. 

15Wet ilhokej Filisteo lhayis tä ihi lew'et lhäy'e tä i'alhotaje wuj p'ante tä 
nowayhen, lhäy'e iyhäj tä ihiche lhipey iyhäj tä pajche inuyepej häp Israel lhayis. 
Häte ihi t'at häp lewhäytso tä iche honhat w'ahu, wet lhäy'e lhip tä lenowayhyaj 
ihi lhamel. 

Israel lhayis ikalhi p'ante Filisteo lhayis 

16Häp Saúl ihi p'ante Gabaa tä ihi honhat tä lewuk wichi tä tälhe letes Benjamín. 
Wet laka sip'älis tä itetshanpe honhat, lhamel hiw'enej Filisteo lhayis tä inukwe 
alhoho, hich'ataj'atpe honhat, tiyäjpej kanhi, tiyäjpej lhip elhe. 

17Wet tä ifwenho Saúl, lham tahuyej häp sip'älis tä iyej tä yok: –Tetshanay lhaka 
nifwotas, woyay t'ufwahtesa. Owatläk ohanej atsi elh tä täy. Häp tä lhamel 
itetshan, hiw'en tä täy Jonatán lhäy'e häp lech'otfwa tä ichäjthä laka'tshayajchal. 

18Wet ifwala p'antetso häp efod iyej p'ante Israel lhayis. Wet Saúl tahuyej 
sacerdote Ahías tä yok: –Chäj kana efod. 

19Mat tä kamaj Saúl tahuyej häp sacerdote, Filisteo lhayis tä ihi lhip tä 
lhaihuthiwek lhamel lhäy'e lhip tä nikalelhäja m'ak tä iwoye. Tä mälhyejtso, Saúl 
tahuyej sacerdote tä yok: –Yej häp lechäj kana. 

20Wet nech'e Saúl lhäy'e ilhokej häp laka sip'älis lhaihutwek p'ante wet yikhen tä 
iwo laka'tshayaja. Wet nem koyhyaj tä Filisteo lhayis nhanayej m'ak tä iwoye, yäk 
lhamel t'at tä lhailänhen. 

21Wet Hebreo lhayis tä pajche iyej Filisteo lhayis wet lhaip'ajtej laka nifwotaj, 
lhamel nech'e yäple lepuhfwas tä iyej Saúl lhäy'e Jonatán wet itayhlä Filisteo 
lhayis. 

22Wet häte iche Israel lhayis tä ilethane p'ante häp chenhas tä ihi honhat tä lewuk 
wichi tä tälhe letes Efraín. Wet tä lhamel iläte tä Filisteo lhayis inukwe alhoho, 
lhamel ihänthä wet inuye. 

23Häp iwo laka'tshayaja yäk ichäte p'ante N'omukwehyajw'et, wet Lhawuk 
ifwayhat Israel häp ifwalatso. 

Saúl lhämet tä äytajche 

24Mat Israel lhayis wuj tä y'enhen lhäy'e tä ichuyuhen ifwalatso, newache elh tä 
tufw m'ayek. Tsi Saúl yäm äytajche lhämet tä ifwenho wichi tä yok: –Häp lewit'äy 
ihi elh chik tufw m'ayek tä kamaj nichätaye tä honaj, tä kamaj n'am wo hayahlä 
häp otayhfwas. 

25-26Wet sip'älis tiyäjo häp tayhi tä käyek ihi, i'pe honhat, itsäyhchä hätet iwoye 
waj. Mat newache elh chik yelhte, tsi lhamel nowaye Saúl lhämet tä äytajche. 

27Mat Jonatán tä nilätaye p'ante lajcha lhämettso, ipiyne käyek hal'ä tä ichäjlhi tä 
ihi lakwey. Y'uytho hal'ä pes wet tufw lhip, häpe tä nech'e ilät lhame tä yachajo tä 
khajay. 

28Mat sip'älis elh tahuyej tä yok: –Häp ajcha ifwenho mathi sip'älis häp lhämet tä 
äytajche wet yok, “Häp ifwalana chik iche elh tä tufw m'ak at chik häpe, häp 
lewit'äy ihi.” Häp tä tumenej tä wichi wuj tä y'enhen wet ichuyuhen. 

29Jonatán ichulho tä yok: –Häp ojcha tä tumenej wichi. Lhek yahinya, nech'e 
okhajay tä oleyej tä otufw käyekna, 

30wet lhäy'ehin'e häp wichi chik tufwin'e häp m'ak tä isoyej letayhfwas 
ifwalamatna. ¡Wet lhäy'ehin'e lhip tä ikalhi Filisteo lhayis! 

31Häp ifwalatso Israel lhayis ikalhi Filisteo lhayis, ilänhen tälhe Mikmas yäk 
ichäte Ajalón. Mat Israel lhayis kasip'älis wuj tä y'enhen wet ichuyuhen. 

32Mälhyejtso, tä lepese p'ante lhamel hich'ayehen m'ak tä isoyej letayhfwas, 
ichumahen tson'atas lhäy'e w'asetas lhäy'e lelesas, itihi honhat tä ilänhen wet 
tufw t'isan tä kamaj lew'oyis ihi. 

33Mat iche iyhäjfwas tä ihoye p'ante Saúl wet ifwenho tä yok: –Häp wichi iwo 
lesukyaja, itayhlä häp Lhawuk tsi lhamel tufw t'isan tä lew'oyis ihi. Tä Saúl iläte, 
wet yok: –¡Häpehen iyhäj tä kantses tä itayhlä Dios lhämet! ¡Lhek hutay kana 
tunte tä wuj! 

34Wet äp yok: –Ahuyayej häp wichi wet fwenayho, is chik elh weihalhapej ichäj 
kana w'asetaj wok tson'ataj wet ilän tä ihi täja wet tufw. Wet nemhit iwo 
lesukyaja tä itayhlä häp Lhawuk tä tufw häp t'isan tä kamaj lew'oyis ihi. Tä 
mälhyejtso, häp honatsitso elh weihalhapej ichäj w'asetaj wet itihi tä ihi tä ilän. 

35Wet Saúl yenlhi altar yämlek n'okwiyej Lhawuk. Häpe altar tä ichun tä lham 
yenlhi. 

36Tä paj Saúl yop'antek: –N'anukwehchä honatsina, n'ahänthä Filisteo lhayis wet 
n'asoyej häp m'ak tä hiw'en yämlek fwalayej. Wet n'alänla ilhokej lhamel. Lhamel 
ichulho p'ante tä yok: –Woye m'ak tä lefwitaj is alhoho. Mat häp sacerdote yok: –
Is chik n'achunkat tä n'ach'ahuye Dios. 

37Tä mälhyejtso, Saúl y'ätshane Dios tä yok: –¿Hät is chik ohänthä häp Filisteo 
lhayis? ¿Hä lech'otla n'oyehen yämlek okalhi lhamel? Mat Lhawuk tek ichulho 
häp fwalatso. 

38Tä mälhyejtso, Saúl t'äne ilhokej sip'älis kaniyatey wet yok: –Ämay kana wet 
uyaykwe elh tä häpe tä iwoye lesukyaj fwalamatna. 

39Oyäm kalelhäj olhämet, owo lheya Lhawuk, häp Israel Fwayhthi, oyok, ¡Tejlak 
häpe häp olhäs Jonatán, is chik y'il! Mat ihichet'a elh häp sip'ä chik ichulho. 

40Tä mälhyejtso, Saúl ifwenho ilhokej häp Israel lhayis tä yok: –Eyayhi täjtsi amel, 
wet olham lhäy'e olhäs Jonatán olhamel oihi täja. Lhamel ichulho tä yok: –Is t'at, 
woye m'ak tä lefwitaj is alhoho. 

41Wet nech'e Saúl yok: –Iwuk tä ahäpe Israel laka Dios, ¿atsi m'ak tä tumenej tä 
kachulha n'oho tä akawon'o fwalamatna? Chik häpe tä otes ihi, wok chik häpe 
olhäs Jonatán, chik õ'chumyenlhi õkalelhthayajchal tä häpe Urim lhäy'e Tumim 
wet itshupi n'oyehen, olhamel tä otes ihi. Mat chik itshupiye wichi, häp lhamel tä 
letes ihi. Wet lhamel ichumyenlhi õkalelhthayajchaltso, wet itshupiye Jonatán 
lhäy'e Saúl, wet häp wichi letes ihihit'a. 

42Wet nech'e Saúl yok: –Achajo tä ley'ätshane Dios häp tä isej 
õkalelhthayajchaltso, yämlek y'ahanej chik olham tä otes ihi wok häpe olhäs 
Jonatán. Wet õ'woye, wet itshupiye Jonatán. 

43Wet Saúl tahuyej Jonatán tä yok: –Fwen n'oho, ¿atsi m'ak tä lewoye? Jonatán 
lhaifwen tä yok: –Oyelhte lhiphaj häp käyek tä ohäne hal'ä tä ochäjlhi tä ihi 
okwey. Athana oikana, owak'alh chik õ'länn'o. 

44Tä Saúl iläte, yok: –¡Jonatán, ates ihi! ¡T'uhawetej chik õ'ailän! ¡Chik 
nimälhyayejtso, is chik Dios yäm äytajche letasnhayaj tä iti n'oyej! 

45Mat häp wichi ichulho Saúl tä yok: –¿Hä matche tä lene'tek õ'län häp elh tä 
tumenej tä y'akalhi lhatayhfwas fwalana? ¡Isit'a chik mälhyejtso! Olhamel oyäm 
kalelhäj olhämet, mälhyej tä Lhawuk iläy, oyok, ¡Tek ichätla honhate elh häp 
lew'oley tä ihi lhetek! Tsi m'ak tä iwoye häp fwalamatna, iwoye tsi Dios tä 
hich'ote. Häp mälhyejtso tä wichi ifwayhtej t'ilek häp Jonatán. 

46Wet Saúl ileyej tä kähännhejen häp Filisteo lhayis, wet lhamel yäple laka 
honhat. 

Saúl leniyatyaj 

47Häp mälhyejtso p'ante tä Saúl lhaikanchä tä ichuma leniyatyaj tä ihi Israel. Wet 
itayhlä p'ante ilhokej letayhfwas tä häpehen wichi tä lew'etes Moab lhäy'e Amón 
lhäy'e Edom, lhäy'e häp Soba kaniyat, lhäy'e häp Filisteo lhayis. Wet lhip chik 
häpe tä ihoye, häp ikalhi. 

48Ihutwek sip'älis wet ikalhi Amalek lhayis, wet ifwayhtej Israel häp wichi tä 
inuyepej lhamel yämlek isoyej m'ak tä iyej. 

49Häp Saúl leles häpehen p'ante Jonatán, Isuy lhäy'e Malquisúa. Häp leles tsinhay 
häpehen Merab, häpe elh tä thaläkw, lhäy'e Mical, häpe elh tä nich'uta. 

50Häp atsinha tä Saúl lech'efwa häpe tä lhey Ahinoam, häp Ahimaas tä lhäse. Häp 
laka sip'älis kaniyat lhey Abner, Ner tä lhäs, Saúl tä lewithok. 

51Cis, tä Saúl lajcha, lhäy'e Ner, tä Abner lajcha, lhamel häpehen hin'o tä lhey 
Abiel leles. 

52Ilhokej fwalas p'ante Saúl ihi, wuj tä äytaji Israel lhayis laka'tshayaj tä itiyej 
Filisteo lhayis. Wet tä Saúl hiw'enpej hin'o tä khajay lhäy'e tä t'otle t'un, yen laka 
sip'äya. 

1~Sam 15 

Israel lhayis iwo p'ante laka'tshayajayej Amalek lhayis 

1Häp iche ifwala tä Samuel ifwenho Saúl tä yok: –Häp Lhawuk tä ichenn'ohte ame 
yämlek oayen häpeya laka wichi Israel laka rey. Tä mälhyejtso, ch'ahuye häp 
m'ak tä Lhawuk iwatlä chik ifwen amho. 

2Häp Lhawuk tä najit letumfwaya yok, “Otihiyeja otasnhayaj Amalek lhayis häp 
m'ak tä iwoyeje p'ante Israel, tä lhamel inuhlä len'äyij täjp'ante tälhe Egipto. 

3Tä mälhyejtso, hoye wet länhen, hämtej, thatlä ilhokej m'ak tä hiw'en wet yej 
p'altsenhen. Länhen hin'ol lhäy'e atsinhay, nä'tshas lhäy'e tä nech'e ifwasche. 
Wet thatlä w'asetas, lhäy'e tson'atas, lhäy'e camellos, lhäy'e asnolis.” 

4Tä mälhyejtso, Saúl ihutwek häp wichi wet iwo t'ufwahtesa tä ihi Telaím. Ihi 
p'ante doscientos mil (200.000) hin'ol tä t'äschehchä lhäy'e diez mil hin'ol tä 
tälhe Judá. 

5Tä paj, Saúl lhäy'e laka sip'älis lhamel itaye häp Amalek laka hupuy tä lhamya, 
wet lhaiskathen tä iwhäye tewok lhäsaj tä ihi chenhas kawayhi. 

6Wet Saúl ichene lhämet häp wichi tä lhey Ken lhayis tä ihi honhattso wet yok: –
Is chik lhekch'oye tä lenukwephä tä lhewej Amalek lhayis, yämlek kan'isayej 
lhamel chik täylhi. Tsi amel achätilis wuj tä isen, ihichet'a häp m'ak tä iwoyeje 
Israel lhayis tä lhamel tälhe p'ante Egipto. Tä Ken lhayis iläte Saúl lhämet, lhamel 
yikch'oye Amalek lhayis. 

7-9Wet nech'e Saúl lhäy'e laka sip'älis lhamel ilänhen häp Amalek lhayis, tälhe 
Havila yäk ichäte Shur lhip tä ihi honhat tä Egipto lhip tä tumej tä fwala tälhche. 
Itäyhthen ilhokej wichi, mat ilänhit'a häp laka niyat tä lhey Agar, tajlhame tä 
itsoklhi wet yen kweneka. Häte tek ilänhen tson'atas tä isis lhäy'e leles, lhäy'e 
w'asetas lhäy'e lelesas tä yämtajen. Tek iwasthiche m'ayhay tä laha ihi, ts'ilak 
m'ayhay tä najit lahaya tä lhamel iwasthiche, lhäy'e tä nemhit is. 

Dios itiyej kanhi Saúl tä häpe rey 

10Tä paj, Lhawuk tahuyej Samuel wet ifwenho tä yok: 

11–Oy'äyenche tä oyene rey Saúl, tsi ile n'oyej wet iwohiyet'a olhämet tä one'tek 
iwoye. Tä Samuel iläte, wuj tä lelhakli ihi wet ilhokej häp honatsitso tä iwo 
let'alhyaja tä t'alhe Lhawuk. 

12Häpe tä ifwala yäp'elhe tä ihoye Saúl, mat õ'fwenho tä õyok: –Saúl ihoye naji 
Carmel wet ineyhatphä tunte tä wuj yämlek wichi yen tichunhayaja m'ak tä 
iwoye tä itäyhthen Amalek lhayis. Tä ileyej, yik tä ihoye Gilgal. 

13Wet nech'e Samuel ihoye p'ante Saúl. Tä ichäte, Saúl tahuyej tä yok: –Lhawuk 
ikäpfway ame. Pajchenaj owoye häp m'ak tä Lhawuk ne'tek owoye. 

14Mat Samuel yok: –¿Atsi m'ak tä tumenej tä oläte häp tson'atas lhäy'e w'asetas 
tä y'ipthä? 

15Saúl ichulho tä yok: –Häpe tä oka sip'älis ichäj naji tä tälhe Amalek lhayis. Tsi 
wichi hin'äyhatho häp Lhawuk tä aka Dios yämlek oyen lew'ayhata häp tson'atas 
tä isis lhäy'e w'asetas tä isis. Mat olhamel olänhen häp tshätäy iyhäj, noj t'at. 

16Samuel tahuyej tä yok: –¡Ch'et, tsi ofwen amho häp m'ak tä Lhawuk ifwen n'oho 
honatsimatna! Saúl yok: –Ahuy. 

17Wet Samuel yok: –Lhohtekwe, “Ohäpe hin'o tä najit lahaya.” Tej tä mälhyejtso, 
athana aniyatej ilhokej Israel lhayis, häp wichi tä tälhe letetsel tä ihi doce. Tsi 
Lhawuk itshupi ame wet ayene lhamel laka rey. 

18Wet ifwennaj amho tä yok, “Mäh hoye Amalek lhayis wet tayhlä lhamel, länhen 
yäk nofwej, tsi matche tä ni'isa m'ak tä iwoye.” 

19Tä mälhyejtso Lhawuk lhämet, ¿chihäte tä kawoyaye? ¿Atsi m'ak tä tumenej tä 
lech'ayehen m'ayhay tä lesoyej lhamel wet let'amajej? ¡Lhawuk y'ulhan amej 
m'ak tä lewoyetso! 

20Saúl ichulho tä yok: –Olham owoye t'at häp m'ak tä Lhawuk ne'tek owoye, wet 
oyenlhi häp ochumet tä lham ihanhat n'oyej. Oyäm nofwej Amalek lhayis wet 
ochäj kana Agag, lhamel laka niyat. 

21Mat häp m'ak tä õ'käpfwayeje letäyhyaj, oka sip'älis t'ähiche tson'atas tä isis 
lhäy'e w'asetas tä isis yämlek õyen häp Lhawuk tä aka Dios lew'ayhata tä ihi 
Gilgal. 

22Mat Samuel ifwenho Saúl wet yok: “Wuj tä Lhawuk käjejlhi chik õ'woye lhämet, 
häpkhit'a chik õhw'enho t'at lew'ayhat lhäy'e tshätäy tä õ'länhen. M'ak tä lhäy'e 
lhip tä laha ihi chik õ'woye wet õhch'ahuye, inu'pe chik õhw'enho lew'ayhat 
tshäwet tä õ'län lhäy'e tson'atas t'alhäs. 

23Tä wuj tä iwo lesukyaja häp elh tä itayhlä Lhawuk, mälhyej häp elh tä lhayäm 
hayawuya. Häp elh tä fwitaj inu'pe Dios hätet iwoye elh chik n'okwiyej lecheyälis. 
Wet mälhyej am tä letiyej kanhi Lhawuk lhämtes, athana Lhawuk tä aitiyej kanhi 
tä ahäpe rey.” 

24Tä Saúl iläte, ifwenho Samuel tä yok: –Matche, owoye osukyaj. Onäk'äs Lhawuk 
lhämet wet owohiyet'a m'ak tä am lene'tek owoye. Tsi onowaye wichi wet 
och'ahuye lhamel häp m'ak tä t'alh n'oye. 

25Olhaip'altsen ame chik letäyhat otes wet lenek n'okwe yämlek on'okwiyej häp 
Lhawuk. 

26Samuel ichulho tä yok: –Kha, oyikhit'a amche. Tsi am letiyej kanhi m'ak tä 
Lhawuk ne'tek lewoye, wet athana lham tä aitiyej kanhi tä ahäpe Israel laka rey. 

27Samuel fwitaj yäpilche len'äyij, mat Saúl itsoklhi häp lew'uy lhip wet 
hikw'esche. 

28Wet nech'e Samuel ifwenho tä yok: –Häp mälhyejna tä Lhawuk hich'esajche 
fwalana am aniyatyaj tä ihi Israel, wet iso amej yämlek yachaje häp aelh tä inu 
atape. 

29Häp Israel laka Dios tä lewujyaj ihi, tek w'et yämlhi wet ilehichet'a m'ak tä 
iwoye. Tek häte iwoye hin'o tä ileche m'ak tä iwoye. 

30Saúl yachajo tä yok: –Owo osukyaja. Mat olhaip'altsen ame, yej lhenn'o w'et 
m'ayeka tä ihi tä hin'ol tä thänhäy lhäy'e ilhokej Israel lhayis itayche. Is chik 
lenek n'okwe yämlek on'okwiyej häp Lhawuk tä aka Dios. 

31Wet Samuel nech'e yikche Saúl, wet Saúl n'okwiyej Lhawuk. 

Samuel ilän Agag 

32Tä paj Samuel yok: –Chäjay n'oye Agag, häp Amalek lhayis kaniyat. Wet Agag 
näm wet wuj tä letamsek ihi, yen tichunhayaja tä pajche tiyäme lewit'äy. 

33Mat Samuel ifwenho tä yok: –Mälhyej tä akatnhat tumenej tä wujpey atsinhay 
nemhit leles ihi, häp ako häp hätejla iwoye lhamel. Wet nech'e Samuel ilän Agag 
tä ihi Gilgal wet hich'esajen tä ihi tä Lhawuk itayche. 

34Tä ileyej, ihoye Ramá wet Saúl yäple häp lew'et tä ihi Gabaa. 

35Wet Samuel nemhit hiw'en Saúl, wet wuj tä yen lefwitajayaja tä Lhawuk 
ilhak'alche tä yen p'ante reya tä ihi Israel. 

1~Sam 16 

Samuel hiw'enho len'ohyaj David häpkhilek häpe Israel laka rey 

1Häp Lhawuk tahuyej Samuel tä yok: –¿Chihlahätek leleyej tä afwitajayaj ihi tä 
letichunche Saúl? Nemhit owatlä chik lham häpe Israel laka rey. Mäh tsäyho 
aceite aka w'asetaj ch'u, tsi owatlä chik lehoye Isaí lew'et, häp tä ihi Belén, tsi 
otshupiye elh lhäs yämlek häpe rey. 

2Mat Samuel yok: –¿Atsi m'ak tä owoye? Chik Saúl ihanej tä oyik, ilänlan'o. 
Lhawuk ichulho tä yok: –Chäj amche w'asetaj lhäsaj, wet chik lechäte Belén, olak, 
“Onäm tä oyenlhi Lhawuk lew'ayhat häp tshäwet tä olän.” 

3Änejela Isaí häp tshäwet tä lelän wet olham ofwenla amho m'ak tä lewohiyela. 
W'enhola len'ohyaj elh tä olham otshupyene yämlek häpe rey, tsäya'pe lhetek 
aceite. 

4Samuel iwoye m'ak tä Lhawuk ne'tek iwoye. Wet tä ichäte p'ante Belén, häp 
hin'ol tä thänhäy inukwephä tä ihoye, tsi lhamel nowayhen. Wet y'ätshane p'ante 
tä yok: –¿Hä lehän n'oyehen otamsek? 

5Samuel ichulho tä yok: –Ey'a, onäm tä oyenlhi Lhawuk lew'ayhat häp tshäwet tä 
olän. A'enay õt'amajchetesayej Lhawuk, wet nek n'okwe tä oyenlhi lew'ayhat. 
Wet nech'e Samuel yen t'amajchetesa Isaí lhäy'e häp leles, wet t'äneje lhamel 
tshäwet tä ilän. 

6Häpe p'ante tä lhamel nämhen, Samuel hiw'en Isaí lhäs tä lhey Eliab, wet 
letichunhayaj ihi tä yok, “Kalelhäj tä häpe hin'ona tä Lhawuk itshupiye tä yen 
häpeya rey.” 

7Mat Lhawuk ifwenho tä yok: –Yej letetshan m'ak tä häpe lhäy'e tä pitaj, tsi 
olham tek otshupyene. Olham otetshanhit'a m'ayhay mälhyej tä hin'ol itetshan. 
Tsi hin'ol itetshan m'ayhay tä tumphä, mat olham otetshan m'ak tä ihi lehusek. 

8Wet nech'e Isaí t'äne lhäs elh tä lhey Abinadab wet ihäne Samuel. Mat Samuel 
yokwe: –Häp häte täjtsi häpkhit'a tä Lhawuk itshupiye. 

9Wet Isaí ihäne lhäs elh tä lhey Sama. Mat Samuel yokwe: –Tek häp häpe täjtsi. 

10Wet Isaí ihäne Samuel siete häp leles, mat Samuel yokwe: –Lhawuk tek 
itshupiye elh lhamel. 

11Tä lepese p'ante y'ätshane Isaí tä yok: –¿Hä tek lew'en ales iyhäj? Isaí ichulho tä 
yok: –Täy häp elh tä lepes lhele. Häpe lham tä t'uye oläy tson'atas. Samuel yok: –
¡Mäh miye! Tsi tek y'awo tesa m'ak tä y'awoye yämlek näm. 

12Isaí iwo chenekaye. Tä näm, n'äl tä häpe manse tä isilataj, let'äjyaj chät wet isis 
letey, wet wuj tä lakänyaj ihi. Wet nech'e Lhawuk ifwenho Samuel tä yok: –Häpe 
t'at täjtsi. Nephä, tsäype lhetek aceite, w'enho len'ohyaj yämlek häpe rey. 

13Wet Samuel ichuma häp lehi tä aceite ihi wet itsäype mansetso lhetek tä ihi tä 
lechilalis itayche. Wet manse lhey David, wet tälhe ifwalatso häp Lhawuk laka 
Espíritu lakhajyhayaj ichätpe häp lham. Wet Samuel yik tä yäple Ramá. 

David ihoye Saúl wet hich'ote 

14Häp Lhawuk isoyej laka Espíritu häp Saúl, wet ahät tä Lhawuk ichene häpe tä 
ilhaklitlhi p'ante. 

15Tä mälhyejtso, lakawos ifwenho p'ante tä yok: –Iwuk, n'äl tä ahät tä tälhe Dios 
tä ailhaklitlhi. 

16Is chik lechen akawos chik t'ukwe hin'o chik ihanej tä y'aji arpa. Wet chik ahät 
nek ame tä ailän, hin'o tä y'ajihila arpa wet am lelätla ame tä ais. 

17Saúl yok: –Is t'at, uyaykwe häp elh tä wuj tä ihanej tä y'aji arpa wet chäjay 
n'oye. 

18Wet nech'e iche elh lhamel tä yok: –Olham ow'en naji Isaí leles elh tä ihi Belén, 
wuj tä ihanej tä y'aji, häte häpe õka'tshayajwo tä khajay wet kalelhäj m'ak tä 
yäme. Wuj tä lesilatyaj ihi wet Lhawuk iyej t'at. 

19Tä mälhyejtso, Saúl ichene lesilätwos Isaí yämlek ifwenho tä yok: –Chen n'oye 
äs David, elh tä t'uye häp tson'atas. 

20Wet Isaí ichene lhäs David häp Saúl, häte ichene asno tä tilhäj pan, lhäy'e vino 
tä ihi lehi tä tsänt'äj, lhäy'e häp kayla lhäsaj. 

21Mälhyej p'antetso tä David ihoye Saúl wet lhayen lech'otfwaya. Wet Saúl wuj tä 
ihumin wet yen häpeya elh tä ichäjthä laka'tshayajchal. 

22Wet Saúl ichene lesilät Isaí wet yok: –Is chik lech'anlhaye David chik kamaj 
in'oyej, tsi wuj tä ohumin. 

23Wet tä ahät tä tälhe Dios ilänpej Saúl, David ichuma laka arpa wet y'aji. 
Mälhyejpejtso tä Saúl ilät lhame tä is, yachajo tä lakhajyhayaj ihi, wet ahät 
yikpejch'oye lham. 

1~Sam 17 

Goliat 

1Häp Filisteo lhayis ihutwek laka sip'älis yämlek iwo laka'tshayaja, wet 
lhaihutwek tä ihi hupuy tä lhey N'olafwek tä ihi Judá. Ikasthi p'ante Efes-damim, 
tä N'olafwek tumej lhip elh wet N'ojäkw tumej lhip elh. 

2Häp hätej Saúl lhäy'e Israel lhayis lhaihutwek wet ikasthi häp honhat lhip tä lhey 
Ela tä lhaiwaklhathen yämlek itayhlä Filisteo lhayis. 

3Häp lhamelna ihi chenaj tä tumej lakawayhi lhip elh wet Israel lhayis ihi chenaj 
tä tumej lakawayhi lhip elh. 

4Wet nech'e inuphä p'ante elh tä õka'tshayajwo tä iyej Filisteo lhayis, häp lhey 
Goliat wet tälhe hupuy tä Gat. Hiw'en tres metros tä pitaj 

5wet iche laka'tshayajp'ot tä chinaj tä bronce: häp lakawon'a, lhäy'e let'okwep'ot 
tä hiw'en cincuenta y cinco kilos tä choyhat, 

6lhäy'e lhechep'otes, wet iche lehun tä iti'pe lefwapo. 

7Wet ichäjlhi lehun elh tä lew'ut wujche, hätet iwoye häp õyikw'ut, wet lepes 
chinaj tä ihi inu'pe seis kilos. Wet lakawo ichunch'oye wet ichäjlhi lefwamthi. 

8Wet Goliat ikasit wet t'änpe häp Israel lhayis kasip'älis tä yok: –¿Chäte tä 
lenukwephä tä lewoyay aka'tshayaja? Lhek tetshan olhämet, olham ohäpe 
Filisteo wet amel ahäpehen Saúl kawos. Lhek tshupyenaye elh häp amel yämlek 
iho n'oye tä itay n'ohlä. 

9Chik ikalhi tä ilänn'o, olhamel ohäpehenla amel akwenkay. Mat chik olham tä 
okalhi wet olän, amel ahäpehenla olhamel okwenkay. 

10Fwalana olham onityen amejen amel tä ahäpehen Israel kasip'älis, oyok, ¡Chen 
n'oye elh hin'o yämlek itay n'ohlä! 

11Tä Saúl iläte Filisteo lhämtes, lhäy'e ilhokej häp Israel lhayis, lhay'ayhatchehchä 
wet wuj tä nowayhen. 

David ihoye honhat tä õka'tshayaj ihi 

12Häp iche p'ante hin'o tä ihi Belén tä lhey Isaí, wet häp lewhäy tä Saúl ihi häpe 
elh tä wuj tä thaläkw. Hin'ona hiw'en p'ante ocho leles tä hin'ol, lhamel elh häpe 
David. 

13-14Wet tres leles tä thänhäy, Eliab, Abinadab lhäy'e Sama, pajche lhamel yikche 
Saúl tä ihoye laka'tshayajw'et. David häpe elh tä nithaläkwa, 

15wet ihoyepej lhip tä Saúl kasip'älis ihi wet yäplepej Belén yämlek t'uye häp 
lajcha läy tson'atas. 

16Wet ifwalastso Goliat yikpejch'oye lhip tä Filisteo lhayis kasip'älis ihi yämlek 
itiyej leläkwyhanyaj häp Israel lhayis. Ifwalapej tä iwoye, tä nech'e nat lhäy'e tä 
honaj, yäk ifwit cuarenta ifwalas. 

17Wet iche ifwala tä Isaí tahuyej häp lhäs David tä yok: –Chuma diez kilos trigo tä 
õtulhlhekna, lhäy'e diez panna, wet kelhtshi tä lehäne häp achilalis tä ihi lhip tä 
sip'älis lhaihuthiwek. 

18Hätej thatlä tä lechäje diez quesosna wet w'enhola laka niyat. Yahne häp 
achilalis m'ak tä mälhyej, wet chäj n'oye m'ak tä kalelhäj tä n'älej tä isen t'at. 

19Häp lewhäytso Saúl lhäy'e David lechilalis, lhäy'e ilhokej häp Israel lhayis, 
lhamel iwhäye p'ante chenaj kawayhi tä ihi Ela yämlek itayhlä häp Filisteo lhayis. 

20Häp tä ifwala elh David yäp'elhtshi, ileyej leläy tson'atas, n'äyej elh yämlek 
t'uye, wet tilhäj häp lhäk tä lajcha Isaí hiw'enho wet yik tä tiyäjche n'äyij. Häpe tä 
ichäte lhip tä nifwotas ihi, häp sip'älis nech'e inukwephä tä lhaiwaklhathen 
yämlek iwo laka'tshayaja, wet iwo lechosa tä t'änhen. 

21Häp Israel lhayis lhäy'e Filisteo lhayis lhaikanchehchä tä itay lehilähen. 

22Wet David n'äyej m'ayhay tä ichäj häp elh tä t'uye õkwelheley lhäy'e õlhäk. Wet 
inu alhoho tä ihoye sip'älis, tä ichäte wet y'ätshane lechilalis häp m'ak tä mälhyej 
lhamel. 

23Tä kamaj tahuyej lhamel, wet Goliat inuphä tä tälho iyhäj tä Filisteo lhayis wet 
yachajo tä itiyej leläkwyhanyaj häp Israel lhayis, mälhyej tä iwoyepej. Häpe tä 
nech'e David iläte. 

24Häp tä Israel lhayis hiw'ene p'ante hin'otsi, wuj tä lhamel nowaye wet yikhen. 

25Lhamel yok: –¿Hä lew'enayn'e häp hin'o tä inuphäne? ¡Näm tä itiyej 
leläkwyhanyaj Israel! Häp elh chik häpe tä ilän, wet rey Saúl hiw'enhiholame 
wujpe häp m'ayhay tä laha ihi. Häte hiw'enhihola lhäse yämlek yen ch'efwaya. 
Wet lew'et lheley isiyeja, nemla tiskanpe impuestos. 

26Wet nech'e David y'ätshane lhamel tä iwhäye tä yok: –¿Atsi m'ak tä 
õhw'enhihola hin'o tä ilän Filisteol'etsi wet itäyhat leläkwyhanyajna tä itiyej 
Israel? Tsi kachuhantsajl'etsi, ¿atsi tä fwitaj häpe tä itiyej leläkwyhanyaj Dios tä 
n'ilataj kanifwotas? 

27Wet lhamel ichulho p'ante hätet iwoye tä pajchene yäme, ifwenho t'at m'ak tä 
õhw'enhihola elh chik ilänla Goliat. 

28Mat Eliab tä David lechila elh tä thaläkw, tä iläte lech'inij tä tahuyej hin'oltso, 
häp tawäkwäye wet yok: –¿Atsi m'ak tä tumenej tä leho kana? ¿Atsim'at elh tä 
len'äyej häp tson'atas tä nintäkwa tä ihi ts'anis? ¡Olham otäfwel amej, lewoye 
m'ak tä ni'isa wet alenuhtho m'ak tä n'aja ame! ¡Lenäm yämlek letetshan 
õka'tshayaj! 

29David ichulho tä yok: –¿Atsi m'ak tä ni'isa tä owoye? Tajlhame tä otahuy t'at. 

30Wet nech'e yikch'oye lechila wet y'ätshane elh, tä ichulho häp hätet iwoye. 

31Wet elhpej tä iläte tä y'ätshanlhi, yikhen tä ifwenho Saúl, wet häp t'äne. 

David lhaikhajyenej Lhawuk yämlek itayhlä Goliat 

32Wet nech'e David ifwenho Saúl tä yok: –Isichet'a chik wichi nowaye 
Filisteol'etsi wet lhay'ayhatchehchä. Olham tä akawon'o ohohiyela wet 
otayhlahlä. 

33Saúl ichulho tä yok: –Iwohiyet'a chik am tä lehoye tä letayhlä Filisteo, tsi kamaj 
ahäpe elh tä manse. Tek ahäte iwoye lham tä häpe hin'o tä õka'tshayajwo tälhe tä 
nithaläkwa. 

34David yok: –Häp olham tä akawon'o ot'uyepej häp ojcha läy tson'atas. Wet 
ichepej tä owalhaj wok sulaj tä ihoye wet ichäjpej elh. 

35Wet olham ohänpej wet oy'aj wet osoyej tä ihi lhayhi. Wet chik iho n'oye tä 
fwitaj ilänn'o, wet otsoklhi lech'alhile wet oy'ajlhi yäk oyäm y'il. 

36Tanej chik häpe owalhaj wok sulaj, olham tä akawon'o olänpej. Wet 
kachuhantsajl'etsi tä Filisteo hätejla iwoye, tsi itiyej leläkwyhanyaj Dios tä n'ilataj 
kanifwotas. 

37Häp Lhawuk tä ifwayhatpej n'oyej owalhaj fwus t'ähis lhäy'e häp sulaj, hätejla 
ifwayhthila n'oyej Filisteol'etsi lakweyey. Tä Saúl iläte, wet ifwenho David tä yok: 
–Mäh, wet is chik Lhawuk iwo hat'unfwaya. 

38Wet Saúl ne'tek õhw'uyyenhi David lham lakhäy p'ante hiw'uyhichepej wet 
õhp'oyejpe let'okwep'ot, wet hätej ne'tek õ'tiyenphä lakawon'a tä chinaj. 

39Tä wak'alh, David ifwuhatejlhi lakatnhat häp lakawak tä yäyit lhamej, wet 
yelhte tä w'elekejlhi tsi ihoyanhit'ahlä m'ayhayna. Mat yojkwet ifwenho Saúl tä 
yok: –Iwohiyet'a tä ow'elekejlhi tähisna, tsi ohoyanhit'ahlä. Tä mälhyejtso, 
ilanche ilhokej m'ayhaytso, 

40wet ichuma letsut, wet t'ähi cinco tuntey tä niwusa tä tolajen tä ihi tewok 
lhäsaj, wet ithatho häp lelhuk tä ithat lhamche, wet ichuma lefwomthis, wet 
yiklhaye tä lhayämte häp Filisteo. 

41Wet Filisteo hätej yiklhaye tä lhayämte David, wet lakawo tä ichäjlhi lefwamthi 
tä ichunch'oye häp lham. 

David ilän Goliat 

42Häpe tä Filisteo iyahin David, wet hiw'en tä häpe manse tä lete'pe isilataj wet 
chät. Wet yen w'et m'ayeka 

43tä yok: –¿Hä lhenn'o asinäja tä lefwitaj lelän n'oyej hal'ä? Wet ithatej lhämet tä 
ni'isa David, tä yämeje laka dios lhey. 

44Hätej ifwenho tä yok: –¡Ho kana, tsi ow'enhihola hat'isan häp afwenchey lhäy'e 
tshätäy yämlek tufw! 

45David ichulho tä yok: –Am leho n'oye tä lhen akwelheleya häp akatnhat lhäy'e 
ahun. ¡Mat olham oho ame tä otay ahilä häp tä isej Owuk Dios tä laj letumfwaya, 
häp Dios tä niyatej Israel kanifwotas tä am letiyej aläkwyhanyaj! 

46Fwalana Owuk hich'otla n'oye yämlek okalh amhi, wet oailänla wet oyisthilahlä 
etek. Wet Filisteo lhayis p'itseyhay ow'enhihola häp afwenchey lhäy'e tshätäy. 
Mälhnhiyejatso, ilhokej wichi tä i'pe honhat tä ihanhiyeja tä iche Dios tä ihi Israel, 

47wet ilhokej häp lhamel tä ikana ihanhiyeja tä lham ihänhiyet'a õkatnhat wok 
õhun tä ifwayhthen laka wichi. Lham t'at tä Lewuk lhaka'tshayajna, wet lham tä 
hich'otla n'oyehen yämlek okalhi amel. 

48Häp Filisteo lhayämte David, wet David häte ikelhtshi tä lhayämte Filisteo. 

49Wet y'uytho lakwey häp lelhuk, wet itonphä tunte wet itihi lefwomthis, wet 
ifwomej tä ithatej häp Filisteo. Wet taj letacho wet tiyäjo, wet ichät katsi, lete'pe 
ihi honhat. 

50Mälhyejtso tä David ikalhi Goliat. Tek lakatnhat ihi, tajlhame häp lefwomthis 
lhäy'e tunte tä ilänej. 

51Wet inu alhoho tä ikele, tä ichäte ichuma häp Goliat lakatnhat, ilanhi tä ihi lehi 
wet ihämit tä ilän, wet yisitlä häp lhetek. Häpe p'ante tä Filisteo lhayis hiw'enej tä 
y'il laka'tshayajwo tä lhamya, lhamel yikhen tä inukwe alhoho. 

52Wet nech'e häp Israel lhayis lhäy'e iyhäj tä tälhe Judá, lhamel iwo lechosa tä 
t'änhen tä iwo laka'tshayaja, inukwephä tä ihänthä Filisteo lhayis yäk tott'aye Gat 
lhäy'e hupuy elh tä Ekrón lepe. Wet sip'älis tä Filisteo lhayis lep'itseyhay iche 
ilhokej n'äyij tä tälhe hupuy tä lhey Lepelis yäk ichäte Gat lhäy'e Ekrón. 

53Tä Israel lhayis ileyej tä ihänthä, wet pile lhip tä Filisteo lhayis pajche ihi wet 
ichumahen m'ayhay tä ihi. 

54Wet David ichuma häp Goliat lhetek wet ihäne Jerusalén, mat itichufwi 
lewukwe tä tsänt'äj häp laka'tshayajchal. 

David lhaitäfwnhatej Saúl 

55Tä Saúl pajche iyahinche David tä yik tä itayhlä Goliat, wet y'ätshane Abner, 
häp sip'älis kaniyat, wet yok: –Abner, ¿atsi elh tä häpe tä lajcha häp mansetso? 

56Abner ichulho tä yok: –Tek ohanej, iwuk, ohanhiyejt'a ihi. Rey yok: –ätshane 
am. 

57Tä mälhyejtso, häpe tä näm David tä ileyej tä ilän Goliat, wet Abner ihäne Saúl. 
David kamaj ichäjlhi Goliat lhetek. 

58Wet Saúl y'ätshane tä yok: –Fwen n'oho, manse, ¿atsi tä ajcha? David ichulho tä 
yok: –Ojcha häpe akawo Isaí tä lew'et Belén. 

1~Sam 18 

Jonatán yen lakayofwa tä matche David 

1Tä noj tä yämlhi David tä tahuyej Saúl, häp Saúl lhäs Jonatán yen lakayofwa tä 
matche, wet wuj tä ihumin mälhyej tä lhaihumin. 

2Wet tälhe fwalatso Saúl itsoklhi David wet n'äyejo tä yäple lajcha lew'et. 

3Wet Jonatán ifwenho David wet yok: –Najit whäya tä ahäpkhila okayofw. Tsi 
Jonatán ihumin David mälhyej tä lhaihumin. 

4Wet ilanhi lew'uy lhäy'e lakay'uche tä hiw'uyhi wet hiw'enho David, ithatlä häp 
lakatnhat lhäy'e lelutsej lhäy'e häp laka niyäkw. 

5Wet Saúl ichenpej David yämlek itayhlä Israel letayhfwas, wet David wuj tä 
lhaikhajyen wet ikalhipej lhamel. Tä mälhyejtso, Saúl yen laka nifwotaj lhip 
kaniyata. Wet sip'älis lhäy'e wichi wuj tä ihuminche täjtso. 

Saúl itiyej leschenyaj David 

6Tä pilthä p'ante sip'älis tä David ileyej tä ilän Goliat, wet atsinhay inukwephä tä 
tälhomche ilhokej hupuy tä ihi Israel yämlek n'okwiyej häp rey Saúl. Lhamel 
ichoythä wet katinhen, wuj tä iwo lakäjyaja, ichäjthä laka'tähis lhäy'e lakafwus. 

7Wet iten letenek tä yok: “¡Wujpe wichi tä Saúl ilänhen, wet lhäy'e lhip tä wujpey 
wichi tä David ilänhen!” 

8Tä Saúl iläte, wuj tä nhuminache. Wet lewäk ihi wet yok: –¡Lhamel iwujyen 
David, yäme tä ilänhen wujpey wichi, mat olham yäme tä ts'ilak iyhäjfwas tä olän! 
¡Tajlhame oniyatyaj tä täyej! 

9Wet tälhe täjtso Saúl itiyej leschenyaj David. 

10Häp tä ifwala elh, häp ahät tä Dios ichene tä tiyäjo Saúl, wet häpe tä mälhyej 
chik welan tä ichufwi häp lew'et. David y'aji häp arpa mälhyej lakeypej, wet Saúl 
lehun ihi lakwey. 

11Wet yojkwet Saúl itonphä lehun, letichunhayaj tä hip'ajtej hup lhip tä ithatej 
David. Mat David iwo n'äyija täkwche tä Saúl ithatej. 

12Saúl nowaye David, tsi Lhawuk iyej t'at wet nemhit iyej lham. 

13Häp tä tumenej tä nemhit iwatlä tä iti lhamej, itiyej kanhi wet yen iyhäj laka 
sip'älis kaniyata, wet David yikpej tä itayhlä Israel letayhfwas. 

14Wet Lhawuk hich'otepej David wet ikalhipej ilhokej häp m'ak tä iwoye. 

15Häp tä tumenej tä Saúl nowaye, tsi hiw'en tä ikalhipej m'ak tä iwoye. 

16Mat ilhokej wichi tä ihi Israel lhäy'e Judá ihumin David, tsi häpe lham tä 
ichunch'oye iyhäj tä ihoyepej laka'tshayaj wet pilpejthä. 

David yen lech'efwaya Saúl lhäse tä lhey Mical 

17Iche fwala tä Saúl ifwenho David tä yok: –Chik alhen häpeya oka sip'ä tä t'otle 
t'un wet lewoyepej häp Lhawuk ka'tshayaj, ow'enla amho olhäse tä thaläkw tä 
lhey Merab yämlek lhen hach'efwaya. M'ak tä tumenej tä iwoyetso, häp tä 
letichunhayaj yok, “¡Is chik Filisteo lhayis ilän, isit'ak olham olän!” 

18Mat David ichulho tä yok: –Olham tek wo m'ak chik ohäpe, hätej häp ow'et 
lheley niwohit m'ak chik häpehen tä ihi Israel, yämlek olham tä ohäpe rey 
whayenek. 

19Mat tä ichäte lewhäy tä Saúl fwitaj hiw'enho lhäse Merab häp David yämlek yen 
ch'efwaya, iwohiyet'a, mat hiw'enho hin'o elh tä lhey Adriel tä lew'et Mehola. 

20Mat Mical, tä Saúl lhäse elh, lham ihumin David, wet häp tä õ'fwenho Saúl, 
ihuminche tä iläte. 

21Yen tichunhayaja tä hiw'enho David yämlek yen ch'efwaya, iwatläk lham tä 
tumenej yämlek Filisteo lhayis ilän David. Tä mälhyejtso ifwenho David, häp 
yachajo tä yok: –Athana ahäpkhila owhayenek. 

22Wet ifwenho lakawos tä yok: –Is chik amel alets'ilkatej tä letahuyayej David, 
fwenayho tä olham tä ohäpe rey wuj tä ohumin, lhäy'e ilhokej okawos, wet is chik 
lham tä häpe owhayenek. 

23Wet Saúl lakawos yikhen tä ifwenho David. Mat David ichulho lhamel tä yok: –
Kha. Iwatlä elh tä len'ohyaj ihi chik lhayen häpeya rey whayenek. Olham 
op'elitsaj, w'et ohin'ofwaj t'at. 

24Wet Saúl lakawos yäpil wet ifwen m'ak tä David yäme. 

25Mat Saúl matche tä iwatlä chik Filisteo lhayis ilän David. Tä mälhyejtso, ichulho 
lakawos tä yok: –Fwenayho David, olham tä ohäpe rey tek owatlä laha mälhyej 
lakeypej tä hin'o tä tawhayey hiw'enho atsinha lajcha. Mat owatlä chik ichäj 
n'oye cien Filisteo lhayis t'äj lhipey yämlek owo haya häp otayhfwas. 

26Wet Saúl lakawos ifwenho silätna David. Tä lham iläte, ihuminche wet yok: –Is 
t'at. Is chik ohäpe rey whayenek. Wet tä kamaj nichätaye lewhäy, 

27David t'änehen laka hin'ol wet yik, wet ilänhen doscientos Filisteo lhayis, wet 
yachaje t'äj lhipey häp rey yämlek häpe lewhayenek. Wet nech'e Saúl hiw'enho 
lhäse Mical yämlek häpe lech'efwa. 

28Mat tä Saúl hiw'en tä Lhawuk iyej t'at David lhäy'e tä lhäse Mical ihumin, 

29nech'e Saúl wuj tä nowaye, inu'pe tä pajche. Wet nech'e yen letayhfwaya ilhokej 
fwalas tä kamaj iläy. 

30Häp hätej, ilhokej lewhäy tä Filisteo lhayis kaniyatey iwopej laka'tshayaja, 
David ikalhipej, inu'pe ilhokej Saúl kasip'älis kaniyatey iyhäj. Häp tä tumenej tä 
lham wuj tä wichi yen hin'oya. 

1~Sam 19 

Saúl t'uhläk ilän David 

1Saúl tahuyej lhäs Jonatán lhäy'e ilhokej lakawos, t'uhläk lhamel ilän David. Mat 
Jonatán wuj tä ihumin David, 

2wet ifwenho tä yok: –Häp ojcha Saúl iwatläk ailän. Wet u'ame chik fwala tä 
nech'e nat, weskatch'oye, ehi lhip tä newache elh tä ihanej. 

3Wet olham ohohiyela honhat tä lhehi wet ojcha ihla n'oyej, wet otahuyhiyeja 
lham tä oyämla ame. Chik oläte lhämet, wet ofwenla amho. 

4Wet Jonatán tahuyej lajcha Saúl wet yok: –Ika niyat, yej letiyej m'ak tä ni'isa 
akawo David. Tsi häpe elh tä is wet wuj tä hich'ot ame, tek iwoyej ame m'ak tä 
ni'isa. 

5Wet lham tek noway letape chik lewit'äy ihi täjte ilän Filisteo tä lhey Goliat, wet 
mälhyejtso tä Lhawuk ifwayhat ilhokej Israel. Am lew'en wet akäjejlhi. ¿Chäte tä 
lewatlä tä lelän David tä häpe elh tä naj letesa? 

6Tä Saúl iläte Jonatán lhämet, wet yok: –Oyäm kalelhäj olhämet, mälhyej tä 
Lhawuk iläy, oyok, Tek y'inhila David. 

7Wet Jonatán t'äne David wet ifwenho ilhokej lhämtestso. Tä ileyej, wet ihäne 
Saúl wet David yachajo tä hich'ote, mälhyej tä pajche. 

Saúl yachajo tä fwitaj ilän David 

8Wet yachajo tä iche õka'tshayaj, wet David yik tä itayhlä Filisteo lhayis, wet 
ilänhen wujpey lhamel wet iyhäj yikhen. 

9Wet yachajo tä Dios ichene ahät häp Saúl, lham itayphä t'at tä ichufwi lewukwe 
wet lehun ihi lakwey. Wet David y'aji arpa, 

10wet näm Saúl letichunhayaj tä ithatej lehun David wet hip'ajtej hup lhip. Mat 
David iwo n'äyija Saúl lehun wet imälhehi hup lhip. Wet honatsitso tä David yik 
wet yäm. 

Mical ifwayhat lech'efwa David 

11Tä ifwala elh Saúl ichene laka silätwos, ne'tek ihoye David lew'et yämlek inihi 
David wet ilän. Mat Mical tä David lech'efwa, lham tä iwo siläta David, ifwenho tä 
yok: –Chik ka'alefwayhata honatsina, chik fwala ahäpe elh tä niläya. 

12Wet Mical itälhatche David ventana, wet inu alhoho wet yik. 

13Wet Mical ichuma lecheyä wet iti'pe lemäwet wet ikanchä, yen let'alaja kayla 
t'äj, wet hip'oyejpe lew'uy. 

14Wet Saúl ichene lesilätwos, ne'tek itsoklhi David. Wet Mical ifwenho lhamel tä 
yok: –Tek ichutitlhi, i'pe lemäwet. 

15Mat Saúl yachajo tä ichene lakawos tä t'ukwe David, wet yok: –¡Mähen, chäjay 
n'oye tä i'pe lemäwet yämlek olän! 

16Wet Saúl lakawos tiyäjchufwi David lewukwe, mat ts'ilak õcheyä tä i'pe 
lemäwet wet let'alaj tä kayla t'äj tä ilheteke. 

17Wet Saúl nech'e tahuyej Mical tä yok: –¿Chäte tä lekan n'oyej tä mälhyejtso wet 
lech'anlhaye tä yäm otayhfwa? Mical ichulho tä yok: –Tsi lham yok, “¡Ch'anlha 
n'oye tä oyik! ¡Chik kawoyaye, wet oailänlame!” 

Saúl ihoye Samuel lew'et tä t'ukwe David 

18Wet David yik tä ihoye Samuel tä ihi Ramá. Tä ichäte, wet ifwenho ilhokej m'ak 
tä Saúl iwoyeje. Wet David lhäy'e Samuel yikhen tä lhamel yen lew'eta Ramá lhip 
tä lhey Nayot. 

19Wet tä Saúl ihanej tä David yen lew'eta lhiptso, 

20wet ichene lakawos yämlek itsoklhi. Wet tä lhamel ichäte, hiw'en profetas tä 
lhaihutwek, wet elh tä iyej tä lhaitumtej häpe Samuel. Wet hätej Saúl lakawos 
Dios laka Espíritu ichätpe, wet lhamel hätet iwoye profetas. 

21Häpe tä Saúl ihanej, wet yachajo tä ichene lakawos, mat häte lhamel hätet 
iwoye profetas. Wet yachajo tä ichene iyhäj, mat lhamel hätet iwoye. 

22Wet nech'e Saúl lham tä ihoye Ramá, wet tä ichäte õpek tä ihi Sekú, wet 
y'ätshanch'oye Samuel lhäy'e David. Wet iche elh tä ifwenho tä lhamel ihi Nayot 
tä ihi Ramá. 

23Wet Saúl ihoye lhiptso, mat Dios laka Espíritu ichätpe lham wet hätet iwoye 
profetas iyhäj. Wet tujlhache len'äyij yäk ichäte Nayot tä ihi Ramá, 

24wet ilanhi lew'uy, hätet iwoye profetas iyhäj, wet ts'ilakche tä ihi tä Samuel 
itayche häp ifwalatso lhäy'e honatsitso. Häp tä õlhämet tälhe tä yok, “¿Hätej Saúl 
häpe profeta?” 

1~Sam 20 

David ihoye Jonatán, t'ukwe lech'otyaj 

1David yikch'oye Nayot tä ihi Ramá. Ihoye Jonatán wet ifwenho tä yok: –¿Atsi 
m'ak tä olham owoye? ¿Atsi m'ak tä otes? ¿Atsi osukyaj tä owoyeje ajcha yämlek 
iwatläk ilänn'o? 

2Jonatán ichulho tä yok: –¡Dios ihumnhichet'a! ¡Ojcha ihichet'ak ailän! Lehanej tä 
tek iskat n'oho chik iwoye m'ak at chik häpe. Iwohiyet'ak niwoya osiläta. Tek 
mälhyejtso. 

3Mat David inityen tä yok: –Ajcha kalelhäj tä ihanej tä lehuminn'o. Elak lham tek 
iwatlä tä lehanej tä fwitaj ilänn'o, yämlek kalhak'alalhi. Mat olham oyäm kalelhäj 
olhämet, mälhyej tä Lhawuk iläy, lhäy'e am, oyok, ¡Olham otaye t'at ot'ilek! 

4Tä Jonatán iläte, wet y'ätshane David tä yok: –¿Atsi m'ak tä lewatlä tä owoyej 
ame? 

5David ichulho wet yok: –Chik fwala wel'a nech'ayek, häpe õkäjyaj wet lewhäy tä 
ochufwiyej rey. Mat ch'anlha n'oye chik olhaiskat tä oi'pe honhat yämlek fwutek 
fwala tä honaj. 

6Wet chik ajcha y'ätshan amej honhat tä ohoye, fwenho tä pajche ot'alh ame 
lewhäy tä ohoye ow'et tä ihi Belén, tsi ilhokej ow'et lheley iwo lakäjyaja 
nekchämpej tä ilän tshäwet wet yen Dios lew'ayhata. 

7Chik ichulh amho tä is t'at, wet otamsek ihi. Mat chik lewäk ihi, lehanhiyeja tä 
iwohla owit'äya. 

8Tä mälhyejtso, woye täj owoye tä lep'altsenn'o tä akawon'o, tsi y'äm kalelhäj 
lhalhämet naji tä n'aischewek tä y'ehi tä Lhawuk itayche. Mat chik otes ihi, is chik 
am tä lelänn'o. Tek owatlä chik lechäj n'oye ajcha. 

9Mat Jonatán ichulho tä yok: –¡Isit'ak awit'äy ihi! Chik ohanej tä kalelhäj tä ojcha 
iti amej m'ak tä ni'isa, ofwenla amho. 

10David y'ätshane Jonatán tä yok: –¿Atsihila tä iwo osiläta chik ajcha lefwitseyaj 
ihi tä ichulh amho? 

11Jonatán ichulho tä yok: –Nek n'okwe tä ohoye tayhi. Wet lhamel yikhen. 

Jonatán lhäy'e David hit'unhatche lhamejen lhämet 

12Wet tä ichät kanhi, Jonatán ifwenho David tä yok: –Kalelhäj olhämet tä owoyeje 
Lhawuk, Israel laka Dios, oyok, Chik fwala lhäy'e chik fwutek fwala, ihihla t'at 
lewhäyna, oy'ätshanhiyela ojcha wet nech'e ohanhiyeja m'ak tä iwoyej ame. Chik 
is m'ak tä fwitaj iti amej, owohla asiläta. 

13Mat chik fwitaj iti amej m'ak tä ni'isa, is chik Lhawuk itasinn'o wet y'isej lhip, 
chik n'am wo asiläta yämlek och'ot ame tä lhek wet naj awit'äya. Wet is chik 
Lhawuk i'amej, mälhyej tä iyej ojcha. 

14Wet chik kamaj oläy, p'altsenn'o mälhyej tä Lhawuk hip'altsen laka wichi. Wet 
chik oy'il, 

15yej leyej tä letiyej hap'altsenyaj häp ow'et lheley. ¡Is chik Lhawuk itäyhat elh 
weihalhapej atayhfwas tä i'pe honhat! 

16Wet Jonatán iwoyeje David häp lhämet tä kalelhäj wet yok: –¡Is chik Lhawuk 
itiyej letes David letayhfwas! 

17Wet Jonatán ne'tek David yachajo tä yäm kalelhäj lhämet tä iwoyeje. Tsi 
Jonatán wuj tä ihumin David, mälhyej tä lhaihumin. 

Jonatán lhäy'e David yen letetneka lech'ähil 

18Jonatán ifwenho David tä yok: –Chik fwala häpe õkäjyaj tä wel'a nech'ayek, wet 
haw'et tä lhehi tä letayphäpej tä lechufwiyej ojcha, tek lhehihla, õ'aiwatla. 

19Tä mälhyejtso, chik lefwutek fwala hoye lhip tä pajche lhehi tä aleskat tä 
iwhäye tuntey tä õskonek, wet taye. 

20Olham ofwomhiyeja tres och'ähil tä otayhte lhip tä lhehi, mälhyej chik 
oyelhtehen, 

21wet ochenla okawo manse, oyohlak, “Mäh ukwe och'ähil.” Chik oyok, “Och'ähil 
tumej kana, mäh chumahen”, iwoye chik lenuphä, atamsek ihi. Owoyej ame 
olhämet, mälhyej tä Lhawuk iläy, oyok, Tek awit'äy ihihla. 

22Mat chik oyok, “Och'ähil tumej kanhi”, mäh, tsi Lhawuk iwatläk lhekch'oye tä 
lhehitsi. 

23Wet Lhawuk iläte t'at lhalhämetne y'awoyej n'amehen, wet häp tä is chik 
n'amel y'äm matche yämlek tiyäj'attsiy. 

Jonatán ihanej tä lajcha iwatläk ilän David 

24David lhaiskat tä i'pe honhat. Wet ichäte lewhäy õkäjyaj tä wel'a nech'ayek wet 
rey Saúl itayphä tä iwhäye lhäkw'et. 

25Wet mälhyej lakeypej tä itayphä tä iwhäye hup lhip, wet Jonatán lhaitihi tä 
itayche, wet Abner iwhäye Saúl tä itayphä. Wet David lew'et tä itayphäpej tek 
lhele ihi. 

26Wet ifwalatso Saúl lhämet ihihit'a, yenek iche m'ak tä tumenej tä David ichuma 
tä kok'aye, elak kamaj tek lhailej. 

27Mat tä ifwala elh tä kamaj lakäjyaj, wet David lew'et tä itayphäpej kamaj lhele 
ihihit'a. Wet Saúl y'ätshane lhäs Jonatán tä yok: –¿Atsi m'ak tä tumenej tä ninäma 
Isaí lhäs tä t'ek fwalamatna, lhäy'e honahaji? 

28Wet Jonatán ichulho Saúl tä yok: –David t'alhnaj n'oye lewhäy tä ihoye Belén. 

29Yok, “Wahin n'oyej chik oyik, tsi ow'et lheley ilän tshäwet tä ihi olhamel oka 
honhat wet yen Dios lew'ayhata, wet ochila tä t'änej n'oye. Chik lehuminn'o, 
ch'anlha n'oye tä oyik yämlek osikaye oiyhäj.” Häp täjtso David lhämet, häp tä 
tumenej tä newa kana tä ichufwiyej laka niyat. 

30Wet Saúl nech'e fwitsaje Jonatán wet yok: –¡Ahäpe atsinha lhäs tä ni'isa! ¿Hät 
lhenek n'am hanej tä Isaí lhäs häpe akayofw tä lhamya, yämlek ahin'äfwlhatlhi, 
lhäy'e ako? 

31Wet ilhokhiyeja ifwalas tä lham iläy tä i'pe honhat, tek akalelhäjila, lhäy'e 
aniyatyaj. ¡Tä mälhyejtso äne, wo achenekaye wet chäj n'oye, tsi t'uhawetej chik 
olän! 



544 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

32Mat Jonatán ichulho tä yok: –¿Atsi m'ak tä tumenej tä lewatläk lelän? ¿Atsi m'ak 
tä häpe tä iwoye? 

33Mat Saúl ithatej lehun Jonatán, iwatläk ilän. Wet Jonatán nech'e ihanej tä lajcha 
t'uhläk ilän David. 

34Wet Jonatán wuj tä lewäk ihi wet yikch'oye lhäkw'et, tufwit'a lhäk ifwalatso, 
häp ifwala tä kamaj lhamel iwo lakäjyaja. Tsi wuj tä ilhak'alhche David, tek 
ihuminche m'ak tä lajcha iwoye. 

Jonatán ihantej David tä lajcha Saúl iwatläk ilän 

35Tä fwala elh tä nech'e nat, lewhäy hora tä pajche õy'ithat, Jonatán ihoye David, 
lhäy'e lakawo hin'o manse. 

36Wet ichen manse tä yok: –Mäh, nu alhoho tä let'uhikwela och'ähil chik 
ofwomej. Wet lakawo inu alhoho, wet Jonatán ifwomej lech'ähi wet ichät kanhi, 
ifwute lham. 

37Wet tä lakawo ichäte honhat tä lech'ähi ichäthihchä, wet Jonatán t'änpe wet 
yok: –¡Och'ähi tumej kanhi, i'afwute! 

38¡Kele, nu alhoho, yej kasit! Wet lakawo ichumahen lewuk ch'ähil wet yachaje. 

39Mat tek wo m'ak chik ihanej lakawo, ts'ilak Jonatán tä ihanej tä letetnek t'at, 
lhäy'e David. 

40Wet Jonatán yachaje lakawo lakwey lheley, ne'tek ichäje hupuy. 

41Wet tä yik lakawo, David inuphä tälhfwute tuntey tä õskonek. Wet tä ichute 
Jonatán, wet t'upihchä tres yäk letacho ihi honhat. Wet lhamel lhaits'uhen, 
tafwchehchä, wet David lhäy'e lhip tä tafwlhi. 

42Tä lepese Jonatán tahuyej David tä yok: –Mäh, Lhawuk i'amej. Tsi ifwala elh naji 
n'amel y'at'untejche lhalhämet Lhawuk lhey yämlek tiyäj'attsiy. Wet lham 
itetshanhila n'amel lhäy'e lhales yäk ichäte lepes lheley, häpkhilek matche 
lhalhämettso tä y'awoyej n'amehen. Wet David yik, wet Jonatán yäple hupuy. 

1~Sam 21 

David ilethanlä Saúl wet ihoye sacerdote Ahimelec 

1David yik tä ihoye hupuy tä lhey Nob, iwatläk hiw'en sacerdote tä lhey Ahimelec. 
Tä ichäte, Ahimelec inuhat lhamho tä hiw'en wet yok: –¿Chihäte tä aweihalha tä 
lenäm? ¿Hät tek iche elh tä iwo äy'eya? 

2David ichulho sacerdote wet yok: –Rey tä ichen n'oye tä yok, “Yej hantej elh chik 
häpe m'ak tä tumenej tä oaichen lhäy'e m'ak tä one'tek lewoye.” Wet häp oka 
hin'ol ot'äne lhamel yämlek ihoye lhip tä otshupiye wet lhaichutyen n'oyej. 

3Wet athana, ¿atsi m'ak tä lew'en tä õlhäk? W'en n'oho cinco pan, wok m'ak chik 
lew'en. 

4Wet sacerdote ichulho tä yok: –Pan tä ow'en ts'ilak pan tä õyen t'amajchetesayej 
Dios. Mat ow'enla amho, chik aka hin'ol pajche lhaknit'ajaye n'aji atsinhay. 

5David yok: –Matche, mälhyej lakeypej tä olhamel onukwephä, olhamel tek 
oyiwite atsinhay. Wet tä rey lechumet tä och'ote fwalana, nem koyhyaj tä laj 
lech'ohleya hin'ol. 

6Tä mälhyejtso, sacerdote hiw'enho pan tä t'amajchetes, tsi ihichet'a pan elh, 
tajlhame tä Lhawuk let'amajchet. Wet ifwalatso õ'tiyej kanhihlä altar yämlek 
õ'tihi lew'et pan tä chayohen. , 

7Wet lewhäytso iche Saúl kawos elh tä imälheyej Dios lew'et tä ihi honhattso, häp 
elh tä lhey Doeg tä tälhe honhat tä Edom, wet häpe Saúl katson'ataswos kaniyat. 

8Wet David y'ätshane Ahimelec wet yok: –¿Hä lew'en õhun wok õkatnhat? Tsi rey 
ikelit tä ichenn'o wet n'am w'en lewhäy tä ochuma okatnhat lhäy'e okwey lheley 
iyhäj. 

9Wet sacerdote ichulho wet yok: –Ow'en Goliat katnhat, häp Filisteo täjte lelän tä 
ihi honhat lhip tä lhey Ela. Ikana lakatnhat, ifwute efod lew'et, õ'käfwlejche 
wesaj. Chäj chik lewatlä, ow'enhit'a õkwey lheley iyhäj. Tä David iläte, yok: –Tek 
iche elh tä mälhyejtso. W'en n'oho. 

David ihoye Filisteo lhayis 

10Wet ifwalatso David ilethanlä Saúl wet ihoye Aquís, häp Filisteo lhayis tä ihi 
hupuy tä Gat lhamel laka rey. 

11Wet Aquís lech'otfwas tahuyej tä yok: –¡Täjtsi häpe David, honhat kaniyat! 
Häpe lham tä tumenej tä Israel lhayis ichoythä wet katinthä tä yen lechoslisa tä 
yok, “¡Wujpe wichi tä Saúl ilänhen, wet lhäy'e lhip tä wujpey wichi tä David 
ilänhen!” 

12David wuj tä inuhat lhamho tä iläte lhämtesna, wet nowaye Aquís. 

13Tä mälhyejtso, lhayen isuka tä iyej lhamel, wet hätet iwoye elh tä welan, wet 
itihiche lepelis häp lelesaynhay, wet itsäyhchä lak'aj t'i, itsäche lepäsey. 

14Wet Aquís tahuyej lakawos wet yok: –Amel lew'en t'at hin'ona tä isuk. ¿Chäte tä 
lechäjay n'oye? 

15¿Hät lhenayek owatlä isuk, tä lechäjay n'oye yämlek iwo lemukwehyaja tä ihi 
ow'etna? 

1~Sam 22 

David ilunpe honhat tä ilethanlä Saúl 

1David yikch'oye Gat wet ilethane chowej tä ihi chenaj tä iwhäye hupuy tä lhey 
Adulam. Tä lechilalis ihanej, lhäy'e ilhokej iyhäj tä lew'etfwas, lhamel ihoye lham. 

2Hätej ilhokej wichi tä ilhak'alhthä ihoye, lhäy'e iyhäj tä letes ihi, lhäy'e iyhäj tä 
naj lakäjyaja. Wet David lhayen lhamel laka niyata, wet ihi cuatrocientos lhamel 
tä ihänlhi lham. 

3Tälhe täjtso tä David ihoye Mispa tä ihi Moab, wet tahuyej Moab laka rey wet 
yok: –Olhaip'altsen ame chik ojcha lhäy'e oko imälhe amejen yämlek ohanej m'ak 
tä Dios yen n'oye. 

4Wet David ichäje lhokwey Moab laka rey wet lhamel iyej t'at, yen lew'eta ilhokej 
lewhäy tä David ihi lhip tä khajay. 

5Mat profeta tä lhey Gad ifwenho lhämet David wet yok: –Yej lhen haw'eta lhip tä 
khajay. Mäch'oye wet hoye honhat tä Judá. Tä David iläte, wet yik tä ihoye tayhi 
tä lhey Haret. 

Saúl ne'tek õ'län sacerdotes tä lew'et Nob 

6Iche p'ante ifwala tä Saúl ihi hupuy tä Gabaa, itayphä ichufwi hal'ä tä ihi lhip tä 
tojphä, lehun ihi lakwey wet ilhokej lakawos tä ilunej. Wet ilätch'oye tä David 
nech'e iyhäj ihanej honhat tä ihi, lhäy'e hin'ol tä iyej. 

7Wet tahuyej lakawos tä ilunej wet yok: –Hin'ol tä Benjamín kawichi, ch'ahuyay 
n'oye. ¿Hät lhenay chik ilhokej amel tä Isaí lhäs hiw'enla amhohen honhates 
lhäy'e alafwey, wet ayenla laka sip'älis kaniyateya? 

8Ilhokej amel tä letayay n'ohlä, ihichet'a elh tä ifwen n'oho tä olhäs lhayäm islä 
Isaí lhäs. Ihichet'a elh amel tä ilhak'alh n'oye, ihichet'a elh tä ifwen n'oho tä olhäs 
itayhtej n'ohlä okawo yämlek ichowalhlhi n'ohlä, mälhyej m'ak tä iwoye fwalana. 

9Wet ichutlä tä Doeg, häp Edom lheley elh, tä iyej Saúl kawichi, wet ichulho tä 
yok: –Olham ow'en naji Isaí lhäs tä ihoye Nob yämlek tahuyej Ahimelec tä Ahitub 
lhäs. 

10Wet Ahimelec y'alhyene Lhawuk häp David, wet hiw'enho lhäk lhäy'e Goliat 
katnhat. 

11Tä Saúl iläte, t'äne sacerdote Ahimelec, wet ithatlä ilhokej sacerdotes tä ihi Nob, 
tä iyhäj t'at. Wet tä lhamel ichäte, 

12wet Saúl tahuyej Ahimelec wet yok: –Ahitub lhäs, is chik wuj tä lech'ahu n'oye. 
Wet Ahimelec yok: –Och'ahu ame, ika niyat. 

13Wet Saúl y'ätshane tä yok: –¿Chäte tä am lhäy'e Isaí lhäs letayay n'ohlä? Am tä 
lew'enho pan lhäy'e õkatnhat wet ley'alhyene Dios häp lham, yämlek itay n'ohlä 
wet ichowalhlhi n'ohlä. Häp tä mälhyejtso m'ak tä iwoye fwalana. 

14Ahimelec ichulho rey wet yok: –Newache akawo elh tä mälhyej David tä 
ajtintsaj. Häpe t'at awhayenek wet sip'älis laka niyat tä t'uye haw'et. Wet lhäy'e 
lhip tä õ'wujyen tä ihi haw'et. 

15Pajche tä oy'alhyenepej Dios häp lham. ¡Ika niyat, yej ti n'oyej otes tä akawon'o, 
lhäy'e ow'et lheley, tsi niwohit m'ak chik ohanej! 

16Mat rey yok: –¡Kalelhäj tä let'inla, Ahimelec, am lhäy'e ilhokej aiyhäj tä ihi 
haw'et! 

17Wet rey tahuyej lakawos wet yok: –¡Länhen Lhawuk laka sacerdotes! ¡Tsi 
lhamel lhaithatche David, lhamel ihanej tä lham ilethanlhi wet lhamel tek ifwen 
n'oho! Mat rey lakawos tek lhamel iwoye tä ilänhen Lhawuk laka sacerdotes. 

18Wet rey nech'e tahuyej Doeg, häp Edom lheley elh, wet yok: –¡Am tä lelänhen 
Lhawuk laka sacerdotes! Wet Doeg ilänhen lhamel, ifwalatso ilänhen ochenta y 
cinco hin'ol tä yenlhi sacerdote lechumet. 

19Wet nech'e tiyäjo Nob, hupuy tä sacerdotes lew'et, wet ilänejen lakatnhat 
hin'ol, atsinhay, nä'tshas lhäy'e tä nech'e ifwaschehen. Hätej ilänhen weyis lhayis, 
asnolis lhäy'e tson'atas. 

20Mat Ahimelec lhäs elh tä lhey Abiatar lhayämet wet ihoye David. 

21Wet ifwenho tä yok: –Saúl ilänhen Lhawuk laka sacerdotes. 

22Tä David iläte, wet yok: –Pajchenaj otiyej tä mälhhiyejatso. Tä ow'en Doeg, 
okachuhit'a, tek imälhtej chik nifwenaho Saúl. Olham tä otes ihi, otumenej tä 
y'inhen ilhokej haw'et lheley. 

23Mat mälhe n'oyej wet yej noway. Elh chik häpe tä iwatlä chik ailän hätej chik 
iwatläk ilänn'o. Mat chik lhe n'oyej, wet lefwayhla. 

1~Sam 23 

David ifwayhthen Keila lheley 

1Iche ifwala tä Filisteo lhayis inuye hupuy tä lhey Keila, wet lhamel ichuma 
yachuyaj lhay tä wak'alh. Tä õ'fwenho David, 

2wet lham t'alhe Lhawuk wet yok: –¿Hä is chik ohoye Filisteo lhayis yämlek 
otayhlä? Wet Lhawuk ichulho tä yok: –Mäh, täyhlä lhamel wet fwayhat hupuy tä 
Keila. 

3Mat hin'ol tä iyej David lhamel yok: –Lhek yahinya, tä olhamel oikana tä oihi 
Judá, onowayhen. Wet chik ohoye Keila tä otayhlä Filisteo lhayis kanifwotas, 
¡nemla koyhyaj chik onowayhen! 

4Wet David yachajo tä t'alhe Lhawuk. Wet Lhawuk ichulho tä yok: –Mäh hoye 
Keila, olham och'otla amehen yämlek lekalhi häp Filisteo lhayis. 

5Tä mälhyejtso, David lhäy'e laka hin'ol lhamel ihoye Keila wet itayhlä Filisteo 
lhayis. Wet ilänhen wujpey lhamel wet ichumahen leläy. Wet häp tä mälhyejtso tä 
David ifwayhthen Keila lheley. 

6Wet häpe tä Abiatar tä Ahimelec lhäs yik tä ihoye David tä ihi Keila, wet ichäj 
efod. 

7Wet silät ichäte Saúl tä David ihi Keila. Wet Saúl yok: –Dios itihi okweyey. David 
tä lhaip'ohi tä tiyäjo hupuy tä lepe p'otes ihi. 

8Wet Saúl t'änehen ilhokej laka sip'älis yämlek lhamel ihoye Keila wet inuye 
David lhäy'e hin'ol tä iyej. 

9Mat tä David ihanej tä Saúl iwatläk itayhlä, ifwenho sacerdote Abiatar chik 
ichäje efod yämlek t'alhe Lhawuk. 

10Tä Abiatar ichäj, wet David yok: –Iwuk tä ahäpe Israel laka Dios, wet olham tä 
akawon'o ohanch'oye tä Saúl fwitaj ihoye Keila wet iwasthihila, häp olham tä 
otumenej. 

11¿Hä matche tä nämla, mälhyej tä olätch'oye? ¿Hä Keila lheley yachajila n'oye 
Saúl? ¡Iwuk tä ahäpe Israel laka Dios, olhamna tä akawon'o olhaip'altsen ame, 
fwen n'oho! Wet Lhawuk ichulho tä yok: –Nämla Saúl. 

12Wet David y'ätshane tä yok: –¿Hät Keila lheley yachajila n'oyehen Saúl, olham 
lhäy'e hin'ol tä in'oyej? Wet Lhawuk ichulho tä yok: –Ayachajiyela. 

13Tä David iläte Lhawuk lhämet, wet lham lhäy'e seiscientos hin'ol tä iyej, lhamel 
yikch'oye Keila wet kalelhäjit'a lhip tä inukwe. Wet Saúl ihanej tä David yikch'oye 
Keila, wet ileyej tä ihänlhi. 

David ihi ts'anis tä Jonatán ihoye 

14David yen lew'eta lhipey tä khajayhen tä ihi chenhas tä ihi ts'anis tä iwhäye 
hupuy tä lhey Zif. Tej tä Saúl t'ukwe ilhokej ifwalas, Dios tek yachaje. 

15Wet David hiw'en tä Saúl t'ukwe yämlek ilän, wet nowaye. Häp tä tumenej 
imälhehi Hores tä ihi ts'anis tä iwhäye Zif. 

16Wet iche ifwala tä Jonatán tä Saúl lhäs ihoye David yämlek ikhajyenej Dios. 

17Wet tahuyej tä yok: –Yej noway, tsi ojcha Saúl tek isakanla amej. Am ahäpkhila 
Israel laka rey wet olham ohäpkhila elh tä itay atape. Ojcha Saúl ihanej täjna. 

18Wet lhamel iwoyej lhamehen lhämet wet yäm kalelhäj tä ihi tä Lhawuk itayche. 
Tä lhamel ileyej, Jonatán yäple lew'et wet David imälhehi Hores. 

Wichi tä lew'et Zif ifwenho Saúl tä David lhaiskat tä ihi lhamel laka honhat 

19Mat wichi tä lew'et Zif ihoye Saúl tä ihi Gabaa, wet ifwenho tä yok: –David 
lhaiskat tä ihi olhamel oka honhat, ihi lhipey tä khajayhen tä ihi Hores tä i'pe 
chenaj tä lhey Nehelop, häp ts'anis lhip tä tumej tapinhiye. 

20Mat athana, ika niyat, chik lewatläk leho n'oyehen, is t'at, olhamel oyachajila 
ame. 

21Saúl ichulho tä yok: –¡Is chik Lhawuk ikäpfway amehen tä lep'altsenn'o! 

22Athana mähen, ätshanayejlhi, äm kalelhäj lhip tä ifwajyahi lhäy'e elh chik häpe 
tä hiw'en. Tsi õ'fwen n'oho tä lham ihanej m'ak tä iwoye. 

23Is chik letetshanay ilhokej lhipey tä ihiche tä lhaiskat, wet pilay n'oye tä lefwen 
n'oho m'ak tä kalelhäj, wet nech'e olham oyikhila amchehen amel. Wet chik 
matche tä lham ihi honhattso, olham tä ochowalhlach'oye, otetshanhila elh 
weihalhapej yämlek nojphä wichi tä ihi Judá. 

24Tä Saúl ileyej lhämet tä iwoye, wet Zif lheley yikhen wet yäple laka honhat. Wet 
Saúl imälhehchä ayej. Wet David lhäy'e laka hin'ol lhamel ihi ts'anis tä iwhäye 
hupuy tä lhey Maón, ihi honhat lhip tä w'awulhchä tä tumej ts'anis lhip tä 
tapinhiye. 

25Wet Saúl lhäy'e laka hin'ol lhamel yikhen, tiyäjche n'äyij yämlek t'ukwe David. 
Mat õ'fwenho David, wet lham ihoye chenaj tä ihi ts'anis tä iwhäye Maón. Tä Saúl 
ihanej, tiyäje ts'anis tä ihänlhi David. 

26Saúl lhäy'e laka hin'ol lhamel tiyäjche chenaj lhip, wet David tiyäjche lhip elh, 
lhäy'e laka hin'ol, lhamel ikelhthä tä yikhen yämlek lhaitontehlä Saúl. Wet tä Saúl 
lhäy'e laka wichi lhamel ilunej David lhäy'e hin'ol tä iyej, wet täy lhimphaj chik 
isakanejen, 

27wet näm silätwo tä ifwenho Saúl tä yok: –¡Ika niyat, kelhtshi tä lhäpil, tsi 
Filisteo lhayis tiyäjo lhaka honhat! 

28Wet nech'e Saúl ileyej tä ihänlhi David wet yik tä itayhlä Filisteo lhayis. Häp tä 
tumenej tä lhiptso õyen lheya Chenaj tä Hiw'enhat. 

29Wet David yikch'oye wet yen lew'eta lhipey tä khajayhen tä ihi honhat tä lhey 
Kayla Kahits'ifwik. 

1~Sam 24 

Saúl tiyäjchufwi chenaj tä David ihi, mat David ilänhit'a 

1Tä Saúl ileyej tä itayhlä Filisteo lhayis, wet pilh. Wet õ'wo siläta tä David ihi 
ts'anis tä iwhäye Kayla Hits'ifwik. 

2Wet Saúl ichuma tres mil hin'ol tä õt'ähiche tä ihi Israel, wet yik, t'ukwe David 
lhäy'e laka hin'ol tä i'pe chenhas tä toschephä tä kaylas ihi p'ante. 

3Wet tä tiyäjche n'äyij, ichäte tson'ataj his tä iwhäye chowej tä ihi chenaj tä David 
ihi tä lhaiskat, lhäy'e laka hin'ol. Wet Saúl tiyäjchufwi yämlek t'alham. Wet David 
lhäy'e laka hin'ol ilech'oye, itaychephä ihi lhip tä ihi letselhä, 

4wet hin'ol ifwenho David tä yok: –Häp fwalana tä Lhawuk imatitche lhämet tä 
yonaj, “Otihihila akweyey atayhfwa.” Tä mälhyejtso, iwuk, woyeje lham m'ak tä 
am lewatläk lewoyeje. Wet David inephä, lhaitännhänhaj tä yisit Saúl lew'uy lhip. 

5Mat tä ileyej, wet letichunhayaj ihi 

6wet tahuyej laka hin'ol tä yok: –¡Isit'ak owo m'akayej owuk! ¡Is chik Lhawuk 
ifwayhat n'oyej täjtso! Tsi lham häpe rey tä Lhawuk itshupiye. 

7Tä mälhyejtso, David yähäye laka hin'ol wet n'äyejo tä itayhlä Saúl. Wet inuphä 
Saúl tä tälhchufwi chowej wet tujlhache len'äyij. 

8Wet nech'e David inuphä wet t'änche Saúl tä yok: –¡Iwuk! Saúl iyahin lefwute 
wet David t'upihchä yäk lete'pe ihi honhat tä n'okwiyej. 

9Wet David y'ätshane Saúl tä yok: –¿Chäte tä lech'ahuhlä wichi tä yäme tä olham 
tä oti amej m'ak tä ni'isa? 

10Wet lew'en m'ak tä Lhawuk iwoyej ame fwalamatna tä ayachaj, itihi okwey tä 
lhechufwi chowej. Wet hin'ol tä in'oyej lhamel inityen n'oyej chik oailän. Mat 
olham op'altsen ame wet oyok, “Tek owohla m'akayej owuk, tsi Lhawuk tä 
itshupyene tä häpe rey.” 

11“¡Lhek yahinya, iwuk, lhek yahin haw'uy lhip tä ihi okwey! Olhamne tä oyisit 
mat tek oailän. Wet athana lehanej tä newache ofwitseyaj lhäy'e okanyaj, tek oti 
amej m'ak tä ni'isa. Mat am let'u n'okwe yämlek leso n'oyej ow'atshancheyaj. 

12Is chik Lhawuk tä n'aikalelhthen, am lhäy'e olham, wet iwo haya m'ak tä 
lewoyej n'oye. Tsi olham tek ohanhiyejak owo m'aka amej. 

13Mälhyej olhämet tä pajche tä yok, Häp m'ak tä ni'isa tälhe häp wichi tä 
ni'isahen. Häp tä tumenej tä olham tek ihichela tä owo m'aka amej. 

14“¿Atsi m'ak tä tumenej tä inuphä Israel laka rey? ¿Atsi tä lehänlhi? Olham, tä 
ohätet iwoye asinäj tseyek wok sinaloj. 

15Is chik Lhawuk tä n'aikalelhthen, am lhäy'e olham. Is chik lham tä itetshann'o 
wet n'äyej n'oho m'ak tä let'uhläk lhen n'oye.” 

16Tä David ileyej lhämtesna, wet Saúl yok: –Yäs David, ¿hät häpe apak tä oläte? 
Wet tafwlhi Saúl, 

17wet tahuyej David tä yok: –Am tä ha'isyaj ihi, olham ohäpe elh tä naj le'isyaja. 
Tsi am lewoyej n'oye m'ak tä is, tanej tä oti amej m'ak tä ni'isa. 

18Häp fwalamatna lepäyen n'oye m'ak tä is tä lewoyej n'oye, tsi Lhawuk 
yachajn'o ame, iti n'ohi akweyey wet am tek lelänn'o. 

19¿Atsi elh tä häpe chik ilhoke letayhfwa wet niläna wet hich'anlhaye tä yik wet 
naj lewit'äya? Is chik Lhawuk iwo haya m'ak tä is tä lewoyej n'oye fwalamatna. 

20Athana ohanej tä am kalelhäj tä ahäpkhila Israel laka niyat, wet aniyatyaj 
häpkhila m'ak tä khajay. 

21Tä mälhyejtso, w'en n'oho ämet tä ley'isej Lhawuk lhey, tä lehanhiyejt'a chik 
letäyhthila ow'et lheley yäk ichäte oles tä lepes lheley, häpkhilek nitäya olhamel 
olhey. 

22Wet David hiw'enho Saúl häp lhämet tä kalelhäj. Wet Saúl yäpil lew'ete, wet 
David lhäy'e laka wichi yäple lew'et tä khajay. 

1~Sam 25 

Samuel ileyej honhat 

1Samuel ileyej p'ante honhat, wet ilhokej Israel lhayis tä lhaihute tä lhamel 
tafwchehchä. Wet lhamel ijänch'oye, itihi häp lew'et tä ihi Ramá. Wet David yik, 
ihoye ts'anis tä lhey Parán. 

David ichene laka hin'ol tä lhaip'altsene Nabal, mat Nabal ikawoyhlä 

2-5Wet ihi p'ante Maón hin'o tä lhey Nabal tä häpe Caleb laka wichi elh. Lham wuj 
tä hiw'en m'ayek, lewuk tres mil tson'atas lhäy'e mil kayla lhayis. Hiw'en 
lakäywet ihi hupuy tä lhey Carmel. Wet lech'efwa lhey Abigail, häpe atsinha tä 
lehusek ihi, häp isilataj, mat hin'o häpe elh tä t'un, isit'a lechumyaj. Wet ifwalas 
p'antetso David ihi ts'anis wet Nabal ihi t'at Carmel tä yisitche leläy tson'atas 
w'ole. Wet tä David ihanej, ichene diez manses wet ifwenhomche tä yok: –Hoye 
Carmel wet häne Nabal on'okhayaj. 

6Wet lefwenho tä lhok, “Is chik atamsek i'amej, lhäy'e haw'et lheley, lhäy'e ilhokej 
m'ak tä lew'en. 

7Häp David ihanej mathi tä nech'e lhisitche aläy tson'atas w'ole. Wet lehanej tä 
aka tson'ataswos ihi naji Carmel, inaj n'oyejen, wet ilhokej lewhäy yäk wet 
yikhen ihichet'a m'ak tä olhamel owoyeje lhamel wok osoyej. 

8ätshane akawos wet lhamel ifwenla amho. Häp tä tumenej tä David lhaip'altsen 
ame athana, t'alh ame chik lep'altsenhen olhamel tä oho ame ifwalana tä häpe 
ifwala tä wichi iwo lakäjyaja, wet lew'en n'oho m'ak tä lew'en, lhäy'e David, tsi 
hätet iwoye äs.” 

9Tä mälhyejtso, David lakawos ihoye Nabal wet ifwenho ilhokej lhämtes tä David 
ifwenho, wet lhamel itaye Nabal tä ichulho. 

10Mat Nabal äytajche lhämet tä yok: –¿Atsi tä häpe David? ¿Wet atsi tä häpe Isaí 
lhäs? ¡Fwalasna iche wujpe lakawos tä yikch'oye lewuhuy! 

11¿Hät lhenek ochumhiyela olham olhäk lhäy'e olhät lhäy'e t'isan tä owaklhatho 
okawos tä yisitche tson'atas w'ole, wet ow'enho wichi tä n'am hanej honhat tä 
tälhe wet n'am täfwelej? 

12Wet David lakawos yäpilche len'äyij tä tälhche, wet tä lhamel ichäte David, 
ifwenho ilhokej Nabal lhämtes. 

13Tä David iläte, wet tahuyej laka hin'ol tä yok: –¡Chumaye akwey lheley! Wet 
ilhokej elh weihalhapej inayhit lhamej lakatnhat, hätej David. Wet cuatrocientos 
hin'ol tä yikche David, wet doscientos iyhäj imälhehchä tä t'uye lakhäy. 

Abigail ihoye David wet iwo chalayejlhi 

14Mat iche Nabal lakawo elh tä iwo siläta Abigail, Nabal lech'efwa, wet yok: –
David ihi honhat tä ts'anis, wet ichene lakawos olhamel owuk yämlek n'okwiyej. 
Mat lham tek hich'ahuye, tek ischehen lhämtes. 

15Wet tanej tä hin'oltso wuj tä t'amaj n'oyejen wet newache tä iti n'oyejen m'ak tä 
ni'isa, häte isohit'a n'oyejen m'ak ilhokej lewhäy tä olhamel oiyej lhamel tä 
ot'uyehen tson'atas. 

16Wet wuj tä olhamel olhaithatejlhi ifwalapej honatsipej. 

17Mat athana lhek tetshan, en atichunhayaja m'ak tä am lewoye, tsi m'ak tä ni'isa 
kalelhäj tä itaye olhamel owuk lhäy'e ilhokej lew'et lheley. Tsi lham häpe hin'o tä 
wuj tä ni'isa, lakey ihi, ihichet'a elh chik iwoye chik tahuyej. 

18Tä Abigail iläte, ikelit tä ichuma doscientos pan, lhäy'e vino tä ihi lehis 
täkwfwas tä tsänt'äj, cinco tson'atas tä õp'okwey, lhäy'e diecisiete kilos lhoy tä 
õtulhlhek, lhäy'e cien uvas tä tamchäyhen, lhäy'e doscientos higos tä tamchäyhen 
tä õp'okwey. Wet ithatpe asnolis ilhokej tä ilhuhyenej, 

19wet tahuyej lakawos tä yok: –Mäh tä lechunhen amel, wet olham oaihänhenla. 
Mat tek wo m'ak chik ifwenho lech'efwa Nabal. 

20Wet Abigail i'pe asno tä yik, wet tä ihi chenaj kahupel wet häpe tä ichutlä David 
lhäy'e laka wichi. 

21Wet tä David tiyäjche n'äyij, yen tichunhayaja tä najit lahaya tä t'uye m'ak tä 
Nabal hiw'en tä ihi ts'anis. Yok: –Tek wo m'ak tä osoyej tä lewuk, mat lham 
yachaj ohilä m'ak tä ni'isa häp m'ak tä is tä owoyeje. 

22¡Is chik Dios itasinn'o wet y'isej lhip, chik n'am woye tä onofwtej hin'ol tä iyhäj 
fwalana! 

23Wet David tä Abigail hiw'enlä ikele wet inuhchä tä tälhpe asno wet t'upihchä 
yäk lete'pe ihi honhat. 

24Wet lhaithat katsi wet yok: –¡Owuk, is chik olham tä ichät n'o'pe otesna! 
Olhaip'altsen ame chik lech'anlha n'oye tä otahuy amej, wet ch'ahuye m'ak tä 
oyäme. 

25Owuk, yej ch'ahuye Nabal, häpe hin'o tä ni'isa. Tä lhey Nabal tsi lham lhamyajej 
lhey, isuk t'at, iwoye m'ak tä lham iwoye. Mat olham tek ow'ennajlä akawos tä am 
lechen n'oyehen. 

26Athana n'äl tä matche tä kalelhäj tä Lhawuk tek hich'anlha ame tä letsäy w'oyis 
tä lewoye akalelhthayaj tä lehäne akwey. ¡Owuk, is chik mälhyej Nabal häp 
atayhfwas lhäy'e ilhokej iyhäj tä iti amej m'ak tä ni'isa! 

27“Wet athana olhaip'altsen ame, chumlä awayhatna tä ochäj ame wet 
w'entejchehen aka wichi. 

28Wet woye täj owoye, täyhat otes tä akawon'o. Kalelhäj tä Lhawuk hich'otla ame 
wet hiw'enla amho aniyatyaj tä nitäya, lhäy'e ales tä nekche han'äyij, tsi am 
lewoye t'at Lhawuk laka'tshayaj, wet m'ak tä ni'isa tek ichätla ame ilhokej ifwalas 
tä leläy. 

29Chik iche elh tä itay ahilä tä iwatläk ailän, wet am kalelhäj tä lhechufwi Awuk 
Dios let'uhyaj. Wet atayhfwas lham ifwomhiyeja, hätejlat iwoye elh tä ifwomej 
tunte tä ihi lefwomthis. 

30“Owuk, häpkhila tä Lhawuk iwoyej ame ilhokej m'ak tä is tä pajche ifwen amho, 
wet ayenla niyatahi Israel. 

31Chik mälhyejtso, tek ihichela m'ak tä ni'isa tä lhen afwitajayaja tä letsäy wichi 
tä naj letesa lew'oyis lhäy'e akalelhthayaj tä lewoyeje akwey. Wet chik Lhawuk 
iwoyej ame m'ak tä is, is chik ahusek ohilä wet p'altsenan'o.” 

32Tä David iläte Abigail lhämet, ifwenho tä yok: –¡Lewujyaj ihi Lhawuk, Israel 
laka Dios, tä aichen n'oye fwalana! 

33Wet lakäpfwayaj i'amej tä ahäpe atsinha tä lehusek ihi wet fwalana len'äyej 
n'oho yämlek olham otsäy w'oyis wet owoye olham okalelhthayaj tä ohäne 
okwey. 

34Mat owoyeje olhämet Lhawuk lhey, häp Israel laka Dios tä n'äyej n'oho tä 
owoyej ame m'ak tä ni'isa. Oyok, chik am kakelalhi tä lehom'at n'oye, chik fwala 
tek imälhnhila elh hin'o tä iläy Nabal kawichi. 

35Wet David ichumlä m'ak tä Abigail ichäje. Wet ifwenho tä yok: –Mäh äple 
haw'et, atamsek ihi. Och'ahuye m'ak tä lefwen n'oho wet owoye m'ak tä let'alh 
n'oye. 

Nabal y'il 

36Wet tä Abigail yäple Nabal, hiw'en tä yenlhi lakäjyaj tä ihi lew'et, mälhyej chik 
häpe rey. Wet wuj tä käjlhi wet lhäy'e lhip tä w'oknaj. Tä mälhyejtso, Abigail 
niwohit m'ak chik ifwenho yäk fwala elh. 

37Mat tä fwala elh tä nech'e nat, tä Nabal nojphä tä w'oknaj, wet lech'efwa 
ifwenho m'ak tä mälhyej tä David ifwenho. Wet Nabal welhkayhen wet t'unche 
t'isan. 

38Wet tiyäme diez ifwalas, wet Lhawuk ilän Nabal wet y'il, ileyej honhat. 

39Wet tä David ihanej tä Nabal y'il, wet yok: –¡Lewujyaj ihi Lhawuk, tä iwo haya 
m'ak tä Nabal yen n'oye! ¡N'äyej n'oho tä owoye m'ak tä ni'isa, wet ichätyenpe 
Nabal häp lesukyaj tä iwoye! 

David yen lech'efwaya Abigail 

Tä paj David ichene lhämet Abigail tä iwatläk yen lech'efwaya. 

40Wet tä lakachenhay ichäte Abigail tä ihi Carmel, wet lhamel tahuyej tä yok: –Am 
tä David ichenn'o ame tä lham iwatläk ayen lech'efwaya. 

41Wet Abigail t'upihchä yäk lete'pe ihi honhat, yen letetneka tä n'okwiyej. Wet 
ichulho tä yok: –Olham ohäpkhila elh tä David lakawo, owohiyela, olejchehena 
David lakawos lepach'olh chik mälhyejtso tä lham ne'tek owoye. 

42Wet tä Abigail ileyej lhämet, wet ikelit tä lhaiwaklhat, lhäy'e let'unfwas, cinco 
lakawos tsinhay tä hich'otejlhi, wet i'pe asno tä yik wet tiyäjche n'äyij tä ihänphä 
David kachenhay. Wet tä ichäte David, iyej t'at, yen lech'efwaya. 

43David hätej yen lech'efwaya atsinha tä lhey Ahinoam tä tälhe hupuy tä Jezreel, 
wet lhamel täkwfwas atsinhay tä David lech'efwas. 

44Wet rey Saúl pajche iso lhäse Mical tä lech'efwa David, wet hiw'enho hin'o tä 
lhey Palti tä Lais lhäs wet tälhe p'ante Galim. 

1~Sam 26 

David lhaitott'ayne Saúl mat ilänhit'a 

1Häp wichi tä lew'et Zif ihoye p'ante Saúl tä ihi Gabaa wet ifwenho tä yok: –David 
lhaiskat tä ihi chenaj tä lhey Nehelop tä yiwite ts'anis. 

2Tä Saúl iläte, wet yik tä ihoye ts'anis, ichäj lhamche tres mil sip'älis tä õt'ähiche 
tä Israel lhayis, wet t'ukwe David tä ihi ts'anis tä iwhäye Zif. 

3Wet Saúl yen lakasthaweta chenaj tä lhey Nehelop tä iwhäye n'äyij wet yiwite 
ts'anis. Mat David pajche ihi ts'anis, wet ilätch'oye tä Saúl ihän. 

4Tä mälhyejtso, iwo lakachenekaye tä itetshanlhi Saúl yämlek ihanej chik matche 
tä näm. 

5Tä lakachenhay pile, lhamel ifwenho häp lhip tä Saúl ihi. Tä David iläte, wet yik, 
tiyäje Saúl lakasthawet. Wet hiw'en tä Saúl imä, lhäy'e laka sip'älis kaniyat tä lhey 
Abner, häp Ner lhäs. David itetshan lhip tä Saúl imähi, wet hiw'en tä laka hin'ol 
ilunej. 

6Wet David tahuyej Ahimelec, häp Het lhayis elh, lhäy'e Abisay tä Sarvia lhäs tä 
Joab lepuhfwa. Wet y'ätshane lhamel tä yok: –¿Atsihila tä nek n'okwe tä ohoye 
Saúl tä ihi lakasthawet? Abisay ichulho tä yok: –Olham tä oyik amche. 

7Wet honatsitso David lhäy'e Abisay lhamel ihoye õkasthawet. Wet imä Saúl ihi 
lakasthawet wet iti lheteke lehun, itshäneji honhat. Wet Abner lhäy'e laka sip'älis 
imähen tä ilunej. 

8Wet Abisay tahuyej David tä yok: –Dios tä itihi akwey atayhfwa fwalamatna. 
Athana ch'anlha n'oye tä olän, ohäne lehun, otshäneji honhat. Weihalhache tä 
ohäne wet naya. 

9Mat David ichulho Abisay tä yok: –¡Kha, yej län! Tsi matche tä letes ihi elh chik 
ilän rey, tsi Lhawuk tä itshupiye. 

10Wet David iwoyeje lhämet Lhawuk lhey wet yok: –Lhawuk lhamla tä isoyej Saúl 
lew'atshancheyaj. Elak ichäte lewhäy tä y'inhila, wok elak y'inhila tä tiyäjo 
õka'tshayaj. 

11Is chik Lhawuk ifwayhat n'oyej tä owo m'akayej rey tä lham tä itshupiye. Mat 
athana chuma lehun tä ilheteke lhäy'e lep'ok tä waj ihi, wet mäh n'ekhen. 

12Wet mälhyejtso tä David ichuma Saúl lehun lhäy'e lep'ok tä waj ihi tä ilheteke, 
wet lhamel yikhen wet newache elh tä hiw'enche wet nilätache. Wet newache elh 
tä iyahinche honhat, tsi ilhokej tä imähen wet Lhawuk tä lewoynejek tä nahati tä 
wuj tä ichätpe lhamel. 

David iho'pe chenaj elh wet t'änpe Saúl 

13Wet David tiyäj lhip elhe yäk tojche, wet ikasit tä i'pe chenaj, 

14wet yäm äytaji tä t'änpe Abner lhäy'e sip'älis wet yok: –¡Abner, ch'ahu n'oye! 
Abner ichulho tä yok: –¿Atsi tä ahäpe tä let'änpe rey? 

15Wet David yok: –¡Abner, wichi yäme tä ahäpe hin'o tä laha ihi wet newache elh 
tä häte iwoye am! ¿Wet chäte tä kat'uyaye awuk rey? Iche elh tä ihoye mathi tä 
t'uhläk ilän. 

16Häp m'ak tä am lewoye tek ische. Olham tä owoyeje olhämet Lhawuk lhey, 
oyok, Am lhäy'e aka hin'ol at'uhawetej chik let'inhen, tsi tek let'uyaye awuk rey 
tä Lhawuk lham tä itshupyene. Athana mäh, ukwe rey lehun lhäy'e lep'ok tä waj 
ihi tä imat lheteke. 

17Wet Saúl itäfwelche David lhämtes wet y'ätshane tä yok: –Yäs David, ¿hät häpe 
achos tä oläte? Wet David ichulho tä yok: –Ey'a, owuk rey, häpe olham. 

18¿Mat atsi m'ak tä tumenej tä lehänlhin'o tä ohäpe akawo? ¿Atsin'e m'ak tä 
owoye? ¿Atsi m'ak tä ni'isa tä owoye? 

19Olham olhaip'altsen ame athana, owuk rey, ch'ahuye olhämtes tä akawon'o. 
Chik häpe Lhawuk lham tä inityen ame tä letay ohilä, elak is chik ow'enho 
lew'ayhat häpkhilek ileyej tä iti n'oyej lewäk. Mat chik häpe m'ak tä tälhe hin'ol, 
is chik lhamel tä Lhawuk iwit'äynhen. Tsi fwalasna lhamel ichenn'o tä oihi oka 
honhat, ne'tek ohoye honhat elh yämlek on'okwiyej dios lhayis iyhäj. 

20Olham tek owatlä chik ow'oyis itsäype honhat tä tofwehlä Lhawuk. ¡Mat inuphä 
Israel laka rey yämlek t'u n'okwe tä ohätet sinaloj, wet ihänlhin'o hätet iwoye elh 
tä ihänlhi fwit'oy tä ihi tayhi! 

21Tä Saúl iläte David lhämet, wet yok: –¡Yäs David, otäfwel lhamej tä oisuk! 
¡Ohätet iwoye elh tä naj lehuseka wet wuj m'ak tä ni'isa tä owoye! Mat athana 

äpil, tek ihichela chik oti amej m'ak tä ni'isa fwalas tä itay alhoho. Tsi ow'en tä 
lep'altsenn'o fwalamatna wet tek lelänn'o. 

22Wet David ichulho wet yok: –Ikana ahun, owuk rey. Is chik iho kana elh akawo 
yämlek ichäj. 

23Wet is chik Lhawuk iwo lahaya elh weihalha m'ak tä is alhoho tä iwoye lhäy'e 
lejtihyaj. Tsi fwalamatna tä Lhawuk ayachaj, itihi okwey, mat olham tek owatlä tä 
owo m'akayej elh tä Lhawuk itshupyene tä rey. 

24Wet tä oaip'altsen mathi wet tek oailän, is chik mälhyejtso tä Lhawuk 
hip'altsenn'o wet ifwayhat n'oyej ilhokej olhaklis. 

25Wet Saúl tahuyej David wet yok: –¡Yäs David, is chik Dios i'amej! Am lewohiyela 
wujpe m'ayhay wet lekalhihila ilhokej. Tä Saúl ileyej lhämetna, yäple lew'et, wet 
David tujlhache len'äyij. 

1~Sam 27 

David ihi Filisteo lhayis laka honhat 

1David iwo letichunhayaja tä yok: –Fwala chik häpe Saúl ilänlan'o. ¿Atsi m'ak tä is 
chik owoye? Is chik oyik, ohoye Filisteo lhayis kahonhat yämlek Saúl ile n'oyej, 
iwo otamseka, wet nem t'u n'okwe tä ihi Israel. Chik mälhyejtso, otefwayhiyeja tä 
ilänn'o. 

2Wet yik David, lhäy'e seiscientos hin'ol tä iyej, wet lhamel ihoye Filisteo tä lhey 
Aquís tä Maoc lhäs wet hupuy tä lhey Gat tä laka rey. 

3Wet lhamel yen lew'etahi Gat, lhäy'e lew'et lheley. David iyej atsinhay tä 
lech'efwas, Ahinoam tälhe hupuy tä Jezreel, lhäy'e Abigail tä Nabal laka tesa, 
lham tälhe Carmel. 

4Wet Saúl ilätch'oye tä David ihoye Gat, wet ileyej tä ihänlhi. 

5Wet David tahuyej Aquís wet yok: –Iwuk, isit'ak oyen ow'eta hupuy tä aniyatyaj 
lew'et tä lhamya. Chik lep'altsenn'o, w'en n'oho ow'et tä ihi hupuy elh chik häpe 
tä ihi aka honhat. 

6Wet ifwalatso tä Aquís hiw'enho David hupuy tä lhey Siklag. Häp tä tumenej tä 
Siklag häpe Judá lhip yäk fwalasna. 

7Wet nekchäm weihalha wet cuatro wel'as tä David ihi Filisteo lhayis kahonhat. 

8Wet David lhäy'e hin'ol tä iyej, lhamel yikhenpej tä itayhlä wet isolhi Gesur 
lhayis, lhäy'e Gezer lhayis, lhäy'e Amalek lhayis, tä lhamel ihi honhattso, tälhe 
Telaím yäk ichäte Shur lhäy'e häp Egipto. 

9Wet David lhäy'e let'unfwas ilänhen wichi tä ihi honhattso, wet tek iläyit elh 
hin'o lhäy'e tä atsinha. Wet lhamel ichäj tson'atas, w'asetas, asnolis, camellos, 
lhäy'e õkhäy, wet lhamel yäple Aquís. 

10Wet Aquís y'ätshanepej wet yok: –¿Atsi hupuym'at lesolhi fwalamatna? Wet 
David ichulhopej tä yok: –Häp Judá lhip tä tumej tapinhiye. Wok yok: –Häp 
Jerameel lhayis kahonhat. Wok yok: –Häp Ken lhayis kahonhat. 

11Wet David tek imälhteji elh hin'o tä iläy lhäy'e tä atsinha, yämlek newache elh 
lhamel tä ihoye Gat wet ifwenho Aquís häp m'ak tä David iwoye. Lakey ilhokej 
lewhäy tä lham yen lew'eta Filisteo lhayis kahonhat, wet mälhyejtso m'ak tä 
iwoye. 

12Wet Aquís ichaye David wet yenpej letichunhayaja tä yok: –David lhayen 
häpeya elh tä laka wichi Israel lhayis n'äyiho t'at. Elak häpe okawo fwalas tä 
kamaj iläy. 

1~Sam 28 

1Wet ifwalastso tä Filisteo lhayis ihutwek laka sip'älis yämlek itayhlä Israel 
lhayis. Wet Aquís tahuyej David wet yok: –Ofwen amho tä am lhäy'e hin'ol tä 
i'amej lenekla n'okwe tä ohoye õka'tshayaj. Ahäpkhihena oka nifwotaj lhip. 

2Wet David ichulho Aquís wet yok: –Is t'at. Athana lehanhiyeja m'ak tä owoye tä 
akawon'o. Aquís yok: –Is t'at, ahäpkhila oka sip'ä wet let'uhla n'oye ilhokej 
fwalas. 

Saúl ihoye hayawu tsinha tä ihi Endor 

3Samuel pajche ileyej honhat, wet ilhokej Israel lhayis tä y'äyenche tä y'il wet 
tafwchehchä. Wet lhamel ijänch'oye tä ihi Ramá, hupuy tä lew'etya. Wet Saúl 
pajche ichenchephä hayawul tä ihi honhat tä Israel, lhäy'e n'ältshantses tä 
inämthen tseyhay. 

4Wet Filisteo lhayis laka sip'älis lhaihuthiwek Sunem. Wet hätej Saúl ihutwek 
ilhokej Israel lhayis wet lhamel iwo lew'etahi chenaj tä lhey Gilboa. 

5Wet tä Saúl hiw'ene Filisteo lhayis kanifwotas, wet nowaye, wuj tä inuhat 
lhamho. 

6Wet Saúl t'alhe Lhawuk, mat Lhawuk tek ichulho, y'aje tä lefwilhey, lhäy'e 
õkalelhthayajchal tä õyen lheya Urim lhäy'e Tumim, lhäy'e profetas. 

7Wet Saúl ifwenho lakawos tä yok: –Uyaykwe hayawu tsinha tä ihanej tä 
inämthen tseyhay, yämlek olham ohoye wet och'ahuye. Wet lakawos lhamel 
ichulho tä yok: –Iche atsinha tä ihi Endor tä hayawu. Ihanej tä inämthen tseyhay. 

8Wet Saúl iwo lakhäy iyhäja yämlek nehit katsik ihanej tä häpe Saúl. Wet yik tä 
honatsi, lhäy'e hin'ol tä iwo let'unfwaya. Tä lhamel ichäte atsinha lew'et, wet Saúl 
tahuyej tä yok: –Is chik lenämet lehusek elh tä olham one'tek lenämet. 

9Mat atsinha ichulho tä yok: –Am lehanej m'ak tä Saúl iwoye tä ichenhente 
hayawul tä ihi honhatna, lhäy'e iyhäj tä inämthen tseyhay. ¿Chäte tä lewoye tä 
mälhyejtso? ¿Hä lewatläk owit'äy ihi yämlek oy'il? 

10Wet Saúl yämeje Lhawuk lhey wet yok: –Owoyej ame olhämet tä matche, 
mälhyej tä Lhawuk iläy, oyok, Tek awit'äy ichätla atape. 

11Wet atsinha y'ätshane tä yok: –¿Atsi elh tä lewatlä tä onämet? Saúl yok: –Äne 
Samuel. 

12Wet tä atsinha hiw'ene Samuel, wet äytaji tä t'änlhi. Wet atsinha tahuyej Saúl tä 
yok: –¿Chäte tä lekan n'oyej? ¡Am ahäpe Saúl! 

13Mat rey tahuyej atsinha tä yok: –Yej noway. ¿Atsin'e m'ak tä lew'enn'e? Wet 
atsinha ichulho Saúl wet yok: –Ow'en husek tä inuphä, iho'pe honhat. 

14Wet Saúl y'ätshane atsinha tä yok: –¿Atsi m'ak tä mälhyejn'e? Wet atsinha 
ichulho tä yok: –Häpe hin'o tä thaläkw, ikäfwel lhamej lew'uy. Wet Saúl ihanej tä 
häpe Samuel, wet t'upihchä yäk lete'pe ihi honhat, tä yen tetneka tä n'okwiyej. 

Samuel itiyej letes Saúl 

15Wet Samuel tahuyej Saúl wet yok: –¿Chäte tä lelhaklitlhin'o yäk onäm? Wet 
Saúl ichulho tä yok: –Wuj tä olhak'alhi tä Filisteo lhayis itay ohilä, wet Dios 
iwomn'o, tek ichulh n'oho, y'aje tä profetas, wet nemhit ofwilhey ihi. Häp tä 
tumenej tä ot'än ame, yämlek lefwen n'oho m'ak tä is chik owoye. 

16Wet Samuel yok: –¿Chäte tä olham tä ley'ätshan n'oye? Tsi pajche tä Lhawuk 
aiwom wet ayen letayhfwaya. 

17Häp Lhawuk yäm matche lhämet, iwoyej ame m'ak tä olham pajchehte ofwen 
amho. Iso amej aniyatyaj wet yachaje aelh David. 

18Mälhyej tä am kawoyayehte Lhawuk lhämet, wet tek lech'ahuyehte tä ne'tek 
lelänhen Amalek lhayis, häpe täjtso tä tumenej tä Lhawuk iwoyej ame m'ak tä 
mälhyejtso fwalana. 

19Wet Lhawuk hich'othiyela Filisteo lhayis yämlek ikalhi Israel kanifwotas, wet 
chik fwala am lhäy'e ales lhehla n'oyej. 

20Wet Saúl wuj tä noway tä iläte Samuel lhämtes, yäk ichät katsi tä y'ilej. Wet tek 
khajay tsi niwohit m'ak chik tufw ifwalatso lhäy'e honatsitso. 

21Wet täj atsinha hiw'en Saúl tä wuj tä lelhakli ihi, wet ihoye wet tahuyej tä yok: –
Iwuk, olham tä owoyene m'ak tä lefwen n'oho, wet olhaiwompe m'ak tä let'alh 
n'oye. 

22Wet athana is chik hätej am lech'ahu n'oye tä akawon'o. Chik lewoye tä ow'en 
amho lhip äk tä letufw, yämlek yachajo tä akhajay wet iwoye tä lhek tä letiyäjche 
n'äyij. 

23Wet Saúl yok: –Kha, tek owatlä tä ot'ek. Mat lakawos lhäy'e atsinha tä lhamel 
wuj tä inityene, wet tä ilepese lham hich'ahuye. Wet inephä tä ihi honhat wet 
itayphä i'pe lemäwet. 

24Wet atsinha hiw'en w'asetaj lhäs tä yätaj tä ihi lew'et. Wet ilän, wet ichuma 
harina wet yenlhi pan tä naj levadurayayej, wet hip'ohen. 

25Tä wak'alh, ihäne Saúl wet hiw'enho, lhäy'e lakawos. Wet tä lhamel ileyej tä 
tufw, wet nechephä wet yikhen. 

1~Sam 29 

Filisteo lhayis tek ichaye David 

1Häp Filisteo lhayis ihutwek ilhokej laka sip'älis tä ihi honhat lhip tä lhey 
N'olafwek. Wet Israel lhayis kanifwotas ihi honhat lhip tä iwhäye hits'ifwik tä ihi 
Jezreel. 

2Wet Filisteo lhayis kaniyatey lhamel tä ichunlä laka sip'älis tä ihipej cien wet 
ihipej mil. Wet David lhäy'e laka hin'ol lhamel itaype, lhäy'e rey Aquís. 

3Wet Filisteo lhayis kaniyatey lhamel y'ätshane Aquís wet yok: –¿Atsi m'ak tä 
iwoye tä ikana Hebreo lhayistsi? Wet Aquís ichulho wet yok: –Täjtsi häpe David, 
häpehte Saúl lakawo tä Israel laka rey. Pajche tä in'oyej, wet tälhe ifwala tä iho 
n'oye yäk fwalana n'am w'en m'ak tä ni'isa tä iyej lham. 

4Mat Filisteo lhayis kaniyatey tawäkwäye Aquís, wet lhamel yok: –Fwenho 
hin'otsi chik yäple honhat lhip tä lew'enho. Isit'ak nek tä n'ahoye õka'tshayaj. 
Elak lhayen lhatayhfwaya. Elak ikänitlhi lewuk yämlek lhayäm islä wet ichäjiyela 
lhaka sip'älis lhethey. 

5Lhamtsi häpe David, häpe lham tä tumenej tä Israel lhayis ichoythä wet katinthä 
tä yen lechoslisa tä yok, “¡Wujpe wichi tä Saúl ilänhen, wet lhäy'e lhip tä wujpey 
wichi tä David ilänhen!” 

6Wet Aquís t'äne David wet ifwenho tä yok: –Matche olhämet, mälhyej tä Awuk 
Dios iläy, oyok, Am ahäpe t'at hin'o tä is, wet wuj tä ohuminche m'ak tä lewoye tä 
letach'otepej oka nifwotaj. Tek ow'en m'ak tä ni'isa tä i'amej, tälhe ifwala tä 
lenäm n'oye yäk fwalana. Mat olhamel oka niyatey ay'ulhan. 

7Wet athana is chik atamsek ihi tä lhäpil, yämlek newache m'ak tä ni'isache tä 
lhamel iti amej. 

8Mat David ichulho Aquís wet yok: –Iwuk, ¿atsi m'ak tä olham owoye? ¿Atsi m'ak 
tä lew'en tä in'oyej tä akawon'o, tälhe lewhäy tä oi'amej yäk fwalana, tä am 
len'äyej n'oho tä otayhlä atayhfwas? 

9Wet Aquís yok: –Olham ohanej tä ahäpe hin'o tä is, ahätet iwoye Dios laka ángel. 
Mat olhamel oka niyatey ne'tek kaneka n'okwehen tä olhamel ohoye õka'tshayaj. 

10Wet am, nephäla tä kamaj honatsi i'pe honhat, lhäy'e awuk kawos, lhamelnaj 
nek amche, wet mähena tä nech'e nämtaj. 

11Wet David inephä tä kamaj honatsi i'pe honhat, lhäy'e hin'ol tä iyej, wet lhamel 
yäple Filisteo lhayis kahonhat. Wet Filisteo lhayis lhamel häm ihoye Jezreel. 

1~Sam 30 

David ikalhi Amalek lhayis 

1Tiyäme fwalas tres tä David lhäy'e laka hin'ol tä lhamel ichäte hupuy tä Siklag. 
Wet lhamel ilhokpe tä Amalek lhayis pajche tiyäjo honhat tä Négueb wet itayhlä 
Siklag, tä lhamel iwasthi wet iwunej. 

2Hätej lhamel ichäjen atsinhay tä yen lakwenkaya wet ilhokej lhamel tä ikatsi, 
y'aje nä'tshas lhäy'e tä thänhäy. Mat tek wo elh chik lhamel ilän, ts'ilak tä yen 
lakwenkaya, wet lhamel tujlhache len'äyij tä yikhen. 

3Wet tä David lhäy'e laka wichi ichäte hupuy, wet lhamel hiw'en tä õ'wunej wet 
pajche õ'chäjen laka'tsinhay lhäy'e leles tä õyen kwenkaya. 

4Wet David lhäy'e laka hin'ol lhamel iwo lechosa tä tafwchehchä yäk noj 
lakhajyhayaj. 

5Hätej õyen kwenkaya atsinhay tä David lech'efwas, häp Ahinoam tä tälhe 
Jezreel, lhäy'e Abigail, atsinha tä tesa, Nabal tä tälhe Carmel tä lech'efwa p'ante. 

6Wet David wuj tä lelhakli ihi tä wichi iwatläk ithatejlhi tuntey, tsi ilhokej lhamel 
y'ulhanche m'ak tä õyenehen leles wet wuj tä lhamel lefwitajayaj ihi. Mat David 
ichaye Lewuk Dios tä ikhajyen lham. 

7Wet David tahuyej sacerdote Abiatar tä Ahimelec lhäs wet yok: –Chäj n'oye efod. 
Wet Abiatar ichäje efod David, 

8wet David t'alhe Lhawuk wet yok: –¿Hä ohän itäyestso? ¿Elak ofwithen? Wet 
Lhawuk ichulho tä yok: –Hänhen, lefwithenla wet lesakanhiyejena õkwenkay. 

9Wet David yik, lhäy'e seiscientos hin'ol tä iwo let'unfwaya, wet lhamel ichäte 
tewok lhäsaj tä lhey Besor. 

10Wet doscientos lhamel tä imälhehi, tsi wuj tä y'enhen, tek ikalhi tä inuho tewok 
lhäsaj. Mat David tujlhache tä yik, lhäy'e cuatrocientos hin'ol tä yikche. 

11Wet lhamel ilhokpe hin'o tä Egipto lhele tä ihi honhattso. Wet lhamel ihäne 
David wet lhamel hiw'enho lhäk tä tufw lhäy'e waj tä iyäyej. 

12Hätej lhamel hiw'enho lhip higos tä tamchäy lhäy'e uvas tä tamchäy letsankay. 
Tä ileyej tä t'ek, wet yachajo tä khajay, tsi fwalas tres lhäy'e honatsis tres tä 
nit'eka lhäy'e tä niyäya. 

13Wet David y'ätshane tä yok: –¿Am, atsi tä häpe awuk? ¿Wet chi tä letälhi? Wet 
manse ichulho tä yok: –Olham ohäpe Egipto lhele, owuk Amalek lhayis elh. Wet 
owuk iwomn'o, ot'inhayaj tä tumen n'oyej. Wet fwalana tres ifwalas tä oikana. 

14Olhamel otiyäjo häp Négueb tä Keret lhayis kahonhat lhip, lhäy'e tä ihi Judá, 
lhäy'e Caleb kawichi kahonhat. Hätej olhamel owunej hupuy tä Siklag. 

15Tä David iläte, wet y'ätshane tä yok: –¿Hä iwoyek am tä lehän n'oye itäyestso? 
Wet Egipto lhele ichulho tä yok: –W'en n'oho ämet tä lewoyeje Dios tä tek 
lelänlan'o, hätej tek lhachajila n'oye owuk, wet olham ohänla ame wichitso. 

16Wet ihäne t'at lhip tä itäyestso ihi, wet lhamel itsatpe honhat wet t'ekhen, 
iyähen, wet iwo lakäjyaja'pe ilhokej m'ayhay tä lhamel ichumahen tä tälho 
Filisteo lhayis kahonhat lhäy'e honhat tä Judá. 

17Wet David ilänhen, tälhe tä nech'e nat yäk honaj, tek wo elh chik imanthi, 
tajlhame cuatrocientos hin'ol manses tä iche'pe camellos tä yikhen wet häpe tä 
lhamel yämhen. 

18Wet David ichumahen ilhokej m'ayhay tä Amalek lhayis t'etanehen, wet hätej 
ichuma lech'efwas tsinhay. 

19Wet tek wo m'ak chik täy tä wuj wok lhämsaj. Hätej tek täy elh leles, lhäy'e 
thänhäy, tsi ilhokej tä David ichumahen. 

20Hätej ichumahen ilhokej tshätäy, tson'atas lhäy'e w'asetas, wet lhamel tä yokos 
tshätäy ichunkat wet lhamel yok: –¡Häpe täjna m'ak tä David ichuma! 

David hiw'enhomche laka hin'ol häp m'ayhay tä lhamel ichumahen 

21David ihoye doscientos hin'ol tä imälhehi tewok lhäsaj tä lhey Besor tsi wuj tä 
y'enhen wet lhamel nekache p'ante David. Tä lhamel hiw'enlä David lhäy'e wichi 
tä nekche, lhamel ihoye. Wet tä David ichäte hin'oltso, wet n'okwiyej tä yok: –
Atamsekis ihi. 

22Mat iche hin'ol tä ni'isahen wet fwitses tä lhayej iyhäjnaj yikche David, wet 
lhamel yämthä tä yok: –Häpet iyhäjnaj ninekahen tä olhamel oyikhen, tek 
olhamel ow'enhola m'ak tä olhamel okatej, tajlhamhiyela laka'tsinhay lhäy'e leles 
chik ichäjen. Wet is chik yikhen. 

23Mat David ichulho tä yok: –Kha, yaiyhäj, yej woyaye täjtso. Häpe m'ak tä 
Lhawuk hiw'en n'amho, lhäy'e tä t'amajej lhaw'atshancheyaj, wet yachaj 
n'amehen itäyestso tä tiyäjon'aj lhaw'etes. 

24Tä mälhyejtso, ¿atsihila tä hich'ahu amehen? Tsi m'ayhayna y'aje iyhäjnaj ihoye 
õka'tshayaj lhäy'e iyhäjnaj imälhehchä tä t'uyehen õkhäy. Hätej lhamel 
w'awulhchä, t'uhawetej tä ow'entejchehen. 

25Wet mälhyejtso m'ak tä Israel lhayis iwoyepej. Tälhe ifwalatso tä lhamel yen 
lakeya yäk fwalasna. 

26Tä David ichäte Siklag, wet ithate lhip m'ak tä ichuma iyhäj tä thänhäy tä ihi 
Judá. Wet lhämet yok: –Häpe täjna m'ak tä ochen amehen, häpe amel awayhatna 
tä osoyejnaj Lhawuk letayhfwas. 

27Ichene lew'ayhtes lhamel tä ihi Betel, lhäy'e lhamel tä lew'et Ramot tä ihi 
Négueb, lhäy'e tä ihi hupuy tä lhey N'owujyaj, 

28lhäy'e Aroer, Sifmot, Estemoa, 

29lhäy'e Rakal. Hätej ichene Jerameel lhayis, lhäy'e Ken lhayis, 

30lhäy'e wichi tä ihi hupuy tä lhey N'otäyhyaj, lhäy'e tä ihi Korasán, Atak, 

31Hebrón, lhäy'e ilhokej lhipey tä David lhäy'e laka hin'ol pajche inukwe. 

1~Sam 31 

Saúl y'il, lhäy'e leles 
(1 Crón 10.1-12) 

1Häp Filisteo lhayis itayhlä Israel, wet Israel lhayis inukwe alhoho tä nowaye 
lhamel, wet wujpey tä y'inhen tä ihi chenaj tä lhey Gilboa. 

2Wet Filisteo lhayis ihän Saúl lhäy'e leles, wet lhamel ilän Jonatán lhäy'e 
Abinadab lhäy'e Malquisúa. 

3Wet lhamel hich'a'pe tä itayhlä Saúl, wet õch'ähiwos tiyäje lech'ähil wet tajej 
wet lelätsek ihi. 

4Wet Saúl tahuyej lech'otfwa tä ichäjthä laka'tshayajchal wet yok: –¡Lanhi 
akatnhat wet häne tä letshän n'oyej! Isit'ak nämhen häp kachuhantsestso wet 
lhamel tä ilänn'o wet itsiteylhi n'oyej. Mat lech'otfwa iwohiyet'a tsi wuj tä noway. 
Wet Saúl ichuma lham lakatnhat wet lhaithatpe. 

5Wet tä lech'otfwa hiw'en tä y'il Saúl, lham hätej lhaithatpe lham lakatnhat wet 
y'il, w'awulhej Saúl tä y'il. 

6Häp ifwalatso y'inhen Saúl, lhäy'e tres leles tä hin'ol, lhäy'e lech'otfwa, hätej 
ilhokej hin'ol tä iyej lham. 

7Wet Israel lhayis tä i'pe chenaj elh, lhäy'e lhamel tä tumej tewok Jordán lhip 
elhe, tä lhamel hiw'en tä Israel kasip'älis inukwe alhoho wet hätej Saúl pajche y'il, 
lhäy'e leles, wet lhamel yikch'oye hupuy wet inukwe alhoho. Wet nämhen 
Filisteo lhayis wet yen lew'eta. 

8Tä ifwala elh Filisteo lhayis yäple lhip tä õka'tshayaj ihi yämlek ichumahen 
m'ayhay tä tseyhay hiw'en. Wet lhamel ilhokpe Saúl lhäy'e leles letseyhay, ihi 
chenaj tä Gilboa. 

9Wet lhamel yisitlä Saúl lhetek wet ichumahen lakwelheley. Wet ichene laka 
silätwos ilhokej Filisteo lhayis kahonhat, yämlek iwo silätayej wichi lhäy'e iyhäj 
tä ihi laka dios lhayis lew'etes. 

10Wet lhamel itihi Saúl lakwelheley häp dios tsinha tä lhey Astarté lew'et. Wet 
lhamel ifwuhatlhi letseyek, hip'ajtej õfwamhat tä tunte tä ihi hupuy tä lhey Bet-
sán. 

11Wet wichi tä ihi hupuy tä lhey Jabés tä ihi Galaad, tä lhamel ihanej m'ak tä 
Filisteo lhayis iwoyeje Saúl, 

12wet ilhokej hin'ol tä khajayhen tä lhamel yikhen, wet honajche tä lhamel iwo 
lew'ekyaja. Tä ichäte lhip tä õtseyhay ihi, lhamel ichuma Saúl letseyek, lhäy'e 
leles, tä ihi õfwamhat tä tunte tä ihi Bet-sán, wet lhamel ilanhi, wet tä lhamel 
ichäte Jabés, lhamel iwunhomche. 

13Wet lhamel ichumahen lhiley, ijänch'oye, itichufwi hal'ä tä ihi Jabés. Wet tä 
lhamel ileyej, wet lhaichuyhathen siete ifwalas. 

2~Sam 

2~Sam 1 

David ihanej p'ante tä y'il Saúl 

1Tiyäme p'ante tä y'il Saúl, David pile lew'et Siklag tä ileyej tä ikalhi Amalek 
lhayis. Wet imälhehi Siklag fwalas täkwfwas. 

2Wet tä fwala elh näm hin'o tä tälhe Saúl laka'tshayajw'et tä lakhäy hikw'esen 
wet honhat poyej lhetek, hin'älit tä lelhakli ihi. Tä ichäte David, t'upihchä wet 
itsinen lakamchetey yäk lete'pe ihi honhat tä n'okwiyej. 

3Wet David y'ätshane tä yok: –¿Chi tä letälhi? Wet hin'otso ichulho tä yok: –Oyäm 
naji, otefwayej Israel lhayis ka'tshayajw'et. 

4David inityen tä y'ätshane tä yok: –Lhek fwen n'oho, ¿atsin'aj m'ak tä iche? Wet 
hin'otso ichulho tä yok: –Häp sip'älis yikch'oye õka'tshayajw'et, wet wujpey tä 
y'inhen. Hätej Saúl lhäy'e lhäs Jonatán tä y'inhen. 

5David y'ätshane manse tä yok: –¿Wet chäte tä lehanej tä Saúl lhäy'e lhäs Jonatán 
tä y'inhen? 

6Wet manse tä silätwo ichulho tä yok: –Wet tek hanläk ow'en, ichutlä tä ohoye 
chenaj tä Gilboa. Wet ow'en Saúl tä itsoklhi lehun, wet kaletas tä letayhfwas 
ka'tshayajchal lhäy'e hin'ol tä iche'pe y'elatas ihän wet ifwitya. 

7Wet Saúl iyahin lefwute, wet hiw'en n'oye wet t'än n'oye. Wet olham ohoye, 

8wet y'ätshan n'oye tä yok, “¿Atsi tä ahäpe?” Wet olham ochulho tä oyok, “Ohäpe 
Amalek lhayis elh.” 

9Wet lham yok, “Lhuu ho n'oye wet länn'o, tsi olhak'alh lehilä mat kamaj oläy.” 

10Wet olham ohoye wet olän, tsi ohanej tä tek iläyhla. Wet tä pajche y'il, wet 
ochuma lhetekp'ot lhäy'e lekwet'ak, wet ochäj kana tä ohän ame, iwuk. 

11Tä David iläte, wet hich'esajche lew'uy, wet hätej ilhokej hin'ol tä iyej, tä iwoye 
letetnek tä lewit'äy ihi. 

12Wet tafwchehchä tä lhamel y'äyenche Saúl tä y'il, lhäy'e lhäs Jonatán, lhäy'e 
Lhawuk laka wichi Israel tä lewit'äy ihi tä õ'länhen. Wet lhamel lhaichuyhathen 
yäk honaj. 

13Wet David y'ätshane manse tä silätwo wet yok: –¿Am atsi tä ahäpe? Lham 
ichulho tä yok: –Olham ohäpe Amalek lhayis elh, mat ow'et Israel. 

14Wet David yok: –¿Wet chäte tä kanowaya tä lelän rey tä Lhawuk itshupiye? 

15Wet David t'äne elh laka hin'ol wet ifwenho tä yok: –¡Mäh län! Wet lham ilän 
hin'o tä Amalek lhayis elh, wet y'il. 

16Wet David ifwenho tä yok: –Am tä letumen amej tä awit'äy ihi, tsi am tä ämet tä 
lhok, “Olham tä olän rey tä Lhawuk itshupiye.” 

David y'äyenche Saúl lhäy'e lhäs Jonatán 

17David iten letenek tä y'äyenche Saúl tä y'il, lhäy'e lhäs Jonatán, 

18wet inityenej chik õ'chufwenej wichi tä ihi Judá. Wet letenekna lhey 
“Õch'ähiw'ut” wet ihi Jaser lelesaynekhi. Wet yok: 

19“¡Israel, noj awujyaj tä ihi aka chenhas! ¡Matche tä y'inhen hin'ol tä khajayhen! 

20Yej lewoyay siläta Gat lheley, wet yej lhen ämeta tä lhehi lakawayhil tä ihi 
Askalón, yämlek niwoya käjyaja Filisteo lhayis ka'tsinhay wet tek tiyäjejchephä 
lakäjyaj häp kachuhantsestso. 

21“¡Gilboa kachenhas, is chik tek äp iwomchä wet is chik ayas nemla itsäy atape! 
¡Is chik tek äp lewo aya! Ihi lhipna tä õt'äsche lhamel tä khajayhen 
laka'tshayajp'otes. Noj leleplehyaj Saúl laka'tshayajp'ot, mälhyej chik 
õknitsäya'pe p'ante aceite. 

22“Tä pilpej Jonatán lhäy'e Saúl tä tälhe laka'tshayaj, tek w'enej chik letayhfwas tä 
khajayhen lew'oyis lhäy'e lape newayej lech'ähil lhäy'e lakatnhates. 

23“Saúl lhäy'e Jonatán, oalehumnhay. Lep'akwekhennaj tä leläyhen, tanej tä 
let'inhen kamaj lep'akwekhen. ¡Lenu'pe afwenchey tä kotses tä leläfwenhen! 
¡Lenu'pe owalhas tä akhajayhen! 

24“¡Israel ka'tsinhay, afwchehchä tä ley'äyenay Saúl, häp lham tä iwoyaypej 
haw'uyisa tä fwak'anhen tä isis wet isilatyenejen tuntey tä oro! 

25¡Matche tä y'inhen hin'ol tä khajayhen tä ihi õka'tshayaj! ¡Jonatán y'il tä i'pe 
chenaj! 

26“Oelh Jonatán, ¡wuj tä ofwitajayaj ihi tä otichun hach'oya, tsi lekäjyenlhipejn'o! 
Wuj tä isilataj ahumnhayaj tä leti n'oyej, inu'pe atsinhay lehumnhayaj. 

27¡Matche tä y'inhen hin'ol tä khajayhen! Täylhi laka'tshayajchal, lhäy'e 
lakwelheley.” 

2~Sam 2 

Õyene David Judá laka rey 

1Tä tiyäme täjtso, David t'alhe Lhawuk wet yok: –¿Hä ohoye elh hupuy tä ihi 
Judá? Wet Lhawuk ichulho tä yok: –Isila chik lhek. Wet David yachajo tä 
y'ätshane tä yok: –¿Atsi tä ohoye? Wet Lhawuk ichulho tä yok: –Hoye Hebrón. 

2Tä mälhyejtso, David ihoye lhiptso, lhäy'e atsinhay tä lech'efwas, Ahinoam, 
atsinha tä tälhe hupuy tä Jezreel, lhäy'e Abigail, atsinha tä tesa tä lech'efwa p'ante 
Nabal tä tälhe Carmel. 

3Hätej David ichäj lhamche hin'ol tä iyej lham. Elh weihalhapej ichäj lew'et lheley, 
wet lhamel yen lew'eta Hebrón lhäy'e hupuy tä tott'ahomche. 

4Wet nämhen hin'ol tä tälhe Judá, wet lhamel yene David häp Judá laka rey. 

David itiyej õkäpfwayaj wichi tä ihi Jabés 

Wet õ'fwenho David tä wichi tä lew'et Jabés tä ihi Galaad häpe lhamel tä pajche 
ijänn'ajch'oye Saúl. 

5Wet David ichene lesilätwos tä ifwenho lhamel wet yok: –Is chik Lhawuk iti 
amejen lakäpfwayaj tä is tä amel lep'altsen n'aji awuk Saúl wet lejänch'oye. 

6Athana is chik Lhawuk ahip'altsenhen wet iwoyej ame m'ak tä is lhäy'e m'ak tä 
matche. Wet hätej olham isila m'ak tä owoyej amehen häp m'ak tä is tä amel 
lewoye. 

7Athana is chik amel letujlhayache wet alekhajyenay. Tej tä nem iche awuk Saúl, 
mat olham tä Judá lhayis itshupyen n'oye yämlek ohäpe lhamel laka rey. 

Abner yene Isboset häp Israel laka rey 

8Mat Abner tä Ner lhäs, Saúl kasip'älis kaniyat, ichuma Isboset tä Saúl lhäs wet 
ihäne hupuy tä Mahanaim. 

9Tä ichäte, wet yen häpeya rey yämlek niyatej Galaad, Gesuri, Jezreel, Efraín, 
Benjamín, lhäy'e ilhokej Israel. 

10Wet Isboset hiw'en p'ante cuarenta nekchämis tä iwo tesa leniyatyaj tä ihi 
Israel, wet nekchämis täkwfwas tä iwoye niyat lechumet. Ts'ilak Judá laka wichi 
tä ihänlhi David tä häpe lhamel laka rey. 

11Wet siete nekchämis lhäy'e seis wel'as tä David leniyatyaj ihi Judá, wet lew'et tä 
lhamya häpe Hebrón. 

Isboset laka wichi lhäy'e David laka wichi lhamel lhailänhen tä iwhäye õpek tä ihi 
Gabaón 

12Abner yikch'oye Mahanaim tä ihoye Gabaón tä yikchufwi Isboset kasip'älis. 

13Wet hätej Joab tä Sarvia lhäs, lhäy'e David kasip'älis, tä lhamel tälhe Hebrón, 
wet lhamel ichutlä iyhäj tä iwhäye õpek tä ihi Gabaón. Wet sip'älis tä 
lhaiw'enhathen, iyhäj tumej õpek lhip elh wet iyhäj tumej lhip elhe. 

14Wet Abner tahuyej Joab tä yok: –Is chik inukwephä manses tä täkley lhamejen 
tä ihi tä n'amel n'atayche. Joab ichulho tä yok: –Isila, is chik inukwephä. 

15Wet mälhyejtso tä inukwephä doce lhamel tä tälhe Benjamín kawichi tä lhäy'e 
Isboset, wet doce tä tälhe David kasip'älis. 

16Wet elh weihalhapej ichuma letayhfwa lhetek wet itshänejo lakatnhat lesäl'e. 
Wet n'ischewek tä ichätche katsi wet ilhokej tä y'inhen. Häp tä tumenej tä honhat 
lhiptso tä ihi Gabaón tä õ'wo lheya Õkatnhatw'et. 

17Wet ifwalatso wuj tä äytaji õka'tshayaj, wet David kasip'älis ikalhi Abner lhäy'e 
Israel kasip'älis. 

Abner ilän Asael tä Joab lech'inij 

18Wet tres Sarvia leles tä ihi p'ante lhiptso, Joab, Abisay lhäy'e Asael. Asael häpe 
elh tä iläfwel tä inu alhoho, hätet iwoye w'ase tä inu alhoho tä i'pe honhat. 

19Wet Asael ihän p'ante Abner len'äyij, tek itsayej lefwomkat wok lets'amkat, 
yämlek tek iwoye tä yäm. 

20Wet tä Abner iyahin lefwute, iseltej wet yok: –¿Hä am ahäpe Asael? Lham 
ichulho tä yok: –¡Ey'a, ohäpe olham! 

21Wet Abner ifwenho tä yok: –¡Leyej tä lehänlhin'o! Tsoklhi elh hin'o manses wet 
chuma m'ak tä hiw'en. Mat Asael iwohiyet'a, ilehiyejt'a tä ihänphä. 

22Wet Abner yachajo tä tahuyej Asael wet yok: –¡Leyej tä lehänlhin'o! ¡Elak owo 
alätseka yäk let'il! Wet olham, ¿atsihila m'ak tä owoye chik ow'en achila Joab? 

23Mat Asael iwohiyet'a tä yikch'oye. Wet Abner itshänejo lehun lepes lets'e wet 
tefwayfwute, wet Asael ichät katsi wet y'il. Wet elh at chik häpe tä nekche lhiptso 
tä Asael ihi tä ichät katsi tä y'il, ikasit wet wuj tä yen tichunhayaja. 

Abner lhäy'e Joab ileyej tä iwo laka'tshayaja 

24Joab lhäy'e Abisay lhamel tujlhache tä ihän Abner. Wet fwala y'uy tä lhamel 
ichäte chenaj tä lhey Ama tä itayhlä honhat lhip tä lhey Gía, wet iwhäye n'äyij tä 
itaye honhat tä ts'anis tä tott'aye Gabaón. 

25Wet Benjamín lhayis lhaihutej Abner tä lhamel i'pe chenaj lhip tä tojphä. 

26Wet Abner t'änpe Joab wet yok: –¿Hä tek lelehiyeja akatnhat? ¿Tek lepes ihihla 
alänyaj? ¿Hä tek lehanej tä tähisna ts'ilak tä ichäj n'amehen lhalhaklis? ¿Atsihila 
lewhäy chik lefwenho aka wichi chik ileyej tä ihänthä iyhäj tä lepuhfwas? 

27Wet Joab ichulho tä yok: –Owoyej ame olhämet tä matche, mälhyej tä Dios iläy, 
oyok, Chik kafwena n'oho ämettso, oka wichi ilehiyejt'a tä ihänthä iyhäj tä 
lepuhfwastso yäk nech'e nat. 

28Wet Joab nech'e yafwutche lefwol tä tson'ataj ch'u, wet ilhokej hin'ol tä 
ikasthen. Wet lhamel ileyej tä ihänthä Israel lhayis lhäy'e tä itayhlä lhamel. 

29Wet Abner lhäy'e hin'ol tä iyej, lhamel yikhen honatsi imälhewek tä lhamel 
tiyäjche honhat tä ifwache tewok Jordán. Wet lhamel yistho tewok wet tujlhache 
len'äyij yäk ifwala ikanhi, pajtha ichäte Mahanaim. 

30Wet Joab ileche tä ihänlhi Abner. Wet ihutwek ilhokej laka sip'älis, wet tä iwo 
t'ufwahtesa, wet lhamel hiw'en tä täylhi diecinueve hin'ol tä y'inhen tä tälhe 
David, lhäy'e Asael tä y'il. 

31Mat David laka wichi ilänhen p'ante trescientos sesenta (360) hin'ol tä tälhe 
Benjamín kawichi tä iyej Abner. 

32Wet lhamel yikchufwi Asael letseyek. Tä lhamel ijänch'oye, itihi lajcha 
letseyekhi tä ihi Belén. Wet Joab lhäy'e hin'ol tä iyej, lhamel yikhen honajche, wet 
tä fwalayej tä lhamel ichäte Hebrón. 

2~Sam 3 

1Wet pitajej lewhäy tä õka'tshayaj ihi wichi tä lhaithatche Saúl lhäy'e lhamel tä 
lhaithatche David. Wet David lhayis lhäy'epej lhip tä khajay, mat Saúl lhayis 
yiklhahchä lakhajyhayaj. 

David leles tä ichäthihchä Hebrón 
(1 Crón 3.1-4) 

2Häp David leles tä ichäthihchä Hebrón, elh tä ichun häpe Amnón tä lako 
Ahinoam, atsinha tä tälhe Jezreel. 

3Wet elh tä ihänphä häpe Kileab tä lako Abigail, atsinha tä tesa tä lech'efwa 
p'ante Nabal tä tälhe Carmel. Wet elh häpe Absalón tä lako Maaca tä Talmay tä 
Gesur laka rey lhäse, 

4wet elh häpe Adonías tä lako Haguit. Wet elh häpe Sefatías tä lako Abital, 

5wet elh häpe Itream tä lako Egla, atsinha elh tä David lech'efwa. Häpe lhamelna 
seis David leles tä nech'e ichehen p'ante tä David ihi Hebrón. 

Abner lhayäm islä David 

6Wet tä kamaj iwo laka'tshayaja wichi tä lhaithatche Saúl lhäy'e lhamel tä 
lhaithatche David, Abner lhaikhajyenej Saúl kawichi. 

7Wet iche atsinha tä Saúl imäyejlhi p'ante tä lhey Rispa tä lajcha Aja, häpe tä 
Abner imäyej. Wet Saúl lhäs Isboset tahuyej p'ante Abner tä yok: –¿Chäte tä 
lemäyej atsinha tä ojcha pajche imäyejlhi? 

8Wet Abner wuj tä tawäkwäche Isboset lhämtes. Wet ichulho tä yok: –¿Hä 
lefwitaj tä olham ohäpe asinäj tä oihi Judá? Olham ojtihyaj iyej ajcha Saúl lew'et 
lhäy'e iyhäj, wet tek oyachajnaj ame David lakwey. ¿Wet athana am leti n'oyej 
otes tä owo sukyajayej atsinhatso? 

9¡Is chik Dios itasinn'o wet y'isej lhip, chik olham n'am woye m'ak tä Lhawuk 
pajche ifwenho lhämet David, 

10wet osoyej Saúl leniyatyaj tä iyej laka wichi wet oyäm kalelhäj David leniyatyaj 
tä ihi Israel lhäy'e tä ihi Judá, tälhe Dan tä ihi lhip tä tafwojnhiye yäk ichäte 
Beerseba tä ihi lhip tä tapinhiye! 

11Wet Isboset lhämet ihihit'a tä nowaye Abner, wet tek ichulho. 

12Wet Abner, m'ak tä lham iwoye, ichene lesilätwos tä ifwenho David häp lhämet 
tä yok: –¡Alewuk t'at honhat! N'alhayäm ischewek, n'awoye täja, olham och'otla 
ame yämlek ilhokej Israel tä lhaithat amche. 

13Wet David ichulho tä yok: –Isila. Olham olhayämla islä Abner. Mat m'ak 
weihalhafwaj tä one'tek iwoye. Isit'ak iho n'oye chik nichäja n'oye Saúl lhäse 
Mical. 

Õyachaje David Mical 

14David ichene lesilätwos Isboset wet ifwenho tä yok: –Achaj n'oye Mical, atsinha 
tä och'efwa, häpe tä oiyejte tä tumlä cien Filisteo lhayis t'äj lhipey. 

15Tä mälhyejtso, Isboset ne'tek õ'soyej Mical häp lech'efwa Paltiel tä Lais lhäs. 

16Mat lech'efwa yikche atsinha, wet ihän t'at, tafwlhi t'at, yäk ichäte Bahurim. 
Wet Abner ifwenho tä yok: –¡Mäh äpchehen! Wet Paltiel yäpilche len'äyij. 

Abner iwo tesa tä yäm weihalha õniyatyaj tä ihi Israel 

17Wet Abner tahuyej hin'ol tä thänhäy tä ihi Israel, wet yok: –Pajche lewhäy tä 
amel lewatayhläk lhenay amel aka niyata David. 

18Athana enaye, ichäte lewhäy, tsi Lhawuk tahuyej p'ante lakawo David tä yok, 
“Oka wichi Israel isila amej. Lefwayhthiyeja Filisteo lhayis lhäy'e ilhokej 
letayhfwas.” 

19Abner hätej tahuyej p'ante Benjamín kawichi. Tä ileyej, ihoye Hebrón yämlek 
ifwenho David ilhokej m'ak tä Benjamín kawichi lhäy'e Israel lhayis iyhäj fwitaj 
iwoye. 

20Tä ichäte, David yenhoplhi lakäjyaj Abner lhäy'e veinte hin'ol tä yikche. 

21Wet Abner tahuyej David tä yok: –Athana olham oyikhila wet ohutlawek ilhokej 
Israel lhayis yämlek lhamel lhayäm is ahilä, häpkhilek lew'en ilhokej m'ak tä 
lewatlä wet aniyatej ilhokej honhat. Wet David iwo tsilhekayej Abner, wet lham 
letamsek ihi tä yik. 

Joab ilän Abner 

22Häp David laka wichi lhäy'e Joab lhamel nämhen p'ante tä tälhpe honhat, wet 
wuj m'ayhay tä lhamel ichäj tä isoyej letayhfwas. Wet Abner nemhit iyej David tä 
ihi Hebrón, tä David pajche iwo tsilhekayej wet letamsek ihi tä yik. 

23Wet tä näm p'ante Joab lhäy'e sip'älis tä iyej, wet õ'fwenho tä õyok: –Abner tä 
Ner lhäs ihoyemat rey. Wet pajche yik tä rey iwo tsilhekayej. 

24Tä Joab iläte, ihoye rey wet yok: –¿Atsi m'ak tä lewoye? ¿Hä Abner ihom'at ame, 
wet chäte tä lewahinn'e tä yik? 

25Lehanej t'at Abner. Näm yämlek ikan amej, itetshan t'at m'ak tä lewoye tä 
lelunlhi lhäy'e tä lenuphäpej, lhäy'e ilhokej m'ak tä lewoye. 

26Wet tä noj tä Joab tahuyej David, wet yikch'oye wet ichenhen lesilätwos tä 
t'ukwe Abner. Wet lhamel inachajche len'äyij tälhe õpek tä ihi Sira. Wet David tek 
wo m'ak chik ihanej. 

27Wet tä Abner yäple Hebrón, wet Joab ihäne lepe lhip tä ihi hupuy yämlek yäm 
weihalha tä tahuyej lham. Wet Joab ilän Abner, itshänho lets'e tä iwo haya 
lech'inij Asael tä y'il. Wet mälhyejtso tä y'il Abner. 

28Tä David ihanej, wet yok: –Lhawuk ihanej tä olham lhäy'e oka wichi Israel, 
olhamel otes ihihit'a. Olhamhit'a tä olän Abner. 

29¡Is chik Dios itiyej letasnhayaj häp Joab lhäy'e laka wichi, tä lhamel t'at tä 
tumenej tä Abner y'il! ¡Is chik nitäyayej Joab lew'et häp elh tä lho t'i itsäy, wok 
amostas länek, wok elh tä letsut ihi, wok elh tä õ'län tä ihi õka'tshayaj, wok elh tä 
ichuyu tä niw'ena lhäk! 

Õyikchufwi Abner letseyek tä õ'jänch'oye 

30Joab lhäy'e lech'inij Abisay tä lhamel ilän Abner tsi lham tä ilän p'ante Asael tä 
lhamel lech'inij tä ihi õka'tshayaj tä ihi Gabaón. 

31Wet David tahuyej Joab lhäy'e ilhokej wichi tä iyej lham. Ifwenho tä yok: –
Ch'esajchehen akhäy wet w'uyayhi haw'uyis tä yelajen, wet tichunach'oye Abner 
tä y'il. Wet rey David yik tä itaype tseyekhi, 

32wet õ'jänch'oye Abner tä ihi Hebrón. Wet rey wuj tä tafwlhi tä iwhäye Abner 
letseyekw'et, wet hätej ilhokej wichi tä tafwchehchä. 

33Wet rey yen lechosa lhafwyhayaj tä itichunch'oye Abner wet yok: “Abner, ¿atsi 
m'ak tä tumenej tä let'il tä amälhyej iwoye elh tä ni'isa tä y'il? 

34Akweyey tek t'akay ihi naji, wet chinhas ihihit'a akäläy. Häp hat'ilek häte iwoye 
elh tä y'il tä wichi tä ni'isahen tä ilän.” Wet kamaj tafwchehchä wichi tä 
itichunch'oye Abner tä y'il. 

35Wet lhamel ihoye David wet inityenej chik tufw ayej m'ak tä kamaj ifwala. Mat 
David iwoyeje lhämet tä matche wet yok: –¡Is chik Dios itasinn'o wet y'isej lhip, 
chik otufw pan wok m'ak at chik häpe tä kamaj tek y'uy ifwala! 

36Wet ilhokej wichi wuj tä yen tichunhayaja täjtso, wet lhamel yäme tä is alhoho, 
tsi ilhokej m'ak tä rey iwoye wichi ihuminche. 

37Wet ifwalatso ilhokej wichi tä Israel lhayis ihanej tä häpkhit'a rey tä itälhat 
lhame tä õ'län Abner. 

38Wet rey ifwenho laka wichi tä yok: –Amel lehanayej tä fwalamatna y'il hin'o tä 
iyhäj kaniyat tä ihi Israel, hin'o tä tek w'et m'ayek. 

39Häp tä tumenej tä ok'efwhayaj ihi fwalana, tanej tä ohäpe rey elh tä Dios 
itshupiye, tä ow'en tä inu'pe tä ni'isa häp Sarvia leles lakeyes. ¡Is chik Lhawuk 
iwo lahaya wichi tä iwoye m'ak tä ni'isa! 

2~Sam 4 

Õ'län p'ante Isboset 

1Häp Isboset tä Saúl lhäs ihanch'oye p'ante tä y'il Abner tä ihi Hebrón. Wet noj 
lakhajyhayaj, wet ilhokej Israel lhayis tä nowayhen. 

2Wet Isboset hiw'en p'ante hin'ol tä niyatej iyhäj tä chowalhnhas tä yikpe honhat 
tä isoyej m'ak tä iyej wichi. Elh häpe tä lhey Baana wet elh tä lhey Recab. Häpe 
p'ante hin'o tä lhey Rimón tä leles tä tälhe hupuy tä lhey N'opekis, wet häpe wichi 
tä tälhe letes p'ante Benjamín. Häp hupuy tä N'opekis häpe Benjamín kawichi 
lhip, 

3wet wichi tä ichun p'ante tä yen lew'eta lhamel pajche yikhen tä ilethanlä 
letayhfwas wet ihoye hupuy tä lhey Gitaim. Wet häp tä ihi, mat häpkhit'a lew'et tä 
lew'etya. 

4Wet Jonatán tä Saúl lhäs hiw'en p'ante lhäs tä lhey Mefi-boset tä lakäläy 
k'efwichehen. Tsi tä hiw'en p'ante cinco nekchämis, näm silät tä tälhe hupuy tä 
Jezreel tä Saúl lhäy'e lhäs Jonatán y'inhen tä ihi õka'tshayaj. Wet atsinha tä lewo 
tä t'uye han'äfwaj, ichuma p'ante wet inuyej alhoho, wet ichätchä wet lewit'äy ihi 
lakäläy. Wet mälhyejtso lewit'äy han'äfwajtso tä lhey Mefi-boset. 

5Wet ifwala elh p'ante Recab lhäy'e Baana lhamel yikhen tä tiyäje Isboset lew'et. 
Wet ichäte tä ifwala ihi lechowej, lhäy'e lhip tä chayo, wet Isboset imä tä 
lhay'up'at. 

6Wet lakawo'tsinha elh tä t'uye lew'et, isaphi trigo mat hätej imä p'ante. Wet 
mälhyejtso tä Recab lhäy'e Baana tä lhamel tiyäjchufwi hup wet newache elh tä 
hiw'enche. 

7Wet tä lhamel ichäte lhip tä Isboset ihi, lhamel ilän wet yisitlä lhetek. Wet lhamel 
ichäj tä yikhen honatsi imälhewek tä tiyäjche honhat tä ifwache tewok tä Jordán. 

8Tä ichäte Hebrón, hiw'enho Isboset lhetek häp rey David wet yok: –Iwuk, 
olhamel ochäj ame Isboset lhetek tä Saúl lhäs tä häpe atayhfwa tä iwatpejlä tä 
ailän. Fwalana Lhawuk iwo hayahlä m'ak tä Saúl lhäy'e laka wichi iwoyej ame. 

9Wet David ichulho Recab lhäy'e Baana wet yok: –¡Oyäm kalelhäj olhämet, 
mälhyej tä iläy Lhawuk tä ifwayhat n'oyej ilhokej olhaklis! 

10Oyok, iche naji elh tä iho n'oye tä oihi Siklag, yenek ichäj n'oye osilät tä 
ikäjyenlhin'o tä yok, “Saúl y'il.” Mat lhämet tä yämetso tumenej tä one'tek oka 
sip'älis itsoklhi wet ilän. 

11Tä mälhyejtso, ¡inuhla'pe täjna m'ak tä owoyej amehen tä akni'isahen tä lelänay 
hin'o tä is alhoho tä ichufwi lewukwe wet imä tä i'pe lemäwet! ¡Owohla haya tä 
y'il, athana letiskanla'pe! ¡Oyämla anofwej tä lheyayhi honhatna! 

12Wet David ifwenho laka wichi wet lhamel ilänhen Recab lhäy'e Baana. Wet 
yisitchehlä lakweyey lhäy'e lakäläy, wet ifwuhatthä tä itiwhäye õpek tä ihi 

Hebrón. Wet lhamel ichuma Isboset lhetek wet ijänch'oye tä itihi Abner 
letseyekw'et tä ihi Hebrón. 

2~Sam 5 

Wichi yene David häp rey tä i'pe Israel lhäy'e Judá 
(1 Crón 11.1-3) 

1Ilhokej Israel laka wichi ihoye p'ante David tä ihi Hebrón. Wet lhamel ifwenho tä 
yok: –Matche tä ahäpe elh tä olhamel olhip t'at. 

2Wet fwalas tä pajche tä kamaj Saúl leniyatyaj in'oyejen, ampej tä lechunch'oye 
Israel lhayis tä iwo laka'tshayaja. Wet Lhawuk ifwen p'ante amho tä yok, “Amla tä 
letetshanhila oka wichi Israel wet ahäpkhila laka niyat.” 

3Tä mälhyejtso, ilhokej hin'ol tä thänhäy tä ihi Israel tä lhamel ihoye David tä ihi 
Hebrón. Wet David iwoyeje lhämet lhamel tä ihi tä Lhawuk itayche, wet yäm 
kalelhäj lhämettso, wet lhamel lhaip'ajtej t'at häp lham. Wet lhamel ichuma David 
wet yene rey tä i'pe ilhokej Israel. 

4Wet David hiw'en p'ante treinta nekchämis tä iwo tesa leniyatyaj, wet cuarenta 
nekchämis tä iwoye niyat lechumet. 

5Wet tä Judá laka rey tä ihi p'ante Hebrón siete nekchämis lhäy'e lechowej, wet tä 
ihi Jerusalén treinta y tres nekchämis tä leniyatyaj i'pe ilhokej Israel lhäy'e Judá. 

David lhayen lewuka Jerusalén 
(1 Crón 11.4-9) 

6Wet rey David lhäy'e laka hin'ol tä lhamel ihoye Jerusalén yämlek itayhlä Jebús 
lhayis tä ihi honhattso. Wet Jebús lhayis yenek David tek tiyäjihola hupuy. 
Lhamel ifwenho tä yok: –¡Am lehanhiyejt'a tä letiyäjihola hupuy! ¡Tanej chik 
asnamis lhäy'e tsufwlas lhamel aichenla! 

7Mat David tiyäjo hup tä khajay tä lhey Sión wet athana tä õ'wo lheya Hupuy tä 
David Lew'et. 

8Wet ifwalatso David yok: –Elh chik häpe chik iwatlä tä ilänhen Jebús lhayis, is 
chik tiyäjche waj n'äyij tä itayho hupuy wet ilänhen asnamis lhäy'e tsufwlas, 
lhamel tä matche tä on'äyihomche. Häp tä tumenej õlhämet tä yok, “Asnamis 
lhäy'e tsufwlas iwohiyet'a chik tiyäjo häp Lhawuk lew'et.” 

9Wet David yen lew'eta hup tä khajay wet iwo lheya Hupuy tä David Lew'et. Wet 
yenlhi lefwamhat tä khajay tä ilunej, tälhe lhip tä w'awulhchä tä õ'potpe wet 
õyäm tojphä, yäk ichäte lham lew'et. 

10Wet David lhäy'epej lhip len'ohyaj tä hiw'en, wet Lhawuk Dios tä najit 
letumfwaya iyej t'at häp lham. 

Hiram ichene lakawos häp David 
(1 Crón 14.1-2) 

11Hiram, Tiro laka rey, ichene lakawos David. Hätej ichene hal'äy tä pino, lhäy'e 
lewos tä yen chumeta hal'ä, lhäy'e hupwos, wet lhamel yenlhi David lewukwe. 

12Wet David ihanej tä Lhawuk matche tä itshupiye yämlek häpe Israel laka rey 
wet iwujyen David leniyatyaj, häp lehumnhayaj tä itiyej laka wichi Israel. 

David leles iyhäj tä ichäthihchä Jerusalén 
(1 Crón 3.5-9; 14.3-7) 

13David tälhe p'ante Hebrón, wet tä ihi Jerusalén iwo lech'efwas iyhäja, wet 
imäyejthä atsinhay iyhäj. Wet lhamel iwo lesahlä David leles tä hin'ol lhäy'e tä 
atsinhay. 

14Häp leles tä ichäthihchä Jerusalén häpe tä lheyes Samúa, Sobab, Natán, 
Salomón, 

15Ibhar, Elisúa, Nefeg, Jafía, 

16Elisama, Eliada, lhäy'e Elifelet. 

David ikalhi p'ante Filisteo lhayis 
(1 Crón 14.8-17) 

17Wet Filisteo lhayis ihanch'oye p'ante tä David häpe Israel laka rey, wet ilhokej 
lhamel yikhen tä t'ukwe. Wet tä David ihanej, ihoye lew'et tä khajay. 

18Wet Filisteo lhayis ihoye p'ante chenhas kawayhi tä lhey Refaím wet lhamel ihi 
t'at. 

19Tä mälhyejtso, David t'alhe Lhawuk wet yok: –¿Hä iwoye chik otayhlä Filisteo 
lhayis? ¿Hä lew'enla n'oho yämlek okalhi lhamel? Wet Lhawuk ichulho David tä 
yok: –Ey'a, hoye wet tayhlä, tsi ow'enla amho lhamel. 

20Wet David ihoye Ba'al-perasim wet ikalhi Filisteo lhayis. Wet yok: –Häte iwoye 
waj tä iläfwelche tä Lhawuk ifwoyenche on'äyij tä yachaj n'oye otayhfwas. Wet 
iwo lheya häp lhiptso Ba'al-perasim, häp õlhämet tä yok, Lhawuk ifwoyenche 
n'äyij. 

21Wet Filisteo lhayis iwomhi laka'tshayajw'et häp lecheyälis, wet David lhäy'e 
hin'ol tä iyej lhamel ichäj. 

22Tä paj p'ante wet Filisteo lhayis yachajo tä ihoye chenhas kawayhi tä Refaím, 
wet lhamel ihi t'at. 

23Wet David yachajo tä t'alhe Lhawuk. Wet Lhawuk ichulho tä yok: –Yej hoye tä 
yiwithi, tälhche lefwute wet taylahlä chik lechäte hal'äy tä lhey bálsamo. 

24Wet leläthiyela mälhyej sip'älis käläy tä yikhen tä tumho hal'äy tä ikaphä. Wet 
kalelhäjila m'ak tä lewoye, tsi nech'e lehanhiyeja tä olham onuphä wet ochunla 
hach'oye yämlek lekalhi tä lelänhen Filisteo lhayis kasip'älis. 

25Wet David iwoye m'ak tä Lhawuk ne'tek iwoye. Wet ikalhi tä ilänhen häp 
Filisteo lhayis, tälhe Gabaón yäk ichäte Gezer. 

2~Sam 6 

David iwatlä tä ichäje Jerusalén häp Arca tä Õt'amajchet tä Lhawuk lhämtes ihi 
(1 Crón 13.5-14) 

1David ihutwek ilhokej sip'älis tä ihi Israel tä pajche õt'ähi, treinta mil lhamel. 

2Wet yikch'oye Ba'ala tä Judá lhip, lhäy'e ilhokej laka wichi, wet lhamel ichäj Arca 
tä Õt'amajchet tä Dios lhämtes ihi. Häp lehitso, Lhawuk lhey tä iyej tä häpe 
Lhawuk tä najit letumfwaya, häp lham tä leniyatyaj i'pe m'ayhay tä lhefwis ihi. 

3Wet lhamel itihi Arca häp kaletaj tä nech'ayek, wet lhamel ichäj tä tälhe hin'o tä 
lhey Abinadab lew'et tä i'pe chenaj. Wet Uza lhäy'e Ahío, Abinadab leles, lhamel 
tä yikchufwi kaletaj, 

4wet Ahío ichunch'oye. 

5Wet David lhäy'e ilhokej Israel lhayis tä iwo lakäjyaja tä ihi tä Lhawuk itayche. 
Wet lhaikhajyenhen tä ichoythä wet katinhen wet iwo lechosa tä yafwutchehen 
lefwolis, wet y'ajiche arpas lhäy'e tä isichätthä lakafwus. 

6Wet tä lhamel ichäte honhat lhip tä õ'wo lheya Nacón Sapkanw'et, inhäphänhen 
häp weyis lhayis. Wet Uza ipiyne lakwey tä ilhak'alche Arca tä Dios lhämtes ihi 
wet itsoklhi. 

7Wet Lhawuk lewäk ichätpe Uza, häp m'ak tä iwoye tä tumenej. Wet Dios ilän, 
wet Uza ichät katsi tä iwhäye Arca wet y'il. 

8Wet David wuj tä y'ulhanche tä Lhawuk ilän Uza. Wet häp tä tumenej tä õ'wo 
lheya lhiptso Peres-uza yäk fwalasna. 

9Wet ifwalatso David wuj tä nowaye Lhawuk wet yok: –¿Atsihila m'ak tä mälhyej 
chik oti lhamej Arca tä Lhawuk Lhämet lehi? 

10Tä mälhyejtso, David nem iwatläk ichäj lhame Arca tä ihäne laka hupuy 
Jerusalén. Mat ne'tek õ'häne Obed-edom lew'et, hin'o tä tälhe Gat. 

11Wet Arca iyej p'ante Obed-edom lew'et tres wel'as. Wet Lhawuk itiyej 
lakäpfwayaj tä is häp lham lhäy'e ilhokej lew'et lheley. 

David ihäne Jerusalén Arca 
(1 Crón 15.1–16.6) 

12Wet õ'wo siläta p'ante David tä Lhawuk ikäpfwaye Obed-edom, lhäy'e lew'et 
lheley, lhäy'e ilhokej m'ak tä hiw'en, häp Arca tä Õt'amajchet tä Dios lhämtes ihi 
tä tumenej. Wet David ihoye wet ichäj Arca tä tälhe Obed-edom lew'et, wet ihäne 
laka hupuy Jerusalén. Wet wuj tä lakäjyaj ihi. 

13Wet tä lhamel ichäj Arca, wet itetshan seis häp lewhäy tä y'ayhthen lakäläy, wet 
David ilän w'asetaj lhäy'e tson'ataj tä yätaj tä yen n'okhayajayej Lhawuk. 

14Wet ikäfwel lhamej wesaj tä lino wet katinlhi tä wuj tä iwo lakäjyaja tä ihi tä 
Lhawuk itayche. 

15-16Wet lham lhäy'e ilhokej Israel lhayis tä lhamel ihäne Arca tä Lhawuk lhämet 
lehi häp Jerusalén, hupuy tä David lew'et. Wet lhamel iwo lechosa tä t'änhen wet 
yafwutchehen lefwolis tä tson'ataj ch'ul. Wet Mical tä Saúl lhäse tä ichufwi lew'et, 
wet hiw'enlä David tä katinlhi wet tiyäjphälhi tä ihi tä Lhawuk itayche. Wet ilät 
lhame tä wuj tä n'äyiho'pe David häp m'ak tä iwoye. 

17Wet lhamel ichäj Arca tä Lhawuk lhämet lehi, wet itichufwi lewukwe tä wesaj 
tä David pajche iwaklhatho. Wet David yen Lhawuk lew'ayhata häp tshätäy tä 
õ'wunhomche, lhäy'e iyhäj tä õ'länhen häpkhilek wichi lha'isyene Lhawuk. 

18-19Tä ileyej, tahuye Israel lhayis wet yok: –Is chik Lhawuk tä najit letumfwaya 
ikäpfwayej amehen lakäpfwayajay tä isen. Wet hiw'enho elh weihalhapej lhamel, 
hin'o lhäy'e atsinha, häp pan lhäy'e t'isan lhip, lhäy'e uvas tä tamchäyhen. Wet 
lhamel yäple lew'etes. 

20Wet häte David yäple lew'et yämlek t'alhe Lhawuk lakäpfwayaj chik itiyej 
lew'et lheley. Mat Mical inuphä tä iyahinlä wet iläkwlhi tä yok: –¡Matche tä 
lhaiwujyen fwalamatna Israel laka niyat, tä lhaits'ilhkatche tä lhaipäyne 
leniyatfwas kawos tsinhay, mälhyej elh tä tek wo m'ak chik häpe! 

21Wet David ichulho wet yok: –Matche m'ak tä owoye tä okatinlhi. M'ak tä 
tumenej, häp tä owujyen Lhawuk tä itshupi n'oye tä ocheyäjo ajcha lew'et, lhäy'e 
ilhokej haw'et lheley, yämlek ohäpe elh tä niyat tä itetshan laka wichi Israel 
lhayis. Häp tä tumenej tä okatinlhi tä oihi tä Lhawuk itayche. 

22Wet kamaj och'atla lhamej, inuhla'pe m'ak tä owoye fwalamatna, wet 
ley'ulhanhila. Mat okawos tsinhay tä lhämetso lhamel iwujyenlan'o. 

23Wet Mical tä Saúl lhäse nhanayej chik leles ihi yäk ileyej honhat. 

2~Sam 7 

Dios ifwenho lakäpfwayaj häp David 
(1 Crón 17.1-15) 

1Häp ifwalas p'antetso rey David ihi t'at lew'et, letamsek ihi. Wet wichi tä ihiche 
honhates tä iwhäye Israel, lhamel nemhit itayhlä David leniyatyaj. 

2Wet David tahuyej profeta Natán tä yok: –Lhek yahinya, olham oichufwi 
owukwe tä õyene hal'ä tä pino. Mat Arca tä Õt'amajchet tä Dios lhämtes ihi, häp 
tä ichufwi lew'et tä wesaj lhip. 

3Natán ichulho rey David tä yok: –Woye m'ak tä lefwitaj is alhoho tä lhenlhi, tsi 
Lhawuk hich'otla ame. 

4Mat honatsitso häp Lhawuk tahuyej Natán tä yok: 

5–Mäh hoye okawo David wet fwenhola, olak, “Lhawuk lhämet yokwe, Amhit'alak 
lhenlhi n'oho owukwe yämlek oichufwihla. 

6Tälhe fwalahte otälhtho Egipto häp Israel lhayis yäk athana, ohanhiyejt'a chik 
oyen w'eta owukwe tä isilataj. Talhame owukwefwaj tä wesaj lhip tä ihipej 
honhat tä lhamel yen w'eta. 

7Wet ilhokej lewhäy tä oiyej lhamel, tek w'enej chik otahuyej elh lhamel laka 
niyatey tä ochutthaynej lhamel wet oyok, Is chik lhenlhi n'oho owukwe tä hal'ä tä 
pino.” 

8“Tä mälhyejtso, fwenho okawo David, olak, Lhawuk tä najit letumfwaya lhämet 
yokwe, Olhamte tä ochum ame tä let'uye aläy tson'atas wet oayene niyat tä 
itetshan oka wichi Israel. 

9Wet oyikpej amche honhat chik häpe tä lehoye, wet otäyhthen ilhokej atayhfwas 
tä itaypej ahilä. Wet oaiwujyenla, mälhyej iwoye hin'ol tä lhamenya tä i'pe 
honhat. 

10-11Wet häte owaklhatla lew'et oka wichi Israel lhayis, wet otihihila yämlek 
lhamel ihi tä ihi. Wet nemla iche iyhäj tä ilhaklitthä lhäy'e wichi tä fwitses chik 
itayhlä lhamel. Häp fwalas tä pajche otihi iyhäj tä itetshan oka wichi, tsi wujpe 
letayhfwas. Mat ofwayhthila amej ilhokej lhamel tä itay ahilä. Wet ohanhat amej 
tä oyämla wujpe haw'et lheley. 

12Wet chik leleyej honhat wet lehoye achätilis, wet olham otshupyenhiyela elh 
ales tä tälh ame wet oyämla kalelhäj leniyatyaj. 

13Wet lhamlak yenlhi owukwe, wet olham oyämla t'un leniyatyaj yämlek 
tiyäj'attsiy. 

14Olham ohäpkhila lajcha wet lham häpkhila olhäs. Wet chik ni'isa m'ak tä iwoye, 
otasnhila, mälhyej hin'o tä itasin lhäs. 

15Mat tek osohiyeja ohumnhayaj, mälhyej tä osoyejte Saúl tä otiyej kanhi wet 
oyachaj ame yäk lhehi lew'et. 

16Wet haw'et lhäy'e han'ohyaj kalelhäjila, tsi olham tä ot'uhiyela. Hätej ot'unthila 
aniyatyaj yämlek tiyäj'attsiy.” 

17Wet Natán ihoye p'ante David wet ifwenho ilhokej Dios lhämtesna, mälhyej tä 
itäfwnhatej. 

David iwo let'alhyaja 
(1 Crón 17.16-27) 

18Wet rey David ihoye p'ante Lhawuk wet itayphä. Wet tahuyej wet yok: –Iwuk 
Dios, ¿atsi tä ohäpe, wet atsi tä häpehen ow'et lheley, tä lewoyejpej n'oye m'ak tä 
lhäy'e lhip tä is yäk nämena? 

19¡Wet athana elh m'ak tä lewoye, tä lhen ämeta m'ayhay tä ihichela tä iyej ow'et! 
¡Iwuk Dios, matche tä newache hin'o tä iwoye mälhyej m'ak tä lewoye! 

20“¿Wet atsi olhämet tä owoye, Iwuk Dios? Tsi letäfwel at n'oyej tä ohäpe akawo, 

21wet lehanhat n'oyej tä lewoye t'at m'ak tä wuj tä isna tä let'uhläk lewoye wet 
lhäm matche ämet. 

22¡Iwuk Dios, ahäpe Elh tä lewujyaj ihi! Tsi newache elh tä häte iwoye am, wet 
newache dios elh tä w'awulh amhi, mälhyej tä olhamel ohanej. 

23¿Wet atsi wichi tä i'pe honhat tä häte iwoye Israel tä aka wichi? Ihichet'a. Tsi 
am, Dios, lefwayhthen p'ante lhamel yämlek lhen aka wichiya wet atoyaj ihi. 
Lewoyeje m'ayhay tä wus lhäy'e tä isis tä letonphä p'ante lhamel tä tälho honhat 
tä Egipto. Wet tä lhamel nekche len'äyij, lhokoschephä wichi iyhäj lhäy'e laka 
dios lhayis. 

24Tsi am tä lekalelhät Israel tä häpe aka wichi yämlek tiyäj'attsiy, wet am, Iwuk, 
ahäpe lhamel laka Dios. 

25“Tä mälhyejtso, Iwuk Dios, äm matche ämetmat lefwen n'oho tä y'aj n'oye 
lhäy'e ow'et lheley. Woye t'at, 

26häpkhilek atoyaj ihi yämlek tiyäj'attsiy wet wichi yohipejakwe, ¡Lhawuk tä najit 
letumfwaya häpe t'at Israel laka Dios! Wet olham David tä akawon'o is chik 
oniyatyaj ihi tä ihi yäk ichäte oles tä lepes lheley. 

27“Iwuk tä najit atumfwaya, Israel laka Dios, lefwenmat n'oho tä lhok, Oyämla 
wujpe haw'et lheley. Häp tä tumenej tä olham tä akawon'o ot'otle t'un tä owo 
ot'alhyaja. 

28Iwuk, am ahäpe Dios wet ämtes matchehen, wet lefwenmat n'oho m'ak tä ische 
tä akawon'o. 

29Athana olhaip'altsen ame, käpfwaye ow'et lheley wet uye yämlek tiyäj'attsiy. 
Iwuk Dios, mälhyejtso ämet, wet ow'et lheley isiyeja akäpfwayaj yämlek 
tiyäj'attsiy.” 

2~Sam 8 

David ikalhi letayhfwas 
(1 Crón 18.1-13) 

1Tä tiyäme tähistso, David ikalhi p'ante Filisteo lhayis, wet len'ohyaj i'pe lhamel, 
wet lhamel nem lewuhuy honhat. 

2Häte ikalhi p'ante Moab lhayis, wet imäyenche katsi tä ihonhate wet 
õ'waylhatejpej tres. Wet iyhäjpej tä yiwite lakawaylhahthis tä ichun häpe iyhäj tä 
õ'länhen, wet iyhäjpej tä yiwite lakawaylhahthi elh tä ilepese häpe iyhäj tä 
õknilänahen. Mälhyej p'antetso tä David len'ohyaj i'pe Moab lhayis wet häte 
lhamel tiskanpe p'ante laka impuestos. 

3Wet iche p'ante hin'o tä lhey Hadad-ezer, Rehob lhäs, häp Aram lhayis laka rey 
tä niyatej honhat lhip tä lhey Soba. Wet lham yik p'ante tä iwatläk yachaj lhame 

honhat tä ifwache tewokitaj tä Éufrates. Wet häp tä lewhäy tä David lhäy'e laka 
nifwotas inuye wet ikalhi. 

4Wet David lhäy'e laka nifwotas itsokthä mil setecientos (1.700) sip'älis tä iche'pe 
yel'atas, lhäy'e veinte mil (20.000) sip'älis tä t'äschehchä. Häte inäk'äsen lakäläy 
yel'atas tä iton kaletas tä õka'tshayajchal. Tajlhame tä imanthi yel'atas iyhäj tä 
iwatejlä cien kaletas. 

5Wet nämhen Aram lhayis tä tälhe Damasco yämlek lhamel hich'ote Hadad-ezer. 
Mat David lhäy'e laka sip'älis ilänhen veintidós mil (22.000) lhamel. 

6Wet itihi lhamel laka honhat häp lham laka sip'älis. Wet len'ohyaj i'pe lhamel 
wet häte lhamel tiskanpe laka impuestos. Mälhyejtso tä Lhawuk hich'otepej 
David, honhat chik häpe tä ihoye, wet ikalhi t'at letayhfwas. 

7Wet David ichuma Hadad-ezer leniyatfwas laka'tshayajp'otes tä oro wet ichäje 
Jerusalén. 

8Häte ichuma wuj bronce tä tälhe Beta lhäy'e Berotay, hupuy täkwfwas tä lewuk 
Hadad-ezer. 

9Wet rey tä lhey Tou tä niyatej honhat tä Hamat, lham ihanch'oye p'ante tä David 
ikalhi ilhokej Hadad-ezer kanifwotaj. 

10Tä mälhyejtso, Tou ichene rey David häp lhäs Joram yämlek n'okwiyej wet 
käjejlhi. Tsi Tou häte itayhlä p'ante häp Hadad-ezer. Wet Joram ichäje David 
m'ayhay tä oro, lhäy'e tä plata, lhäy'e tä bronce. 

11Wet rey David yachaje ilhokej m'ayhayna häp Lhawuk. Hip'ajtej oro lhäy'e plata 
tä tälhe ilhokej honhates tä lham ikalhi: 

12tälhe Edom, Moab, Amón, lhäy'e Filisteo lhayis, lhäy'e Amalek, lhäy'e tä isoyej 
Hadad-ezer. 

13Wet David ilänhen dieciocho mil (18.000) Edom lhayis tä ihi honhat tä 
w'awulhchä tä lhey Nisoyw'et. Wet tä pil, wet letoyaj y'ajpe honhat. 

14Wet itihi Edom häp laka sip'älis, wet lham len'ohyaj i'pe ilhokej Edom lhayis. 
Wet Lhawuk hich'ote David, honhat chik häpe tä ihoye, wet ikalhi t'at letayhfwas. 

David leniyatfwas 
(2 Sam 20.23-26; 1 Crón 18.14-17) 

15David leniyatyaj i'pe ilhokej Israel, wet iwoyepej m'ak tä is alhoho yämlek laka 
wichi isej. 

16Häp laka sip'älis kaniyat häpe p'ante Joab, Sarvia lhäs. Wet Josafat, Ahilud lhäs, 
häpe elh tä silätwo tä ifwenhopej rey häp m'ayhay tä iche. 

17Wet Sadoc, Ahitub lhäs, lhäy'e Ahimelec, Abiatar lhäs, häpehen sacerdotes, wet 
Seraías häpe elh tä õlesaynekwo. 

18Wet Benaías, Joyada lhäs, häpe elh tä niyatej Keret lhayis lhäy'e Pelet lhayis tä 
lhamel t'uye rey. Wet David leles häpehen p'ante sacerdotes. 

2~Sam 9 

David hip'altsen Mefi-boset 

1Fwala elh p'ante David y'ätshanch'oye tä yok: –¿Hä iche Saúl lew'et lheley elh tä 
kamaj iläy yämlek olham op'altsen? Otichunche ohumnhayajte otiyej Jonatán tä 
Saúl lhäs. 

2Wet iche p'ante hin'o tä lhey Siba tä häpe Saúl lew'et lheley lakawo elh. Wet 
õt'äne yämlek ihoye David. Tä ihoye, wet rey y'ätshane tä yok: –¿Hä ahäpe Siba? 
Wet lham ichulho rey tä yok: –Ey'a, ohäpe akawo. 

3Wet rey y'ätshane tä yok: –¿Hä iche elh tä imälhehi tä Saúl lew'et lhele yämlek 
olham otiyej Dios lep'altsenyaj? Wet Siba ichulho tä yok: –Iche elh tä imälhehi. 
Häpe Jonatán lhäs tä lakäläy k'efwichehen. 

4Wet rey y'ätshane tä yok: –¿Chi tä ihi? Wet Siba ichulho rey tä yok: –Lham iyej 
Maquir lew'et, Amiel lhäs, ihi hupuy tä lhey Lodebar. 

5Wet rey David iwo lecheneka tä t'äne tä tälhe Maquir lew'et. 

6Wet Mefi-boset, Jonatán lhäs tä Saúl lecheyäs, ihoye. Tä ichäte, wet t'upihchä tä 
n'okwiyej David. Wet David tahuyej tä yok: –¡Mefi-boset! Wet lham ichulho tä 
yok: –Ohäpe akawo. 

7Wet David yok: –Yej noway, tsi olham oaip'altsen, otichunche ohumnhayaj tä 
otiyej ajcha Jonatán. Wet oyachajila ame ilhokej honhates tä lewuk p'ante achäti 
Saúl, wet am lechufwihipeja n'oyej tä lhehi ow'et. 

8Wet Mefi-boset t'upihchä tä y'ätshane tä yok: –¿Atsi m'ak tä tumenej tä 
lep'altsenn'o tä ohätet iwoye asinäj tseyek? 

9Wet rey t'äne Siba tä häpe Saúl lakawo tä pajche. Wet ifwenho tä yok: –Oyachaje 
awuk cheyäs ilhokej m'ak tä awuk hiw'en, lhäy'e m'ak tä iyej lew'et lheley. 

10Wet tä mälhyejtso, am lhäy'e ales wet lhäy'e akawos, is chik lesaji honhat wet 
let'amajej ilhokej achumet lhay yämlek awuk cheyäs hiw'enpej m'ak tä tufwila. 
Wet Mefi-boset ichufwihipeja n'oyej tä ihi ow'et. Siba hiw'en p'ante quince leles 
lhäy'e veinte lakawos. 

11Wet ichulho rey tä yok: –Ilhokej m'ak tä lene'tek owoye, owohiyela, tsi oalewuk 
wet akawon'o. Wet Mefi-boset ichufwiyejpej David tä ihi lew'et, hätet iwoye rey 
leles. 

12Wet hiw'en p'ante lhäs tä kamaj han'äfwaj tä lhey Micaías. Wet ilhokej Siba 
lew'et lheley häpehen Mefi-boset lakawos. 

13Wet Mefi-boset häpe tä lakäläy k'efwichehen, wet yen lew'eta Jerusalén, wet 
ichufwiyejpej rey tä ihi lew'et. 

2~Sam 10 

Amón lhayis yen w'et m'ayeka David lakachenhay 
(1 Crón 9.1-5) 

1Tä paj p'ante y'il Nahas, Amón lhayis laka rey, wet lhäs Hanún tä icheyäjo lajcha 
leniyatyajw'et. 

2Wet David letichunhayaj yok: –Is chik owoyeje m'ak tä is häp Hanún, Nahas lhäs, 
mälhyej tä lajcha iwoyej n'oye m'ak tä is wet olhamel och'ot lhamehen. Wet 
David ichene lakawos yämlek ikhajyen Hanún tä itichunche lewit'äy tä lajcha y'il. 
Mat tä David lakawos ichäte Amón lhayis kahonhat, 

3wet laka niyatey ifwenho p'ante lewuk Hanún tä yok: –¿Hä lematitche tä David 
ichen ame hin'ol tä lakawos tä ifwen amho tä itichunche awit'äy wet iwujyen 
ajcha tä y'il? ¡Et ichen ame lhamel yämlek itetshanlhi hupuy wet iyahinpe yämlek 
iwasthiche! 

4Wet Hanún ne'tek õ'tsokanej David lakawos, wet ne'tek õyisitchehen lepäsey 
lhip weihalha lhäy'e tä õyisitchehlä lechowej lew'uyis yäk ichäte lheche lechowej. 
Tä ileyej, wet ichen lhamel. 

5Wet õ'fwenho p'ante täjtso rey David, wet ichene lakawos iyhäj tä ichutlä 
hin'oltso tsi lhamel wuj tä len'äfwlhi ihi. Wet David ne'tek lhamel imälhehi Jericó 
yämlek yachajo tä lhaichihelit lepäsey, wet nech'e iwoye chik pilthä lhamel. 

Israel lhayis ikalhi Amón lhayis 
(1 Crón 19.6-15) 

6Wet Amón lhayis ihanej p'ante tä David n'äyihomche lhamel. Tä mälhyejtso, 
lhamel yen hayayej veinte mil (20.000) Aram lhayis kasip'älis tä ihi Bet-rehob 
lhäy'e Soba, lhäy'e Maaca laka rey, lhäy'e mil hin'ol tä tälhe, lhäy'e doce mil hin'ol 
tä tälhe Istob. 

7Tä David ihanch'oye, wet ichene Joab lhäy'e ilhokej laka nifwotaj yämlek itayhlä 
lhamel. 

8Wet Amón lhayis ihoye p'ante tä iwo laka'tshayaja, wet lhaikanchehchä tä ihi 
lepe tä ihi hupuy lefwamhat. Wet Aram lhayis kasip'älis tä tälhe Soba lhäy'e 
Rehob, lhäy'e nifwotas tä tälhe Istob lhäy'e Maaca, lhamel w'enha lhamej, ihi lhip 
elh tä tsajphä. 

9Wet Joab hiw'en p'ante tä lham tä ihlä õka'tshayaj, lhäy'e tä ifwute lham. Wet 
ichuma Israel kasip'älis tä lhäy'e lhip tä khajayhen, wet lhaiwaklhat yämlek 
itayhlä Aram lhayis. 

10Wet ichuma sip'älis iyhäj tä imälhehi wet yachaje lech'inij Abisay tä lham tä 
lhaitumtej yämlek itayhlä Amón lhayis. 

11Wet Joab ifwenho Abisay tä yok: –Chik Aram lhayis khajayhen, inu n'o'pe, wet 
is chik am leho n'oye tä lech'ot n'oye. Wet chik Amón lhayis inu atape, wet olham 
ohohla ame tä och'ot ame. 

12¡Akhajyen, otle t'un! ¡N'awo lhaka'tshayaja'pe lhaka wichi lhäy'e lhaka Dios 
kahupuy! Wet is chik Lhawuk iwoye häp m'ak tä lham ihuminche. 

13Wet Joab ihoye, lhäy'e laka sip'älis, yämlek itayhlä Aram lhayis, mat tä lhamel 
hiw'enlä inukwe alhoho. 

14Wet tä Amón lhayis hiw'en p'ante tä Aram lhayis inukwe alhoho, wet hätej 
lhamel inukwe alhoho tä hiw'enlä Abisay, wet lhamel tiyäjo laka hupuy. Wet Joab 
ileyej tä itayhlä Amón lhayis wet yäple Jerusalén. 

Israel lhayis yachajo tä ikalhi Aram lhayis 
(1 Crón 19.16-19) 

15Tä Aram lhayis hiw'en p'ante tä Israel ikalhi lhamel, wet lhamel yachajo tä 
ihutwek laka sip'älis. 

16Wet rey Hadad-ezer t'änehen Aram lhayis iyhäj tä ihi lhip elh tewokitaj tä 
Éufrates, wet lhamel ihoye p'ante Helam. Wet elh tä yikchufwi lhamel häpe 
Sobac, Hadad-ezer laka sip'älis tä laka niyat. 

17Wet õ'fwenho p'ante David, wet ihutwek ilhokej Israel lhayis. Wet lhamel 
yistho tewok tä Jordán yäk lhamel ichäte Helam. Wet Aram lhayis iwo 
laka'tshayaja tä lhamel itayhlä David, 

18mat tä lepese lhamel yikhen tä nowaye Israel. Wet David lhäy'e laka nifwotas 
ilänhen setecientos (700) Aram lhayis kasip'älis tä ihiche kaletas lhäy'e cuarenta 
mil (40.000) hin'ol tä iche'pe yel'atas. Hätej ilän Sobac, Aram lhayis kasip'älis 
kaniyat, wet y'il. 

19Wet ilhokej reyes tä lhaip'ajtej Hadad-ezer, tä lhamel hiw'en p'ante tä Israel 
ikalhi lhamel, wet lhamel ileyej tä itayhlä wet iwo letamsekahlä Israel lhayis, wet 
Israel len'ohyaj i'pe lhamel. Wet tälhe lewhäytso tä Aram lhayis ileyej tä hich'ote 
häp Amón lhayis, tsi lhamel nowaye Israel. 

2~Sam 11 

David ikäne atsinha wet iwo lakain'oyaja 

1Tä nekchäm elh, tä ichäte lewhäy tä reyes yen lakeya tä yikhen tä iwo 
laka'tshayaja, David ichene Joab, lhäy'e leniyatfwas, lhäy'e ilhokej Israel 
kasip'älis, wet lhamel ilänhen Amón lhayis wet itayhlä hupuy tä lhey Hup 
Lhokwetaj. Mat David imälhehi p'ante Jerusalén. 

2-4Wet iche p'ante ifwala tä David imä tä honaj. Wet inephä tä tälhpe lemäwet, 
wet w'eleklhi tä ihi lewukwe lhip tä tumphä. Wet hiw'ene atsinha tä inay tä wuj 
tä isilataj. Wet atsinhana lhailej tä tiyäme lewhäy tä lew'oyis iyej. Wet David iwo 
cheneka tä y'ätshanch'oye atsinha tä häpe. Wet õ'fwenho tä häpe Betsabé, Eliam 

lhäse wet Urías, Het lhayis elh, tä lech'efwa. Wet David ichene lakawos, ne'tek 
lhamel ichäje atsinha. Tä atsinha ichäte, wet lham imäyej p'ante. Tä ileyej, wet 
atsinha yäple lew'et. 

5Wet nech'e hich'otshan, wet iwo chenekaye David tä lhaifwen tä lhele ihi. 

David t'uhläk ikanej Urías 

6David ichene lhämet Joab tä yok: –Chen n'oye Urías, häp Het lhayis elh. Wet Joab 
ichene Urías David. 

7Wet tä Urías ichäte p'ante David, wet lham y'ätshane m'ak tä mälhyej Joab lhäy'e 
laka sip'älis, wet häte m'ak tä mälhyej laka'tshayaj tä iwoye. 

8Wet ifwenho Urías tä yok: –Mäh äple haw'et wet lej apach'olh. Wet tä Urías 
tälhchufwi rey lew'et, wet rey ichene lew'ayhat. 

9Mat Urías ihohiyet'a lew'et honatsitso, imähi lepe tä rey lew'et, lhäy'e lewuk 
kawos. 

10Wet õ'wo siläta David tä Urías nihoyaye lew'et. Wet David y'ätshane tä yok: –
¿Chäte tä kahoyaye m'athi haw'et? Tsi letälhe lhip tä matche tä tofwe. 

11Wet Urías ichulho David tä yok: –Häp Arca tä Õt'amajchet tä Lhawuk lhämet 
lehi ichufwi lewukwe tä wesaj lhip. Wet Israel kasip'älis lhäy'e Judá kasip'älis 
hätej lhamel ichufwi wesas. Wet owuk Joab lhäy'e aniyatfwas lhamel imähi 
honhat wet naj lewukweya. Tä mälhyejtso, ¿hä is alhoho tä ohoye ow'et chik 
ot'ek wet oyä wet omäyej och'efwa? Ofwen amho m'ak tä matche, iwuk, tä olham 
iwohiyet'a tä owoye m'ak tä mälhyejtso. 

12Tä David iläte Urías lhämet, wet ifwenho tä yok: –Mälhe kana fwalana, wet chik 
fwala owahnhila amej chik lhek. Wet Urías imälhehi Jerusalén fwalatso. Wet chik 
fwala elh 

13David t'äne, wet ichufwiyej tä tufw lhäk lhäy'e tä iyä, wet iyäyen yäk w'oknaj. 
Mat tä honatsi Urías inuphä wet imäyej lewuk kawos, wet ihohiyet'a lew'et. 

David tumenej tä y'il Urías 

14Tä fwala elh David ilesayen lhämet tä hiw'enho Urías tä ithate Joab. 

15Wet lelesaynek yokwe, “Chunkat Urías tä letihi õka'tshayaj tä lhäy'e lhip tä 
äytaji, wet ekaych'oye yämlek lewit'äy ihi wet y'il.” 

16Wet mälhyej p'antetso tä Joab ilunej hupuy yämlek itayhlä, wet itihi Urías häp 
lhip tä lham ihanej tä letayhfwas kasip'älis tä khajayhen ihi. 

17Wet inukwephä sip'älis tä tälho hupuy tä itayhlä Joab kanifwotas, wet y'inhen 
iyhäj David kasip'älis, wet häte y'il Urías. 

18Wet Joab ichene lhämet David, iwo siläta ilhokej m'ak tä ihi laka'tshayaj. 

19Wet ifwenho laka silätwo tä yok: –Chik noj tä lefwenho rey ilhokej m'ak tä ihi 
õka'tshayaj, 

20elak rey lewäk ihi wet y'ätshan ame tä yok, “¿Atsi m'ak tä tumenej tä amel 
lep'akej hupuy tä letayhlä? ¿Hät kahanayej tä lhamel iwoye chik ithat amejen 
m'ak at chik häpe tä tälhfwute lefwamhat, 

21mälhyej täjp'ante ihi hupuy tä lhey N'osilatyaj tä atsinha ilän Abimelec, Gedeón 
lhäs, tä ithatej tunte tä fwelhek? ¿Wet chäte tä lep'akej hupuy lefwamhat?” Chik 
mälhyejtso rey lhämet, wet am fwenhola, olak, “Y'il akawo Urías tä Het lhayis 
elh.” 

22Wet yik p'ante silätwo, wet tä ichäte David, ifwenho ilhokej m'ak tä Joab ne'tek 
ifwenho 

23wet yok: –Häp sip'älis inukwephä tä itayhlä olhamel ihi honhat tä tsajphä, wet 
lhamel inu'pe olhamel, mat olhamel ohuttshi lhamel yäk ichäte hupuy lepe. 

24Mat õch'ähiwos tä lhamel ikaphä tä i'pe õfwamhat tä lhamel tiyäjej lech'ähil tä 
itayhte aka sip'älis. Wet y'inhen akawos, iwuk. Wet hätej Urías tä Het lhayis elh, 
häp tä y'il. 

25Wet David ichulho häp silätwo wet yok: –Fwenho Joab tä isit'ak wuj tä 
ilhak'alejlhi täjtso, tsi lhamyaj t'at õka'tshayaj. Mat is chik ifwitsenej laka'tshayaj 
tä itayhlä hupuy yäk iwasthi. Wet am is chik lekhajyen. 

26Wet tä atsinha ihanej p'ante tä lech'efwa Urías y'il, wet tesache hin'o. 

27Wet tä tiyäme p'ante lewhäy tä tesa, wet David ne'tek õ'chäje lew'et, wet yen 
lech'efwaya, wet atsinha iwo lhäsahlä David. Mat häp Lhawuk tek käjejlhi häp 
m'ak tä David iwoye p'ante. 

2~Sam 12 

Natán ifwenho David häp Dios lhämet tä äytajche 

1Lhawuk ichene p'ante profeta Natán häp David. Tä ichäte, ifwenho tä yok: –Iche 
täkwfwas hin'ol, elh hiw'en m'ayek wet elh häpe hin'o tä p'elitsaj. 

2Elh tä hiw'en m'ayek wujpe tson'atas lhäy'e w'asetas tä hiw'en. 

3Mat elh tä p'elitsaj tek wo m'ak chik hiw'en, ts'ilak tson'ataj lhäsaj tä ichäj 
p'ante. Wet lham t'at tä ichihelit, wet iyej t'at lham lhäy'e leles. Wet ichufwiyejlhi 
tä t'ek lhäy'e tä iyähi lhäthi, wet itsufwelej tä imä. Matche tä ihumin, hätet iwoye 
lhäse. 

4Wet iche ifwala tä näm hin'o tä isikaye elh tä hiw'en m'ayek. Mat hin'o tä hiw'en 
m'ayek tek ichuma elh leläy tson'atas wok w'asetas yämlek yenhoplhi lakasiyak 
lhäk. Mat ichuma hin'o tä p'elitsaj lelä tson'ataj lhäsaj wet yenlhi lhäk yämlek 
lakasiyak tufw. 

5Tä David iläte m'ak tä Natán yäme, wet wuj tä tawäkwäych'oye hin'o tä hiw'en 
m'ayek. Wet tahuyej Natán tä yok: –Kalelhäj olhämet, mälhyej tä Lhawuk iläy, 
oyok, ¡Elh tä iwoye täjtso t'uhawetej chik y'il! 

6¡Wet iwatläk tiskanpe laha tä t'uhawetej cuatro tson'ataj les, tsi isit'a m'ak tä 
iwoye tä nip'altsena elh! 

7Wet Natán ifwenho David tä yok: –¡Am ahäpe hin'o tä oyäme! Wet Lhawuk, 
Israel laka Dios, lhämet yokwe, “Olham tä otshupihte ame yämlek ahäpe Israel 
laka rey. Wet ofwayhatte amej Saúl, 

8wet oyachajte ame lew'et, lhäy'e laka'tsinhay tä lech'efwas, wet oayen niyatayej 
Israel lhäy'e Judá. Häp kamaj täjtso, wet oy'isiyejn'e m'ayhay iyhäj tä ow'en 
amho. 

9Tä mälhyejtso, ¿chäte tä lhen w'et m'ayeka olhämet tä lewoye m'ak tä ni'isa tä 
n'am huminche? Lelän Urías, häp Het lhayis elh, tä lelänej Amón lhayis, wet 
lechuma atsinha tä lech'efwa wet lhen hach'efwaya. 

10Tä mälhyejtso, tä lhenn'o w'et m'ayeka tä leti amej atsinha tä Urías lech'efwa, 
tek ihichela chik täyej haw'et m'ak tä ni'isa wet nemla letamsek ihi haw'et lheley. 

11Olham tä Awukn'o olhämet yokwe, Otihla amej m'ak tä ni'isa tä tälho am haw'et 
lheley. Wet am lew'enla chik ochumhiyela atsinhay tä hach'efwas wet 
oyachajiyela aelh, wet lham imähiyejena lhamel tä ihi tä ifwala. 

12Am lewoye m'ak tä leskat. Mat olham owohiyela m'ak tä owoye tä ihi tä ifwala, 
yämlek ilhokej Israel lhayis hiw'en.” 

13Tä David iläte Dios lhämet, ichulho Natán tä yok: –Owoye osukyaj. Otayhlä häp 
Lhawuk. Wet Natán yok: –Lhawuk itiyej kanhi asukyaj. Tek ley'inhila. 

14Mat tä lewoye m'ak tä wuj tä ni'isa tä lhen w'et m'ayeka häp Lhawuk, wet äs tä 
nech'e iche tä y'inhila. 

15Wet Natán yäple lew'et. 

Y'il David lhäs tä nech'e iche 

Wet Lhawuk ichene t'inhayaj han'äfwaj tä atsinha tä Urías lech'efwa iwo lhäsahlä 
David. Wet wuj tä äytaj. 

16Wet David lhaip'altsene Dios tä y'alhyene han'äfwaj, wet lhaichuyhat. Wet 
honatsipej imähi honhat. 

17Wet hin'ol tä thänhäy tä iyej lew'et, lhamel ihoye, ne'tek inephä tä ihi honhat. 
Mat lham iwohiyet'a, wet tek ichufwiyej lhamel tä t'ekhen. 

18Wet tiyäme siete ifwalas, wet y'il han'äfwaj. Wet David lakawos lhamel nowaye 
tä ifwenho tä y'il han'äfwaj. Wet lhamel tahuy lhamejen tä yok: –Täjnaj kamaj iläy 
han'äfwaj, n'amel y'atahuyejpej wet tek hich'ahu n'amehen. Athana chik 
y'afwenho tä y'il han'äfwaj, elak nem is m'ak tä iwoye. 

19Tä David hiw'en lakawos tä tahuy lhamejen, wet itiyej tä pajche y'il han'äfwaj. 
Wet tahuyej lhamel tä yok: –¿Hä y'iln'e han'äfwaj? Wet lhamel ichulho tä yok: –
Ey'a, y'ilne han'äfwaj. 

20Wet David inephä tä ihi honhat wet inay, iwo lenija tä akäjche wet iwo iyhäja 
lakhäy, wet ihochufwi Lhawuk lew'et yämlek n'okwiyej. Tä ileyej, wet ihoye 
lew'et wet t'alhch'oye lhäk wet tufw. 

21Wet lakawos y'ätshane tä yok: –¿Atsi m'ak tä lewoye? Täjnaj kamaj iläy 
han'äfwaj, am alechuyhat wet letafwlhi. Wet athana tä y'il han'äfwaj, nech'e 
lenephä, letufw äk. 

22Wet David ichulho tä yok: –Täjnaj kamaj iläy han'äfwaj, olham olhaichuyhat 
wet otafwlhi tä oyen tichunhayaja tä oyok, Elak Lhawuk hip'altsen n'oye wet 
iläyit han'äfwaj. 

23Mat athana tä y'il han'äfwaj, ¿atsi m'ak tä tumenej chik olham olhaichuyhat? 
¿Hä iwoye tä oläyit? ¡Kha! ¡Chik ichäte lewhäy, olham ohohiyela lham, mat lham 
ihanhiyejt'a iho n'oye! 

Salomón nech'e iche 

24David ikäjyenlhi lech'efwa Betsabé, wet imäyej, wet iwo lhäsa, wet David iwo 
lheya han'äfwaj tä yen lheya Salomón. Wet Lhawuk ihumin han'äfwaj, 

25wet ichene David häp profeta Natán, ne'tek ifwenho tä yok: –Lhawuk ihumin 
t'at häp han'äfwaj. Wet häp tä David y'isej elh lhey tä iwoyeje han'äfwaj, wet yen 
lheya Jedidías, tä letetnek tä Lhawuk lehumnek. 

David itayhlä honhat lhip tä lhey Hup Lhokwetaj wet lhayen lewuka 
(1 Crón 20.1-3) 

26Wet Joab iwo laka'tshayaja tä itayhlä Amón lhayis kahupuy tä lhamya tä lhey 
Hup Lhokwetaj. Wet tä ataj tiyäjiho p'ante, 

27wet ichene lesilätwos David wet lhamel ifwenho tä yok: –Joab lhäy'e laka 
sip'älis itayhlä Hup Lhokwetaj, wet wichi tä ihi nemhit hiw'en waj, tsi Joab lhayen 
lewuka honhat lhip tä tumejlä tewok. 

28Athana, iwuk, is chik lehutwek sip'älis iyhäj tä imälhehi wet taylahlä hupuy, 
tiyäjola, yämlek tek häpe olham tä ochuma wet tek õ'tiyej olhey. 

29Tä mälhyejtso, David ihutwek ilhokej laka sip'älis wet lhamel ihoye tä itayhlä 
Hup Lhokwetaj wet itsoklhi. 

30Wet isoyej rey lhetekp'ot tä oro tä hiw'en tuntey tä isis wet hiw'en treinta y 
tres kilos, wet õ'ti'pe David lhetek. Hätej lhäy'e wujpe m'ayhay tä laha ihi tä 
David ichumahen tä ihi hupuy. 

31Wet David itonphä wichi tä imälhehi hupuy wet ichumyenthä. Iyhäj yisthen 
hal'äy lhäy'e tä ichuma chinhas lhäy'e hosan. Hätej iyhäj tä ichuma õnhonthis, 

yenlhi ladrillos. Wet mälhyejtso tä David iwoyeje ilhokej Amón lhayis tä ihiche 
hupuy iyhäj. Wet David yäple Jerusalén, lhäy'e ilhokej laka sip'älis. 

2~Sam 13 

Amnón täkleyej lech'inhä Tamar 

1Absalón tä David lhäs lech'inhä ihi p'ante tä wuj tä isilataj tä lhey Tamar. Wet 
iche David lhäs elh tä lhey Amnón tä lako w'enha lhamej, lham ihumin lech'inhä 
Tamar, 

2wet wuj tä ikäne yäk y'ilej. Tä lech'inhä häpe elh tä tek lhay'aje hin'o, wet 
Amnón wuj tä athaho chik iyej. 

3Mat elh ihi p'ante Amnón, häpe hin'o tä wuj tä hin'olhi tä lhey Jonadab, häp 
David lechila Sima tä lhäs. 

4Wet iche ifwala tä Jonadab y'ätshane Amnón tä yok: –Rey lhäs, ¿atsi m'ak tä 
awit'äy? Tsi fwalapej ow'en tä lhäy'e lhip tä akni'isa. Lhek fwen n'oho. Amnón 
ichulho tä yok: –Olham ohumin Tamar, ochila tä Absalón ch'inhä. 

5Wet Jonadab tahuyej Amnón tä yok: –M'ak tä is chik lewoye, mäla'pe amäwet, 
mälhyej chik tek lechutitlhi. Wet chik ajcha iho ame tä iyahin atape, wet lefwenho 
tä lhok, “Woye täj owoye tä lechen n'oye och'inhä Tamar yämlek hiw'en n'oho 
olhäk. Is chik ikana tä yenlhi yämlek ow'enpe wet otufw.” 

6Tä mälhyejtso, Amnón imä'pe lemäwet, mälhyej tä tek ichutitlhi. Wet rey David 
ihoye tä iyahinpe, wet Amnón ifwenho tä yok: –Woye täj owoye, is chik näm 
och'inhä Tamar wet ikana tä yenlhi lep'okwey, wet is chik lham tä hiw'en n'oho. 

7Wet David ichene lhämet Tamar tä ihi lew'et wet ifwenho tä yok: –Hoye achila 
Amnón lew'et wet enlhi m'ak tä tufw. 

8Wet Tamar ihoye lechila Amnón lew'et wet Amnón imä'pe lemäwet. Wet Tamar 
ichuma harina, wet ilhethi wet yenlhi lep'okwey wet hip'ohen, wet lechila iyahin 
t'at m'ak tä iwoye. 

9Wet Tamar ichuma lhäkhi wet hiw'enho lep'okwey Amnón, mat Amnón tek 
iwatläk tufw. Wet ne'tek inukwephä ilhokej wichi tä iyej. Wet tä lhamel 
yikch'oye, 

10wet Amnón tahuyej Tamar tä yok: –Chäj n'oye olhäk, hän n'oye tä oi'pe omäwet 
wet is chik am tä lew'en n'oho. Wet Tamar ichuma lep'okwey wet ichäje lechila 
Amnón tä i'pe lemäwet. 

11Mat tä Tamar hiw'enho yämlek tufw, wet Amnón itsoklhi wet tahuyej tä yok: –
¡Lhuu ch'inhä, lemä n'oyej! 

12Wet Tamar ichulho tä yok: –¡Kha, chila, yej täkley n'oyej! ¡Õ'wohiyet'a 
m'ayhayna tä ihi Israel! ¡Yej woye m'ak tä ni'isache! 

13¿Olham chihla ohohi, nech'e on'äfwlhi ihi? Wet am ahäpehila hin'o tä matche tä 
ni'isa tä ihi Israel. Athana ahuyej rey wet lham iwohiyela, hiw'enlan'o amho. 

14Mat Amnón tek hich'ahuye, wet khajay, inu'pe Tamar wet ikalhi tä täkleyej yäk 
imäyej. 

15Mat tä ileyej, noj tä ihumin. Nech'e wuj tä n'äyiho wet y'ulhan, inu'pe 
lehumnhayaj tä itiyej. Wet tahuyej tä yok: –¡Mäh nephä, ek och'oye! 

16Wet Tamar ichulho tä yok: –¡Kha, chila! ¡Athana tä lechenn'o, m'ak tä ni'isache 
inu'pe m'ak tä lhen n'oye! Mat Amnón tek hich'ahuye. 

17Wet t'äne lakawo wet ifwenho tä yok: –¡Chen kanhi atsinhana wet p'ohi lepe, 
t'unthi! 

18Wet lakawo ichenphä tä ichufwi lew'et wet hip'ohi lepe, hit'unthi. Wet Tamar 
hiw'uyhi p'ante lew'uy tä lhäy isis, mälhyejtso lakey p'ante atsinhay tä rey leles 
tsinhay lew'uyhyaj tä ts'ilakthä. 

19Wet Tamar nech'e ichuma mok'otaj, itsäype lhetek, wet hich'esajche lew'uy tä 
lhäy isis tä hiw'uyhi. Wet iti'pe lhetek lakweyey tä yik, tafwlhi t'at tä tiyäjche 
n'äyij. 

20Tä lechila Absalón hiw'en, wet y'ätshane tä yok: –¿Hä lhewejn'e achila Amnón? 
¿Hä lham tä iwo m'aka amej? Ch'inhä, athana yej fwenho elh chik häpe tsi achila 
t'at. Yej lhen ahuseka täjtso. Wet Tamar lhaiw'en tä häpe elh tä õ'wom, wet 
imälheyej lechila Absalón lew'et. 

21Wet rey David ihanch'oye p'ante häp m'ak tä iche, wet wuj tä tawäkwäy. Mat 
tek iyete lhäs Amnón, tsi häpe lhäs tä thaläkwe wet wuj tä ihumin p'ante. 

22Mat Absalón nemhit tahuyej Amnón, tsi Absalón n'äyiho Amnón häp tä täkleyej 
lech'inhä Tamar. 

Absalón iwo haya Tamar tä Amnón iläkwlhi 

23Tiyäme nekchämis täkwfwas, wet Absalón laka wichi yisitche tson'atas w'oley 
tä ihi Ba'al-hasor tä tott'ayehlä hupuy tä lhey Efraín. Wet Absalón t'änehen 
ilhokej rey leles tä ichufwiyej tä t'ek. 

24Wet Absalón ihoye rey wet tahuyej tä yok: –Iwuk, ifwalasna okawos yisitche 
oläy tson'atas w'oley. Is chik am leho n'oyehen, lhäy'e akawos. 

25Mat rey ichulho Absalón wet yok: –Kha, yäs, iwohiyet'a chik ilhokej olhamel 
oho ame yämlek wuj m'ak tä letiskanpe. Wet tej tä Absalón wuj tä inityen, rey 
lham yikhit'a, mat hiw'enho lakäpfwayaj. 

26Wet Absalón yok: –Chik kawoyaye, woye täj owoye tä lechen n'oye och'inij 
Amnón. Wet rey y'ätshanej tä yok: –¿Atsi m'ak tä tumenej tä lewatläk Amnón iho 
ame? 

27Mat Absalón wuj tä inityenej rey yäk iwahin Amnón tä ihoye, lhäy'e leles iyhäj. 
Wet Absalón iwaklhatej lhäk, mälhyej chik iwo lakäjyaja'pe rey. 

28Wet ihantej lakawos wet yok: –Tetshanay Amnón chik w'oknaj, wet olham 
ofwenla amho chik lelän, wet lelänay. Yej nowaye, olham tä olhämet. Akhajyenay 
wet äm otle t'unay. 

29Wet Absalón lakawos iwoye m'ak tä Absalón ne'tek iwoye tä lhamel ilän 
Amnón. Wet ilhokej rey leles tä yikhen, nowayhen, elh weihalhapej i'pe lelä mola 
tä inukwe alhoho tä yikhen p'ante. 

30Wet tä lhamel kamaj ihi p'ante n'äyij, õ'fwenho David, õyok: –Absalón ilän 
ilhokej ales. Tek imälhehi elh lhamel tä iläy. 

31Tä David iläte, inephä, hich'esajche lew'uy tä yen tetneka tä lewit'äy ihi, wet 
lhay'ilenche honhat. Wet ilhokej lakawos tä iyej lham hätej lhamel 
hich'esajchehen lew'uyis. 

32Mat Jonadab tä David lechila Sima tä lhäs, lham yok: –Iwuk, yej lematitche tä 
ilhokej ales tä y'inhen. Ts'ilak tä õ'län Amnón, tsi pajche Absalón lhämet, tälhe 
ifwala tä Amnón täkleyej lech'inhä Tamar. 

33Tä mälhyejtso, iwuk, yej lematitche tä ilhokej ales tä y'inhen. Tajlhame Amnón 
tä y'il. 

Absalón ilethane hupuy tä Gesur 

34Wet Absalón inu p'ante alhoho tä yik. Wet manse tä sip'ä tä t'uye David lew'et, 
iyahinphä wet hiw'enlä wujpe wichi tä nekche n'äyij tä tälhe Horonaim tä nekche 
chenaj lhip. 

35Wet Jonadab ifwenho rey tä yok: –Iwuk, nämhen ales, mälhyej tä oyäme. 

36Wet tä noj p'ante tä yämlhi, wet nämhen rey leles, lhamel t'änhen tä 
tafwchehchä. Hätej rey tafwlhi, lhäy'e ilhokej lakawos, wet wuj tä tafwchehchä. 

37-38Wet Absalón yik p'ante tä ihoye Talmay, Amihud lhäs, Gesur laka rey, wet 
ilethane Gesur tres nekchämis. Wet David ilhokej ifwalas tä tafwlhi tä 
itichunch'oye lhäs Amnón tä y'il. 

39Mat tä paj tä nemhit wuj tä yen lefwitajayaja Amnón, nech'e wuj tä iwatläk 
hiw'en Absalón. 

2~Sam 14 

Joab yäk ikalhi Absalón tä pil 

1Joab tä Sarvia lhäs ihanej p'ante tä rey David wuj tä iwat p'ante lhäs Absalón. 

2Wet Joab iwo cheneka tä t'äne atsinha tä wuj tä ihan honhatej tä lew'et hupuy tä 
lhey Tekoa. Wet ifwenho tä yok: –Aletech'aynej tesa, w'uyhi haw'uy tä yelaj, yej 

ley'ilen amche m'ak tä lenij akäjche, mälhyej atsinha tä tesache elh tä pajche tä 
y'il. 

3Wet hoyela rey wet fwenhola m'ak tä olham ofwenla amho. Wet Joab ifwenho 
p'ante atsinha m'ak tä yämhiyela. 

4Wet atsinha ihoye rey wet t'upihchä yäk lete'pe ihi honhat tä n'okwiyej. Wet 
tahuyej tä yok: –¡Iwuk, is chik lech'ot n'oye! 

5Wet rey y'ätshane tä yok: –¿Atsi m'ak tä awit'äy? Wet atsinha ichulho tä yok: –
Olham ohäpe atsinha tä tesa, och'efwa y'ilte. 

6Wet ow'ennaj täkwfwas oles wet lhamel lhailänhen naji tä i'pe honhat. Wet 
mälhyej tä newache elh tä hiw'enej yämlek isowek lhamel tä lhailänhen, wet elh 
ilän elh yäk y'il. 

7Wet athana ilhokej iyhäj tä itay ohilä, wet lhamel tahuy n'oyej wet yok, “¡Lhek 
achaj n'oyehen äsn'aj ilän lech'inij, häpkhilek olhamel otan'istej elhn'aj y'il wet 
owo haya!” Wet mälhyejtso tä lhamel t'uhläk iso n'oyej olhäs elh tä imälhehi. Wet 
hätehlat iwoyek y'omat itäj fwiyho tä imälhe n'oyej, wet t'uhläk itäyhat och'efwa 
lhey yämlek newache leles tä ichäj lajcha lhey tä lhamel kamaj iläyhen tä i'pe 
honhat. 

8Tä rey iläte atsinha lhämet, wet ichulho tä yok: –Olham tä otetshanhila m'ak tä 
i'amej. Mäh äple haw'et. 

9Wet atsinha yok: –Iwuk rey, chik iche elh tä letes ihi, is chik olham tä ichät n'o'pe 
m'ak tä ni'isa, lhäy'e ojcha lew'et. Mat ni'isache chik am tä ichät atape m'ak tä 
ni'isa, lhäy'e aniyatyaj. 

10Wet rey ichulho atsinha tä yok: –Chik iche elh tä iwatlä tä aiwit'äyen, chäja 
n'oye, wet nemla yachajo tä ailhaklitlhi. 

11Wet atsinha inityen tä yok: –¡Iwuk rey, olhaip'altsen ame chik let'alhe Awuk 
Dios, yämlek oelh tä iwatlä tä iwo haya olhäs tä y'il, nemla y'isej lhip tä ikänchin'o 
tä ilän olhäs elh tä imälhehi! Wet rey ichulho tä yok: –Owoyej ame olhämet tä 
matche, mälhyej tä Lhawuk iläy, oyok, Äs tek ichätla honhate elh lew'ole tä ihi 
lhetek. 

12Mat atsinha tujlhache tä yok: –Iwuk, olhaip'altsen ame, wahin n'oyej chik 
oy'isej elh olhämet tä ofwen amho. Wet rey yok: –Ahuy. 

13Wet atsinha y'ätshane tä yok: –Iwuk, ¿chäte tä atichunhayaj tä lewoye m'ak tä 
mälhyejtso tä letayhte Dios laka wichi? Tä lewoynejetso ämet, iwuk, am tä ates tä 
kawatahlä tä pil äsn'aj yik hach'oye. 

14Häpe m'ak tä lhamyaj tä ilhokej wichi y'inhenla. Hätet iwoye waj tä itsäype 
honhat tä niwoyaye tä õ'chuma. Mat Dios tek isoyej elh chik häpe 
lew'atshancheyaj, mat hiw'enho lewhäy yämlek elh tä yik pile lham. 

15Iwuk, m'ak tä tumenej tä oho ame, häp tä wichi istunlhin'o. Wet otichunhayaj 
yok, “Is chik ohoye rey wet otahuyej, elak iwoye m'ak tä ot'alhe. 

16Elak hich'ahu n'oye wet ifwayhat n'oyej hin'o tä iwatlä tä ikänchin'o, lhäy'e 
olhäs, wet yämlek iso n'oyejen honhatna tä Dios hiw'enho laka wichi. 

17Elak oläte rey lhämet wet otamsek ihi.” Eh, häp täjtso otichunhayaj, tsi am, 
iwuk, lehanej tä lew'enhat m'ak tä ische lhäy'e m'ak tä ni'isa. Ahätet iwoye Dios 
laka ángel. ¡Is chik Awuk Dios i'amej! 

18Tä rey iläte atsinha lhämet, wet ichulho tä yok: –Iche m'ak tä oy'ätshan ame. 
Chulh n'oho, fwen n'oho m'ak tä matche. Wet atsinha yok: –Ahuy, iwuk. 

19Wet rey y'ätshane tä yok: –¿Hä kahäpeya Joab tä lewoynejek ilhokej m'ak tä 
lewoyena? Wet atsinha ichulho tä yok: –Kalelhäj olhämet tä owoyej ame, iwuk, 
oyok, Ihichet'a elh tä ihanej tä itsayhat ämet tä is alhoho, tsi ilhokej m'ak tä lhäme 
matche. Eh, iwuk, matche tä häpe akawo Joab tä ichenn'o ame, wet häpe lham tä 
ifwen n'oho ilhokej m'ak tä olham oyäme. 

20Lham tä letichunhayaj tä iwoye täjtso yämlek isyen alhoho m'ayhay tä iche. Mat 
am, iwuk, lehanej, ahätet iwoye Dios laka ángel tä letäfwelej ilhokej m'ayhay tä 
iche tä i'pe honhat. 

21Wet rey itilhake Joab wet tahuyej tä yok: –Is t'at, owoye m'ak tä let'alhe. Mäh 
ukwe manse Absalón, nachaj alhoho. 

22Tä Joab iläte, wet t'upihchä yäk lete'pe ihi honhat, hin'älit tä n'okwiyej laka rey. 
Wet tä noj tä n'okwiyej, wet tahuyej tä yok: –Iwuk, is chik Dios ikäpfway ame. 
Athana ohanej tä lep'altsenn'o tä lewoye m'ak tä ot'alh ame. 

23Wet Joab yike p'ante Absalón tä ihi Gesur wet ihäne Jerusalén. 

24Mat rey yok: –Tek owatlä tä Absalón ihoye ow'et. Is chik itshupiye lham lew'et 
tä ihoye, tek owatläk ow'enpe lete'pe. Tä mälhyejtso, Absalón ihoye p'ante lham 
lew'et, ihohiyet'a rey. 

Tä lepese p'ante Absalón ihoye David 

25Newache p'ante hin'o tä ihi ilhokej Israel tä mälhyej Absalón tä wuj tä isilataj. 
Ihichet'a häp m'ak tä iyej, tälhe lepach'ol yäk ichäte lhetek, wet wichi yopejkwe: –
Matche tä isilataj. 

26Wet nekchämpej tä yisitche lew'oley tä ilhak'anlä tä pites, wet inu'pe dos kilos 
lew'oley tä choyhat. 

27Wet Absalón hiw'en p'ante tres leles tä hin'ol, lhäy'e lhäse tä lhey Tamar. Häpe 
atsinha tä wuj tä isilataj. 

28Wet täkwfwas nekchämis p'ante tä Absalón ihi Jerusalén tä niw'ena'pe rey 
lete'pe. 

29Wet Absalón iwo chenekaye Joab, ne'tek ihoye tsi t'uhläk ichene rey. Mat Joab 
ihohiyet'a p'ante Absalón. Wet häp yachajo tä Absalón t'äne, mat Joab tek häp 
ihoye. 

30Wet Absalón tahuyej p'ante lakawos tä yok: –Lhek yahinya, honhat tä Joab 
lelafwek ihi lhip tä tumejlä olafwek, wet hiw'en yachuyaj tä häpe cebada. ¡Mäh 
hoyaye wet wunayho! Wet Absalón lakawos ihoye p'ante Joab lelafwek wet 
lhamel iwunho. 

31Wet Joab ihoye Absalón tä ihi lew'et wet y'ätshane tä yok: –¿Atsi m'ak tä 
tumenej tä akawos iwunho olafwek? 

32Wet Absalón ichulho Joab tä yok: –Olhamnaj tä ot'än ame yämlek oaichene rey 
wet lefwenho tä olham n'am hanej m'ak tä tumenej tä oyiktech'oye Gesur. Tsi 
isn'aj t'at chik omälhe kanhi. Mat athana olham owatlä chik ow'enpe rey lete'pe, 
wet chik häpe olham tä otes ihi, is chik ilänn'o. 

33Tä mälhyejtso, Joab ihoye p'ante rey wet ifwenho m'ak tä Absalón yäme. Wet 
rey t'äne p'ante Absalón, wet tä ichäte rey, Absalón t'upihchä yäk lete'pe ihi 
honhat. Wet rey hits'u Absalón lech'alo. 

2~Sam 15 

Absalón lhaikhajyenej, iwatläk isoyej lajcha David leniyatyaj 

1Tä tiyäme p'ante lewhäytso, Absalón nech'e lakaletaj ihi tä laka'tshayajcha, 
lhäy'e yel'atas tä hiw'en, wet iwo laka wichiya cincuenta hin'ol tä ichunlä tä 
yikpej. 

2Wet Absalón inephäpej tä nech'e nämtaj wet lhaitihi n'äyij lhip tä iwhäye lepe tä 
itaye hupuy. Wet ilhokej häp lhamel tä ihoye rey yämlek hich'ote tä iwo 
lakalelhthayaja, elhpej tä letes ihi wok tujlhaye elh, Absalón t'änche wet 
y'ätshane tä yok: –¿Chi tä letälhi? Wet chik elhtso ifwenho tä tälhe Israel tä laka 
wichi elh, 

3wet Absalón yäme tä yok: –Is alhoho m'ak tä let'alhe wet t'uhawetej. Mat 
newache elh tä hich'ahu ame wok hich'ot ame tä tälhe rey. 

4Wet Absalón y'isejpej tä yok: –¡Et chik olham ohäpe õkalelhthayajwo tä oihi 
honhatna, yämlek ilhokej lhamel tä iho n'oye, elh tä letes ihi, lewit'äy ihi, tujlhaye 
elh, wet olham tä otetshan lakalelhthayaj! 

5Wet mälhyej elhpej tä ihoye tä n'okwiyej, Absalón ipiyne lakwey wet itsufwelej 
wet hits'u lech'alo. 

6Wet mälhyejtso häp m'ak tä iwoyeje ilhokej Israel lhayis tä lhamel ihoye rey tä 
iwatlä lakalelhthayaj. Wet häpe täjtso m'ak tä iwoye yämlek isakanej tä ikalhi 
Israel lhayis. 

7-8Wet tiyäme p'ante cuatro nekchämis, nech'e tä Absalón tahuyej rey tä yok: –
Iwuk, olhaip'altsen ame chik lech'anlha n'oye tä ohoye Hebrón, yämlek oyäm 
matche olhämet tä owoyeje Lhawuk. Tsi täjte oihi Gesur tä ihi Aram, oyäm 
kalelhäj olhämet, oyok, “Chik Lhawuk iwahinn'o tä oyäple Jerusalén, olham 
on'okwihiyeja chik oihi Hebrón.” 

9Wet rey ichulho tä yok: –Mäh, atamsek ihihla tä lhek. Wet Absalón yik p'ante tä 
ihoye Hebrón. 

10Mat ichene lesilätwos ilhokej Israel laka wichi yämlek ifwenho tä yok: –Chik 
amel lelätaye tson'ataj ch'u tä õyafwutche, fwitseneja achoslis tä lhoyaykwe, 
“¡Absalón häpe rey tä ihi Hebrón!” 

11Wet Absalón t'änehen p'ante doscientos hin'ol tä tälhe Jerusalén. Lhamel 
ihanhiyejt'a m'ak tä lham fwitaj iwoye. 

12Wet Absalón ilän tshätäy wet yen lew'ayhata Lhawuk. Wet t'äne elh David 
lech'otfwa tä lhey Ahitofel tä lew'et hupuy tä lhey Gilo, yämlek iwo t'unfwaya. Tä 
mälhyejtso, Absalón wuj tä lhaikhajyenej tä itayhlä lajcha David wet lhäy'epej 
lhip tä wujpe häp wichi tä ihänlhi. 

David yikch'oye p'ante Jerusalén tä ilethanlä lhäs Absalón 

13Wet näm p'ante silätwo tä ihoye David, wet ifwenho tä yok: –Ilhokej Israel 
lhayis tä lhaithatche Absalón. 

14Wet David ifwenho ilhokej leniyatfwas tä iyej tä ihi Jerusalén, wet yok: –¡Mäh 
n'ekhen athana, tsi tek iwoye chik n'alefwayhtej Absalón, tek n'aimantejla! ¡Mäh 
n'ekhen, n'akeltshi, tsi elak ikelhi tä nek wet tajila lhatape, wet elak wuj lhawit'äy 
tä ichätyen lhatape wet ilänejenla ilhokej wichi tä ihi hupuy! 

15Wet rey leniyatfwas lhamel ichulho p'ante lewuk tä yok: –Iwuk, olhamel 
owak'alhen chik owoye ilhokej m'ak tä am lene'tek olhamel owoye. 

16Wet mälhyej p'antetso tä inuphä rey, lhäy'e ilhokej lew'et lheley tä yikche tä 
lhamel ihänphä. Mat hin'äyhi p'ante lew'et diez atsinhay tä imäyejthä tä lhamel 
t'uye p'ante rey lew'et. 

17Wet tä yik rey, lhäy'e ilhokej häp iyhäj tä yikche, wet ikasthen tä lhamel ichäte 
owukwe tä ilepese hupuy. 

18Wet ilhokej leniyatfwas tä lhamel lhaithatche p'ante, lhäy'e ilhokej Keret lhayis 
lhäy'e Pelet lhayis, lhamel tä t'uye rey, lhäy'e seiscientos Gat lheley tä pajche tä 
ihänlhi häp lham. Ilhokej lhamel nekche lhip tä rey ihi. 

19Wet rey tahuyej hin'o tä lhey Itay tä lhayen lhetekayej Gat lheleytso. Wet yok: –
¿Atsin'aj m'ak tä tumenej tä am lenek n'okwehen? Isila chik lhek wet lemälheyej 
rey elh tä nech'ayek. Tsi am haw'ethit'a honhatna, ahäpe elh tä õ'chen p'ante tä 
lhehi honhat tä haw'et. 

20Pajichet'a tä lhehi Israel. Iwohiyet'a chik ot'alh ame tä lenek n'okwehen, tsi 
y'aje tä olham tä n'am hanej honhat tä ohoye. Is chik lhäpil, lhäy'e aiyhäj tä nek 
amche. Is chik Lhawuk i'amej wet ahip'altsen. 

21Mat Itay ichulho p'ante rey tä yok: –Owoyeje olhämet häp Lhawuk tä n'ilataj, 
lhäy'e am, iwuk, tä owoyej ame. Oyok, lhip chik häpe tä lhehi, olham tä akawon'o 
oihla amej. Chik y'aläyhen wok y'at'inhen, tek olehla amej. 

22Tä David iläte, wet yok: –Is t'at. ¡Mäh tä lenek n'okwehen! Wet mälhyej 
p'antetso tä Itay tä lew'et Gat yikche David, lhäy'e ilhokej häp hin'ol tä iyej, lhäy'e 
ilhokej lew'et lheley tä yikche. 

23Wet ilhokej wichi tä tafwchehchä tä yikhen. Wet lhamel inuho tewok lhäsaj tä 
lhey Cedrón, wet lhäy'e laka rey inuho, ihänphä lhamel. Wet ilhokej lhamel 
ichunch'oye laka rey tä tiyäjche n'äyij tä itaye honhat tä ts'anis. 

24Hätej sacerdote Sadoc tä yikche, lhäy'e ilhokej Leví lhayis tä lhamel tilhäj Arca 
tä Õt'amajchet tä Dios lhämtes ihi. Wet lhamel itihchä, itiwhäye sacerdote Abiatar 
yäk nojphä wichi tä yikhen tä inukwephä tä tälho hupuy. 

David lakachenhay tä iyahinpe Jerusalén 

25Rey David tahuyej p'ante Sadoc tä yok: –Mäh achaje hupuy Arca tä Õt'amajchet 
tä Dios lhämtes ihi. Wet chik Lhawuk käjlhi n'oyej, olham opinla wet ow'enla'pe 
Arca tä ihi lew'et. 

26Mat chik lham ifwen n'oho tä tek käjlhi n'oyej, is t'at, is chik yen n'oye m'ak tä 
ihuminche tä yen n'oye. 

27Hätej rey ifwenho Sadoc tä yok: –Am ahäpe profeta. Is chik lhäple hupuy, lhäy'e 
Abiatar, lhäy'e äs Ahimaas, lhäy'e Abiatar lhäs Jonatán. Wet atamsekis ihi tä 
lhekhen. 

28Olham omälhehihila honhat tä w'awulhchä tä ihi ts'anis, yämlek amel lechen 
n'oye ämet tä lewoyay osiläta. 

29Tä mälhyejtso, Sadoc lhäy'e Abiatar tä lhamel yachaje Jerusalén häp Arca tä 
Õt'amajchet tä Dios lhämet lehi. Wet hätej lhamel imälhehi Jerusalén. 

30Wet David iho'pe chenaj tä Oliwachat. Imantej lenisähis tä yik wet tafwlhi t'at, 
wet hip'o'pe lhetek tä yen tetneka tä wuj tä äytaj lefwitajayaj. Wet ilhokej wichi 
tä yikche hätej lhamel hip'o'pe lhetek wet tafwchehchä tä yikhen. 

31Wet õ'wo p'ante siläta David tä Ahitofel häpe elh lhamel tä lhaithatche Absalón. 
Tä David iläte, iwo t'alhyaja wet yok: –Iwuk, olhaip'altsen ame, nuhlä Ahitofel 
m'ak tä fwitaj iwoye yämlek nikalhahi. Chik fwitaj hich'otyeneje lhämtes häp 
Absalón, en häpeya lhämtes tä w'et lhämtes t'at. 

32Tä paj, David ichäte chenaj lhip tä atojphä tä wichi ihoyepej tä n'okwiyej Dios. 
Tä ikanhi, wet iche hin'o tä lhaichutyenej tä lhey Husay, häp wichi tä lhey Arak 
lhayis elh, tä lakhäy hikw'eschehen wet honhat ihi lhetek. 

33Wet David tahuyej tä yok: –Chik am lenek n'okwe, elak lenahhatlhin'o. 

34Is chik lhäple Jerusalén wet lefwenho Absalón tä lhok, “Iwuk rey, olham 
ohäpkhila akawo, wet och'otla ame mälhhiyeja tä pajche tä och'ote ajcha.” Wet 
David äp tahuyej Husay tä yok: –Chik lewoye täjtso, lech'otla n'oye, lenuhlahlä 
m'ak tä Ahitofel fwitaj iwoye. 

35Wet ihla amej sacerdotes Sadoc lhäy'e Abiatar. Fwenhopeja lhamel ilhokej m'ak 
tä leläte tä iyej rey lew'et. 

36Wet leles ihiyeja lhamel, Ahimaas tä Sadoc lhäs lhäy'e Jonatán tä Abiatar lhäs. Is 
chik lhamel tä iwo osiläta ilhokej m'ak tä am lehanej. 

37Wet mälhyejtso p'ante tä hin'o tä lhey Husay tä David lakayofw ihoye hupuy tä 
Jerusalén. Tä ichäte, wet häpe lewhäytso tä Absalón häp nech'e tä tiyäjo hupuy. 

2~Sam 16 

Siba lhaichutyenej David 

1Tiyäme p'ante David tä ichätfwute chenaj lhip tä tojphä, wet hin'o tä lhey Siba tä 
Mefi-boset tä lakawo, häp tä lhaichutyenej. Ichäj asnolis, w'awulhchä lelhuk tä 
tilhäj doscientos pan, lhäy'e cien uvas tä tamchäyhen, lhäy'e cien hal'ä lhay tä 
nech'e tä y'ohen, lhäy'e hat'es tä ihi lehi tä tsänt'äj. 

2Wet rey y'ätshane Siba tä yok: –¿Atsi m'ak tä tumenej tä lechäj tähistsi? Wet Siba 
ichulho rey tä yok: –Häp asnolis tä ochäj yämlek rey lew'et lheley tä i'pe, wet pan 
lhäy'e hal'ä lhay yämlek sip'älis tä tufw, lhäy'e häp hat'es yämlek lhamel tä 
y'enhen tä iyäyej tä ihi ts'anis. 

3Wet rey y'ätshane tä yok: –¿Chi tä ihi awuk cheyäs? Wet Siba ichulho rey tä yok: 
–Imälhehine Jerusalén, tsi letichunhayaj yok, “Fwalana Israel lhayis yachajila 
n'oye ochäti niyatyaj.” 

4Wet rey yok: –Tä mälhyejtso, athana oayen lewuka ilhokej m'ak tä lewuk naji 
Mefi-boset. Wet Siba t'upihchä tä ichulho rey tä yok: –Is t'at, iwuk rey. Is chik 
ilhokej lewhäy tä akäjlhi n'oyej. 

Simey ithatej lewit'äy David 

5Täjp'ante rey David ichäte hupuy tä lhey Bahurim, iche hin'o tä inuphä tä lhey 
Simey, häpe Gera tä lhäs wet Saúl lew'et lheley elh. Wet yikej lhämet tä itayhte 
David, 

6wet ifwomej tuntey, ithatej David lhäy'e laka sip'älis. Wet ilhokej wichi lhäy'e 
hin'ol tä khajayhen tä t'uye rey tä lhamel tumej lhip tä lefwomkat lhäy'e tä 
lets'amkat. 

7Wet Simey itayhte lhämet tä ni'isa David tä yok: –¡Mäh tä lhekch'oye täjna! 
¡Ahäpe häp hin'o tä ni'isa, ahäpe anikoy! 

8¡Häp Lhawuk athana iwo haya, ichätyen atape ilhokej alänyajay tä lewoyeje Saúl 
lew'et lheley tä am letiyäjo leniyatyajw'et! ¡Athana häp Lhawuk tä yachaje 
aniyatyaj häp äs Absalón! ¡Wet yej seltej tä am tä ichät atape m'ak tä ni'isa tä 
lewoye, tsi ahäpe t'at anikoy! 

9Wet Abisay tä Sarvia lhäs tahuyej p'ante rey David tä yok: –¿Chäte tä asinäj 
tseyektsi itayhte lhämet owuk rey? ¡Ch'anlha n'oye tä ohoye wet oyisitlä lhetek! 

10Mat rey ichulho p'ante tä yok: –Täjna y'ajit'a amehen, amel tä aSarvia leles. 
Chik hin'otsi itayhat n'oye lhämettso, et häpe Lhawuk tä ne'tek iwoye. Wet chik 
mälhyejtso, ¿atsi tä ihanej iwoyneje chik yok, “Isit'a m'ak tä lewoye”? 

11Wet David tahuyej Abisay lhäy'e ilhokej laka sip'älis wet yok: –Tä olhäs t'at tä 
iwatlä tä iso n'oyej ow'atshancheyaj, tek oseltej tä häte Benjamín lhayis elhtsi 
t'uhläk oy'il. Tej t'attsi wet ch'anlhaye tä itayhat n'oye lhämet, tsi Lhawuk tä 
ne'tek iwoye. 

12Mat Lhawuk elak hiw'en olhakli wet hiw'en n'oho m'ak tä is, tä itumhatlä 
lakäpfwayaj m'ak tä ni'isa tä itay n'oye fwalamatna. 

13Wet David lhäy'e laka wichi tä lhamel yikhen t'at tä tiyäjche n'äyij. Wet Simey 
nekche lhip chenaj, ifwamche t'at David tä itayhte lhämet tä ni'isa, wet ithatejlhi 
tuntey wet ipotphä honhat. 

14Häpe p'ante tä rey David lhäy'e wichi tä yikche tä lhamel ichäte tewok Jordán, 
wet wuj tä y'enhen, wet ikasthen tä lhay'upthen. 

Absalón tiyäjo p'ante Jerusalén 

15Absalón tiyäjo p'ante Jerusalén, lhäy'e ilhokej Israel lhayis, lhäy'e Ahitofel tä 
iyej lhamel. 

16Wet Husay tä Arak lhayis elh tä häpe David lakayofw, tä ichutlä p'ante Absalón, 
wet t'änlhi tä yok: –¡Lewujyaj ihi rey! ¡Lewujyaj ihi rey! ¡Is chik pitajla ifwalas tä 
iläy tä i'pe honhat! 

17Wet Absalón y'ätshane Husay tä yok: –¿Atsi m'ak tä lewoyeje akayofw tä 
akäjejlhi? ¿Hä leleyej? ¿Chäte tä ka'ekache? 

18Wet Husay ichulho Absalón tä yok: –Kha, owohiyet'ak oyikche. Tsi olham tä 
olhaithatche elh tä Lhawuk tä itshupiye, lhäy'e ilhokej Israel lhayis. 

19¿Wet atsi elh tä is chik och'ote? Oyok, is chik och'ote häp okayofw lhäs. Tä 
mälhyejtso, wet och'otla ame, mälhnhiyejat täjnaj och'ote ajcha. 

Absalón imäyejthä atsinhay tä lajcha David pajche imäyejthä 

20Absalón y'ätshane p'ante Ahitofel tä yok: –Fwen n'oho ämet. ¿Atsi m'ak tä is 
chik y'awoye? 

21Wet Ahitofel ichulho Absalón tä yok: –Lemäyejthä atsinhay tä ajcha pajche 
imäyejthä, tä lhamnaj tä hin'äyhi lew'et tä lhamelnaj tä t'uye. Tä mälhyejtso, 
ilhokhiyeja Israel lhayis tä ihanhiyeja tä matche tä lewäkyhayen ajcha wet nech'e 
n'äyi amho. Wet nemla koyhyaj tä lhaikhajyenhen ilhokej iyhäj tä lhaithat amche. 

22Wet lhamel yenhoplhi p'ante Absalón lewukwe tä wesaj tä i'pe õniyatyaj lew'et 
lhip tä ikaphä. Wet ilhokej Israel lhayis tä hiw'enpej tä ihochufwi yämlek 
imäyejthä atsinhay tä lajcha pajche imäyejthä. 

23Wet ifwalas p'antetso elh chik t'alhe Ahitofel lhämet hätet iwoye chik t'alhe 
Dios lhämet. Mälhyej'attso p'ante häp Ahitofel lhämet, matche t'at, wet David 
lhäy'e Absalón iwujyen. 

2~Sam 17 

Husay inuhlä Ahitofel lhämet 

1Ahitofel tahuyej p'ante Absalón tä yok: –Ch'anlha n'oye athana tä ochumahen 
doce mil hin'ol, wet honatsina oyikhila tä ohän David. 

2Wet chik y'el wet nem lakhajyhayaj ihi, ostunlalhi wet otsoklalhi, wet 
ilhokhiyeja wichi tä iyej lham yikhenla. Tek olänla elh lhamel, talhamhiyela rey tä 
olänla. 

3Mälhyejtso m'ak tä owoye yämlek ilhokej wichi lhaithat amche, mälhnhiyejat 
atsinha tä nech'e tä tewhayey tä lhaithatche lech'efwa. Tsi m'ak tä am let'ukwe 
chik y'il hin'otso. Wet ilhokhiyeja wichi tä pilthä, letamsek ihihla. 

4Wet Absalón lhäy'e hin'ol tä thänhäy tä ihi Israel, tä lhamel iläte Ahitofel 
lhämetna, wet lhamel yenek is alhoho. 

5Mat Absalón yok: –Änaye Husay tä Arak lhayis elh. Hätej is chik y'aläte lhämet. 

6Wet täjp'ante Husay ihoye Absalón, wet Absalón ifwenho m'ak tä Ahitofel yäme. 
Tä ileyej, wet y'ätshane tä yok: –¿Hä y'awoye, wok kha? Lhek fwen n'oho ämet. 

7Wet Husay ichulho Absalón tä yok: –Athana isit'a m'ak tä Ahitofel yäme. 

8Am lehanej tä ajcha lhäy'e hin'ol tä iyej lhamel wuj tä khajayhen. Wet athana et 
lhamel fwitses, hätet iwoye sulaj tä õ'soyej leles. Hätej ajcha häpe õka'tshayajwo 
tä lhamya, wet honatsina tek ihiyeja iyhäj. 

9Wet athana lham et lhaiskat ihi chowej chik katsi wok lhip chik häpe tä ihi. 
Mälhnhiyejatso, chik ichun tä õ'län elhpej aka hin'ol, tohiyela õlänyaj tä wuj. 
Wichi yohlakwe, “Wujpe Absalón kasip'älis tä y'inhen.” 

10Wet tejla chik häpe hin'o tä lhäy'e lhip tä khajay, t'otle t'un, hätet iwoye owalhaj 
tä fwitsaj, mat kalelhäj tä tek iwohiyela. Tsi ilhokej Israel lhayis tä ihanej tä ajcha 
häpe õka'tshayajwo tä lhamya, lhäy'e iyhäj tä iyej lham häpe hin'ol tä wuj tä 
khajayhen. 

11“Athana is chik lehut ame ilhokej Israel lhayis, letälhte Dan tä ihi lhip tä 
tafwojnhiye yäk lechäte Beerseba tä ihi lhip tä tapinhiye. Tsi lhäy'e lhip tä wujpe, 
hätet iwoye holotaj tä ihi tewok lhip, wet is chik am tä lhekchufwi tä lehoye 
aka'tshayaj. 

12Wet n'atayhlä ajcha, lhip chik häpe tä lham ihi. N'achätpe, mälhnhiyejat ayas tä 
ichätpe honhat, wet n'alän, lhäy'e hin'ol tä iyej. Tek imälhnhila elh lhamel. 

13Wet tejla chik lham ilethane hupuy elh chik häpe, mat ilhokhiyeja Israel lhayis 
tä ichäj t'akay häpkhilek itonchä hupuytso, yämlek tek imälhehi elh tuntey tä ihi.” 

14Tä Absalón lhäy'e Israel lhayis iyhäj iläte Husay lhämet, wet lhamel ihuminche 
wet yok: –Wuj tä is Husay lhämet, inu'pe Ahitofel lhämet. Mat Lhawuk tä 
lewoynejek tä inuhlä m'ak tä wak'alh tä Ahitofel fwitaj iwoye. Tsi Lhawuk t'uhläk 
ichätyenpe m'ak tä ni'isa Absalón. 

David õ'wo silätayej m'ak tä Absalón fwitaj iwoye 

15Wet Husay ifwenho sacerdotes Sadoc lhäy'e Abiatar häp m'ak tä Ahitofel ne'tek 
Absalón lhäy'e hin'ol tä thänhäy tä ihi Israel iwoye. Wet hätej ifwenho m'ak tä 
lham t'at tä ne'tek lhamel iwoye. 

16Tä ileyej, wet yok: –Kelit tä lewoyay siläta David, lewo peyeka. Isit'ak honatsina 
imälhehi honhat tä w'awulhchä tä ihi ts'anis. Mat iwohiyet'ak nihoyaye tewok 
Jordán lhip elh, yämlek õkniläna lham lhäy'e hin'ol tä iyej. 

17Wet Abiatar lhäs Jonatán lhäy'e Sadoc lhäs Ahimaas lhamel iwhäye p'ante õpek 
tä lhey Rogel, tofwehlä lhimphaj häp Jerusalén, tsi isit'a chik lhamel lhaipäyne 
wichi tä ihi hupuy. Wet iche atsinha tä õkawo, lham ihoye lhamel wet ifwenho 
lhamel häp m'ak tä iche. Tä lhamel iläte, wet ikelthä tä yikhen tä iwo siläta rey 
David. 

18Mat iche hin'o manse tä hiw'enche lhamel wet ifwenho Absalón. Wet lhamel 
ikelchetshi tä yikhen wet ichäte hin'o tä lew'et Bahurim. Wet lhamel tiyäjo 
chowej tä õpek tä ihi laka isetaj. 

19Wet atsinha tä lech'efwa ichuma wesaj lhip wet hip'oyejpe chowej wet itsäype 
yachuyaj lhoy. Wet täjtso ihichet'a elh tä ihanej p'ante. 

20Wet nämhen Absalón laka hin'ol tä lhamel ihoye atsinha lew'et. Wet lhamel 
y'ätshane atsinha tä yok: –¿Chi tä ihi Ahimaas lhäy'e Jonatán? Atsinha ichulho 
lhamel tä yok: –Lhamel tiyäjchene täjtso, itayche tä tewoke. Wet Absalón lakawos 
lhamel yikhen tä t'ukwe. Mat tä nilhokaye, lhamel yäple Jerusalén. 

21Wet tä tiyämehen lhamel, wet Jonatán lhäy'e Ahimaas lhamel inukwephä tä ihi 
chowej wet yikhen tä iwo siläta rey David. Tä ichäte, wet yok: –Kelit, mäch'oye 
täja, istho tewok, tsi Ahitofel ne'tek äs Absalón t'u amche yämlek ailän. 

22Tä mälhyejtso, David lhäy'e ilhokej wichi tä iyej lham tä lhamel ikelthä tä 
yikhen tä yistho tewok Jordán. Wet tä fwalayej, ihichet'a elh lhamel tä nistaho 
tewok. 

23Täjp'ante Ahitofel hiw'en tä Absalón niwoyaye m'ak tä ne'tek iwoye, wet 
ikhajyenlhi lelä asno wet yik tä yäple lew'et. Tä ichäte, wet ikanchä m'ayhay tä 
ihi, wet häpe tä lhailän tä lhayäyitphä. Wet mälhyejtso tä y'il, wet tä õjänch'oye 
õ'tihi lajcha letseyekw'et. 

David ichäte p'ante Mahanaim 

24Tä David ichäte p'ante Mahanaim, wet häpe lewhäytso tä Absalón lhäy'e Israel 
lhayis tä iyej lhamel yistho Jordán. 

25Wet Absalón ithatho Amasa tä yen laka sip'älis kaniyata tä icheyäjo Joab lew'et. 
Amasa häpe hin'o tä Ismael lhayis elh tä lhey Itra tä lhäs. Itra yikejlhi p'ante 
Abigail tä Nahas lhäse wet Sarvia tä lech'inhä. Sarvia häpe Joab lako. 

26Wet Absalón lhäy'e Israel lhayis tä lhamel iwo lakasthawetahi honhat tä Galaad. 

27Wet tä David ichäte Mahanaim, iche tres hin'ol tä lhaichutyenej. Elh tä ichun 
lhey Sobi, häpe Nahas tä lhäs wet lew'et lhey Hup Lhokwetaj tä ihi Amón lhayis 
kahonhat. Wet elh hin'o tä lhaichutyenej lhey Maquir tä Amiel lhäs, tälhe 
Lodebar. Wet elh häpe Barzilay tä tälhe Rogelim tä ihi Galaad. 

28Wet hin'oltso lhamel ichäje lemäwetes, lelejkanthis, lhäy'e lhäkhis, lakähis tä 
iyhät, lhäy'e yachuyaj lhay tä w'enhahiche, 

29käyek, w'asetaj kat'os, kayla kat'os, lhäy'e lhip tä õ'sop'anhi, yämlek David tufw, 
lhäy'e häp wichi tä nekche. Tsi lhamel yen tichunhayaja tä David lhäy'e 
let'unfwas y'enhen wet y'ilejen nehlä wet wuj tä ichimhen tä lhamel tälhe honhat 
tä ts'anis. 

2~Sam 18 

David laka sip'älis ikalhi p'ante Absalón laka sip'älis 

1David itetshan p'ante laka nifwotaj, wet yen iyhäj kaniyateya sip'älis iyhäj tä mil 
lhäy'e tä cien sip'älis. 

2Wet hiw'enhathen lhamel, itihi tres. Iyhäj itumtej Joab tä yikchufwi, wet iyhäj 
itumtej Abisay tä Sarvia lhäs tä Joab ch'inij, wet iyhäj tä ilepese itumtej Itay tä 
tälhe Gat. Wet rey ifwenhomche ilhokej lhamel tä yok: –Olham oyikhila 
amchehen amel tä lehoyaye aka'tshayaj. 

3Mat lhamel ichulho tä yok: –Kha, iwuk, yej woye täjtso. Tsi lhatayhfwas niwuja 
tä itetshan chik olhamel onukwe alhoho tä oyikhen wok oy'inhen lechowej 
olhamel. Mat am wuj tä aha ihi, w'awulho diez mil olhamel. Tä mälhyejtso, is chik 
lemälhehi hupuyna yämlek lechen n'oyehen iyhäj tä hich'ot n'oyehen. 

4Wet rey yok: –Olham owohiyela m'ak tä amel lehuminche. Wet ihoye lhip, 
iwhäye lepe tä ihi n'äyij tä tälhe hupuy, wet nech'e inukwephä häp sip'älis tä 
lhaiw'enhathen tä ihi mil lhäy'e tä ihi cien. 

5Wet rey ifwenho Joab, Abisay lhäy'e Itay, wet yok: –P'altsenn'o, yej wola 
m'akayej häp manse Absalón. Wet ilhokej sip'älis iläte rey lhämetna tä ifwenho 
lhamel laka niyatey. 

6Wet mälhyejtso p'ante tä lhamel yikhen wet itayhlä Israel kanifwotaj. Wet 
õka'tshayaj ihi tayhi tä ihi honhat tä lewuk wichi tä tälhe letes Efraín. 

7Wet David kahin'ol ikalhi Israel lhayis. Wet wuj õlänyaj tä iche ifwalatso, y'inhen 
veinte mil (20.000) hin'ol. 

8Wet õka'tshayaj y'ajpe ilhokej honhat, wet ifwalatso lhäy'e lhip tä wuj häp wichi 
tä y'inhen tä iche tayhi, inu'pe tä õ'länejen õkatnhates. 

Absalón y'il 

9Wet Absalón i'pe mola tä ichutlä David kahin'ol. Wet mola y'uychufwi hal'ätaj tä 
lhachal wujpe, wet Absalón lhetek imälhehi hal'ä lhachal, wet ifwulhi ikaphä, wet 
mola itshupiche len'äyij tä yik t'at. 

10Wet iche hin'o tä hiw'en, wet ifwenho Joab tä yok: –Ow'enne Absalón tä ifwulhi 
tä ihi hal'ätaj. 

11Wet Joab ichulho tä yok: –Chik lew'enn'e, ¿wet chäte tä kalänan'e? Olham 
ow'enhin'e amho diez kolhki lhipey lhäy'e akanyäkwe. 

12Wet hin'otso yok: –Tejlak lew'en n'oho mil kolhki lhipey, tek ochumlahlä 
yämlek olän owuk rey lhäs. Tsi olhamel oläte naji rey lhämet tä ifwen amho, 
lhäy'e Abisay, lhäy'e Itay, wet yok, “P'altsenn'o, uye häp manse Absalón yämlek 
naj lewit'äya.” 

13Chik olham owoyejen'e m'ak tä mälhyejtso häp Absalón, olhaiwomejpe m'ak tä 
ni'isa. Tsi newache m'ak tä yamlek õ'iskatho rey, wet y'aje tä am tä tek wo m'ak 
chik lewoye chik let'u n'oye. 

14Wet Joab ichulho tä yok: –¡Tek otayhla ame! Wet ichuma tres lehunis, wet yik tä 
itshänejo Absalón let'otle tä kamaj iläy tä ihi hal'ä. 

15Wet diez manses tä ichäjthä Joab laka'tshayajchal, lhamel ilunejlhi Absalón wet 
ilän. 

16Wet nech'e Joab ne'tek õyafwutche tson'ataj ch'u yämlek sip'älis ileyej tä 
ihänthä Israel lhayis. Wet lhamel iwoye t'at m'ak tä Joab ne'tek iwoye. 

17Wet lhamel ichuma Absalón letseyek, wet lhamel ithatho chowej tä wuj tä ihi 
tayhi, wet lhamel iskonpe wuj tuntey tä wus. Wet ilhokej Israel lhayis inukwe 
alhoho tä yäple lew'etes. 

18Tä kamaj iläy p'ante Absalón, ne'tek õyenhoplhi tunte tä wuj wet õ'neyhatphä 
tä ihi honhat tä w'awulhchä tä lhey Niyat Kahonhat. Wet itiyej lhey, häpe tä naj 
lhäsa tä ichäj lhey, wet yäk athana tä õyen lheya Absalón laka Tunte. 

David ihanej p'ante tä Absalón lakapes 

19Wet Sadoc lhäs Ahimaas tahuyej Joab tä yok: –Ch'anlha n'oye tä onu alhoho tä 
owo siläta rey tä Lhawuk iwoye lakalelhthayaj tä is alhoho tä ifwayhtej 
letayhfwas. 

20Mat Joab ichulho tä yok: –Häpkhit'a am elh tä ichäjla silät fwalana. Lechäjiyela 
chik lewhäy elh, mat fwalana kha, tsi y'il mathi rey lhäs. 

21Wet Joab ifwenho sip'ä tä Etiopía lhele wet yok: –Mäh fwenho rey m'ak tä 
lew'en. Wet hin'otso t'upihchä tä n'okwiyej Joab, wet inu alhoho tä yik. 

22Wet Ahimaas yachajo tä tahuyej Joab tä yok: –Tä mälhyejtso m'akla chik 
omälhyej, ch'anlha n'oye tä onu alhoho tä ohänphä häp Etiopía lhele. Mat Joab 
ichulho tä yok: –Yäs, ¿atsi m'ak tä tumenej tä am lewatlä tä lhek? Tsi tek 
lekalhihila awayhat häp asilät tä lewoye. 

23Mat Ahimaas yok: –Tek lewit'ä, oyikhila, onuhla alhoho. Joab ichulho tä yok: –
¡Mäh, nu alhoho! Wet Ahimaas yik tä inu alhoho tä tiyäjche n'äyij tä inukwe 
honhat tä ifwache tewok Jordán. Wet ichunch'oye häp Etiopía lhele. 

24Wet David itayphä p'ante ihi lechowej häp lepelis tä ihi n'äyij tä itaye hupuy. 
Wet sip'ä tä t'uye hupuy tiyäjo let'äsawet, wet tä iyahinphä, hiw'enlä hin'o 
weihalha tä inu alhoho. 

25Wet t'än tä iwo siläta rey. Wet rey ichulho tä yok: –Chik weihalha tä nek, ichäjla 
m'ak tä ische. Wet hin'o yiklhaye t'at tä ihoye. 

26Wet nech'e sip'ä hiw'enlä elh häp hin'o tä inu alhoho. Wet t'änpe hin'o tä 
lepewo tä yok: –¡Nek elh hin'o tä inu alhoho! Tä rey iläte, ichulho tä yok: –Hätej 
lham elak ichäj silät tä ische. 

27Wet sip'ä yachajo tä yok: –Mat elh tä ichun, mälhyej Ahimaas tä Sadoc lhäs tä 
inu alhoho. N'älej tä häpe Ahimaas. Wet rey yäme tä yok: –Lham häpe hin'o tä is. 
Wet kalelhäj tä ichäjla silät tä is. 

28Wet Ahimaas t'änpe rey tä yok: –¡Atamsek ihi! Wet t'upihchä yäk lete'pe ichäte 
honhat tä n'okwiyej rey, wet yok: –¡Lewujyaj ihi häp Awuk Dios, tsi lham tä 
hich'ote aka nifwotaj yämlek ikalhi lhamel tä itay ahilä! 

29Wet rey y'ätshanej tä yok: –¿Hä is t'at manse Absalón? Wet Ahimaas ichulho tä 
yok: –Olham ow'en mathi wuj wichi tä hich'a'pe honhat, häpe lewhäytso tä 
akawo Joab ichenn'o, mat n'am hanej m'ak tä iche. 

30Wet rey tahuyej tä yok: –Lhu ehi lhip chik katsi wet mälhehi täjtsi. Wet 
Ahimaas iwoye tä mälhyejtso, ihoye wet imälhehi t'at. 

31Wet nech'e näm Etiopía lhele, wet tahuyej rey tä yok: –¡Iwuk rey, ochäj ame 
silät tä is! Fwalamatna tä Lhawuk iwoye lakalelhthayaj tä aifwayhtej ilhokej 
lhamel tä itay ahilä. 

32Wet rey y'ätshanej tä yok: –¿Wet cho häp manse Absalón? ¿Hä is t'at? Wet hin'o 
ichulho tä yok: –¡Iwuk rey, is chik mälhyejtso lewit'äy ilhokej atayhfwas lhäy'e 
häp lhamel tä t'ukwe awit'äy! ¡Is chik nofwej tä mälhyej häp hin'o mansetso! 

David tafwlhi tä itichunch'oye Absalón 

33Tä rey iläte sip'ä lhämet, wuj tä inuhat lhamho tä itichunch'oye lhäs Absalón. 
Wet ihoye hupch'o elh tä i'pe lepe, wet tafwlhi t'at. Wet yikej t'at tä yok: –¡Olhäs 
Absalón! ¡Olhäs Absalón! ¡Isn'aj chik olham tä oy'il tä oihi haw'et tä ley'il! ¡Olhäs 
Absalón! ¡Olhäs! 

2~Sam 19 

1Wet õ'fwenho Joab tä õyok, “Rey tafwlhi tä itichunch'oye lhäs Absalón tä y'il.” 

2Wet ifwalatso wichi lakäjyaj nech'e häpe lelhakli, tsi lhamel ihanej tä rey 
tafwlhi'pe lhäs. 

3Wet sip'älis lhaiskathen ifwalatso tä lhamel tiyäjo hupuy tä n'äfwenhen, mälhyej 
iyhäj tä nowayhen tä tälhe honhat tä õka'tshayaj ihi. 

4Wet rey hip'o'pe lete'pe tä iwo lechosa tä t'änlhi tä yok: –¡Olhäs Absalón! ¡Olhäs 
Absalón! ¡Olhäs, olhäs! 

Joab yähäye David m'ak tä iwoye 

5Wet Joab ihoye rey lew'et wet tahuyej tä yok: –Fwalana len'äfwlhat ilhokej aka 
hin'ol, lhamel tä ifwayhat haw'atshancheyaj fwalamatna, lhäy'e ales, hach'efwas, 
lhäy'e atsinhay iyhäj tä lhewej. 

6Fwalana len'älit tä katetshana aka sip'älis lhäy'e laka niyatey, wet lehumnhen 
wichi tä n'äyi amho wet len'äyihomche wichi tä aihumin. Fwalana nech'e ohanej 
tä am lehuminche chik iläy Absalón wet ilhokej olhamel oy'inhen. 

7Athana nuphä tä letahuyej aka wichi yämlek lekhajyenej ämet. Tsi owoyeje 
olhämet Lhawuk lhey, oyok, Chik kawoyaye täjtso, tek ihichela elh hin'o tä imälhe 
amej honatsina. Wet täjna inuhla'pe ilhokej m'ak tä ni'isa tä i'amej, tälhe tä kamaj 
amanse yäk athana. 

8Tä rey iläte Joab lhämet, yik tä ihoye hupuy lepe tä itayphä. Wet õ'wo siläta 
wichi tä rey itayphä tä ihi lepe, wet ilhokej wichi tä lhamel ihoye rey. 

David yäpil 

Ilhokej Israel lhayis pajche yäple lew'etes tä nowayhen. 

9Wet nech'e lhamel yämthä tä yok: –Rey David ifwayhatte n'amej lhatayhfwas. 
Ifwayhatte n'amej Filisteo lhayis, mat athana lham yikch'oye lhaka honhat, häp 
Absalón tä tumenej. 

10Wet häpe naji Absalón tä n'amelnaj tä n'atshupyene yämlek häpe lhaka rey, wet 
y'il tä ihi õka'tshayaj. Tä mälhyejtso, ¿atsi m'ak tä tumenej tä newache elh tä yok, 
“Is chik pil rey David”? 

11Wet ilhokej m'ak tä Israel lhayis yäme yäk ichäte rey David. Wet ichene lhämet 
häp sacerdotes Sadoc lhäy'e Abiatar, wet ifwenho lhamel tä yok: –Mäh hoyaye 
häp hin'ol tä thänhäy tä ihi Judá. Ätshanaye tä atsi m'ak tä tumenej tä nikelita tä 
t'än n'oye tä oyäple oniyatyaj lew'et. 

12Fwenayhola lhamel, olak, “Ahäpehen rey David lepuhfwas, alaka wichi t'at. 
Isit'ak ahäpe iyhäj tä lepes lheley tä ichätyene leniyatyaj.” 

13Wet fwenayhola Amasa tä lham häpe elh tä olhip t'at. Tälhe fwalana häpehila 
oka sip'älis kaniyat tä ihihla Joab lew'et. Wet chik olham n'am woye, is chik 
Lhawuk yäm äytajche letasnhayaj tä iti n'oyej. 

14Wet mälhyejtso p'ante tä David ikalhi häp hin'ol tä ihi Judá letichunhayaj. Wet 
mälhyej chik hin'o weihalha tä lhamel iwo cheneka tä t'äne rey chik pil, lhäy'e 
ilhokej leniyatfwas. 

15Tä mälhyejtso, rey David yäpilche len'äyij wet ichäte tewok tä Jordán. Wet 
hin'ol tä tälhe Judá lhamel ihoye Gilgal yämlek ichutlä rey wet iwo t'unfwaya tä 
inuho tewok. 

Simey ihohlä David wet David itäyhat letes tä pajche iwoyeje m'ak tä ni'isa 

16Wet hin'o tä lhey Simey tä Gera lhäs tä tälhe wichi tä tälhe letes Benjamín, tä 
hanlä tä lew'et Bahurim, ikelhi tä yikche hin'ol tä tälhe Judá yämlek ichutlä rey 
David. 

17Wet mil häp hin'ol tä tälhe letes Benjamín tä iwo lhäy'eya. Wet Siba tä Saúl 
lew'et lheley tä lakawo, hätej lham ikele tewok, lhäy'e quince leles, lhäy'e veinte 
lakawos. Wet lhamel ichun tä ichäte, ichunch'oye rey. 

18Wet lhamel tiyäjo õlhijtshanw'et yämlek iwo t'unfwaya rey lew'et lheley tä 
inuho tewok, tsi lhamel t'uhläk lhayäm islä rey. Wet täjp'ante rey ataj yisthiho 
tewok, wet Simey tä Gera lhäs t'upihchä tä ihoye 

19wet tahuyej tä yok: –Olhaip'altsen ame, owuk rey, yej leti n'oyej otes wet yej 
letichunche m'ak tä ni'isa tä olham tä akawon'o owoyej ame häp ifwala tä 
lhekch'oye Jerusalén. Iwuk rey, yej lhen ahuseka, 

20tsi olham tä akawon'o otäfwel lhamej tä owoye osukyaj. Wet fwalamatna ohäpe 
elh tä ichun tä näm tä tälhe Israel lhayis iyhäj tä tumej tafwojnhiye, wet oho ame 
yämlek ochum ahilä. 

21Wet Abisay tä Sarvia lhäs tahuy tä yok: –¡T'uhawetej chik õ'län Simey, tä lham 
tä itayhte lhämet tä ni'isa rey tä häpe elh tä Lhawuk itshupiye! 

22Mat David ichulho tä yok: –¡Täjna y'ajit'a amehen, amel tä aSarvia leles! ¿Chäte 
tä aley'uytho m'ak tä in'oyej wet alhen otayhfwasa? Athana ohanej tä ohäpe 
Israel laka rey. Tä mälhyejtso, fwalana tek ihichela elh tä õ'län tä ihi Israel. 

23Wet rey tahuyej Simey tä yok: –Owoyej ame Lhawuk lhey tä tek õ'ailänla. 

Mefi-boset ihohlä David 

24Hätej Saúl lhäs Mefi-boset tä ichumlä rey. Tälhe ifwala naji tä yik rey wet yäk pil 
tä tefwayej lewit'äy, Mefi-boset kamaj nilejachehen lepach'ol, wet nistache 
lepäsey, wet nilejahen lakhäy. 

25Wet yikch'oye Jerusalén yämlek ichumlä rey. Tä ichäte, wet rey tahuyej tä yok: 
–Mefi-boset, ¿chäte tä kaneka n'okwe tä oyik naji? 

26Wet Mefi-boset ichulho tä yok: –Owuk rey, okawo tä ikan n'oyej. Mälhyej tä 
ohäpe tsufwlaj, wet ofwenho naji okawo tä one'tek iwaklhat asno yämlek oi'pe tä 
oyik amche. 

27Mat lham isitäyenn'o amej, owuk rey. Mat am ahätet iwoye Dios laka ángel, tä 
mälhyejtso, is chik lewoye m'ak tä am lehuminche. 

28Tsi ilhokej ojcha lew'et t'uhawetej tä lelänhen p'ante. Mat olham tä lewahin 
n'oyej tä ochufwipej amej tä let'ek, owuk rey. Tä mälhyejtso, naya t'at, ihichet'a 
m'ak elh chik ot'alh ame. 

29Tä rey iläte Mefi-boset lhämet, wet yok: –Is t'at, naya t'at ämet. Athana oyachaj 
ame aka honhat, am lhäy'e Siba, yämlek lew'enyejchehen. 

30Mat Mefi-boset ichulho rey tä yok: –Is chik lham tä lewuk ilhokej. Tsi olham, tä 
ow'en tä owuk rey pil wet naj wit'äya, wet otamsek ihi. 

Barzilay ihohlä David wet David hip'altsen 

31Hätej p'ante Barzilay tä Galaad lhele tälhe Rogelim yämlek iwo t'unfwaya rey tä 
yistho Jordán, wet t'uhläk iwo tsilhekayej. 

32Barzilay häpe hin'o tä thaläkw, hich'ut, hiw'en ochenta nekchämis. Wet täjnaj 
rey ihi Mahanaim, Barzilay hiw'enho ilhokej m'ak tä iwatlä, tsi häpe hin'o tä wuj 
m'ak tä hiw'en. 

33Wet rey ifwenho tä yok: –Nek n'okwe tä ohoye Jerusalén wet ot'uhla ame kanhi. 

34Mat Barzilay ichulho rey tä yok: –Owuk rey, nipitaja lewhäy chik kamaj oläy. 
Oyenek ohanhiyejt'a owoyneje chik oyik amche tä lehoye Jerusalén. 

35Tsi olham athana ow'en ochenta nekchämis. Noj tä oläte tä akäj m'ak tä otufw 
lhäy'e tä oyäyej, wet tek iwoye chik oyäme tä is wok ni'isa, chik akäj wok ni'akäja. 

Häte niwuja tä oläte lechos hin'o wok atsinha tä ichoylhi. Elak ohäpe elh tä 
ainahhatlhi, owuk rey. 

36Ts'ilak tä owo hat'unfwaya tä lenuho tewok. Tsi tek t'uhawetej chik lew'en 
n'oho m'ak tä lhämetso. 

37Olhaip'altsen ame, owuk rey, chik lech'anlha n'oye tä oyäple hupuy tä ow'et, 
yämlek oikanhi tä oy'il lhäy'e chik õjän n'och'oye tä oiyej olhokwey. Mat ikana elh 
akawo, häpe olhäs Kimham. Is chik lham yik amche, owuk rey, wet eneje lham 
m'ak tä am lehuminche. 

38Tä rey iläte Barzilay lhämet, wet yok: –Is chik nek n'okwe Kimham, wet 
owohiyejela lham m'ak tä am lewatläk oyene. Wet ilhokej m'ak chik let'alh n'oye 
owohiyela. 

39Wet ilhokej häp wichi tä yistho Jordán. Wet tä rey tiyäjo tewok, hits'u Barzilay 
lech'alo wet itiyej lakäpfwayaj tä is. Wet Barzilay yäple honhat tä lew'et. 

40Wet rey lham ihoye Gilgal, lhäy'e Kimham tä yikche. Wet ilhokej Judá lhayis wet 
lechowej Israel kawichi tä lhamel iwo t'unfwaya. 

Judá lhayis lhäy'e Israel lhayis lhamel inahutpe rey 

41Wet ilhokej Israel lhayis tä ihoye rey, wet lhamel tahuyej tä yok: –¿Chäte tä 
häpe opuhfwas tä Judá lhayis tä lhamel aichäj, tä ts'ilak lhamel tä iwo äy'eya, 
lhäy'e haw'et lheley, lhäy'e ilhokej aka sip'älis, tä amel lhistho Jordán? 

42Wet Judá lhayis ichulho Israel lhayis tä yok: –Häp tä rey häpe olhamel oelh, tek 
tofwe kanhi. Newache m'ak tä tumenej tä amel lewäkwäyhen. ¿Hä olhamel otufw 
m'ak tä tälhe rey, wok olhamel ochuma m'ak tä olhamel olhayen lewuka? 

43Wet Israel lhayis yok: –Lhek yahinya, olhamel ohäpehen wichi tä tälhehen diez 
otetsel, lhäy'e lhip tä onu atapehen. T'uhawetej tä David häpe olhamel tä oka rey. 
¿Atsi m'ak tä tumenej tä amel lhen w'et m'ayeka olhamel? Olhamel naji tä ochun 
tä ot'uhläk pil häp rey. Mat Judá lhayis lhäy'e lhip tä äytajchehen lhämtes tä 
iwoyeje Israel lhayis. 

2~Sam 20 

1Wet ifwalatso iche hin'o tä ni'isa tä lhey Seba tä Bicri lhäs tä tälhe wichi tä tälhe 
letes p'ante Benjamín, ihi p'ante Gilgal. Wet Seba yafwutche tson'ataj ch'u wet 
t'än tä yok: –¡N'amel y'ajit'a n'amehen David, häp Isaí lhäs! ¡Mäh n'ekhen, Israel 
lhayis, n'äple lhaw'etes! 

2Tä mälhyejtso, ilhokej hin'ol tä ihi Israel tä lhamel iwom David tä lhamel yikche 
p'ante Seba. Mat Judá lhayis tä lhamel ijtiyej laka rey, lhamel yikche tälhe tewok 
Jordán yäk ichäte Jerusalén. 

David itiyej kanhi atsinhay tä iyej, hip'ohiche 

3Wet David yäple lew'et tä ihi Jerusalén. Wet ichuma diez atsinhay tä pajche iyej 
tä hin'äyhi p'ante lew'et tä t'uye. Wet itiyej kanhi atsinhay, ithatchufwi hup wet 
ne'tek sip'älis t'uyehen lhamel. Wet hiw'enho lhäk, mat David tek lhay'ajehen, 
nimäyayej atsinhaytso. Mälhyejtso p'ante tä hip'ohiche lhamel, wet mälhyej chik 
tesalis yäk ichäte ifwala tä lhamel ileyejen honhat. 

Joab ilän Amasa 

4Rey David tahuyej Amasa tä yok: –Mäh äne hin'ol tä ihi Judá, tihi tres ifwalas, is 
chik leho kana, am lhäy'e lhamel. 

5Wet Amasa yik tä ihutwek Judá lhayis. Mat pajlä tä näm, inu'pe lewhäy tä lham 
itihi. 

6Wet David tahuyej Abisay tä yok: –Seba wujla tä n'aiwit'äynhenla, inuhla'pe 
Absalón. Mäh chuma oka sip'älis, atumtej wet hänlhi yäk lefwit. Chik 
nimälhyayejtso, elak tiyäjo hupuy tä lefwamhates tä khajayhen wet 
kay'asakanayej. 

7Wet yikhen p'ante hin'ol tä lhäy'e Joab, lhäy'e Keret lhayis lhäy'e Pelet lhayis, 
lhamel tä t'uye niyat lew'et, lhäy'e ilhokej sip'älis tä wuj tä khajayhen. Wet Abisay 
tä lhaitumtej lhamel, wet lhamel yikch'oye Jerusalén yämlek ihän Seba. 

8Wet täjp'ante lhamel lhaitott'ayne tunte tä wuj tä ihi Gabaón, Amasa ichutlä 
lhamel. Wet Joab hiw'uyhi lew'uy tä laka'tshayajp'ot, yäyit lhamej lakanyäkwe, 
wet lakatnhat ilhipe, ihi lehi, nichuttshana chik ilanhi. 

9Wet Joab ichuma Amasa lepäsey, ihäne lakwey tä lefwomkat yämlek hits'u 
lech'alo, wet y'ätshane tä yok: –Yaelh, ¿hä ais t'at? 

10Wet Amasa nitetshana Joab lakatnhat tä ihi lakwey. Wet Joab ilänej lakatnhat, 
itshänejo lesäl'e wet lakäsley itsäype honhat. Wet ichät katsi, y'il, telhame. Wet 
Joab lhäy'e lech'inij Abisay lhamel tujlhache len'äyij tä ihän Seba. 

11Wet iche p'ante hin'o tä Joab laka sip'ä elh tä ikasitwhäye Amasa lep'itsek wet 
yok: –¡Elh chik lhaithatche Joab lhäy'e David, is chik yikche Joab! 

12Mat Amasa letseyek ihi lew'oyis, ihi lechowej n'äyij. Wet tä hin'otso hiw'en tä 
ilhokej wichi tä nekche lhip ikasthen tä iyahin, wet itiyej kanhi Amasa letseyek tä 
ihi n'äyij wet hip'oyejpe wesaj. 

13Tä ileyej, wet hin'ol tä yikche Joab lhamel tujlhache len'äyij tä yikhen tä lhamel 
ihänlhi Seba. 

Seba lakapes tä ni'isa 

14Wet Seba tiyäjche ilhokej Israel lhayis kahonhat yäk ichäte Abel-bet-maaca, tä 
yetnej N'och'atkanyajw'et. Wet ilhokej Bicri lhayis tä lhaihutwek tä lhamel 
ihänphä Seba tä tiyäjo hupuy. 

15Häpe p'ante tä hin'ol tä ihänlhi Joab tä lhamel ichäte hupuytso, yenlhi t'äsawet 
yämlek lhamel inuye hupuy lefwamhat, tsi iwatlä tä iwasthi. 

16Wet atsinha tä lehusek ihi t'änlhi tä i'pe hupuy lefwamhat lhip tä yok: –¡Lhek 
ch'ahuyay n'oye! Fwenayho Joab chik lhayämet n'oye. Olham tä owatlä chik 
otahuye. 

17Wet Joab lhayämte atsinha, wet atsinha y'ätshane tä yok: –¿Am ahäpe Joab? 
Wet Joab ichulho tä yok: –Ey'a, ohäpe. Wet atsinha yok: –Ch'ahuye olhämtes tä 
akawon'o. Wet Joab ichulho tä yok: –Och'ahu ame. 

18Wet atsinha yok: –Tä pajche p'ante wichi yok, “Elh chik iwatlä chik ihanej m'ak 
at chik häpe, is chik y'ätshanlhi tä ihi Abel.” Wet mälhyejtso p'ante tä lhamel 
nech'e ihanej ihi m'ak tä y'ätshanej. 

19Wichi tä lew'et täja letamsekis ihi, ijtiyej Israel. ¡Häpe honhat tä wuj tä laha ihi, 
Israel ko! Mat am lewatlä chik lewasthi. ¿Atsi m'ak tä tumenej tä lewatlä tä 
lekänchi Lhawuk kahonhat lhip? 

20Joab ichulho tä yok: –¡Tek mälhyejtso otichunhayaj! ¡Kha, n'am watlä chik 
owasthi wok okänchihla! 

21¡Mathichet'a ämet! Mat iche hin'o tä lhey Seba tä Bicri lhäs, tälhe chenhas tä ihi 
honhat tä lewuk wichi tä tälhe letes Efraín. Iwatläk iwo laka'tshayaja tä fwitaj 
itayhlä rey David. Achajay n'oye lhamtso, ts'ilak hin'otso, wet olham 
oyikhilach'oye honhatna. Wet atsinha yok: –Olhamel othatla ame lhetek, 
otälhthichela hupuy fwamhat lhip. 

22Wet atsinha tä lehusek ihi yik tä ifwenho letichunhayaj wichi tä ihi hupuy. Wet 
lhamel fwitaj is, wet itsoklhi Seba wet yisitlä lhetek wet ithate Joab. Wet Joab 
yafwutche tson'ataj ch'u, wet laka sip'älis yikch'oye honhattso wet yäple lew'etes. 
Mat Joab lham yäple Jerusalén yämlek tahuyej rey David. 

David leniyatfwas 
(2 Sam 8.15-18; 1 Crón 18.14-17) 

23Mälhyejtso p'ante tä Joab tä lham tä lhaitumtej ilhokej Israel lhayis kasip'älis. 
Wet Benaías tä Joyada lhäs häpe elh tä niyatej Keret lhayis lhäy'e Pelet lhayis tä 
lhamel t'uye rey. 

24Wet Adoram lham häpe elh tä itetshan iyhäj tä chumhas, häp lhamel tä 
õ'chumyene lechumet tä äytajche. Wet Josafat tä Ahilud lhäs häpe elh tä silätwo 
tä ifwenhopej rey häp m'ayhay tä iche. 

25Wet Seva häpe elh tä õlesaynekwo, wet Sadoc lhäy'e Abiatar häpehen 
sacerdotes. 

26Hätej Ira tä tälhe hupuy tä lhey Jaír, lham häpe David laka sacerdotes elh. 

2~Sam 21 

Gabaón lheley iwo hayahlä m'ak tä rey Saúl iwoyeje p'ante 

1Ifwalas p'antetso tä David ihi leniyatyaj, iche häp nehlä tä wuj, tres nekchämis tä 
lhaihänchephä. Wet David t'alhe p'ante Lhawuk, wet Lhawuk ichulho tä yok: –
Häp rey Saúl tä tumenej tä iche nehlä, lhäy'e lew'et lheley, tä lhamel ilänhen 
p'ante Gabaón lheley. 

2Häp Gabaón lheley häpkhihent'a Israel lhayis, mat häpehen Amorreo lhayis laka 
wichi iyhäj tä imälhehi p'ante Israel. Wet Israel lhayis iwoyeje p'ante lhämet tä 
tek iwohla m'akayej lhamel. Mat Saúl äp iwatlä tä ilänhen p'ante, yäm nofwej, tsi 
letichunhayaj yok, “Nemhit is chik wichi tä w'enha lhamej lhayej Israel lhäy'e 
Judá.” Wet rey David t'änehen häp Gabaón lheley 

3wet y'ätshane lhamel tä yok: –¿Atsi m'ak tä is chik owoyej amehen? Owohla 
haya amel awit'äy yämlek aisej wet letiyayej akäpfwayaj tä is Lhawuk laka wichi. 

4Wet Gabaón lheley lhamel ichulho tä yok: –Häpkhit'a kolhki tä tumenej olhamel 
tä otujlhayehen Saúl lhäy'e lew'et lheley. Häte olhamel n'am watlä chik y'inhen 
wichi iyhäj tä ihi Israel. Wet David yok: –Tä mälhyejtso, ¿atsi m'ak tä let'uhläk 
owoyej amehen? 

5Wet lhamel ichulho tä yok: –Saúl iwatlä tä ikänchi wet inofwtej olhamel, yämlek 
nemhit oichehen tä oihi Israel laka honhat. 

6Tä mälhyejtso, olhamel ot'alhe siete hin'ol tä Saúl laka wichi chik õyachaj 
n'oyehen, yämlek olhamel oyäyitchephä tä ihi tä Lhawuk itayche tä ihi Gabaa tä 
Saúl laka honhat, tä häpe hin'o tä Lhawuk itshupiye p'ante. Wet rey iwoye wet 
yachaje lhamel. 

7Mat hip'altsene Mefi-boset tä Jonatán lhäs tä Saúl lecheyäs, häp tä David yen 
tichunhayaja lhämet tä lham lhäy'e Jonatán iwoyej p'ante lhamehen tä ihi tä 
Lhawuk itayche. 

8Mat rey ichuma Armoni lhäy'e Mefi-boset, häp Aja lhäse tä lhey Rispa leles tä 
ihihlä Saúl. Hätej ichuma Saúl lhäse Merab leles tä ihi cinco tä ihihlä Adriel tä 
Barzilay lhäs tä Mehola lhele. 

9Wet rey yachaje lhamel häp Gabaón lheley, wet lhamel yäyitchephä ihi p'ante 
chenaj, itihi tä Lhawuk itayche. Mälhyejtso p'ante tä y'inhen siete lhamel tä hip'ak 
lhamejen. Häpe lewhäy tä chelhchup tä wichi yen keya tä ilanhi yachuyaj tä 
cebada. 

10Wet atsinha tä lhey Rispa ichuma wesaj tä yelaj tä yen letetneka tä wuj tä 
lefwitajayaj ihi. Wet hich'enpe tunte tä wuj tä iwhäye õtseyekw'et wet lham i'pe 
t'at. Wet t'uye lhamel, n'äyejo afwenchey chik tuj tä ifwala, lhäy'e tshätäy tä 
honatsi, tälhe lewhäy tä õyen keya tä nech'e õ'lanhi cebada, yäk ichäte p'ante 
lewhäy tä iwomchä wet waj tä tälh puleye itsäype lhamel. 

11Wet õ'fwenho David m'ak tä Rispa iwoye, atsinha tä Saúl iyej p'ante. 

12Wet David yik yämlek itonphä Saúl lhiley lhäy'e lhäs Jonatán lhiley tä iyej Jabés 
lheley tä ihi Galaad. Häp Filisteo lhayis pajche ikalhi p'ante Saúl lhäy'e laka 
nifwotaj tä ihi Gilboa, wet lhamel ifwuhatlhi p'ante Saúl letseyek, lhäy'e Jonatán 
letseyek, tä ihi plaza tä ihi hupuy tä lhey Bet-sán. Mat Jabés lheley ihoye p'ante 
wet weskatej tä ichäj. 

13Wet David ne'tek õ'chäj häp Saúl lhiley lhäy'e Jonatán lhiley tä tälhe Jabés, wet 
hätej ne'tek õ'thatlä tä õ'chuma iyhäj tä õyäyitchephä lhiley. 

14Wet õjänch'oye Saúl lhiley lhäy'e Jonatán lhiley tä õ'tihi Cis letseyekhi tä Saúl 
lajcha tä ihi Sela tä ihi wichi tä tälhe letes Benjamín laka honhat. Ilhokej m'ak tä 
rey David ne'tek õ'woye, õ'woye t'at. Wet tä tiyäme täjtso, Dios hich'ahuye m'ak 
tä õt'alhe yämlek honhat isej. 

David tä Abisay ifwayhtej gigante 

15Häp yachajo p'ante tä Filisteo lhayis iwo laka'tshayajayej Israel lhayis. Wet 
David lhäy'e laka sip'älis itayhlä lhamel, David yäk wuj tä y'el. 

16Wet iche gigante tä lhey Isbi-benob, iwatlä tä ilän David. Wet lehun inu'pe 
treinta kilos tä choyhat, wet lakatnhat nech'ayek, ihi lakanyäkw. 

17Mat Abisay tä Sarvia lhäs ihoye David, hich'ote wet itayhlä Filisteo wet ilän. 
Wet hin'ol tä ihänlhi David lhamel ifwenho lhämet tä yok: –Nemhit is chik lenek 
n'okwehen tä owo ka'tshayaja. Ahätet iwoye õchäkw tä ihutunpe Israel, wet 
isit'ak y'om. 

Israel lhayis itayhlä gigantes 
(1 Crón 20.4-8) 

18Tä tiyäme täjtso, yachajo tä iche õka'tshayaj tä ihi Gob tä Israel lhayis itayhlä 
Filisteo lhayis. Wet häpe lewhäytso tä Sibecay tä Husah lhele ilän gigante tä lhey 
Saf. 

19Wet yachajo tä iche õka'tshayaj tä ihi Gob tä lhamel itayhlä Filisteo lhayis. Wet 
El-hanán tä Jaír lhäs tä lew'et Belén ilän p'ante Goliat tä tälhe hupuy tä lhey Gat. 
Goliat hiw'en lehun lew'ut tä wujche tä hätet iwoye õyikw'ut. 

20Wet tä paj iche õka'tshayaj tä ihi Gat, wet iche gigante tä wuj tä pitaj tä hiw'en 
seis lefwus tä ihi lakweyey, lhäy'e lakäläy seis lefwus, hiw'en veinticuatro lefwus 
tä ilhokej. 

21Wet lham ikachuye p'ante Israel, mat Jonatán tä Sima lhäs ilän. Sima häpe 
David lechila. 

22Häp cuatro gigantestso letetsel häpehen gigantes tä lew'et Gat. Mat David 
lhäy'e laka sip'älis lhamel ilänhen. 

2~Sam 22 

David letenek tä ikalhi p'ante letayhfwas 
(Salmo 18) 



609 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

1Fwala p'ante Lhawuk ifwayhat David tä Saúl lhäy'e ilhokej letayhfwas iyhäj 
t'uhläk ilän, wet häp tä David yenlhi letenekna. 

2Yok: “Iwuk, am ahäpe op'ot wet Ofwayhthi, oka Dios wet oletnhawet. 

3Ahäpe chenaj tä olethane wet ofwamhi, ahäpe õkhajyhayaj tä ifwayhatn'o. 
Ahäpe ow'et tä tojphä tä oihi tä oweskatch'oye otayhfwas, ahäpe Ofwayhthi tä 
lefwayhat n'oyej hin'ol tä fwitses. 

4T'uhawet amej tä wichi n'okwi amej. Chik ot'än ame, lefwayhat n'oyej 
otayhfwas. 

5“Õt'ilek lhaikäfwel n'oyej, hätet iwoye waj tä iwo lhetheya, wet wuj tä onowaye 
õtäyhyaj lakhajyhayaj. 

6Õt'ilek yäyitlhi n'oyej laka niyhäy, wet oihi ot'akay tä lhäy'e lhip tä ni'isa. 

7Tä olhakli in'oyej, ot'äne Lhawuk, ot'alhe oka Dios lech'otyaj. Wet ichulh n'oho 
tä ihi Lew'et, ilät n'oye tä ot'änlhi. 

8Wet nech'e näm honhat w'ahu tä äytaji, wet hiw'ahhathi pule, Dios lewäk tä 
hiw'ahhathi. 

9Tutsaj tälhche chowej tä i'pe tä tumphä, wet tä tech'elh itsäyphä fwiyhol tä 
lak'ehen lhäy'e itäj tä hip'o ilhokej m'ayhay. 

10Dios hich'esajche pule wet inuhchä, t'äspe pule tä ichalaj. 

11Yen w'uteya m'ak tä lhefwis ihi tä itsokchufwi leniyatyaj, wet õhw'en tä 
fwiy'ä'pe häp ihwok lhayis. 

12Ihi lechowej häp honatsi tä wuj lhäy'e pules tä waj ihiche, wet yen lew'eta. 

13Tä näm, leleplehyaj ihi wet itsäyhchä fwiyhol tä lak'ehen. 

14“Lhawuk tä lajit letumfwaya ifwitsenej lepak tä tum puleye. 

15Ithattshi lech'ähil tä häpe lep lhayis, wet yokos letayhfwas yämlek inukwe 
alhoho. 

16Wet nech'e n'äl lech'oye häp awalak, nech'e n'äl honhat lefwetes tä Lhawuk 
lepak tä äytaji hin'älthen, lhäy'e leyalh tä wuj tä yafwuthi. 

17“Tälh kaphä Dios lakwey tä ipiyen n'oye, wet itonphän'o tä hätet iwoyek oihi 
awalak tä wuj. 

18Ifwayhat n'oyej otayhfwa tä khajay lhäy'e wichi tä n'äyi n'oho tä lakhajyhayaj 
inu'pe olham okhajyhayaj. 

19Fwala tä oihi owit'äyhyaj lhamel inu n'oye, mat Lhawuk hich'ot n'oye 

20wet iti n'ohi lhip tä tsajphä, ifwayhatn'o tsi wuj tä ihuminn'o. 

21Lhawuk hiw'en n'oho ow'ayhat tä t'uhawetej ochumyaj tä is alhoho. Iwoyej 
n'oye m'ak tä is tsi najit otesa. 

22Tsi onukwepej Lhawuk len'äyij wet tek olhaifwonpejlä oka Dios. 

23Otipej lhamej ilhokej lhämtes, wet tek olhaitiyej kanhihlä lechufwenyajay. 

24Hiw'en t'at tä otes ihihit'a, tsi onowayhtej letape m'ak tä ni'isa. 

25Häp tä tumenej tä hiw'en n'oho ow'ayhat tä t'uhawetej ochumyaj tä is alhoho, 
wet iwoyej n'oye m'ak tä is tsi n'äl tä najit otesa. 

26“Am, Iwuk, lelehiyejt'a häp elh tä nileya amej, wet lewoyeje m'ak tä is häp elh tä 
is alhoho. 

27Häp elh tä niwoya lakanyaja, häte tek lewo akanyajayej, mat häp elh tä kantsaj, 
äytaj m'ak tä lewoyeje. 

28Am lefwayhthen iyhäj tä lhaknichäjathä, mat let'ayhatchä iyhäj tä lhaichäjthä. 

29Am, Iwuk, ahäpe ochäkw. Am, Dios, lehutunpe honatsi tä i'o'pe. 

30Lech'ot n'oye tä onuye otayhfwas, wet osakanpe õlafwek tä tojphä. 

31“Lhäy'e lhip tä is m'ak tä Dios iwoye, wet lhämet kalelhäj tä häpe t'at m'ak tä 
matche. Lhawuk t'uyehen wichi tä ilethane häp lham. 

32Chik kahäpeya Lhawuk, ¿atsi tä häpe Dios? ¿Atsi dios elh tä iche wet ihanej chik 
lhaip'oyejpe n'amel? 

33Dios häp tä oletnhawet, wet yäm is alhoho on'äyij. 

34Hiw'en n'oho okäläy tä iläfwel, mälhyej iwoye ch'iwase käläy, wet itsokn'o tä 
otiyäjche chenhas, 

35wet yelhtshayenlhin'o yämlek owak'alh chik owo oka'tshayaja, wet ikhajyenn'o 
yämlek ot'unthomche lutses t'akay. 

36“Am alep'oyej o'pe wet lefwayhatn'o, wet owujyaj iyeji hap'altsenyaj tä leti 
n'oyej. 

37Lefwoyenche on'äyij tä onukwe wet ihichet'a m'ak chik otphutihi. 

38“Ohän otayhfwas yäk otäyhthen lhamel, wet tä ohämtej nech'e oyäpil. 

39Onofwtej lhamel, owo lhipeya wet nemhit nechephä, ichätche katsi wet ot'äspe. 

40Lew'en n'oho okhajyhayaj yämlek owo oka'tshayaja, wet let'ayhatchä 
otayhfwas yämlek häpehen okawos 

41wet inukwe alhoho tä noway n'oye. Häp tä mälhyej'attso, otäyhat t'at lhamel tä 
n'äyi n'oho. 

42T'ukwe lech'otyaj, mat nehit katsik ifwayhthen. T'änch'oye Lhawuk, mat tek 
ichulho. 

43Tä otäyhat lhamel, hätet iwoye honhat mok. Ot'äsche lhamel, hätet iwoye iyhät 
tä iche hup kawayhil. 

44Lefwayhat n'oyej oka wichi tä itay n'ohlä, wet lhen n'oye niyat tä i'pe wichi tä 
ihiche laka honhates. Häp wichi tä n'am täfwelej lhayen okawosa, 

45häp lhamel tä w'enha lhamej hich'ahu n'oye. Tä iläte olhämet, iwoye t'at 

46wet noway n'oye, ichetthichehen tä inukwephä tä tälhomche leletnhawetes. 

47“¡Iläy Lhawuk! ¡Lewujyaj ihi lham tä t'u n'oye! ¡Wunitay Dios tä ifwayhatn'o, 

48häp lham tä iwo ohayahlä otayhfwas wet yen okawosa wichi tä ihiche laka 
honhates! 

49Ifwayhat n'oyej otayhfwas, iwujyenn'o wet oi'pe lhamel tä fwitses. ¡Am, Iwuk, 
lefwayhat n'oyej hin'o tä inu n'oye! 

50Häp tä tumenej tä oaiwunit tä oiyej wichi tä kahäpeya aka wichi, wet oayen 
oteneka. 

51Lew'enho lakhajyhayaj tä wuj häp niyat tä letshupiye, wet ikalhi letayhfwas. 
Wet lepes ihichet'a tä lehumin t'at David lhäy'e leles tä lepes lheley.” 

2~Sam 23 

David lhämtes tä ilepese 
1Häpe tähisna David lhämtes tä ilepese. Yop'antek: “Olham David tä Isaí lhäs, 
ohäpe hin'o tä Dios iwujyen. Ohäpe rey tä Jacob laka Dios itshupiye. Ohäpe elh tä 
iten letenkay tä ischehen tä ihi Israel. 

2“Häp Lhawuk laka Espíritu itihi lhämtes ok'ajlhich'u yämlek oyen lhämeta. 

3Häp Israel laka Dios, häp elh tä Tunte tä Wuj tä Oletnhawet, ifwen n'oho tä yok, 
Häp niyat tä ihumin Dios wet iwoye lhämtes tä ische alhoho, 

4hätet iwoye tä nech'e fwala, mälhyej iwoye ifwala ka'isi tä ihutunpe honhat tä 
newache pules tä ihlä, mälhyej tä ichihelit hon'al tä tiyäme tä iwomchä. 

5Häp tä tumenej tä is m'ak tä in'oyej, Dios tä yäm kalelhäj oka wichi. Tsi lham tä 
iwoyej n'oye lhämet tä t'un, ilhokej m'ak tä ikanchä wet kalelhäj. Häp lham tä 
hiw'en n'oho tä okalhi ilhokej m'ayhay, wet yäm matche ilhokej olham 
onech'ethayajay. 

6Mat hin'ol tä fwitses hätet iwoye ch'uthanil tä õ'tiyej kanhi. Tek iche elh tä ihäne 
lakwey tä ichuma. 

7Mat chik iche elh tä ichuma, ihäne chinaj wok lehun, wet õ'thate itäj yämlek 
y'uho yäk noj.” 

Tres David laka sip'älis tä wuj tä khajayhen 
(1 Crón 11.10-19) 

8Häp tähisna häp lheyes David laka sip'älis tä wuj tä khajayhen: Isboset, Hakmón 
lhele, tres lhamel tä wuj tä khajayhen laka niyat. Iche p'ante lewhäy tä ilänejen 
lehun ochocientos hin'ol. 

9Lech'otfwa elh tä wuj tä khajay häp lhamelna tres häpe Eleazar, Dodo lhäs tä 
tälhe Ahoh kawichi. Iyej p'ante David tä ihi Pas-damim täjp'ante Filisteo lhayis ihi 
lhiptso tä lhamel lhaihutwek yämlek iwo laka'tshayaja. Wet Israel kasip'älis 
yikch'oye p'ante, 

10mat Eleazar lhaikhajyen wet ilänhen Filisteo lhayis yäk lakwey y'elche wet 
lakatnhat satej lakwey. Fwalatso Lhawuk wuj tä hich'ote Israel yäk ikalhi 
laka'tshayaj. Wet sip'älis yäple Eleazar wet ihänphä yämlek ichumahen m'ayhay 
tä lhamel isoyej letayhfwas. 

11Wet lech'otfwa elh häpe Sama tä Age lhäs tä tälhe Arar. Iche ifwala p'ante tä 
Filisteo lhayis lhaihutwek tä lhamel ihi honhat lhip tä lhey Lehi, wet iche 
õkäsw'et tä yachuyaj tä lhey lentejas ihi. Wet Israel laka sip'älis yikch'oye tä 
nowaye Filisteo lhayis, 

12mat Sama ikasthi lechowej õkäsw'et wet n'äyejo Filisteo lhayis wet ilänhen. 
Mälhyejtso tä Lhawuk wuj tä hich'ote Israel yäk ikalhi laka'tshayaj. 

13Wet iche ifwala elh p'ante, häp lewhäy tä õ'lanhi yachuyaj, wet tres hin'ol tä 
khajayhen tä tälho iyhäj tä treinta, lhamel ihoye David tä ihi chowej tä ihi chenaj 
tä iwhäye hupuy tä lhey Adulam. Wet Filisteo lhayis kasip'älis ihi chenhas 
kawayhi tä lhey Refaím. 

14Wet David ihi lhip tä khajay, wet Filisteo lhayis pajche lhayen lewuka hupuy tä 
Belén. 

15Wet David yop'antek: –¡Wuj tä ochim! ¡Owatläk oyäyej waj tä ihi õpek tä 
iwhäye lepe tä ihi Belén! 

16Tä tres hin'oltso tä wuj tä khajayhen iläte, wet lhamel tiyäjo Filisteo lhayis 
kasip'älisw'et tä lhamel ichumho waj tä ihi õpek tä iwhäye lepe tä ihi Belén, wet 
lhamel ichäje David. Mat lham tek iyäyej, wet itsäy, mälhyej chik yen Lhawuk 
lew'ayhata. 

17Wet yok: –¡Iwuk, matche tä ni'isa chik olham oyäyej wajna! ¡Elak mälhyej chik 
oyäyej häp hin'olna lew'oyis, tä lhamel lhaiwomejpe lew'atshancheyaj tä lhamel 
ichumho waj! Wet tek iyäyej. Häpe tähistso m'ak tä tres hin'ol tä wuj tä 
khajayhen iwoye p'ante. 

Treinta David laka sip'älis tä khajayhen 
(1 Crón 11.20-47) 

18Abisay tä Joab lech'inij tä Sarvia lhäs, lham häpe elh tä niyatej p'ante treinta 
hin'ol tä khajayhen. Iche p'ante lewhäy tä itayhlä trescientos hin'ol tä ihäne lehun 

wet ilänhen. Mälhyejtso p'ante tä wuj tä letoyaj ihi tä lhahi treinta iyhäj tä 
khajayhen. 

19Wet lhäy'e lhip tä len'ohyaj ihi, inu'pe ilhokej lhamel yäk lhayen iyhäj kaniyata. 
Mat tek häte iwoye tres lhamel tä ichun tä wuj tä khajayhen. 

20Wet Benaías tä Joyada lhäs, tälhe p'ante hupuy tä lhey Kabseel, häpe hin'o tä 
t'otle t'un wet khajay m'ak tä iwoye. Häp p'ante lham tä ilänhen täkwfwas Ariel 
leles, hin'o tä Moab lhele. Wet häp ifwala p'ante techäjche, ichätchä fwiy'et, wet 
Benaías tiyäjo chowej wet ilän owalhaj tä ihi. 

21Hätej ilän p'ante Egipto lhele, hin'o tä wuj tä pitaj, lehun ihi lakwey. Wet 
Benaías itayhlä, ihäne hal'ä, wet isoyej lehun wet ilänej. 

22Wet mälhyejtso m'ak tä Benaías iwoye, yäk ikalhi len'ohyaj tä iyej treinta 
lhamel tä khajayhen. 

23Wet letoyaj ihi lhey, inu'pe lhamel, mat tek häte iwoye tres lhamel tä ichun. Wet 
David hiw'enho tä lham tä itetshan sip'älis tä t'uye lham. 

24Wet Asael tä Joab lech'inij hätej iyej p'ante treinta lhamel tä khajayhen, lhäy'e 
El-hanán, Dodo lhäs, tä tälhe Belén. 

25Sama lhäy'e Elica tä lhamel tälhe lhip tä lhey Ochettiche. 

26Heles tä tälhe hupuy tä lhey N'oletnhawet. Ira, Iqués lhäs, tä tälhe Tekoa. 

27Abiezer tä tälhe Anatot. Mebunay tä tälhe Husah. 

28-29Salmón tä tälhe Ahoh. Maharay lhäy'e Heled, Baana lhäs, tä lhamel tälhe 
hupuy tä lhey Nichätchä. Itay, Ribay lhäs, tä tälhe Gabaa tä ihi honhat tä lewuk 
wichi tä tälhe letes Benjamín. 

30Benaías tä tälhe Piratón. Hiday tä lew'et iwhäye tewok lhäsaj tä ihi Gaas. 

31Abi-albón tä tälhe Arabá. Azmavet tä tälhe Bahurim. 

32Eliaba tä tälhe M'awow'et. Jasén leles. Jonatán. 

33Sama lhäy'e Ahiam, Sarar lhäs, tä lhamel tälhe Arar. 

34Elifelet, Ahasbay lhäs. Ahasbay lajcha tälhe Maaca. Eliam, Ahitofel lhäs, tä tälhe 
Gilo. 

35Hesray tä tälhe Carmel. Paaray tä tälhe Ikanihan. 

36Igal, Natán lhäs tä tälhe Soba. Bani tä tälhe Gad. 

37Selec tä tälhe Amón. Naharay tä tälhe N'opekis. Lham häpe hin'o tä ichäjthä 
Joab laka'tshayajchal. 

38Ira lhäy'e Gareb tä lhamel tälhe lhip tä lhey N'owujyaj. 

39Wet Urías, Het lhayis elh. Tä ilhokej, iche treinta y siete lhamel. 

2~Sam 24 

David ne'tek õ'wo t'ufwahtesa wichi 
(1 Crón 21.1-5) 

1Häp yachajo tä Lhawuk tawäkwäye Israel, wet inityenej p'ante rey David chik 
itayhlä lhamel, ne'tek iwo t'ufwahtesa hin'ol tä ihi Israel lhäy'e Judá. 

2Wet rey tahuyej Joab tä sip'älis kaniyat tä iyej lham. Ifwenho tä yok: –Is chik 
lelunche ilhokej Israel kawichi, letälhte Dan tä ihi lhip tä tafwojnhiye yäk lechäte 
Beerseba tä ihi lhip tä tapinhiye. Wet wo t'ufwahtesa hin'ol, yämlek olham ohanej 
chätefwas tä iche. 

3Mat Joab ichulho rey tä yok: –Iwuk rey, is chik Awuk Dios yäm wujpe aka wichi 
yämlek lhäy'e lhip tä inu'pe lhamel tä iche athana. Wet is chik leläy yämlek 
lew'en. ¿Mat atsi m'ak tä tumenej tä lewatlä tä lewo t'ufwahtesa lhamel? 

4Mat rey inityenej lhämet Joab lhäy'e sip'älis kaniyatey yäk lhamel iwoye. Wet 
lhamel yikch'oye rey yämlek lhamel iwo t'ufwahtesa hin'ol tä ihi Israel. 

5Wet lhamel tiyäjo p'ante tewok Jordán yäk tumej lhip elhe. Wet lhamel ihoye 
hupuy tä Aroer tä lhamel iwo tesahi, lhäy'e hupuy tä ihi lechowej Gad lhayis 
kahonhat lhip tä w'awulhchä tä tewok lhäsaj ihi, lhäy'e Jazer tä lhamel ihoye. 

6Wet tä ileyej, lhamel ihoye Galaad lhäy'e Hodsí, häp honhat tä nitofwaphä. Wet 
lhamel ichäte Dan, tä yikch'oye wet itsaye Sidón. 

7Wet lhamel ihoye hup tä khajay tä ihi hupuy tä lhey Tiro. Wet tälhe täja ihoye 
ilhokej Hiv lhayis kahupuy, lhäy'e Canaán lhayis kahupuy, wet tujlhache len'äyij 
yäk ichäte Beerseba tä ihi Judá lhip tä tapinhiye. 

8Ilhokej honhat tä lhamel ilunche, wet tä tiyäme p'ante nueve iwel'as lhäy'e 
veinte ifwalas, lhamel pile Jerusalén. 

9Tä lhamel ileyej tä iwo t'ufwahtesa wichi, Joab yachaje rey. Wet ihi p'ante Israel 
ochocientos mil (800.000) hin'ol tä khajayhen yämlek iwo laka'tshayaja, lhäy'e 
quinientos mil (500.000) tä ihi Judá. 

Dios ichätyenpe õt'inhayaj Israel, wet David lhaip'altsene 
(1 Crón 21.8-17) 

10Mat David lehusek yikche tä iwo t'ufwahtesa wichi. Wet lhaifwenho Lhawuk tä 
yok: –Olham wuj tä otes ihi tä owoye täjtso. Mat olhaip'altsen ame, Iwuk, is chik 
letäyhat n'oyej otes tä akawon'o. Tsi olham wuj tä ni'isache m'ak tä owoye, 
ohätet iwoye elh tä ni'isa. 

11Wet tä fwala elh tä nech'e nat, tä kamaj David nineyaphä, wet Lhawuk tahuyej 
profeta Gad, häp n'ältshantsaj tä hich'otejlhi David. Wet yok: 

12–Mäh hoye David, fwenhola, olak, “Tres m'ayhay tä Lhawuk ifwen amho. Is chik 
letshupiye m'ak weihalha yämlek iwoyej ame.” 

13Wet Gad ihoye David wet y'ätshane tä yok: –¿Hä lewatläk nehlä ihi aka honhat 
siete nekchämis, wok lhekch'oye ayej atayhfwas tres iwel'as yämlek lhamel 
aihänlhi, wok tres ifwalas tä õt'inhayaj ihi aka honhat? Wo atichunhayaja wet 
tetshan m'ak tä letshupiye, yämlek ochulho Elh tä ichenn'o ame. 

14Wet David ichulho Gad tä yok: –Wuj tä olhakli ihi. Athana is chik y'achätho 
Lhawuk lakwey, tsi wuj tä lep'altsenyaj ihi, wet isichet'a chik y'achätho häp hin'ol 
lakweyey. 

15Wet mälhyejtso p'ante tä Lhawuk ichätyenpe õt'inhayaj Israel, tälhe tä nech'e 
nattso yäk ichäte lewhäy tä Lhawuk itihi. Wet tälhe Dan tä ihi lhip tä tafwojnhiye 
yäk ichäte Beerseba tä ihi lhip tä tapinhiye, y'inhen p'ante setenta mil (70.000) 
wichi. 

16Wet täjp'ante ángel ipiyen lakwey tä fwitaj iwasthi Jerusalén, wet Lhawuk 
ilhak'alche õwit'äyhyajtso tä fwitaj ichätyenpe wichi tä ihi. Wet tahuyej ángel tä 
ilänhen wichi wet yok: –¡Naya, kasit! Häp p'ante lewhäytso tä Lhawuk laka ángel 
ichätwhäye honhat lhip tä Arauna tä Jebús lhayis elh isaphi trigo. 

17Wet täjp'ante David hiw'enej ángel tä ilänhen wichi, wet ifwenho Lhawuk tä 
yok: –¡Olham tä owoye osukyaj! ¡Häp m'ak tä ni'isa tä owoye! ¡Olham tä otes ihi! 
Mat letes ihihit'a wichi, tsi newache m'ak tä ni'isa tä lhamel iwoye. ¡Olhaip'altsen 
ame, is chik olham tä atasnhayaj ichät n'o'pe, lhäy'e ow'et lheley! 

David yenlhi p'ante Lhawuk laka altar 
(1 Crón 21.18-27) 

18Ifwalatso Gad ihoye David wet ifwenho tä yok: –Mäh enlhi Lhawuk laka altar. 
Tihi honhat lhip tä Arauna isaphi trigo. 

19Wet David yik tä iwoye Lhawuk lhämet, mälhyej tä Gad ne'tek iwoye. 

20Wet Arauna iyahinphä tä hiw'enlä rey tä lhäy'e leniyatfwas tä lhamel itaye 
lham. Wet Arauna ikelhi tä ihoye, wet t'upihchä tä ihi tä rey itayche yäk lete'pe ihi 
honhat. 

21Wet tahuyej rey tä yok: –Owuk rey, ¿atsi m'ak tä tumenej tä lesikay n'oye tä 
akawon'o? Wet David ichulho tä yok: –Owatläk ochäj aka honhat lhip tä lesaphi 
trigo, wet oyenlhi Lhawuk laka altar tä otihi, yämlek iwo pesa õt'inhayaj tä ilän 
wichi. 

22Wet Arauna yok: –Owuk rey, chuma m'ak tä lehuminche, wet w'enho Lhawuk 
lew'ayhat tshätäy tä õ'länhen. Kana iche weyis lhayis yämlek õ'wunhomche wet 
lhen Lhawuk lew'ayhata, lhäy'e hal'äy tä osapkanhatchal lhäy'e lelhukw'etes 
yämlek lhen lehuka. 

23Ilhokej tähisna tä ow'en amho, owuk rey. Is chik Lhawuk Dios käjejlhi m'ak tä 
lewoye. 

24Mat rey ichulho Arauna tä yok: –Kha, oatis, otiskanla'pe m'ak tä laha. Tsi tek 
oyachajiyela häp Owuk Dios lew'ayhat tshätäy tä õ'wunhomche tä n'am tiskanpe 
tä laha. Wet mälhyejtso p'ante tä David ichäj honhat lhiptso lhäy'e weyis lhayis, 
wet laha cincuenta kolhki. 

25Wet ihi lhiptso tä David yenlhi Lhawuk laka altar tä yenlhi Lhawuk lew'ayhat 
tshätäy tä õ'wunhomche lhäy'e iyhäj tä õ'länhen yämlek lha'isyene Lhawuk. Wet 
Lhawuk nech'e hich'ahuye m'ak tä David t'alhe yämlek honhat isej, wet 
õt'inhayaj nech'e yikch'oye wichi. 

1~Rey 

1~Rey 1 

Hich'ut p'ante David 

1Rey David hich'ut p'ante tsi wujpey nekchämis tä hiw'en. Tej chik õ'käfwlej 
lew'uyis, mat kamaj nitechäj t'at t'isan. 

2Wet häp tä lakawos tahuyej wet yok: –Ika niyat, is chik olhamel ot'ukwe amho 
atsinha lhutsha tä kamaj kan'och'efwaya, häpkhilek ichutit amej wet t'u ame. Wet 
is chik imä amej häpkhilek lep'eyej. 

3Wet nilhokej honhates tä Israel lhayis lew'etes lhamel t'ukweho laka rey atsinha 
lhutsha tä isilataj. Tä lepese, lhamel nilhoke elh tä lhey Abisag tä lew'et Sunem, 
wet lhamel ichäje häp rey. 

4Matche tä isilataj p'ante atsinha lhutsha. T'uye häp rey, ichuttej t'at, mat rey 
lech'efwahit'a p'ante häp Abisag. 

David lhäs Adonías fwitaj lhayen niyata 

5-6Tä David lhäs Absalón pajche ileyej honhat, wet lech'inij Adonías nech'e 
thaläkw. Häpe hin'o mamse tä wuj tä isilataj, wet lako lhey Haguit. Ihichet'a 
p'ante ifwalak häpe chik lajcha y'ulhan m'ak tä iwoye chik yok: –¿Chipte tä 
lewoynejatso akey? Mat Adonías nemhit tach'anlhaye lajcha. Wet yok: –Is chik 
olham tä ohäpe rey. Wet iwaklhat kaletas tä n'oka'tshayajchal lhäy'e hin'ol tä iwo 
w'uteya, iche'pe yel'atas, wet cincuenta hin'ol tä t'äschehchä, wet lhamel ichunlä 
Adonías tä yik. 

7Wet Adonías t'äne sip'äl kaniyat Joab, Sarvia lhäs, lhäy'e sacerdote Abiatar, wet 
matche, lhamel tach'ote Adonías. 

8Mat sacerdote Sadoc, lhäy'e Benaías, Joyada lhäs, lhäy'e profeta Natán, lhäy'e 
Simey, lhäy'e hin'o tä lhey Reí, lhäy'e David kasip'äl tä takhajayhen, wet nilhokej 
lhamelna tek tach'ote p'ante Adonías. 

9Ifwala elh p'ante Adonías t'äne nilhokej lepuhfwas tä häpehen rey leles, lhäy'e 
nilhokej hin'ol tä tälhe Judá tä häpehen rey lakawos. Wet ihoye chenaj tä tunte tä 
lhey Zohelet, iwhäye hits'ifwik tä lhey Rogel. Tä nichäte, wet ilänhen tson'atas 
lhäy'e tolo lhayis, lhäy'e iyhäj tä pumfwetas tä yätajen yämthilek lhamel tufw. 

10Mat t'änhiyet'a profeta Natán, lhäy'e sip'äl kaniyat Benaías, lhäy'e rey kasip'äl 
tä takhajayhen, wet äp tek t'äne lech'inij Salomón. 

Natán lhäy'e Betsabé t'ukwe len'äyij yämthilek Salomón häpe rey 

11Wet profeta Natán nech'e ihoye häp Betsabé, Salomón lako, wet tahuyej wet 
yok: –¿Hä lehanej tä Adonías, Haguit lhäs, lham lhayen häpeya rey, wet 
ifwenhihot'a David tä häpe n'amel lhawuk tä lhaka rey? 

12Lhek woye olhämet, häpkhilek alefwayhat wet lefwayhat äs Salomón. 

13Is chik lehoye rey David, chik lechäte wet olak, “Ika niyat, ¿hä nemhit matche 
ämette lefwel n'oho tä lhok, Äs Salomón häpehila rey, icheyäjihola ow'et chik 
oleyej honhat? Wet athana tha Adonías t'at tä lhayen häpeya rey.” 

14Wet Natán äp y'isej elh lhämet tä iwoyeje Betsabé wet yok: –Chik lhämhoplhi 
rey, wet oaihänla. Chik onchäte rey, olhämet kamaj häpkhila t'at m'ak tä 
lefwenho. 

15Wet Betsabé ihoye rey tä ihi lewukwech'o elh tä lew'et. Matche tä hich'ut häp 
rey, wet Abisag, Sunem lhele, t'uye t'at. 

16Wet Betsabé t'upeyhchä, ihi tä rey tatache, pajtha letacho taj honhate. Wet rey 
yok: –¿Chip ate? 

17Betsabé yok: –Ika niyat, lefwelte n'oho ämet tä matche tä lhehi tä Awuk Dios 
tatache. Tek lefwech'enlhin'o wet lhok, “Äs Salomón häpehila rey wet 
icheyäjihola ow'et chik oleyej honhat.” 

18Mat athana Adonías t'at tä lhayen häpeya rey, nemhit tach'anlha ame, wet 
ifwenhit'a amho. 

19Ilänhenm'at tolo lhayis lhäy'e iyhäj tä pumfwetas tä yätajen, wet yäm at nitäkw 
häp tson'atas tä ilänhen. Wet t'äne nilhokej ales, äp t'äne sacerdote Abiatar lhäy'e 
sip'äl kaniyat Joab, mat t'änhiyet'a äs Salomón. 

20Ika niyat, wet nilhokej Israel lhayis tatay ame, elhlak am tä lhachaje aniyatyaj 
häpkhilek häpe rey. 

21Chik katetshana m'ak tä am tä lewoye, chik leleyej honhat wet lehohiyela 
achätilis, kalelhäj tä õ'länlat n'ohen, olham lhäy'e olhäs Salomón. 

22Wet tä Betsabé yämhoplhi t'at rey, näm profeta Natán. 

23Wet rey lakawos ifwenho tä näm profeta, wet lham nech'e ihoho tä rey tatache 
wet t'upeyhchä pajtha letacho taj honhate, 

24wet yok: –Iwuk rey, ¿hä am t'at tä lhachaje aniyatyaj häp Adonías häpkhilek 
häpe rey wet icheyäjihola haw'et chik leleyej honhat? 

25Häp tä inuphä ifwalam'atna, ilänhen tolo lhayis lhäy'e iyhäj tä pumfwetas tä 
yätajen, wet äp yäm at nitäkw tson'atas tä ilänhen. Wet t'äne nilhokej ales, lhäy'e 
sip'äl kaniyatey, wet sacerdote Abiatar, wet lhamel t'ekhen, iyä, t'änhenpej, 
lhamel yok, “¡Lewujyaj ihi lhaka rey Adonías! ¡Is chik pitajla ifwalas tä iläy tä i'pe 
honhat!” 

26Wet olham tä akawon'o, t'änhit'a n'oye, lhäy'e sacerdote Sadoc, lhäy'e Benaías, 
Joyada lhäs, lhäy'e äs Salomón. 

27¿Tha häp tä am t'at p'iya, ika niyat, tä lhachaje aniyatyaj Adonías? ¿Ch'äj p'iya tä 
leskat n'ohohen tä akawos n'ohen elh tä häpkhilek icheyäjo haw'et chik leleyej 
honhat? 

David nech'e yachaje leniyatyaj häp Salomón 

28Tä David iläte profeta Natán lhämtes, wet yok: –Äne Betsabé. Tä näm Betsabé, 
wet takasitwhäye häp rey, 

29wet rey yok: –¡Lewujyaj ihi Lhawuk, häp Israel laka Dios, tä ifwayhat n'oyej 
nilhokej olhaklis! 

30Mälhyej täjte ilät n'oye tä ofwel amho tä oyok, “Äs Salomón häpkhilek häpe rey 
wet icheyäjihola ow'et chik oleyej honhat”, häpe t'at athana tä oyachaje oniyatyaj. 

31Tä Betsabé iläte rey lhämet, t'upeyhchä tä ihi tä tatache pajtha letacho taj 
honhate. Wet itiyej lewujyaj häp rey wet yok: –¡Iwuk rey David, is chik lajit 
lepesa tä leläy! 

32Wet rey David yok: –Äne ayej sacerdote Sadoc, lhäy'e profeta Natán, lhäy'e 
Benaías, Joyada lhäs. Tä nämhen lhamel, 

33wet rey ifwenho tä yok: –Lhek äne sip'äl tä ihi ow'etna, tiyaype ow'ute mola 
olhäs Salomón wet häne hits'ifwik tä lhey Gihón. 

34Chik lechätaye, is chik sacerdote Sadoc lhäy'e profeta Natán itsäype aceite 
Salomón, wet nech'e häpe Israel lhayis laka rey. Wet amel afwutchehena afwolis 
tä tson'ataj ch'ul, änayla'pe oyaylak, “¡Lewujyaj ihi rey Salomón! ¡Is chik pitajla 
ifwalas tä iläy tä i'pe honhat!” 

35Chik leleyayej, nachajayla kana, chunkat at ahilähen. Chik näm kana, 
tayyenhiphäla oniyatyajw'et, tsi häp tä otshupyene wet icheyäjo ow'et. Nech'e 
lham tä niyatej Israel lhayis lhäy'e Judá lheley. 

36Benaías nichulho rey wet yok: –¡Amén! ¡Is chik Awuk Dios yäm matche ämetna! 

37¡Is chik lham iyej Salomón, tet iwoye tä i'amej, iwuk rey, wet is chik Salomón 
leniyatyaj inu'pe aniyatyaj! 

38Wet sacerdote Sadoc, profeta Natán, lhäy'e Benaías, lhäy'e Keret lhayis lhäy'e 
Pelet lhayis tä lhamel häpehen wichi tä t'uye rey, lhamel iti'pe Salomón häp rey 
David lew'ute mola wet ihäne Gihón. 

39Tä nichäte, Sadoc tachuma itshäwet ch'u tä aceite lehi tä ichufwi carpa tä 
Lhawuk lewukwe, wet itsäype aceite häp Salomón. Wet lhamel yafwutchehen 
lefwolis tä tson'ataj ch'ul, wet nilhokej tä t'änpe wet yok: –¡Lewujyaj ihi rey 
Salomón! ¡Is chik pitajla ifwalas tä iläy tä i'pe honhat! 

40Tä ileyej, lhamel yachaje lew'et Salomón, ichunkat at lahilähen. Wet iyhäj 
yafwutchehen lefwolis, matche tä akäswethä, honhat tet häp chik wasihchä häp 
wichi tä wujpey lepakas. 

Õ'fwenho Adonías tä David yachaje leniyatyaj häp Salomón 

41Häpet tä Adonías lhäy'e nilhokej iyhäj tä t'äne ileyej tä t'ekhen, lhamel iläte 
wichi tä wujpey lepak tä tume hupuy. Tä Joab iläte n'ofwol tä tson'ataj ch'u lepak, 

yok: –¿Atsi m'ak tä tamenej wichi tä wujpey lepak tä tume hupuy, tet pelhaypej 
y'ip? 

42Tä kamaj yämlhi t'at, näm Jonatán, sacerdote Abiatar lhäs. Wet Adonías yok: –
Lhuu ho kana, ahäpe elh tä lechowej ihi, etp'i lechäj n'oye osilät tä is tä ihi hupuy. 

43Jonatán nichulho Adonías wet yok: –Isit'a m'ak tä ofwel amho. Lhawuk David, 
lhaka rey, nech'e yen häpeya rey lhäs Salomón. 

44Ne'tem'at chik sacerdote Sadoc yikchufwi, lhäy'e profeta Natán, lhäy'e Benaías, 
Joyada lhäs, wet häte häp Keret lhayis lhäy'e Pelet lhayis. Wet äp ne'tek lhamel 
iti'pe lham rey David lew'ute mola häp Salomón. 

45Wet sacerdote Sadoc lhäy'e profeta Natán ihäne m'athi Gihón wet itsäype 
aceite, yen häpeya rey. Wet lhamel yäpnhone t'at hupuy, akäswethä. Hupuy 
tapoyej wichi tä wujpey lepak, tet pelhaypej t'ajan, häp tä amel lelätayepa. 

46Wet Salomón pajche tatayhiphä rey leniyatyajw'et. 

47Wet sip'äl tä ihi rey lew'et lhamel ihoye David, itiyej lakäjyaj wet yok, “¡Is chik 
Dios itiyej lakäpfwayaj tä is häp Salomón, häpkhilek letoyaj inu'pe am atoyaj wet 
leniyatyaj inu'pe aniyatyaj!” Wet rey itpe lemäwet tä n'okwiyej Dios 

48wet yok, “¡Lewujyaj ihi Lhawuk, Israel laka Dios, tä iwahnej ifwalana olhäs chik 
tatayhiphä oniyatyajw'et, wet ottey iyahin t'at!” 

49Wet wichi tä Adonías t'äne tä fwitaj lhayen niyata, tä lhamel iläte Jonatán 
lhämtesna, lhamel noway wet nechephä, yikhen, elh w'enhapej at len'äyijej. 

50Wet Adonías nowaye Salomón, wet yik wet tiyäje Dios lew'et. Tä nichäte, 
ihochufwi wet itsokhen altar lech'ul. 

51Wet õ'fwenho Salomón, õyok: –Adonías noway ame wet ihoye altar. Itsokhen 
lech'ul wet yok, “Is chik rey Salomón ifwel n'oho tä lakawon'o häp lhämet tä 
matche tä yok, Tek oailänla.” 

52Salomón nichulho wet yok: –Chik is m'ak tä iwoye Adonías, lajit lewit'äyhyaja. 
Mat chik ow'en lakey tä ni'isak iwoye, y'inhila t'at. 

53Wet rey Salomón ne'tek õt'ukwe Adonías tä iyej altar. Tä näm, t'upeyhchä. Wet 
Salomón yok: –Mäh, äpil haw'ete. 

1~Rey 2 

M'ak tä David ifwenho p'ante lhäs Salomón tä ayte ilehiyej honhat 

1Tä rey David ayte ilehiyej honhat, tahuyej lhäs Salomón wet yok: 

2–Atott'aye lewhäy tä olehiyeja honhat. Akhajyen, a'en hin'oya. 

3Is chik lewoye Awuk Dios lhämtes tä ne'tek lewoye. Hänlhi lham len'äyij, woye 
nilhokej lechufwenyaj tä ihi Moisés laka Ley, häpkhilek lekalhi nilhokej m'akpej 
tä lewoye, lhip at chik häpe chik lhehi. 

4Äpte häpkhilek Dios imatitche lhämette ifwel n'oho tä yok, “Chik ales t'amaj 
lhamejen wet iwoye olhämtes, imälhewek lehusey lhäy'e letichunhayajay tä 
ihuminn'o, häpkhilek lajit lepesa tä äspej t'at tä häpe Israel lhayis laka rey.” 

5“Yäs, am lehanej t'at m'ak tä ilhaklitlhihte n'oyej Joab, Sarvia lhäs. Ilänhen Israel 
lhayis kasip'äl kaniyatey, Ner lhäs Abner lhäy'e Amasa, Jeter lhäs. Tej tä nofw 
n'oka'tshayaj thayej, ilänhen t'at iyhäj tä letayhfwas naji, tet häp chik olham 
p'iyak osukunej. 

6A'äm hin'olhi, is chik lehanej m'ak tä lewoye. Yej tach'anlhayek letamsek ihi, is 
chik y'il t'at. 

7Mat häp Galaad lhele tä lhey Barzilay leles, häp tä is chik lep'altsen. Is chik 
let'uye lhamel, chufwaynejpej iyhäj tä t'ekhen. Tsi häp tä tach'otte n'oye 
ifwalahte olethanlä achila Absalón. 

8“Äpte iche Simey, Gera lhäs, häp Benjamín kawichi elh tä tälhe hupuy tä 
Bahurim. Lham iyette n'oye, iti n'oyej lhämtes tä wuj tä ni'isachehen häp ifwala 
tä onchutej tä ohoye Mahanaim. Mat äp iho n'ohlä tä oihi tewok Jordán, häp tä 
ofwenhohte olhämet, oihi tä Lhawuk tatache tä oyok, Matche olhämet tä ofwel 
amho tä oailänhit'ala. 

9“Yäs, nemhit is chik ka'ena tesa leyetyaj tä Simey iti n'oyej. Ahäp hin'o tä ihanej 
m'ak tä iwoye, lehanhiyeja t'at m'ak chik lewoyeje häpkhilek y'il.” 

David ileyej honhat 

10Y'il p'ante rey David wet nech'e ihoye lechätilis, wet õtjänlä tä ihi Jerusalén lhip 
tä lhey David laka Hupuy. 

11Ihi cuarenta nekchämis tä niyatej Israel lhayis. Ihi Hebrón siete nekchämis wet 
ihi Jerusalén treinta y tres nekchämis. 

12Wet Salomón icheyäjo lajcha David leniyatyajw'et, wet leniyatyaj häpe m'ak tä 
matche, wuj tä takhajay. 

Õ'län Adonías 

13Adonías, Haguit lhäs, ihoye Betsabé, Salomón lako. Wet Betsabé tay'ätshane tä 
yok: –¿Hä newache awäkw tä leho n'oye? Adonías yok: –Kha, is t'at, atamsek ihi. 

14Wet häp tä yok: –Iche m'ak tä ot'alhej ame. Wet atsinha yok: –Alhej at n'oye. 

15Adonías yok: –Lehanej tä n'oniyatyaj olham tä olewuk, wet nilhokej Israel 
lhayis tataye t'at ifwalak ojcha inachaj n'oye häp leniyatyaj. Mat ojcha yachaje 
och'inij Salomón, tsi Lhawuk t'at tä itshupyene häpkhilek häpe rey. 

16Athana m'ak tä ot'alhej ame isit'ak kaw'ena n'oho. Atsinha yok: –Kelit ämlhi. 



622 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

17Adonías yok: –Olhaip'altsen ame, is chik lhämhoplhi äs rey Salomón. Iwohiyela 
t'at ämet chik am tä lhämhoplhi. Alhe chik hiw'en n'oho Abisag, Sunem lhele, 
häpkhilek häpe och'efwa. 

18Betsabé nichulho tä yok: –Is t'at, owoye t'at ämet, oyämhoplhi t'at athana. 

19Wet atsinha yik, tä nichäte rey Salomón, wet rey nephä tä hiw'enlä häp lako, 
t'upeyhchä tä n'okwiyej. Tä tatshupiphä, yäpilpe leniyatyajw'et, t'alhch'oye lako 
kasilla chik lakawo ihäne. Tä näm lakawo, itayyenphä lako, itihi t'at lhip tä 
lefwomkat. 

20Wet Betsabé yok: –Wujit'a m'ak tä ot'alhej ame, isit'ak kawoyaye olhämet. Rey 
yok: –Yako, alh at n'oye, ow'enlat amho. 

21Wet Betsabé yok: –Is chik lew'enho achila Adonías häp Abisag, Sunem lhele, 
häpkhilek yen lech'efwaya. 

22Tä rey Salomón iläte, wet nichulho lako wet yok: –¿Chipte tä let'alhej n'oye 
Abisag häpkhilek ochila Adonías yen ch'efwaya? ¡Tatäy chik äp let'alhej n'oye 
chik oyachaje oniyatyaj! ¡Tsi häp tä ochila, lham pajche hiw'en sacerdote Abiatar 
tä tach'ote, lhäy'e Joab, Sarvia lhäs! 

23Wet Salomón nech'e yäm kalelhäj lhämet wet iwo lheya Lhawuk wet yok: –¡Tä 
Adonías iwoynejatso lhämet, chik n'am län is chik Dios itasinn'o wet y'isej lhip! 

24Oyäm kalelhäj olhämet, owo lheya Lhawuk tä n'ilataj, lham tä itshupyenej n'oye 
yämthilek ocheyäjo ojcha David lew'et wet hiw'en n'oho oniyatyaj, oles häte äp 
lewuhuyla, mälhyej tä pajche ifwel n'oho. ¡Mat Adonías y'inhila t'at ifwalana! 

25Wet rey Salomón yäme häp Benaías, Joyada lhäs, wet yok: –¡Ukwe Adonías, län! 
Wet Benaías iwoye, yik, t'ukwe Adonías, tä nilhoke wet ilän. 

Salomón ichen sacerdote Abiatar, ne'tek yäple laka honhat 

26Rey Salomón yäme sacerdote Abiatar wet yok: –Mäh äple Anatot, tsi häp tä 
haw'et. T'uhawetej t'at chik oailän athana. Mat oailänhit'a tsi häp tä letilhäjlhihte 
Arca tä N'ot'amajchet tä Lhawuk Dios lhämet lehi tä lhehi tä ojcha David tatache, 
wet letan'isej nilhokej ojcha leteläythayajay. 

27Häp tä mälhyej p'antetso tä Salomón isoyej Abiatar lechumet tä häpe Lhawuk 
laka sacerdote. Wet nech'e lhaimatitche Lhawuk lhämet p'ante yämeje Elí lew'et 
lheley tä ihi Silo. 

Õ'län Joab 

28Joab, tej tä nitch'otaye p'ante Absalón, tha tä tach'ote Adonías. Wet tä iläte tä 
Salomón ilän Adonías wet ichen Abiatar, yik, ihochufwi Lhawuk lewukwe tä 
carpa wet itsokhen altar lech'ul. 

29Wet õ'fwenho rey Salomón, õyok: –Joab ilethane Lhawuk lewukwe wet iyej t'at 
altar. Tä mälhyejtso, wet Salomón ichen Benaías wet yok: –Is chik lheke, ¡mäh 
län! 

30Wet Benaías tiyäjchufwi Lhawuk lewukwe wet yok: –Rey t'uhläk lenuphä, 
lhekch'oya täja. Joab yok: –Kha, is chik oitkana tä oy'il. Benaías yäple rey wet yok: 
–Häp täja lhämet Joab, yok, “Tek onuphä, is chik oitkana tä oy'il.” 

31-32Rey Salomón nichulho wet yok: –Woye t'at m'ak tä ihuminche. Län wet jänlä, 
yämthilek nemhit õyen tesayej ojcha David lew'et, lhäy'e olham, häp m'ak tä 
lhäy'e lhip tä ni'isa tä Joab iwoyehte wet ojcha nhanayej. Tsi ilänhen iyhäj tä lajit 
letesa, häp Ner lhäs Abner, Israel kasip'äl kaniyat, lhäy'e Amasa, Jeter lhäs, häp 
Judá kasip'äl kaniyat. Nech'e Lhawuk iwo haya m'ak tä Joab iwoye p'ante, wet 
nech'e lham t'at tä y'inhila. Tsi lhamel häpehen hin'ol tä is m'ak tä iwoye, inu'pe 
lham. 

33Wet õyenla tesayej Joab lhäy'e leles, yäk nichäte lepes lheley, häp m'ak tä lhäy'e 
lhip tä ni'isa tä lham iwoye. Mat David leniyatyaj, lhäy'e leles tä icheyäjihola 
lew'et, lajit lepesa tä letamsek ihi häp tä isej Lhawuk tä t'uye. 

34Wet Benaías yik, tiyäjchufwi Lhawuk lewukwe, yike Joab tä iyej altar wet ilän. 
Wet õ'häne lew'et tä ihi honhat tä ts'anis wet õtjänlä. 

35Wet rey Salomón yen häpeya sip'äl kaniyat Benaías, icheyäjo Joab lew'et. Wet 
rey äp tachuma sacerdote Sadoc, häp tä icheyäjo Abiatar lew'et. 

Õ'län Simey 

36Rey t'äne Simey chik ihoye. Tä näm, yok: –Enlhi awukwe kana Jerusalén. Ehi 
t'at, yej lunlhila, yej hoyela lhip at chik häpe. 

37Tsi chik lelunlhi ifwalak häpe wet letiyäj lhip elhe tewok lhäsaj tä Cedrón, 
kalelhäj tä oailänla, tsi ates ihihlahlä olhämet tä kawoyaye. 

38-39Simey nichulho rey wet yok: –Is ämet, iwuk rey. Tä akawon'o, owohiyela 
ämet. Wet Simey ihi t'at Jerusalén tres nekchämis. Tä tajyäme lewhäytso, Simey 
lakawos ihoye Aquís, Maaca lhäs, häp Filisteo lhayis laka rey tä ihi Gat. Wet 
õ'fwenho Simey, õyok: –Akawos iye Gat. 

40Tä Simey iläte, wet nephä, yike lew'ute asno, ithatpe lehowetes. Tä wak'alh, 
inu'pe wet yik, ihoye Aquís tä ihi Gat, t'ukwe lakawos. Tä nilhoke, inachaje lew'et. 

41Wet õ'fwenho Salomón tä Simey yik n'aji, ihoye Gat, wet äp tapile m'athi 
Jerusalén. 

42Wet rey t'alhe Simey chik ihoye. Tä näm, yok: –¿Hä katichunache ämette lhäm 
kalelhäj tä lhehi tä Lhawuk tatache tä lhok, “Tek olunhilhila, oihihila t'at 
Jerusalén”? Wet ofwelte amho, oyok, “Ifwalat chik häpe chik lelunlhi, lehoye 
honhat lhip chik häpe, kalelhäj tä oailänla.” Wet lhok, “Is ämet, owohiyela t'at.” 
¿Hä matche? 

43Tä mälhyejtso, ¿chipte tä ka'äma matche ämette lewoye tä lhehi tä Lhawuk 
tatache, wet äpte lewohiyet'a olham olhämet? 

44Äpte lehanej t'at m'ak tä lewoyeje p'ante ojcha David, ämtes tä wuj tä ni'isa tä 
letiyej. Nech'e Lhawuk inachaj ame m'ak tä ni'isa tä lewoye p'ante. 

45Mat olham tä ohäpe rey, häp Lhawuk lakäpfwayaj tä is ihla n'oyej, wet David 
leniyatyaj lajit lepesa, nempej koyhyaj tä takhajay. 

46Wet nech'e rey tahuyej Benaías, Joyada lhäs, wet yok: –¡Kelit, län Simey! Wet 
Benaías inuphä wet ilän. Häp tä mälhyej p'antetso, n'oniyatyaj tä iyej Salomón 
wuj tä takhajay. 

1~Rey 3 

Rey Salomón tawhayey, iyej Egipto laka niyat lhäse 

1Rey Salomón nech'e yen elha Egipto kaniyat, häp tä yen ch'efwaya lhäse wet 
ichäje Jerusalén lhip tä häpe David laka Hupuy. Wet Salomón yenlhi t'at lewukwe 
tsi kamaj wak'alhit'a, lhäy'e Lhawuk Lewukwe, wet äpte yenlhi n'olafwek tä 
tuntey tä ilunej Jerusalén. 

2Wet tä kamaj niwak'alha Lhawuk Lewukwe, wichi ihoye n'on'okhayajw'etes tä 
i'pe chenhas yämthilek ilän itshätäy tä yen n'okhayajayej Lhawuk. 

Salomón t'alheje Dios chik ihan honhatej 
(2 Crón 1.1-13) 

3Salomón iwoye lajcha David lechufwenyaj wet wuj tä ihumin Lhawuk. Mat 
kamaj ihoyepej wichi len'okhayajw'etes tä i'pe chenhas wet yen n'okhayajayej 
Lhawuk häp itshätäy tä õ'länhen lhäy'e incienso tä õ'wun. 

4Wet ihoye Gabaón, häp n'on'okhayajw'et tä lhamya, wet iwunhomche mil 
itshätäy tä iti'pe altar tä ihi lhiptso. 

5Wet iche honatsi tä tafwilhanlä Lhawuk tä ihi Gabaón. Wet Dios yok: –Alhej 
n'oye m'ak chik lewatlä, ow'enla amho. 

6Wet Salomón nichulho wet yok: –Iwuk, wuj tä lehumin p'ante akawo ojcha 
David, tsi matche tä t'ifwti amej. Is alhoho m'ak tä iwoye, iwoyepej m'ak tä am 
lehuminche. Wet letiyej t'at ahumnhayaj tä nittäyana, häp tä äp lew'enho lhäs 
ifwalana tä tatayphä'pe lham leniyatyajw'et. 

7Iwuk Dios, leti n'ohi athana rey tä akawon'o, ocheyäjo ojcha David lew'et. Wet tä 
ohäpe mamse, kamaj wuj m'ak tä n'am täfwelej, tsi kamaj ow'enhit'a'pe. 

8Wet oiyej aka wichi tä letatshupiye, häpe wichi tä wujpey, ohanhiyejt'a chik owo 
t'ufwahtesa. 

9W'en n'oho tä ohusek wuj tä ihan honhatej, häpkhilek ohanej owoyneja chik 
otetshan aka wichi wet ow'enhat m'ak tä is lhäy'e m'ak tä ni'isa. Tsi ihichet'a 
hin'o chik ihanej chik itetshan aka wichi, tsi matche tä wujpey. 

10Tä Lhawuk iläte Salomón t'alhyajna, wuj tä akäjejlhi. 

11Wet yok: –Let'alhej n'oye chik lehan honhatej. Tek let'alhej n'oye chik pitaj 
haw'atshancheyaj, wet tek let'alhej n'oye chik lew'en wuj akäywet. Äpte tek 
let'alhej n'oye chik otäyhat atayhfwas. Mat let'alhej n'oye chik lehanej tä 
lechumyenlhi aniyatyaj. 

12Tä mälhyejtso, ow'en amho m'ak tä let'alhe, ahusek wuj tä ihan honhatej wet 
atäfwnhatsaj. Wichi tä ichun ahilä lhäy'e iyhäj tä imälheche han'äyij, ifwisit'a 
ahanyaj. 

13Äpte ow'en amho m'ak tä kat'alhayej n'oye. Lew'enla m'ak tä akäywet tä wuj, 
lhäy'e awujyaj, wet newache niyatey tä i'pe honhat chik tehla lewoye. 

14Chik lewoye olham onech'ethayaj, wet lewoye olhämtes lhäy'e ochufwenyajay, 
mälhyej ajcha David, wet oyämla pitaj haw'atshancheyaj. 

15Tä Salomón n'om, hiw'en tä lefwilhek t'at. Wet yik, yäple Jerusalén. Tä nichäte, 
ihoye Arca tä N'ot'amajchet tä Lhawuk lhämtes ihi, wet ilänhen itshätäy tä yen 
n'okhayajayej Lhawuk. Iwunhomche iyhäj, wet ilänhen iyhäj yämthilek lha'isyene 
Lhawuk. Tä tajyäme, yenlhi lakäjyaj wet t'äne nilhokej lech'otfwas yämthilek 
tachufwiyej tä t'ekhen. 

Nech'e n'äl tä Salomón wuj lehanyaj ihi 

16Iche p'ante ifwala tä nämhen täkwfwas atsinhay tä lakain'oyaj ihi, lhamel ihoye 
häp rey Salomón. 

17Wet elh lhamel yok: –Ika niyat, olham olhäy'e atsinhana, hup tä oichufwi häp tä 
äpte lham ichufwi. Wet owonaj olhäsa, wet lham it n'oyej tä oihi ow'et. 

18Tä tajyäme tres ifwalas tä owo olhäsa, wet äpte lham iwo lhäsa. Ots'ilkas t'at, 
oifwas'atchufwi owukwe, ihichet'a elh chik in'oyejen. 

19Wet ichenaj honatsi tä lhäs y'il, lham tä imähi lhäs. 

20Tä hiw'en tä nahati wuj n'oyej tä omä häp honatsitso, nephä n'aji wet tachuma 
olhäs wet imäyej. Wet tachuma n'aji lhäs p'itsek wet imäyen n'oyej. 

21Tä onephä tä nech'e ifwala, ofwitaj otifwkat, mat ow'en tä y'ilp'a. Tä matche tä 
ifwala, yachajo tä oyahinlhi, nech'e ontäfwelej tä khit'a olhäs. 

22Wet atsinha elh nichulho elh tä iläte, wet yok: –¡Kha, mathit'a! ¡Olhäs t'at 
han'äfwaj tä iläy! Wet nech'e äp elh yok: –¡Kha, olham tä olhäs! ¡Am tä äs tä y'il! 
Wet nech'e tälhe täjtso tä tatayejwek lhämtes, ihi t'at tä rey tatache. 

23Wet rey yok: –Elhna yok, “¡Olhäs häp han'äfwaj tä iläy, äs häp han'äfwaj tä y'il!” 
Elh nichulho wet yok, “¡Kha, mathit'a! ¡Äs häp tä y'il, olhäs häp tä iläy!” 

24Wet nech'e rey tahuyej lakawos wet yok: –Chäj n'oye n'ofwajnhat. Wet õ'chäje 
n'ofwajnhat. 

25Wet rey yok: –¡Huwa, istho lechowej han'äfwaj tä iläy! W'enho atsinhana lhote 
wet äp w'enho atsinha elh häp lhote. 

26Wet atsinha tä lhäs häp han'äfwaj tä iläy wuj tä hip'altsen. Wet lhaip'altsene rey 
tä yok: –¡Ika niyat, yej län, w'enho t'at atsinhatsi! Mat elh atsinha yok: –¡Isit'ak 
õhw'en n'oho wet äpte isit'ak õhw'en amho! ¡Is chik õyiset t'at han'äfwaj! 

27Rey nichulho wet yok: –W'enho atsinha tä hip'altsen han'äfwaj. Yej län, häp tä 
lako. 

28Tä Israel lhayis iläte tä rey Salomón nitäfwelej m'ak tä matche lhäy'e m'ak tä 
kamatache tä onte õ'iskatho, lhamel yok: –¡Matchep'a tä ihan honhatej! Tsi 
nech'e lhamel ihanej tä Dios tä hiw'enho lehanyaj Salomón, häpkhilek ikalelhät 
m'ak tä is lhäy'e m'ak tä ni'isa. 

1~Rey 4 

Salomón lech'otfwas tä ihi leniyatyaj 

1Rey Salomón niyatej p'ante nilhokej Israel lhayis. 

2Häp tähesna lech'otfwas tä ihi leniyatyaj: Azarías, Sadoc lhäs, häpe sacerdote. 

3Sisa leles, Elihoref lhäy'e Ahías, häp tä n'olesaynekwos. Josafat, Ahilud lhäs, häp 
tä silätwo tä ifwenhopej rey häp m'ayhay tä iche. 

4Benaías, Joyada lhäs, häp tä niyatej imälhewek sip'äl. Sadoc lhäy'e Abiatar häp tä 
sacerdotes. 

5Azarías, Natán lhäs, häp tä gobernadores laka niyat. Zabud, Natán lhäs, häp tä 
sacerdote wet äp häpe rey lech'otfwa tä lhamya. 

6Ahisar häp tä niyatej rey lew'et. Wet Adoniram, Abda lhäs, häp tä niyatej 
nilhokej n'okawos tä õ'chumyene lechumet tä äytajche. 

7Wet rey Salomón hiw'en p'ante doce gobernadores tä imälhewek Israel lhayis. 
Nekchäm tefwaji gobernadoresna elh w'enhayejpej tefwaji iwel'a tä ichene lhäk 
häp rey lhäy'e lew'et lheley. 

8Häp tähesna lheyis: Hur lhäs niyatej häp chenhas tä ihi honhat tä lewuk wichi tä 
tälhe letes Efraín. 

9Decar lhäs niyatej Makás, M'awow'et, Fwala Wukwe, Elón, wet Bet-hanán. 

10Hesed lhäs niyatej Arubot, lhäy'e hupuy tä lhey N'olafwek, wet nilhokej honhat 
tä Hefer. 

11Abinadab lhäs niyatej nilhokej honhat tä lhey Dor. Lech'efwa lhey Tafat, 
Salomón lhäse. 

12Ahilud lhäs Baana niyatej Taanak, Meguido, lhäy'e nilhokej honhates tä Bet-
seán tä iwhäye Saretán, häp Jezreel lhip tä tumej tapinhiye, tälhe Bet-seán pajtha 
Abel-mehola, pajtha äp iw'echehi Jokmeam. 

13Geber lhäs niyatej Ramot tä ihi Galaad, lhäy'e Manasés lhäs Jaír laka hupuyhas 
tä ihi Galaad, lhäy'e honhat tä Argob tä ihi Basán, wet sesenta hupuy tä wus tä ihi, 
lelafwey tuntey wet lepe p'otes tä bronce. 

14Ahinadab, Ido lhäs, niyatej Mahanaim. 

15Ahimaas tä lech'efwa häp Basemat, rey Salomón lhäse, häp tä niyatej honhat tä 
lewuk wichi tä tälhe letes Neftalí. 

16Baana, Husay lhäs, niyatej Alot lhäy'e honhat tä lewuk wichi tä tälhe letes Aser. 

17Josafat, Parúa lhäs, niyatej honhat tä lewuk wichi tä tälhe letes Isacar. 

18Simey, Ela lhäs, niyatej honhat tä lewuk wichi tä tälhe letes Benjamín. 

19Geber, Uri lhäs, niyatej honhat tä lewuk wichi tä tälhe letes Gad, häp rey Sehón, 
Amorreo lhayis kaniyat kahonhat p'ante, lhäy'e Basán kaniyat Og. Lham Geber tä 
tefwajej'atni tä niyatej honhatna. 

T'aylhatshi t'at Salomón leniyatyaj 

20Judá lheley lhäy'e Israel lhayis matche tä wujpey lhamel, tet iwoye holotajpej 
iwhäye tewok. Lhamel t'ekhen, iyä wet letamsekis ihi. 

21Wet rey Salomón äp lham tä niyatej niyatey tä ihi honhatil iyhäj, tälhe tewokitaj 
tä Éufrates pajtha nichäte Filisteo lhayis kahonhat, wet äp pajtha nichäte lepes 
honhat tä Egipto. Lhamel nämhenpej, tiskanpe impuestos, tsi lhamel laka niyat 
t'at Salomón nilhokej ifwalas tä iläy. 

22Wuj n'olhäk tä Salomón iwatlä ifwala tefwaji, w'awulhej sesenta asnolis lelhuy 
harina, wet treinta asnolis lelhuy harina tä matche tä is, 

23wet diez tolo lhayis tä yätajen, lhäy'e veinte iyhäj tä yätajejen häp hup, wet cien 
tson'atas, lhäy'e ch'iwase lhayis, lhäy'e itshätäy tä lhey gacelas, lhäy'e tson'a 
lhayis, wet afwenchey tä yätajen. 

24Salomón niyatej nilhokej tewokitaj tä Éufrates lhip tä ifwala y'uyhi, tälhe 
honhat tä lhey N'olhijtshanw'et pajtha Gaza. Niyatej nilhokej reyes tä ihi honhat 
lhipeyna, wet letamsekis ihi lhamel lhäy'e nilhokej honhatil tä iwhäye. 

25Nilhokej ifwalas tä iläy Salomón, Judá lheley lhäy'e Israel lhayis lhamel 
letamsekis ihiche. Elh tefwaji itchufwi laka uva lhile tä lechumet, lhäy'e laka higo 
lhile, tälhe Dan tä ihi lhip tä tafwojnhiye pajtha nichäte Beerseba tä ihi lhip tä 
tapinhiye. 

26Wet Salomón hiw'en p'ante cuatro mil lew'utey yel'atas lehis, häp lew'utey tä 
laka kaletas leläy, wet doce mil sip'äl tä lechumet tä iche'pe yel'atas. 

27Nilhokej gobernadores tä oyämetso, lhamel t'uye rey Salomón lhäy'e nilhokej 
wichi tä tachufwiyej tä t'ekhen. Elhpej tä nichäte iwel'a tä lham tä ichene lhäk 
häp Salomón, ichene t'at häpkhilek lhäk nittäya. 

28Wet y'isejpej cebada lhäy'e hup tä õhw'enho yel'atas tä iton kaletas, lhäy'e 
yel'atas iyhäj, wet ihänepej honhat chik õne'tek ihäne. 

Salomón lehanyaj inu'pe wichi iyhäj 

29Dios hiw'enho Salomón lehanyaj, ihan honhatej wet lajit lepesa tä atäfwnhatsaj, 
tet iwoye holotajpej iwhäye tewok. Ihanej iwoyneja tä hiw'enhat m'ak tä is lhäy'e 
m'ak tä ni'isa. 

30Lehanyaj inu'pe nilhokej wichi tä ihan honhatejen tä ihi honhatil tä ifwala 
inuhiphä lhäy'e tä ihi Egipto. 

31Tej wichi chik matche chik ihan honhatejen, tha kamaj Salomón inu'pe. 
Lehanyaj inu'pe Etán, Zera lhäs, Hemán, Calcol, lhäy'e Darda, Mahol leles, wet 
letoyaj y'ajpe nilhokej honhatil tä iwhäye laka honhat. 

32Ilesayen p'ante tres mil proverbios wet mil cinco poemas. 

33Ihanej tä yen lhämeta m'ak tä häpe hal'äy, tälhe pino tä ihi Líbano pajtha y'aje 
hal'ä tälhes tä tälhche hup lhipey. Äpte yämepej itshätäy, afwenchey, w'ahat, 
lhäy'e itshätäy tä lhaitonchehen honhat. 

34Nilhokej honhatil tä Salomón letoyaj nichäte, reyes ichene hin'ol yämthilek 
itamakpe Salomón lehanyaj. 

1~Rey 5 

Salomón t'alhe Hiram lech'otyaj yämlek õyenlhi Lhawuk Lewukwe tä isilataj 
(2 Crón 2.1-18) 

1Häp rey Hiram, honhat tä Tiro laka rey, iläte tä õyen häpeya rey häp Salomón, 
icheyäjo lajcha David leniyatyaj tä ihi Israel. Wet häp tä Hiram nech'e ichene 
lakawos, tsi matche tä lakalay'i p'ante häp rey David. 

2Wet tä yäpil lakawos, wet Salomón ichenche lhämet tä ichene Hiram, wet yok: 

3“Am lehanej tä ojcha David ikalhihit'a p'ante tä yenlhi Lewuk Dios Lewukwe 
tä isilataj. Tsi häp tä ihi t'at n'oka'tshayajay tä wujpe, wet tä Lewuk Dios 
tach'ote, wet ikalhi letayhfwas. 

4Mat olham wet Dios hiw'en n'oho otamsek, pajtha tajen lepesey oka honhat. 
Ihichet'a otayhfwas wet newache m'ak tä ni'isa. 

5Häp tä tamenej tä ot'uhläk oyenlhi Owuk Dios Lewukwe, mälhyej lhämet 
p'ante ifwenho ojcha David tä yok, Äslak icheyäjo aniyatyajw'et, häpkhilek 
yenlhi n'oho Owukwe. 

6“Athana sukunej akawos chik yisthen pino tä ihi Líbano. Olham okawos 
tach'othiyela wet ow'enla amho akawos lakaha. Am tä lehanej m'ak tä 
t'uhawetej chik letis lhamel. Wet äpte lehanej t'at tä olhamel ohätehit'a iwoye 
häp amel tä Sidón lheley tä wuj tä lehanej tä lhisthen hal'äy.” 

7Tä Hiram hiw'en Salomón lhämet tä ichene, wet wuj tä akäjlhi wet yok: –¡Otiyej 
lewujyaj ifwalana Dios tä Israel lhayis Lewuk! Tsi häp tä hiw'enho David häp lhäs 
tä wuj tä ihan honhatej wet niyatej wichi tä wujpey. 

8Wet Hiram nichulho Salomón wet ichene lhämet wet yok: “Ow'en ämet tä 
lechen n'oye. Owoye ämet, ochenla ame hal'äy tä lewatlä, pänhichetek lhäy'e 
pino. 

9Okawos talhunhiyeja hal'äy tä tälhe Líbano pajla'tha nichäte lewomekitaj. 
Lhamel iskonla inäte wet yäythilawek wet yikhilachufwi, ihänhiyela lhip chik 
lene'tek õ'häne. Chik nichäte lhiptso, wet lhamel ilanhichela t'akay wet 
letachumhiyela. Wet nech'e am tä lew'enla n'oho m'ak tä owatlä, lechenla 
n'oye n'olhäk.” 

10Wet Hiram ichene Salomón häp hal'äy tä iwatlä, pänhichetek lhäy'e pino. 

11Wet Salomón hiw'enho n'olhäk häp Hiram, häpkhilek lhäk ihi häp lakawos. 
Nekchämpej ichene veinte mil (20.000) lelhuy trigo, wet cuatro mil cuatrocientos 
(4.400) litros aceite tä matche tä häpe olivos t'i. 

12Wet Lhawuk hiw'enho lehanyaj häp Salomón, mälhyej lhämet p'ante ifwenho. 
Wet Hiram lhäy'e Salomón lhamel letamsekis ihi, wet nech'e lhayen puhfwasa. 

13Wet Salomón t'äne treinta mil (30.000) hin'ol tä ihi Israel, wet ichumyenwethä 
lhamel, 

14wet iwel'a tefwaji ichene Líbano diez mil lhamel. Wet chik äp elh iwel'a äp 
ichen diez mil, wet chik äp elh iwel'a äp ichen diez mil. Iwel'a tefwaji tä lhamel ihi 
Líbano wet täkwfwas iwel'as tä ihi lew'et. Wet hin'o tä lhey Adoniram häp tä 
niyatej chumhas. 

15Salomón hiw'en p'ante setenta mil (70.000) hin'ol tä talhunej m'ayhay, wet 
ochenta mil (80.000) hin'ol tä yisthen tuntey tä chenaj lhipey. 

16Wet tres mil trescientos (3.300) hin'ol tä t'uye chumhas. 

17Wet rey t'uhläk chumhas yisthen tuntey tä wus lhäy'e tä isis, häpkhilek õyen 
hup fwetesa. 

18Wet Salomón laka hupwos, lhäy'e Hiram laka hupwos, lhäy'e Gebal lheley, 
lhamel yenchelhi hal'äy lhäy'e tuntey tä yenejlhi Lhawuk Lewukwe. 

1~Rey 6 

Salomón lakawos yenlhi Lhawuk Lewukwe tä isilataj 
(2 Crón 3.1-7) 

1Tä tajyäme p'ante cuatrocientos ochenta (480) nekchämis tä Israel lhayis tälhe 
p'ante häp honhat tä Egipto, wet cuatro nekchämis tä rey Salomón niyatej Israel 
lhayis, wet häpe p'ante iwel'a dos tä lhey Zif, häp tä Salomón iwo tesa tä ne'tek 
hupwos yenlhi Lhawuk Lewukwe. 

2Häp Lewukwe tä Salomón yenhoplhi Lhawuk ihi p'ante veintisiete metros tä 
pitaj, tä tsajo wet ihi nueve metros, wet tä atofwphä ihi trece metros y medio. 

3Wet lech'o elh tä ihi lepe ihi nueve metros tä pitaj, w'awulhi t'at tä tsajo hup, wet 
tä tsajo tä ihi tä tatache, cuatro metros y medio. 

4Wet hup laka ventanas õyäm tseschephä tä lech'oye wet tä alhoye tek 
tseschephä. 

5Wet õyenlhi elh hup tä õ'kätej Lhawuk Lewukwe, wet õ'tijtej lelafwek tä tuntey 
pajtha ilunej Lhawuk Lewukwe lhäy'e häp Lhip tä Lhamya tä N'ot'amajchet. 

6Wet hup elhtso tä õ'kätej Lhawuk Lewukwe, lech'o elh tä tumchä hiw'en dos 
metros wet veinticinco centímetros tä tsajo. Wet elh tä ihi lechowej hiw'en dos 
metros wet setenta centímetros tä tsajo, wet elh tä tumphä hiw'en tres metros 
wet quince centímetros. Lhawuk Lewukwe lelafwek tä tuntey, lhip tä yiwethi 
hupch'o elh tä tumchä häp tä tach'opway. Wet lhip tä yiwethi elh tä ihi lechowej 
tek tach'opway. Wet lhip tä yiwethi elh tä tumphä nem koyhyaj tä nitch'opwaya. 
Mälhyej'attso tä õyenlhi häpkhilek hup nitijayej lelafwek. 

7Tä õyenlhi hup, õyenejlhi tuntey tä pajche wak'alhen tä õyisthen. Wet tä 
tunteytso yämho, häpkhilek õknichumyenalhi n'ochumetchal wet newache m'ak 
chik lepak ihi tä õyenlhi Lhawuk Lewukwe. 

8Hup lech'o elh tä tumchä lepe ihi lhip tä lefwomkat, wet n'ot'äsawet tiyäje lech'o 
elh tä ikaphä tä ihi lechowej, lhäy'e elh tä tumphä. 

9Tä wak'alh hup, wet Salomón ne'tek õ'tumtejlä lhip tä tumphä pino. 

10Äpte õyenlhi hupch'ol iyhäj tä ilunej Lhawuk Lewukwe, ihi dos metros wet 
veinticinco centímetros tä atofwphä, elh tefwajpejni, wet õ'tijtej n'olafwek häp 
pino. 

11Wet Lhawuk tahuyej Salomón wet yok: 

12–Tä lhenlhi häp Owukwena, ofwel amho, oyok, Chik lewoye olhämtes lhäy'e 
nilhokej m'ak tä one'tek lewoye, wet lhen achumyaja, oyämla matche m'ak tä is tä 
owohiyeja ame, mälhyej olhämette ofwenho ajcha David. 

13Wet oihiyeja Israel lhayis, oyikhit'alach'oye oka wichi. 

Tä lech'oye hup lhäy'e häp Lhip tä Lhamya tä N'ot'amajchet 
(2 Crón 3.8-9) 

14Wet Salomón ihämit tä yenlhi Lhawuk Lewukwe, wak'alh. 

15Tä hup lech'oye, nilhok paredes, tälhe tä honhate pajtha nichäte tä kaphä, 
õhp'oyejpe hal'ä t'ähes tä pänhichetek, wet õhp'oyejpe hal'ä t'ähes tä pino häp 
piso. 

16Äpte õyenlhi lech'o elh tä ilech'oye hup, ihi nueve metros tä pitaj, wet 
õhp'oyejlhi hal'ä t'ähes tä pänhichetek, tälh honhate pajtha taj tä kaphä, wet õyen 
häpeya Lhip tä Lhamya tä N'ot'amajchet. 

17Wet lech'oye hup lhip tä ihi tä tatache Lhip tä Lhamya tä N'ot'amajchet ihi 
dieciocho metros tä pitaj. 

18Wet nilhok paredes õhp'oyejpe hal'ä t'ähes tä pänhichetek tä n'olesaynhay tä 
hal'ä lhay peykas ihiche, lhäy'e hal'ä lhawol tä ipofwohiche lepeykas. Nilhokej 
paredes tä ilech'oye häpe pänhichetek, wet n'änhihit'a elhaj tunte tä ihi pared. 

19Wet Salomón iwaklhat Lhip tä Lhamya tä N'ot'amajchet tä ilech'oye Lhawuk 
Lewukwe, häpkhilek itihi Arca tä N'ot'amajchet tä Lhawuk lhämtes ihi. 

20Tä lech'oye Lhip tä Lhamya tä N'ot'amajchet, ihi nueve metros tä pitaj, wet 
nueve tä tsajo, wet nueve metros tä atofwphä. Ihi Lhip tä Lhamya tä 
N'ot'amajchet tatache Salomón ne'tek õyenlhi altar tä pänhichetek, õhp'oyejpe 
oro tä ts'ilak. 

21Äpte õhp'oyejpe oro tä ts'ilak häp lech'oye Lhawuk Lewukwe, wet õ'tihi 
cadenas tä oro tä ihi tä Lhip tä Lhamya tä N'ot'amajchet tatache. 

22Nilhokej lhipey häp Lhawuk Lewukwe tä õhp'oyejpe oro. Wet altar tä ihi tä 
Lhip tä Lhamya tä N'ot'amajchet tatache, äpte õhp'oyejpe oro. 

M'ayhay tä lhafwis ihi 
(2 Crón 3.10-13) 

23Äpte õyenlhi m'ayhay tä lhafwis ihi tä hal'ä tä olivo, wet õ'ti lech'oye Lhip tä 
Lhamya tä N'ot'amajchet. Elh tefwaji ihi cuatro metros y medio tä atofwphä, 

24wet lhafw tefwaji hiw'en dos metros wet veinticinco centímetros. Wet tä 
nilhokej lhafwisna, ihi cuatro metros y medio tä tälhe lhafw pes pajtha nichäte 
lhafw elh pes. 

25Wet elh m'ak tä lhafwis ihi äpte hiw'en cuatro metros y medio, wet häp tä hätet 
iwoye elh. 

26Tä atofwphä hätet iwoye, cuatro metros y medio. 

27Wet Salomón itihi Lhip tä Lhamya tä N'ot'amajchet häp m'ayhaytso tä lhafwis 
ihi. Wet hich'enhi lhafwis, elh tä ichun lhafw tijej pared wet lhafw elh tijej elh tä 
segundo lhafw pes tä tumejlä. Wet nech'e äp lhafw elh tijej pared, häp elh tä 
segundo. 

28Wet õhp'oyejpe oro häp m'ayhaytso tä lhafwis ihi. 

29Nilhokej paredes tä lech'oye häp Lhawuk Lewukwe, lhäy'e häp Lhip tä Lhamya 
tä N'ot'amajchet laka paredes lech'oye, õ'ti'pe m'ayhay tä lhafwis ihi lepeykas, 
lhäy'e fwitsuk peykas, lhäy'e hal'ä lhawol tä ipofwohiche lepeykas. 

30Äpte õhp'oyejpe oro häp piso tä lech'oye häp Lhawuk Lewukwe, lhäy'e häp 
Lhip tä Lhamya tä N'ot'amajchet laka piso. 

Huppe p'otes 

31Wet Lhip tä Lhamya tä N'ot'amajchet õyen lepe p'otesa hal'ä tä olivo, wet lepe 
ch'utey lhäy'e hal'ä lhip tä imä'pe lech'utey, wet cinco lhipey tä õhp'akyenchehen. 

32Täkwfwas lepe p'otes hal'ä tä olivo, wet õ'ti'pe m'ayhay tä lhafwis ihi lepeykas, 
lhäy'e fwitsuk peykas, lhäy'e hal'ä lhawol tä ipofwohiche lepeykas. Wet 
õhp'oyejpe oro häp lepe p'otes, wet äp õ'pakejen oro häp m'ayhay tä lhafwis ihi 
lepeykas lhäy'e fwitsuk peykas. 

33Wet hup lech'ope ch'utey häpe hal'ä tä olivo, wet õ'fwajchehen cuatro lhipey tä 
õhp'akyenchehen. 

34Wet täkwfwas lepe p'otes hal'ä tä pino, wet ilunhiche lepe p'otes. 

35Wet õ'ti'pe m'ayhay tä lhafwis ihi lepeykas, lhäy'e fwitsuk peykas, lhäy'e hal'ä 
lhawol tä ipofwohiche lepeykas, wet äp õ'pakejen oro. 

36Wet häp hup ka'alho tä lech'oye, iche lhip tä õ'lafwejlhi tres tuntey tä pajche 
õyenchelhi tä õ'fwahatchehchä tä õ'tiche letape, wet tefwaji hal'ä t'ähes tä 
pänhichetek tä õ'piyen wet õ'tiche letape. 

Ihi siete nekchämis tä õyenlhi p'ante Lhawuk Lewukwe 

37Tä cuatro nekchämis tä Salomón ihi leniyatyaj, wet iwel'a tä lhey Zif, häp tä 
õ'wo tesa tä õyenlhi Lhawuk Lewukwe lefwetes. 

38Wet tä once nekchämis tä Salomón ihi leniyatyaj, wet iwel'a tä lhey Bul, häp tä 
wak'alh p'ante nilhokej lhipey häp Lhawuk Lewukwe. Häpe t'at m'ak tä Salomón 
iwatläk häpe Lhawuk Lewukwe. Ihi siete nekchämis tä õyenlhi. 

1~Rey 7 

Salomón lewukwe 

1Salomón ne'tek õyenlhi lham lewukwe, wet wak'alh tä trece nekchämis. 

2Wet õyenlhi lech'o elh tä yen lheya “Tayhi tä Líbano”. Ihi cuarenta y cinco 
metros tä pitaj, veintidós metros y medio tä tsajo, wet trece metros y medio tä 
atofwphä. Wet õ'tihi cuatro lech'utey tä pino tä ilech'oye tä yiwet lhamhiche tä 
itsoklä lhetekch'o, häp tä õ'ti'pe hal'äy tä äp pino. 

3Ihi cuarenta y cinco hal'äyna, wet quincepej tä õ'ti'pe lech'utey fila tefwaji, tsi ihi 
tres lech'utey tä yiwetpej lhamhiche. Wet hup lhetekch'o äp pino. 

4Wet ventanas ihi tres tä yiwet lhamhiche, wet trespej, wet iyhäj yiwithichepej. 

5Nilhokej lepel lhäy'e ventanas, tä pites w'awulhi t'at tä tsajomche, iyhäj äp 
yiwithipej wet äp tres tä yiwet lhamhiche. 

6Wet õyenlhi lech'o tä lech'utey ihi, wet veintidós metros y medio tä pitaj, wet 
trece metros y medio tä tsajo. Lech'o elh tä ihi tä lepe tatache äpte lech'utey ihi, 
wet äp lhetekch'o ihi. 

7Äpte õyenlhi hupch'o elh tä Salomón leniyatyajw'et, wet häp tä ihi tä iwo 
lakalelhthayaja. Wet õhp'oyejpe pänhichetek tälhe tä honhate pajtha taj tä 
tumphä. 

8Wet rey lewukwe tä Salomón ichufwi hätet iwoye hupuy iyhäj, wet laka alho 
iw'echehi. Wet hup tä Salomón ne'tek õyenhoplhi lech'efwa tä Egipto kaniyat 
lhäse, hätet iwoye. 

9Nilhokej hupuy tä õyenchelhina, tälhe tä honhate pajtha taj tä tumphä, lhäy'e 
laka alho tä wuj, õyenejlhi tuntey tä wus lhäy'e tä isis tä pajche õyisthen. Häpe 
medidas tä õ'wawlhatho lhipey tä õyenla lew'etesa. 

10Lefwetes äpte häpe tuntey tä wus lhäy'e tä isis. Iche tä cuatro metros y medio, 
iyhäj wet tres metros wet sesenta centímetros. 

11Wet õ'ti'pe lefwetes häp tuntey tä isis lhäy'e pino. Pajche õyisthen tunteytso, 
häpe medidas tä õ'wawlhatho lhipey tä õyenla lew'etesa. 

12Tsajo hup ka'alho, õ'lafwejlhi tres tuntey tä pajche õyenchelhi tä 
õ'fwahatchehchä tä õ'tiche letape, wet tefwaji hal'ä t'ähes tä pino tä õ'piyen wet 
õ'tiche letape. Häp Lhawuk Lewukwe ka'alho elh tä ilech'oye hup, häp tä kamaj 
hätet iwoye, lhäy'e lech'o elh tä ihi lepe. 

Hiram tach'ote Salomón lechumet 
(2 Crón 2.13-14) 

13Salomón iwo chenekaye hin'o tä lhey Hiram, Tiro lhele. 

14Lako häpe atsinha tesa tä tälhe wichi tä tälhe letes Neftalí. Wet lajcha lew'et t'at 
Tiro, wuj tä ihanej p'ante tä yenlhi chinaj tä bronce. Wet Hiram wuj tä lehusek ihi 
wet ihanej tä yenejlhi bronce m'ak at chik häpe. Wet häp tä ihoye Salomón wet 
yenlhi nilhokej lechumtes. 

Hup lech'utey tä bronce 
(2 Crón 3.15-17) 

15Hiram iwachuhathiche bronce wet yen ch'uteya, itihi täkwfwas. Ihi ocho 
metros tä atofwphä wet cinco metros y medio tä itolajche. 

16Wet iwo lhetheya ch'ute pesey tä tumphä tä äp bronce, elh tefwaji hiw'en dos 
metros wet veinticinco centímetros. 

17Wet yenlhi täkwfwas m'ak tä hätet iwoyek ifwinchehen, mälhyej chik cadenas, 
hätet iwoyek yäytejomche lechowhal bronce tä i'pe ch'ute lhethey. 

18Wet äp yenlhi täkwfwas m'ayhay tä bronce tä hätet iwoye hal'ä lhay tä wus tä 
itolajen. Häp tä äp ifwamhatche n'ofwinek tä pajche iyej ch'ute lhethey. 

19Wet hupch'o elh tä ihi lepe, lech'ute lhethey hiw'en dos metros, wet äp 
õ'tech'aynej hal'ä lhawo. 

20Elh tefwaji ch'ute lhetek tä itolajlhi, lhip tä tsajphä tä tumphä õ'lunkatejwethä 
doscientos n'olhenhay tä hätet iwoye hal'ä lhay tä wus tä itolajen. Õ'fwamhatche 
iyhäj tä pajche iyej. 

21Wet Hiram itihi lhenhay ch'utey hupch'o elh tä ihi lepe. Wet iwo lheya elh tä ihi 
lhip tä lefwomkat wet yen lheya Jaquín. Elh tä ihi lets'amkat wet yen lheya Boaz. 

22Häp m'ayhay tä i'pe ch'ute pesey õ'tech'aynej hal'ä lhawo. Wet häp tä 
mälhyejtso tä wak'alh ch'utey. 

Inät lehi tä wujtaj 
(2 Crón 4.2-5) 

23Wet Hiram yenlhi inät lehi tä wujtaj tä bronce, itolajlhi. Wet ihi cuatro metros y 
medio tä tsajo, tä atofwphä hiw'en dos metros wet veinticinco centímetros, wet 
tä itolajlhi hiw'en trece metros y medio. 

24Wet tä tumejlä lhip tä tumphä, cuarenta y cinco centímetrospej õ'tihipej diez 
m'ak tä hätet iwoye amyotas, wet dos filas tä ilunej. Imälhewek tä w'enhahit'a 
lhamej, lhip t'at häp inät lehi. 

25Wet inät lehi õ'ti'pe doce w'asetas tä bronce. Ihi tres tä iyahin tafwojnhiye, wet 
tres tä iyahin tapinhiye, wet tres tä tumej tä ifwala inuhiphä, wet tres tä ihi tä 
ifwala y'uyhi. Lepach'ol tä imälhchehen tumej lech'oye, wet häp tä inät lehi i'pe 
itshätäy peykasna. 

26Wet lepästey w'awulhi n'otkwech'o tä tsajo, wet o'tech'aynej hal'ä lhawo. Wet 
inät tä tiyäjo ihi cuarenta y cuatro mil (44.000) litros. 

Inät lehis tä niwusa lew'etes 

27Äpte Hiram yenlhi diez inät lehis tä niwusa lew'etes tä bronce. Elh tefwaji 
hiw'en un metro wet ochenta centímetros tä pitaj, wet tä tsajo hätet iwoye tä 
pitaj, wet hiw'en un metro wet treinta y cinco centímetros tä atofwphä. 

28Wet Hiram yenlhi häp lechinaj tä bronce tä hap'ak, wet äp yenlhi lew'etes, wet 
häp tä y'uythomche wet häp tä itsokwethä. 

29Wet itiche'pe t'owalhas peykas, lhäy'e w'asetas peykas, lhäy'e m'ayhay tä 
lhafwis ihi lepeykas. Wet yenlhi lhäy tä hätet iwoye tuskal häynek, wet 
lepeykastso ihi lechowej. 

30Wet elh tefwajpejni lew'etestso hiw'en takäläy tä bronce, takäläw'utes äpte 
bronce. Wet ihi cuatro letselhäs, iche m'ak tä itsoklä inät lehi, wet Hiram yenlhi 
lhäy tä iti'pe tä hätet iwoye tuskal häynek. 

31Wet lew'et tä pajche õyenlhi tä itolajlhi, häp tä õy'uyitche inät lehi, wet hiw'en 
cuarenta y cinco centímetros, wet lhipey tä itshänlä hiw'en sesenta y ocho 
centímetros tä atofwphä. Äpte lepästey iche lhäy tä õ'ti'pe wet lew'etes nemhit 
itolajen, hap'akwethä. 

32Wet takäläy tä cuatro ichufwi inät lehis tä niwusa lew'etes, wet takäläw'utes 
itsoklhi häp lew'etes. Takälä elh tefwaji tä atofwphä hiw'en sesenta y ocho 
centímetros, 

33wet hätet iwoye kaletaj käläy. Takäläw'utes lhäy'e lechinaj tä õyene takälätso, 
lhäy'e lefwus, lhäy'e masa, nilhokej t'at tä bronce. 

34Takäläy tä cuatro t'äspe letselhäs häp inät lehi lew'et, wet äpte w'enhahit'a 
lhamej, imälhetwek tä lhip t'at inät lehi lew'etna. 

35Wet häp inät lehi lew'et lhip tä tumphä lepes itolajlhi. Ihi veintidós centímetros 
y medio tä atofwphä. Nilhokej lhipey tä w'enhache lhamej nech'e hap'ak'atwek, 
nech'e tefwaj'atni, lhip tä i'pe, lhip tä tumphä, sat'atwek. 

36Wet Hiram yenlhi m'ayhay tä lhafwis ihi lepeykas, lhäy'e t'owalhas peykas, 
lhäy'e fwitsuk peykas, tä iti'pe nilhokej bronce tä õyen lew'eta inät lehi lhipey tä 
imälhthiche, lhäy'e yachuyaj häynhay peykas, wet ilunkatejlhi lhenhayna. 

37Häp tä mälhyej p'antetso tä Hiram yenlhi diez inät lehis tä niwusa lew'etes. 
Nilhokej tä häpe bronce tä õ'wachuhathi, w'awulhchä, nichät lhamchehen. 

38Wet äpte yenlhi diez inät lehis tä bronce, wet elh tefwajpejni hiw'en un metro 
wet ochenta centímetros. Wet inät tä tiyäjopej elh tefwajpejni ihipej ochocientos 
ochenta (880) litros. Wet inät lehisna õ'tiche'pe häp lew'etes tä pajche 
õyenchelhi. 

39Wet cinco lew'etes tä õyenchelhi tä õ'tihi tä Lhawuk Lewukwe lhip tä 
lefwomkat, wet cinco tä õ'tumtej häp lhip tä lets'amkat. Wet inät lehi elh tä wujtaj 
äpte häp tä õ'tihi tä Lhawuk Lewukwe lhip tä lefwomkat tä tumej lhip tä ihi 
lechowej häp tapinhi lhäy'e tä ifwala tälhche. 

Iyhäj n'ochumetchal tä n'ot'amajchetes 
(2 Crón 4.11) 

40Wet Hiram äp yenchelhi mok'otaj lehis, lhäy'e pala lhayis, wet lhäy'e häp 
n'olhäthis. Wet tä wak'alhen tähesna, nech'e nofwphä häp m'ayhay tä Salomón 
t'alheje Hiram chik yenhoplhi häpkhilek itichufwi häp Lhawuk Lewukwe. 

M'ayhay tä Hiram pajche yenchelhi häp tähesna: 
(2 Crón 4.12–5.1) 

41Yenchelhi täkwfwas hup ch'utey, wet itolnhathen lhethey tä iti'pe häp lepesey 
tä tumphä. Wet äp yenlhi täkwfwas m'ak tä hätet iwoyek õ'fwinchehen, wet häp 
tä iti'pe häp ch'ute lhethey. 

42Wet yenchelhi cuatrocientos hal'ä lhay tä wus tä itolajen tä õ'tiyej häp 
täkwfwas m'akna tä hätet iwoyek õ'fwinchehen. Wet täkwfwaspej tä 
õ'fwamhatchehchä häp hal'ä lhaytso tä õ'piyen tä õ'tiyejpej elh tefwajpejni häp 
m'ak tä ihi täkwfwasna tä hätet iwoyek õ'fwinchehen. Wet häp tä õ'ti'pe häp 
ch'ute lhethey tä itolajen tä i'pe lepesey tä tumchephä. 

43Wet yenchelhi häp inät lehis tä ihi diez, lhäy'e häp lew'etes tä ihi diez, wet häp 
tä õ'tiche'pe. 

44Wet yenlhi inät lehi tä wujtaj, lhäy'e w'asetas peykas tä ihi doce, wet häp tä 
õ'ti'pe inät lehitso. 

45Wet äpte yenchelhi mok'otaj lehis, lhäy'e pala lhayis, lhäy'e n'olhäthis. Wet 
nilhokej häp m'ayhaytso Hiram yenhoplhi häp Salomón häpkhilek lham itichufwi 
Lhawuk Lewukwe. Wet m'ayhaytso nilhokej tä häpe bronce tä õ'lejlhi wet isiche. 

46Tä rey Salomón ne'tek õ'wachuhathiche p'ante häp bronce, ihi p'ante lechowej 
häp Sukot lhäy'e häp Saretán, ihi honhat tä w'awulhchä tä ifwache tewok Jordán. 

47Wet tä wuj p'ante häp bronce tä õyenejchelhi häp m'ayhay, wet Salomón tek 
itetshanlä häp kilos tä ihi tä nilhokej häp m'ayhay tä õyenchelhi. 

48Wet äpte Salomón ne'tek õyenchelhi iyhäj häp m'ayhay tä t'uhläk itichufwi häp 
Lhawuk Lewukwe: altar tä oro, lhäy'e häp mesa tä oro tä õyen lew'eta häp pan tä 
õyen t'amajchetesayej Lhawuk, 

49lhäy'e häp n'ochäkwhis tä oro tä ts'ilak tä õ'tihi tä tatache häp Hupch'o tä 
Lhamya tä N'ot'amajchet, wet cinco tä õ'tihi lhip tä lefwomkat wet cinco tä õ'tihi 
lhip tä lets'amkat. Wet lhäy'e häp hal'ä lhawo peykas, n'ochäkwis, wet tenazas, 
nilhokej m'ayhaytso häpehen t'at oro. 

50Wet lhäy'e häp n'olhäthis, lhäy'e lecha tä õyistejpej n'ochäkw lhäk tä y'o, lhäy'e 
häp n'olhäthis tä wustas, lhäy'e n'okalnhey tä wustas, lhäy'e häp fwiyhol his. Wet 
nilhokej häp m'ayhaytso tä häpe t'at oro tä ts'ilak. Wet äpte kamaj häpe t'at oro 
häp lechinhas tä ihi lechowej tä itsoklhi häp Hupch'o tä Lhamya tä N'ot'amajchet 
lepe p'otes tä ilech'oye häp Lhawuk Lewukwe, wet lhäy'e lechinhas tä itsoklhi 
Lhawuk Lewukwe lepe p'otes. 

51Wet tä lepese, wak'alh nilhokej m'ak tä Salomón ne'tek õyenhoplhi Lhawuk 
Lewukwe lhäy'e tä õyenejlhi hup. Wet nech'e ihän lech'oye häp m'ayhay tä oro 
lhäy'e tä plata tä lajcha David yen p'ante t'amajchetesayej Lhawuk. Wet Salomón 
itichufwi hupch'o elh tä õyen lew'eta tä õt'amajej häp Lhawuk Lewukwe 
lakäywet. 

1~Rey 8 

Õy'ayhatchufwi Dios Lewukwe häp Arca tä N'ot'amajchet tä Dios lhämtes ihi 
(2 Crón 5.2-10) 

1Rey Salomón t'änehen hin'ol tä thänhäy yämthilek lhaihutwek tä ihi Jerusalén, 
lhäy'e nilhokej iyhäj tä niyatejen Israel lhayis tä tälhehen letetsel tä ihi doce, 
lhäy'e hin'ol tä niyatej lew'et lheley lhäy'e lepuhfwas. Wet Salomón ne'tek 
õy'ayhat Arca tä N'ot'amajchet tä Lhawuk lhämet lehi, tälhe Sión tä David laka 
Hupuy. 

2Wet häp tä nilhokej Israel lhayis lhaihute Salomón häp iwel'a tä siete tä lhey 
Etanim. Häpe t'at lewhäy tä wichi yenlhi lakäjyaj tä lhey N'ohupelis tä yen 
tichunhayaja m'ak tä lechätilis iwoye p'ante. 

3Wet tä nämhen hin'ol tä thänhäy, wet sacerdotes tachuma wet tilhäj Arca tä 
N'ot'amajchet tä Dios lhämet lehi, 

4wet y'ayhte Dios Lewukwe. Wet iyhäj lhamel, lhäy'e wichi tä tälhe letes Leví, 
lhamel y'isej Dios lewukwe tä pajche tä häpe tsänt'äj, lhäy'e nilhokej m'ayhay tä 
t'amajchetes tä ichufwi, wet ihäne Dios Lewukwe tä nech'ayek. 

5Wet Salomón lhäy'e nilhokej Israel lhayis lhamel lhaihutwek, ihi tä Arca tä 
N'ot'amajchet tä Dios lhämet lehi tatache. Wet lhamel ilänhen tson'atas lhäy'e 
w'asetas tä yen n'okhayajayej Lhawuk. Wujpey itshätäy tä ilänhen, nemhit 
õ'hanej chik õ'wo t'ufwahtesa. 

6Wet sacerdotes ihän lech'oye Lhawuk Lewukwe häp Arca. Ihäne Lhip tä Lhamya 
tä N'ot'amajchet wet itichufwi m'ayhay tä lhafwis ihi. 

7Wet m'ayhaytso hich'enhiche lhafwis wet tataype lhip tä Arca ihi. Lhamel 
hip'oyejpe lhafwis Arca lhäy'e hal'äy tä n'otsokkay tä õtilhäj Arca. 

8Pites hal'äyna häpkhilek õhw'en chik õ'ichufwi Lhip tä N'ot'amajchet, mat chik 
õknewachufwi, häp tä nemhit õhw'en. Wet itchufwi Lhip tä Lhamya tä 
N'ot'amajchet yäk nämena. 

9Wet Arca ts'ilak t'at täkwfwas tuntey p'ante n'olesaynhay ihi, tä Moisés ithatho 
tä ihi Horeb. Häpe t'at Lhawuk lhämtes tä yenhoplhi p'ante Israel lhayis tä yen 
laka wichiya tä lhamel yikch'oye honhat tä Egipto. 

Lhawuk lewujyaj tä isi tapoyej Lewukwe 
(2 Crón 5.11–6.2) 

10Häpet tä sacerdotes inukwephä tä tälhchufwi Lhip tä Lhamya tä N'ot'amajchet, 
pule näm, tiyäjchufwi Lhawuk Lewukwe. 

11Wet sacerdotes nemhit ikalhi chik iwo chumeta, tsi Lhawuk lewujyaj tä isi 
tapoyej Lewukwe. 

12Wet Salomón yok: “Iwuk, letatshupiye pule lhayis yämthilek lhen haw'eta. 

13Wet olham oyenlhi amho Awukwe, häpkhilek lhechufwi wet lhen Haw'eta 
nilhokej ifwalas.” 

Salomón ifwenho wichi tä Lhawuk imatitche lhämtes p'ante iwoye 
(2 Crón 6.3-11) 

14Wet rey Salomón itilhake Israel lhayis tä takasthen, wet takäpfwaye lhamel. 

15Wet yok: “Lewujyaj ihi Lhawuk tä Israel lhayis laka Dios. Lham imatitche 
lhämet p'ante ifwenho ojcha David tä yop'antekwe, 

16Tälhe ifwalahte otonphä oka wichi Israel tä otälhtho Egipto, ihichet'a Israel 
lhayis laka honhat lhip chik häpe chik ottshupiye chik yenlhi n'oho Owukwe 
häpkhilek ow'et t'at. Mat ottshupiye David häp tä niyatej Israel lhayis. 

17“Wet ojcha David ihuminchehte chik yenlhi Lhawuk tä Israel lhayis laka Dios 
Lewukwe. 

18Mat Lhawuk yok, Matche tä is atichunhayaj tä let'uhläk lhenlhi n'oho Owukwe 
häpkhilek ow'et t'at. 

19Mat amhit'alak lhenlhi n'oho Owukwe. Äs tä ihichela häpkhilek yenlhi n'oho 
Owukwe. 

20“Wet athana Lhawuk imatitche lhämet p'ante iwoye. Olham ocheyäjo t'at ojcha 
David lew'et, ottayhiphä t'at Israel lhayis niyatyajw'et. Wet äp oyenhoplhi t'at 
Lewukwe häp Lhawuk, Israel lhayis laka Dios. 

21Wet owaklhat lew'et häp Arca tä N'ot'amajchet tä Lhawuk lhämtes ihi. Häpe t'at 
lhämtes p'ante yenhoplhi ochätilis Israel lhayis tä yen laka wichiya tä itonphä 
lhamel tä tälho honhat tä Egipto.” 

Salomón iwo t'alhyaja 
(2 Crón 6.12-21) 

22Wet Salomón ihoho tä Lhawuk laka altar tatache, lhäy'e tä Israel lhayis tatache. 
Wet itichephä takweyey 

23wet yok: “Iwuk, Israel lhayis laka Dios, ihichet'a dios tä ikaphä wok tä 
ihonhatena chik häte iwoye am, tä lhäm matche ämet tä lhen aka wichiya Israel 
lhayis, wet len'ältej ahumnhayaj lhamel tä matche tä iwoye ämtes. 

24Lematitche m'ak tä lefwenho p'ante akawo ojcha David. Ifwalana lhenlhi t'at 
m'ak tä lhäme p'ante. 

25“Athana, Iwuk, Israel lhayis laka Dios, ot'alh ame, is chik lematitche häp ämet 
p'ante lefwenho akawo ojcha David tä lhäme p'ante tä lhok, Lajit lepesa tä äspej 
t'at tä häpe Israel lhayis laka rey, chik lhamel iwoye olhämtes mälhyej am tä 
lewoye olhämtes. 

26“Häp tä mälhyejtso, Israel laka Dios, is chik lematitche t'at ämet p'ante 
lefwenho akawo ojcha David. 

27“Mat thayej, häp tä n'am hanej chik Dios yenla lew'eta honhatena. Tsi pule wet 
atofwphä wet tsajo, mat kamaj lenu'pe, aw'awulhihot'a. Wet lhämsaj Awukwena 
tä oyenlhi amho. 

28W'en n'oho m'ak tä ot'alhej ame, Iwuk Dios. Ch'ahu n'oye tä olhaip'altsen ame, 
ch'ahu n'oye tä ot'än ame, ch'ahu n'oye tä akawon'o tä ot'alh ame ifwalana. 

29Yej leyej tä leyahne häp Awukwena, ifwalapej lhäy'e tä honatsipej, häp lhip tä 
lhäme tä lhenla Haw'eta. Ch'ahuye ot'alhyajna tä akawon'o. 

30Ch'ahula n'oye tä olhaip'altsen ame, wet ch'ahuyela aka wichi Israel lhayis, chik 
olhamel oyahne Awukwena tä owo ot'alhyaja. Ch'ahula n'oyehen tä lhehi Haw'et 
pule, wet täyhthena olhamel otes. 

Salomón y'alhyene Lhawuk häp laka wichi Israel 
(2 Crón 6.22-31) 

31“Chik hin'o yäme tä elh tatayhlä, is chik elhna õ'tihi tä altar tä ihi Awukwena 
tatache, häpkhilek lhaifwenho wichi tä mathichet'a. 

32Wet is chik letach'ahuye tä lhe puleye. Wo achumeta, tetshan chik matche 
lhämet tä iwoye wok kamatache. Tiyej letes elh tä iwoye m'ak tä ni'isa, tasin 
mälhyej lechumyaj tä ni'isa tä iwoye. Wet p'altsen, ch'ote elh tä laj letesa, mälhyej 
lakeyis tä isen tä iwoye. 

33“Wet chik letayhfwas ikalhi aka wichi Israel lhayis, häp tä iwo ch'isukyaja wet 
tatay ahilä, wet chik iwo lehusek elha wet tapil ame, wet iwo t'alhyaja wet 
lhaip'altsen ame tä ihi Awukwena, 

34chik mälhyejtso, wet ch'ahuyela lhamel tä lhe puleye. Täyhthena lhamel letes, 
nachajela honhat tä lew'enho p'ante lhamel lechätilis. 

35“Wet chik nemhit lefwoyenche pule wet nemhit iwomchä, häp tä aka wichi iwo 
ch'isukyaja wet tatay ahilä, wet chik lhamel iwo t'alhyaja wet iwo lehusek elha, 
wet tapil ame wet lhaifwelej amho lech'isukyajay tä iwoye, häp tä ihanej tä am tä 
letawäkwäye lhamel, 

36chik mälhyejtso, wet ch'ahuyela lhamel tä lhe puleye. Täyhteja letes akawos 
Israel lhayis, tsi aka wichi t'at. Chufweneja lhamel len'äyij tä is tä t'uhawetej chik 
inukwe. Chenela pelhay honhatna tä am lew'enho p'ante aka wichi wet lhen 
lewuhuya. 

37“Wet chik wuj nehläs wok n'ot'inhayajay tä takhajayhen tä ihi honhatna, wok 
nahayofw tä ilänhen hal'äy, wok hal'äwos tä tufw wichi lakäs, wok chol, wok 
hal'äy t'inhayaj, wok aka wichi letayhfwas ilunejlhi honhatna wet inuyehen 
lhamel, wok näme lhamel lewit'äyhyaj chik häpe wok t'inhayajay, 

38-39chik mälhyejtso, wet ch'ahuyela nilhokej lhamel t'alhyajay. Elh chik häpe 
chik t'alh ame, chik lhaip'altsen ame, wok nilhokej aka wichi Israel lhayis, elhpej 
tä yen lhakliya m'ak tä ni'isa tä iwoye, wet chik itichephä takweyey tä itayhte 
Awukwena tä iwo t'alhyaja, chik mälhyejtso, wet ch'ahuyela tä lhehi Haw'et pule. 
Täyhteja letes, tetshana elh tefwajpeji mälhyet m'ak tä iwoye. Tsi ts'ilak am tä 
lehanej m'ak tä ihi hin'o letichunhayaj wet letäfwelej lehusek. 

40Wet chik letach'ahuye lhamel wet letäyhtejen letes, häpkhilek lhamel aihumin 
wet iwoye ämtes nilhokej ifwalas tä kamaj iläy tä ihi honhat tä lew'enho p'ante 
lhamel lechätilis. 

Iyhäj Salomón t'alhyajay 
(2 Crón 6.32-39) 

41-42“Häp wichi tä kahäpeya Israel wet häpkhit'a aka wichi, lhamel ilätlach'oye tä 
ahäpe Dios tä lewujyaj ihi lhäy'e tä lakhajyhayaj ihi. Wet chik elh lhamel ihoye 
honhatna, tälhe laka honhat tä atofwe, häp atoyaj tä tamenej, wet chik näm wet 
iwo t'alhyaja, tataye Awukwena, 

43chik mälhyejtso, wet ch'ahuyela tä lhehi Haw'et pule. W'enhola nilhokej m'ak tä 
t'alhej ame, häpkhilek nilhokej wichi tä i'pe honhat nitäfwel amej wet aiwujyen, 
mälhyej aka wichi Israel lhayis. Äpte lhamel nitäfwenhiyeja Awukwena tä oyenlhi 
amho tä häpe n'on'okhayajw'et tä lhamya. 

44“Wet chik aka wichi yikhen tä inuye letayhfwas, lhip at chik häpe tä lechene, 
chik iwo t'alhyaja wet tataye hupuyna tä am letatshupiye, lhäy'e Awukwena tä 
oyenlhinaj amho, 

45chik mälhyejtso, wet ch'ahuyela tä lhe puleye t'alhyajay lhäy'e tä lhaip'altsen 
ame, wet ch'otehena lhamel häpkhilek ikalhi letayhfwas. 

46“Wet chik lhamel iwo ch'isukyaja wet tatay ahilä, tsi ihichet'a hin'o chik niwoya 
ch'isukyaja, wet chik letawäkwäye lhamel wet lhachaje letayhfwas, wet yen 
kwenkaya wet ichäje laka honhat, chik atofwe wok ni'tofwaye, 

47chik lhamel ihi honhat tä õyen kwenkaya, chik lhamel iwo t'alhyaja, is chik 
letach'ahuye lhamel. Wet chik lhamel iwo lehusek elha wet tapil ame, wet 
lhaip'altsen ame wet yok, Olhamel owo och'isukyaja, owoye m'ak tä ni'isa wet 
n'am woye ämtes, is chik letach'ahuye t'at lhamel t'alhyajay. 

48Chik lhamel ihi t'at letayhfwas kahonhat tä õyen kwenkaya, wet chik lhamel 
matche tä iwo lehusek elha, wet chik iwo t'alhyaja wet tataye honhatna tä 
lew'enho p'ante lechätilis, lhäy'e hupuyna tä letatshupiye p'ante, lhäy'e 
Awukwena tä oyenlhinaj amho, 

49chik mälhyejtso, wet ch'ahuyela lhamel t'alhyaj lhäy'e tä lhaip'altsen ame tä 
lhehi Haw'et pule, wet ch'otehena lhamel. 

50Täyhteja letes aka wichi tä tatay ahilä, lhäy'e nilhokej lakeyis tä ni'isachehen tä 
tatayej ahilä. Wet w'enhola letichunhayaj letayhfwas häpkhilek hip'altsenhen 
lhamel. 

51Tsi aka wichi t'at wet Alewuk t'at, wet letonphä p'ante tä lhamel tälho Egipto, tä 
hätet iwoye n'onhonthi tä õ'wachuhathiche chinhas. 

52“Ch'ahuyela akawo t'alhyajay lhäy'e aka wichi Israel lhayis t'alhyajay chik 
lhaip'altsen ame. W'enhola m'ak tä t'alhej ame. ¡Ch'ahula n'oyehen, Iwuk Dios, 
chik olhamel ot'än hach'oye! 

53Tsi häp tä am, Iwuk, letatshupiye p'ante Israel lhayis, wet lew'enhatlä wichi tä 
i'pe honhat tsi häp tä lhen aka wichiya, mälhyej tä lene'tep'antek akawo Moisés 
ifwenhomche lhamel tä letonphä p'ante olhamel ochätilis tä tälho Egipto.” 

Lepes Salomón t'alhyaj 

54Tä Salomón ileyej t'alhyaj tä iwoye lhäy'e tä lhaip'altsene Lhawuk, ileyej tä 
itsinen lakamchetey tä ihi tä Lhawuk laka altar tatache, wet ileyej tä itichephä 
takweyey. 

55Wet nephä, takasitphä, wet takäpfwaye nilhokej Israel lhayis, wet ifwitsenej 
lechos wet yok: 

56“¡N'awunit Lhawuk tä hiw'enho letamsek häp laka wichi Israel, mälhyet lhämet 
p'ante iwoye! Wet ihichet'a lhämet chik kamatache häp lhämtes p'ante ischehen 
tä ne'tek lakawo Moisés ifwenhomche Israel lhayis. 

57Athana is chik Lhawuk Dios in'amejen, mälhyej täjp'ante iyej n'amel lhachätilis. 
Isit'ak yik lhach'oyehen häp Lhawuk wet isit'ak n'aiwom. 

58Is chik itilhkat lhame lhahusey, yämthilek y'awoye lham lenech'ethayaj wet 
y'awoye nilhokej lhämtes lhäy'e lechufwenyajay tä ne'tep'antek lhachätilis 
iwoye. 

59“Häp ot'alhyajayna tä olhaip'altsene Lhawuk Dios, is chik iti lhamej ifwalapej 
honatsipej, häpkhilek t'amaj n'oyej tä lakawon'o wet tach'ahu n'oye, lhäy'e 
nilhokej laka wichi Israel lhayis, ifwalapej ifwalapej, 

60häpkhilek nilhokej wichi tä i'pe honhat ihanhiyeja tä Lhawuk häpe Dios, 
ihichet'a elh. 

61Wet is chik amel lets'ilkat Lhawuk Dios tä len'okwiyej wet lewoyaye nilhokej 
lhämtes lhäy'e lechufwenyajay, mälhyej m'ak tä amel lewoye ifwalana.” 

Õyachaje Dios häp Lewukwe yämthilek häpe t'at lham t'amajchet 
(2 Crón 7.4-11) 

62Tä tajyäme täja, rey Salomón lhäy'e nilhokej Israel lhayis lhamel ilänhen 
itshätäy wet yen n'okhayajayej Lhawuk. 

63Salomón hiw'enho Lhawuk veintidós mil (22.000) w'asetas tä õ'länhen wet 
ciento veinte mil (120.000) tson'atas tä õ'länhen yämthilek lha'isyene Lhawuk. 
Häp tä mälhyej p'antetso tä rey lhäy'e Israel lhayis yachaje Lhawuk häp 
Lewukwe yämthilek häpe t'at lham t'amajchet. 

64Wet ifwalatso rey Salomón äp yen t'amajchetayej Lhawuk häp hup ka'alho 
lechowej tä ihi tä Lhawuk Lewukwe tatache. Wet häp tä äp ilänhen itshätäy tä 
õ'wunhomche yämthilek yen n'okhayajayej Lhawuk. Äpte yen t'awayhata 

Lhawuk häp n'olhäk tä tälhe yachuyaj lhay, lhäy'e itshätäy t'alhä tä ilänhen 
yämthilek lha'isyene Lhawuk. M'ak tä tamenej tä yenlhi tä ihi Lhawuk Lewukwe 
ka'alho, häp tä itshätäytso lhäy'e t'awayhtes iyhäj w'awulhit'a'pe altar tä bronce 
tä ihi tä Lhawuk tatache. 

65Tä mälhyejtso, wet Salomón lhäy'e Israel lhayis lhamel yenlhi lakäjyaj tä lhey 
N'ohupelis pajtha siete ifwalas. Wet tä nichätlä lhamel lakäjyaj elh tä äp siete 
ifwalas, wet nech'e ihi catorce ifwalas. Wet wujpey wichi tä tälhe nilhokej honhat, 
tälhe chenhas kawayhi tä ihi Hamat tä itafwojhiye, pajtha nichäte lhamel tä tälhe 
tewok lhäsaj tä tumejlä Egipto tä itapinhiye. 

66Wet tä nofw lhamel lakäjyaj, tä ifwala elh Salomón iwo tsilhekayej wichi wet 
ne'tek yäpnhomche lew'etes. Wet lhamel itiyej lewujyaj rey wet yikhen, 
yäpnhomche lew'etes. Wet wuj tä akäsejwethä häp nilhokej m'ak tä hiw'en tä is 
tä Lhawuk iwoyeje p'ante lakawo David lhäy'e laka wichi Israel lhayis. 

1~Rey 9 

Lhawuk yachajo tä lhain'ältej Salomón 
(2 Crón 7.11-22) 

1Tä wak'alh Lhawuk Lewukwe tä Salomón yenlhi, lhäy'e rey lewukwe tä lham 
lew'et, wet lhäy'e nilhokej m'ak tä t'uhläk yenlhi, 

2nech'e äp yachajo tä Lhawuk lhain'ältej, tet iwoye täjp'ante ichun tä lhain'ältej tä 
ihi Gabaón. 

3Wet yok: –Otch'ahut ame tä lewo alhyaja lhäy'e tä alep'altsen n'oye. Otiyej 
okäpfwayaj häp Owukwe tä lhenlhi, wet nech'e häpe t'at ot'amajchet wet lajit 
lepesa tä ow'et t'at. Olham ot'uhiyela nilhokej ifwalas wet oyikhit'alach'oye. 

4Wet am is chik leten ajcha David wet lewoye m'ak tä is alhoho. Wet is chik 
imälhewek tä is ahusek wet lewoye olhämtes wet lhen achumyaja nilhokej 
ochufwenyajay. 

5Chik mälhyejtso m'ak tä lewoye, wet ot'uhiyela aniyatyaj. Oyämla kalelhäj tä lajit 
lepesa tä am lhäy'e ales aniyatej Israel lhayis, mälhyej olhämette ofwenho ajcha 
David tä oyok, “Lajit lepesa tä äspej t'at tä häpe Israel lhayis laka rey.” 

6“Isit'a chik am lhäy'e ales lelehla n'oyej, nemhit letetshan olhämtes lhäy'e 
ochufwenyajay tä ow'ente amhohen, häp tä lhen awuhuya dios lhayis iyhäj wet 
len'okwiyej. 

7Chik mälhyejtso m'ak tä lewoye, wet osohiyeja Israel lhayis häp honhat tä 
ow'enhohte lhamel. Nemla ihi tä ottache Owukwe tä oyennaj ot'amajcheta, 
owom, wet nilhokhiyeja wichi tä i'pe honhat tä iläkwlhi häp Israel lhayis. 

8Hupna ts'ilakhilat lhipey tä ikatsi, tsi owasthihila. Wet nilhokhiyeja wichi chik 
nekhila lhipche inuhthila lhamhohen wet yafwuthichehena lepästey tä iläkwlhi. 
Yohlak, ¿Chipte tä Israel laka Dios iwoynejatsi häp huptsi lhäy'e honhatna? 

9Wet lhamel elh yohlak, Häp tä lhamel yikch'oye Lewuk Dios tä itonphä p'ante 
lhamel lechätilis tä itälhtho honhat tä Egipto. Wet nech'e lhamel ihänlhi dios 
lhayis iyhäj, lhamel yen lewuhuya wet n'okwiyej. Häp tä tamenej tä lham itiyej 
wuj m'ak tä ni'isa lhamel.” 

Salomón yen t'awayhata Hiram häp veinte honhates tä nitäkwpej hupuy tä ihiche 
(2 Crón 8.1-2) 

10Ihi veinte nekchämis tä Salomón yenlhi Lhawuk Lewukwe lhäy'e rey lewukwe 
tä lham lew'et. 

11Häp Hiram tä Tiro laka rey pajche ichene Salomón häp hal'äy tä pänhichetek 
lhäy'e tä pino, lhäy'e nilhokej oro tä Salomón iwatlä tä yenlhi hupuytso. Häp tä 
tamenej tä Salomón hiw'enho veinte honhates tä nitäkwpej hupuy tä ihiche tä ihi 
Galilea. 

12Tä Hiram itamakehen honhatestso, wuj tä nhumina. 

13Wet yok: –Yaelh, ¿atsi m'ak tä häpe honhates tä lew'en n'oho? Häp tä tamenej 
tä yen lheya honhattso Kabul, tä yok, Lajit Lahaya. Wet lhey t'at pajtha nämena. 

14Tä nilhok p'ante oro tä Hiram pajche ichene Salomón, ihi p'ante cuatro mil 
kilos. 

Salomón lhenhay iyhäj 
(2 Crón 8.4-13,16) 

15Salomón iwo p'ante lechumyenhaya tä yenlhi Lhawuk Lewukwe lhäy'e rey 
lewukwe tä lham lew'et, lhäy'e honhat tä w'awulhchä tä õ'potpe wet õyäm 
atofwphä, lhäy'e Jerusalén lelafwek tä tuntey, lhäy'e honhates tä lheyis Hasor, 
Meguido, wet Gezer, tä wujpe hupuy tä ihiche. 

16Häp Egipto laka rey pajche inuye p'ante Gezer wet ikalhi. Iwunhomche hupuy 
wet ilänhen Canaán lhayis tä yen lew'eta. Wet yachaje p'ante lhäse, Salomón 
lech'efwa, häp tä yen lewukwa. 

17Wet häp tä Salomón ne'tek õ'nech'aynhi nilhokej hupuy tä wasiche p'ante, 
lhäy'e Bet-horón lhip tä tumchä, 

18lhäy'e Ba'alat, lhäy'e Tamar tä ihi ts'anis tä ihi Judá. 

19Äpte ne'tek õyenlhi honhates tä sip'äl lewukwey ihi, lhäy'e honhates iyhäj tä 
itihi laka kaletas tä laka'tshayajchal, lhäy'e honhates iyhäj tä itihi laka sip'äl tä 
yen lew'uteya yel'atas, lhäy'e nilhokej m'ak tä pajche lham t'uhläk yenchelhi tä 
ihi Jerusalén, lhäy'e Líbano, lhäy'e nilhokej honhatil tä lham tä lewuk. 

20Iche wichi tä imälhehi honhat tä Israel tä kahäpeya Israel lhayis. Häpehen 
Amorreo lhayis, Het lhayis, Ferez lhayis, Hiv lhayis, lhäy'e Jebús lhayis. 

21Wet tä Israel lhayis nikalhahi p'ante chik tifwej, tej tä nem ichehen lhamel 
thayej, leles kamaj imälhehi t'at honhatna, wet lelesna tä Salomón 
ichumyenwethä, yäm äytajche lhamel lechumet pajtha ifwalasna. 

22Mat ihichet'a Israel lhayis elh chik Salomón ichumyenlhi chik mälhyej chik yen 
kweneka. Tsi lhamel häpehen t'at sip'äl, lhäy'e tä laka niyatey, lhamel tä 
yikchufwi kaletas tä n'oka'tshayajchal wet lhamel tä iche'pe yel'atas tä 
n'oka'tshayajchal. 

23Wet hin'ol tä Salomón yen lewosa tä itetshan n'ochumtes, ihi p'ante quinientos 
cincuenta (550). 

24Wet Salomón lech'efwa, Egipto kaniyat lhäse, yikch'oye David laka Hupuy wet 
t'aye niyat tsinha lewukwe, tsi häp tä lech'efwa yenhoplhi. Wet häp tä Salomón 
yenlhi honhat tä w'awulhchä tä õ'potpe wet õyäm atofwphä. 

25Nekchämpej Salomón tres veces tä yen n'okhayajayej Lhawuk häp itshätäy tä 
õ'wunhomche lhäy'e iyhäj tä õ'länhen wet õhw'enho Lhawuk yämthilek 
lha'isyene. Häp itshätäytso õ'ti'pe altar tä Salomón ne'tek õyenhoplhi Lhawuk. 
Wet äp Salomón iwun incienso tä ihi tä Lhawuk tatache. Häp tä mälhyej p'antetso 
tä wak'alh häp Lhawuk Lewukwe. 

Salomón laka barcos 
(2 Crón 8.17-18) 

26Wet rey Salomón ne'tek õyenlhi barcos tä ihi Esión-geber tä iwhäye 
Lewomekchät lhip tä lhey Elat tä ihi honhat tä Edom. 

27Wet Hiram ichen laka barcos lewos tä wuj tä ihan honhatejen tä nitäfwelpe inät 
tä lewomekitaj. Lhamel tach'ote Salomón laka barcos lewos. 

28Wet lhamel ihoye honhat tä Ofir, wet tachuma catorce mil (14.000) kilos häp 
oro wet ichäje Salomón. 

1~Rey 10 

Niyat tsinha tä tälhe Sabá ihoye p'ante Salomón 
(2 Crón 9.1-12) 

1Häp niyat tsinha tä laka honhat lhey Sabá iläte Salomón letoyaj tä Lhawuk 
hiw'enho tä ihan honhatej. Wet häp tä yik tä ihoye Jerusalényämthilek yelhte wet 
yäm athachehen lhämtes tä tay'ätshane Salomón. 

2Wet wuj lakawos tä nekche wet wuj lelhuy lew'utey camellos. Tilhäj m'ak tä lenij 
akäjche, wet oro äpte wuj tä tilhäj, lhäy'e häp tuntey tä laha ihi. Tä nichäte 
Salomón, tay'ätshaneje nilhokej m'ak tä pajche iwaklhat tä ihi letichunhayaj. 

3Wet Salomón nichulho nilhokej m'ak tä tay'ätshane, niwohiyat m'ak chik 
nichulhaho. 

4Wet niyat tsinha nech'e nitäfwelej Salomón tä matche tä ihan honhatej. Wet äpte 
hiw'en lewukwe tä isilataj tä lham lhenek, 

5lhäy'e lhäk tä is wet akäj, lhäy'e lech'otfwas lew'etes, lhäy'e lakawos lhäy'e 
lew'uyis tä taw'uyhiche, lhäy'e lakawos tä yenhoplhi lhät tä iyäyej, lhäy'e tä 

õ'wunhomche itshätäy tä õyen n'okhayajayej Lhawuk tä ihi Lew'et. Wet niyat 
tsinha wuj tä t'iseltej, 

6wet yäme rey tä yok: –Oläte t'at tä oihi oka honhat tä wichi yen lhämeta m'ayhay 
tä lhenchelhi lhäy'e tä lehan honhatej. Matlhat matchep'a. 

7Chik n'am hohi kana, okachuhin'e, chik ka'olhamhiyan'e chik ow'en m'ak tä 
wichi yen lhämtesa. Mat is tä onek naji wet ow'en tä matlhat matchep'a. 
Nits'ilakhiyat chik lechowej m'ak tä olätepej tä õyen lhämeta tä lehan honhatej, 
lhäy'e m'ak tä akäywet tä lew'en, matche t'at tä wuj. 

8¡Lakäjyaj ihi hach'efwas! ¡Lakäjyaj ihi akawos tä i'amej ifwalapej! Lhamel iläte 
t'at ämtes tä lhämejlhi ahanyajay. 

9Lewujyaj ihi Awuk Dios tä hin'älit tä akäjlhi amej wet ayen niyatayej Israel 
lhayis. Häp lham lehumnhayaj tä lajit lepesa tä itiyej Israel lhayis, wet ayen 
häpeya rey häpkhilek lewoyeje m'ak tä is alhoho lhäy'e m'ak tä t'uhawetej häp 
lhamel. 

10Wet niyat tsinha yen t'awayhata rey cuatro mil kilos oro, wet äpte yäm wuj 
tuntey tä laha ihi tä hiw'enho, lhäy'e m'ak tä lenij akäjche. Ihichet'a p'ante Israel 
lhayis t'awayhat chik häte iwoye m'ak tä niyat tsinhatso yen t'awayhata häp 
Salomón. 

11Wet äpte rey Hiram laka barcos tilhäj oro tä tälhe Ofir. Wet y'isej hal'äy tä lhey 
sándalo, wet yäm wuj tä talhunej, lhäy'e tuntey tä laha ihi. 

12Hal'äy tä sándalo rey ne'tek lakawos itihipej lhip tä häpe Lhawuk Lewukwe 
lhäy'e lham lewukwe. Wet äpte ne'tek õyenejlhi n'ofwolis, õyenhoplhi hin'ol tä 
ihanej tä y'ajiche música. Ihichet'ak õhw'en hal'äytso chik näme Israel lhayis 
lew'etes, wet tälhe t'at lewhäytso tä õkniw'ena. 

13Wet rey Salomón nech'e lham tä hiw'enho niyat tsinha nilhokej häp m'ak tä 
t'alheje, hip'ajtej m'ak tä yen t'awayhata atsinha. Tä tajyäme täja, wet yik atsinha, 
lhäy'e lakawos, yäple laka honhat tä lew'et. 

Salomón lakäywet tä wuj, lhäy'e letoyaj 
(2 Crón 9.13-24) 

14Nekchämpej õ'chene veintidós mil (22.000) kilos oro häp Salomón, 

15lhäy'e m'ak tä tälhe hin'ol tä ifwellhi m'ayhay, lhäy'e nilhokej reyes tä ihi Arabia 
wet niyatey tä ihi Israel. 

16Wet rey Salomón ne'tek õyenchelhi doscientos n'oka'tshayajchal tä wus tä 
õ'tumtejlä n'och'ähal, elh tefwajpejni hiw'en seis kilos oro. 

17Wet äp ne'tek õyenlhi trescientos tä niwusa, elh tefwajpejni inu'pe lhimphaj un 
kilo y medio oro. Wet itichufwi lewukwech'o tä yen lheya “Tayhi tä Líbano”. 

18Äpte ne'tek õyenlhi leniyatyajw'et tä wuj häpkhilek tatayhiphä. Õyenejlhi 
elefante tsotey wet õhp'oyejpe oro tä matche tä is. 

19Atofwphä leniyatyajw'et, hiw'en seis n'ot'äsawetes, wet lechäyiw'et tä tumphä 
õ'tsufwyenho. Wet n'okatow'etes iyejen häp lhipey, lhäy'e t'owalhas peykas tä 
takasthenwhäye. 

20Doce t'owalhas peykas tä iyej leniyatyajw'etna, wet n'ot'äsawetes tä ihi seis 
täkwfwaspej tä iyejen lhipey. Ihichet'a n'oniyatyajw'et chik mälhyejtso chik ihi 
honhat chik häpe chik õyenlhi p'ante. 

21Nilhokej p'ante rey lhäthis oro t'at, lhäy'e nilhokej lhäkhis tä ichufwi 
lewukwech'o tä lhey “Tayhi tä Líbano”. Wet ihichet'a p'ante elh chik plata, tsi häp 
tä ifwalas tä Salomón iche p'ante, wujit'ak õ'wo haya häp plata. 

22Lhäy'e tä rey laka barcos tä wus pajpejtha tres nekchämis nech'e tä nämhenpej. 
Wet rey Hiram laka barcos häp tä nekchepej lhamel. Tilhäj oro, plata, elefante 
tsotey, hatän'i lhayis, lhäy'e afwentas. 

23Rey Salomón inu'pe p'ante nilhokej reyes tä i'pe honhat, lakäywet tä hiw'en 
lhäy'e tä ihan honhatej. 

24Wet nilhokej p'ante wichi tä i'pe honhat t'uhläk hiw'enpe Salomón. Lhamel 
t'uhläk iläte tä yämejlhi lehanyaj tä laka Dios hiw'enho p'ante. 

25Wet elhpej tä ihoye ichäje t'awayhat, nekchämpej nekchämpej. Hiw'enho 
n'olhenhay tä plata lhäy'e tä oro, lew'uyis, n'oka'tshayajchal, lhäy'e m'ak tä lenij 
akäjche, lhäy'e yel'atas, wet mola lhayis. 

Salomón laka kaletas lhäy'e yel'atas tä ichäj 
(2 Crón 1.14-17; 9.25-28) 

26Salomón iti lhamej p'ante kaletas tä n'oka'tshayajchal lhäy'e sip'äl tä yen 
lew'uteya yel'atas. Ihi p'ante mil cuatrocientos (1.400) kaletas wet doce mil 
(12.000) sip'äl tä yen lew'uteya yel'atas. Wet kaletas ihiche lew'etes tä ihiche 
honhates tä wus, lhäy'e tä iyej rey tä ihi Jerusalén. 

27Wet tä Salomón ihi leniyatyaj, lhäy'e lhip tä wuj häp plata tä ihi Jerusalén, hätet 
iwoye tuntey, itaj'atpe honhat. Wet äpte pänhichetek äp wuj, hätet iwoye higo 
lhiley tä tayhlheley tä ihi honhat tä w'awulhchä tä iwhäye lewomekitaj. 

28Wet yel'atas tä Salomón lew'utey tälhe p'ante häp Egipto lhäy'e Cilicia. Rey 
lech'otfwas tä ifwelwethä lakhäy, häp tä lhamel ichäjen p'ante häp yel'atas tä ihi 
Egipto lhäy'e Cilicia. 

29Kaletas tä n'oka'tshayajchal tä Egipto lheley lhenhay, laha seiscientos chinaj 
t'äj, wet yel'atas laha ciento cincuenta. Häp tä Het lhayis laka reyes lhäy'e Aram 
lhayis laka reyes, lhamel ichute Salomón lech'otfwas chik ichäjo häp yel'atastso. 

1~Rey 11 

Salomón ileche Lhawuk len'äyij 

1Rey Salomón tek hits'ilkat p'ante häp Egipto kaniyat lhäse tä yen lech'efwaya. 
Wujpey atsinhay iyhäj tä y'isej tä ihumnhen wet yen lech'efwasa: häp atsinhay tä 
tälhe Moab, lhäy'e tä tälhe Amón, lhäy'e tä tälhe Edom, lhäy'e tä tälhe Sidón, 
lhäy'e Het lhayis ka'tsinhay. 

2Häpe atsinhay tä Lhawuk n'äyejo p'ante Israel lhayis chik yen ch'efwasa. Tsi 
Lhawuk yop'antekwe: –Chik amel lhewejwethä atsinhay tä tälhe honhatil iyhäj, 
aiwetahathihena wet len'okwihiyeja häp laka dios lhayis tä kamatachehen. Mat 
Salomón ihumin lhamel wet iyejwethä. 

3Häp lech'efwas tä reyes leles tsinhay ihi p'ante setecientos, wet trescientos 
atsinhay iyhäj tä w'et imäyej'atwethä. Häp atsinhaytso tä iwetahat p'ante 
Salomón. 

4Tä hich'ut p'ante Salomón, nech'e lech'efwas ikalhi tä inityenej chik n'okwiyej 
häp lhamel lecheyälis. Wet häp Salomón nemhit hits'ilkat Lewuk Dios tä 
n'okwiyej. Nemhit häte iwoye lajcha David tä ts'ilak Lhawuk tä yen häpeya laka 
Dios. 

5Salomón nech'e ihänlhi Sidón lhayis laka dios tsinha tä lhey Astarté, lhäy'e 
Amón lhayis lecheyä tä matche tä ni'isa tä lhey Milcom. 

6Häp tä mälhyej p'antetso, Salomón iwoye m'ak tä ni'isa wet Lhawuk y'ulhanej 
lakeytso. Tek imälhewek lehusek tä lhaip'ajtej häp Lhawuk. Matche tä nemhit 
häte iwoye lajcha David tä ihumin Lhawuk wet t'ifwtiyej. 

7Wet Salomón yenlhi Moab lhayis laka dios tä wuj tä ni'isa tä lhey Quemós 
lewukwe. Iti'pe chenaj tä ihi Jerusalén lhip tä tumej tä ifwala tälhche. Lhäy'e 
Amón lhayis laka dios tä lhäy'e lhip tä ni'isa tä lhey Moloc. 

8Wet Salomón yenhoplhi lech'efwas tä kahäpeya Israel lhayis lhamel lecheyälis 
wukwey, häpkhilek ihoyepej chik lhamel yen n'okhayajayej itshätäy tä ilänhen 
wet iwunhen incienso. 

9Wet Lhawuk tä Israel lhayis laka Dios tawäkwäye p'ante häp Salomón. Tsi häp 
lham tä ileyej laka Dios, nemhit yen tichunhayaja tä täkwfwas tä Lhawuk 
lhain'ältej. 

10Lhawuk n'äyejo p'ante chik ihänlhi n'ocheyälis, mat lham nemhit iwoye m'ak tä 
Dios n'äyejo p'ante. 

11Wet häp tä Lhawuk yämeje tä yok: –Tä lewoye m'ak tä ni'isa wet katichunache 
täjte am lhäy'e olham y'alhaip'ajtitwek, lhäy'e tä nemhit lewoye olhämteste 
one'tek häp tä lehänlhi, osohla amej aniyatyaj, oyachajiyela elh akawos. 

12Mat osohit'a aj amej aniyatyaj tä kamaj leläy, tsi häp tä kamaj ontichunche häp 
ajcha David. Tajlhama äs chik fwitajla icheyäjihola haw'et, häp tä osohiyeja. 

13Mat äpte nilhokhit'ala leniyatyaj chik osoyej, tsi häp tä kamaj ontichunche ajcha 
David lhäy'e Jerusalén tä häpe hupuy tä ottshupiye tä oyen ow'eta. Häp tä 
tamenej tä äs oyenla niyatayej wichi tä tälhe letes Judá. 

Hin'ol tä lhayen Salomón letayhfwasa 

14Häp tä mälhyej p'antetso, wet Lhawuk ineyhatphä Salomón letayhfwa tä lhey 
Hadad, Edom lhele, niyatey tä ihi Edom lhamel lepuhfwa p'ante. 

15Ifwalas tä pajche p'ante tä rey David ikalhi Edom, häp laka sip'äl kaniyat tä lhey 
Joab ihoye p'ante wet tajänchehlä wichi tä n'olänhay tä ihi. Wet äpte ilänhen 
wichi iyhäj tä imälhehiche tä ihi. 

16Wet seis iwel'as tä lham ihi Edom, lhäy'e laka sip'äl, pajtha lhamel tifwej wichi 
tä imälhehi tä ihi. 

17Mat Hadad tä kamaj mamse lhaifwayhat p'ante, wet yikche lew'etfwas tä lajcha 
kawos tä ihoye Egipto. 

18Lhamel tälhe Madián wet ihoye Parán, wet elhpej hin'ol tä lew'et honhattso 
lhaithate lhamel. Wet tä lhamel nichäte Egipto, lhamel ihoye rey, wet lham 
hiw'enho Hadad häp lewukwe lhäy'e lhäk, wet äp hiw'enho honhat, yen 
t'awayhata. 

19Wet rey wuj tä hip'altsen, iwhayyen, itiyej letiche, niyat tsinha tä lhey Tahpenés 
lech'inhä. 

20Wet Tahpenés lech'inhä iwo lhäsahlä Hadad, wet yen lheya Genubat. Wet 
Tahpenés ichihelit lech'inhä lhäs, hip'ajtej t'at leles tä ihi rey lewukwe. 

21Wet Hadad ihi t'at Egipto, wet tä paj ihanch'oye tä David ileyej honhat, lhäy'e 
sip'äl kaniyat Joab. Wet Hadad t'alhe Egipto laka rey, yok: –Is chik lewahintshin'o. 
Ot'uhläk oyäple oka honhat. 

22Wet Egipto laka rey nichulho wet yok: –¿Chipte tä let'uhläk lhäple aka honhat? 
¿Hä iche m'ak tä kaw'ena tä lhe n'oyej? Hadad yok: –Niwohiyat m'ak chik owatlä 
tä oi'amej. Tha häp tä ot'alhe t'at chik lewahintshin'o chik oyäple oka honhat. 
Wet Egipto laka rey iwahintshi. Wet tä Hadad yäple laka honhat, wet matche tä 
lhayen häpeya Israel letayhfwa nilhokej ifwalas tä Salomón iläy. 

23Wet Dios äp t'äne elh hin'o tä lhey Rezón tä Eliada lhäs häpkhilek tatayhlä häp 
Salomón. Häpe hin'o tä lhaifwayhat p'ante wet ilethanlä laka niyat Hadad-ezer, 
häp rey tä ihi Soba. 

24Wet t'ukwe p'ante iyhäj tä yen lhäy'esa, wet iyhäjtso yen kaniyata häp lham wet 
lhamel lhayen etantsesa. Wet tä Rezón hiw'en tä David ilänhen iyhäj tä lhäy'es, 
wet yik, ihoye honhat tä wuj tä lhey Damasco tä ihi Aram wet lhayen häpeya rey. 

25Häpe t'at Israel letayhfwa nilhokej ifwalas tä Salomón iche. 

Jeroboam 

26Hin'o tä lhey Jeroboam tä Nabat lhäs äpte lham tatayhlä rey Salomón. Häpe 
p'ante Salomón lech'otfwa tä tälhe honhat tä lhey Sereda. Lajcha häpe hin'o tä 
tälhe letes Efraín, wet lako häp atsinha tä tesa tä lhey Serúa. 

27M'ak tä tamenej tä Jeroboam tatayhlä Salomón häp täja: Iche lewhäy p'ante tä 
Salomón ne'tek lechumyenhay ipotpe honhat tä w'awulhchä tä ihi Jerusalén wet 
yäm atofwphä. Wet äp hip'ohiche n'olafwek tä tuntey letowhäy, häp n'olafwek tä 
ilunej lajcha David laka Hupuy tä ihi Jerusalén. 

28Wet Jeroboam häpe p'ante mamse tä t'otle t'un wet lehusek ihi. Tä Salomón 
hiw'en tä chumaj wet ihanej lechumtes, wet yen p'ante niyatayej nilhokej 
lechumyenhay tä tälhe letes Efraín lhäy'e iyhäj tä tälhe letes Manasés. 

29Wet ifwala elh p'ante Jeroboam yik tä tälho Jerusalén, wet profeta Ahías tä 
lew'et Silo nilhoke tä ihi n'äyij. Wet Ahías taw'uyhi lew'uy tä nech'ayek. Wet 
lhamel ts'ilkas t'at tä ichehen'attso. 

30Wet Ahías tachuma lew'uy tä nech'ayek tä taw'uyhi wet hich'esajen, itihi doce 
lhipey. 

31Wet profeta yämeje häp Jeroboam wet yok: –Chuma diez lhipey. Tsi Lhawuk tä 
Israel lhayis laka Dios yäm ame wet yok, “Osohiyeja Salomón leniyatyaj, wet 
oayenla niyatayej wichi tä tälhehen diez letetsel. 

32Wet lham Salomón omälhthiyeja tefwaji, häp wichi tä tälhe letes Judá, 
häpkhilek kamaj niyat t'at. Tsi häp tä tek op'ethatlä okawohte David, lhäy'e häp 
Jerusalén tä häpe hupuy tä olham tä ottshupiye wet oyen ow'eta tä ihi Israel. 

33Tsi häp tä Salomón ile n'oyej wet n'okwiyej Astarté, Sidón lhayis laka dios 
atsinha, lhäy'e Moab lhayis laka dios tä lhey Quemós, lhäy'e häp Milcom, Amón 
lhayis laka dios. M'ak tä iwoye nemhit ikänitlhin'o. Nemhit itetshan olhämtes, 
nemhit iwoye ochufwenyajay tä ot'uhläk ihänlhi, wet nemhit häte iwoye lajcha 
David tä iwoye nilhokej olhämtes. 

34“Osohiyeja Salomón leniyatyaj, mat osohiyejt'a tä kamaj iläy. Lhäs tä 
icheyäjihola leniyatyaj, wet häp tä osohiyeja. Tsi häp tä kamaj ontichunche 
okawo David tä ottshupiyehte wet lham matche tä iwoye nilhokej olhämtes. 

35Osohiyeja Salomón lhäs häp leniyatyaj, wet oayenla niyatayej wichi tä tälhehen 
diez letetsel. 

36Häp Salomón lhäs omälhthiyeja tefwaji, häp wichi tä tälhe letes Judá, häpkhilek 
ninofwa okawo David niyatyaj. Hätehlat iwoye n'ochäkw tä isi tä kamaj y'uho t'at 
tä ihi Jerusalén. Tsi häpe honhat tä ottshupiye wet ow'et t'at. 

37“Wet am tä otchumla ame, oayenla häpeya Israel lhayis laka rey, wet 
aniyathiyeja t'at nilhokej m'ak tä let'uhläk aniyatej. 

38Chik am letach'ahu n'oye wet lewoye nilhokej m'ak tä one'tek lewoye, wet oihla 
amej. Chik lenukwe on'äyij wet isen achumtes, wet lewoye olhämtes lhäy'e 

ochufwenyajay mälhyej tä okawo David iwoyehte, olehit'ala amej. Oyachajila ame 
Israel, wet ales lajit whäya tä lewuhuyla t'at häp n'oniyatyaj, mälhyej täjte oyäm 
kalelhäj David leniyatyaj. 

39Wet David leles tä lepes lheley otasnhila'pe m'ak tä Salomón iwoye. Mat tek 
nilhokhiyeja lewhäy chik otasin häp lhamel.” 

40Mälhyej p'antetso häp Lhawuk lhämet tä ifwenho Jeroboam, wet häp tä 
Salomón t'uhläk ilän häp Jeroboam. Mat yik, ihoye Egipto, ilethane häp rey Sisac, 
wet iyej t'at pajtha Salomón ileyej honhat. 

Y'il p'ante Salomón 
(2 Crón 9.29-31) 

41Häp m'ayhay iyhäj tä Salomón iwoye, lhäy'e tä ihan honhatej, ihi t'at 
n'olesaynekhi tä lhey “Crónicas de Salomón.” 

42Salomón ihi Jerusalén wet cuarenta nekchämis tä niyatej nilhokej Israel. 

43Wet y'il p'ante tä nech'e ihoye lechätilis, wet tä õtjänlä, õ'tihi lajcha David laka 
Hupuy. Wet lhäs tä lhey Roboam häp tä icheyäjo lajcha leniyatyajw'et. 

1~Rey 12 

Roboam iwäkwyhayen Israel lhayis 
(2 Crón 10.1-19) 

1Roboam yistejlä Israel lhayis tä ihoye Sikem häpkhilek õyen häpeya rey. 

2Wet Jeroboam, Nabat lhäs, kamaj ihi t'at Egipto, tsi ihoye p'ante tä nowaye häp 
Salomón. Wet lham ihanch'oye tä Roboam ihoye Sikem. 

3Wet Israel lhayis iwo chenekaye, wet tä näm, nilhokej lhamel yikche tä ihoye 
Roboam. Wet lhamel yämhoplhi Roboam wet yok: 

4–Äytajche m'ak tä ajcha Salomón iwoyejnaj n'oyehen. Athana tä am tä aniyat, äm 
tawäjäy olhamel ochumet lhäy'e olhuk tä choyhat tä ajcha ilhuhyennaj n'oyejen. 
Häpkhilek olhamel lajit whäya tä oayen oka niyata. 

5Roboam nichulho wet yok: –N'aleyej ayej tä y'alhaihutwek. Mähen, tapila n'oye 
chik tres ifwalas. Wet wichi iwoye, lhamel yikch'oye. 

6Wet rey Roboam tay'ätshane hin'ol tä thänhäy tä lajcha Salomón lech'otfwas 
p'ante, wet yok: –¿Atsi m'ak tä owoye häpkhilek onchulho wichi tä tay'ätshan 
n'oye? 

7Lhamel nichulho wet yok: –Chik ahäpe elh tä t'uhläk is m'ak tä iwoyeje wichi 
ifwalana, is chik lewoye m'ak tä t'alhej ame, häpkhilek lajit whäya tä lhamel ayen 
häpeya laka niyat. 

8Mat Roboam iwohiyet'a wichi tä thänhäy lhämet tä ifwenho, mat tay'ätshane 
iyhäj tä lew'awlhafwas tä lech'otfwas. 

9Wet yok: –¿Atsi m'ak tä amel lefwel n'oho, häpkhilek onchulho häp wichi tä t'alh 
n'oye chik nemhit oyäm choyhat häp lhamel lechumet lhäy'e lelhuk tä choyhat tä 
ojcha ilhuhyenejen häp lhamel? 

10Wet häp lew'awlhafwas yok: –Tä wichina t'alhej ame chik lhäm tawäjäy lhamel 
lelhuk tä choyhat naji tä ajcha ilhuhyenej häp lhamel, chulhola lhamel, olak, “Chik 
ojcha ni'isa n'aji, olham hich'atej tä n'am lha'isyenla. 

11Chik yämn'aj choyhat amel alhuk, olham nemla koyhyaj tä olhuhyen amejen 
m'ak tä matche tä choyhat. Chik itasinn'aj amejen häp letasnhat, wet olham 
otasnhila amejen otasnhat tä lechinaj ihi lepes.” 

12Taj tä tres ifwalas, wet Jeroboam lhäy'e nilhokej Israel lhayis lhamel yachajo 
p'ante tä ihoye rey Roboam. Tsi lhamel iwoye rey lhämet tä yok, “Amel tapila 
n'oye chik tres ifwalas.” 

13Wet rey yäm äytajche lhämet tä nichulhejo wichi, tsi nemhit iwoye hin'ol tä 
thänhäy lhämet tä ifwenho. 

14Itenche t'at lew'awlhafwas lhämet tä yok: –Chik ojcha yämn'aj choyhat häp 
amel alhuk, wet olham nemla koyhyaj tä olhuhyen amejen m'ak tä matche tä 
choyhat. Wet chik ojcha itasinn'aj amejen letasnhat, wet olham otasnhila amejen 
otasnhat tä lechinaj ihi lepes. 

15M'ak tä tamenej tä rey nitch'ahuyaye häp wichi, häp tä Lhawuk t'at tä 
letichunhayaj. Tsi t'uhläk imatitche lhämet p'ante yämyenejlhi profeta Ahías tä 
lew'et Silo tä ifwenho Jeroboam, Nabat lhäs. 

16Tä Israel lhayis hiw'en häp rey tä niwoyaye m'ak tä lhamel t'alheje, lhamel 
nichulho wet yok: –¡Roboam tä ahäpe David cheyäs, is chik am tä let'uye haw'et 
lheley! ¡Olhamel nemhit olhay'aje David niyatyaj, häp Isaí lhäs! ¡Nech'e matchep'a 
tä nemhit olhamel oelhp'a! ¡Mäh n'ekhen, Israel lhayis, n'äple lhaw'etes! Wet 
Israel lhayis yikhen, yäpnhomche lhamel lew'etes. 

17Mat lhamel tä ihi Judá häp tä yen laka niyata Roboam. 

18Wet Roboam ichen Adoniram häpkhilek ichumyenwethä Israel lhayis. Mat 
lhamel ilän Adoniram, ithatejlhi häp tuntey. Wet tä Roboam iläte tä tetso, wet 
yokwet inuho laka kaletaj wet ihoye Jerusalén. 

19Häp tä mälhyej p'antetso tä Israel lhayis nech'e tatayhlä häp David leniyatyaj, 
pajtha ifwalasna. 

Lhaich'esaj n'oniyatyaj 
(2 Crón 11.1-4) 

20Tä Israel lhayis ihanej tä Jeroboam tapile laka honhat, lhamel t'äne wet itihi tä 
wichi tä wuj tä lhaihutwek tatache. Wet lhamel yen häpeya rey häpkhilek niyatej 
nilhokej Israel. Niwohiyat elh wichi chik t'ifwtiyej David leniyatyaj, tajlhama Judá 
lhayis. 

21Tä Roboam nichäte Jerusalén, t'äne nilhokej häp sip'äl tä tälhe Judá lhayis 
lhäy'e häp Benjamín lhayis, ciento ochenta mil (180.000) hin'ol tä wuj tä ihanej tä 
iwo laka'tshayaja, wet ihutwek häpkhilek tatayhlä häp Israel lhayis. Tsi t'uhläk 
inachaj lhame leniyatyaj. 

22Mat Dios yämhoplhi häp lakawo Semaías, yok: 

23–Fwenho Roboam, Salomón lhäs, Judá laka rey, lhäy'e nilhokej Judá lhayis, 
lhäy'e häp Benjamín lhayis, lhäy'e iyhäj wichi: 

24Olham on'äyejo, isit'ak tatayhlä häp lepuhfwas Israel lhayis. Is chik lhamel 
yäpnhomche lew'etes, tsi olham t'at tä onech'ethayaj tä lhaich'esaj naji 
n'oniyatyaj. Tä lhamel iläte Lhawuk lhämet tä õ'fwenho, wet lhamel yäpnhomche 
lew'etes, mälhyej m'ak tä Lhawuk ihuminche. 

Jeroboam yenhoplhi Israel lhayis n'ocheyälis 

25Jeroboam inech'aynhi häp hupuy tä lhey Sikem tä ihi chenhas tä ihi honhat tä 
lewuk wichi tä tälhe letes Efraín, wet häp tä yen lew'eta. Tä tajyäme täja, wet äp 
inech'aynhi hupuy tä lhey Penuel. 

26Mat Jeroboam letichunhayaj ihi, yok, “¿Atsihila m'ak chik owoye chik David 
niyatyaj yachajo tä nephä? 

27Tsi chik wichina ihohiyela häp Lhawuk Lewukwe tä ihi Jerusalén tä lhamel 
ichäj Lhawuk t'awayhtes, elat lhamel hiw'en letichunhayaj tä is chik lhamel yäple 
häp Roboam, Judá laka rey. Wet lhamel ilänlan'o wet nech'e äp yenla lewukwa 
häp Roboam.” 

28Wet Jeroboam wuj tä yen tichunhayaja täjtso, wet häp tä yenlhi täkwfwas 
w'asetas les peykas tä oro. Wet yämhoplhi wichi wet yok: –¡Israel lhayis, naya t'at 
tä amel lefwute häp Jerusalén! ¡Häp täji aka dios lhayis tä itonphä p'ante amel tä 
lhehi honhat tä Egipto! 

29Wet itihi elh Betel wet elh itihi Dan. 

30Wet häp täja m'ak tä tamenej tä Israel lhayis iwo lech'isukyaja tä lhamel ihoye 
Betel lhäy'e Dan wet lhamel n'okwiyej n'ocheyälisna. 

31Äpte yenchelhi n'on'okhayajw'etes tä i'pe chenhas, wet yen sacerdotesa hin'ol 
tä tälhe wichi tä kahäpeya Leví lhayis. 

32Wet äp yen lakäjyaja iw'ela tä ocho wet ifwala tä quince, itech'aynej t'at häp 
n'okäjyaj tä ihi Judá. Wet lham ichäj itshätäy wet õ'länhen wet õ'ti'pe altar tä ihi 
Betel, wet häp tä yen n'okhayajayej w'asetas les peykas tä oro tä lham tä 
yenchelhi. Wet yenchelhi lecheyälis laka sacerdotes wet itihi Betel, wet ne'tek 
lhamel yenlhi lechumet tä ihi n'on'okhayajw'etes tä lham yenchelhi tä i'pe 
chenhas. 

33Häp tä mälhyej p'antetso, iw'ela tä ocho wet ifwala tä quince Jeroboam ihoye 
altar tä lhenek häpkhilek iwun incienso tä n'okwiyej w'asetas les peykas tä oro tä 
lham lhenhay. Jeroboam lham t'at tä yen lakäjyaja häp iwel'atso, fwitaj 
yenhoplhipa Israel lhayis lakäjyaj tä iwo len'okhayajayej häp lecheyälis. 

1~Rey 13 

Profeta tä tälhe Judá iyete p'ante häp rey Jeroboam 

1Häpet tä Jeroboam takasitwhäye p'ante häp altar tä ihi Betel tä iwun incienso, 
wet näm häp Lhawuk Dios lakawo tä ichen tä tälhe Judá. 

2Wet Lhawuk tä isukunej chik yäm äytajche lechos chik t'änpe altar tä tatayhlä, 
wet yok: –Altar, altar, Lhawuk yok, “Ihichela häp rey David leles tä lepes lheley 
elh, wet lheyla häp Josías. Wet ilänhihena häp sacerdotes wet itihla atape. Häpe 
t'at lhamel tä iwun incienso tä i'atape, lhamel tä õyen lewosa n'on'okhayajw'etes 
tä ihi chenhas. Wet Josías itihla atape nulis tä wichi lhiley chik iwunhomche.” 

3Häp ifwalatso Dios lakawo iwo tetnekayej altar wet yok: –Häp täja letetnek 
Lhawuk lhämet tä tatayhlä häp altar. Yok, “Altar wasihila wet mok'otaj tä i'pe 
w'et lhahilatpe honhat.” 

4Tä rey Jeroboam iläte Dios lakawo lhämet tä itiyej lewit'äyhyaj häp altar, 
tawäkwäylhi. Ineyhatphä takwey tä i'pe altar wet yok: –¡Tsokaylhi! Mat rey 
takwey tä ineyhatphä nemhit ikalho chik inachajchä. Nemhit iwoye chik 
hiw'ahhatlhi, nech'e t'unche. 

5Häpet tä mälhyejtso, wet wasi altar, mok'otaj w'et lhatpetso. Hätet iwoye tä Dios 
lakawo iwo tetnekayej tä yäme Lhawuk lhämet tä yok, “Wasihila häp altar.” 

6Wet rey tahuyej Dios lakawo wet yok: –Olhaip'altsen ame, ap'altsene Awuk Dios, 
ot'uhläk yachajo tä is otkwey. Wet Dios lakawo iwoye, lhaip'altsene Lhawuk. Wet 
Lhawuk iwoye lakawo t'alhyaj, wet yachajo tä is häp rey takwey. 

7Wet rey tahuyej Dios lakawo wet yok: –Nek n'okwe tä oyäple ow'et. Let'ekla wet 
äp owohla awayhata. 

8Dios lakawo nichulho rey wet yok: –Tejin'ek lechowej akäywet tä ihi 
aniyatyajw'et, tha oyikhit'a amche. Otufwit'ala pan, nits'ilakhiyat inät chik 
oyähiyeja tä oihi honhatna. 

9Tsi häp tä Lhawuk lhämet tä ifwelnaj n'oho yok, “Yej tufwa pan, yej yäyeja inät 
wet äp yej tapilche n'äyij tä lenukwe tä lhek athana. Nekchela elh n'äyij chik 
letapil.” 

10Tä yäpil Dios lakawo, nemhit yäpilche n'äyij tä inukwe tä ihoye Betel. Inukwe 
n'äyij elh. 

Profeta tä thaläkw tä lew'et Betel tamenej Dios lakawo elh tä lewit'äy ihi 

11Häp ifwalastso wet iche profeta tä thaläkw tä ihi Betel. Wet leles tälhe 
n'on'okhayajw'et wet ifwenho lajcha nilhokej m'ak tä Dios lakawo tä tälhe Judá 
iwoye tä ihi Betel. Äpte ifwenho lajcha häp m'ak tä Dios lakawo ifwenho häp rey. 

12Wet lajcha tay'ätshane lhamel wet yok: –¿Atsin'e n'äyij tä inukwe? Wet leles 
ifwenho n'äyij tä Dios lakawo inukwe tä yäpil. 

13Wet lham yäme leles wet yok: –Enlhi häp ow'ute asno, thatpe lehowetes. Wet 
lhamel yenlhi lajcha w'ute, ithatpe häp lehowetes. Wet tä wak'alh, profeta inu'pe 
lew'ute wet yik, 

14ihän Dios lakawo tä Judá lhele. Wet ifwis, tatayphä t'at ichufwi hal'ä. Wet 
tay'ätshane, yok: –¿Hä ahäpe profeta tä tälhe Judá? Wet nichulho wet yok: –Eh, 
ohäpe. 

15Wet profeta tä thaläkw yok: –Mäh nek n'okwe, n'ahoye ow'et, nat'ekhen. 

16Mat Dios lakawo tä tälhe Judá yok: –Okalhihit'a chik oyik amche, okalhihit'a 
chik ohochufwi awukwe, wet okalhihit'a chik otchufwi amej tä let'ek, lhäy'e tä 
isit'a chik oyäyej inät tä oihi honhatna. 

17Tsi häp tä Lhawuk lhämet tä ifwelnaj n'oho wet yok, “Yej tufwa pan, yej yäyeja 
inät, wet äp yej tapilche n'äyij tä lenukwe athana tä lehoye Betel. Chik letapil 
kana, nekchela elh n'äyij.” 

18Mat profeta tä thaläkw inityenlhi t'at elh chik iwoye lhämet, wet yok: –Äpte 
olham ohäpe profeta, ohätet lewoye. Ángel tä ifwel n'oho Lhawuk lhämet tä is 
chik ochäj ame häp ow'et häpkhilek let'ek wet leyäyej inät. Profeta tä thaläkw 
ifwech'enlhi häp elh, mathichet'a chik ángel lhämet. 

19Wet Dios lakawo tä tälhe Judá yikche elh tä yäple lew'et. Wet tä yäme elh w'et, 
t'ek wet iyäyej inät. 

T'owalhaj ilän Dios lakawo tä tälhe Judá 

20Tä lhamel t'ekhen, wet Lhawuk tahuyej profeta tä thaläkw tä ichäje lew'et häp 
Dios lakawo tä Judá lhele. 

21Wet profeta tä thaläkw t'än, yok: –Häp täja Lhawuk lhämet. Yäme tä 
lewohiyet'a lhämet tä ifweln'aj amho. 

22Letapinhen häpkhilek let'ek wet leyäyej inät tä lhehi honhat tä nhumina chik 
lhehi tä let'ek. Tä mälhyejtso m'ak tä lewoye, wet chik let'il hap'itsek ihiyejt'ala 
atetsel lep'itseyhayw'et. 

23Tä Dios lakawo tä tälhe Judá ileyej tä t'ek lhäy'e tä iyäyej inät, wet profeta tä 
thaläkw yenlhi lew'ute asno, ithatpe lehowetes, häp tä t'uhläk elh i'pe tä yik. 

24Wet yik Judá lhele, yäple lew'et. Mat tä nichät kanhi, t'owalhaj nichutej wet ilän. 
Lep'itsek ihi t'at n'äyij, wet asno lhäy'e t'owalhaj lhamel takasthen t'at, iyej t'at 
lep'itsek. 

25Wet iche wichi tä nekche n'äyij wet hiw'en lep'itsek, ihi t'at n'äyij, wet t'owalhaj 
kamaj iyej t'at. Tä lhamel nichäte hupuy tä profeta tä thaläkw ihi, wet ifwenho 
wichi m'ak tä lhamel hiw'en tä ihi n'äyij. 

26Wet profeta tä thaläkw tä lham tä inachajen p'ante elhtso, tä iläte lhämet tä 
wichi yämejlhi, yok: –¡Häpe t'at Dios lakawo mathi, tsi iwohiyet'a mathi Lhawuk 
lhämet! Häp tä tamenej tä Lhawuk ichutyenej t'owalhaj wet ilän, iwo lhipeya. Tsi 
Lhawuk lhämet mathi tä tehlattso m'ak chik ihiyeja. 

27Wet lham yäme leles wet yok: –Enlhi häp ow'ute asno, thatpe lehowetes. Wet 
leles iwoye lhämet, lhamel yenlhi lajcha w'ute, ithatpe lehowetes. 

28Wet yik profeta tä thaläkw, t'ukwe elh p'itsek. Wet nilhoke, ihi t'at n'äyij, asno 
itwhäye, lhäy'e t'owalhaj. Wet t'owalhaj äp nitufwiya t'at elh p'itsek, wet äp 
nilänhiya t'at häp asno. 

29Wet profeta tä thaläkw tachuma Dios lakawo tä Judá lhele lep'itsek, wet ithatpe 
asno wet yik. Ichäje häp honhat tä lew'et ihi wet tajänlä, wet wuj tä lelhakli ihi 
wet lhafwyhayaj ihi. 

30Itihi elh p'itsek lham lep'itsekhi tä iwaklhat lhamho ifwala chik ileyej honhat. 
Wet lham lhäy'e leles iwo lechosayej elh tä y'äyen, tafwchehchä, yok: –¡Matche tä 
lewit'äy ihip'a opuhfwa! 

31Tä profeta tä thaläkw ileyej tä tajänlä elh, wet tahuyej leles wet yok: –Chik äp 
olham chik äp oy'il, tilat n'ohi op'itsekhine otihi Dios lakawo lep'itsek, häpkhilek 
olhiley iyej t'at häp lham lhiley. 

32Tsi häp tä akalelhäj tä mathichela Lhawuk lhämet tä ichute häpkhilek yen 
lhämeta tä Lhawuk tatayhlä häp altar tä ihi Betel lhäy'e häp n'on'okhayajw'etes 
tä ihi chenhas tä ihiche honhates tä ihi Samaria. 

Jeroboam tujlhache t'at lakeyis tä ni'isa tä iwoye 

33Tej tä mälhyejtso m'ak tä iche, tha Jeroboam kamaj tujlhache t'at lakeyis tä 
ni'isa tä iwoye. Kamaj yenchelhi t'at sacerdotes tä tälhe wichi elh chik häpe, 
häpkhilek yen lewosa n'on'okhayajw'etes tä ihi chenhas. Hin'o chik häpe tä 
ihuminchek lhayen häpeya sacerdote, wet Jeroboam yene t'at sacerdote wet yen 
lewoya n'on'okhayajw'et. 

34Häp täja Jeroboam lech'isukyaj tä tamenej tä leles iwo lech'isukyaja, lhäy'e 
lechetsos. Wet tä ilepese, lhamel nofwej. 

1~Rey 14 

Ahías yen lhämeta häp Jeroboam leniyatyaj tä nofwila 

1Häp ifwalastso wet Abías, Jeroboam lhäs, t'inhayaj nichäte. 

2Wet Jeroboam yäme häp lech'efwa wet yok: –Lhek chuma n'otteyp'ot, ti'pe 
ate'pe häpkhilek aw'enha lhamej, häpkhilek wichi nitäfwela amej tä ahäpe 

och'efwa. Mäh hoye Silo, häp tä Ahías ihi. Häpe profeta tä ifwelte n'oho tä olham 
tä oniyathiyeja häp Israel lhayis. 

3Chuma diez pan, lhäy'e tortillafwas, lhäy'e pinu. Wet hoye lew'et häpkhilek ifwel 
amho chik ichesla ilhäs wok nichesiyala. 

4Wet Jeroboam lech'efwa iwoye häp hin'o lhämet. Lhayenlhi, iwo tate'pe elha wet 
yik, ihoye Silo. Tä nichäte, ihoye Ahías lew'et. Ahías nemhit hiw'enche honhat, 
tatelhoy y'omhen tsi häp tä hich'ut. 

5Mat Lhawuk pajche ifwenho Ahías wet yok: –Lhek tetshan, Jeroboam lech'efwa 
ihohla ame, tay'ätshanhiyeja ame lhäs tä imä katsi. Wet Lhawuk ifwenho Ahías 
m'ak tä is chik nichulhejo atsinha chik näme lew'et, lhäy'e tä äp ifwenho tä iwo 
tate'pe elha, fwitaj atsinha elhpa. 

6Tä Ahías iläte atsinha tä näm, ilätlä lenisähes tä tiyäjchufwi hup, yok: –Jeroboam 
ch'efwa, lhuu ho kana. ¿Chipte tä alhen atsinha elha? Lhawuk ifwel n'oho lhämet 
tä t'uhläk ofwel amho, häp lhämet tä äytajche. 

7Mäh äple hach'efwa Jeroboam, fwenhola tä Lhawuk tä Israel lhayis laka Dios 
yok, “Otshupyenehte tä iyej oka wichi Israel lhayis, wet oyen niyatayej lhamel. 

8Osoyejte David leniyatyaj tä iyej lew'et lheley wet oyachajehte Jeroboam. Mat 
lham hätehit'a iwoye okawo David tä iwoye olhämtes wet imälhewek lehusek tä 
ihänlhin'o. Matche tä is m'ak tä iwoye wet ohumin. 

9Mat Jeroboam wet matche, hich'atej lakey tä ni'isa tä iwoye, inu'pe niyatey tä 
lham icheyäjo häp lew'et lech'isukyajay tä lhamel iwoyepej. Häp tä tamenej tä 
onchuwete, tsi äp yenchelhi n'ocheyälis lhäy'e iyhäj tä yenejlhi lechinhas, wet 
yäm matche tä tatay n'ohlä. 

10Wet tamenej leles lhäy'e lechetsos tä ow'enhihola lewit'äyhyaj. Y'inhihena 
nilhokej leles tä hin'ol tä iyej Israel lhayis. Ihichet'ala elh chik imälhehi chik iläy 
leles, matche tä nofwiyeja t'at lhamel. Otech'aynhiyeja t'at y'amuk tä õ'wom. 
Wohit'a lhiphaj chik imälhe katsi. 

11Iyhäj chik y'inhen tä ihi hupuy, asinhäs tufwihena t'at lep'itseyhay. Wet iyhäj tä 
newahi wichi chik y'inhen, häp tä tsetwosla t'at chik tufwen. Häp täjtso olhämet 
tä ofwenho Jeroboam. Ohäpe t'at Lewuk Dios.” 

12Wet Ahías ifwenho Jeroboam lech'efwa wet yok: –Mäh äple haw'et. Häpet chik 
lechäthiyela haw'et, wet y'inhila t'at han'äfwaj. 

13Wet nilhokhiyeja Israel lhayis chik y'äyenhila, wet lhamel tajänlahlä. Wet 
ts'ilakhila t'at han'äfwajtso tä Jeroboam lhäs chik ihi lep'itsekhi, häp tä ts'ilak 
lham tä Lhawuk tä Israel laka Dios akäjejlhi. 

14-15“Lhawuk yenhilhila Israel lhayis laka rey tä isohiyeja Jeroboam leniyatyaj. 
Ifwalas tä tatay alhoho Lhawuk isichäthilhila häp Israel lhayis, hätehla iwoye häp 
leyalh tä isichätwethä häp kanohis tä ihi inät. Yokosichephäla tä ihi honhat tä 

isna, häp honhat tä yachaje p'ante häp lechätilis. Ifwtsatkatla'pe honhat, ichenla 
lhip elhe häp tewokitaj tä lhey Éufrates, häp tä lhamel iwäkwyhayen Lhawuk tä 
lhamel yenchelhi hal'äy tä Asera lepeykas, häp dios tsinha tä kamatache. 

16Wet Lhawuk iwomla Israel lhayis, häp Jeroboam lech'isukyaj tä iwoye tä 
tamenej, lhäy'e lhamel lech'isukyaj tä Jeroboam inityenej lhamel chik iwoye.” 

17Tä profeta Ahías ileyej lhämet tä iwoye, wet Jeroboam lech'efwa nephä wet yik, 
yäple häp Tirsa. Häpet tä nichätho lewukwepe, wet y'il han'äfwaj. 

18Wet nilhokej Israel lhayis lhamel tajänlä, wet lhamel y'äyen, hätet iwoye 
Lhawuk lhämet tä lakawo profeta Ahías ifwenho atsinha. 

19Wet m'ayhay iyhäj tä Jeroboam iwoye, lhäy'e laka'tshayajay tä iwoye, lhäy'e 
leniyatyaj, lhamel ihi t'at n'olesaynekhi tä lhey “Reyes tä ihi Israel.” 

20Ihi veintidós nekchämis tä Jeroboam ihi leniyatyaj. Wet y'il p'ante tä nech'e 
ihoye lechätilis, wet lhäs tä lhey Nadab häp tä icheyäjo lajcha leniyatyajw'et. 

Roboam niyatej Judá 
(2 Crón 12.1-16) 

21Salomón lhäs Roboam niyatej Judá. Hiw'en cuarenta y un nekchämis tä iwo tesa 
leniyatyaj, wet diecisiete nekchämis tä ihi Jerusalén tä iwoye niyat lechumet. 
Jerusalén häpe t'at honhat tä Lhawuk tatshupiye p'ante tä ihi Israel häpkhilek 
lew'et t'at. Wet Roboam lako lhey Naama, Amón lheley ka'tsinha. 

22Wet Judá lheley iwoye m'ak tä ni'isa wet iwäkwyhayen Lhawuk. Inu'pe 
lechätilis lech'isukyaj, tsi matche tä ni'isa m'ak tä iwoye. 

23Lhamel yenwethä lhamhohen n'on'okhayajw'etes, lhäy'e tuntey tä iwo 
len'okhayajayej, lhäy'e hal'äy tä yen laka dios tsinha Asera lepeykasa. Nilhokej 
m'ayhaytso itiche'pe chenhas tä atoschephä wet itichechufwi hal'äy lehupelis. 

24Wet iche hin'ol tä iwoye lakey tä hich'atej tä ni'isa. Lhamel iwo lakain'oyajahi 
n'on'okhayajw'etes tä fwitaj ikäjyenlhi laka dios lhayis. Matche tä lhamel iten 
nilhokej lakeyis tä ni'isa wichi tä Lhawuk yokoschephä p'ante tä ihi honhat tä 
Israel lhayis nekche. 

25Tä cinco nekchämis tä leniyatyaj Roboam, wet Sisac, Egipto laka rey, inuye 
p'ante häp Jerusalén. 

26Tachuma nilhokej m'ak tä laha ihi tä ichufwi häp Lhawuk Lewukwe lhäy'e häp 
rey lewukwe. Nilhokej tä ichäj lew'ete, wet äpte ichäj n'oka'tshayajchal tä oro tä 
õ'tumtejlä n'och'ähal, tä Salomón ne'tek lakawos yenchelhi p'ante. 

27Wet häp tä rey Roboam ne'tek õyenlhi iyhäj tä bronce tä õ'cheyäjänet lew'etho 
iyhäj tä õ'chäj, wet y'uhyene sip'äl tä t'uye rey lewukwe lepelis. 

28Nilhokej ifwalas tä rey ihoyepej Lhawuk Lewukwe, wet sip'ältso yikche wet 
ichäj n'oka'tshayajchaltso tä bronce. Wet tä lhamel tälhe Lhawuk Lewukwe wet 

yäple häp rey lewukwe, wet tä nichäte, lhamel yachajo lhip tä yen lew'eta, häp 
hupch'o elh tä lhamel ichufwi. 

29Häp tä mälhyejtso m'ak tä Roboam iwoye p'ante. Wet m'ayhay iyhäj tä iwoye 
ihi t'at n'olesaynekhi tä lhey “Reyes tä ihi Judá.” 

30Roboam lhäy'e Jeroboam lhamel ilehiyejt'a laka'tshayajay tä iti lhamejen. 

31Wet Roboam y'il p'ante tä nech'e ihoye lechätilis, wet tä õtjänlä, õ'tiyej lhamel 
lep'itseyhay tä ihi David laka Hupuy. Roboam lako lhey p'ante Naama, Amón 
lheley ka'tsinha. Wet Roboam lhäs tä lhey Abiam häp tä icheyäjo p'ante lajcha 
leniyatyajw'et. 

1~Rey 15 

Abiam niyatej Judá 
(2 Crón 13.1–14.1) 

1Ihi p'ante dieciocho nekchämis tä Jeroboam, Nabat lhäs, niyatej Israel, wet 
Abiam nech'e iwo tesa tä lhayen niyata tä ihi Judá. 

2Wet tres nekchämis tä ihi Jerusalén tä iwoye niyat lechumet. Wet lako lhey 
p'ante Maaca, Absalón tä lhäse. 

3Wet Abiam iten nilhokej lajcha lech'isukyajay tä iwoye. Tek hits'ilkat Lhawuk tä 
n'okwiyej. Tek häte iwoye lechäti David tä ts'ilak Lhawuk tä yen häpeya laka 
Dios. 

4Mat Lhawuk kamaj nitichunche David, ihuminhit'a chik tatäy leniyatyaj tä ihi 
Jerusalén, is chik tet iwoye n'ochäkw tä kamaj y'uho. Tsi tä itihi Abiam lhäs häp 
leniyatyaj, häp tä ikhajyen Jerusalén. 

5Tsi David iwoye p'ante m'ak tä is alhoho wet Lhawuk akäjejlhi. Ilehiyejt'a 
Lhawuk lhämtes nilhokej ifwalas tä kamaj iläy. Tajlhama t'at m'ak tä iwoyeje 
Urías, Het lhele, häp tä ni'isa. 

6-7Roboam, tä kamaj iläy, lham lhäy'e Jeroboam lhamel iwoye t'at laka'tshayaj tä 
iti lhamejen. Wet Abiam tä icheyäjo lajcha lew'et kamaj tatay'atlä häp Jeroboam. 
Wet m'ayhay iyhäj tä Abiam iwoye ihi t'at n'olesaynekhi tä lhey “Reyes tä ihi 
Judá.” 

8Wet Abiam y'il p'ante tä nech'e ihoye lechätilis, wet tä õtjänlä, õ'tihi David laka 
Hupuy. Wet lhäs tä lhey Asa häp tä icheyäjo lajcha leniyatyajw'et. 

Asa niyatej Judá 
(2 Crón 14.2-5; 15.16-19) 

9Ihi p'ante veinte nekchämis tä Jeroboam niyatej Israel, wet Asa nech'e iwo tesa 
tä lhayen niyata tä ihi Judá. 

10Wet cuarenta nekchämis tä ihi Jerusalén tä iwoye niyat lechumet. Wet lakatela 
lhey p'ante Maaca, Absalón tä lhäse. 

11Wet Asa is alhoho m'ak tä iwoye, hätet iwoye häp lechäti David, wet Lhawuk 
akäjejlhi. 

12Yokoschephä häp wichi tä iwo lakain'oyajahi n'on'okhayajw'etes tä fwitaj 
ikäjyenlhi laka dios lhayis. Wet iwom nilhokej n'ocheyälis tä lajcha lhäy'e 
lechätilis yenchelhi p'ante. 

13Äpte isoyej lakatela Maaca len'ohyaj tä häpe niyat tsinha, tsi häp tä ne'tep'antek 
õyenhoplhi häp dios tsinha Asera lepeyak. Wet Asa iwasthi p'ante n'ocheyätso, 
ihäne tewok lhäsaj tä lhey Cedrón wet hip'o. 

14Wet tej tä Asa tach'anlhaye t'at tä tek õ'wasthiche n'on'okhayajw'etes tä ihi 
chenhas, tha akalelhäj tä hits'ilkat Lhawuk tä n'okwiyej nilhokej ifwalas tä iläy. 

15Wet itichufwi Lhawuk Lewukwe häp oro lhäy'e plata, lhäy'e nilhokej m'ayhay 
tä lajcha yen p'ante t'amajchetesayej Lhawuk, lhäy'e m'ayhay tä lham yen 
t'amajchetesayej Lhawuk. 

Asa yen lepuhfwaya häp Ben-hadad 
(2 Crón 16.1–17.1) 

16Asa lhäy'e Baasa, Israel lhayis laka rey, lhamel ilehiyejt'a laka'tshayajay tä iti 
lhamejen. 

17Tä Baasa tatayhlä häp Judá, ikhajyen häp hupuy tä Ramá häpkhilek newache 
elh chik inuphä wet äp newache elh chik näm chik tach'ote Asa. 

18Wet Asa tachuma nilhokej oro lhäy'e plata tä ichufwi Lhawuk Lewukwe, lhäy'e 
tä ichufwi häp lham lewukwe. Wet ichenchufwi lakawos häpkhilek ihäne Ben-
hadad, Aram laka rey, Tabrimón lhäs tä Hezión lecheyäs tä lew'et Damasco. Äpte 
häp täja lhämet tä ichene, yok: 

19–Am lhäy'e olham is chik n'alhalepuhfwas t'at ifwalana. N'aten lhajchalis m'ak 
tä is tä iwoyejte lhamehen. Ochen ame awayhat oro lhäy'e plata. Is chik leleyej tä 
lhen apuhfwaya häp Baasa, Israel lhayis laka rey, häpkhilek ileyej tä tatay n'ohlä. 

20Wet Ben-hadad iwoye elh lhämet, wet ichen laka sip'äl, ne'tek inuye Israel 
lhayis laka honhat lhipey tä hupuy ihiche. Wet ikalhi Ijón, Dan, lhäy'e 
N'och'atkanyajw'et, lhäy'e nilhokej honhat tä tumej Kineret, wet nilhokej 
honhatil tä wichi tä tälhe letes Neftalí laka honhat. 

21Tä Baasa ihanej, ileche tä fwitaj ikhajyen häp Ramá wet yäple häp Tirsa. 

22Wet nech'e rey Asa t'äne nilhokej Judá lhayis, nemhit ihuminche chik 
imälhehchä elh lhamel. Wet lhamel talhunej tuntey lhäy'e hal'äy tä ihi Ramá tä 
Baasa fwitaj ikhajyenej Ramá. Wet häp tä rey Asa ikhajyenej hupuy tä Geba tä ihi 
wichi tä tälhe letes Benjamín laka honhat, lhäy'e hupuy tä Mispa. 

23Häp tä mälhyejtso m'ak tä Asa iwoye p'ante. Wet m'ayhay iyhäj tä iwoye, lhäy'e 
tä t'otle t'un, lhäy'e lhenhay tä yenchelhi honhates tä nitäkw hupuy tä ihiche, 

lhamel ihi t'at n'olesaynekhi tä lhey “Reyes tä ihi Judá.” Tä hich'ut p'ante, wet 
lepach'ol tä t'inhayaj ihi. 

24Wet y'il p'ante tä nech'e ihoye lechätilis, wet tä õtjänlä, õ'tiyej lhamel 
lep'itseyhay tä ihi David laka Hupuy. Wet lhäs tä lhey Josafat häp tä icheyäjo 
lajcha leniyatyajw'et. 

Nadab niyatej Israel 

25Ihi p'ante täkwfwas nekchämis tä Asa niyatej Judá, wet Nadab tä Jeroboam lhäs 
nech'e iwo tesa tä lhayen niyata tä ihi Israel. Wet täkwfwas nekchämis tä iwoye 
niyat lechumet. 

26Mat isit'a m'ak tä iwoye wet Lhawuk y'ulhanej lakeyistso, häp tä iten lajcha 
lech'isukyaj tä iwoye. Tsi lajcha lham tä iwetahat p'ante Israel lhayis wet tamenej 
tä lhamel iwo lech'isukyaja. 

27Wet Baasa, Ahías lhäs, tä tälhe wichi tä tälhe letes Isacar, lham iwo chowejayej 
Nadab häpkhilek isakanej. Wet ilän p'ante tä ihi hupuy tä lhey Gibetón, Filisteo 
lhayis kahonhat tä Nadab lhäy'e nilhokej Israel lhayis kasip'äl tatayhlä. 

28Baasa ilän p'ante häp Nadab tä Judá laka rey Asa ihi tres nekchämis häp 
leniyatyaj. Wet nech'e lham tä icheyäjo häp elh leniyatyajw'et. 

29Häpet tä iwo tesa tä häpe rey, ilänhen nilhokej häp Jeroboam lepuhfwas. Tifwej 
wichi tä Jeroboam iyhäj, niwohiyat elhaj chik imälhehi. Tsi nech'e lhaimatitche 
Lhawuk lhämet p'ante lakawo Ahías tä Silo lhele yen lhämeta. 

30Häp täja häp laha Jeroboam lech'isukyaj tä iwoye p'ante, wet lhäy'e tä äp lham 
tä tamenej Israel lhayis tä iwo lech'isukyaja. Matche tä iwäkwyhayen p'ante 
Lhawuk tä Israel lhayis laka Dios. 

31Wet m'ayhay iyhäj tä Nadab iwoye ihi t'at n'olesaynekhi tä lhey “Reyes tä ihi 
Israel.” 

32Wet Asa lhäy'e Baasa, Israel lhayis laka rey, lhamel tujlhache t'at tä tataywek. 

Baasa niyatej Israel 

33Ihi p'ante tres nekchämis tä Asa niyatej Judá, wet Baasa, Ahías lhäs, nech'e iwo 
tesa tä lhayen niyata tä ihi Israel. Wet lew'et Tirsa wet veinticuatro nekchämis tä 
niyatej Israel. 

34Mat isit'a m'ak tä iwoye wet Lhawuk y'ulhanej lakeyistso. Tsi iten Jeroboam 
lech'isukyaj tä iwoye tä iwetahat p'ante Israel lhayis wet tamenej tä lhamel iwo 
lech'isukyaja. 

1~Rey 16 

1Lhawuk tahuyej häp Jehú, Hanani lhäs, häpkhilek ifwenho Baasa tä Lhawuk 
nech'e tatayhlä. Yok: 

2–Oneyhatphähte tä w'et m'ayek t'at, tet iwoye honhat mokw, wet oyenehte oka 
wichi Israel lhayis kaniyat. Mat iten häp Jeroboam lakeyis wet iwetahat oka wichi 
Israel lhayis. Tamenej lhamel iwo lech'isukyaja wet iwäkwyhayen n'oyej m'ak tä 
ni'isa tä iwoye. 

3Wet häp tä ohämthila, oyämlat nofw, lhäy'e nilhokej lepuhfwas. Otech'aynhiyeja 
m'ak tä owoyejehte häp Jeroboam lhäy'e lepuhfwas. 

4Iyhäj chik y'inhen tä ihi hupuy, asinhäs tufwihena t'at lep'itseyhay. Wet iyhäj tä 
newahi wichi chik y'inhen, häp tä tsetwosla t'at chik tufwen. 

5Wet m'ayhay iyhäj tä Baasa iwoye, lhäy'e tä t'otle t'un, ihi t'at n'olesaynekhi tä 
lhey “Reyes tä ihi Israel.” 

6Wet y'il p'ante tä nech'e ihoye lechätilis, wet õtjänlä, õ'tihi Tirsa. Wet lhäs tä 
lhey Ela häp tä icheyäjo lajcha leniyatyajw'et. 

7Häp Lhawuk lhämettso tä yämyenejlhi häp profeta Jehú, häpe lakalelhthayaj tä 
lewäkw tä itiyej häp Baasa lhäy'e nilhokej wichi tä lham iyhäj. Tsi häp tä 
lechumyaj tä iwoye matche tä ni'isa, wet häp tä Lhawuk y'ulhanej wet lewäkw 
ihi. Matche tä Baasa lakeyis hätet iwoye Jeroboam lhäy'e wichi tä lham iyhäj, wet 
äpte tifwej p'ante Jeroboam iyhäj tä ilänhen. 

Ela niyatej Israel 

8Ihi p'ante veintiséis nekchämis tä Asa niyatej Judá, wet Ela, Baasa lhäs, nech'e 
iwo tesa tä lhayen niyata tä ihi Israel. Wet lew'et Tirsa wet täkwfwas nekchämis 
tä niyatej Israel. 

9Wet iche laka sip'äl kaniyat tä lhey Zimri, wet lham itetshan lechowej kaletas tä 
n'oka'tshayajchal tä lewuk Ela. Wet Zimri nitichunejlhi m'ak tä iwohiyejela laka 
niyat häpkhilek ilän. Wet ifwala elh p'ante tä Ela ihi Tirsa, iyej lech'otfwa tä lhey 
Arsa lew'et, häp hin'o tä niyatej rey lew'et, wet lham Ela iyäyej hat'es pajtha 
w'oknaj. 

10Wet tä näm Zimri, ilän, wet nech'e lham tä häpe rey. Wet häpe p'ante veintisiete 
nekchämis tä Asa, Judá laka rey, ihi leniyatyaj. 

11Häpet tä Zimri iwo tesa tä häpe rey, yokwet ilänhen wichi tä Baasa iyhäj. Tifwej, 
niwohiyat elhaj chik imälhehi, lakalay'is äpte nofwej. 

12Häp tä mälhyej p'antetso, Zimri yäm at nofwej Baasa iyhäj tä ilänhen. Häpe t'at 
Lhawuk lhämet p'ante tatayhlä Baasa tä profeta Jehú yen lhämeta, häp tä 
lhaimatitche. 

13Häp täja laha häp Baasa lech'isukyaj tä iwoye p'ante, lhäy'e lhäs Ela 
lech'isukyaj, tä lhamel iwetahat Israel lhayis wet tamenej lhamel iwo 
lech'isukyaja, wet iwäkwyhaynej lecheyälis häp Lhawuk tä Israel lhayis laka Dios. 

14Wet m'ayhay iyhäj tä Ela iwoye ihi t'at n'olesaynekhi tä lhey “Reyes tä ihi 
Israel.” 

Zimri niyatej Israel 

15Ihi p'ante veintisiete nekchämis tä Asa niyatej Judá, wet Zimri nech'e iwo tesa 
tä lhayen niyata tä ihi Israel. Wet lew'et Tirsa, mat siete ifwalas t'at tä niyatej 
Israel. Wet lewhäytso Israel lhayis kasip'äl iwo w'etawhäye Filisteo lhayis 
kahupuy tä lhey Gibetón, tsi häp tä lhamel inuye. 

16Wet tä sip'äl ihanch'oye tä Zimri tatayhlä häp rey wet ilän, wet nilhokej lhamel 
yen häpeya rey häp lhamel laka niyat tä lhey Omri. 

17Wet Omri lhäy'e nilhokej Israel lhayis, lhamel ileyej tä fwitaj inuye häp Gibetón, 
wet inuye Tirsa tä Zimri lew'et. 

18Tä Zimri hiw'en tä õ'sakanej hupuy, wet lham tiyäjo hupch'o tä tach'opway tä 
ihi rey lew'et. Wet iwunho wet tan'isej, y'o. 

19Häp täja laha häp lech'isukyaj tä iwoye, tsi iwoye m'ak tä ni'isa wet Lhawuk 
y'ulhanej lakey. Zimri iten m'ak tä Jeroboam iwoye p'ante tä tamenej p'ante 
Israel lhayis iwo lech'isukyaja, wet iwäkwyhaynej häp Lhawuk. 

20Häp tä mälhyejtso m'ak tä Zimri iwoye p'ante. Wet m'ayhay iyhäj tä iwoye, 
lhäy'e tä ikanejlhi häp rey Ela tä nichuwete, ihi t'at n'olesaynekhi tä lhey “Reyes 
tä ihi Israel.” 

Omri niyatej Israel 

21Wet Israel lhayis lhaich'esaj p'ante. Iyhäj yikche hin'o tä lhey Tibni, Ginat lhäs, 
wet t'uhläk häpe rey. Wet iyhäj w'enhayej häp Omri. 

22Wet Omri laka wichi ikalhi häp iyhäj tä lhaiw'enhatej Tibni. Wet Tibni y'il, wet 
Omri nech'e häpe t'at rey. 

23Ihi p'ante treinta y un nekchämis tä Asa niyatej Judá, wet häp tä Omri nech'e 
iwo tesa tä lhayen niyata tä ihi Israel. Wet doce nekchämis tä iwoye niyat 
lechumet. Ichun Tirsa tä ihi, seis nekchämis, 

24wet äp ichäj chenaj tä Samaria, häp hin'o tä lhey Semer laka honhat. Ichäjej 
sesenta y seis kilos plata, wet yenlhi hupuy tä takhajay wet yen lheya Samaria. 

25Wet Omri lech'isukyaj hich'atej tä ni'isa, inu'pe reyes iyhäj tä ichunej leniyatyaj, 
wet Lhawuk y'ulhanej lakeyistso. 

26Iten m'ak tä Jeroboam, Nabat lhäs, iwoye p'ante tä tamenej p'ante Israel lhayis 
iwo lech'isukyaja, wet iwäkwyhaynej Lhawuk tä Israel lhayis laka Dios häp 
lecheyälis. 

27Häp tä mälhyejtso m'ak tä Omri iwoye p'ante. Wet m'ayhay iyhäj tä iwoye, 
lhäy'e tä t'otle t'un, ihi t'at n'olesaynekhi tä lhey “Reyes tä ihi Israel.” 

28Wet y'il p'ante tä nech'e ihoye lechätilis, wet õtjänlä, õ'tihi Samaria. Wet lhäs tä 
lhey Acab häp tä icheyäjo lajcha leniyatyajw'et. 

Acab niyatej Israel 

29Ihi p'ante treinta y ocho nekchämis tä Asa niyatej Judá, wet Acab, Omri lhäs, 
nech'e iwo tesa tä lhayen niyata tä ihi Israel. Wet veintidós nekchämis tä ihi 
Samaria tä iwoye niyat lechumet. 

30Mat iwoye m'ak tä ni'isa wet Lhawuk y'ulhanej lakeyis. Inu'pe reyes iyhäj tä 
ichunej leniyatyaj lech'isukyajay tä iwoye. 

31Lham iwoyet m'ak tä iwoye, yenhit'a lhakliya chik inu'pe Jeroboam, Nabat lhäs, 
lech'isukyajay tä iwoye p'ante. Häp m'ak tä nem koyhyaj tä ni'isa, häp tä iyej 
Jezabel, Et-ba'al lhäse, Sidón laka rey. Häp tä yen lech'efwaya, wet nemhit 
hits'ilkat tä n'okwiyej Lhawuk wet hip'ajtejlhi tä n'okwiyej häp Ba'al. 

32Wet yenhoplhi altar lhäy'e häp len'okhayajw'et tä itihi Samaria tä n'okwiyej 
häp Ba'al. 

33Äpte yenlhi dios tsinha Asera lepeyak. Matche tä iwäkwyhaynej Lhawuk, Israel 
lhayis laka Dios, häp lhenhayna, tsi häp tä inu'pe Israel lhayis laka reyes tä 
ichunej leniyatyaj tä iwo lech'isukyaja. 

34Ifwalas tä Acab iche p'ante, wet hin'o tä lhey Hiel tä lew'et Betel inech'aynhi 
honhat tä Jericó. Wet tä yenlhi lefwetes, wet lhäs tä lechunkatsek tä lhey Abiram 
ileyej honhat. Wet tä yenlhi lepelis, häp tä lhäs tä nithaläkwa tä lhey Segub, ileyej 
honhat. Häpe t'at Lhawuk lhämet p'ante yämyenejlhi Josué, Nun lhäs, häp tä 
nech'e lhaimatitche. 

1~Rey 17 

Elías näm wet yäme tä nemla iwomchä ayej 

1Häp profeta Elías tä lew'et Tisbe tä ihi honhat tä Galaad, yämeje p'ante häp rey 
Acab wet yok: –Häp olhämet tä matche tä Israel laka Dios tä olham oyen Owuka 
imatthichela, oyok, Nekchämis tä y'ehina nemhit iwomlahchä, wet nemhit ayas 
ihichela, pajla'tha olham chik ot'alhe Owuk Dios, wet nech'ehilak iwomchä. 

2Häp tä tamenej tä Lhawuk tahuyej Elías wet yok: 

3–Mäch'oye täja, hoye tewok lhäsaj tä lhey Kerit tä ihi Jordán lhip tä ifwala 
tälhche. Lethane tä aleskatho Acab. 

4Häpkhilek leyäyejpej, wet pajche ofwenho afwenchey tä ihänhipeja ame häp äk. 

5Wet Elías iwoye Lhawuk lhämet. Yik, ihoye tewok lhäsaj tä lhey Kerit tä tumej 
tewok Jordán lhip tä ifwala tälhche, wet ihi t'at. 

6Wet nilhokej ifwalas tä afwenchey ihäne pan lhäy'e itshäwet tä nech'e ifwala 
lhäy'e tä honaj. Wet iyäyejpej inät tä ihi tewok lhäsajtso. 

7Tä paj wet y'im, tsi nemhit iche pelhay. 

Elías iyej lew'et atsinha tesa tä ihi Sarepta 

8Wet Lhawuk tahuyej Elías wet yok: 

9–Mäh hoye häp hupuy tä lhey Sarepta tä atott'aho Sidón. Häp tä äp lhehihla ayej. 
Pajche oyämhoplhine häp atsinha tä tesa tä lew'et, häp tä hiw'enla amho äk. 

10Wet Elías yik, ihoye Sarepta. Tä nichäte hupuy lelafwek tä tuntey lepe, hiw'ene 
atsinha tä tesa tä t'ifwop, ihutwek lelhetes. Wet tahuye wet yok: –Olhaip'altsen 
ame, chäj n'oye lhiphaj inät. Ochim. 

11Tä Elías hiw'ene tä t'ukweho inät, wet y'isej elh lhämet wet yok: –Olhaip'altsen 
ame, is chik äp lechäj n'oye pan lhiphaj. 

12Atsinha tesa nichulho wet yok: –Awuk Dios ihanej tä matche olhämet tä 
ow'enhit'a pan chik y'o. Tajlhama harina lhiphaj, mat lhimphaj tä ihi okähi, wet 
äp aceite tä ow'en lhimphaj tä ihi lehi. Häp tä tamenej tä ot'ukwene olhetes. 
Oyenhilhila pan, op'ohla, wet olhäs lhäy'e olham olhamel otufwila wet tajlhama. 
Nech'e olhamel oy'inhiyejena t'at häp nehläs. 

13Wet Elías yok: –Yej lhen alhakliya. Mäh enlhi m'ak tä lhäme. Mat chunkat tä 
lhenlhi n'oho lhiphaj. Harina lhiphaj tä lew'en, äm lhämsaj wet chäj n'oye. Chik 
wak'alh, wet enlhila iyhäjfwas tä amel äk. 

14Tsi Israel lhayis Lewuk Dios ifwelmat n'oho tä harina lhiphaj tä ihi akähi 
nofwit'ala, wet aceite lhiphaj tä ihi lehi äpte y'imhit'ala, pajla'tha nichäte ifwala 
chik lham Dios ichen pelhay. 

15Wet atsinha tä tesa iwoye Elías lhämet, yenlhi t'at m'ak tä Elías isukunej. Wet 
atsinha lhäy'e häp lhäs, wet Elías, lhamel lhäk ihi t'at, w'awulhej ifwalas tä wujpe. 

16Nofwit'a harina lhiphaj tä ihi lehi, lhäy'e aceite lhiphaj tä ihi lehi y'imhit'a. 
Matche Lhawuk lhämet tä Elías ifwenho häp tesa. 

Han'äfwaj y'il wet äp yachajo tä iläy 

17Ifwala elh p'ante wet äytes ilän atsinha tä tesa lhäs. Matche tä ni'isa, pajtha 
leyalh tatäy t'at han'äfwaj. 

18Wet atsinha tahuyej Elías wet yok: –¡Nemhit owat ahilä tä ahäpe Dios kawo! 
¿Hä lehon'aj n'oye häpkhilek letichunyen n'okwe och'isukyajay tä owoye wet 
nech'e äp lelän olhäs? 

19Elías nichulho wet yok: –Tsa äs. Wet tachuma han'äfwaj tä lako ipalak, wet 
ihäne hupch'o elh tä tumphä tä lham ichufwi, wet iti'pe lemäwet. 

20Wet ifwitsenej lechos tä t'äne Lhawuk wet yok: –¡Iwuk Dios! ¿Atsi m'ak tä 
tamenej tä lewo leteläythayaja häp tesana tä iwo ow'eta wet letach'anlhaye t'at 
chik y'il häp lhäs? 

21Wet tres tä t'upeype han'äfwaj wet t'äne Lhawuk, ifwitsenej lechos wet yok: –
¡Iwuk Dios, olhaip'altsen ame, nachaje lew'atshancheyaj häp han'äfwajna! 

22Wet Lhawuk tach'ahuye p'ante häp Elías tä lhaip'altsene, wet inachaje 
lew'atshancheyaj han'äfwaj, yachajo tä iläy. 

23Wet Elías tachuma han'äfwaj, wet inuhchä wet ihoho lech'o elh tä ihonhate, wet 
yachaje lako wet yok: –¡Lhek yahinya äs, yachajo tä iläy! 

24Wet atsinha tä tesa nichulho wet yok: –Nech'e matche tä ohanej tä ahäpe Dios 
lakawo. M'ak chik lhäme wet matche t'at tä tälhe Awuk Dios. 

1~Rey 18 

Elías yachajo tä hiw'en häp Acab 

1Tajyäme tres nekchämis, wujpe ifwalas. Wet Lhawuk tahuyej häp Elías wet yok: 
–Mäh hoye rey Acab, häp tä ochenla pelhay. 

2Wet Elías yik, ihoye Acab. Wet wuj p'ante nehläs tä ihi Samaria, wichi 
nichuyuhen. 

3Wet Acab t'äne häp lakawo tä lhey Abdías tä niyatej rey lewukwe. Häpe hin'o tä 
matche tä iwujyen häp Lhawuk wet n'okwiyej ifwalapej. 

4Tä Jezabel ilänhen Lhawuk laka profetas, wet Abdías ihutwek cien profetas wet 
iskathen. Täkwfwas chowhay tä ihi chenhas tä itihi, cincuenta tä itihi chowej elh 
wet äp cincuenta tä itihi chowej äp elh. Wet äp hiw'enho lhäk lhäy'e inät. 

5Wet Acab yäme häp Abdías wet yok: –Mäh n'ekhen, n'alunche lhaka honhat. 
N'atamakehen fwehay tä inätw'etes ihiche, lhäy'e tewok n'äyhäy tä lelemsas. 
Chejphä y'anespe honhat lhip chik kamaj w'atshan hup tä ihi, yämthilek 
lhaw'utey yel'atas lhäy'e mola lhayis isej wet n'ilahen, häpkhilek kamaj y'aw'en 
t'at häp lhaw'utey. 

6Wet lhamel nech'e itetshan laka honhat, häp lhip tä elh tumej tä ilunche. Acab 
hiw'enhat len'äyij, tumej lhip elh, wet Abdías äp tumej lhip elh. 

7Wet lhip tä Abdías inukwe häp tä Elías ihi. Elías lhaichutyenej Abdías, wet tä 
Abdías hiw'enlä, nitäfwelej wet t'upeyhchä, wet yok: –¡Matlhat ahäpep'a owuk 
Elías! 

8Elías yok: –Eh, ohäpe. Mäh fwele awuk tä aka niyat tä olham oikana. 

9Mat Abdías yok: –¿Atsi m'ak tä ni'isa tä owoye tä lhachaj n'oye Acab, häpkhilek 
ilänn'o? 

10Lhawuk Dios ihanej tä matche olhämet tä owuk Acab ichene lhämet nilhokej 
honhatil lhäy'e nilhokej n'oniyatyajay tä is chik t'u amche. Wet tä lhamel 
akniw'ena wet yok, “Ihit'a kana”, häp tä owuk ne'tek yäm kalelhäj lhämet tä 
lhehihit'a lhip chik häpe. 

11¡Athana wet let'uhläk ofwele owuk Acab tä lhekana! 

12Ohanej tä chik oyikhila ahilä, wet Lhawuk laka Espíritu ihänla ame lhip tä n'am 
hanej ihi. Chik ofwele Acab wet chik nilhokhiyala ame, wet ilänlan'o. “Olham tä 
akawon'o tälhe ifwalas tä omamse tä owujyen Lhawuk. 

13¿Hä kahanayej m'ak tä owoye tä Jezabel ilänhen häp Lhawuk laka profetas, tä 
oskat cien häp profetas, ow'enhat cincuentapej tä otihipej häp chowej tä ihi 
chenhas wet äp ow'enho lhäk lhäy'e inät? 

14¡Athana wet let'uhläk ofwele owuk Acab tä lhekana! ¡Ilänlan'o!” 

15Tä Elías iläte Abdías lhämet, wet nichulho wet yok: –Häp olhämet tä matche, 
mälhyej tä Lhawuk tä lajit letumfwaya iläy, häp Elh tä oyen Owuka, ohohiyela t'at 
Acab häp ifwalana. 

16Wet Abdías yik tä t'ukwe Acab, ifwenho Acab häp lhip tä Elías ihi. Wet Acab 
ihoye häp Elías, 

17häpet tä hiw'en Elías, tha yok: –¡Matlhat amp'a! ¡Lewit'äyen Israel! 

18Elías nichulho wet yok: –Olhamhit'ak owit'äyen häp Israel. Am lhäy'e aka wichi 
amel tä letamenej häp Israel. Nemhit amel lewoye Lhawuk lhämtes, wet amel 
len'okwiyej nilhokej acheyälis tä lefwitaj dios tä kamatache tä lhey Ba'al 
lakhajyhayaj iyejpa. 

19Äne wichi athana, häne chenaj tä lhey Carmelo. Is chik lhaihutwek nilhokej 
Israel, lhäy'e häp cuatrocientos cincuenta Ba'al laka profetas, lhäy'e 
cuatrocientos dios tsinha Asera laka profetas, tä Jezabel ichunnhen nilhokej 
lhamel ifwalapej. 

Elías tatayhlä häp Ba'al laka profetas 

20Acab t'äne nilhokej Israel lhayis, lhäy'e Israel lhayis iyhäj tä häpe Ba'al laka 
profetas. Lhamel ihoye chenaj tä lhey Carmelo tä lhaihutwek. 

21Wet Elías lhaitott'ayne wichi wet yok: –¿Chihlatek amel leleyej tä kakalelhta elh 
tä lehänlhi? Chik olham Owuk Dios häpe Dios tä matche, hänaylhila. Wet chik 
Ba'al häpe Dios tä matche, hänaylhila. Mat wichi yok tam. 

22Wet Elías äp yok: –Olham otefwaj'atni tä omälhehi tä kamaj oläy tä ohäpe 
Owuk Dios laka profeta. Wet Ba'al laka profetas matche tä wujpey, ihi 
cuatrocientos cincuenta. 

23Athana is chik õ'chäj n'oyehen täkwfwas w'asetas, wet is chik lhamel w'enhayej 
elh tä lhamel tatshupiye. Wet is chik hich'esajen wet iskonpe lelhetes, mat isit'ak 
iwunejo itäj. Olham wet äpte och'esajihena w'asetaj elh, wet oskonla'pe olhetes, 
wet äp n'am wunhiyejot itäj. 

24Chik tajyäme täja, wet amel änaylach'oye häp aka dios, wet olham äpte 
ot'änlach'oye Owuk Dios. Wet dioslak nichulh wet ichen häp itäj, wet häpe Dios 
tä matche. Wichi yok: –Häp tä is alhoho ämetpa. 

25Wet Elías tahuyej häp Ba'al laka profetas wet yok: –Chumaye elh chik lehumin 
w'asetaj, achunayej tsi amel antäkw. Ch'esajen, wet chik wak'alh, is chik 
let'änch'oye aka dios. Wet yej wunejo itäj häp alhetes. 

26Wet lhamel tachuma w'asetaj tä õhw'enho, wet lhamel yenlhi, hich'esajen. Wet 
tälhe tä nech'e ifwala pajtha ifwala ihi lechowej tä lhamel t'änch'oye Ba'al. 
Lhamel yopej: –¡Ba'al, chulh n'ohohen! Wet lhamel takafwtsunwethä, ilunejlhi 
altar tä lhamel p'ante tä yenlhi. Mat niwohiyat n'opak chik iläte, tsi newache dios 
chik nichulho. 

27Tä nichäte tä ifwala ihi lechowej, Elías nech'e iläkwlhi lhamel wet yok: –
¡Fwitsenayej tä let'äne, tsi häpe t'at dios tä amel let'äne! ¡Etp'i nahayej m'ak tä 
nitichunejlhi p'iya, wok ihoye y'amukw'et, wok iwo w'ekyaja p'iya! Chik 
nimälhyayejtso, ¡wet etp'i imä p'iya! ¡N'omhataylhi, n'omhila! 

28Wet lhamel tujlhache t'at tä t'änhen, isajwethä lhamejen häp tsonhates lhäy'e 
hunis, tsi häp tä lhamel lakey t'at täjtso pajtha inayejen lew'oyis. 

29Tajyäme tä ifwala ihi lechowej, nech'e ifwala tatayhchä. Wet lhamel kamaj 
tujlhache tä t'änhen lhäy'e tä takatinwethä, tet häp chik ch'isukis p'iya, pajtha 
honajej. Mat ihichet'a n'opak chik nichulho. 

30Wet nech'e Elías yäme wichi wet yok: –Is chik amel alhämet alhoho. Wet wichi 
lhaihute Elías, wet nech'e Elías yenlhi Lhawuk laka altar, tsi wasi p'ante. 

31Tachuma doce tuntey, tsi nitichunlä häp wichi tä tälhehen letetsel tä ihi doce tä 
häpehen Jacob leles p'ante. Jacob häpe elh tä Lhawuk yen lheya Israel. 

32Wet Elías yenejlhi tunteytso häp altar wet itiyej Lhawuk lhey. Wet yenlhi 
honhat tä isajche tä ilunkatejlhi, itetshanej t'at tä w'awulhej quince litros inät. 

33Wet nech'e iti'pe lelhetes altar, ikanchehchä, wet hich'esajen w'asetaj, iti'pe 
lelhetes. 

34Wet nech'e tahuyej wichi wet yok: –Tsächehen inät cuatro iyätey wet tsäype 
häp w'asetaj lhäy'e olhetes. Wet lhamel iwoye. Wet Elías äp yok: –Achajo. Wet 
lhamel yachajo tä iwoye. Wet Elías äp yok: –Äp achajo. Wet lhamel äp yachajo tä 
iwoye. 

35Wet inät ilunejlhi t'at häp altar, wet chowej tä ilunejlhi, inät tapoyej. 

36Tä honajej, wet profeta Elías ihoye wet t'äne Lhawuk, yok: –Iwuk tä ahäpe 
Abraham laka Dios, wet Isaac laka Dios, wet Israel laka Dios, is chik ifwalana 
wichi nitäfwel amej tä ahäpe Dios tä ihi Israel. Wet is chik lhamel ihanej tä olham 
ohäpe akawo, wet nilhokej m'ak tä oyenlhina häpkhilek n'äl t'at tä am tä lene'tek 
oyenlhi. 

37¡Iwuk, chulh n'oho, chulh n'oho, Iwuk, häpkhilek wichina ihanej tä matche tä 
ahäpe Dios, wet am tä letilhkat ame lehusey! 

38Häpet tä Elías iwoyetso, wet Lhawuk ichen itäj. Nichätho w'asetaj lhäy'e 
lelhetes wet iwunej pajtha tuntey t'at tä y'uhomche. Honhat wet äpte y'o, wet 
y'im inät tä ihi chowej tä õ'lunkatejlhi häp altar. 

39Tä wichi hiw'en täja, wet lhamel t'upechehchä pajtha letachol tijiche honhat. 
Wet lhamel yok: –¡Lhawuk häpe Dios! ¡Lhawuk häpe Dios! 

40Wet Elías yok: –¡Tsokwethä Ba'al laka profetas! ¡Isit'ak yääm elh! Iwoyetso tä 
tahuyej wichi, wet wichi itsokwethä. Wet Elías ihäne tewok lhäsaj tä lhey Kisón, 
wet häp tä ilänhen. 

Näm pelhay 

41Elías yäme häp Acab wet yok: –Mäh t'ek, tsi oläte t'at lepak pelhay tä nek. 

42Wet Acab t'ek wet iyäyej lhät. Mat Elías wet taw'ulhpe chenaj Carmelo lhip tä 
atofwphä. Wet t'upeyhchä pajtha tatey i'pe häp lakamchetey, 

43wet yäme häp lakawo wet yok: –Lhek yahne tä lewomekitaj tumej. Wet yik, 
iyahne, wet tä tapil yok: –Ow'enhit'ach'oye m'akfwaj. Wet Elías yok: –Lhek tihi 
siete tä leyahnepej. 

44Tä taj tä siete tä lakawo iyahnepej, wet yok: –W'el'inä pule tä inuphä, lhämsaj, 
tet iwoye n'otkwech'o, tälho lewomekitaj. Wet Elías yäme lakawo wet yok: –Mäh 
fwele Acab, is chik yenlhi laka kaletaj, is chik yik tä kamaj niwomahchä. 

45Wet Acab tiyäjo häp laka kaletaj wet yik, yäple häp Jezreel. Yofwajkwet 
ichalajchä tsi wuj pule lhäy'e leyalh, wet äytajiy inät tä taj honhat. 

46Wet Lhawuk hiw'enho lakhajyhayaj häp Elías, wet Elías yenyalhi lew'uyis wet 
inu alhoho wet ichun tä nichäte Jezreel, wet Acab yäme lew'et tä paj. 

1~Rey 19 

Elías ilethane chenaj Horeb 

1Acab ifwenho Jezabel nilhokej häp m'ak tä Elías iwoye lhäy'e tä ilänhen Ba'al 
laka profetas. 

2Tä Jezabel iläte täja, ichen hin'o tä iwo silätayeje häp Elías wet yok: –Jezabel 
lhämet yok, “¡Is chik dios lhayis yäm matche tä itasinn'o chik ifwala chik n'am län 
Elías, te iwoye tä ilänhen Ba'al laka profetas!” 

3Tä Elías iläte tä ihi t'at lewit'äyhyaj, wet lhaifwayhat, yik, ihoye Beerseba tä ihi 
häp Judá, wet häp tä hin'äyhi lakawo. 

4Lham wet yik, ihoye honhat tä ts'anis, imälhewek ifwala tä iwo w'ekyaja. Tä paj 
hiw'en hal'ä wet ihochufwi, tatayphä t'at. Wet letichunhayaj ihi tä is chik ileyej 

honhat, wet yok: –¡Iwuk, naya t'at m'ak tä in'oyej! ¡So n'oyej ow'atshancheyaj! Tsi 
tej chik oläy, mat otehit'a iwoye ochätilis. 

5Ileyej lhämet tä iwoye wet lhaithat at katsi pajtha imä, itchufwi hal'ä. Tä paj wet 
ángel näme wet itsokpe tä hin'omhatlhi, wet yok: –Nephä, t'ek. 

6Wet Elías nephä wet hiw'en pan tä y'o, i'pe fwiyhol, itwhäye t'alaj, lhäy'e inät tä 
ihi n'olhäthi. Wet Elías tachuma wet tufw wet iyäyej inät. Tä ileyej tä t'ek, yachajo 
tä imä. 

7Tä paj wet Lhawuk laka ángel yachajo tä ihoye, wet itsokpe tä hin'omhatlhi wet 
yok: –Nephä, t'ek, atofwchey han'äyij. 

8Wet Elías nephä wet t'ek, iyäyej inät. Lhäktso ikhajyen wet iwo w'ekyaja 
cuarenta ifwalas wet cuarenta honatsis, pajtha nichäte Dios laka chenaj tä Horeb. 

9Tä nichäte, y'uche chowej, ihi t'at imälhewek honatsi. 

Lhawuk ihoye Elías 

Wet Lhawuk tahuyej Elías wet yok: –Elías, ¿atsi m'ak tä lewoye tä lhekana? 

10Elías nichulho wet yok: –Iwuk Dios tä lajit atumfwaya, matche tä olät atape. Tsi 
häp tä Israel lhayis ileyej tä iwoye ämtes, lhamel iwasthiche aka altares, lhamel 
ilänhen aka profetas. Ts'ilak olham tä omälhehi, wet äp lhamel t'ut n'okwe, 
t'uhläk ilänn'o. 

11Wet Lhawuk yäme wet yok: –Nuphä, kasthi tä ottache tä lhe'pe häp chenajna. 
Häpet tä iwoyetso, wet Lhawuk inukwe honhattso. Wet näm leyalh tä wuj tä 
äytajiy, inäk'äs chenaj wet ipofwohen chenhas tä tuntey tä ihi tä Lhawuk tatache. 
Mat Lhawuk ihihit'a häp leyalhtso. Tä tajyäme leyalh, wet nech'e äp näm häp 
honhat w'ahu. Mat äpte Lhawuk ihihit'a häp honhat w'ahutso. 

12Wet iw'echehi honhat w'ahutso, wet nech'e äp itäj tä näm. Mat äpte Lhawuk 
ihihit'a itäjtso. Tä tajyäme häp itäj, nech'e pitsaje n'opak tä matche tä ni'äytajahi 
wet isajya. 

13Wet tä Elías iläte täja, inuphä, hip'oyejpe tatey häp lew'uy wet takasthi lepe 
chowej tä lham ihi. Wet nech'e iläte n'opak tä yok: –Elías, ¿atsi m'ak tä lewoye tä 
lhekana? 

14Lham nichulho wet yok: –Iwuk Dios tä lajit atumfwaya, matche tä olät atape. 
Tsi häp tä Israel lhayis ileyej tä iwoye ämtes, lhamel iwasthiche aka altares, 
lhamel ilänhen aka profetas. Ts'ilak olham tä omälhehi, wet äp lhamel t'ut 
n'okwe, t'uhläk ilänn'o. 

15Wet Lhawuk yämeje häp Elías wet yok: –Äpilche han'äyijnaj letälhche wet hoye 
ts'anis tä iwhäye Damasco. Ukwela häp Hazael, tsäyla'pe aceite häpkhilek häpe 
Aram lhayis laka rey. 

16Wet Jehú, Nimsi lecheyäs, tsäyla'pe aceite häpkhilek häpe Israel lhayis laka 
rey. Wet Eliseo, Safat lhäs tä lew'et Abel-mehola, tsäyla'pe aceite häpkhilek häpe 
profeta tä icheyäjo häp am haw'et. 

17Elh chik häpe chik Hazael nisakanayej chik ilän, wet Jehú tä ilänla. Wet elh chik 
Jehú nisakanayej chik ilän, wet Eliseo tä ilänla. 

18Olham ot'uhiyela Israel lhayis tä kamaj imälhe n'oyej, siete mil hin'ol tä 
nin'okwiyayej Ba'al wet nits'uyalhi lepeyak. 

Elías t'äne Eliseo yämthilek icheyäjo lew'et chik Elías ileyej lechumet 

19Elías yikch'oye honhattso wet nilhoke häp Eliseo. Isaji honhat, tataype doce 
weyis lhayis tä õyäyitchepejwek, wet yunun iyhäj tä imälhechehen. Wet Elías 
ihoye, tä nichäte, wet ikäfwlej häp lew'uy. 

20Wet Eliseo yikch'oye häp weyis lhayis tä ichumyenwethä, inu alhoho tä ihän 
Elías. Wet yäme Elías, yok: –Wahin n'oyej, ot'uhläk ots'u lech'alo ojcha lhäy'e oko, 
tsi oyikch'oye häp lhamel. Otpinla ame wet oyikhila amche. Elías nichulho wet 
yok: –Is, hoye t'at lhamel. Mat yej p'ethatlä m'ak tä oyenlhine amej. 

21Wet Eliseo yikch'oye Elías, wet tachuma täkwfwas weyis lhayis tä 
lechumyenhay wet ilänhen. Hich'esajen, wet tachuma hal'ä tä imäyenpejpe 
lhethey tä isaji honhat, häp tä yen lelheta. Wet ilhäneji itäj, hip'ohen weyis lhayis 
t'isanis wet hiw'enhomche wichi, wet lhamel tufw. Tä ileyej täja, yikche Elías wet 
nech'e tach'ote lechumet. 

1~Rey 20 

Aram lhayis lhaiwaklhathen tä inuye Samaria 

1Ben-hadad, Aram laka rey, ihutwek nilhokej laka sip'äl, wet treinta y dos reyes 
tä lhaip'ajtej, lhäy'e lham laka sip'äl tä iche'pe yel'atas, lhäy'e kaletas tä 
n'oka'tshayajchal. Wet lhamel ihoye Samaria, tä nichäte, lhamel ilunej wet 
tatayhlä. 

2Wet Ben-hadad ichene lakawos häpkhilek iwo silätaye Acab, Israel lhayis laka 
rey. 

3Wet Ben-hadad lhämet yok: –Nech'e olewuk nilhokej Acab lakäywet, lhäy'e 
lech'efwas, wet lhäy'e leles tä isis tä takhajayhen. 

4Wet Israel lhayis laka rey ichene lhämet tä nichulho wet yok: –Mälhyet niyat 
lhämet tä ichen n'oye, olham lhäy'e nilhokej m'ak tä in'oyej lewuk t'at. 

5Wet Ben-hadad yachajo tä ichene lakawos Acab. Tä lhamel nichäte, wet yok: –
Ben-hadad lhämet yok, “Fwenho Acab tä olhämet tä ochene mathi oyok, W'en 
n'oho akäywet, hach'efwas, lhäy'e ales. 

6Elh olhämet. Chik ifwala, häp lewhäyna, ochenla lech'otfwas tä itetshan Acab 
lewukwe tä leniyatyajw'et, lhäy'e lech'otfwas tä ihi leniyatyaj lewukwey. Lhamel 
tachumhiyela m'ak tä ihumin wet ichäjla, lhayenla lewuhuya.” 

7Wet Israel lhayis laka rey, tä iläte wichi tä õ'chene, lham t'äne nilhokej hin'ol tä 
thänhäy tä ihi laka honhat, wet yok: –Lhek yahinya, Ben-hadad näm n'oye 
häpkhilek iwit'äyenn'o. Wet pajche ofwenho mathi tä n'am n'äyejo okäywet, 
och'efwas lhäy'e oles tä t'uhläk ow'enho. 

8Wet hin'ol tä thänhäy lhäy'e nilhokej wichi iyhäj nichulho wet yok: –Yej 
tach'ahuye. Yej woye lhämet. 

9Wet Acab tahuyej häp Ben-hadad lakawos wet yok: –Fwenho aka rey tä 
owohiyela lhämet tä ichun tä ichen n'oye. Mat häp lhämet elh tä ichen n'oye 
athana, häp tä owohiyet'a. Wet Ben-hadad lech'otfwas, tä iläte Acab yikhen, wet 
tä nichäte laka rey, ifwenho Acab lhämet. 

10Wet Ben-hadad matche tä lewäkw ihi, wet ifwele lhämet häp Acab wet yok: –
¡Matche tä owasthihila Samaria pajla'tha nofw t'at! ¡M'aklak imälhehi nemla 
w'awulhej n'otkwech'o lhele chik wichi tä ihänlhin'o ihutwek! ¡Is chik dios lhayis 
yäm matche tä itasinn'o chik n'am woynejetso m'ak tä owoyeje! 

11Wet Israel lhayis laka rey äp ichene lhämet tä nichulho Ben-hadad wet yok: –
¡Yej aj ten atenek! ¡Achoylhila chik lekalh n'ohi! 

12Wet Ben-hadad lhäy'e reyes iyhäj tä lhaip'ajtej, lhamel iyä ichufwi hal'ä w'oley 
tä yen lehupela. Häpet tä iläte Acab lhämet tä ichene tä lakawos ifwenho, tahuyej 
laka sip'äl wet yok: –¡Mäh nuye lhamel! Wet lhamel nechephä, lhaiwaklhathen tä 
inuye Samaria. 

Israel lhayis ikalhi Aram lhayis 

13Tä kamaj ayej Aram lhayis ninuyaye häp Samaria, wet profeta ihoye Israel 
lhayis laka rey Acab wet yok: –Lhawuk lhämet yok, “Tej tä lew'en tä wujpey 
atayhfwas tä inu amehen, tha yej nuhat amho. Olhamlak oyachaj amehen 
häpkhilek amel lelänhen. Wet nech'e am lehanhiyeja tä ohäpe Dios tä matche.” 

14Acab tay'ätshane profeta wet yok: –¿Atsi wichi tä Lhawuk itshupyene tä 
tamenhiyeja tä okalhi otayhfwas? Profeta nichulho wet yok: –Lhawuk yäme tä 
häp mamses tä sip'äl tä tach'ote gobernadores tä ihiche honhates tä aka honhat. 
Wet Acab äp yok: –¿Wet atsihila tä ichune letayhfwas tä inuye? Profeta nichulho 
wet yok: –Am tä is chik lechune. 

15Wet Acab itetshanlä häp mamses tä sip'äl tä tach'ote gobernadores tä ihiche 
honhates tä lham laka honhat. Wet tä nilhokej, doscientos treinta y dos (232), wet 
tä nilhok Israel lhayis laka sip'äl, ihi siete mil hin'ol. 

16Tä ifwala ihi lechowej lhamel yikhen tä inuye letayhfwas. Wet Ben-hadad lhäy'e 
treinta y dos reyes tä lhaip'ajtej, kamaj lhamel iyä t'at, w'oknhas, itchufwi lhamel 
lehupel hal'ä w'oley tä yen lewukweya. 

17Wet mamses tä gobernadores lech'otfwas ichunlä iyhäj tä yikhen. Tä õ'fwenho 
Ben-hadad tä iche wichi tä inuphä tä tälho Samaria, 

18tahuyej laka wichi wet yok: –Chik lhamel iwatlä letamsek, wolak iwatlä 
laka'tshayaj, tsokawethä mat yej länhen. 

19Wet mamses tä gobernadores lech'otfwas lhamel inukwephä tä tälho Samaria 
wet ichunlä nifwotaj. 

20Wet mamsestso elhpej w'enhayej t'at letayhfwa tä ilän. Wet tä Aram lhayis 
hiw'en täja, wet yikhen wet Israel lhayis ihänwethä lhamel. Wet Ben-hadad, 
Aram lhayis laka rey, õ'sakanhiyejt'a, yääm, lhäy'e iyhäj laka sip'äl tä iche'pe 
yel'atas. 

21Wet Israel lhayis laka rey yik wet tachuma letayhfwas w'utey yel'atas lhäy'e 
laka kaletas tä n'oka'tshayajchal. Häp tä mälhyej p'antetso, matche tä õ'kalhi 
Aram lhayis. 

Ben-hadad lhaiwaklhat yämlek yachajo tä tatayhlä Israel lhayis 

22Tä tajyäme täjtso, wet profeta äp yachajo tä ihoye Israel lhayis laka rey wet 
yok: –Is chik let'isej iyhäj aka sip'äl. Awaklhatej m'ak tä lewohiyela, tsi häp tä chik 
tajyäme tefwaji nekchäm, wet Aram laka rey yachajihola tä inu ame. 

23Wet Aram laka rey ch'otfwas, lhamel lhämet yok: –Israel lhayis laka dios lhayis, 
chenhas tä laka dios lhayis. Häp tä tamenej tä ikalh n'amhi. Mat chik y'attayhlä 
lhamel chik ihi honhat tä w'awulhchä tä kachenhasa, akalelhäj tä y'akalhihla. 

24M'ak tä is chik lewoye athana, lehtej reyes tä niyatej nifwotas, wet w'enho sip'äl 
kaniyatey häpkhilek lhamel t'at tä lhayen lhetekayej nifwotas. 

25Wet is chik lewaklhat aka sip'äl, tetshanlä iyhäj tä iche'pe yel'atas, lhäy'e 
kaletas, is chik w'awulhi t'at aka nifwotajnaj õ'kalhi, wet n'achajola chik 
y'attayhlä lhamel. Akalelhäj tä y'akalhihla lhamel chik y'ehi honhat tä kachenhasa 
chik y'attayhlä lhamel. Wet Ben-hadad iwoye lech'otfwas tichunhayajna wet 
iwaklhat laka sip'äl. 

Aram lhayis lhäy'e Israel lhayis yachajo tä tataywek wet Israel lhayis ikalhi 

26Tä tajyäme tefwaji nekchäm, wet Ben-hadad itetshan Aram lhayis kasip'äl wet 
t'ayho honhat lhip tä lhey N'olafwek, tsi häp tä t'uhläk tatayhlä Israel lhayis. 

27Wet Israel lhayis äpte lhamel iwaklhat laka sip'äl lhäy'e lhäk tä tilhäj, wet 
lhamel yikhen tä yistejlä letayhfwas. Wet lhamel yenlhi lew'et tä takasthi ayej, 
tatay'atlä häp lhip tä Aram lhayis ihi. Tet häp kayla tä nintäkwa Israel lhayis, 
tefwas'atn'o tä lhaihutwek, wet letayhfwas tapoyej honhat tä ihi. 

28Wet profeta ihoye häp Israel lhayis laka rey wet yok: –Lhawuk lhämet tä ne'tek 
ofwel amho yok, “Aram lhayis fwitaj olham ohäpe chenhas laka dios, wet fwitaj 
olham n'am häpe honhat tä w'awulhchä laka dios. Tä mälhyejtso, olham 
oyachajila amehen lhamel tä wujpeytso häpkhilek lelänhen, wet nech'e am 
lehanhiyeja tä ohäpe Dios tä matche.” 

29Wet siete ifwalas tä Aram lhayis lhäy'e Israel lhayis ihi lew'etes tä atott'a 
lhamhomche. Wet tä taj ifwalatso, wet nech'e häp tä lhamel inuwek. Wet Israel 
lhayis ilänhen cien mil (100.000) sip'äl tä t'äschehchä, 

30wet iyhäj sip'äl lhamel ilethane honhat lhip tä lhey N'olafwek. Mat honhatna 
lelafwek nichät kanhi, wasi, wet veintisiete mil (27.000) hin'ol tä ichä'pe wet 
y'inhen. Häpe hin'ol tä yäämhen tä ihi n'oka'tshayaj. Wet Ben-hadad äpte yik 
p'ante, wet tä nichäte honhattso, w'et y'uchetchufwi hupuy, äp ihoyepej hup elh. 

31Wet lech'otfwas tahuyej wet yok: –Olhamel oläte tä hap'altsentses häp Israel 
lhayis kaniyatey. Is chik olhamel otw'uyhiche ow'uyis tä yelaj wet oyäytejen 
ow'ol niyhäy, wet ohoye Israel lhayis laka rey. Ch'athiyejat akniläna. 

32Tä mälhyejtso, lhamel taw'uyhiche lew'uyis tä yelaj wet yäytejen lew'ol häp 
niyhäy. Wet ihoye Israel lhayis laka rey wet yok: –Akawo Ben-hadad lhaip'altsen 
ame wet yok, “Yej länan'o.” Acab nichulho wet yok: –¿Hä kamaj iläy? Olham 
otech'aynej chik opuhfwa. 

33Tä hin'olna iläte Acab lhämetna, wet letichunhayaj yok, “Häp tä is.” Wet yokwet 
lhamel nichulho wet yok: –Matche ämet. Ben-hadad häpe t'at apuhfwa. Acab yok: 
–Mähen ukwe, hän kana. Tä näm, ihoye Acab wet Acab yok: –Lhuu, tiyäjo oka 
kaletaj. 

34Wet Ben-hadad yäme häp Acab wet yok: –Oyachajila ame honhates tä alewuk 
tä hupuy ihiche tä ojcha isoyejte ajcha. Wet otch'anlha ame chik lechäjen m'ayhay 
tä ihi oka honhat tä lhamya Damasco, lhäy'e tä lewom m'ayhay, mälhyej tä ojcha 
iwoyehte tä ihi aka honhat tä lhamya Samaria. Acab nichulho wet yok: –Olham 
wet oaiwahintshi chik lhek. Tsi häp tä nech'e oayen opuhfwaya wet am äpte 
nech'e lhen apuhfwayan'o. Wet tä lhamel ileyej täja, wet yik Ben-hadad, nech'e 
Acab iwahintshi. 

Profeta itiyej letes Acab 

35Wet hin'o tä profetas elh, Lhawuk ifwenho tä is chik t'alhe elh tä lhäy'e chik 
y'aj. Wet yäme elh tä lhäy'e wet yok: –¡Ajn'o! Mat elh iwohiyet'a, y'ajit'a. 

36Wet profeta yok: –Tä kawoyaye Lhawuk lhämet tä ne'tek ot'alh ame chik 
let'ajn'o, häpet chik lhek n'och'oye wet t'owalhaj tä fwitsaj ailänla. Häpet tä 
yikch'oye profeta, tha t'owalhaj nichutej wet ilän. 

37Wet profeta äp hiw'en elh hin'o, wet yok: –Ajn'o. Wet hin'otso iwoye, y'aj wet 
iwo lelätshaya. 

38Wet profeta yik. Tä nichäte n'äyij, wet iniwhihlä häp rey, yäytejpe tatey häp 
amo t'akay. 

39Tä rey nekche n'äyij, wet profeta ifwitsenej lechos, t'änpe, yok: –Ika niyat, 
olham otiyäjomat n'oka'tshayaj. Wet iche elh sip'ä tä iho n'oye, ichäj n'oye hin'o 
tä yen kweneka wet yok, “Uye hin'ona. Chik yääm, letiskanhiyeja'pe am 
haw'atshancheyaj, wok letiskanhiyeja'pe tres mil chinaj t'äj tä plata.” 

40Wet tä olham onahayej iyhäj m'ayhay, n'okwenektso yik. Tä Israel lhayis laka 
rey iläte, wet yok: –Am t'at tä ates. Am t'at tä lew'en amho awit'äyhyaj tä 
kat'uyaye. 

41Häpet tä mälhyejtso, wet profeta ilanhi amo t'akay tä i'pe tate'pe, wet rey 
nitäfwelej tä profetas elh. 

42Wet profeta yäme häp rey wet yok: –Lhawuk lhämet tä ne'tek ofwel amho yok, 
“¿Chipte tä kaläna, lhäämet häp hin'o tä olham one'tek lelän? Am 
haw'atshancheyaj tä letiskanhiyeja'pe lew'atshancheyaj tä katäyhata, wet aka 
wichi häp tä tiskanhiyeja'pe lew'atshancheyaj häp lham laka wichi.” 

43Wet Israel lhayis laka rey yik, ihoye Samaria, lefwitajayaj ihi, nemhit lakäjyaj 
ihi. Wet y'uychufwi lewukwe, yäpil at katsi. 

1~Rey 21 

Acab t'alhe Nabot lelafwek 

1Iche p'ante hin'o tä lhey Nabot, Jezreel lhele, tä lelafwek ihi, itwhäye rey Acab 
lew'et. 

2Wet Acab t'alhe Nabot lelafwek tä uvas ihi. Yok: –W'en n'oho alafwek tsi 
ot'uhläk oyen okäsw'eta, häp tä iwhäye ow'et. Othatlahlä elh n'olafwek tä inu'pe 
alafwek. Wok lewatlä chinaj t'äj wet ow'enlat amho. 

3Nabot nichulho häp Acab wet yok: –Lhawuk iwahnhit'a n'oyej chik ow'en amho 
m'ak tä olewuk tä ochätilis p'ante tä lakäywet. 

4Wet Acab yäpil, wuj tä lefwitajayaj ihi wet nemhit akäjlhi. Häp Nabot lhämet tä 
nichulhejo tä yok, “Ow'enhit'a amho, häp tä ochätilis p'ante tä lelafwek”, häp tä 
ifwitajejlhi. Tä yäme lew'et, lhaithatpe lemäwet, tatey itiyej t'at lewukwe lhip wet 
nemhit t'uhläk t'ek. 

5Wet Jezabel ihoye lech'efwa wet yok: –¿Chipte tä afwitajayaj ihi wet nemhit 
let'uhläk let'ek? 

6Acab nichulho tä yok: –Oyämhoplhine häp Nabot, oyok, “W'en n'oho alafwek, 
oatisila'pe. Wok chik kawatahlä chinaj t'äj, othatlahlä elh n'olafwek.” Wet tä 
nichulh n'oho, wet yok, “Kha, ow'enhit'a amho.” 

7Jezabel tä Acab lech'efwa nichulho hin'o wet yok: –¡Am tä aniyatej Israel! 
¡Nephä, tufw äk, leyej tä lefwitajlhi! ¡Olham tä ot'uhikwela amho Nabot lafwek! 



675 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Õ'län Nabot 

8Wet Jezabel ilesayen cartas, wet itihi Acab lhey wet y'itej rey laka sello. Wet 
ichene häp hin'ol tä thänhäy lhäy'e wichi kaniyatey tä ihi honhattso tä Nabot ihi. 

9M'ak tä ilesayen yok, “Is chik lewo siläta wichi tä is chik lhaichuyhathen, wet 
tayyenhiphä tä wichi tatache häp Nabot. 

10Wet ukwe täkwfwas hin'ol tä w'et m'ayhay, tayyenhiphä tä Nabot tatache 
häpkhilek y'ithatej letes, fwitajla lhamel n'aji tä iläte tä isitäyen Dios lhäy'e häp 
rey. Chik tajyäme täja, wet tonayphäla, länayla, thatejlhila häp tuntey.” 

11Wet hin'ol tä thänhäy tä ihi honhattso, lhäy'e wichi kaniyatey, lhamel iwoye 
m'ak tä Jezabel ne'tek iwoye tä ihi cartas tä ichene lhamel. 

12Ifwelpe wichi tä lhaichuyhathen wet itayyenhiphä Nabot tä wichi tatache. 

13Wet nämhen täkwfwas hin'ol tä w'et m'ayhay, lhamel tatachephä tä ihi tä Nabot 
tatache. Wet lhamel y'ithatejlhi letes tä ihi tä wichi tatache, wet yok: –Nabot 
isitäyen naji Dios lhäy'e häp rey. Wet wichi itonphä Nabot wet lhamel ihän alhoye 
tä tafwayej honhat. Wet lhamel ilän, ithatejlhi häp tuntey. 

14Wet õ'fwele häp Jezabel tä Nabot y'il. 

15Häpet tä Jezabel ihanej, wet yäme häp lech'efwa Acab wet yok: –Mäh chuma 
Nabot lafwek täjnaj niwahna amej tä let'uhläk lechäj. Äp Nabot nemhit iche, y'il 
t'at. 

16Tä Acab ihanej tä Nabot y'il, wet yike Nabot lafwek, nech'e lham tä yen 
lelafweka. 

Elías ifwenho Acab tä Dios nichuwete'pe Nabot 

17Wet Lhawuk tahuyej Elías tä Tisbe lhele wet yok: 

18–Mäh hoye Acab, Israel lhayis laka rey. Athana ihi t'at Nabot lelafwek, nech'e 
lhayen lewukwa. 

19Fwenhola olak, “Lhawuk lhämet yok, Tä lelän Nabot wet lesoyej m'ak tä lham tä 
lewuk, wet honhat lhip tä asinhäs inap'u Nabot lew'oyis, häpkhilek lhehi chik äp 
asinhäs inap'u haw'oyis.” 

20Tä Acab hiw'en Elías, wet yok: –¡Matlhat oaletayhfwap'a, let'u n'okwe! Elías 
yok: –Eh, matche, ot'u amche, häp tä alhachaje m'ak tä ni'isa wet Lhawuk y'ulhan 
amej m'ak tä lewoye. 

21Wet Lhawuk yok, “Ow'enla amho awit'äyhyaj, oyämlat nofwej ales tä hin'ol tä 
iyej Israel lhayis, lhäy'e nilhokej hin'ol tä haw'et lheley. 

22Atehlat iwoye häp Jeroboam, Nabat lhäs, tä otifwej lepuhfwas, lhäy'e häp Baasa, 
Ahías lhäs. Tsi häp tä lewäkwyhayenn'o tä letamenej tä Israel lhayis iwo 
lech'isukyaja.” 

23“Mat häp Jezabel, wet Lhawuk yok, Asinhäs tufwila t'isan, ihihila honhat tä 
Jezreel. 

24Wet aiyhäj chik y'inhen tä ihi hupuy, asinhäs tufwihena t'at lep'itseyhay. Wet 
iyhäj tä newahi wichi chik y'inhen, häp tä tsetwosla t'at chik tufwen.” 

25Ihichet'a elh hin'o chik häte iwoye Acab tä lhayachaje m'ak tä ni'isa. Iwoyepej 
m'ak tä lech'efwa Jezabel inityenej chik iwoye, wet Lhawuk matche tä y'ulhanej 
lakeyistso. 

26M'ak tä hich'atej tä ni'isa tä iwoye, häp tä n'okwiyej n'ocheyälis. Iten m'ak tä 
Amorreo lhayis iwoye, häpe wichi tä Lhawuk yokoschephä p'ante tä ihi honhat tä 
Israel lhayis nekche. 

27Tä Acab iläte Lhawuk lhämettso, wet hich'esajche lew'uy, wet nech'e 
taw'uyhiche lew'uyis tä yelaj wet lhaichuyhat. Imäyej katsi lew'uyis tä yelaj wet 
matche tä lefwitajayaj ihi. 

28Wet Lhawuk tahuyej häp Elías wet yok: 

29–¿Hä lew'en Acab tä lhay'ayhatchä tä ihi tä ottache? Tä mälhyejtso tä lelhakli 
ihi, wet nemhit ochenhiyela lewit'äyhyaj lepuhfwas tä kamaj lham iläy. Matlak 
lhäs häpe niyat, nech'ehilak ow'enhihola lewit'äyhyaj lhamel. 

1~Rey 22 

Acab lhaiwaklhat yämthilek inuye honhat tä hupuy ihi tä lhey Ramot 
(2 Crón 18.1-4) 

1Ihi tres nekchämis tä Aram lhayis lhäy'e Israel lhayis nemhit tachum. 

2Tä nichäte tres nekchämis, wet Judá laka rey Josafat t'isiykaye häp Israel lhayis 
laka rey Acab. 

3Wet Acab yäme häp lech'otfwas wet yok: –Amel lehanayej tä honhat tä Ramot tä 
ihi Galaad n'amel tä n'alewuhuy. ¿Chipte tä kay'attayahlä Aram lhayis laka rey 
häpkhilek y'asoyej? 

4Wet tay'ätshane Josafat wet yok: –¿Hä lenekla n'okwe chik onuye Ramot tä ihi 
Galaad? Josafat nichulho wet yok: –Olham lhäy'e oka sip'äl, lhäy'e lew'utey 
yel'atas, olhamel olhaip'ajtit amej lhäy'e aka nifwotaj. 

5Mat is chik y'achunkat tä n'at'ukwe chik häpe Lhawuk lenech'ethayaj m'ak tä 
y'awoye. 

Profetas ifwenho rey m'ak tä lhamel letichunhayaj, khit'a Lhawuk letichunhayaj 
(2 Crón 18.5-11) 

6Rey Acab t'äne cuatrocientos profetas, wet tay'ätshane, yok: –¿Hä is chik onuye 
Ramot tä ihi Galaad, wok n'am nuye? Lhamel nichulho wet yok: –Nuye, tayhlä. 
Lhawuk tach'otla ame yämthilek lekalhi. 

7Mat Josafat tay'ätshane Acab wet yok: –¿Hä newache elh profeta chik ichena 
häpkhilek n'aisej chik y'aty'ätshane Lhawuk? 

8Acab nichulho Josafat wet yok: –Kamaj iche tefwaji profeta tä n'aisej chik 
y'aty'ätshane häp Lhawuk. Häpe Micaías, Imla lhäs. Mat matche tä on'äyiho, tsi 
chik oty'ätshane, ts'ilak owit'äyhyaj tä ifwel n'oho. Ohanhiyejt'a chik ifwel n'oho 
m'ak tä is. Josafat yok: –¡Kha, yej woynejatso ämet! 

9Wet Acab t'äne häp lech'otfwa wet yok: –Ukwe Micaías, Imla lhäs. Is chik yokwet 
näm. 

10Wet Israel lhayis laka rey Acab lhäy'e Judá laka rey Josafat, lhamel taw'uyhiche 
lakhäy tä leniyatyaj w'uyis, tatayhichephä t'at leniyatyajw'etes tä ihi plaza tä ihi 
Samaria lepe. Wet nilhokej profetas tä iwo profeta lhämeta tä ihi tä lhamel 
tatache. 

11Wet Sedequías, Kenaana lhäs, yenlhi lech'ul tä lechinhas, wet t'än, yok: –
Lhawuk lhämet yok, “N'och'ulna ilänhihena Aram lhayis pajla'tha nofwej.” 

12Wet nilhokej profetas lhamel lhämet häpe t'at tä inityenej rey, yok: –Nuye 
Ramot tä ihi Galaad, lekalhihila, Lhawuk tach'otla ame. 

Micaías ifwenho Acab häp m'ak tä matche 
(2 Crón 18.12-27) 

13Wet hin'o tä õ'chen tä t'ukwe Micaías, yäme wet yok: –Lhek yahinya, nilhokej 
häp profetas lhämet tefwaj'atni. Ihichet'a elh chik w'enha lhamej lhämet tä 
ifwenho rey tä ikalhihila letayhfwas. ¡Huwa ämlhi, is chik ämet hätet iwoye 
lhamel lhämet! Fwenho t'at häp rey tä ikalhihila t'at letayhfwas. 

14Micaías nichulho wet yok: –Lhawuk ihanej tä matche olhämet, tä oyenla 
lhämeta lham lhämet tä isukun n'oyej chik oyen lhämeta. 

15Wet Micaías ihoye rey, wet rey tay'ätshane, yok: –Micaías, ¿hä is chik olhamel 
onuye häp Ramot tä ihi Galaad, wok n'am nuye? Micaías nichulho wet yok: –Nuye 
t'at, lekalhihila. Lhawuk tach'otla ame. 

16Mat rey yok: –¿Chihtefwas lewhäyes tä onityen amej chik kafwela n'oho m'ak tä 
kamatache chik tälhe Lhawuk? 

17Micaías yok: –Lhawuk ipäyen n'oye tä nilhokej Israel lhayis kanifwotas w'et 
ifwtsat'atpehen häp chenhas, hätet iwoye tson'ataspej laj lewoya. Wet Lhawuk 
yok, “Äp lewuk ihihit'a. Is chik elhpej letamsek ihi, yäple t'at lew'et.” 

18Tä Acab iläte Micaías lhämet, wet yäme häp Josafat wet yok: –¿Hä kahäpeya tä 
ofwelmat amho? Profetatsi ihanhiyejt'a chik ifwel n'oho m'ak tä is. Tajlhama 
owit'äyhyaj tä ifwel n'oho. 

19Wet Micaías y'isej elh lhämet wet yok: –Ch'ahuye Lhawuk lhämet tä oyen 
lhämeta. Ow'ene Lhawuk tä tatayhiphä leniyatyajw'et, wet nilhokej pule lheley tä 
lhaihute. Takasthen tä ihi lhip tä lefwomkat lhäy'e lhip tä lets'amkat. 

20Wet Lhawuk tay'ätshane lhamel wet yok, “¿Atsihilak inityenej Acab chik inuye 
Ramot tä ihi Galaad, häpkhilek y'il?” Lhamel tay'ätshan lhamehen wet yok, “¿Atsi 
m'ak tä y'awoye?” 

21Wet iche tefwaji espíritu tä ihoye Lhawuk wet yok, “Olhamlak okanej.” Wet 
Lhawuk yok, “¿Atsihila m'ak chik lewoyneja yämthilek lekanej?” 

22Lham nichulho wet yok, “Ohohiyela, oyämyenhiyejlhila lhämtes tä 
kamatachehen nilhokej häp rey laka profetas.” Tä Lhawuk iläte, wet yok, “Is t'at 
atichunhayaj. Mäh t'at, woynejatso m'ak tä lewoyeje.” 

23Wet Micaías yäme rey Acab wet yok: –Athana wet nech'e lehanej t'at tä Lhawuk 
itihiche nilhokej aka profetas lak'as häp espíritu tä lhämtes kamatachehen. Tsi 
nichäte lewhäy tä Lhawuk hiw'en amho awit'äyhyaj. 

24Wet Sedequías, Kenaana lhäs, lhayämte häp Micaías, wet y'ajej takwech'o elh 
ch'alo wet yok: –¿Chiwoye chik lefwitaj Lhawuk laka espíritu yikm'at n'och'oye 
wet häp tä yämlhi amho? 

25Micaías nichulho wet yok: –Lehanhiyeja t'at chik nichäte ifwala tä let'uychufwi 
hup chik häpe tä leweskatlä atayhfwas. 

26Wet Acab tahuyej lakawos wet yok: –Chumaye Micaías, häne hupuyna laka 
gobernador Amón lhäy'e olhäs Joás. 

27Fwenhola tä olham tä ot'uhläk õ'tihi n'op'onthi, wet is chik ts'ilak t'at pan 
lhäy'e inät tä õhw'enho ifwalapej pajla'tha otpil, otfwayej otayhfwas. 

28Micaías yok: –Letapinhila t'at, letafwayhiyeja atayhfwas, chik kamatache tä 
Lhawuk lhämet n'oyej. ¡Mat letapinhit'ala! 

Õ'län Acab 
(2 Crón 18.28-34) 

29Wet Israel lhayis laka rey Acab lhäy'e Judá laka rey Josafat, lhamel yikhen tä 
tatayhlä hupuy tä Ramot tä ihi Galaad. 

30Wet Acab tahuyej Josafat wet yok: –Chik otiyäjo n'oka'tshayaj, wet owo lakhäy 
iyhäja. Wet am häp tä is chik letaw'uyhiche am akhäy tä aniyatyaj lew'uyis. Wet 
Acab iwo iyhäja lakhäy wet tiyäjo n'oka'tshayaj. 

31Wet Aram laka rey tahuyej sip'äl kaniyatey tä ihi treinta y dos tä yikchufwi 
kaletas tä n'oka'tshayajchal. Wet yok: –Yej yatchen elhaj wichi. Ts'ilak t'at Israel 
lhayis laka rey tä ukwe, häp tä is chik lelän. 

32Häpet tä sip'äl kaniyatey tä yikchufwi kaletas tä n'oka'tshayajchal hiw'ene 
Josafat, fwitaj häpe Israel lhayis laka rey. Wet lhamel ilunej tä lhaihutej, t'uhläk 
ilän. Wet Josafat t'än, t'uhläk iche elh tä ifwayhat. 

33Tä lhamel hiw'en tä kahäpeya Israel lhayis laka rey, lhamel ileyej tä t'uhläk ilän. 



679 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

34Wet iche sip'ä tä w'et tafwomej t'at lech'äha, itayhte Israel lhayis kasip'äl, 
yiwetpe Acab, yiwtho lew'uyis tä laka'tshayajchal lepesey tä tijwek. Wet Acab 
tahuyej hin'o tä yikchufwi laka kaletaj wet yok: –Tilhkathi kaletaj, mähat 
n'och'oye n'oka'tshayaj. Oisit'a, matche tä otfwoyho. 

35Ifwalatso matche tä äytajche n'oka'tshayaj. Wet Acab lhaitsoklhi t'at tä takasthi 
laka kaletaj, iyahne t'at letayhfwas Aram lhayis. Tä honaj y'il, lew'oyis nitsäyho 
t'at laka kaletaj. 

36Häpet tä y'uy ifwala, wet pitsaje n'opak tä tälho Israel lhayis kasip'äl, yok: –
¡Elhpej is chik yäple laka honhat! 

37Tsi häp tä y'il rey. Wet nech'e õyikchufwi lep'itsek, õ'häne Samaria wet õtjänlä. 

38Wet õ'lej kaletaj, õ'häne inät tä ihi Samaria, häp inät tä atsinhay tä kain'oyaj 
länhay inayhipej, wet asinhäs inap'u Acab lew'oyis. Häp Lhawuk lhämet tä 
lhaimatitche tä lakawo yen lhämeta. 

39Häp m'ayhay iyhäj tä Acab iwoye, lhäy'e häp rey lewukwe tä lham ne'tek 
õyenejlhi elefante tsotey, lhäy'e häp honhates tä wus tä ne'tek õyenchelhi, ihi t'at 
n'olesaynekhi tä lhey “Reyes tä ihi Israel.” 

40Wet tä y'il, nech'e ihoye lechätilis, wet lhäs tä lhey Ocozías häp tä icheyäjo 
lajcha leniyatyajw'et. 

Josafat niyatej Judá 
(2 Crón 20.31–21.1) 

41Ihi cuatro nekchämis tä Acab niyatej Israel, wet Josafat, Asa lhäs, nech'e iwo 
tesa tä lhayen niyata tä ihi Judá. 

42Hiw'en p'ante treinta y cinco nekchämis tä iwo tesa leniyatyaj, wet veinticinco 
nekchämis tä ihi Jerusalén tä iwoye niyat lechumet. Wet lako lhey Azuba, Siljí tä 
lhäse. 

43Wet Josafat is alhoho m'ak tä iwoye, ilehichet'a m'ak tä is tä lajcha Asa iwoye 
p'ante, wet Lhawuk akäjejlhi. Mat tach'anlhaye t'at tä tek õ'wasthiche 
n'on'okhayajw'etes tä ihi chenhas, häp tä wichi kamaj ilehiyejt'a tä ihoye 
lhipeytso yämthilek iwunej incienso wet ilän itshätäy tä yen n'okhayajayej 
lecheyälis. 

44Wet Josafat lhäy'e Israel lhayis laka rey, lhamel yenlhi lhämet tä isit'ak lhayen 
letayhfwasa. 

45Wet m'ayhay iyhäj tä Josafat iwoye, lhäy'e tä t'otle t'un, lhäy'e tä ihoye 
n'oka'tshayaj, lhamel ihi t'at n'olesaynekhi tä lhey “Reyes tä ihi Judá.” 

46Wet Josafat yokosch'oye honhat nilhokej wichi tä iwo lakain'oyajahi 
n'on'okhayajw'etes tä fwitaj ikäjyenlhi laka dios lhayis. Häp wichitso lhamel 
imälhehi p'ante honhat tä Josafat lajcha Asa ihi leniyatyaj. 

47Häp ifwalastso ihichet'a p'ante rey tä ihi honhat tä Edom. Tajlhamat 
gobernador tä ihi. 

48Wet Josafat ne'tek õyenchelhi barcos tä wustas, tsi t'uhläk yike oro tä ihi Ofir. 
Mat yikhihent'a barcos, tsi häp tä lewit'äyhyaj ihi, wasiche tä ihi Esión-geber. 

49Wet Ocozías, Acab lhäs, tay'ätshane Josafat wet yok: –¿Hä is chik okawos yikche 
akawos tä ihiche barcos? Mat Josafat iwohiyet'a. 

50Tä Josafat y'il, nech'e ihoye lechätilis, wet õtjänlä, õ'tiyej lhamel lep'itseyhay tä 
ihi David laka Hupuy. Wet lhäs tä lhey Joram häp tä icheyäjo lajcha 
leniyatyajw'et. 

Ocozías niyatej Israel 

51Ihi diecisiete nekchämis tä Josafat niyatej Judá, wet Ocozías, Acab lhäs, nech'e 
iwo tesa tä lhayen niyata tä ihi Israel. Wet täkwfwas nekchämis tä ihi Samaria tä 
iwoye niyat lechumet. 

52Mat iwoye m'ak tä ni'isa wet Lhawuk y'ulhanej lakeyis. Tsi iten lajcha lhäy'e 
lako lakeyis, lhäy'e m'ak tä Jeroboam, Nabat lhäs, iwoye p'ante tä tamenej p'ante 
tä Israel lhayis iwo lech'isukyaja. 

53Wet Ocozías n'okwiyej Ba'al wet yen lewukwa, wet häp tä iwäkwyhaynej 
Lhawuk tä Israel lhayis laka Dios, mälhyej tä lajcha iwoye p'ante. 

2~Rey 

2~Rey 1 

Rey Ocozías fwitaj t'änch'oye dios tä kamatache tä lhey Ba'al-zebub 

1Tä pajche y'il p'ante Israel laka rey Acab, wet wichi tä Moab lhayis lhaikhajyen tä 
itayhlä Israel. 

2Wet Israel laka rey elh tä nech'ayek tä lhey Ocozías, lham lewit'äy ihi p'ante. 
Ichätchä tälhpe lew'et elh tä ikaphä tä ihi Samaria, tälhche laka ventana wet 
lelätsek ihi, wuj tä ni'isa. Wet ichen lesilätwos wet yok: –Mäh hoyaye hupuy tä 
Ekrón, alhaye dios tä lhey Ba'al-zebub. Ch'ahuyaye chik ochesla. 

3Mat Lhawuk laka ángel tahuyej profeta Elías tä Tisbe lhele tä yok: –Mäh istejlä 
Samaria laka rey silätwos. Ätshane lhamel, olak, “¿Hä Dios newahi Israel? ¿Chäte 
tä amel lehoyaye Ekrón laka dios Ba'al-zebub tä lech'ahuyaye?” 

4Wet hätej fwenho lhamel tä olham tä ohäpe Dios tä ochene olhämet Ocozías tä 
oyok, “Tek inehiphäla tä i'pe lemäwet, mat häm y'inhila.” Wet mälhyejtso m'ak tä 
Elías iwoye p'ante. Yik tä ifwenho lhamel Lhawuk lhämet. 

5Wet täjp'ante lhamel pile p'ante rey, wet rey y'ätshane lhamel tä yok: –¿Wet 
chäte tä lepilthä? 

6Wet lhamel ichulho tä yok: –Olhamel ochutejche n'äyij hin'o, wet ifwenho 
olhamel tä yok, “Mäh äplaye reynaj aichen, wet fwenhola Lhawuk lhämet tä yok, 
¿Hä Dios newahi Israel? ¿Chäte tä lewo acheneka tä lech'ahuye Ba'al-zebub, 
Ekrón laka dios? Tä lewoynejetso m'ak tä lewoye, häp tä tumenej tä tek 
lenehiphäla tä lhe'pe amäwet, mat häm ley'inla.” 

7Tä rey iläte, wet y'ätshane lhamel tä yok: –¿Chin'aj mälhyej hin'on'aj amel 
lechutayej wet ifwen amhohen tähestso? 

8Wet lhamel ichulho tä yok: –Häpe hin'o tä yen lew'uya õyik tä tshäwet w'ole wet 
yen kawaka tsänt'äj lhip. Wet rey yok: –Häpe Elías tä Tisbe lhele. 

Ocozías y'il 

9Wet Ocozías ichene Elías sip'älis kaniyat lhäy'e cincuenta laka sip'älis. Wet 
täjp'ante lhamel ichäte, Elías ihi chenaj lhip tä tojphä, itayphä. Wet sip'älis 
kaniyat tahuyej tä yok: –¡Dios lakawo, rey ne'tek lehoye! 

10Wet Elías ichulho sip'älis kaniyat tä yok: –Ey'a, olham ohäpe Dios lakawo. ¡Wet 
is chik ichätchä itätaj tä tälh puleye wet ahip'o, lhäy'e aka sip'älis! Wet iläfwel tä 
ichätchä itätaj tä tälh puleye wet hip'ohen lhamel. 

11Wet yachajo p'ante tä rey ichene elh niyat lhäy'e cincuenta laka sip'älis. Wet 
lhamel ihoye Elías wet niyat tahuyej tä yok: –¡Dios lakawo, rey ne'tek lekelhi tä 
lehoye! 

12Wet Elías ichulho tä yok: –Ey'a, olham ohäpe Dios lakawo. ¡Wet is chik ichätchä 
itätaj tä tälh puleye wet ahip'o, lhäy'e aka sip'älis! Wet iläfwel tä ichätchä itätaj tä 
tälh puleye wet hip'ohen lhamel. 

13Wet yachajo tä rey ichene elh niyat lhäy'e cincuenta laka sip'älis. Mat tä niyat 
elhna ichäte Elías, wet lakamchetey tsinen tä lhaip'altsene tä yok: –¡Dios lakawo, 
p'altsenn'o, lhäy'e cincuenta akawosna! ¡Yej so n'oyejen ow'atshancheyajay! 

14Tsi pajche ichätchä itätaj tä tälh puleye, wet ichätpe niyatey iyhäjtso lhäy'e häp 
hin'ol tä iyej. ¡Athana olham olhaip'altsen ame, yej so n'oyejen olhamel 
ow'atshancheyajay! 

15Wet Lhawuk laka ángel tahuyej Elías tä yok: –Mäh tä lhekche lhamtso. Yej 
nowaye. Wet Elías yikche niyat elhtso tä ihoye rey. 

16Tä ichäte, wet tahuyej rey tä yok: –Lhawuk yokwe, “Tä lechene asilätwos 
yämlek hich'ahuye Ekrón laka dios tä lhey Ba'al-zebub lhämet, mälhyej chik Dios 
newahi Israel chik lech'ahuye lhämet. Tä mälhyejtso, tek lenehiphäla tä lemä'pe 
amäwet, mat häm ley'inla.” 

17Wet matche tä Ocozías y'il, mälhyej tä Lhawuk pajche ifwenho Elías. Wet tä naj 
lhäsa, wet lech'inij tä lhey Joram häp tä icheyäjo leniyatyajw'et. Wet lewhäytso 
nech'e täkwfwas nekchämis tä lheyfwa Joram tä Josafat lhäs häpe rey tä ihi Judá. 

18Wet mälhyejtso m'ak tä Ocozías iwoye p'ante. Wet m'ayhay iyhäj tä iwoye ihi 
t'at õlesaynekhi tä lhey “Reyes tä ihi Israel.” 

2~Rey 2 

Lhawuk ichäj puleye Elías 

1Ichäte p'ante lewhäy tä Lhawuk ichäj puleye Elías ihi wejsiyhomtaj. Elías lhäy'e 
Eliseo lhamel tälhe Gilgal, 

2wet Elías tahuyej Eliseo tä yok: –Mälhe kana. Häp Lhawuk ne'tek ohoye Betel. 
Mat Eliseo ichulho tä yok: –Owoyeje olhämet häp Lhawuk tä n'ilataj, lhäy'e am tä 
owoyej ame, oyok, Tek oyikhila hach'oye. Wet lhamel yikhen tä ihoye Betel. 

3Mat häp profetas tä lew'et Betel, lhamel ikenlä Eliseo tä hiw'enlä. Wet lhamel 
ifwenho tä yok: –¿Hä lehanej tä fwalana häp Lhawuk isohla amej awuk Elías? Wet 
Eliseo ichulho lhamel tä yok: –Ey'a, olham pajche ohanej. Mat amel yej 
letahuyhen, ch'eethen. 

4Wet Elías ifwenho Eliseo tä yok: –Mälhe kana. Häp Lhawuk ne'tek ohoye Jericó. 
Mat Eliseo ichulho tä yok: –Owoyeje olhämet häp Lhawuk tä n'ilataj, lhäy'e am tä 
owoyej ame, oyok, Tek oyikhila hach'oye. Wet lhamel yikhen tä ihoye Jericó. 

5Mat häp profetas tä lew'et Jericó, lhamel ikenlä tä hiw'enlä Eliseo. Wet lhamel 
ifwenho tä yok: –¿Hä lehanej tä fwalana häp Lhawuk isohla amej awuk Elías? Wet 

Eliseo ichulho lhamel tä yok: –Ey'a, olham pajche ohanej. Mat amel yej 
letahuyhen, ch'eethen. 

6Wet Elías tahuyej Eliseo tä yok: –Mälhe kana. Häp Lhawuk ne'tek ohoye tewok 
Jordán. Mat Eliseo ichulho tä yok: –Owoyeje olhämet häp Lhawuk tä n'ilataj, 
lhäy'e am tä owoyej ame, oyok, Tek oyikhila hach'oye. Wet lhamel yikhen p'ante. 

7Mat cincuenta profetas ihänphä lhamel wet tofwehlä tä ikasthen tä yiwite 
lhamel. Hätej Elías lhäy'e Eliseo tä lhamel ikasthen tä iwhäye lhip tewok. 

8Wet Elías ichuma häp lew'uy wet ikäfwnho wet itasnejpe waj. Wet waj 
lhaiw'enhathen, lhip tumej lhip elh, wet lhamel tiyäjche honhat tä tamchäy yäk 
ichäte lhip elh. 

9Wet Elías tahuyej Eliseo tä yok: –Alh n'oye m'ak tä lewatläk owoyej ame tä 
kamaj olham n'am nek hach'oye. Eliseo ichulho tä yok: –Owatläk ley'isej lhip 
akhajyhayaj tä lew'en n'oho yämlek okalhi ochumet. 

10Wet Elías yok: –Wuj tä atha m'ak tä let'alh n'oye. Mat chik lew'en n'okwe tä 
oyik hach'oye, wet õhw'enla amho. Mat chik kaw'ena n'okwe, tek wo m'ak chik 
lew'enla. 

11Wet mälhyej tä lhamel yikhen t'at wet yämwethä, wet lhamel hiw'enlä kaletaj 
tä hätet iwoye itäj, lhäy'e yel'atas häp hätet iwoye itäj, tä hiw'enhathen lhamel 
Elías lhäy'e Eliseo. Wet wejsiyhomtaj tä ichäj Elías tä iho puleye. 

12Wet Eliseo tä hiw'en täjtso, wet t'än tä yok: –¡Ijcha, ijcha! ¡Ahäpenaj Israel 
kanifwotaj tä matche tä khajay! Wet Eliseo nemhit hiw'en Elías. 

Eliseo icheyäjo Elías lew'et 

Eliseo ichuma lew'uy wet hich'esajche, tä hin'älit tä wuj tä lelhakli ihi. 

13Wet ichuma Elías lew'uy tä ichätchä honhate, wet yäple tewok Jordán wet 
ikasitwhäye lhip. 

14Wet itasnejpe waj häp Elías lew'uy wet yok: –¿Chi tä ihi Lhawuk, häp Elías laka 
Dios? Wet mälhyejtso tä Eliseo itasinpe waj, wet waj lhaiw'enhathen, lhip tumej 
lhip elh, wet Eliseo inukwe tä ihoye lhip elh. 

15Wet profetas tä ihi Jericó, tä lhamel hiw'ene wet yop'antekwe: –¡Elías 
lakhajyhayaj tä iyej Eliseo athana! Wet t'upichehchä honhat tä lhamel ihoye 
Eliseo, 

16wet lhamel ifwenho tä yok: –Lhek yahinya, olhamel tä akawos n'ohen iche 
cincuenta hin'ol tä khajayhen tä iyej olhamel. Ch'anlhaye chik lhamel t'ukwe 
awuk Elías athana. Elak Dios laka Espíritu ichäj wet ithatpe chenaj lhip chik häpe, 
wok itihi lakawayhi p'iya. Mat lham Eliseo ifwenho lhamel tä yok: –Kha, yej chene 
elh chik häpe. 

17Mat lhamel wuj tä inityen. Tä lepese Eliseo len'äfwlhi ihi wet hich'anlhaye t'at 
tä lhamel ichenhen cincuenta hin'ol. Wet lhamel t'ukwe Elías yäk ihi tres ifwalas 
tä lhamel t'ukwe, mat lhamel nilhokaye. 

18Wet lhamel yäple Eliseo tä kamaj ihi Jericó. Wet Eliseo ifwenho lhamel tä yok: –
Häp tä ofwennaj amhohen tä oyok, “Yej lhekhen.” 

Eliseo yäm is waj tä ihi Jericó 

19Wichi tä ihi hupuytso lhamel ifwenho Eliseo tä yok: –Iwuk, lhek tetshan, hupuy 
tä ikana wuj tä is, mälhyej tä lew'en. Mat ni'isa waj tä ihi, lhäy'e honhat tek wo 
m'ak chik tälho. 

20Wet Eliseo ifwenho lhamel tä yok: –Chäj n'oye lehi tä nech'ayek, wet thatho 
nisoy. Wet häp p'ante tä lhamel ichäje lehi tä nech'ayek, 

21wet Eliseo ihoye õpek tä waj ihi. Wet itsäyho nisoy wet yok: –Lhawuk yokwe, 
“Olham tä oyäm is wajna, wet nemla yachajo tä õt'ilek tälho, wet nech'e isila m'ak 
tä tälho honhat.” 

22Wet is waj tälhe p'ante lewhäytso yäk fwalasna, mälhyej tä Eliseo yäme. 

Hin'ol manses tä ihi Betel iläkwlhi Eliseo 

23Eliseo yikch'oye p'ante lhiptso tä ihoye Betel. Wet tä tiyäjche n'äyij, wet ichutlä 
hin'ol manses tä tälhe hupuy. Wet lhamel iläkwlhi Eliseo tä lhamel t'änpe tä yok: 
–¡Mäh, etek isat! ¡Mäh, etek isat! 

24Wet Eliseo itilhaklä tä iyahinlä lhamel, wet ithatej lhämet tä äytajche tä iwoyeje 
Lhawuk lhey. Wet yojkwet tä inukwephä täkwfwas sulaj lhayis tä tayhi lheley, 
wet iwo lhipeya cuarenta y dos mansestso, hich'esajen lhamel. 

25Wet Eliseo yik tä ihoye chenaj tä lhey Carmelo, wet tälhe lhiptso tä yäple 
Samaria. 

2~Rey 3 

Joram niyatej Israel 

1Joram tä Acab lhäs iwo tesa leniyatyaj tä ihi p'ante Israel laka hupuy tä lhamya 
tä lhey Samaria, ihi p'ante nekchäm tä dieciocho tä Josafat häpe Judá laka rey. 
Wet Joram iwoye niyat lechumet doce nekchämis. 

2Wet Lhawuk y'ulhanej m'ak tä ni'isa tä iwoye. Mat tek mälhyej p'ante häp lajcha 
lhäy'e lako Jezabel, tsi Joram isoyej tunte tä t'amajchet tä lajcha yenhoplhi dios tä 
kamatache tä lhey Ba'al. 

3Mat tej tä mälhyejtso, Joram ilehiyejt'a rey Jeroboam lesukyaj tä Nabat lhäs, häp 
hin'o p'ante tumenej Israel lhayis iwo lesukyaja. 

Eliseo ifwen tä Israel ikalhihla Moab 

4Wet Moab laka rey tä lhey Mesá yen p'ante chumyaja tä ichihelthen tson'atas. 
Wet tispej Israel laka rey, yachaje cien mil (100.000) tson'atas les, lhäy'e cien mil 
tson'atas tä hin'ol, lhäy'e lew'oley. 

5Mat täjp'ante y'il Acab, wet Moab laka rey lhaikhajyen tä itayhlä Israel laka rey 
Joram. 

6Wet Joram yikch'oye p'ante Samaria wet ihutwek ilhokej Israel kasip'älis. 

7Wet iwo kachenekaye tä iwo siläta Josafat tä Judá laka rey tä yok: –Moab laka 
rey itay ohilä. ¿Hä lenek n'okwe tä lewo ot'unfwaya tä owo oka'tshayajayej? Wet 
Judá laka rey ichulho tä yok: –Ey'a, oyikhila amche, owohla hat'unfwaya. Olham 
lhäy'e oka sip'älis, lhäy'e lew'utey yel'atas, olhamel olhaip'ajtit amej lhäy'e aka 
nifwotaj. 

8Wet y'ätshane tä yok: –¿Atsi n'äyij tä y'anukwe? Wet Joram ichulho tä yok: –
N'atiyäjche n'äyij tä ts'anis tä ihi Edom. 

9Wet mälhyejtso p'ante tä yikhen reyes, Israel laka rey, lhäy'e Judá laka rey, 
lhäy'e Edom laka rey tä yikhen. Mat mälhyej tä lhamel ilunche honhat tä ts'anis 
siete ifwalas, wet y'imche laka waj wet sip'älis lhäy'e leläy ichimhen. 

10Wet Israel laka rey tä yok: –¡N'älej tä lhawit'äy ihi! ¡Häpe Lhawuk tä n'aichäj 
kana tres n'amel tä n'areyes yämlek yachaj n'amehen Moab lhayis! 

11Wet Josafat y'ätshanej tä yok: –¿Hä newache Lhawuk laka profeta tä ikana, 
yämlek ifwen n'amhohen m'ak tä tälhe Lhawuk? Wet iche hin'o tä Israel laka rey 
kawo, wet ichulho tä yok: –Ikana Eliseo tä Safat lhäs, häpe tä hich'ote p'ante Elías. 

12Wet Josafat yok: –Häpe hin'o tä Lhawuk lhämetej. Wet Israel laka rey, lhäy'e 
Josafat, lhäy'e Edom laka rey, tä lhamel ihoye p'ante Eliseo. 

13Mat Eliseo tahuyej Israel laka rey tä yok: –Y'ajit'a n'oye m'ak tä i'amej. Mäh 
ch'ahuye ajcha laka profetas lhäy'e ako laka profetas. Mat Israel laka rey ichulho 
Eliseo tä yok: –Kha. Tsi Lhawuk tä ichäj n'ohen kana tres olhamel tä ohäpehen 
reyes, yämlek yachaj n'oyehen Moab lhayis. 

14Wet Eliseo yok: –Ofwen amho olhämet tä matche tä oihi tä Owuk Dios tä naj 
letumfwaya itayche, oyok, Chik kahäpeya tä otichunche Josafat tä Judá laka rey, 
olham tek oyahin ahilä wet tek och'ahu ame. 

15Mat athana chäj n'oye hin'o tä ihanej tä y'aji arpa. Wet õ'chäj hin'o, wet tä y'aji 
arpa, wet Lhawuk lakhajyhayaj iyej Eliseo 

16wet Eliseo yok: –Häp Lhawuk yäme tä yok, “Enaylhi apek, äm wujpe tä ihi 
honhatna.” 

17Tsi mälhyejtso m'ak tä Lhawuk yäme tä newachehla ihwok, häte tek 
iwomlahchä, mat honhatna waj pokwehila wet ilhokhiyeja amel leyähiyeja, lhäy'e 
aläy w'asetas, lhäy'e aläy iyhäj. 

18Wet täjtso häp m'ak tä niwuja tä Lhawuk iwoye, wet häte lham yachajila 
amehen Moab lhayis, itihihla amel akweyey. 

19Wet amel lewasthihichela ilhokej hupuy tä lefwamhat ihi, lhäy'e hupuy tä isis, 
wet häte lhisthenla ilhokej hal'äy tä lhay ihi, wet lep'ohihichela ilhokej waj n'äyij, 
wet lhämla poyej tuntey honhat tä yachuyaj ihi. 

Israel lhayis ikalhiche p'ante Moab lhayis 

20Tä ifwala elh tä nech'e nat, ichäte lewhäy tä sacerdotes tä ihi Jerusalén yen 
lew'ayhata Dios häp tson'ataj lhäs tä õ'län tä õyen n'okhayajayej, mälhyej tä 
iwoye ifwalapej ifwalapej. Wet häpe lewhäytso tä sip'älis tä ihi ts'anis lhamel 
iyahinphä, wet hiw'enlä waj tä tälhche n'äyij tä tälhe Edom, wet yäk poyej 
honhat. 

21Wet Moab lhayis ilätch'oye tä reyes ihoye lhamel yämlek itayhlä. Wet häp tä 
ihutwek ilhokej hin'ol tä ihanej tä iwo laka'tshayaja, tälhe tä manses lhäy'e tä 
thänhäy, wet lhamel ihiche laka honhat lhipey tä lepes. 

22Wet tä lhamel inechephä tä nech'e nat, wet ifwala lehutunek ihutunpe waj. Wet 
tä lhamel hiw'ene, wet chäthi waj, hätet iwoye w'oyis. 

23Wet lhamel yop'antekwe: –¡W'oyis täjl'atsi! ¡N'älej tä reyestso lhamel t'at tä 
itaywek, lhäy'e laka nifwotas, wet lhailänhen yäk nofwej! ¡Mäh Moab lhayis, 
n'achumahen m'ayhay tä lhamel hin'äyhen! 

24Mat tä Moab lhayis ichätho lhip tä Israel lhayis ihi, wet Israel lhayis itayhlä 
lhamel yäk inukwe alhoho tä yikhen. Wet Israel lhayis ihänthä wet ilänhen 
lhamel. 

25Wet lhamel iwasthiche hupuy, wet ithatho tuntey ilhokej honhat tä yachuyaj 
ihi, wet lhamel hip'ohiche ilhokej waj n'äyij, wet yisthen ilhokej hal'äy tä lhay ihi. 
Ts'ilak häp hupuy tä lhey Kir-hareset tä imälhehi, mat hin'ol tä õfwomthiwos tä 
lhamel ilunej wet itayhlä. 

26Wet täjp'ante Moab laka rey hiw'en tä nikalhahi laka'tshayaj, wet ichuma 
setecientos sip'älis tä t'äschehchä tä ichäjthä lakatnhates, yämlek lhamel 
ifwoyenche len'äyij wet itayhlä Edom laka rey. Mat lhamel nikalhahi. 

27Wet nech'e rey ichuma lhäs tä thaläkw, lham p'ante tä icheyäjihola lajcha 
leniyatyajw'et, wet iho'pe hupuy fwamhat lhip, wet ilän wet iwunho tä yen 
lew'ayhata laka dios. Wet tä Israel lhayis hiw'enej, wet wuj tä inuhat lhamhohen, 
wet lhamel yikhen tä yäple laka honhat. 

2~Rey 4 

Eliseo hich'ote p'ante atsinha tesa 

1Iche p'ante atsinha tä tesa, profetas elh tä lech'efwa. Wet ilhak'alhi p'ante, wet 
ihoye Eliseo wet ifwenho tä yok: –Iwuk, y'il naji och'efwa, wet am lehanej tä lham 

häpenaj elh tä ihumin Lhawuk wet iwoye lhämtes. Wet athana näm elh tä 
tufwlhaye, iwatläk ichäjen oles yämlek yen kwenkaya. 

2Tä Eliseo iläte, wet y'ätshane tä yok: –¿Atsi m'ak chik oayene? Fwen n'oho, ¿atsi 
m'ak tä lew'en tä ihi haw'et? Wet atsinha ichulho tä yok: –Iwuk, olham niwohit 
m'ak chik ow'en tä ihi ow'et. Ts'ilak aceite tä ihi lehifwaj. 

3Wet Eliseo ifwenho atsinha tä yok: –Athana mäh hoye haw'etfwas, alhe chik 
icheyäjänhat amej lakähis tä naj lheleya. Wet lhokonej tä lechäj ame 

4wet hochufwi awukwe, lhäy'e ales. P'ohi lepe wet tsäyhomche aceite lehis, wet 
tiyejche kanhi tä pokwehen. 

5Wet atsinha yikch'oye Eliseo wet lhaip'ohi, lhäy'e leles. Wet leles ihäne lehis wet 
lham itsäyhomche aceite. 

6Wet tä pokwehen lehis, wet tahuyej lhäs elh tä yok: –Chäj n'oye elh lehi. Mat lhäs 
ichulho tä yok: –Nem iche lehi elh. Wet nech'e ikasit aceite tä itsäyhchä. 

7Wet atsinha nech'e ihoye Dios lakawo Eliseo wet ifwenho. Wet Eliseo yok: –Mäh 
fwenlhi aceite wet tiskanpe ates tä ihihlä hin'o tä tufwlha ame. Wet laha lhip tä 
imälhehi am tä aisiyeja, lhäy'e ales. 

Eliseo ifwenho atsinha tä ihi Sunem tä hiw'enla lhäs 

8Iche p'ante ifwala tä Eliseo tiyäje hupuy tä lhey Sunem. Wet iche atsinha tä tek 
w'et atsinha tä lew'et ihi lhiptso, wet wuj tä inityen Eliseo tä iwatläk ichufwiyej tä 
tufw lhäk. Wet ilhokej häp lewhäy tä Eliseo tiyäjchepej lhiptso, wet imälheyejpej 
tä t'ek atsinhatso lew'et. 

9Wet atsinhatso ifwenho p'ante lech'efwa tä yok: –Lhek tetshan, olham ohanej 
hin'o tä ifwut n'amehen tä ichätepej lhaw'et, häpe hin'o tä is alhoho, Dios lakawo. 

10Olham ofwitaj is chik n'enlhi lewukwefwaj tä ikaphä yämlek ichufwi. Wet 
y'atihi lemäwet, lhäy'e mesa, lhäy'e silla, lhäy'e lechäkwhi, yämlek ihi t'at chik 
nämpej. 

11Wet häp tä lhamel yenlhi. Wet iche ifwala tä näm Eliseo wet ihoye 
lewukwefwajtso yämlek imächufwi. 

12Wet ifwenho lakawo tä lhey Giezi tä yok: –Äne atsinha. Wet lakawo t'äne 
atsinha wet atsinha ihoye. 

13Wet Eliseo ifwenho Giezi tä yok: –Fwenho atsinha, ok, “Am wuj tä lech'ot 
n'oyehen wet let'amaj n'oyejen. Tä mälhyejtso, ¿atsi m'ak tä let'uhläk olhamel 
owoyej ame? ¿Hä lewatläk olhamel otahuyej rey wok sip'älis kaniyat yämlek 
lhamel hich'ot ame?” Wet atsinha ichulho tä yok: –Kha, olham ois t'at tä oikana tä 
oiyej oka wichi. 

14Wet Eliseo y'ätshane Giezi tä yok: –Tä mälhyejtso, ¿atsi m'ak chik is chik 
y'awoyeje atsinha? Wet Giezi ichulho tä yok: –Häpe atsinha tä naj lelesa, wet 
lech'efwa häpe hin'o tä thaläkw. 

15Wet Eliseo yok: –Äne ayej atsinha. Wet lakawo t'äne atsinha wet atsinha ikasthi 
lepe. 

16Wet Eliseo tahuyej atsinha tä yok: –Chik nekchäm elh, häp lewhäyna, lew'enla 
äs, ihihla akweyey. Wet atsinha ichulho tä yok: –Kha, iwuk, yej läkwlhin'o. Ahäpe 
hin'o tä is alhoho tä Dios lakawo. 

17Mat mälhyej tä Eliseo ifwenho p'ante atsinha, wet waplu, lhele ihi, wet tä 
nekchäm elh iwo lhäsa. 

Han'äfwaj y'il wet äp yachajo tä iläy 

18Wet lhaichihelit p'ante han'äfwaj. Mat iche ifwala tä ihoye lajcha tä iyej 
lechumyenhay tä õlanyajwos. 

19Wet tä iyej lajcha, t'änlhi tä yok: –¡Äytaj olhetek! ¡Olät olhetek! Wet lajcha 
tahuyej elh lakawo tä yok: –¡Mäh häne lako! 

20Wet lakawo ichuma han'äfwaj wet ihäne lako. Wet lako ichuma, iti'pe 
lakamchetey, ipalak yäk ifwala ikanhi. Wet y'il han'äfwaj. 

21Wet atsinha ihäne Dios lakawo Eliseo lewukwefwaj wet imäyenpe lemäwet. 
Wet inuphä, hip'ohi lepe. 

22Wet t'äne lech'efwa wet tahuyej tä yok: –Oyik, okele hin'o tä Dios lakawo wet 
opinla. Lhek chen n'okwe lhakawo elh, thatlä asno. 

23Wet lech'efwa yok: –¿Chäte tä lehoye fwalana? Tek häpe fwala tä õt'elakw'et 
wet häte häpkhit'a iwel'a nech'ayek. Wet atsinha ichulho tä yok: –Is t'at, yej 
lhak'alej, wo atamseka. 

24Wet atsinha ifwenho lakawo tä ne'tek iwaklhat häp asno. Wet tahuyej lakawo 
tä yok: –Mäh nek n'okwe, nityene asno. Wet yej kasthayen n'okwe n'äyij yämlek 
olham tä ofwen amho, nech'e lekasthila. 

25Wet atsinha yik p'ante yäk ichäte hin'o tä Dios lakawo tä ihi chenaj tä lhey 
Carmelo. Wet täjp'ante Eliseo hiw'enlä atsinha tä kamaj tojlä, wet tahuyej lakawo 
Giezi tä yok: –Lhek yahinyahlä, häpe atsinha tä Sunem lhele. 

26Mäh yahinlä, nu alhoho wet ätshane chi tä mälhyej lham, et is t'at, lhäy'e 
lech'efwa lhäy'e lhäs, et isen t'at. Wet lakawo ihoye, wet atsinha ifwenho tä 
lhamel isen t'at. 

27Wet häp p'ante tä atsinha ichäte Eliseo tä ihi chenaj, wet itsufwelej lepach'ol. 
Wet Giezi ihoye atsinha yämlek itiyej kanhi, mat Eliseo tahuyej lakawo tä yok: –
Tej t'attsi, ch'anlhaye, tsi wuj tä lefwitajayaj ihi. Häp Lhawuk iskat n'oho m'ak tä 
häpe yäk athana, ohanhiyejt'a m'ak tä mälhyej. 

28Wet atsinha tahuyej Eliseo tä yok: –Iwuk, olhamhit'ak ot'alhte ame olhäs. Tä 
lefwelte n'oho tä ow'enla olhäs, oyok, “Yej läkwlhin'o.” 

29Wet Eliseo tahuyej lakawo Giezi tä yok: –Mäh akhajyenlhi, chuma otsut wet 
mäh. Chik lechutej elh chik häpe, yej n'okwiyej. Wet chik iche elh tä n'okwi amej, 
yej chulho. Wet chik lechäte atsinha lew'et, tila'pe otsut han'äfwaj lete'pe. 

30Mat atsinha tä han'äfwaj lako tahuyej Eliseo tä yok: –Owoyeje olhämet häp 
Lhawuk tä n'ilataj, lhäy'e am tä owoyej ame, oyok, Tek oyikhila hach'oye. Tä 
mälhyejtso, Eliseo yikche häp atsinha. 

31Wet Giezi ichunch'oye lhamel, wet iti'pe han'äfwaj lete'pe Eliseo letsut. Mat 
han'äfwaj tek iyahinphä, tek tahuy, wet lehusek tek pile, tek ataj iläyhi. Tä 
mälhyejtso, Giezi yäpilche len'äyij yämlek ichutlä Eliseo, wet ifwenho tä yok: –
Häp han'äfwaj lehusek tek pile. 

32Wet Eliseo tiyäjchufwi lew'et wet hiw'en han'äfwaj tä pajche y'il, i'pe lemäwet. 

33Wet Eliseo hip'ohi lepe tä iwo let'alhyaja tä t'alhe Lhawuk. Ts'ilak lham lhäy'e 
han'äfwaj tä lhamel ichufwi lewukwefwaj. 

34Wet Eliseo iho'pe han'äfwaj lemäwet wet t'upi'pe han'äfwaj. Hip'ajtit lhamej 
wet hip'ajtej lhayhi han'äfwaj lhayhi, lhäy'e letey itiyej han'äfwaj letey, lhäy'e 
lakweyey hip'ajtitpe han'äfwaj lakweyey. Wet itsufwelej han'äfwaj, hip'ajtit 
lhamej, wet han'äfwaj nech'e leyalh ihi, hip'e. 

35Wet Eliseo yikch'oye han'äfwaj wet ilunlhichufwi lewukwefwaj, ihoyepej lhip 
elh. Wet yachajo tä iho'pe han'äfwaj lemäwet, häp yachajo tä itsufwelej han'äfwaj 
wet hip'ajtit lhamej. Wet han'äfwaj nech'e inaktsanlhi siete lewhäy, wet nech'e 
hich'enhiche letey. 

36Wet Eliseo t'äne Giezi wet yok: –Äne atsinha. Tä atsinha ihoye, Eliseo tahuyej tä 
yok: –Chuma äs. 

37Wet tä mälhyejtso, atsinha t'upihchä yäk ihi honhat tä ichätwhäye Eliseo 
lepach'ol. Wet ichuma lhäs wet inuphä. 

Eliseo itäyhat õt'ilek tä iyej lepenek 

38Tä tiyäme täjtso, Eliseo yäple Gilgal. Wet lewhäytso wuj nehlä tä ihi honhattso. 
Wet profetas iyej p'ante Eliseo tä lhamel itaychephä, wet Eliseo tahuyej lakawo tä 
yok: –Tihi itäj towej tä wuj wet enlhi apenek, katayhomche profetas. 

39Wet iche elh lhamel tä yik, t'ukwe m'ak tä i'pe honhat. Wet ilhoke m'ak tä hätet 
iwoye amyotaj lhay, wet ichuma, ihanej lakhäyhi yäk poyej. Wet tä pil, 
yisthomche, ithatche towej tä itsäye lepenek, mat ihanhiyejt'a m'ak tä häpe. 

40Wet tä y'o lepenek, hiw'enhomche profetas. Mat tä lhamel tufw, t'änhen, wet 
tahuyej Eliseo tä yok: –¡Õt'ilek tä iyej õpenekna! Wet lhamel ileyej tä tufw. 

41Wet Eliseo yok: –Chäj n'oye harina lhip. Wet tä õ'chäje, itsäye lepenek wet yok: 
–Athana w'enhomche wichi yämlek lhamel tufw. Wet lhamel tufw t'at, wet nem 
iche m'ak tä ni'isa tä ihi towej. 

Eliseo iwoye lakäpfwayaj yäk pan w'awulhpe wichi 

42Näm p'ante hin'o tä tälhe hupuy tä lhey Ba'al-salisa tä ichäje Eliseo veinte pan 
tä tälhe cebada tä ichun tä õ'lanhi, lhäy'e trigo lhoy tä nech'e tä tälho lhile. Wet 
Eliseo tahuyej lakawo tä yok: –W'enhomche wichi yämlek lhamel tufw. 

43Mat lakawo ichulho tä yok: –¿Atsi m'ak tä owoyeje m'ak tä niwujana yämlek 
w'awulhpe cien wichi chik ow'enhomche? Eliseo yok: –W'enhomche wichi 
yämlek lhamel tufw. Tsi Lhawuk lhämet yok, “T'ekhenla wet imälhehihla lhip.” 

44Wet mälhyejtso p'ante tä lakawo hiw'enhomche lhäk wichi, wet lhamel tufw 
wet imälhehi lhip, mälhyej tä Lhawuk lhämet yäme. 

2~Rey 5 

Naamán tä amostas länek t'ukwe lechesyaj 

1Iche p'ante hin'o tä lhey Naamán, honhat tä Aram laka rey kasip'älis tä laka 
niyat. Häpe hin'o tä len'ohyaj ihi wet wuj tä laka rey iwujyen, tsi lham tä tumenej 
tä Lhawuk hich'otepej Aram lhayis tä ikalhi letayhfwas. Häpe õka'tshayajwo tä 
khajay, mat t'inhayaj ihi, amostas tä ilän. 

2Wet iche p'ante lewhäy tä Aram lhayis tä yikhenpej, lhamel itayhlä Israel lhayis, 
wet lhamel ichäj p'ante atsinha lhutshafwaj tä tälhe Israel wet lhamel yen 
kweneka, wet atsinha tä Naamán lech'efwa tä yen lakawoya. 

3Wet atsinha lhutshafwaj ifwenho p'ante lewuk tsinha tä yok: –Is chik owuk 
Naamán ihoye profeta tä ihi Samaria, Israel lhayis kahonhat. Wet lham ichesthila, 
nofwila amostas. 

4Wet Naamán ihoye p'ante laka rey wet ifwenho m'ak tä atsinha lhutshafwajtso 
yäme. 

5Wet rey ichulho Naamán tä yok: –Mäh tä lehoye, wet häte olham othathiyela 
carta Israel laka rey. Wet yik Naamán, ichäj treinta mil (30.000) monedas tä plata, 
lhäy'e seis mil monedas tä oro, wet lhäy'e wesaj lhotay yämlek õyenlhi diez 
õw'uyis. 

6Wet häte ichäje carta Israel laka rey, wet lhämet tä ihi yok, “Othat ame oka 
cartana. Is chik lehanej tä ochen ame okawo Naamán yämlek lechestej amostas tä 
wuj tä ilän.” 

7Wet täjp'ante Israel laka rey iyahyen carta, hich'esajche lew'uy, hin'älit tä lewäk 
ihi, wet yok: –¿Atsi m'ak tä iwoye Aram laka rey? ¿Hä fwitaj ohäpe Dios? ¿Hä 
fwitaj ohanej owoyneje chik oläythen wichi wok oy'inhat? ¿Chäte tä ichen n'oye 
hin'ona wet t'uhläk ochestej amostas tä ilän? ¡N'äl t'at tä t'ukwe m'ak tä iti n'oyej! 

Naamán lhay'ayhatchä wet ikalhi lechesyaj 

8Täjp'ante Dios lakawo Eliseo ihanej tä Israel laka rey hich'esajche lew'uy tä 
lewäk ihi, wet ichene lhämet tä yok: –¿Chäte tä lech'esajche haw'uy? Athana is 
chik hin'otso iho n'oye wet ihanhiyeja tä iche profeta tä ihi Israel. 

9Tä mälhyejtso, Naamán ihoye, ihi lakaletaj lhäy'e yel'atas, wet ichäte Eliseo 
lew'et wet ikasthi lepe. 

10Wet Eliseo ichene lakawo, ne'tek ifwenho Naamán tä yok: –Mäh hoye tewok 
Jordán wet lelej amche siete lewhäyis tä ley'uyho. Wet nofwila amostas tä ihi 
hat'isan wet lechesla. 

11Tä Naamán iläte, wet lewäk ihi wet yikej lhämet tä yok: –¡Wet olham oyenek 
lham tä inuhiphäla tä iyahin ohilä wet ikasthila chik t'änch'oye Lewuk Dios! ¡Wet 
oyenek itihla'pe lakwey häp olhip tä ot'inhayaj ihi wet ichesat n'oyej amostas! 

12¿Wet chäte tä ne'tek ohoye tewok Jordán? ¡Lhek yahinya, tewok lhayis Abana 
lhäy'e Farfar tä ihi Damasco, lhamel inu'pe ilhokej tewok lhayis tä ihi Israel! 
¡Isin'ek ohoye tewok lhayistso wet olej lhamche yämlek nojphä ot'inhayaj! Wet 
Naamán yikch'oye lhiptso wet wuj tä lewäk ihi. 

13Mat lakawos ihoye wet tahuyej tä yok: –Owuk, chik profeta ne'tek lewoyen'e 
m'ak tä atha, lewoye t'at. Wet tä tajlhame tä yok, “Lej amche häpkhilek noj 
hat'inhayaj”, is chik lewoye t'at. 

14Tä mälhyejtso, Naamán ihoye tewok Jordán wet y'uyho siete lewhäyis, mälhyej 
tä Dios lakawo Eliseo ne'tek iwoye. Wet iches, wet t'isan hätet iwoye han'äfwaj 
t'isan, nech'e is t'at. 

Naamán nech'e ihanej tä Dios tä matche ihi t'at Israel 

15Wet Naamán pile p'ante Dios lakawo Eliseo, lhäy'e ilhokej iyhäj tä nekche. Wet 
tä lhamel ichäte, wet Naamán tahuyej Eliseo tä yok: –Lhek yahinya, nech'e ohanej 
ihi tä newache Dios elh tä ihonhatena, ts'ilak Dios tä iyej Israel lhayis. Athana is 
chik lechumlä awayhat tä ow'en amho tä akawon'o. 

16Mat Eliseo ichulho tä yok: –Owoyeje olhämet häp olham Owuk Dios tä n'ilataj, 
oyok, Tek ochumlä m'ak tä tälh ame. Wet tanej tä Naamán inityenej Eliseo chik 
ichumlä m'ak chik häpe, mat iwohiyet'a. 

17Wet Naamán yok: –Chik mälhyejtso, is chik lewahin n'oyej chik otilhäj lhip 
honhat tä tälho Israel, otetshanhiyeja tä w'awulhpe täkwfwas mola lhayis. Tsi 
tälhe ifwalana ts'ilakhila Israel lhayis Lewuk Dios tä on'okwiyej. Oyenhipeja 
lew'ayhata tshätäy tä õ'länhen lhäy'e tä õ'wunhomche, wet oleyej tä on'okwiyej 
dios lhayis iyhäj. 

18Mat iche m'ak weihalha tä ot'alhe Israel Lewuk Dios chik itäyhat n'oyej otes. 
Chik ichätepej lewhäy tä owuk rey ihoye laka dios Rimón lew'et yämlek 

n'okwiyej, wet chik lham lhaithatpe okwey wet hätej olham ot'upihchä tä oihi 
lew'ettso, is chik itäyhat otes chik owoye täjtso. 

19Wet Eliseo ichulho tä yok: –Mäh tä lhek, atamsek ihi. 

Giezi fwitaj ikanej Naamán 

Naamán yikch'oye p'ante Eliseo wet yäk tojche tä tiyäjche honhattso. 

20Wet Giezi tä profeta Eliseo lakawo iwo letichunhayaja tä yok, “Athana tä owuk 
Eliseo tä nichumahlä m'ayhay tä Naamán ichäje, wet hich'anlhaye tä yik Aram 
lheletso, olham owoyeje olhämet häp Lhawuk tä n'ilataj, oyok, Ohänla, 
okelhichela, onuhla alhoho yämlek okatej m'ak chik häpe tä tälhe lham.” 

21Wet Giezi yik, ihän p'ante Naamán. Wet Naamán hiw'enlä tä inu alhoho tä 
ihänphä. Wet Naamán inuhchä tä tälho lakaletaj tä iyahinlä, wet y'ätshane tä yok: 
–¿Atsi m'ak tä awit'äy? ¿Hät aisen amel? 

22Wet Giezi ichulho tä yok: –Ey'a, olhamel oisen t'at. Mat owuk Eliseo tä ichenn'o 
ame, ne'tek ofwen amho tä nech'ene tä nämhen täkwfwas manses tä profetas tä 
tälhe chenaj tä ihi honhat tä lewuk wichi tä tälhe letes Efraín. Wet chik lewoye, 
lew'enho lhamel tres mil monedas tä plata wet lethatlä wesaj lhotay yämlek 
yenlhi lew'uyis tä nech'ayhas. 

23Wet Naamán ichulho tä yok: –Is chik ow'en amho seis mil kolhki lhipey. Wet 
Naamán inityenej chik ichumlä, wet ithatho täkwfwas lehis wet hip'ajtej wesaj 
lhotay. Wet yachaje täkwfwas lakawos, ne'tek lhamel tilhäje Eliseo, wet Giezi 
ihänphä lhamel. 

Dios itiyej letes Giezi wet ilänej amostas 

24Täjp'ante lhamel ichäte chenaj, Giezi ichuma m'ayhaytso wet t'amajej, itichufwi 
lewukwe. Tä ileyej, wet ichen Naamán lakawos, ne'tek yäpilthä. 

25Wet Giezi ihoye lewuk Eliseo, wet Eliseo y'ätshane tä yok: –¿Giezi, chi tä 
letälhin'e? Wet Giezi ichulho tä yok: –Iwuk, olham tek ohoyene lhip chik häpe. 

26Mat Eliseo yok: –Täjnaj hin'o inuhchä tä tälho lakaletaj yämlek iyahin ahilä, 
hätej olham otichun amche wet ow'ene m'ak tä lewoye. Isit'a tä lechumlä kolhki 
lhäy'e wesaj lhotay. Isit'ak lechäj yachuyajw'etes, wok tson'atas, wok w'asetas, 
lhäy'e õkawos tä hin'ol, lhäy'e õkawos tä atsinhay. 

27Tä mälhyejtso, Naamán t'inhayaj ailänla, lhäy'ehila ales yäk ichäte lepes lheley. 
Wet täjp'ante Giezi yikch'oye Eliseo, wet amostas ilän wet wuj tä pelaj t'äj. 

2~Rey 6 

Eliseo inuhatphä hosan tä ihi waj 

1Iche p'ante ifwala tä profetas lhamel ifwenho Eliseo tä yok: –Lhek tetshan, lhip 
tä olhamel oihi tä oi'amej wujit'a tä tsajphä yämlek olhamel oyen lew'etahi. 

2Wahin n'oyejen chik olhamel ohoye tewok Jordán. Wet elh weihalhapej olhamel 
chik ochät kanhi, olhamel ochumhiyela elh hal'äy tä wusche yämlek oyenlhi 
ow'et kanhi. Wet Eliseo ichulho lhamel tä yok: –Mäyay. 

3Wet iche elh tä yok: –Is chik lenek n'okwehen. Wet Eliseo ichulho tä yok: –Is t'at, 
oyikhila amchehen. 

4Wet Eliseo yikche lhamel, wet tä lhamel ichäte tewok Jordán, lhamel yisthen 
hal'äy. 

5Mat elh tä yisit hal'ä, laka hosan ichätho waj. Wet t'änch'oye Eliseo tä yok: –
¡Wee, owuk! ¡Hosantso ochäjänhat! 

6Wet Eliseo y'ätshanej tä yok: –¿Atsi lhip tä ichäthon'e? Wet elh ipäyne lhipn'e 
ichätho. Wet Eliseo yisit elh hal'ä wet ifwomej, ithate lhip tä hosan ihi, wet 
inuphä hosan, iseyenpe waj. 

7Wet Eliseo ifwenho hin'o tä yok: –Chumlä. Wet elh ipiyne lakwey wet ichumlä 
hosan. 

Aram lhayis iwo laka'tshayajayej Israel lhayis, mat Dios yäm asnamis 

8Wet Aram lhayis laka rey iwo laka'tshayaja, itayp'antehlä Israel. Wet ihutwek 
leniyatfwas yämlek iwo huseya'pe m'ak tä iwoye, wet ifwenho lhamel lhippej tä 
fwitaj itihi laka'tshayajw'et. 

9Mat Dios lakawo Eliseo iwopej siläta Israel laka rey tä yok: –Yej tiyäjchela 
lhiptso, lhek tetshan, tsi Aram lhayis lhamel itay kanhi tä ihoye lhiptso. 

10Wet Israel laka rey ichenepej laka sip'älis yämlek t'uye lhippej tä Eliseo yäme. 
Wet mälhyejpejtso, wet wujpe lewhäy tä tefwayejpej. 

11Wet Aram laka rey tä ihanej täjtso, wuj tä lelhakli ihi. Wet t'änehen leniyatfwas 
wet y'ätshanchehen tä yok: –Lhek fwenay n'oho, ¿atsi n'aelh tä lhaithatche Israel 
laka rey? 

12Wet iche elh lhamel tä ichulho tä yok: –Newache elh, owuk rey. Mat Eliseo häpe 
profeta tä ihi Israel, wet lham tä iwo siläta Israel laka rey ilhokej ämtes. Tej tä 
lhechufwi haw'etch'o, mat ihantej m'ak tä lhäme. 

13Tä Aram laka rey iläte, wet ne'tek õt'ukwe Eliseo wet yok: –Mäh hoyaye, 
tetshanay wet ätshanej lhip tä Eliseo ihi, wet olham ochenhiyela hin'ol yämlek 
itsoklhi. Wet õ'fwenho tä Eliseo ihi hupuy tä lhey Dotán. 

14Wet rey ichene hin'ol tä iche'pe yel'atas, lhäy'e lakaletas tä laka'tshayajchal, 
lhäy'e wujpe sip'älis tä t'äschehchä, wet honatsi p'ante tä lhamel ichäte Dotán 
wet ilunej hupuy. 

15Wet tä nech'e nat Eliseo kawo inuphä wet hiw'ene sip'älis tä ilunej hupuy, 
hin'ol tä iche'pe yel'atas lhäy'e lakaletas tä laka'tshayajchal. Wet iwo siläta lewuk 
Eliseo tä yok: –Owuk, ¿atsi m'ak tä y'awoye? 

16Wet Eliseo ichulho tä yok: –¡Yej nowaye! Tsi wujpe iyhäj tä lhach'otfwas, inu'pe 
iyhäj tä lhaithatche lhamel. 

17Wet Eliseo iwo let'alhyaja, t'alhe Lhawuk wet yok: –Olhaip'altsen ame, Iwuk, 
chik lefwoyenchehen letey yämlek okawo hiw'en. Wet Lhawuk ifwoyenchehen 
letey, wet hiw'ene chenaj tä poyej hin'ol tä iche'pe yel'atas lhäy'e kaletas tä 
laka'tshayajchal tä hätet iwoye itäj tä ilunej Eliseo. 

18Wet täjp'ante Aram lhayis ihoye Eliseo yämlek ilän, wet iwo let'alhyaja, 
lhaip'altsene Lhawuk wet yok: –Ot'alh ame chik lhäm asnamis wichina. Wet 
Lhawuk yäm asnamis, iwoye mälhyej Eliseo lhämet tä t'alhe. 

19Wet Eliseo ifwenho lhamel tä yok: –Täjna häpkhit'a n'äyij, häte häpkhit'a täjna 
hupuy tä amel let'uyaykwe. Lhuyay nekay n'okwe, wet olham ohänla amehen 
hin'o tä let'uyaykwe. Wet Eliseo ihäne Samaria lhamel. 

20Wet tä lhamel ichäte, Eliseo iwo let'alhyaja tä yok: –Iwuk, fwoyenchehen letey 
lhamelna yämlek hiw'enchehen honhat. Wet Lhawuk iwoye, wet lhamel hiw'en tä 
lhamel ihi Samaria. 

21Wet täjp'ante Israel laka rey hiw'ene lhamel, wet y'ätshane Eliseo tä yok: –¿Hät 
olän, owuk? ¿Hät olän? 

22Mat Eliseo ichulho tä yok: –Kha. Isit'ak lelänhen sip'älis chik häpe chik lhen 
akwenkaya. Mat w'enho lhäk lhäy'e m'ak tä iyäyej, wet lhachaje häp lewuk. 

23Wet õyenhoplhi lhamel lhäk lhäy'e lakäjyaj tä wuj. Wet tä lhamel ileyejen tä 
t'ekhen lhäy'e tä iyä, rey iwo tsilhekayej wet lhamel yäple häp lewuk. Wet tälhe 
lewhäytso tä Aram lhayis ileyej tä ilunche honhat tä Israel. 

Aram lhayis itayhlä p'ante hupuy tä Samaria wet nehlä ilänhen wichi tä ihi 

24Tä tiyäme p'ante täjtso, Aram laka rey tä lhey Ben-hadad ihutwek ilhokej laka 
sip'älis, wet ihoye Samaria, wet ilunej hupuy yämlek itayhlä. 

25Tä mälhyejtso, matche tä atha len'äyij häp wichi tä ihi, wet wuj nehlä tä ilänhen 
lhamel yäk tufw asnolis lhethey wet yen lehukwa hoknataj y'amhuy. Wet asno 
lhetek laha yäk ichäte ochenta kolhki, lhäy'e lhip tä t'unhi, wet hoknataj y'amuk 
lhip laha ihi cinco kolhki. 

26Wet iche p'ante ifwala tä Israel laka rey tiyäjche hupuy lefwamhat lhip tä 
ikaphä. Wet iche atsinha tä t'änpe tä yok: –¡Owuk rey, ch'ot n'oye! 

27Wet rey ichulho tä yok: –Chik Lhawuk nich'ota ame, ¿hät iwoye chik olham tä 
och'ot ame? ¿Hät iwoye chik ow'en amho yachuyaj lhay wok hat'es? 

28Wet rey y'ätshane tä yok: –¿Atsi m'ak tä ahätej? Wet atsinha ichulho tä yok: –
Atsinhana ifwennaj n'oho tä yok, “Chäj kana äs yämlek n'atufw fwalana, wet chik 
fwala n'atufwa häp olhäs.” 

29Tä mälhyejtso, y'apen häp olhäs wet y'atufw. Tä ifwala elh olham ofwenho 
atsinha tä oyok, “Chäj kana äs yämlek n'atufw.” Mat atsinha iskat häp lhäs. 

30Wet täjp'ante rey iläte atsinhatso lhämtes, hich'esajche lew'uy, hin'älit tä wuj tä 
äytaj letichunhayaj. Wet tä lham i'pe hupuy lefwamhat lhip, wet wichi hiw'ene tä 
yen tetneka lew'uy tä yelaj tä tumchä. 

31Wet rey tahuy tä yok: –¡Is chik Dios yäm äytajche m'ak tä iti n'oyej fwalana chik 
n'am yisitlä Eliseo lhetek! 

32Wet Eliseo ihi lew'et, itayphä, lhäy'e hin'ol tä thänhäy tä iyej lham. Häpe p'ante 
tä rey ichene hin'o tä lesilätwo, mat tä kamaj ninäma, wet Eliseo ifwenho häp 
hin'ol tä thänhäy tä yok: –¡Anikoy t'at rey, ichen n'oye elh yämlek yisitlä olhetek! 
Mat tetshanay, chik näm p'ohi lepe amel, t'unthi tä letsokaylhi, wet yej ch'anlhaye 
chik tiyäjchufwi hup. Wet leläthiyela lewuk rey tä itaype lham. 

33Tä kamaj Eliseo tahuyej lhamel, wet näm silätwo wet yok: –¡Lhawuk lham t'at 
tä ichen n'amehen lhawit'äyna! ¿Atsi m'ak tä is chik n'awoye? Isit'a chik y'ataye 
Lhawuk. 

2~Rey 7 

1Wet Eliseo ichulho tä yok: –Ch'ahuyaye Lhawuk lhämet. Häp Lhawuk yok, “Chik 
fwala, häp lewhäyna, ihihla hupuy tä Samaria lepe nemla t'unhiche m'ayhay. 
Wichi ichäjla tres kilos harina tä wuj tä is, lhiphaj laha, una monedafwaj. Wet seis 
kilos cebada hätehlat iwoye, laha una monedafwaj.” 

2Wet rey lech'otfwa tä iyejpej yok: –Tej chik Lhawuk ifwoyenchehen lepelis tä 
ipuleye, mat tek mathichela m'ak tä lhäme. Eliseo ichulho tä yok: –Am atey 
hiw'enla, mat tek letufwla m'ak. 

Hin'ol tä amostas länhay hiw'en tä Aram lhayis pajche yikch'oye lew'et 

3Iche p'ante cuatro hin'ol tä amostas länhay tä lhamel ihi hupuy lepe. Wet lhamel 
yämthä lhamhohen tä yok: –¿Atsi m'ak tä n'awoye tä n'ekana tä n'atachephä? 
¿N'anihihlä lhat'ilek? 

4Chik n'amel n'ahoye hupuy, n'ay'inhenla tsi wuj nehlä tä ihi. Chik n'atachephä 
kana, häte n'ay'inhenla. Mäh n'ahoye Aram lhayis lew'et. Chik lhamel 
n'aip'altsenhen, n'aläyhenla, wet chik n'ailänhen, n'ay'inhenla. 

5Wet honatsiyej tä lhamel nechephä tä ihoye lhip tä Aram lhayis ihi. Mat tä 
lhamel ichäte, tek wo elh chik ihi. 

6Tsi Lhawuk tä iwoyeje Aram lhayis kasip'älis tä lhamel ihi lhiptso, mälhyej chik 
lhamel iläte kaletas tä õka'tshayajchal, lhäy'e yel'atas, lhäy'e wuj sip'älis. Wet 
Aram lhayis letichunhayaj yok, “¡Huwa, n'älej tä Israel laka rey tä iwo haya tä 
tiskanpe Het lhayis laka reyes lhäy'e Egipto lheley laka reyes yämlek iho kana tä 
itay lhahilähen!” 

7Häp tä tumenej tä honatsiyej tä lhamel yikhen tä hin'äy katsi lew'etes, lhäy'e 
lew'utey yel'atas lhäy'e asnolis. Wet m'ayhay tä lhamel iwom katsi imälhe lhamej 
tä imälhephä lhip tä lhamel yikch'oye, yämlek lhamel lhaifwayhthen. 

8Wet täjp'ante amostas länhay ichäte Aram lhayis lew'et, lhamel tiyäjchufwi 
lew'et elh wet t'ekhen wet iyä. Wet lhamel ichuma kolhki, lhäy'e oro, lhäy'e 
lakhäy, wet lhamel yikhen tä iskatlä iyhäj. Wet lhamel pinhiche tä tiyäjchufwi elh 
lew'et, wet häte lhamel ichumahen m'ayhay tä ihi, wet lhamel yikhen tä iskatthä 
m'ayhay tä ichuma. 

Noj nehlä 

9Mat amostas länhay lhamel tahuy lhamejen tä yok: –Isichet'a m'ak tä n'amel 
n'awoye. Fwalana häpe ifwala tä is. Is chik n'amel n'achäj silät tä ische. Isit'ak 
kan'atahuyahen, isit'ak n'ok tem. Chik n'amel n'ataye chik fwala, lhates ihihla, 
ichätla lhatapehen m'ak tä ni'isa. ¡Mäh n'ahoye rey lew'et wet n'afwenho m'ak tä 
iche! 

10Wet lhamel yikhen tä ihoye hupuy, wet t'änpe lepewos tä yok: –Olhamel 
ohoyene Aram lhayis lew'et wet tek wo elh chik ihi, yok tem. Niwohit elh chik 
oläte chik yämlhi. Ts'ilak yel'atas tä ihi lhäy'e asnolis tä õyäythen, lhäy'e lew'etes 
tä lhamel yenlhi. Telhame tä iwom katsi tä lhamel yikch'oye. 

11Tä hupuy lepewos iläte, lhamel t'änhen tä iwo siläta wichi tä ichufwi rey lew'et, 
wet lhamel iwo siläta rey. 

12Wet tej tä honatsi, inephä rey wet tahuyej leniyatfwas tä yok: –¡Tetshan m'ak tä 
Aram lhayis iwoyej n'amehen! Mälhyej tä lhamel ihanej tä n'amel n'achuyuhen, 
lhamel yikch'oye lew'et, lhamel i'pe honhat, lhaiskathen tä iweskat lhach'oyehen. 
Lhamel letichunhayaj chik n'amel n'anuhikwephäla tä n'ehi hupuy, wet lhamel 
n'aitsoklathä iläyej wet lhamel tiyäjihola hupuy. 

13Mat iche leniyatfwa elh tä tahuyej wet yok: –Is chik lechene hin'ol iyhäj tä 
iche'pe cinco yel'atas tä imälhehi hupuy, häpkhilek itetshan m'ak tä mälhyej 
Aram lhayis. Chik y'inhen, hätet iwoye, hätej iyhäj Israel lhayis tä ikana tä 
y'inhen. 

14Wet mälhyejtso tä lhamel ichuma täkwfwas kaletas tä lhamel itonyenej yel'atas, 
wet rey ichene yämlek iyahinpe honhat lhip tä Aram lhayis pajche ihi. 

15Wet lhamel yikhen tä ihänphä Aram lhayis len'äyij yäk ichäte tewok Jordán. 
Wet lhamel hiw'en tä ilhokej n'äyij tä Aram lhayis lakhäy iche, lhäy'e m'ayhay 
iyhäj tä lhamel ifwomejthä tä ikelche len'äyij yämlek tefwayhen. Wet pilthä rey 
lesilätwos wet lhamel ifwenho m'ak tä hiw'en. 

16Wet wichi ihoye lhip tä Aram lhayis pajche ihi wet lhamel ichumahen m'ayhay 
tä ihi. Wet mälhyej p'ante Lhawuk lhämet tä yäme, nemhit t'unhiche m'ayhay. 
Wichi ichäj tres kilos harina tä wuj tä is, lhiphaj laha, una monedafwaj. Wet seis 
kilos cebada hätet iwoye, laha una monedafwaj. 

Y'il p'ante rey lech'otfwa tä iyejpej 

17Wet häp rey lech'otfwa tä iyejpej, häp tä rey ne'tek t'uye hupuy lepe. Mat tä 
wichi tiyäjche lepe tä t'ukwe lhäk, lhamel hip'akhi hin'otso, t'äsche yäk y'il, 
mälhyej tä pajche Dios lakawo Eliseo yäme täjp'ante rey ihoye. 

18Mälhyej p'antetso tä Eliseo ifwenho rey tä yok: –Chik fwala, häp lewhäyna, 
ihihla hupuy tä Samaria lepe nemla t'unhiche m'ayhay. Wichi ichäjla tres kilos 
harina tä wuj tä is, lhiphaj laha, una monedafwaj. Wet seis kilos cebada hätehlat 
iwoye, laha una monedafwaj. 

19Wet rey lech'otfwatso ichulho p'ante Dios lakawo Eliseo tä yok: –Tej chik 
Lhawuk ifwoyenchehen lepelis tä ipuleye, mat tek mathichela m'ak tä lhäme. Wet 
Eliseo ifwenho p'ante tä yok: –Am atey hiw'enla, mat tek letufwla m'ak. 

20Wet mälhyej p'antetso tä wichi hip'akhi tä ihi hupuy lepe wet t'äsche yäk y'il. 

2~Rey 8 

Atsinha tä Sunem lhele õyachaje m'ak tä lewuk 

1Eliseo tahuyej atsinha tä lhäs pajche y'il wet äp yachajo tä iläy. Wet ifwenho tä 
yok: –Mäh tä lhek, am lhäy'e ilhokej haw'et lheley. Enay haw'eta lhip chik häpe, 
tsi Lhawuk yäme tä ihichela nehlä tä wuj tä ihi honhat, tajiyela lewhäy siete 
nekchämis. 

2Wet atsinha iwoye m'ak tä Dios lakawotso ne'tek iwoye, lhaikhajyenlhi tä yik, 
lhäy'e lew'et lheley, tä lhamel yen lew'etahi Filisteo lhayis kahonhat. Wet lhamel 
imälhehi siete nekchämis. 

3Wet tiyäme p'ante lewhäytso, wet pil atsinha tä yikch'oye Filisteo lhayis 
kahonhat. Wet ihoye rey yämlek hich'oläyej lew'et lhäy'e laka honhat tä iwatlä 
chik õyachaje. 

4Wet rey nech'e tä tahuyej Giezi tä Eliseo lakawo wet yok: –Fwen n'oho ilhokej 
m'ak tä wuj tä is tä Eliseo iwoye p'ante. 

5Wet Giezi ifwenho rey m'ak tä Eliseo iwoye p'ante tä han'äfwaj y'il wet äp 
yachajo tä iläy. Wet nech'e näm atsinha tä han'äfwajtso lako, wet ihoye rey wet 
t'alhe chik yachaje lew'et lhäy'e laka honhat. Wet Giezi tahuyej rey tä yok: –
¡Owuk rey, häpe täjtsi atsinha tä oyäme, wet täjtsi häpe lhäs täjp'ante y'il wet äp 
yachajo tä iläy! 

6Wet rey y'ätshanej atsinha m'ak tä mälhyej p'ante, wet atsinha ifwenho m'ak tä 
Eliseo iwoye. Wet rey tahuyej leniyatfwa, ne'tek itetshan atsinha wet yok: –
Achaje ilhokej m'ayhay tä lewuk p'ante atsinha, lhäy'e ilhokej m'ak tä tälho laka 
honhat, mälhyej laha tä tälho yachuyaj lhay, tälhe häp lewhäy p'ante atsinha 
yikch'oye laka honhat yäk athana. 

Hazael lhayene Aram laka rey 

7Tä tiyäme lewhäytso, Eliseo ihoye hupuy tä Damasco tä ihi honhat tä Aram. Mat 
lewhäytso tä Aram laka rey tä lhey Ben-hadad t'inhayaj ihi. Wet õ'fwenho tä 
õyok: –Näm Dios lakawo Eliseo. 

8Wet rey tahuyej lech'otfwa tä lhey Hazael tä yok: –Mäh hoye Dios kawo Eliseo, 
chäj lew'ayhat. Alhe chik hich'ahuye Lewuk Dios yämlek ohanej chik ochesiyeja 
ot'inhayajna. 

9Wet Hazael ihoye Eliseo wet ichäj lew'ayhat tä häpe m'ak tä wuj tä laha ihi tä 
tälho Damasco, wet cuarenta camellos tä tilhäj lew'ayhat. Wet tä ichäte, ifwenho 
Eliseo tä yok: –Aram laka rey Ben-hadad, tä mälhyej chik äs, lham tä ichenn'o 
ame, ne'tek oy'ätshan ame chik ichesiyeja t'inhayaj. 

10Wet Eliseo ichulho tä yok: –Mäh tä lehoye, fwenho tä ichesiyeja t'inhayaj. Mat 
kalelhäj tä Owuk Dios ifwen n'oho tä y'inhila. 

11Wet Eliseo telhame tä ikasit tä iyahin Hazael yäk n'äfwel. Wet tafwlhi Dios 
lakawo. 

12Wet Hazael y'ätshane tä yok: –Owuk, ¿chäte tä letafwlhi? Eliseo ichulho tä yok: 
–Ohanej m'ak tä ni'isa tä lewohiyejela Israel lhayis. Tsi lewunhihomchela laka 
hupuy tä khajayhen wet lelänhihena hin'ol manses. Letasnhihichela honhat 
nä'tshas tä niwusa lhäy'e tä lesajihomchela atsinhay tä ch'otshanhen. 

13Wet Hazael yok: –¿Atsi m'ak tä ohäpe tä akawon'o yämlek owoye m'ak tä wuj? 
¡Tsi olham ohätet iwoye asinäj tä p'elitsaj! Wet Eliseo ichulho tä yok: –Häp Owuk 
Dios ipäyen n'oye tä am ahäpehila Aram laka rey. 

14Wet Hazael yikch'oye p'ante Eliseo wet yäple lewuk rey. Wet rey y'ätshane tä 
yok: –¿Atsi m'ak tä Eliseo ifwen amho? Wet Hazael ichulho tä yok: –Ifwen n'oho 
tä lechesiyeja hat'inhayaj. 

15Mat tä ifwala Hazael ichuma wesaj wet y'uytho waj, wet iti'pe rey Ben-hadad 
lete'pe wet y'il. Tä tiyäme täjtso, Hazael tä icheyäjo lew'et, nech'e lham tä häpe 
rey. 

Joram niyatej Judá 
(2 Crón 21.1-20) 

16Ihi cinco nekchämis tä Acab lhäs Joram niyatej Israel, häp lheyfwa Joram tä 
Josafat lhäs nech'e iwo tesa tä lhayen niyata tä ihi Judá. 

17Hiw'en p'ante treinta y dos nekchämis tä iwo tesa leniyatyaj, wet ocho 
nekchämis tä ihi Jerusalén tä iwoye niyat lechumet. 

18Wet yen lech'efwaya atsinha tä Acab lhäse, wet häp tä iten Acab lew'et lheley 
lakeyis tä ni'isachehen. Ihän t'at reyes tä ihi Israel len'äyij, wet Lhawuk y'ulhanej 
m'ak tä ni'isa tä iwoye. 

19Mat tej tä mälhyejtso, Lhawuk kamaj tek iwatläk itäyhat Judá, häp lehumnhayaj 
tä itiyej lakawo p'ante David tä tumenej. Tsi pajche ifwenho p'ante David tä yok: 

–Aniyatyaj ihihila, lhäy'e ales niyatyaj, yäk ichäte lepes lheley. Hätehlat iwoye 
õchäk tä isi tä n'oma. 

20Wet ihi lewhäytso tä Joram häpe rey tä Edom lhayis itayhlä Judá, wet lhamel 
t'at tä itshupyene lhamel laka rey. 

21Wet Joram ihoye Saír, lhäy'e ilhokej lakaletas tä laka'tshayajchal, lhäy'e laka 
sip'älis. Wet honatsi p'ante tä lhamel itayhlä Edom lhayis tä ilunej lhamel. Mat 
laka nifwotaj yikhen tä inukwe alhoho wet yäple lew'etes. 

22Wet Edom ikalhi tä lhaiw'entejlä Judá len'ohyaj yäk fwalasna. Hätej lewhäytso 
lhaiw'enthen wichi tä lew'et hupuy tä lhey Libna. 

23Wet mälhyejtso m'ak tä Joram iwoye p'ante. Wet m'ayhay iyhäj tä iwoye ihi t'at 
õlesaynekhi tä lhey “Reyes tä ihi Israel.” 

24Wet y'il p'ante tä nech'e ihoye lechätilis, wet tä õjänch'oye, õ'tiyej lhamel 
letseyhay tä ihi David laka Hupuy. Wet lhäs tä lhey Ocozías häp tä icheyäjo lajcha 
leniyatyajw'et. 

Ocozías niyatej Judá 
(2 Crón 22.1-6) 

25Ihi p'ante doce nekchämis tä Joram tä Acab lhäs niyatej Israel, wet Ocozías tä 
Joram elh tä lhäs nech'e iwo tesa tä lhayen niyata tä ihi Judá. 

26Wet Ocozías hiw'en p'ante veintidós nekchämis tä iwo tesa leniyatyaj, wet 
nekchäm weihalha tä ihi Jerusalén tä iwoye niyat lechumet. Wet lako atsinha tä 
lhey Atalía, häp Israel laka rey p'ante tä lhey Omri tä lecheyä. 

27Wet Ocozías häpe Acab lhachifwa, wet häp tä ihän t'at Acab len'äyij. Iten 
lech'efwa lew'et lheley lakeyis tä ni'isachehen, wet Lhawuk y'ulhanej m'ak tä 
ni'isa tä iwoye. 

28Wet Ocozías islä p'ante rey Joram tä Acab lhäs, wet lhamel ihoye õka'tshayaj tä 
ihi Galaad lhip tä lhey Ramot yämlek lhamel itayhlä Hazael tä Aram laka rey. Mat 
Aram lhayis iwo lätseka Joram, 

29wet yäple Jezreel yämlek iwo chaya lelätshay. Wet Ocozías isikaye Joram tä imä 
katsi. 

2~Rey 9 

Jehú tä õyene Israel laka rey 

1Häp profeta Eliseo t'äne elh profetas wet tahuyej tä yok: –Mäh akhajyenlhi tä 
lhek tä lehoye hupuy tä Ramot tä ihi Galaad. Chäj aceitena tä ihi lehi, 

2wet chik lechät kanhi, ukwela Jehú tä Josafat lhäs wet Nimsi tä lecheyäs. Hoye 
lhip tä ihi, äne tä iyej iyhäj wet hänchufwi hup elh. 

3Wet chumala aceite tä ihi lehi wet letsäyhla'pe lhetek. Wet lefwenho tä lhok, 
“Lhawuk lhämet yok, Olham tä otshupi ame tä oayene Israel laka rey.” Wet chik 
leleyej tä lewoyetso, fwoyenchela lepe wet kelit tä lhekch'oye. 

4Wet manse tä profeta ihoye Ramot tä ihi Galaad. 

5Wet tä ichät kanhi, hiw'en sip'älis kaniyatey tä lhamel lhaihutwek. Wet tahuyej 
lhamel tä yok: –Owatläk otahuyej oka niyat. Jehú y'ätshane tä yok: –¿Atsi elh 
olhamel tä lhäme? Wet profeta ichulho tä yok: –Am tä ot'u amkwe, oka niyat. 

6Wet Jehú inephä tä ihochufwi hup, lhäy'e manse tä profeta. Wet manse itsäype 
aceite lhetek, wet ifwenho tä yok: –Lhawuk tä Israel laka Dios lhämet yok, 
“Olham tä otshupi ame yämlek ahäpe rey tä lhe'pe oka wichi Israel. 

7Amla tä lenofwtej awuk Acab laka wichi, yämlek olham owo haya oka profetas 
lhäy'e ilhokej okawos tä Jezabel ne'tek õ'länhen. 

8Matche, y'inhenla ilhokej Acab laka wichi. Oyämla nofwej ilhokej laka hin'ol tä 
ihi Israel. 

9Wet olham owohiyejela Acab laka wichi mälhnhiyeja tä owoyejehte Jeroboam 
laka wichi tä Nabat lhäs, wet mälhnhiyeja tä owoyejehte Baasa laka wichi tä 
Ahías lhäs. 

10Wet Jezabel asinhäsila tä tufw letseyek tä ihi honhat tä Jezreel, wet newachehla 
elh chik ijänlach'oye.” Tä ileyej tä yäme täjtso, wet profeta ikelit tä ifwoyenche 
lepe wet yik. 

11Wet Jehú ihoye lewuk kasip'älis, wet lhamel y'ätshane tä yok: –¿Atsi m'ak tä 
iwoye hin'o tä welantso tä iho ame? Wet Jehú ichulho lhamel tä yok: –Amel 
letäfwelej hin'otso lhäy'e lhämtes tä iwoyepej. 

12Wet lhamel yok: –¡Yej leskat n'ohohen! ¡Fwen n'oho m'ak tä yäme! Wet Jehú 
ichulho lhamel tä yok: –Lham ifwen n'oho tä Lhawuk itshupi n'oye yämlek ohäpe 
rey tä oi'pe Israel. 

13Wet lhamel ikelit tä ichuma lew'uyis tä lhamel itichufwi Jehú lepach'ol tä i'pe 
let'äsawet yämlek t'äsche. Wet lhamel yafwutche lefwol tä tson'ataj ch'u, wet 
ifwitsenej tä t'änpe tä yok: –¡Jehú häpe rey! 

Jehú ilän p'ante Israel laka rey Joram 

14-15Ifwalastso rey Joram iyej ilhokej Israel lhayis tä lhamel t'uye hupuy tä Ramot 
tä ihi Galaad. Tsi lhamel itayhlä Hazael, Aram laka rey, tä lham t'uhläk itsoklhi 
hupuytso wet lhayen lewuka. Mat tä Aram lhayis iwo lelätseka Joram, wet lham 
yäple Jezreel yämlek õ'wo chaya lelätshay. Wet Jehú fwitaj ilän Joram wet isoyej 
leniyatyaj. Wet häp tä tahuyej sip'älis tä iyej wet yok: –Chik matche tä amel 
lewatlä tä olham ohäpe rey, is chik newache elh tä inuphä tä yikch'oye hupuy 
yämlek iwo siläta wichi tä ihi Jezreel. 

16Wet Jehú tiyäjo lakaletaj tä laka'tshayajcha, wet ihoye Jezreel tä Joram ihi tä 
i'pe lemäwet. Hätej Ocozías tä Judá laka rey ihi t'at Jezreel tä isikaye Joram. 

17Wet hin'o tä ikaphä tä ihi let'äsawet tä t'uye hupuy tä Jezreel, lham hiw'enlä 
Jehú lhäy'e laka sip'älis tä ihoye. Wet t'än tä yok: –¡Ow'enlä wichi tä nekhen! Wet 
Joram yok: –Mäh chenaye elh hin'o tä i'pe yel'ataj yämlek ichutlä wet y'ätshane 
chik ihän n'oye otamsek. 

18Wet hin'o tä i'pe yel'ataj yik yämlek ichutlä Jehú. Tä ichäte, wet ifwenho tä yok: 
–Rey tä ichenn'o ahilä. Iwatläk ihanej chik lechäje letamsek. Wet Jehú ichulho tä 
yok: –¡Täjtso y'ajit'a ame! ¡Mäh nek n'okwe, tiyäj ofwute! Wet elh tä t'uye hupuy, 
tä hiw'ene iwo siläta rey Joram tä yok: –Häp silätwo ichäte lhamel, mat tek 
ow'enlä chik pil. 

19Wet rey ichene elh hin'o tä i'pe yel'ataj, wet ichäte Jehú wet yok: –Rey tä 
ichenn'o ahilä. Iwatläk ihanej chik lechäje letamsek. Wet Jehú ichulho tä yok: –
¡Täjtso y'ajit'a ame! ¡Mäh nek n'okwe, tiyäj ofwute! 

20Wet elh tä t'uye hupuy yachajo tä iwo siläta rey Joram tä yok: –Hätej elhtso tä 
ichäte lhamel, mat n'am w'enlä chik pil. Wet elh tä yikchufwi kaletaj hätet chik 
häpe Jehú tä Nimsi lecheyäs, tsi tä yikhat lehi mälhyej chik welan. 

21Wet Joram yok: –¡Waklhat okaletaj tä oka'tshayajcha! Wet õ'waklhat lakaletaj, 
wet Joram tä Israel laka rey, lhäy'e Ocozías tä Judá laka rey, tä lhamel yikhen. Wet 
elh weihalhapej tä ihi lakaletaj tä laka'tshayajcha tä lhamel ihoye Jehú. Wet 
lhamel ilhoke tä ihi honhat lhip tä lewuk p'ante Nabot. 

22Wet tä Joram hiw'en Jehú, wet tahuyej tä yok: –¿Hät lhatamsek ihi, Jehú? Wet 
Jehú ichulho tä yok: –¡Kha, lhatamsek ihihit'a tä kamaj ako Jezabel tujlhache tä 
ikänchiyej honhat häp dios lhayis tä w'enha lhamej, lhäy'e tä wuj hayawu 
lechumyaj tä iwoye! 

23Tä Joram iläte, wet t'änpe Ocozías tä yok: –¡Ocozías, uhlä, kantsaj Jehú! Wet 
Joram itilhkathi lakaletaj wet yik tä inuhyen alhoho tä tiyäjche n'äyij. 

24Mat Jehú ichuma lech'ähi wet tiyäjej Joram, wet tefwayej let'otle, wet ichät katsi 
ihi lakaletaj wet y'il. 

25Wet Jehú tahuyej elh lech'otfwa Bidcar wet yok: –Chuma, häne, thatho Nabot 
kahonhat. Tsi täjte n'amel y'ehi Joram lajcha Acab lakaletas tä laka'tshayajchal, 
tichunche Lhawuk lhämet tä yäme Acab tä yok, 

26“Honahaji ow'en Nabot lew'oyis lhäy'e leles lew'oyis tä letsäype honhatna. Wet 
mälhnhiyejattso m'ak tä owoyej ame tä owohla haya tä ihi honhatna. Olham Dios 
häp tä olhämet täja.” Wet Jehú yok: –Athana chuma, häne, thatho Nabot 
kahonhat, mälhyej Lhawuk lhämet tä yämetso. 

Jehú laka sip'älis ilän p'ante Ocozías, Judá laka rey 
(2 Crón 22.7-9) 

27Täjp'ante Ocozías tä Judá laka rey hiw'en m'ak tä iche, wet yik tä tiyäjche n'äyij 
tä itaye Bet-hagan. Mat Jehú ihän, wet ifwenho laka sip'älis wet yok: –¡Hätej häp 
lhamtso länay! Wet lhamel iwo lelätseka tä ihi lakaletaj tä itaye Gur, hupuy tä 
iwhäye Ibleam. Mat Ocozías yik yäk ichäte Meguido, wet ihi lhiptso tä y'il p'ante. 

28Wet leniyatfwas ithatho lakaletaj häp letseyek wet ichäje Jerusalén. Wet lhamel 
ijänch'oye tä ihi lajchalis letseyekw'et tä ihi David laka Hupuy. 

29Joram tä Acab lhäs pajche once nekchämis tä ihi leniyatyaj tä ihi Israel, wet 
nech'e tä Ocozías tiyäjo p'ante leniyatyaj tä ihi Judá. 

Y'il Jezabel 

30Wet Jehú ichäte Jezreel. Tä Jezabel ihanej, wet ipakhomche leteych'ol wet 
ikanchä lew'oley, wet iyahinche laka ventana. 

31Wet tä Jehú tiyäjche lepe tä ihi hupuy, wet atsinha tahuye tä yok: –Zimri, ¿chi tä 
amälhyej tä ahäpe awuk lhikoy? 

32Wet Jehú iyahne ventana wet yok: –¿Atsi elh tä lhaithat n'okwe? Wet iche dos 
wok tres sip'älis tä ihi niyat lew'et tä n'äle tä ihi ventana. 

33Wet Jehú t'änpe tä yok: –¡Fwomayej atsinha! ¡Thatchä! Wet lhamel ifwomej, 
ithatchä, wet lew'oyis lhip itsäye hup lhip, lhäy'e yel'atas, wet yel'atas t'äsche 
Jezabel. 

34Wet Jehú tiyäjchufwi hup yämlek t'ek wet iyä. Tä ileyej, wet yok: –Athana is 
chik amel lechuttayej atsinhatso tä ni'isa wet lejänaych'oye, tsi rey tä lhäse. 

35Mat tä lhamel ihoye atsinha yämlek ijänch'oye, wet lhamel nilhokaye. Ts'ilak 
lhetek lhile tä lhamel hiw'en, lhäy'e lakäläy lhäy'e lakwech'ol. 

36Wet lhamel yäple Jehú tä lhamel ifwenho, wet Jehú ichulho lhamel tä yok: –
Häpe täjna häp Lhawuk lhämet p'ante lakawo Elías tä Tisbe lhele yen lhämeta tä 
yok, “Asinhäsila tä tufw Jezabel t'isan tä ihi honhat tä Jezreel. 

37Wet Jezabel letseyek lhipey lhahila'pe honhattso, hätejlat iwoye y'amuk tä 
lha'pe honhat, yämlek newache elh tä itäfwelej wok ihanej chik yok, Täjtsi häpe 
Jezabel letseyek.” 

2~Rey 10 

Õ'länhen p'ante Acab laka wichi yäk nofwej 

1Acab hiw'en p'ante setenta leles tä hin'ol tä ihi hupuy tä Samaria. Wet Jehú 
yenlhi cartas tä ithate iyhäj tä len'ohyajay ihi tä ihi Samaria, lhäy'e hin'ol tä 
thänhäy, lhäy'e iyhäj tä t'uye Acab leles. Wet ithate lhämet tä yok: 

2“Athana othat amehen oka cartas amel tä i'amejen awuk Acab leles, lhäy'e 
leläy yel'atas, lhäy'e lakaletas tä laka'tshayajchal, lhäy'e hupuy tä khajay, 
lhäy'e lakwelheley. Chik amel lechumlä carta, 



703 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

3is chik letshupyenaye elh tä t'uhawetej lhäy'e tä is alhoho tä amel awuk lhäs, 
wet letiyayhi lajcha niyatyajw'et, wet lewoyay aka'tshayaja'pe awuk kawichi.” 

4Tä lhamel yahyen häp cartana, wet wuj tä nowayhen p'ante wet yok: –Wet 
täkwfwas reyes tä nikalhahi n'aji tä itayhlä lham, ¿wet chip iwoye chik olhamel 
okalhihla? 

5Wet elh tä niyatej rey lew'et, lhäy'e niyat tä ihi hupuy, lhäy'e hin'ol tä thänhäy, 
lhäy'e iyhäj tä t'uye Acab leles, tä lhamel ichene lhämet Jehú tä yok: –Olhamel 
ohäpehen akawos, wet olhamel owohiyela ilhokej m'ak tä am lehuminche. Mat 
tek otshupyenhiyela owuk Acab leles elh yämlek häpe rey. Woye m'ak tä am 
lewoye. 

6Wet Jehú yachajo tä ithate laka carta tä yok: “Chik amel alethat n'okwe wet 
lewoyaye m'ak tä one'tek lewoyaye, wet chumaye awuk Acab leles lhethey, wet 
chik fwala tä ifwala mälhyejtsi hoyay n'oye tä oihi Jezreel.” Wet setenta rey Acab 
leles tä hin'ol tä lhamel ihi hupuy tä lhamel iyej häp hin'ol tä len'ohyajay ihi tä 
ichihelthen lhamel. 

7Wet täjp'ante hin'oltso ichumlä carta, wet lhamel ichuma setenta hin'ol tä rey 
lelestso, wet lhamel ilänhen wet yisitchehlä lhethey. Wet lhamel ithatho lehis 
tuskalis tä õyenlhi wet ithate Jehú tä ihi Jezreel. 

8Wet silätwo ifwenho Jehú tä yok: –Õ'chäjne kana rey leles lhethey. Wet Jehú yok: 
–Enlhi täkwfwas askonek tä letihi hupuy lepe yäk fwalayej. 

9Wet tä ifwala Jehú inuphä wet ikasit tä tahuyej ilhokej wichi wet yok: –Amel ates 
ihihit'a. Olhamnaj tä otayhlä owuk rey Joram wet olän. ¿Mat atsi iyhäj tä ilänhen 
ilhokej lhamelna? 

10Athana is chik lehanayej tä lhayämla matche ilhokej Lhawuk lhämtes tä itayhte 
Acab lhäy'e laka wichi. Tek ihichela chik nimatache, tsi Lhawuk iwoye t'at m'ak tä 
pajche lhämet tä lakawo Elías yen p'ante lhämeta. 

11Wet Jehú ilänhen ilhokej Acab laka wichi tä imälhehi tä ihi Jezreel, lhäy'e ilhokej 
häp hin'ol tä len'ohyajay ihi, lhäy'e leyofwayes, lhäy'e laka sacerdotes. Wet 
nofwej lhamel. 

Jehú laka sip'älis ilänhen Ocozías lepuhfwas 

12Wet Jehú yik tä ihoye Samaria. Tä tiyäjche n'äyij, wet ichäte honhat lhip tä lhey 
Tson'ataswos Lew'et, 

13wet ichutlä Judá laka rey Ocozías lepuhfwas. Wet y'ätshane lhamel tä yok: –
Amel, ¿atsi tä ahäpehen? Wet lhamel ichulho Jehú tä yok: –Olhamel ohäpehen 
Ocozías lepuhfwas, wet onämhen yämlek on'okwiyej rey leles lhäy'e niyat tsinha 
leles. 

14Wet Jehú tahuyej wichi tä lhäy'es wet yok: –¡Tsokanej iläyej! Wet lhamel 
itsoklhi iläyej, wet ihi p'ante cuarenta y dos hin'ol tä lhamel ilänhen tä iwhäye 
tson'ataswos lepek. Wet nofwej lhamel. 

Jehú ilänhen rey Acab laka wichi tä imälhehi 

15-16Täjp'ante Jehú yikch'oye lhiptso, wet ichutlä Jonadab tä Recab lhäs tä ihoye 
p'ante Jehú. Wet Jehú n'okwiyej. Tä ileyej, wet y'ätshane tä yok: –¿Hä is 
atichunhayaj tä leti n'oyej, mälhyej olham otichunhayaj tä oti amej? Wet Jonadab 
ichulho Jehú tä yok: –Ey'a, is otichunhayaj. Wet Jehú yok: –Tä mälhyejtso, w'en 
n'oho akwey. Wet Jonadab hiw'enho lakwey Jehú. Wet Jehú yok: –Lhuu, nek 
n'okwe, tiyäjo okaletaj, wet lew'enla tä matche tä olhay'amkatej Lhawuk wet 
oy'ulhan wichi tä n'okwiyej dios lhayis iyhäj. Wet mälhyejtso tä Jehú ichäj 
Jonadab tä ihi lakaletaj. 

17Wet täjp'ante Jehú ichäte Samaria, ilänhen ilhokej Acab laka wichi tä imälhehi 
yäk nofwej, mälhyej Lhawuk lhämet tä ifwenho p'ante laka profeta Elías. 

Jehú laka sip'älis ilänhen p'ante wichi tä n'okwiyej Ba'al yäk nofwej 

18Wet Jehú ihutwek p'ante ilhokej wichi wet ifwenhomche lhamel tä yok: –Acab 
niwuja p'ante tä n'okwiyej Ba'al, mat olham häm wujla tä on'okwihiyeja. 

19Athana änehen ilhokej Ba'al laka profetas, lhäy'e wichi tä n'okwiyej Ba'al, lhäy'e 
laka sacerdotes. Is chik ilhokej tä nämhen, isit'ak ninäma elh lhamel. Tsi wujla 
lew'ayhat tä oyenhoplhi Ba'al, olänho tshätäy tä oyen n'okhayajayej. Elh chik 
häpe tä ninäma õ'länla. Mat Jehú lakanyaj tä iwoye täjtso, yämlek inofwtej wichi 
tä n'okwiyej Ba'al. 

20Wet Jehú nech'e ifwenho lhamel tä yok: –¡N'awo lhakäjyaja'pe Ba'al! Wet 
lhamel itshupiye ifwala tä lhamel iwo lakäjyaja. 

21Wet Jehú ichene lesilätwos tä iwo siläta ilhokej Israel. Wet nämhen ilhokej 
wichi tä n'okwiyejpej Ba'al, ihichet'a elh tä nihoyaye Ba'al lew'et. Wet lhamel 
tiyäjchufwi yäk poyej ilhokej lhipey. 

22Wet Jehú tahuyej Ba'al lakhäywo tä yok: –Tonchephä õkhäy tä wichi y'uchehen 
tä n'okwiyej Ba'al. Wet õkhäywo iwoye, itonchephä ilhokej õkay'uchelis. 

23Wet Jehú lhäy'e Jonadab tä Recab lhäs tä lhamel tiyäjchufwi Ba'al lew'et. Wet 
Jehú tahuyej wichi tä n'okwiyej Ba'al tä yok: –Yahinay wet tetshanay, isit'ak iche 
elh lhamel tä n'okwiyej Lhawuk chik iyej amel, mat is chik ts'ilak lhamel tä 
n'okwiyej Ba'al. 

24Wet lhamel tiyäjchufwi len'okhayajw'et tä lhamel yenhoplhi Ba'al lew'ayhat 
tshätäy tä õ'län lhäy'e iyhäj tä õ'wunhomche. Wet Jehú iti alhotaje ochenta hin'ol, 
wet ifwenhomche lhamel tä yok: –Elh at chik häpe amel tä hich'anlhaye chik yäm 
elh hin'ol tä oyachaj amehen tä otihi akweyey, wet tiskanhiyeja'pe 
lew'atshancheyaj. 

25Wet tä õ'leyej tä õ'wunhomche tshätäy, wet Jehú ifwenho laka sip'älis wet yok: 
–¡Tiyäjaychufwi wet länhen! ¡Yej ch'anlhaye chik yäm elh lhamel! Wet lhamel 
ilänhen wichi tä n'okwiyej Ba'al wet itiyejche kanhi letseyhay. Wet lhamel 
ihochufwi lhip tä ilech'oye tä Ba'al lew'et, 

26wet lhamel itonchephä hal'äy tä õyen Ba'al t'amajchetesa tä ichufwi wet 
iwunhomche. 

27Wet häte iwasthi Ba'al lepeyak tä tunte, wet häp iwasthi Ba'al lew'et, wet yen 
basuraw'eta yäk fwalasna. 

28Wet mälhyejtso p'ante tä Jehú itäyhat Ba'al tä ihi Israel. 

M'ayhay iyhäj tä Jehú iwoye p'ante 

29Mat tej tä Jehú itäyhat Ba'al, kamaj ilehiyejt'a rey Jeroboam lesukyaj tä Nabat 
lhäs, häp hin'o p'ante tumenej Israel lhayis iwo lesukyaja. Wet Jehú tujlhache tä 
n'okwiyej w'asetaj lhäs tä oro tä ihi Betel lhäy'e elh tä ihi Dan. 

30Wet Lhawuk ifwenho Jehú tä yok: –Is t'at tä lewoye m'ak tä ot'uhläk lewoye tä 
lelänhen Acab laka wichi. Tä mälhyejtso, ales ihihla õniyatyaj tä ihi Israel yämlek 
ichäte cuatro ales tä lepes lheley. 

31Mat Jehú tek imälhewek lehusek tä iwoye Lhawuk tä Israel laka Dios lhämtes, 
tä lham nileyayej Jeroboam lesukyaj, häp hin'o p'ante tumenej Israel lhayis iwo 
lesukyaja. 

32Wet tälhe ifwalastso tä Lhawuk iwo tesa tä y'ayhtho Israel laka honhat. Hazael, 
Aram laka rey, itayhlä Israel wet ikalhi ilhokej laka honhat lhipey 

33tä tumej tewok Jordán lhip tä ifwala tälhche. Wok oyok, ilhokej honhat tä 
Galaad tä lewuhuy Israel lhayis tä letetsel Gad, Rubén, lhäy'e Manasés, wet tälhe 
hupuy tä Aroer tä iwhäye tewok Arnón yäk ichäte Galaad lhäy'e Basán. 

34Wet m'ayhay iyhäj tä Jehú iwoye, lhäy'e laka'tshayaj tä iwoye, ihi t'at 
õlesaynekhi tä lhey “Reyes tä ihi Israel.” 

35Wet y'il p'ante tä nech'e ihoye lechätilis, wet õ'tihi Samaria tä õjänch'oye. Wet 
lhäs tä lhey Joacaz häp tä icheyäjo lajcha leniyatyajw'et. 

36Wet veintiocho nekchämis tä Jehú ihi leniyatyaj tä i'pe ilhokej Israel, wet lew'et 
hupuy tä Samaria. 

2~Rey 11 

Atalía lhayen niyata tä ihi Judá 
(2 Crón 22.10-12) 

1Täjp'ante Atalía tä Ocozías lako ihanej tä y'il lhäs, wet lham ne'tek õ'länhen 
ilhokej rey lew'et lheley yäk nofwej. 

2Mat Joseba tä rey Joram lhäse tä Ocozías lech'inhä, weskatej tä ichuma Joás tä 
Ocozías lhäs tä lhayej rey leles iyhäj tä ataj õ'länhi, wet iskatho Atalía. Ithatlä 
atsinha tä t'uye han'äfwaj tä itichufwi hupch'o tä ihi Lhawuk Lew'et. Wet 
mälhyejtso tä iskatho Atalía han'äfwaj wet õkniläna. 

3Wet seis nekchämis tä õskatlhi Joás lhäy'e atsinha tä t'uye tä lhamel ihi Lhawuk 
Lew'et. Wet Atalía niyatej ilhokej honhat. 

Joás tä õyene Judá laka rey 
(2 Crón 23.1-11) 

4Wet ichäte siete nekchämis, sacerdote Joyada t'änehen sip'älis kaniyatey, lhäy'e 
Keret lhayis, lhäy'e iyhäj tä t'uye niyat lew'et, wet ihänchufwi Lhawuk Lew'et. Tä 
lhamel ichufwi, wet Joyada ne'tek lhamel iwoyeje lhämet wet yäm kalelhäj tä 
lhaithatche häp lham. Wet ipäyne lhamel häp rey Ocozías lhäs Joás. 

5Wet ifwenhomche lhamel tä yok: –Häp täjna m'ak tä amel lewohiyela: Chik amel 
letiyäjo achumet chik ifwala tä õt'elakw'et, is chik lhip amel let'uye niyat lew'et, 

6wet lhip is chik iwhäye lepe tä lhey Shur, wet lhip is chik iwhäye lepe tä ifwute 
sip'älisw'et. Mälhnhiyejatso tä amel let'uye Lhawuk Lew'et tä ichätepej lewhäy tä 
let'uye. 

7Wet iyhäj amel tä lhekch'oye achumet chik ifwala tä õt'elakw'et, is chik 
lhewhäye Lhawuk Lew'et yämlek let'uye rey. 

8Lunejalhi rey, wet elh weihalhapej is chik lakwelhele ihi. Wet elh chik häpe chik 
fwitaj tiyäjo amel tä lekasthen, is chik lelän. Uyela häp rey, wohla let'unfwaya lhip 
chik häpe tä ihoye. 

9Wet sip'älis kaniyatey iwoye ilhokej m'ak tä sacerdote Joyada ne'tek iwoye. Wet 
elh weihalhapej ihutwek laka sip'älis, häp lhamel tä tiyäjo lechumet ifwala tä 
õt'elakw'et, lhäy'e iyhäj tä yikch'oye lechumet ifwalatso, wet lhamel ihoye Joyada. 

10Wet lham yachaje sip'älis kaniyatey lehunis lhäy'e laka'tshayajp'otes tä rey 
David laka'tshayajchal p'ante tä ichufwi Lhawuk Lew'et. 

11Wet sip'älis tiyäjo lhipey tä t'uye, tälhe Lhawuk Lewukwe lhip tä tumej 
lefwomkat yäk ichäte lhip tä tumej lets'amkat, lhäy'e tä tumej altar. Elh 
weihalhapej lakwelhele ihi yämlek t'uye rey. 

12Wet sacerdote Joyada nech'e itonphä Joás wet iti'pe lhetek lep'ot. Wet hiw'enho 
õlesaynek tä häpe Lhawuk lhämtes, wet itsäype aceite lhetek tä õyene rey. Wet 
ilhokej wichi tä ipäjomche lakwech'ol wet t'änhen tä yok: –¡Lewujyaj ihi rey! ¡Is 
chik pitajla ifwalas tä iläy tä i'pe honhat! 

Õ'län Atalía 
(2 Crón 23.12-15) 

13Täjp'ante Atalía iläte sip'älis lhäy'e wichi tä t'änhen tä tume Lhawuk Lew'et, 
wet lham ihoye. 

14Wet hiw'en rey tä ikasit tä iwhäye ch'ute tä wujche, mälhyej reyes lakey. Wet 
niyatey tä iwhäye, lhäy'e iyhäj tä yafwutchehen lefwolis trompetas. Wet ilhokej 
wichi wuj tä kästhä tä lhamel yafwutche trompetas. Wet Atalía hich'esajche 
lew'uy wet t'änlhi tä yok: –¡Kantses! ¡Kantses! 

15Wet sacerdote Joyada tahuyej sip'älis kaniyatey tä yok: –¡Tonphä, hän alhotaje! 
¡Wet län elh chik häpe chik ihän! Tsi tek iwatläk õ'län Atalía tä ihi Lhawuk Lew'et. 

16Tä mälhyejtso, lhamel itsoklhi wet itonphä, itälhatche lhip tä yel'atas n'äyij tä 
ihoye rey lew'et, wet ihi p'ante lhiptso tä lhamel ilän. 

Joyada inech'aynhiche m'ayhay 
(2 Crón 23.16-21) 

17Wet Joyada ifwenhomche rey Joás lhäy'e wichi tä ne'tek lhamel iwoyeje lhämet 
häp Lhawuk wet yäm kalelhäj, yämlek lhamel häpehen t'at Lhawuk laka wichi. 
Häte rey lhayäm islä wichi wet lhamel lhayäm islä rey. 

18Wet ilhokej wichi ihoye Ba'al lew'et tä lhamel inachuhen laka altares wet 
iwasthiche lecheyälis. Wet lhamel ilän Ba'al laka sacerdote tä lhey Matán tä 
iwhäye altares. Wet sacerdote Joyada itshupyenehen sip'älis tä t'uye Lhawuk 
Lew'et. 

19Wet t'änehen sip'älis kaniyatey, lhäy'e Keret lhayis, lhäy'e iyhäj tä t'uye rey 
lew'et, lhäy'e ilhokej wichi. Wet lhamel iwo t'unfwaya rey tä lhamel tälhe Lhawuk 
Lew'et, wet inukwe lepe tä õyen lheya Sip'älis Lepe yäk ichäte rey lew'et. Wet 
Joás itayphä tä ihi leniyatyajw'et. 

20-21Wet ilhokej wichi kästhä. Wet letamsekis ihi tsi pajche õ'län Atalía tä ihi rey 
lew'et. 

2~Rey 12 

Pitajej tä Joás niyatej Judá 
(2 Crón 24.1-2) 

1Ihi siete nekchämis tä Jehú niyatej Israel, häp Joás nech'e iwo tesa tä lhayen 
niyata tä ihi Judá. Hiw'en p'ante siete nekchämis tä iwo tesa leniyatyaj, wet 
cuarenta nekchämis tä ihi Jerusalén tä iwoye niyat lechumet. Wet atsinha tä lako 
lhey Sibia tä lew'et Beerseba. 

2Wet Joás is alhoho m'ak tä iwoye wet Lhawuk käjejlhi, tsi häpe p'ante sacerdote 
Joyada tä ichufwen. 

3Mat hich'anlhaye t'at tä tek õ'wasthiche õn'okhayajw'etes tä i'pe chenhas. Wichi 
ilehiyejt'a tä ihoye lhipeytso yämlek iwunej incienso wet ilän tshätäy tä yen 
n'okhayajayej dios lhayis tä w'enha lhamej. 

Joás ikanchä Lhawuk Lew'et 
(2 Crón 24.4-14) 

4Wet iche ifwala tä Joás tahuyej sacerdotes tä yok: –Hutwek ilhokej kolhki tä 
wichi ichäje Lhawuk Lew'et tä lhamel yen t'amajchetayej Lhawuk. Wok oyok, 
kolhki tä õne'tek elh weihalhapej tiskanej letape, lhäy'e kolhki tä wichi yen 
Lhawuk lew'ayhata tä lhamel lehusek iwoye täjtso. 

5Alhaye lewos tä itetshan kolhki yämlek lhenaylhi Lhawuk Lew'et lhipey tä 
wasiche. 

6Mat tä ichäte veintitrés nekchämis tä rey Joás ihi leniyatyaj, wet kamaj 
sacerdotes nenalhi Lhawuk Lew'et lhipey tä wasiche. 

7Wet rey Joás t'äne sacerdote Joyada lhäy'e sacerdotes iyhäj, wet y'ätshane 
lhamel tä yok: –¿Wet chäte tä amel ka'enalhi Lhawuk Lew'et? Tälhe athana yej 
häp lechumaye kolhki tä tälhe lewos, mat w'enho lhamel tä yenlalhi Lhawuk 
Lew'et lhipey tä wasiche. 

8Wet sacerdotes lhamel iwoye p'ante tä nem ichumlä kolhki tä tälhe wichi, wet 
häte lhamel nem itetshan Lhawuk Lew'et tä õyenlhi. 

9Wet sacerdote Joyada ichuma kolhki lehi, wet itoyen lep'ot, wet itihi lhip tä 
lefwomkat tä tumejlä altar, ihi lhip tä elhpej tiyäjchufwi Lhawuk Lew'et. Wet 
sacerdotes tä t'uye lepe, lhamel ithatho ilhokej kolhki tä wichi ichäje Lhawuk 
Lew'et. 

10Wet tä lhamel hiw'en tä wuj kolhki tä ihi lehi, wet nämpej rey lesaynekwo 
lhäy'e Sacerdote tä Lhamya tä lhamel iwo t'ufwahtesa kolhki wet ithathomche 
lelhunthis. 

11Wet tä wak'alhchä, wet lhamel yachaje iyhäj tä itetshan õchumyaj tä ihi 
Lhawuk Lew'et yämlek lhamel tische hin'ol tä yen lechumyaja hal'äy, lhäy'e 
chumhas iyhäj, 

12lhäy'e lhamel tä yenlhi õwukwey, lhäy'e iyhäj tä yen chumyaja tuntey. Häte 
ilhokej lhamel isej kolhkitso tä ichäj hal'äy lhipey lhäy'e tuntey tä chenaj lhipey, 
wet tiskanejpe m'ayhay iyhäj yämlek yenlhi Lhawuk Lew'et lhipey tä wasiche. 

13Mat kolhkitso tä õ'chäje Lhawuk Lew'et, tek õ'chumyenlhi tä õyene lhäthis tä 
plata, wok lhäthis tä wus, wok õfwolis trompetas, wok lecha tä õyistejpej õchäk 
lhäk tä y'o, wok lehis iyhäj tä oro lhäy'e plata. 

14Mat kolhkitso õyachaje hin'ol tä itetshan õchumet yämlek lhamel yenlhi 
Lhawuk Lew'et. 

15Wet tek õ'tetshan hin'oltso tä õyachaje kolhki yämlek tische chumhas, tsi is 
alhoho m'ak tä lhamel iwoye. 

16Wet häp kolhki tä wichi hiw'enho Lhawuk yämlek itäyhat letes, lhäy'e häp 
kolhki tä wichi yen lew'ayhata yämlek tiskanejpe lesukyajay, häp tä õknihänaye 
Lhawuk Lew'et, tsi häpe sacerdotes tä lakaha. 

Õ'län Joás 
(2 Crón 24.23-27) 

17Wet lewhäytso tä Hazael tä Aram laka rey itayhlä p'ante hupuy tä Gat wet 
ikatej. Tä ileyej, wet ihoye Jerusalén yämlek itayhlä. 

18Mat Joás tä Judá laka rey ichumahen ilhokej õw'ayhtes tä lajcha rey Ocozías 
lhäy'e lechätilis rey Josafat lhäy'e rey Joram pajche p'ante yen t'amajchetesayej 
Lhawuk. Wet ithatlä m'ayhay tä lham t'at tä yen t'amajchetesayej Lhawuk, lhäy'e 
ilhokej oro lhäy'e m'ayhay tä laha ihi tä ichufwi Lhawuk Lew'et lhäy'e lham 
lew'et. Wet ilhokej tä ithate Hazael, wet Hazael ileyej tä iwatläk itayhlä Jerusalén. 

19Wet mälhyejtso m'ak tä Joás iwoye p'ante. Wet m'ayhay iyhäj tä iwoye ihi t'at 
õlesaynekhi tä lhey “Reyes tä ihi Judá.” 

20Wet laka sip'älis p'ante tä itayhlä Joás, wet ilän tä ihi Bet-milo tä iche n'äyij tä 
itaye Sila. 

21Lhamel tä ilän häpehen Josacar tä Simat lhäs lhäy'e Jozabad tä Somer lhäs tä 
Joás tä laka sip'älis. Wet tä õjänch'oye, õ'tiyej letetsel tseyhay tä ihi David laka 
Hupuy. Wet lhäs tä lhey Amasías häp tä icheyäjo lajcha leniyatyajw'et. 

2~Rey 13 

Joacaz niyatej Israel 

1Ihi veintitrés nekchämis tä Joás tä Ocozías lhäs niyatej Judá, wet Joacaz tä Jehú 
lhäs nech'e iwo tesa tä lhayen niyata tä ihi Israel. Wet diecisiete nekchämis tä ihi 
Samaria tä iwoye niyat lechumet. 

2Mat isit'a m'ak tä iwoye wet Lhawuk y'ulhanej lakeyis. Tsi iten rey Jeroboam 
lesukyaj tä Nabat lhäs, häp hin'o p'ante tumenej Israel lhayis iwo lesukyaja. Wet 
Joacaz ilehiyejt'a lakeyistso. 

3Häp tä tumenej tä Lhawuk wuj tä itiyej lewäk Israel lhayis, wet pitaj lewhäytso 
tä yachaje Hazael tä Aram laka rey, lhäy'e lhäs tä lhey Ben-hadad. 

4Mat Joacaz iwo let'alhyaja tä t'alhe Lhawuk, wet Lhawuk hich'ahuye let'alhyaj. 
Tsi hiw'en m'ak tä mälhyej tä Aram laka rey hip'altsenthä Israel lhayis. 

5Wet Lhawuk ichene lefwayhthi häp Israel wet lhamel tefwayej Aram lhayis. Wet 
lhamel yachajo tä letamsekis ihi tä ihiche lew'etes, mälhyej tä pajche. 

6Mat lhamel ilehiyejt'a Jeroboam laka wichi lesukyaj tä iwoye tä lham tumenej 
p'ante Israel lhayis iwo lesukyaja. Kamaj lhamel tujlhache tä iwoye lesukyajay, 
lhäy'e hal'ä tä lhamel ihoye tä n'okwiyej dios tsinha tä lhey Asera lepeyak kamaj 
ihi Samaria. 

7Wet Joacaz laka nifwotas tä imälhehi, telhame cincuenta sip'älis tä iche'pe 
yel'atas, lhäy'e diez lakaletas tä laka'tshayajchal, lhäy'e diez mil sip'älis tä 

t'äschehchä. Tsi Aram laka rey ilänhen iyhäj nifwotas wet iwasthiche kaletas yäk 
hätet iwoye honhat mok. 

8Wet mälhyejtso m'ak tä Joacaz iwoye p'ante. Wet m'ayhay iyhäj tä iwoye, lhäy'e 
tä lhaikhajyen, ihi t'at õlesaynekhi tä lhey “Reyes tä ihi Israel.” 

9Wet y'il p'ante tä nech'e ihoye lechätilis, wet õjänch'oye tä ihi Samaria. Wet lhäs 
tä lhey Joás häp tä icheyäjo lajcha leniyatyajw'et. 

Joás niyatej Israel 

10Ihi treinta y siete nekchämis tä Joás niyatej Judá, häp lheyfwa Joás tä Joacaz 
lhäs nech'e iwo tesa tä lhayen niyata tä ihi Israel. Wet dieciséis nekchämis tä ihi 
Samaria tä iwoye niyat lechumet. 

11Mat isit'a m'ak tä iwoye wet Lhawuk y'ulhanej lakeyis. Tsi iten Jeroboam 
lesukyaj tä Nabat lhäs, häp hin'o p'ante tumenej Israel lhayis iwo lesukyaja. Wet 
Joás ilehiyejt'a lakeyistso. 

12Wet mälhyejtso m'ak tä iwoye p'ante. Wet m'ayhay iyhäj tä iwoye, lhäy'e tä 
lhaikhajyenej tä itayhlä Amasías, Judá laka rey, ihi t'at õlesaynekhi tä lhey “Reyes 
tä ihi Israel.” 

13Wet y'il p'ante tä nech'e ihoye lechätilis, wet tä õjänch'oye õ'tiyej Israel laka 
reyes letseyhay tä ihi Samaria. Wet elh hin'o tä lhey Jeroboam häp tä icheyäjo 
leniyatyajw'et. 

Eliseo lhämet tä ilepese 

14Eliseo i'pe lemäwet, tott'ayek y'inhila. Wet Israel laka rey Joás ihoye, wet 
tafwlhi wet itsufwelej. Wet tahuyej tä yok: –¡Ijcha, ijcha! ¡Ahäpenaj Israel 
kanifwotaj tä matche tä khajay! 

15Wet Eliseo ichulho rey tä yok: –Chuma õch'ähiw'ut lhäy'e õch'ähil. Wet rey 
ichuma õch'ähiw'ut lhäy'e õch'ähil. 

16Wet Eliseo tahuyej rey tä yok: –Waklhat tä lefwomej õch'ähi. Mälhyej tä rey 
iwoye täjtso, wet Eliseo iti'pe lakweyey rey lakweyey. 

17Wet Eliseo tahuyej rey tä yok: –Fwoyenche ventana tä tumej tä ifwala tälhche. 
Wet rey ifwoyenche, wet Eliseo tahuyej tä yok: –¡Athana fwomej õch'ähi! Wet rey 
ifwomej õch'ähi, wet Eliseo yok: –¡Lhawuk lech'ähi tä ifwayhat Israel! ¡Lech'ähi tä 
itayhlä Aram wet ikalhi! ¡Am tä lenofwthiyeja Aram lhayis tä ihi honhat lhip tä 
lhey N'olafwek! 

18Wet Eliseo yachajo tä tahuyej rey tä yok: –Chuma õch'ähil. Wet rey ichuma 
õch'ähil, wet Eliseo tahuyej tä yok: –Athana ajeji honhat õch'ähil. Wet rey tresche 
lewhäy tä y'ajeji honhat õch'ähil, wet ileyej. 

19Wet Dios lakawo Eliseo tawäkwäye rey, wet tahuyej tä yok: –Chik ichäten'e 
cinco wok seis lewhäy tä ley'ajeji honhat õch'ähil, wet lekalhihilan'e Aram lhayis 
yäk nofwej lhamel. Mat athana ts'ilak tresche lewhäy tä lekalhihila lhamel. 

Y'il p'ante Eliseo mat letseyek iläyit hin'o 

20Wet y'il p'ante Eliseo wet õjänch'oye. Wet nekchämpej Moab lhayis tä 
chowalhnhas tä tiyäjopej honhat tä Israel. 

21Wet iche p'ante lewhäy tä Israel lhayis ijänch'oye elh tä y'il. Wet nech'e nekhen 
p'ante chowalhnhas, wet tä Israel lhayis hiw'enlä, wet lhamel ithatche hin'o tä y'il 
Eliseo letseyekw'et wet lhamel yikhen. Mat hin'o tä y'iltso, tä isitej Eliseo lhiley, 
wet iläy, wet inephä, ikasit. 

Tresche lewhäy tä rey Joás ikalhi Aram lhayis 

22Hazael tä Aram laka rey hip'altsenthä p'ante Israel lhayis ilhokej lewhäy tä 
kamaj iläy rey Joacaz. 

23Mat Lhawuk hip'altsene lhamel wet hich'ote, tsi itichunche lhämet tä iwoyeje 
p'ante Abraham, Isaac, lhäy'e Jacob. Wet itetshan lhamel tä niwatahlä chik 
ilänhen wok ichenhen lhamel, wet mälhyej'attso lep'altsenyaj yäk fwalasna. 

24Wet täjp'ante y'il Aram laka rey Hazael, wet lhäs tä lhey Ben-hadad häp tä 
icheyäjo lajcha leniyatyajw'et. 

25Wet Joás tä Joacaz lhäs yachajo tä ikalhi hupuy lhayis tä Ben-hadad pajche 
isoyej lajcha Joacaz tä ihi laka'tshayaj. Wet tresche lewhäy tä Joás ikalhi p'ante 
Ben-hadad, wet mälhyejtso tä yachaj lhame hupuy tä ihi Israel. 

2~Rey 14 

Amasías niyatej Judá 
(2 Crón 25.1-4) 

1Ihi p'ante täkwfwas nekchämis tä Joacaz lhäs Joás niyatej Israel, wet Amasías tä 
Joás elh tä lhäs nech'e iwo tesa tä lhayen niyata tä ihi Judá. 

2Hiw'en p'ante veinticinco nekchämis tä iwo tesa leniyatyaj, wet veintinueve 
nekchämis tä ihi Jerusalén tä iwoye niyat lechumet. Wet lako atsinha tä lhey 
Joadán tä lew'et p'ante Jerusalén. 

3Wet Amasías is alhoho m'ak tä iwoye wet Lhawuk käjejlhi, tsi iwoye ilhokej 
m'ak tä lajcha Joás iwoye. Mat tek iten lechäti David lechumyaj p'ante. 

4Tek õ'wasthiche õn'okhayajw'etes tä i'pe chenhas, wet wichi ilehiyejt'a tä ihoye 
lhipeytso yämlek iwunej incienso wet ilän tshätäy tä yen n'okhayajayej dios 
lhayis tä w'enha lhamej. 

5Wet täjp'ante rey Amasías lhaikanchä tä ihi leniyatyaj, wet ilänhen ilhokej 
leniyatfwas tä lhamel ilän p'ante lajcha tä häpe rey. 

6Mat nilänahen lajcha lhikoyis leles, tsi Lhawuk lhämet tä ihi Lehi tä Moisés laka 
Ley yop'antek, “Chik hin'o lhäs iwoye m'ak tä ni'isa, yej menyenej lajcha yämlek 
lelän. Wet chik lajcha wok lako iwoye m'ak tä ni'isa, yej menyenej lhäs yämlek 
lelän. Mat häp elh tä iwoye m'ak tä ni'isa, lham t'at tä letes ihi wet õ'län.” 

Israel lhayis ikalhi Amasías lhäy'e Judá lhayis 
(2 Crón 25.11-12,17-24) 

7Wet Amasías lham p'ante tä ilänhen diez mil Edom lheley tä ihi honhat tä 
w'awulhchä tä lhey Nisoyw'et. Wet häte ikalhi p'ante hupuy tä lhey Sela wet iwo 
lheya Jokteel. Wet mälhyejtso lhey yäk athana. 

8Wet Amasías ithate lesilät häp Israel laka rey Joás tä Joacaz lhäs wet Jehú tä 
lecheyäs. Wet ifwenho tä yok: –Ho n'oye, n'alew'enhenla. 

9Mat Joás ichene lhämet tä itech'aynej täja tä yok: –Häp ch'uthanil tä ihi Líbano 
ichene lhämet pänhichetek tä ihi Líbano wet yok, “W'enho äse häp olhäs yämlek 
yen ch'efwaya.” Mat iche p'ante tshäwet tä fwitsaj tä ihi Líbano wet t'äsche 
ch'uthaniltso. 

10Matche, Amasías, kalelhäj tä lekalhi n'aji Edom wet alechäjlhi. Is t'at, akäjlhi t'at, 
mat mälhehi haw'et, yej lhekch'oye. ¿Wet chäte tä aley'uytho m'ak tä ni'isa tä 
tumenla amej wet tumenhiyeja Judá, n'isla amej? 

11Mat rey Amasías tek hich'ahuye p'ante. Wet Joás tä Israel laka rey yik tä ihoye 
Amasías wet lhamel itaywek tä ihi honhat lhip tä lhey Fwala Wukwe tä ihi Judá 
kahonhat. 

12Wet Israel kanifwotas ikalhi Judá lhayis, wet lhamel elh weihalhapej yikhen, 
yäple lew'etes. 

13Wet Joás yen kweneka Amasías tä ihi Fwala Wukwe. Wet ihoye Jerusalén wet 
iwasthi lefwamhat lhip, w'awulho ciento ochenta metros, tälhe Efraín lepe yäk 
ichäte lepe elh tä ihi letselhä. 

14Wet ichuma ilhokej oro lhäy'e plata, lhäy'e ilhokej m'ayhay tä ichufwi Lhawuk 
Lew'et, lhäy'e m'ayhay tä laha ihi tä ichufwi rey lew'et. Wet ithatlä wichi tä yen 
lakwenkaya, wet tä ileyej yäple Samaria. 

15Wet mälhyejtso m'ak tä Joás iwoye p'ante. Wet m'ayhay iyhäj tä iwoye, lhäy'e tä 
lhaikhajyenej tä itayhlä Amasías, Judá laka rey, ihi t'at õlesaynekhi tä lhey “Reyes 
tä ihi Israel.” 

16Wet y'il p'ante tä nech'e ihoye lechätilis, wet tä õjänch'oye, õ'tiyej Israel laka 
reyes letseyhay tä ihi Samaria. Wet lhäs Jeroboam häp tä icheyäjo lajcha 
leniyatyajw'et. 

Lepes häp Amasías leniyatyaj 
(2 Crón 25.25–26.2) 

17Wet Amasías tä Joás lhäs tä Judá laka rey, wet quince nekchämis tä iläy p'ante 
tälhe tä y'il Joás elh tä Joacaz lhäs tä häpe Israel laka rey. 

18Wet m'ayhay iyhäj tä iwoye ihi t'at õlesaynekhi tä lhey “Reyes tä ihi Judá.” 

19Wet iche hin'ol tä t'uhläk ilän, wet häp tä yikch'oye Jerusalén wet tiyäje Lakis. 
Mat lhamel ihän yäk ichäte hupuy wet ilän. 

20Wet õ'chäj letseyek, õ'thatpe yel'ataj tä õ'häne Jerusalén, wet õjänch'oye tä 
õ'tiyej lechätilis tseyhay tä ihi David laka Hupuy. 

21Wet ilhokej Judá lheley tä lhamel itshupyene Azarías tä lhamel yen laka niyata 
tä icheyäjo lajcha Amasías lew'et. Wet Azarías hiw'en p'ante dieciséis nekchämis. 

22Wet tä tiyäme tä y'il lajcha, wet lham tä yachajo tä yenlhi hupuy tä lhey Elat, 
wet yachaje Judá lheley. 

Jeroboam niyatej Israel 

23Ihi quince nekchämis tä Joás lhäs Amasías niyatej Judá, wet Jeroboam tä Joás 
elh tä lhäs nech'e iwo tesa tä lhayen niyata tä ihi Israel. Wet cuarenta y un 
nekchämis tä ihi Samaria tä iwoye niyat lechumet. 

24Mat isit'a m'ak tä iwoye wet Lhawuk y'ulhanej lakeyistso. Tsi ilehiyejt'a 
lheyfwa rey Jeroboam lesukyaj tä Nabat lhäs, häp hin'o p'ante tumenej Israel 
lhayis iwo lesukyaja. 

25Wet Jeroboam yachajo tä ikalhi honhates tä lewuk p'ante Israel, tälhe chenhas 
kawayhi tä ihi Hamat yäk ichäte Lewomekitaj Nosoy. Wet häp tä yäm matche häp 
Lhawuk tä Israel laka Dios lhämet p'ante lakawo Jonás tä Amitay lhäs, profeta tä 
tälhe Gat-hefer, yen lhämeta. 

26Tsi Lhawuk hiw'en p'ante tä äytaj Israel lep'altsenyaj. Ilhokej lhamel tä iteläytej 
wet newache elh chik hich'ote. 

27Wet tä Lhawuk niwatahlä chik inofwtej Israel lhayis tä ihonhatena, wet häp tä 
ifwayhthen lhamel häp tä isej Jeroboam tä Joás lhäs. 

28Wet mälhyejtso m'ak tä Jeroboam iwoye p'ante. Wet m'ayhay iyhäj tä iwoye, 
lhäy'e tä lhaikhajyen tä iwo laka'tshayaja, lhäy'e tä yachaje Israel hupuy lhayis tä 
Damasco lhäy'e Hamat, ihi t'at õlesaynekhi tä lhey “Reyes tä ihi Israel.” 

29Wet y'il p'ante tä nech'e ihoye lechätilis, wet tä õjänch'oye, õtiyej reyes tä 
pajchehen tä ihi Israel. Wet lhäs Zacarías häp tä icheyäjo p'ante lajcha 
leniyatyajw'et. 

2~Rey 15 

Azarías niyatej Judá 
(2 Crón 26.3-5,16-23) 

1Ihi p'ante veintisiete nekchämis tä Jeroboam niyatej Israel, wet Azarías tä 
Amasías lhäs nech'e iwo tesa tä lhayen niyata tä ihi Judá. 

2Hiw'en p'ante dieciséis nekchämis tä iwo tesa leniyatyaj, wet cincuenta y dos 
nekchämis tä ihi Jerusalén tä iwoye niyat lechumet. Wet lako atsinha tä lhey 
Jecolías tä lew'et p'ante Jerusalén. 

3Wet Azarías is alhoho m'ak tä iwoye, mälhyej tä lajcha Amasías iwoye, wet 
Lhawuk käjejlhi. 

4Mat hich'anlhaye t'at tä tek õ'wasthiche õn'okhayajw'etes tä i'pe chenhas. Wichi 
ilehiyejt'a tä ihoye lhipeytso yämlek iwunej incienso wet ilän tshätäy tä yen 
n'okhayajayej dios lhayis tä w'enha lhamej. 

5Wet Lhawuk ithatej t'inhayaj rey wet amostas tä ilän yäk ichäte ifwala tä y'il. 
Wet häp tä lhaitontehlä wichi, ts'ilak t'at tä ihi lew'et. Wet lhäs Jotam tä 
lhaitumtej lechumet tä ihi niyat lewukwe, lhäy'e tä niyatej ilhokej honhat tä Judá. 

6Wet m'ayhay iyhäj tä Azarías iwoye ihi t'at õlesaynekhi tä lhey “Reyes tä ihi 
Judá.” 

7Wet y'il p'ante tä nech'e ihoye lechätilis, wet tä õjänch'oye, õ'tiyej lhamel 
letseyhay tä ihi David laka Hupuy. Wet lhäs Jotam häp tä icheyäjo lajcha 
leniyatyajw'et. 

Zacarías niyatej Israel 

8Ihi treinta y ocho nekchämis tä Azarías niyatej Judá, wet Zacarías tä Jeroboam 
lhäs nech'e iwo tesa tä lhayen niyata tä ihi Israel. Wet seis iwel'as tä ihi Samaria 
tä iwoye niyat lechumet. 

9Mat isit'a m'ak tä iwoye wet Lhawuk y'ulhanej. Tsi iten lechätilis lakeyis, 
ilehiyejt'a Jeroboam lesukyaj tä Nabat lhäs, häp hin'o p'ante tumenej Israel lhayis 
iwo lesukyaja. 

10Wet Salum tä Jabés lhäs lhaikhajyen wet itayhlä, wet ilän tä ihi tä wichi itayche, 
wet Salum tä icheyäjo leniyatyajw'et. 

11Wet m'ayhay iyhäj tä Zacarías iwoye ihi t'at õlesaynekhi tä lhey “Reyes tä ihi 
Israel.” 

12Wet häp tä lhayäm matche Lhawuk lhämet tä ifwenho p'ante Jehú tä yok: –Ales 
ihihla õniyatyaj tä ihi Israel yämlek ichäte cuatro ales tä lepes lheley. 

Salum niyatej Israel 

13Ihi treinta y nueve nekchämis tä Uzías niyatej Judá, wet Salum tä Jabés lhäs 
nech'e iwo tesa tä lhayen niyata tä ihi Israel. Mat iwel'a weihalhafwaj p'ante tä ihi 
leniyatyaj tä ihi hupuy tä Samaria. 

14Wet näm p'ante Menahem tä Gadi lhäs tä tälho Tirsa. Tä ichätho Samaria, wet 
itayhlä Salum wet ilän, wet icheyäjo leniyatyajw'et. 



715 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

15Wet m'ayhay iyhäj tä Salum iwoye, lhäy'e tä itayhlä Zacarías, ihi t'at 
õlesaynekhi tä lhey “Reyes tä ihi Israel.” 

16Wet Menahem itayhlä hupuy tä lhey N'olhijtshanw'et, wet itäyhthen ilhokej 
m'ayhay tä ihi, ithatlä lhipey tä iwhäye, wet itälhte hupuy tä Tirsa tä itäyhthen 
m'ayhay yäk nofwej. Iwoynejetso m'ak tä iwoye häp tä N'olhijtshanw'et lheley 
nifwoyenachehen hupuy lepelis, lhamel iwohit'a len'äyija Menahem. Wet y'ajte 
atsinhay tä ch'otshanhen tä lham isajomche lets'el. 

Menahem niyatej Israel 

17Ihi treinta y nueve nekchämis tä Azarías niyatej Judá, wet Menahem tä Gadi 
lhäs nech'e iwo tesa tä lhayen niyata tä ihi Israel. Wet diez nekchämis tä ihi 
Samaria tä iwoye niyat lechumet. 

18Ilhokej ifwalas tä ihi leniyatyaj, iwoye m'ak tä ni'isa wet Lhawuk y'ulhanej 
lakeyistso. Tsi ilehiyejt'a Jeroboam lesukyaj tä Nabat lhäs, häp hin'o p'ante 
tumenej Israel lhayis iwo lesukyaja. 

19Wet näm p'ante Pul tä Asiria laka rey wet itayhlä Israel. Wet Menahem 
hiw'enho treinta y tres mil (33.000) kilos plata yämlek ileyej tä itayhlä wet 
hich'ote wet ikhajyen tä ihi leniyatyaj. 

20M'ak tä Menahem iwoye, t'alhchehen iyhäj tä hiw'en m'ayek tä ihi Israel chik 
elh weihalhapej hiw'enho cincuenta kolhki yämlek yachaje Asiria laka rey. Wet 
häp tä Asiria laka rey yikch'oye Israel wet yäple laka honhat. 

21Wet mälhyejtso m'ak tä Menahem iwoye p'ante. Wet m'ayhay iyhäj tä iwoye ihi 
t'at õlesaynekhi tä lhey “Reyes tä ihi Israel.” 

22Wet y'il p'ante tä nech'e ihoye lechätilis, wet lhäs Pekahías häp tä icheyäjo 
lajcha leniyatyajw'et. 

Pekahías niyatej Israel 

23Ihi p'ante cincuenta nekchämis tä Azarías niyatej Judá, wet Menahem lhäs 
Pekahías nech'e iwo tesa tä lhayen niyata tä ihi Israel. Wet täkwfwas nekchämis 
tä ihi Samaria tä iwoye niyat lechumet. 

24Mat isit'a m'ak tä iwoye wet Lhawuk y'ulhanej lakeyistso. Tsi ilehiyejt'a rey 
Jeroboam lesukyaj tä Nabat lhäs, häp hin'o p'ante tumenej Israel lhayis iwo 
lesukyaja. 

25Wet laka sip'älis kaniyat tä lhey Peka tä Remalías lhäs, häp tä lhaikhajyen wet 
itayhlä Pekahías, lhäy'e cincuenta hin'ol tä Galaad lheley tä lhamel hich'ote tä ilän 
tä ihi hupch'o tä tach'opway tä ihi rey lew'et tä ihi Samaria. Wet lham tä icheyäjo 
leniyatyajw'et. 

26Wet m'ayhay iyhäj tä Pekahías iwoye ihi t'at õlesaynekhi tä lhey “Reyes tä ihi 
Israel.” 

Peka niyatej Israel 

27Ihi p'ante cincuenta y dos nekchämis tä Azarías niyatej Judá, wet Remalías lhäs 
Peka nech'e iwo tesa tä lhayen niyata tä ihi Israel. Wet veinte nekchämis tä ihi 
Samaria tä iwoye niyat lechumet. 

28Mat isit'a m'ak tä iwoye wet Lhawuk y'ulhanej lakeyistso. Tsi ilehiyejt'a rey 
Jeroboam lesukyaj tä Nabat lhäs, häp hin'o p'ante tumenej Israel lhayis iwo 
lesukyaja. 

29Wet ihi lewhäytso tä Peka häpe Israel laka rey, wet näm Tiglat-pileser tä Asiria 
laka rey. Wet ikalhi hupuy tä lhey Ijón, lhäy'e N'och'atkanyajw'et, lhäy'e 
N'otamsek, lhäy'e Kedes, lhäy'e Hasor, lhäy'e honhates tä Galaad lhäy'e Galilea, 
lhäy'e ilhokej honhat tä lewuk wichi tä tälhe letes p'ante Neftalí. Wet ichuma 
wichi tä ihi wet yen kwenkaya, wet ichäje Asiria. 

30Wet tä tiyäme veinte nekchämis tä Jotam tä Uzías lhäs niyatej Judá, wet hin'o tä 
lhey Oseas tä Ela lhäs itayhlä p'ante Peka wet ilän. Wet mälhyejtso tä lham tä 
icheyäjo leniyatyajw'et tä ihi Israel. 

31Wet m'ayhay iyhäj tä Peka iwoye ihi t'at õlesaynekhi tä lhey “Reyes tä ihi 
Israel.” 

Jotam niyatej Judá 
(2 Crón 27.1-9) 

32Ihi p'ante täkwfwas nekchämis tä Peka niyatej Israel, wet Uzías lhäs Jotam 
nech'e lhayen niyata tä ihi Judá. 

33Hiw'en veinticinco nekchämis tä iwo tesa leniyatyaj, wet dieciséis nekchämis tä 
ihi Jerusalén tä iwoye niyat lechumet. Wet lako häpe atsinha tä lhey Jerusa tä 
Sadoc lhäse. 

34Wet Jotam is m'ak tä iwoye, mälhyej tä lajcha Uzías iwoye, wet Lhawuk käjejlhi. 

35Wet Jotam yenlhi lepe tä tumej tafwojhiye tä ihi Lhawuk Lew'et. Mat tek 
õ'wasthiche õn'okhayajw'etes tä i'pe chenhas, wet wichi ilehiyejt'a tä ihoye 
lhipeytso yämlek iwunej incienso wet ilän tshätäy tä yen n'okhayajayej dios 
lhayis tä w'enha lhamej. 

36Wet m'ayhay iyhäj tä Jotam iwoye ihi t'at õlesaynekhi tä lhey “Reyes tä ihi 
Judá.” 

37Wet ifwalastso tä Lhawuk iwo tesa tä itayhtejlä Judá häp Resín tä Aram laka rey 
lhäy'e Peka tä Remalías lhäs tä Israel laka rey. 

38Wet Jotam y'il wet ihoye lechätilis, wet tä õjänch'oye, õ'tiyej lhamel letseyhay tä 
ihi lechäti David laka Hupuy. Wet lhäs tä lhey Acaz häp tä icheyäjo lajcha 
leniyatyajw'et. 

2~Rey 16 

Acaz niyatej Judá 
(2 Crón 28.1-27) 

1Ihi diecisiete nekchämis tä Peka tä Remalías lhäs niyatej Israel, wet Jotam lhäs 
Acaz nech'e iwo tesa tä lhayen niyata tä ihi Judá. 

2Hiw'en veinte nekchämis tä iwo tesa leniyatyaj, wet dieciséis nekchämis tä ihi 
Jerusalén tä iwoye niyat lechumet. Mat iwohiyet'a m'ak tä is wet Lhawuk 
y'ulhanej lakeyis, tsi tek iten m'ak tä lechäti David iwoye p'ante. 

3Ihänlhi t'at m'ak tä Israel laka reyes iwoye, wet iten lakeyis tä lhäy'e lhip tä 
ni'isachehen tä wichi tä w'enha lhamej iwoye, häp lhamel tä Lhawuk pajche 
yokoschephä p'ante tä ihi honhat tä Israel lhayis nekche. Tsi Acaz y'aje lhäs tä 
iwunho tä yen lew'ayhata häp laka dios tä w'enha lhamej. 

4Wet ithatlä tshätäy tä ilänhen lhäy'e tä iwunej incienso tä ihi õn'okhayajw'etes 
tä i'pe chenhas lhäy'e tä ichufwi hal'äy lehupelis. 

5Wet häpe p'ante lewhäytso tä Resín tä Aram laka rey, lhäy'e Peka tä Remalías 
lhäs tä Israel laka rey, tä lhamel ihoye Jerusalén yämlek iwo laka'tshayaja tä 
itayhlä Acaz. Mat lhamel isakanhiyejt'a. 

6Mat Edom laka rey isakanej hupuy tä lhey Elat wet lhayen lewuka, wet ichenhen 
Judá lheley tä ihi. Wet nämhen Edom lheley wet lhamel tä yen lew'eta yäk 
fwalasna. 

7Wet ifwalastso Acaz ichene lesilätwos Asiria laka rey tä lhey Tiglat-pileser, 
yämlek ifwenho tä yok: –Acaz häpe akawo wet mälhyej chik häpe äs. Tä 
mälhyejtso, is chik lehoye wet lefwayhtej Aram laka rey lhäy'e Israel laka rey tä 
lhamel itayhlä. 

8Wet rey Acaz ichuma plata lhäy'e oro tä ihi Lhawuk Lew'et, lhäy'e m'ayhay tä 
laha ihi tä ihi rey lew'et, wet ithate Asiria laka rey tä yen lew'ayhata. 

9Wet Asiria laka rey iwoye m'ak tä Acaz t'alhe, wet itayhlä Damasco tä häpe Aram 
lhayis kahupuy tä lhamya, wet ikalhi. Wet ichuma wichi tä ihi wet yen kwenkaya, 
wet ichäje hupuy tä lhey Kir. Hätej ilän Resín. 

Acaz ikanchä Lhawuk Lew'et 

10Wet rey Acaz ihoye p'ante Damasco yämlek ichutlä Tiglat-pileser tä Asiria laka 
rey. Wet hiw'en altar tä ihi Damasco, wet ichene sacerdote Urías lelesaynek 
yämlek itenlä tä yenlhi altar. 

11Wet sacerdote Urías yenlhi p'ante altar, wet iwoye ilhokej m'ak tä rey Acaz 
ne'tek iwoye tä ichene tä ihi Damasco. Wet tä näm, wak'alh. 

12Wet tä rey Acaz hiw'en tä wak'alh altar, wet iti'pe tä yenlhi Lhawuk lew'ayhat 
tshäwet tä õ'län. 

13Wet iwunho tshäwet lhäy'e yachuyaj lhay tä yen lew'ayhata, wet itsäype altar 
hat'es, lhäy'e tshätäy lew'oyis yämlek lha'isyene Lhawuk. 

14Wet Acaz itiyej kanhi altar tä bronce tä yiwite Lhawuk Lew'et, wet itihi lhip tä 
tumej tafwojhiye altar tä nech'ayek tä ihi Lhawuk Lew'et. 

15Wet ifwenho sacerdote Urías tä yok: –Häp altar tä nech'ayek tä wuj, tila'pe 
tshäwet tä lewunho tä nech'e natpej, lhäy'e Lhawuk lew'ayhat yachuyaj lhay tä 
honajpej, lhäy'e rey lew'ayhat tshäwet tä õ'län, lhäy'e yachuyaj lhay, häte wichi 
lew'ayhat tshäwet tä õ'län, lhäy'e yachuyaj lhay, lhäy'e hat'es. Wet tsäyla'pe altar 
ilhokej tshätäy tä õ'länhen lew'oyis. Mat altar tä bronce ts'ilak olham tä 
ochumyenlhi chik otahuyejla Lhawuk. 

16Wet sacerdote Urías iwoye ilhokej m'ak tä rey Acaz ne'tek iwoye. 

17Wet rey itiyejche kanhi waj lehis tä niwusa tä ichufwi Lhawuk Lew'et, lhäy'e 
lhamel lew'etes tä bronce. Häte itiyej kanhi waj lehi tä wujtaj tä itaype w'asetas 
tä bronce, wet iti'pe let'äsawet tä tunte. 

18Wet ilanhi Lhawuk Lew'et lep'ot lhip tä õ'chumyenlhi ifwala tä õt'elakw'et, 
lhäy'e lepe tä ts'ilak rey tä tiyäjche. Ilanche tsi t'uhläk ikänitlhi häp Asiria laka 
rey. 

19Wet mälhyejtso m'ak tä Acaz iwoye p'ante. Wet m'ayhay iyhäj tä iwoye ihi t'at 
õlesaynekhi tä lhey “Reyes tä ihi Judá.” 

20Wet y'il tä nech'e ihoye lechätilis, wet tä õjänch'oye, õ'tiyej lhamel letseyhay tä 
ihi David laka Hupuy. Wet lhäs tä lhey Ezequías häp tä icheyäjo lajcha 
leniyatyajw'et. 

2~Rey 17 

Oseas niyatej Israel 

1Ihi doce nekchämis tä Acaz niyatej Judá, wet Oseas tä Ela lhäs nech'e iwo tesa tä 
lhayen niyata tä ihi Israel. Wet nueve nekchämis tä ihi Samaria tä iwoye niyat 
lechumet. 

2Mat isit'a m'ak tä iwoye wet Lhawuk y'ulhanej, tej tä lakey tek wuj tä häte iwoye 
reyes lakeyis tä lhamel ichunch'oye p'ante lham tä ihi Israel. 

3Wet Salmanasar tä Asiria laka rey itayhlä p'ante Oseas wet yen lakawoya, wet 
Oseas tiskanpe impuestos tä Salmanasar t'alhe'pe. 

4Mat Salmanasar ihanch'oye p'ante tä Oseas itiyej lakanyaj tä ichene lesilätwos 
Egipto laka rey tä lhey So tä t'ukwe lech'otyaj. Häte nem tiskanpe Asiria laka rey 
häp kolhki tä t'alhe'pe nekchämpej. Wet häp tä Salmanasar ne'tek õ'tsoklhi Oseas 
yämlek õhp'ohi, õ'thatho õp'onthi. 

5Wet Asiria laka rey lhäy'e laka nifwotas, lhamel tiyäjo ilhokej honhat tä Israel. 
Wet itayhlä hupuy tä Samaria wet tres nekchämis tä lhamel ilunej. 

6Wet tä lepese, ihi nueve nekchämis tä Oseas ihi leniyatyaj, wet Asiria laka rey 
ikalhi Samaria wet lhayen lewuka, wet yen lakwenkaya Israel lhayis tä ihäne 

Asiria. Wet itihi iyhäj lhamel häp hupuy tä lhey Halah, wet iyhäj itihi Gozán tä 
iwhäye tewok tä lhey Habor, wet iyhäj itihi Medo lhayis kahupuy. 

Häp Israel lhayis lesukyaj tä tumenej tä lewit'äy ihi 

7Häp m'ak tä tumenej tä Israel lhayis lewit'äy ihi, häp tä lhamel iwo lesukyaja tä 
itayhlä Lhawuk tä laka Dios tä itonphä p'ante lhamel lechätilis tä ihi honhat tä 
Egipto wet ifwayhtejen p'ante Egipto laka rey. Wet lhamel n'okwiyej dios lhayis 
iyhäj 

8wet iten t'at wichi iyhäj lakeyis, häp lhamel tä Lhawuk pajche yokoschephä 
p'ante tä ihi honhat tä Israel lhayis nekche. Häte iten m'ak tä ni'isa tä Israel laka 
reyes yenlhi p'ante. 

9Wet Israel lhayis iwoye p'ante lhämtes tä ni'isachehen tä lhamel iwoyeje 
Lhawuk tä laka Dios. Wet yenlhi lhamhohen len'okhayajw'etes tä itihiche ilhokej 
lhipey tä yen lew'etesa, häp hupuy tä wus lhäy'e tä niwusa, yämlek n'okwiyej 
Lhawuk lhäy'e dios lhayis tä w'enha lhamej. 

10Wet häte lhamel yenlhi tuntey tä iwo len'okhayajayej, lhäy'e hal'äy tä yen dios 
tsinha tä lhey Asera lepeykasa. Itiche'pe ilhokej chenhas, häte itichechufwi hal'äy 
lehupelis. 

11Wet lhamel iwunej incienso tä itihi ilhokej lhipey tä toschephä. Wet iten t'at 
wichi iyhäj lakeyis, häp lhamel tä Lhawuk pajche yokoschephä p'ante tä ihi 
honhat tä Israel lhayis nekche. Wet lhamel iwoye m'ayhay tä wuj tä ni'isachehen, 
wet häp tä iwäkwyhaynej Lhawuk. 

12Wet lhamel n'okwiyej lecheyälis, häp m'ak tä Lhawuk n'äyejo p'ante lhamel wet 
yok, “Yej woye täjtso.” 

13Häp Lhawuk ichen p'ante lesilätwos lhäy'e laka profetas, ne'tek ifwenho lhämet 
Israel lhayis lhäy'e Judá lhayis wet yok, “Leyache akeyis tä ni'isa, wet woyaye 
ilhokej olhämtes lhäy'e ochufwenyajay tä ofwenhohte amel achätilis lhäy'e tä 
okawos profetas iwo siläta amejen.” 

14Mat lhamel niwoyaye, wet nem koyhyaj tä t'unhen lehusey, hätet iwoye 
lechätilis tä lhamel tek ichaye Lhawuk tä laka Dios. 

15Wet lhamel yen w'et m'ayeka lechufwenyajay, lhäy'e lhämet tä ische tä iwoyeje 
p'ante lechätilis tä yok, “Olham ohäpkhila aka Dios, wet amel ahäpkhila oka 
wichi.” Hätej lhamel tek hich'ahuye lham lhämtes tä ne'tek iwoye. Mat lhamel yen 
lewuhuya lecheyälis tä najit lahaya, wet tä iwoynejetso, häte tumen lhamejen tä 
w'et m'ayek t'at. Wet lhamel iten lakeyis wichi tä w'enha lhamej tä ihi honhates 
tä iwhäye. Häpe m'ak tä Lhawuk n'äyejo p'ante lhamel chik iwoye. 

16Wet lhamel ileyej ilhokej Lhawuk tä laka Dios lhämtes, wet lhamel yenthä 
lhamhohen p'ante täkwfwas w'asetas les tä chinaj tä õhp'o tä yen 
lecheyälisa. Häte lhamel yenlhi Asera lepeyak, wet lhamel n'okwiyej ilhokej 
m'ayhay tä ihi pule lhäy'e dios tä lhey Ba'al. 

17Wet lhamel iwunhomche leles tä lhamel yen lew'ayhata häp dios tä lhey 
Milcom. Wet lhamel lhayen n'ältshantsesa, wet fwitaj ihanej m'ak tä ihichela. Wet 
lhamel lhayachaje m'ak tä ni'isa wet Lhawuk y'ulhanej lakeyis, wet mälhyejtso 
p'ante tä lhamel iwäkwyhayen. 

18Wet Lhawuk wuj tä tewäkwäye Israel lhayis wet itiyej kanhi lhamel, wet 
telhame p'ante Judá lhayis tä imälhehi. 

19Mat hätej Judá lhayis tä lhamel iwohiyet'a Lhawuk tä laka Dios lhämtes, mat 
lhamel iten t'at Israel lhayis lakeyis. 

20Wet Lhawuk itiyej kanhi ilhokej Israel leles wet ilhaklitthä, wet yachaje itäyes 
lakweyey. 

21Wet hiw'enhat p'ante Israel, isoyej tä ihi David leniyatyaj. Wet Israel lhayis 
itshupyene p'ante Jeroboam tä Nabat lhäs tä lhamel yene laka rey. Wet häpe 
p'ante tä tumenej tä Israel lhayis ileyej Lhawuk wet lhamel iwoye lesukyaj tä wuj 
tä ni'isa. 

22Lhamel iwoye ilhokej lesukyajay tä mälhyej tä Jeroboam iwoye, wet lhamel 
ilehiyejt'a. 

23Wet tä ilepese Lhawuk itiyej kanhi Israel, mälhyej tä ifwenho p'ante ilhokej 
lakawos profetas tä ne'tek iwo siläta laka wichi. Wet mälhyej p'antetso tä õyen 
kwenkaya Israel lhayis tä lhamel yikch'oye laka honhat tä õ'chäje Asiria. Wet 
lhamel ihi tä yen lew'eta yäk fwalasna. 

Wichi tä w'enha lhamej yen p'ante lew'eta Israel lhayis laka honhat 

24Häp Asiria laka rey ichäj p'ante wichi tä tälho Babilonia, lhäy'e tä tälho Kuta, 
lhäy'e tä tälho Ava, lhäy'e tä tälho Hamat, lhäy'e tä tälho Sefarvaim. Wet itihi 
hupuy tä ihi Samaria tä Israel lhayis tä lew'et p'ante. Wet wichitso lhayen lewuka 
hupuytso wet yen lew'eta. 

25Mat lhamel tek n'okwiyej Lhawuk, tälhe lewhäy tä lhamel yen lew'eta hupuy. 
Wet Lhawuk ichene owalhas tä fwitses wet ilänhen iyhäj lhamel. 

26Wet õ'fwenho Asiria laka rey tä õyok: –Häp wichihte lechäj tä lhen akwenkaya 
tä lhen lew'eta hupuy tä ihi Samaria, lhamel itäfwnhiyejt'a honhattso laka dios 
lhäy'e lakeyis. Wet tä lhamel nitäfwelayej, wet lham ichene owalhas tä fwitses 
wet ilänhen lhamel. 

27Tä Asiria laka rey iläte, wet yok: –Chene elh sacerdotes tä tälh kanhi tä 
y'achäjte kana tä y'en lhakwenkaya. Is chik ihoye wet iwo w'eta kanhi, yämlek 
ichufwenejen häp honhattso laka dios lakeyis. 

28Wet yik elh sacerdotes tä lhamel pajche yen lakwenkaya tä itälhte Samaria. Wet 
yen lew'etahi Betel wet ichufwenejen wichi häp lakey tä n'okwiyej Lhawuk. 

29Mat wichi ilehiyejt'a tä yenthä lhamhohen lecheyälis tä ihi hupuy tä lhamel 
lew'et. Wet lhamel itihiche len'okhayajw'etes tä ihi lhipey tä toschephä tä 
Samaria lheley tä yenlhi p'ante. 

30Wet Babilonia lheley lhamel yenlhi laka dios tä lhey Sukot-benot lepeyak. Wet 
Kuta lheley yenlhi laka dios tä lhey Nergal lepeyak, wet Hamat lheley yenlhi laka 
dios tä lhey Asima lepeyak. 

31Wet Ava lheley yenlhi laka dios tä lhey Nibhaz lepeyak lhäy'e laka dios elh tä 
lhey Tartac lepeyak. Wet Sefarvaim lheley lhamel iwunhomche leles, ithatho itäj 
yämlek yenlhi lew'ayhat tä n'okwiyej Adramelec lhäy'e Anamelec tä Sefarvaim 
lheley laka dios lhayis. 

32Häte lhamel n'okwiyej Lhawuk, mat lhamel t'at tä itshupyen lhamehen elh chik 
häpe tä yene laka sacerdote yämlek hich'ote õchumet tä ihi len'okhayajw'etes tä 
ihi lhipey tä toschephä. 

33Mälhyej p'antetso, tej tä lhamel n'okwiyejpej Lhawuk, mat kamaj lhamel 
iwujyen lhamel laka dios lhayis, mälhyej honhates tä lhamel tälhehen p'ante 
lakeyis. 

34Yäk athana kamaj lhamel iwoye m'ak tä pajche iwoye p'ante, tä lhamel tek yäm 
matche tä n'okwiyej Lhawuk. Häte lhamel iwohiyet'a lhämtes lhäy'e 
lechufwenyajay tä lham ne'tek Jacob leles iwoye, häp hin'o p'ante õyen lheya 
Israel. 

35Wet täjp'ante Lhawuk lhayäm islä lhamel, ifwenho lhämet tä yok: –Yej lhen 
awuhuya dios lhayis iyhäj wet yej len'okwiyej. Yej let'upiyejchä lhamel wet yej 
lewoyay lew'ayhata. 

36Mat enn'o Awuka tä ohäpe aka Dios tä oaitonphä tä lheyayhi p'ante honhat tä 
Egipto tä on'älit tä wuj tä okhajyhayaj ihi. Matche, ts'ilak olham chik let'upihchä 
n'oyej wet len'okwiyay n'oyej, lhäy'e chik lewoyay ow'ayhata. 

37Wet woyaye ilhokej olhämtes lhäy'e ochufwenyajay, lhäy'e ilhokej m'ak tä 
olesayen tä ow'en amhohen yämlek lewoyaye. Wet yej lhen awuka dios lhayis 
iyhäj. 

38Yej p'ethatlä olhämet tä kalelhäj tä owoyejte amehen, wet yej lhen awuka dios 
lhayis iyhäj. 

39Mat ts'ilak olham tä ohäpe aka Dios chik lhenn'o Awuka, wet olham 
ofwayhthila amejen ilhokej atayhfwas. 

40Mat wichitso lhamel iwohiyet'a Lhawuk lhämtes, mat lhamel ihän t'at lakeyis tä 
pajche. 

41Wet lhamel n'okwiyej Lhawuk, mat kamaj lhamel ithatlä lecheyälis tä lhamel 
n'okwiyej. Wet leles lhäy'e lechetsos lhamel iten lechätilis lakeyis, wet kamaj 
iwoye yäk fwalasna. 

2~Rey 18 

Ezequías niyatej Judá 
(2 Crón 29.1-2) 

1Ihi tres nekchämis tä Oseas tä Ela lhäs niyatej Israel, wet Ezequías tä Acaz lhäs 
nech'e iwo tesa tä lhayen niyata tä ihi Judá. 

2Wet hiw'en p'ante veinticinco nekchämis tä iwo tesa leniyatyaj, wet veintinueve 
nekchämis tä ihi Jerusalén tä iwoye niyat lechumet. Wet lako atsinha tä lhey Abi, 
häp Zacarías tä lhäse. 

3Wet Ezequías is alhoho m'ak tä iwoye, mälhyej iwoye lechäti David, wet Lhawuk 
käjejlhi. 

4Wet lham p'ante tä itiyej kanhi õn'okhayajw'etes tä ihi chenhas, wet iwasthiche 
tuntey tä wichi iwo len'okhayajayej, wet yisthen hal'äy tä dios tsinha tä lhey 
Asera lepeyak ihi. Häte iwo lhipeya amlhätaj tä bronce tä Moisés lhenek p'ante tä 
Israel lhayis yen lheya Nehustán. Wet lhamel pajche iwunej incienso tä yen 
n'okhayajayej yäk ichäte lewhäy tä Ezequías iwasthi. 

5Ezequías itiyej lechayaj Lhawuk tä Israel laka Dios. Wet newache rey elh tä 
pajche chik häte iwoye Ezequías, wet tälhe lewhäy p'ante lham ihi leniyatyaj, 
newache elh tä mälhyej lham. 

6Tsi ajtintsaj, ilehiyejt'a Lhawuk, wet iwoye lhämtes tä hiw'enho p'ante Moisés. 

7Wet Lhawuk iyej wet häp tä tumenej tä is alhoho ilhokej m'ak tä iwoye. Wet 
Ezequías lhaikhajyen tä itayhlä p'ante Asiria laka rey wet ileyej tä lhayen 
lakawoya. 

8Häte iwo laka'tshayaja tä itayhlä Filisteo lhayis, wet ikalhi lhamel tä ihiche 
hupuy tä wus lhäy'e tä niwusa, yäk ichäte Gaza lhäy'e laka honhat lhip tä lepes. 

Samaria lewit'äy ihi 

9Ihi cuatro nekchämis tä Ezequías niyatej Judá, wet siete nekchämis tä Oseas tä 
Ela lhäs niyatej Israel, wet Asiria laka rey Salmanasar nech'e ihoye hupuy tä 
Samaria wet itayhlä. 

10Wet tiyäme tres nekchämis, nech'e tä tiyäjo Samaria wet lhayen lewuka. Tä 
mälhyejtso, ihi seis nekchämis tä Ezequías ihi p'ante leniyatyaj, wet nueve 
nekchämis tä Oseas niyatej Israel, häpe p'ante tä õtiyäjo hupuy tä Samaria. 

11Wet Asiria laka rey yen kwenkaya Israel lhayis, ihäne Asiria. Wet itihi iyhäj 
lhamel häp hupuy tä lhey Halah, wet iyhäj itihi Gozán tä iwhäye tewok tä lhey 
Habor, wet iyhäj itihi Medo lhayis kahupuy. 

12Mälhyejtso p'ante lhamel lewit'äy tä lhamel nich'ahuyaye Lhawuk tä laka Dios. 
Mat lhamel inäk'äs lhämtes wet niwoyaye m'ayhay tä Moisés tä Lhawuk lakawo 
ne'tek lhamel iwoye, wet lhamel tek yen chumyaja. 

Senaquerib tiyäjo p'ante Judá 
(2 Crón 32.1-19; Isa 36.1-22) 

13Ihi catorce nekchämis tä Ezequías niyatej p'ante Judá, wet Senaquerib tä Asiria 
laka rey nech'e itayhlä ilhokej hupuy tä khajayhen tä ihi Judá, wet lhayen lewuka. 

14Wet Ezequías iwo silätaye Asiria laka rey tä ihi p'ante Lakis. Wet lhämet yok: –
Olham isit'a m'ak tä owoye. Ekch'oye oka honhat wet otiskanla'pe ilhokej m'ak 
chik let'alh n'oye. Wet Asiria laka rey t'alhe Ezequías diez mil kilos plata lhäy'e 
mil kilos oro. 

15Wet mälhyejtso tä Ezequías hiw'enho ilhokej plata tä ihi Lhawuk Lewukwe 
lhäy'e tä ihi rey lewukwe. 

16Wet häpe lewhäytso tä Ezequías ilanche oro tä lham pajche hip'oyejpe lepe 
p'otes lhäy'e lepe ch'utey tä ihi Lhawuk Lewukwe. Wet tä ilanche, hiw'enho 
Asiria laka rey. 

17Wet Asiria laka rey ichene Ezequías sip'ä kaniyat tä lhamya, lhäy'e leniyatfwa, 
lhäy'e lech'otfwa, tä lhamel ichunch'oye laka'tshayajwos tä khajayhen, tä lhamel 
tälhe Lakis tä lhamel ihoye rey Ezequías tä ihi Jerusalén yämlek itayhlä. Wet tä 
lhamel ichäte p'ante Jerusalén, lhamel ikasitwhäye waj n'äyij tä tälhe õpek tä i'pe 
honhat lhip tä tojphä, häp n'äyij tä tiyäje honhat lhip tä lewuk hin'o tä ilejen 
wesas. 

18Wet lhamel t'änch'oye rey. Wet Eliaquim tä Hilcías lhäs, häp õkawo tä niyatej 
rey lew'et, lham yik tä iyahinlä lhamel. Wet iyhäj tä yikche häpe Sebna tä 
õlesaynekwo, lhäy'e Joa tä Asaf lhäs tä häpe elh tä silätwo tä ifwenhopej rey häp 
m'ayhay tä iche. 

19Wet Asiria laka rey niyatfwa ifwenho lhamel tä yok: –Asiria laka rey häpe t'at 
häp rey tä lewujyaj ihi. Wet ichene lhämet Ezequías tä yok, “Niwohit m'ak chik 
aisej tä otle t'un. 

20Lhäme tä akhajyhayaj ihi yämlek lewo aka'tshayaja wet lekalhihla m'ak tä 
lewoye. ¡Mat w'et ämtes t'at, najit lahaya! Wet athana tä lefwitaj letay n'ohlä, 
¿atsi elh tä lechaye chik hich'ot ame? 

21Ow'en tä lechaye Egipto. Mat Egipto hätet iwoye õtsut tä kanohi tä wasi. Chik 
iche elh tä lhaithatpe, itshänho lakwey wet tefwayhi. Häp tä Egipto laka rey 
iwoyeje ilhokej lhamel tä ichaye.” 

22“Mat chik amel lefwenay n'oho tä lhok, Olhamel ochaye häp olhamel Owuk 
Dios, wet olham oyok, Ezequías iwasthiche p'ante häp diostso lew'etes tä ihi 
chenhas, lhäy'e laka altares. Wet ifwenho p'ante wichi tä ihi Judá lhäy'e tä ihi 
Jerusalén tä ne'tek ts'ilak altar tä ihi Jerusalén chik lhamel ihoye tä lhamel 
n'okwiyej diostso. 

23“¡Ezequías, lhek tetshan olhämet! ¡Päyne owuk, Asiria laka rey, tä matche tä 
akhajyhayaj ihi! Olham ow'enla amho dos mil yel'atas. ¡Is chik let'ukwe sip'älis 
yämlek iche'pe! 

24¡Am tek lehanhiyeja lewoyneje chik lestun elh owuk kasip'älis, tanej chik häpe 
elh tä w'et m'ayek t'at tä najit lahaya! ¡Wet kamaj lechaye Egipto laka rey tä 
let'uhläk ichen ame yel'atas lhäy'e hin'ol tä iche'pe! 

25Wet ¿hät lhenek tek awuk dios lhämet n'oyej tä onäm tä otayhlä wet owasthi 
aka honhatna? Häpe lham tä ifwennaj n'oho wet yok, ¡Mäh hoye, wasthi 
honhattso!” 

26Wet Eliaquim, lhäy'e Sebna, lhäy'e Joa, tä lhamel iläte Asiria laka rey niyatfwa, 
wet lhamel ichulho tä yok: –Is chik am lewoye Arameo lhämet tä letahuy 
n'oyejen, tsi olhamel ohanej. Yej woye Hebreo lhämtes tä letahuy n'oyejen, tsi 
ilhokej wichi tä ikaphä tä i'pe lefwamhat ilät ame, lhamel hich'ahu ame. 

27Mat Asiria laka rey niyatfwa yok: –Kha, häpkhit'a awuk lhäy'e amel tä owuk 
ichenn'o amehen yämlek oyäme tähesna. Häpe t'at wichi tä ikaphä, ¡tsi lhamel 
n'isla amejen tä letufwla y'amuk wet leyähiyeja hat'ulhu! 

28Wet Senaquerib niyatfwa ikasit wet yäm äytaji tä ifwitsenej tä t'än tä iwo 
Hebreo lhämeta tä yok: –Ch'ahuyaye rey tä lewujyaj ihi lhämet, häpe Asiria laka 
rey tä yok, 

29“Yej ch'anlhaye tä Ezequías ikan amejen. Tsi lham ihanhiyejt'a iwoyneje chik 
aifwayhat n'oyej. 

30Yej woyaye tä Ezequías inityen amejen chik lechayaye häp awuk dios, wet chik 
ifwen amhomche tä yok, Matche tä Lhawuk Dios n'aifwayhthenla, wet hupuyna 
lham tek yachajiyela Asiria laka rey.” 

31“Yej ch'ahuyaye Ezequías. Tsi Asiria laka rey lhämet yok, Woyay atamseka 
n'ohlä wet alhachajay n'oye. Chik mälhyejtso, elh weihalhapej tufwila lechumet 
lhay wet iyähiyeja waj tä tälho lepek. 

32Wet onämla, ohänla amehen honhat tä hätet iwoye amel aka honhat tä trigo ihi 
lhäy'e uvas tä ihi, yämlek amel lhenaylhi pan lhäy'e hat'es. Häp honhat tä aceite 
tä olivos lhits'i ihi lhäy'e käyek tä ihi. Wet aisenla, leläyhenla, tek ley'inhenla. 
“Mat yej ch'ahuyaye Ezequías tä ikan amejen tä yäme tä yok, Häp Lhawuk tä 
n'aifwayhthenla. 

33¿Hät ichenaj elh dios lhayis tä tälhe honhat elh tä ifwayhatnaj n'oyej laka 
honhat? 

34¿Chi tä ihi Hamat laka dios lhäy'e Arpad laka dios? ¿Chi tä ihi Sefarvaim laka 
dios, lhäy'e Hena laka dios, lhäy'e Iva laka dios? ¿Hät lhamel ifwayhatnaj n'oyej 
Samaria? 

35¿Atsi dios elh tä häpe tä ihi honhates iyhäj tä ifwayhat n'oyej laka honhat? ¿Hät 
atichunhayaj tä awuk dios ifwayhthila n'oyej Jerusalén?” 

36Mat wichi lhamel tek ichulho, yok tem, lhämet ihihit'a. Tsi rey tä lhämet tä 
ne'tek lhamel nichulhaho. 

37Wet Eliaquim tä rey lakawo tä niyatej lew'et, lham hich'esajchehen lakhäy tä 
letetnek tä wuj tä lelhakli ihi. Wet häte Sebna tä õlesaynekwo hich'esajchehen 
lakhäy, lhäy'e Joa tä häpe elh tä silätwo tä ifwenhopej rey häp m'ayhay tä iche. 
Wet lhamel ihoye rey Ezequías tä lhamel ifwenho m'ak tä Asiria laka rey niyatfwa 
lhämtes. 

2~Rey 19 

Rey Ezequías iwo chenekaye Isaías tä t'uhläk y'alhyene Lhawuk 
(Isa 37.1-7) 

1Täjp'ante rey Ezequías iläte täjtso, hich'esajche lew'uy wet hiw'uyhi wesaj tä 
yelaj, letetnek tä lefwitajayaj ihi, wet ihochufwi Lhawuk Lew'et. 

2Wet t'äne Eliaquim, häp lakawo tä niyatej lew'et, lhäy'e Sebna tä õlesaynekwo, 
lhäy'e sacerdotes tä thänhäy, tä ilhokej lhamel hiw'uyhi wesaj tä yelaj, lhamel 
letetnek tä lefwitajayaj ihi. Wet ichene lhamel profeta Isaías tä Amoz lhäs, 

3wet lhamel ifwenho rey Ezequías lhämet tä yok: –Fwalana olhamel olhakli ihi 
lhäy'e tä on'äfwlhi ihi. Häpe fwala tä lhawit'äy ihi tä äytaj, tä hätet iwoye atsinha 
tä ataj iwohi lhäsa tä naj lakhajyhayaja. 

4Elak Lhawuk Dios tä n'ilataj pajche iläte lhämtes tä Asiria laka rey niyatfwa 
iwoye tä iläkwlhi, wet elak Lhawuk itihiyeja letasnhayaj häp lhämtestso tä iläte. 
Tä mälhyejtso, alhyene häp lhaka wichi tä iläyhen tä imälhehi. 

5Tä Isaías iläte rey lhämet tä ichene, 

6wet ichulho lakachenhay tä yok: –Fwenho amel awuk Ezequías häp Lhawuk 
lhämet tä yok, “Yej lenowaye Asiria laka rey kawos lhämtes tä ni'isachehen tä 
itayhat n'oye tä iläkwlhin'o. 

7Wet lhek yahinya, olham tek owohla letamseka, olhaklithiyejlhila m'ak chik 
ihanch'oye yämlek yäple laka honhat, wet chik ichät kanhi, õ'länla.” 

Rey Senaquerib yachajo tä ichene lhämet tä äytajche Ezequías 
(Isa 37.8-13) 

8Wet Asiria laka rey niyatfwa ihanej tä lewuk rey yikch'oye Lakis. Tä mälhyejtso, 
leniyatfwa yikch'oye Jerusalén wet ilhoke lewuk rey tä iwo laka'tshayaja tä 
itayhlä wichi tä ihi honhat tä lhey Pelaj. 

9Wet Asiria laka rey ilätch'oye tä Etiopía laka rey tä lhey Tirhaca ihoye yämlek 
iwo laka'tshayaja tä itayhlä lham. Wet yachajo tä Asiria laka rey ichene lesilätwos 
häp Judá laka rey Ezequías. Wet ifwenhomche lhamel tä yok: 

10–Fwenho Ezequías tä lhok, “Aka dios tä am lechaye ifwen amho tä yok, 
Jerusalén tek ichäthohla Asiria laka rey lakwey. Mat yej wahin amej chik ikan 
amej aka dios. 

11Am lehanej m'ak tä Asiria laka reyes iwoye tä iwasthiche ilhokej honhates tä 
lhamel tiyäjo. ¿Hät am lefwitaj lefwayhla? 

12Häp dios lhayis tä ihi honhates iyhäj, ¿hä ifwayhthen p'ante hupuy tä Asiria laka 
rey lechätilis iwasthiche? ¿Häp honhates tä Gozán, Harán, Resef, lhäy'e p'ante 
wichi tä ihi Bet-edén tä lhamel yen lew'eta hupuy tä lhey Telasar? 

13¿Chi tä ihi Hamat laka rey, lhäy'e Arpad laka rey, lhäy'e Sefarvaim laka rey, 
lhäy'e Hena laka rey, lhäy'e Iva laka rey? ¡Oyok, nemhit ichehen lhamel, nofwej!” 

Ezequías iwo let'alhyaja 
(Isa 37.14-20) 

14Wet rey Ezequías ichuma carta tä silätwos hiw'enho, wet iyahyen. Wet ihoye 
Lhawuk Lew'et, wet hich'enhi carta, itihi tä Lhawuk itayche. 

15Wet iwo let'alhyaja tä t'alhe Lhawuk wet yok: –Iwuk tä ahäpe Israel laka Dios tä 
aniyatyaj i'pe m'ayhay tä lhefwis ihi,ts'ilak am tä Alewuk ilhokej õniyatyajay tä 
i'pe honhat. Am tä lhenlhi pule lhäy'e honhat. 

16Lhek tetshan, Iwuk, wet ch'ahuye. Fwoyenchehen atey, Iwuk, wet yahin. 
Ch'ahuye Senaquerib lhämtes tä ichen n'oye tä itayhat ame tä iläkwlhi Dios tä 
n'ilataj. 

17“Iwuk, matche tä Asiria laka reyes iwasthiche ilhokej honhates, 

18wet lhamel hip'ohen laka dios lhayis, ithatho itäj, tsi matche tä häpkhihent'a 
dios lhayis, mat häpe m'ayhay tä hin'o tä lakwey lhenek, hal'ä wok tunte. Häp tä 
tumenej tä lhamel iwasthiche. 

19Athana Iwuk Dios, olhaip'altsen ame, fwayhat n'oyejen Asirio lhayis 
lakhajyhayaj, yämlek ilhokej wichi tä i'pe honhat ihanej tä ts'ilak am, Iwuk, tä 
ahäpe Dios.” 

Isaías iwo siläta tä rey Senaquerib lewit'äy ihihla 
(Isa 37.21-35) 

20Wet Isaías tä Amoz lhäs ichene lhämet rey Ezequías tä yok: –Lhawuk, Israel 
laka Dios, lhämet yok, “Olham oläte hat'alhyaj tä lewoyene tä lhämeje Asiria laka 
rey Senaquerib. 

21Wet athana olham tä ohäpe Awuk Dios oyok, “Senaquerib, Jerusalén hätet 
iwoye atsinha lhutsha tä ischeylhi amej. Ilanlhi lhetek tä ailäkwlhi tä lhekch'oye. 

22¿Atsi tä häpe tä leläkwlhi wet lekachuye? ¿Atsi tä häpe tä letayhte ämtes tä 
äytaji wet alechäjlhi tä leyahin? ¡Letayhlä Israel laka Dios tä T'amajchet! 

23Häpe tä lechene asilätwos tä leläkwlhin'o tä lhok, Oho'pe chenhas tä lhäy'e lhip 
tä toschephä tä ihi Líbano tä oyikche wujpe okaletas tä oka'tshayajchal. Wet tä 
ochät kaphä, oyisthen pänhichetek tä nem koyhyaj tä toschephä, lhäy'e pino 
lhayis tä matche tä isis, yäk ochäte lhip tä lhäy'e lhip tä tofwe, lhäy'e tayhi tä 
hätet iwoye honhat tä õlafwek ihi. 

24Ohoye honhates tä w'enha lhamej wet otij chowej. Oyenlhi opek wet oyäyej waj 
tä tälho. Wet ilhokej tewok lhayis tä ihi Egipto tä oy'uytho opach'ol yäk y'imche. 

25“¿Mat hät kahanayej tä olham tä ohäpe Dios tä matche tä otichunhayaj tä 
lewoye m'ayhayna? Wet athana oyäm matche. Häp tä tumenej tä am lewasthiche 
hupuy tä khajayhen wet lhene õskonkay tä wus. 

26Wet wichi tä ihi hupuy noj lakhajyhayaj, wet wuj tä lhamel nowayhen wet 
n'äfwenhen, hätet iwoye hon'al tä i'pe honhat lhäy'e hupitas tä w'atshan, mälhyej 
hon'al tä lhaichihelit tä tälhpe owukwe wet ihwok tä chayohi hip'ohen yäk 
tamchäyhen. 

27Olham Dios ohanej ilhokej m'ak tä lewoye. Ohanej ihi lhip tä lehoye, lhäy'e tä 
lhehi haw'et. Olham ohanej tä am lewäkwäy n'oye. 

28Wet tä ohanej tä afwitsaj wet alechäjlhi, wet otihihla chinaj anhus, owohla 
lheleya, wet owohla t'aka ayhi, wet oyachajila amche han'äyijnaj letälhche.” 

29Wet Isaías ifwenho rey Ezequías tä yok: “Häpe täjna letetnek m'ayhay tä 
ihichela: Tä nekchämna lhäy'e chik nekchäm elh tä amel letufwayhla m'ak tä 
inuphä tä tälhpe honhat. Mat chik ichäte tres nekchämis, nech'e iwohiyela chik 
amel letutcheyhen wet lelanhihla yachuyaj lhay, wet lethatlahchä uva lhiley wet 
letufwayhla lhay. 

30Häp wichi tä imälhehi Judá tä iläyhen, lhamel hätehlat iwoye hal'äy tä w'atshan, 
wet iwohla lefwettsila'pe honhat wet iwohla lhaya. 

31Tsi ihichela wichi tä ihi Jerusalén tä tefwayhen, lhäy'e tä ihi chenaj tä Sión. 
Lhawuk tä lajit letumfwaya lhaikhajyenla wet iwohiyela tähestso. 

32“Häpe täjtso Lhawuk lhämet tä yämeje Asiria laka rey tä yok, Iwohiyet'a chik 
tiyäjo hupuy tä Jerusalén. Iwohiyet'a chik tiyäj hätefwajni lech'ähi. Iwohiyet'a 
chik itihlä laka'tshayajp'ot tä itayhlä Jerusalén, wet iwohiyet'a chik yenlhi 
let'äsawet yämlek isakane. 

33Wet yäpnhichela t'at len'äyijnaj tälhche tä yikhila, tek tiyäjohla häp hupuyna. 
Olham tä ohäpe Awuk Dios tä olhämet täja. 

34Olham ot'uhiyela hupuyna wet ofwayhthila, häp m'ak tä olham owoye lhäy'e 
ohumnhayaj tä otiyej okawo David.” 

Rey Senaquerib lewit'äy 
(Isa 37.36-38) 

35Wet honatsitso Lhawuk laka ángel ihoye lhip tä Asirio lhayis lhaihuthiwek wet 
ilänhen ciento ochenta y cinco mil (185.000). Wet tä ifwala inuphä, letseyhay i'pe 
honhat. 

36Wet Asiria laka rey Senaquerib yik, ineyhatphä lew'et wet yäple laka honhat tä 
lhey Nínive. 

37Wet iche p'ante ifwala tä Senaquerib ihi len'okhayajw'et tä n'okwiyej laka dios 
tä lhey Nisroc. Wet leles Adramelec lhäy'e Sareser lhamel ihoye wet ilän lajcha. 
Wet lhamel yikhen, inukwe alhoho tä ihoye honhat tä Ararat. Wet Senaquerib 
lhäs tä lhey Esarhadón tä icheyäjo lajcha leniyatyajw'et. 

2~Rey 20 

Ezequías t'inhayaj ihi mat Dios ichesat 
(2 Crón 32.24-26; Isa 38.1-8,21-22) 

1Häp ifwalastso t'inhayaj ihi rey Ezequías, imä katsi, tott'ayek y'inhila. Wet 
profeta Isaías tä Amoz lhäs ihoye wet tahuyej tä yok: –Häp Lhawuk lhämet yok, 
“Kanchä haw'et lhäy'e m'ayhay tä ihi. Tsi ley'inhila, tek lecheslame.” 

2Wet Ezequías itilhkathi lete'pe, itayhte hup lhip tä iwo let'alhyaja wet yok: 

3–Iwuk, olhaip'altsen ame chik ahuseklä m'ak tä owoyepej. Ts'ilak am tä on'okwi 
amej wet owoyepej m'ak tä am lehuminche. Wet Ezequías wuj tä tafwlhi. 

4Wet tä kamaj Isaías nekach'oye niyat lew'et lhip tä i'alhoye, häp Lhawuk tahuyej 
tä yok: 

5–Äple oka wichi kaniyat Ezequías, fwenhola tä lhok, “Häp Lhawuk tä achäti 
David laka Dios yok, Olätene hat'alhyaj tä lewoye, lhäy'e afwyhayaj. Wet 
ochesthila amej hat'inhayaj wet lecheslame. Wet chik ichäte tres ifwalas, nech'e 
iwohiyela chik lehoye Ow'et wet len'okwi n'oyej. 

6Wet ow'enla amho quince aka nekchämis, oy'ayhthilatshi haw'atshancheyaj. 
Wet am lhäy'e hupuyna tä Jerusalén ofwayhthiyeja Asiria laka rey. Wet olham 
ot'uhiyela Jerusalén, häp m'ak tä olham owoye lhäy'e ohumnhayaj tä otiyej 
okawo David.” 

7Wet Isaías ifwenho niyat lakawos tä yok: –Chuma higos wet chofwaji. Pen wet 
ti'pe lhip tä t'inhayaj ihi. Wet lhamel iwoye, iti'pe lhip tä t'inhayaj ihi, wet iches 
niyat. 

8Wet Ezequías y'ätshane Isaías tä yok: –¿Atsi letetnek tä Lhawuk ipäynhila n'oye 
yämlek ohanej tä ichesthilan'o wet chik ichäte tres ifwalas nech'e iwohiyela chik 
ohoye Lew'et wet on'okwiyej? 

9Wet Isaías ichulho Ezequías tä yok: –Häpe täjna Lhawuk letetnek tä ipäynhila 
ame yämlek lehanej tä yämla matche lhämetne ofwen amho. ¿Hät iwoye chik 
õt'äsawet lehupel ichun wok lhayachajen? 

10Ezequías yok: –Athahit'a chik lehupel ichun. Mat atha chik lhayachajen. 

11Wet profeta Isaías iwo let'alhyaja, t'änch'oye Lhawuk. Wet Lhawuk iwoye, wet 
õt'äsawet tä rey Acaz lhenek p'ante lehupel lhayachajen. 

Rey Ezequías ichumlä Babilonia laka rey lakachenhay 
(2 Crón 32.31; Isa 39.1-8) 

12Häpe p'ante lewhäytso tä rey tä lhey Merodac-baladán tä Baladán lhäs tä 
Babilonia laka rey, lham ihanej tä Ezequías t'inhayaj ihi, imä katsi. Wet häp tä 
ichene lesilätwos, lhäy'e laka cartas, lhäy'e lew'ayhat. 

13Wet Ezequías käjejlhi tä hiw'en lhamel. Wet ipäyne ilhokej m'ak tä hiw'en tä 
laha ihi, plata lhäy'e oro, lhäy'e lakacha tä lenij akäjche, lhäy'e aceite tä laha ihi, 
lhäy'e lakwelheley, lhäy'e ilhokej m'ak tä lakäywet. Tek wo m'ak chik nipäynaye. 
Ilhokej m'ak tä ipäyne, lhäy'e m'ak tä hiw'en tä ihi leniyatyajw'et lhäy'e tä ihi 
ilhokej laka honhat. 

14Wet profeta Isaías ihoye rey Ezequías wet y'ätshane p'ante tä yok: –¿Atsi 
honhat tä tälhe hin'ol tä iho ame, wet atsi m'ak tä lhamel ifwen amho? Wet 
Ezequías ichulho tä yok: –Lhamel tälhe Babilonia, honhat tä tofwe. 

15Wet Isaías y'ätshane tä yok: –¿Atsi m'ak tä lepäyne lhamel tä ihi aniyatyajw'et? 
Wet Ezequías ichulho tä yok: –Opäyne lhamel ilhokej m'ayhay tä ichufwi ow'et. 
Niwohit m'ak chik lhamel niw'ena. Ilhokej m'ak tä ot'amajej tä lhamel hiw'en. 

16Wet Isaías tahuyej Ezequías tä yok: –Lhek ch'ahuye Lhawuk lhämet tä yok, 

17“Ihichela ifwala tä õ'chäjiyela Babilonia ilhokej m'ayhay tä lew'en tä ihi 
aniyatyajw'et, lhäy'e ilhokej m'ayhay tä achätilis t'amajej yäk ifwalasna. Wet tek 
wohla m'ak chik imälhe kana. 

18Wet elhpej amel ales tä hin'ol tä tälh ame, õ'hänhiyela Babilonia wet 
õ'lanhihichela lechänsilis, wet Babilonia laka niyat yenla lakawosa.” 

19Wet Ezequías ichulho Isaías tä yok: –Häp Lhawuk lhämet tä lechäj n'oye is 
alhoho. Chik kamaj oläy, elak letamsek ihi honhat wet naj lewit'äya. 

Y'il p'ante rey Ezequías 
(2 Crón 32.32-33) 

20Häp m'ayhay iyhäj tä Ezequías iwoye, lhäy'e tä lhaikhajyen, lhäy'e tä yenlhi 
p'ante wajhi tä wuj, lhäy'e tä yenlhi waj n'äyij tä inekhatchufwi honhat yämlek 
tiyäjo Jerusalén, wet tähesna ihi t'at õlesaynekhi tä lhey “Reyes tä ihi Judá.” 

21Wet y'il tä nech'e ihoye lechätilis, wet lhäs tä lhey Manasés häp tä icheyäjo 
lajcha leniyatyajw'et. 

2~Rey 21 

Manasés niyatej Judá 
(2 Crón 33.1-20) 

1Manasés hiw'en p'ante doce nekchämis tä iwo tesa tä lhayen niyata, wet 
cincuenta y cinco nekchämis tä ihi Jerusalén tä iwoye niyat lechumet. Wet lako 
atsinha tä lhey Hepsiba. 

2Mat Manasés isit'a m'ak tä iwoye wet Lhawuk y'ulhanej. Tsi iten lakeyis tä lhäy'e 
lhip tä ni'isachehen tä wichi tä w'enha lhamej iwoye, häp lhamel tä Lhawuk 
pajche yokoschephä p'ante tä ihi honhat tä Israel lhayis nekche. 

3Häp Manasés yachajo tä yenlhi õn'okhayajw'etes tä ihiche chenhas tä lajcha 
Ezequías iwasthiche p'ante. Wet ineyhatphä Ba'al laka altares wet yenlhi dios 
tsinha tä lhey Asera lepeyak, mälhyej iwoye Israel laka rey p'ante tä lhey Acab. 
Häte Manasés n'okwiyej katetsel lhäy'e ilhokej m'ayhay tä ihi pule. 

4Wet yenlhi altares tä ihi Lhawuk Lew'et, häp hup tä Lhawuk yop'antekwe, 
“Oyenla Ow'eta.” 

5Häte yenlhi altares tä itihi täkwfwas lhipey tä i'alhotaje tä ihi Lhawuk Lew'et, 
yämlek n'okwiyej katetsel lhäy'e ilhokej m'ayhay tä ihi pule. 

6Wet iwunho lhäs tä yen lew'ayhata dios tä w'enha lhamej, wet lhayen 
n'ältshantsaja, wet fwitaj ihanej m'ak tä ihichela. Wet iwo lew'eta iyhäj tä 
inämthen husey wet y'ätshane tseyhay, wet iwoye m'ak tä inu'pe tä ni'isa tä 
iwäkwyhaynej Lhawuk. 

7Häte itihi Asera lepeyak Lhawuk Lew'et tä pajche Lhawuk ifwenho p'ante David 
lhäy'e lhäs Salomón tä yok: –Ow'etna tä ihi Jerusalén otihi olhey yämlek 
tiyäj'attsiy. Tsi olham tä otshupyene tä ihi ilhokej honhat tä Israel lhayis ihi. 

8Wet chik Israel lhayis iwoye ilhokej olhämtes tä one'tek lhamel iwoye, wet 
t'amajej ilhokej ochufwenyaj tä okawo Moisés hiw'enhomchehte lhamel, chik 
mälhyejtso, wet olham tek osohiyeja lhamel honhatna tä ow'enhohte lechätilis. 

9Mat lhamel iwohiyet'a, wet Manasés tä tumenej tä lhamel iwoye m'ak tä lhäy'e 
lhip tä ni'isa, inu'pe wichi iyhäj tä pajche Lhawuk itäyhat p'ante tä ihi honhat tä 
Israel lhayis nekche. 

10Wet häp tä Lhawuk ifwenho lhämet lakawos profetas tä ne'tek lhamel iwo 
siläta wichi tä yok: 

11–Häp m'ak tä Judá laka rey Manasés iwoye matche tä ni'isa, inu'pe ilhokej 
Amorreo lhayis tä ichunch'oye p'ante lham, wet tumenej Judá tä lhaisukyenej 
lecheyälis. 

12Tä mälhyejtso, olham tä ohäpe Israel Lewuk Dios olhämet yok, “Othatla'pe wuj 
lewit'äy Jerusalén lhäy'e Judá. Wet elh chik häpe tä iläte, ilätla m'ak tä lech'otey 
iläte. 

13Otihiyejame otasnhayaj Jerusalén, ow'awlhathiyejame Samaria. 
Otech'aynhiyejame rey Acab lhäy'e laka wichi tä owit'äyente. Wet olejiphälame 
Jerusalén, otech'aynhiyejame õlhäkhi tä õ'lejomche wet õ'tilhkatchä. 

14Wet owomla oka wichi lhip tä imälhehi, wet oyachajiyelame letayhfwas yämlek 
yen kwenkaya lhamel, wet isohiyeja ilhokej m'ayhay tä lhamel hiw'en.” 

15Tsi ow'en m'ak tä ni'isa tä lhamel iwoye, tälhe lewhäy tä lhamel lechätilis 
inukwephä tä tälho Egipto yäk ifwalasna tä lhamel iwäkwyhayenn'o. 

16Wet elh m'ak tä lhäy'e lhip tä ni'isa tä Manasés iwoye, tä ilänhen wujpe wichi tä 
lhamel najit letesa yäk lew'oysilis poyej Jerusalén. Mälhyejtso m'ak tä Manasés 
iwoye, lhäy'e lesukyaj tä tumenej Judá lheley iwoye m'ak tä ni'isa wet Lhawuk 
y'ulhanej lakeyis. 

17Wet m'ayhay iyhäj tä Manasés iwoye, lhäy'e tä iwopej lesukyaja, ihi t'at 
õlesaynekhi tä lhey “Reyes tä ihi Judá.” 

18Wet y'il p'ante tä nech'e ihoye lechätilis, wet tä õjänch'oye, õ'tihi lelafwek lhip 
tä ihi lew'et, ihi Uza lelafwek. Wet lhäs tä lhey Amón häp tä icheyäjo lajcha 
leniyatyajw'et. 

Amón niyatej Judá 
(2 Crón 33.21-25) 

19Amón hiw'en p'ante veintidós nekchämis tä iwo tesa tä lhayen niyata, wet 
täkwfwas nekchämis tä ihi Jerusalén tä iwoye niyat lechumet. Wet lako atsinha tä 
lhey Mesulemet, häp Harús tä lhäse, tälhe Jotba. 

20Mat Amón isit'a m'ak tä iwoye, hätet iwoye lajcha Manasés, wet Lhawuk 
y'ulhanej lakeyistso. 

21Amón ihän t'at lajcha len'äyij tä ni'isa, lhäy'e tä n'okwiyej lecheyälis, wet häpe 
t'at lecheyälis tä lajcha n'okwiyejpej. 

22Mälhyej p'antetso tä ileyej häp Lhawuk tä letetsel laka Dios, wet iwohiyet'a 
m'ak tä Lhawuk lenech'ethayaj. 

23Wet Amón leniyatfwas lhaikhajyenhen wet itayhlä lham, wet lhamel ilän tä ihi 
lew'et. 

24Mat wichi tä ihi honhat ilänhen anikoyistso, wet lhamel yen laka niyata lhäs tä 
lhey Josías tä icheyäjo lajcha leniyatyajw'et. 

25Wet m'ayhay iyhäj tä Amón iwoye ihi t'at õlesaynekhi tä lhey “Reyes tä ihi 
Judá.” 

26Wet tä õjänch'oye, õ'tihi letseyekw'et tä ihi Uza lelafwek. Wet lhäs tä lhey Josías 
häp tä icheyäjo lajcha leniyatyajw'et. 

2~Rey 22 

Josías niyatej Judá 
(2 Crón 34.1-2) 

1Josías hiw'en p'ante ocho nekchämis tä iwo tesa tä lhayen niyata tä ihi Judá, wet 
treinta y un nekchämis tä ihi Jerusalén tä iwoye niyat lechumet. Wet lako atsinha 
tä lhey Jedida, Adaías tä lhäse, tä lew'et Boskat. 

2Wet Josías is alhoho m'ak tä iwoye wet Lhawuk käjejlhi. Wet ihän t'at m'ak tä 
lechäti David iwoye wet nemhit ileyej. 

Õ'lhokpe õlesaynekhi tä Ley p'ante tälhe Moisés ihi 
(2 Crón 34.8-18) 

3Ihi p'ante dieciocho nekchämis tä rey Josías ihi leniyatyaj, wet ichene Lhawuk 
Lew'et häp lelesaynekwo tä lhey Safán tä Asalías lhäs wet Mesulam tä lecheyäs. 
Wet tahuyej tä yok: 

4–Mäh hoye Hilcías, häp Sacerdote tä Lhamya, wet fwenho chik ihutwek kolhki tä 
ihi Lhawuk Lew'et tä lepewos ichumlä tä tälhe wichi. 

5Is chik yachaje hin'ol tä itetshan õchumyaj tä ihi Lhawuk Lew'et yämlek tische 
chumhas, 

6wok oyok, iyhäj tä yen lechumyaja hal'äy, lhäy'e iyhäj tä yenthä õwukwey. Häte 
is chik ichäj hal'äy lhäy'e tuntey tä õyenejlhi Lhawuk Lew'et. 

7Wet yej tetshan hin'oltso tä õyachaje kolhki yämlek tische chumhas, tsi is alhoho 
m'ak tä lhamel iwoye. 

8Wet Safán iwoye rey lhämet, ihoye t'at Lhawuk Lew'et. Wet tä kamaj ihi, häp 
Hilcías tä Sacerdote tä Lhamya ifwenho tä yok: –Olhoke õlesaynekhi tä Ley p'ante 
tälhe Moisés ihi tä ichufwi Lhawuk Lew'et. Wet Hilcías hiw'enho Safán Ley lehi 
wet Safán iyahyen. 

9Tä ileyej, yäple rey wet iwo siläta tä yok: –Iwuk, häp akawos ichuma ilhokej 
kolhki tä ihi Lhawuk Lew'et, wet lhamel yachaje iyhäj tä itetshan õchumyaj. 

10Hätej Safán yok: –Sacerdote Hilcías hiw'en n'oho õlesaynekhi. Wet Safán 
iyahyenho rey. 

Profeta'tsinha tä lhey Hulda iwo siläta m'ak tä ihichela 
(2 Crón 34.19-28) 

11Tä rey iläte m'ak tä Lhawuk lhämet yäme tä ihi lehi, wet hich'esajche lew'uy tä 
yen tetneka tä wuj tä lelhakli ihi. 

12Wet ichene sacerdote Hilcías, lhäy'e Ahicam tä Safán lhäs, lhäy'e Acbor tä 
Micaías lhäs, lhäy'e Safán tä õlesaynekwo, lhäy'e Asaías tä rey lech'otfwa. Wet rey 
ifwenho lhamel tä yok: 

13–Mäh ätshane Lhawuk m'ak tä olham omälhnhiyeja, lhäy'e wichi, lhäy'e ilhokej 
Judá. Ätshaneje lhämtes tä õ'lhokpe tä ihi õlesaynekhina. Tsi Lhawuk wuj lewäk 
tä iti n'amejen, häp tä lhachätilis nit'amajayej p'ante lhämtes tä ihi lehina wet 
niwoyaye m'ak tä Lhawuk ne'tek õ'woye. 

14Wet sacerdote Hilcías, lhäy'e Ahicam, Acbor, Safán, lhäy'e Asaías, tä lhamel 
ihoye atsinha tä profeta tä lhey Hulda, atsinha tä Salum tä lech'efwa. Salum häpe 
Ticva lhäs wet Harhás tä lecheyäs, wet häpe elh tä t'uye õkhäy tä ichufwi Lhawuk 
Lew'et. Wet atsinhatso tä lhey Hulda lew'et ihi p'ante Jerusalén lhip tä nech'ayek. 
Wet tä hin'oltso tä rey kachenhay ichäte, wet lhamel ifwenho atsinha häp rey 
letichunhayaj. 

15Wet atsinha ichulho lhamel tä yok: –Lhawuk tä Israel laka Dios lhämet yok, 
“Fwenho häp hin'o tä alechenhay tä leho n'oye 

16tä olham tä ohäpe Awuk Dios oyok, Ochenla'pe lewit'äy hupuyna lhäy'e wichi tä 
ihi, mälhyej tä olhämtes yäme tä ihi lehi tä Judá laka rey iyahyenne. 

17Tsi lhamel iwomn'o wet iwunej incienso tä lhamel yen n'okhayajayej dios 
lhayis iyhäj. Wet lhamel iwäkwyhayen n'oyej ilhokej m'ak tä ni'isa tä iwoye. Häp 
tä tumenej tä naj lepesa owäk tä otiyej lhamel lhäy'e hupuyna.” 

18Wet atsinha äp yok: –Wet häp Judá laka rey tä ichen amehen Lhawuk tä ne'tek 
lech'ahuyaye, fwenho lham häp Lhawuk tä Israel laka Dios lhämet tä yok, “Am 
lech'ahuye m'ak tä ihi lehi tä leläte tä õyahyenne, 

19wet lewo ahusek elha wet aley'ayhatchä tä ihi tä olham otayche. Wet leläte 
m'ak tä oyäme tä otayhte lewit'äy hupuyna lhäy'e wichi tä ihi. Tsi oyok, 
Ochätyenla'pe hupuyna okäpfwayaj tä ni'isa yämlek ts'anis t'at. Wet tä wuj tä 
alhakli ihi, lech'esajchehen akhäy wet letafwlhi. Tä mälhyejtso, ofwen amho tä 
häte olham olät ame wet och'ahu ame. 

20Wet atamsek ihihla chik ley'inla wet lehohiyela achätilis, wet atey tek 
hiw'enla'pe m'ak tä ni'isa tä ochätyenla'pe hupuyna.” Wet rey silätwos yikhen tä 
iwo siläta rey. 

2~Rey 23 

Josías iyahyenho wichi häp Ley p'ante tälhe Moisés, wet wichi yäme tä iwohiyela 
(2 Crón 34.29-32) 

1Rey Josías t'äne ilhokej hin'ol tä thänhäy tä ihi Judá lhäy'e tä ihi Jerusalén, ne'tek 
lhaihute. 

2Wet rey ihoye Lhawuk Lew'et, lhäy'e ilhokej hin'ol tä ihi Judá, lhäy'e ilhokej 
wichi tä ihi Jerusalén, lhäy'e sacerdotes, lhäy'e profetas, lhäy'e ilhokej wichi, häp 
iyhäj tä len'ohyaj ihi lhäy'e iyhäj tä naj len'ohyaja. Wet rey iyahyenho lhamel 
ilhokej Dios lhämtes tä ihi lehi tä õ'lhoke tä ihi Lhawuk Lew'et. 

3Wet rey ikasit tä iwhäye ch'ute tä wujche, wet lhaifwenho Lhawuk tä iwohiyela 
m'ak tä is wet imälhthilawek lakhajyhayaj lhäy'e letichunhayaj tä iwohiyela 
ilhokej Lhawuk lhämtes lhäy'e lechufwenyajay tä ihi õlesaynekhi. Wet ilhokej 
wichi tä lhamel iläte, ihuminche wet häte lhamel yäme tä iwohiyela m'ak tä ihi 
õlesaynekhi. 

Josías itäyhat õcheyälis lhäy'e lew'etes tä ni'isahen 
(2 Crón 34.3-7) 

4Wet rey Josías ichene Hilcías, häp Sacerdote tä Lhamya, lhäy'e sacerdotes iyhäj 
tä lech'otfwas, lhäy'e hin'ol tä t'uye lepe, ne'tek lhamel itonchephä ilhokej 
m'ayhay tä ichufwi Lhawuk Lew'et tä õyenhoplhi Ba'al tä õn'okwiyejpej, lhäy'e 
ilhokej m'ayhay tä õyenhoplhi Asera tä dios tsinha, lhäy'e ilhokej m'ayhay tä 
õ'chumyenlhi tä õn'okwiyej katetsel lhäy'e ilhokej m'ayhay tä ihi pule. Tä lhamel 
itonphä, wet rey itontehlä Jerusalén tä iwunhomche, itihi honhat tä iwhäye 
tewok lhäsaj tä lhey Cedrón. Wet ichuma lemok m'ayhay tä iwunhomche, ichäje 
Betel. 

5Hätej itiyejche kanhi sacerdotes tä n'okwiyej dios lhayis tä kamatachehen. Häp 
Judá laka reyes pajche itshupyenehen p'ante lhamel yämlek iwunejpej incienso tä 
itihi len'okhayajw'etes tä ihiche lhipey tä toschephä tä ihi honhates tä ihi Judá 
lhäy'e tä iwhäye Jerusalén. Hätej itiyejche kanhi sacerdotes iyhäj tä iwunejpej 
incienso tä yen n'okhayajayej Ba'al, lhäy'e ifwala, lhäy'e iwel'a, lhäy'e katetsel, 
lhäy'e ilhokej m'ayhay tä ikaphä tä ihi pule. 

6Hätej itonphä hal'ä tä Asera lepeyak tä ihi Lhawuk Lew'et, wet itontehlä 
Jerusalén. Ihäne Cedrón lhip wet iwunej yäk ts'ilak lemok, wet itsäype wichi 
tseyekw'et. 

7Hätej iwasthiche õwukwey tä ichufwi Lhawuk Lew'et tä hin'ol iwo 
lakain'oyajahi tä fwitaj ikäjyenlhi laka dios lhayis. Ihi õwukweytso tä atsinhay 
tiyhinhen tä lhamel yenthä dios tsinha Asera lakhäy. 

8Wet t'anchehlä ilhokej sacerdotes tä tälhe honhates tä ihi Judá. Hätej iwasthiche 
ilhokej õn'okhayajw'etes tä ihiche chenhas, tälhe Geba tä tumej tafwojhiye yäk 
ichäte Beerseba tä tumej tapinhiye, tä sacerdotestso ihipej tä iwunej incienso. 
Hätej iwasthiche õn'okhayajw'etes tä ihiche hupuy lepelis tä iwhäye lepe tä 
gobernador Josué lhenek tä tumej hupuy lhip tä lets'amkat. 

9Mat häp sacerdotes tä oyämetso tä pajche ihiche õn'okhayajw'etes tä ihi 
chenhas, õ'näyejo lhamel chik yenlhi lechumet tä ihi Lhawuk Lew'et tä ihi 
Jerusalén. Mat lhamel is t'at tä tufw pan tä levadura newahi tä lhamel iyej 
sacerdotes iyhäj. 

10Wet Josías häte ikänchi õn'okhayajw'et tä lhey Tofet tä wichi itihi leles tä 
iwunhomche tä ihi honhat lhip tä lhey Ben-hinom. Josías yen häpeya m'ak tä 
ka'õt'amajcheta, yämlek newache elh chik iwunho lhäs wok lhäse tä yen 
lew'ayhata tä hiw'enho dios tä kamatache tä lhey Moloc. 

11Hätej itiyejche kanhi yel'atas lepeykas tä ihi Lhawuk Lew'et lepe tä Judá laka 
reyes pajche yen p'ante t'amajchetesayej ifwala. Lhamel iwhäye rey lech'otfwa tä 
lhey Natán-melec lewukwe. Hätej Josías iwunej kaletaj tä õyen t'amajchetayej 
ifwala. 

12Wet iwasthiche altares tä Judá laka reyes pajche yenlhi p'ante tä ihi rey Acaz 
lew'et lhip tä tojphä. Hätej iwasthiche altares iyhäj tä rey Manasés yenlhi p'ante, 
itihi täkwfwas lhipey tä i'alhotaje tä ihi Lhawuk Lew'et. Ilhokej altarestso Josías 
ilanche wet iwo lhipeya, wet ithate lemok tewok lhäsaj tä lhey Cedrón. 

13Hätej iwasthiche õn'okhayajw'etes tä ihiche chenhas tä tumej Jerusalén lhip tä 
ifwala tälhche. Häp rey Salomón tä ne'tek õyenlhi p'ante häp 
õn'okhayajw'etestso, õ'tihi chenaj tä Oliwachat lhip tä tumej tä tapinhiye, yämlek 
õn'okwiyej Astarté, häp Sidón lhayis laka dios tsinha tä lhäy'e lhip tä ni'isa, lhäy'e 
tä õn'okwiyej Quemós, häp Moab lhayis laka dios tä matche tä ni'isa, lhäy'e tä 
õn'okwiyej Milcom, häp Amón lhayis laka dios tä hich'atej tä ni'isa. 

14Hätej iwo lhipeya tuntey tä wichi yen t'amajchetesa, wet yisthen hal'äy tä Asera 
lepeykas tä lhamel yen laka dios tsinhaya, wet ithathomche lhipeytso õlhiley. 

15Wet iwasthi altar lhäy'e õn'okhayajw'et tä ihi Betel tä Jeroboam tä Nabat lhäs 
yenlhi p'ante,lham tä tumenej Israel iwo sukyaja. Wet Josías iwunej m'ayhaytso 
yäk ts'ilak lemok. Häte iwunej hal'ä tä Asera lepeyak. 

16Wet tä Josías iyahin kanhi, hiw'ene tseyhay lew'et tä ihi chenaj. Wet ichene 
iyhäj yämlek ichuma õlhiley tä ihi, wet iti'pe altar wet iwunhomche, wet häp tä 
ikänchiyej altar. Tä iwoynejetso m'ak tä iwoye, wet häp tä yäm matche Lhawuk 
lhämet tä laka profeta iwoye p'ante. 

17Wet Josías y'ätshane wichi wet yok: –¿Atsi m'ak tä häpe tä ow'ene? Wet hin'ol 
tä lew'et hupuytso lhamel ichulho tä yok: –Häpe Dios lakawo tä letseyekhi. Hin'o 
tä tälhe Judá, wet lham p'ante tä yen lhämeta m'ak tä lewoye tä lewasthi altar tä 
ihi Betel. 

18Wet Josías ifwenho lhamel wet yok: –Yej chuma. Tej t'attsi lhiley. Tä 
mälhyejtso, lhamel t'amajej Dios lakawotso lhiley, lhäy'e profeta elh lhiley tä 
tälhe p'ante Samaria. 

19Häte Josías ilhokej tä iwasthiche õn'okhayajw'etes tä ihiche lhipey tä toschephä 
tä ihi Samaria laka honhates. Täjp'ante Israel laka reyes yenlhi 
len'okhayajw'etestso, lhamel matche tä iwäkwyhaynej Lhawuk. Tä Josías 
iwasthiche, itech'aynej m'ak tä iwoyeje altar lhäy'e õn'okhayajw'et tä ihi Betel. 

20Wet ilänhen ilhokej sacerdotes tä n'okwiyej dios lhayis tä kamatachehen. 
Itiche'pe altares tä ihi õn'okhayajw'etestso, wet ithatpe wichi lhiley wet iwunej. 
Wet tä ileyej, yäple Jerusalén. 

Josías yenlhi Pascua 
(2 Crón 35.1,18-19) 

21Wet rey Josías ne'tek ilhokej wichi tä itichunche Pascua yämlek iwo lakäjyaja, 
iwujyen Lhawuk tä laka Dios, mälhyej tä Lhawuk lhämet tä ihi lehi yäme. 

22Tek w'enej chik iche p'ante chik wichi itichunche Pascua mälhyej tä yenlhina, 
tälhe lewhäy p'ante tä wichi tä õyen lheya Jueces tä lhayen niyateya tä ihi Israel, 
lhäy'e ilhokej lewhäy tä Israel laka reyes ihi leniyatyaj, lhäy'e reyes tä ihi Judá. 

23Ihi p'ante dieciocho nekchämis tä Josías ihi leniyatyaj tä wichi yenlhi Pascuana 
tä ihi Jerusalén tä lhamel iwujyen Lhawuk. 

Josías matche tä lhayachaje Lhawuk 

24Wet Josías ithatlä tä yikhatch'oye honhat tä Judá lhäy'e Jerusalén häp wichi tä 
n'ältshantses lhäy'e iyhäj tä y'ätshane tseyhay. Hätej itiyejche kanhi õcheyälis 
lhäy'e ilhokej m'ayhay tä hich'atej tä ni'isa tä õyen n'okhayajayej dios lhayis tä 
kamatachehen. Iwoye tähestso yämlek iwoye Lhawuk lhämtes tä ihi õlesaynekhi 
tä sacerdote Hilcías ilhoke tä ihi Lhawuk Lew'et. 

25Newache rey elh tä ichunch'oye Josías tä mälhyej lham tä lhayachaje Lhawuk 
mälhewek lakhajyhayaj, lhäy'e mälhewek lehusek, lhäy'e mälhewek 
letichunhayaj, tä iwoye ilhokej Ley p'ante tälhe Moisés. Wet tälhe lewhäy p'ante 
Josías ihi leniyatyaj, newache elh tä mälhyej lham. 

26Tanej chik mälhyejtso, kamaj Lhawuk ilehiyejt'a lewäk tä wuj tä itiyej Judá, häp 
m'ayhay p'ante rey Manasés iwoye tä tumenej. 

27Wet Lhawuk yok: –Hätej otihiyeja kanhi wichi tä Judá lheley wet nemla 
otetshan lhamel, mälhnhiyeja tä otiyej kanhi Israel lheley. Wet owomla Jerusalén, 
häp honhat tä otshupiyehte, lhäy'e Owukwe tä oyohtekwe, “Oyenla Ow'eta.” 

Y'il p'ante Josías 
(2 Crón 35.20–36.1) 

28Häp m'ayhay iyhäj tä Josías iwoye ihi t'at õlesaynekhi tä lhey “Reyes tä ihi 
Judá.” 

29Wet ihi ifwalastso Egipto laka rey tä lhey Necao ihoye tewokitaj tä lhey 
Éufrates yämlek hich'ote Asiria laka rey. Wet rey Josías ihoye p'ante, mat Egipto 
laka rey itayhlä tä ihi honhat tä lhey Meguido, wet ilän. 

30Wet leniyatfwas ithatho lakaletaj letseyek tä lhamel ichäj, tälhe Meguido yäk 
ichäte Jerusalén, wet lhamel ijänch'oye, itihi letseyekw'et. Wet wichi itshupyene 
Joacaz tä Josías lhäs tä lhamel yen laka niyata tä icheyäjo lajcha lew'et. 

Joacaz niyatej Judá 
(2 Crón 36.2-4) 

31Joacaz hiw'en p'ante veintitrés nekchämis tä iwo tesa tä lhayen niyata, wet tres 
iwel'as tä ihi Jerusalén tä iwoye niyat lechumet. Wet lako atsinha tä lhey 
Hamutal, häp Jeremías tä lhäse tä tälhe honhat tä lhey Pelaj. 

32Mat Joacaz isit'a m'ak tä iwoye, hätet iwoye lechätilis tä pajche, wet Lhawuk 
y'ulhanej lakeyistso. 

33Wet Necao tä Egipto kaniyat itsoklhi Joacaz wet hip'ohi tä ihi Ribla tä ihi honhat 
lhip tä lhey Hamat, yämlek nem niyat tä ihi Jerusalén. Wet inityenejen wichi tä ihi 
ilhokej honhat yämlek tiskanpe tres mil trescientos (3.300) kilos plata lhäy'e 
treinta y tres kilos oro. 

34Wet rey Necao yen niyata Eliaquim tä Josías lhäs, wet icheyäjo lajcha Josías 
lew'et. Wet iwo lhey elha, yen lheya Joaquim. Wet ichäje Egipto Joacaz wet Joacaz 
y'il p'ante tä ihi. 

35Wet Joaquim yachaje rey Necao häp plata lhäy'e oro. Inityenejen wichi tä ihi 
ilhokej honhat yämlek elh weihalhapej tiskanpe, hiw'enho plata lhäy'e oro. Elh tä 
hiw'en m'ayek hiw'enho m'ak tä wuj. Wet elh tä niw'ena m'ayek hiw'enho m'ak 
tä lhimphaj. 

Joaquim niyatej Judá 
(2 Crón 36.5-8) 

36Joaquim hiw'en p'ante veinticinco nekchämis tä iwo tesa leniyatyaj, wet once 
nekchämis tä ihi Jerusalén tä iwoye niyat lechumet. Wet lako atsinha tä lhey 
Zebuda, häp Pedaías tä lhäse tä lew'et Ruma. 

37Mat Joaquim isit'a m'ak tä iwoye, hätet iwoye lechätilis tä pajche, wet Lhawuk 
y'ulhanej lakeyistso. 

2~Rey 24 

1Häpe lewhäy tä Joaquim ihi leniyatyaj tä Babilonia laka rey tä lhey 
Nabucodonosor tä tiyäjo honhat tä Judá, lhäy'e laka nifwotas. Wet tres nekchämis 
tä Nabucodonosor lhayen lewuka Joaquim. Mat tä paj Joaquim nech'e lhaikhajyen 
tä itayhlä Babilonia laka rey. 

2Mat Lhawuk ichene Joaquim itayes tä Babilonio lhayis, lhäy'e tä Aram lhayis, 
lhäy'e tä Moab lhayis, lhäy'e tä Amón lhayis. Lhawuk ichene Judá lhamel yämlek 
iwasthi, mälhyej lhämet tä ifwenho p'ante laka profetas tä ne'tek lhamel iwo 
siläta wichi. 

3Mälhyejtso p'ante m'ak tä Lhawuk iwoyeje Judá yämlek itiyej kanhi wichi, häp 
rey Manasés lesukyaj p'ante tä tumenej, lhäy'e ilhokej m'ak tä ni'isa tä iwoye, 

4lhäy'e tä ilänhen wichi tä naj letesa tä ihi Jerusalén yäk lew'oysilis poyej hupuy. 
Häp tä tumenej tä Lhawuk nemhit itäyhtej letes. 

5Wet m'ayhay iyhäj tä Joaquim iwoye ihi t'at õlesaynekhi tä lhey “Reyes tä ihi 
Judá.” 

6Wet y'il tä nech'e ihoye p'ante letetsel, wet lhäs tä lhey Joaquín häp tä icheyäjo 
lajcha leniyatyajw'et. 

7Wet tälhe lewhäytso tä Egipto laka rey lhäy'e laka nifwotas nemhit yikch'oye 
laka honhat. Tsi Babilonia laka rey lhayen lewuka ilhokej honhat tä Egipto laka 

rey kahonhat, tälhe tewok lhäsaj tä tumejlä Egipto yäk ichäte tewokitaj tä lhey 
Éufrates. 

Õyen kwenkaya Joaquín lhäy'e wichi tä õ'chäje Babilonia 
(2 Crón 36.9-10) 

8Joaquín hiw'en p'ante dieciocho nekchämis tä iwo tesa tä lhayen niyata, wet tres 
iwel'as tä ihi Jerusalén tä iwoye niyat lechumet. Wet lako atsinha tä lhey Nehusta, 
häp Elnatán tä lhäse tä lew'et Jerusalén. 

9Mat Joaquín isit'a m'ak tä iwoye, hätet iwoye lajcha, wet Lhawuk y'ulhanej 
lakeyistso. 

10Häpe lewhäytso tä Babilonia laka rey Nabucodonosor kasip'älis ihoye Jerusalén 
yämlek itayhlä, wet lhamel ilunej hupuy. 

11Wet Nabucodonosor lham t'at tä näm, 

12wet Judá laka rey Joaquín, lhäy'e lako, lhäy'e leniyatfwas, lhäy'e lech'otfwas, 
lhäy'e hin'ol tä lakawos, tä lhamel lhayachaje Nabucodonosor wet 
hip'ohiche. Häpe lewhäytso tä ocho nekchämis tä Nabucodonosor ihi leniyatyaj. 

13Wet ichumahen wet ichäjen ilhokej m'ayhay tä laha ihi tä ichufwi Lhawuk 
Lew'et, lhäy'e m'ayhay tä laha ihi tä ichufwi rey lew'et. Wet y'ajomche ilhokej 
m'ayhay tä oro tä Israel laka rey p'ante Salomón ne'tek õyenlhi tä itichufwi 
Lhawuk Lew'et. Häp täjtso m'ak tä Nabucodonosor iwoye, mälhyej tä pajche tä 
Lhawuk yen lhämeta. 

14Häte ichäjen ilhokej wichi tä ihi Jerusalén tä yen kwenkaya, lhäy'e niyatey, 
lhäy'e sip'älis tä khajayhen, lhäy'e wichi tä ihanej tä yenlhi m'ayhay, lhäy'e 
chinhaswos, yäk ichäte diez mil wichi tä yen kwenkaya. Tek wo elh chik imälhehi 
laka honhat, ts'ilak wichi tä wuj tä p'elitses. 

15Wet rey Nabucodonosor häte ichäj Joaquín lhäy'e lako, lhäy'e lech'efwas, lhäy'e 
leniyatfwas, lhäy'e hin'ol tä lhamenya tä ihi laka honhat. Ihäne Babilonia tä yen 
kwenkaya. Ilhokej lhameltso tä Nabucodonosor itälhte Jerusalén tä ihäne 
Babilonia. 

16Wet ilhokej hin'ol tä lhamenya tä õyen kwenkaya, ihi p'ante siete mil, lhäy'e mil 
chinhaswos lhäy'e hin'ol tä ihanej tä yenlhi m'ayhay, häte sip'älis tä khajayhen. 
Ilhokej lhameltso tä õ'chäje Babilonia. 

17Wet Babilonia laka rey yen niyata Matanías tä icheyäjo lewakla Joaquín lew'et. 
Wet iwo lhey elha tä yen lheya Sedequías. 

Sedequías niyatej Judá 
(2 Crón 36.11-13; Jer 52.1-3) 

18Sedequías hiw'en p'ante veintiún nekchämis tä iwo tesa tä lhayen niyata, wet 
once nekchämis tä ihi Jerusalén tä iwoye niyat lechumet. Wet lako atsinha tä lhey 
Hamutal, häp Jeremías tä lhäse tä lew'et honhat tä lhey Pelaj. 

19Mat Sedequías isit'a m'ak tä iwoye, hätet iwoye Joaquim, wet Lhawuk y'ulhanej 
lakeyistso. 

20Wet Lhawuk wuj tä itiyej lewäk Jerusalén lhäy'e Judá, wet itiyejche kanhi wichi. 
Wet tä paj Sedequías nech'e lhaikhajyen p'ante tä itayhlä Babilonia laka rey. 

2~Rey 25 

Jerusalén lewit'äyhyaj 
(Jer 39.1-7; 52.4-11) 

1Ihi nueve nekchämis tä rey Sedequías ihi leniyatyaj, wet iwel'a tä diez wet ifwala 
tä diez, tä Nabucodonosor, Babilonia laka rey, ihoye p'ante Jerusalén, lhäy'e 
ilhokej laka sip'älis, yämlek iwo laka'tshayajayej. Wet lhamel yenlhi 
laka'tshayajw'et tä itiwhäye hupuy, wet yenlhi let'äsawetes tä ilunkatejlhi hupuy 
lefwamhat tä tuntey yämlek inuye wichi tä ihi. 

2Wet lhamel ilunejlhi hupuy yäk ichäte once nekchämis tä Sedequías ihi 
leniyatyaj. 

3Wet tä ichäte iwel'a cuatro wet ifwala nueve tä ihi nekchämtso, wuj nehlä tä ihi 
Jerusalén wet wichi wuj tä ichuyuhen tä nemhit hiw'en lhäk. 

4Wet lhamel ifwoynho hupuy lefwamhat, wet honatsi p'ante tä yikhen rey lhäy'e 
ilhokej laka sip'älis tä lhamel tiyäjche n'äyij tä ihi lepe tä nekche lechowej 
õfwamtes wet iwhäye rey lelafwek lhip. Wet tej tä Babilonio lhayis kamaj ilunej 
hupuy, mat rey lhäy'e laka sip'älis lhamel yikhen tä tiyäjche n'äyij tä itaye honhat 
tä ifwache tewok Jordán. 

5Mat Babilonio lhayis kasip'älis ihän rey Sedequías len'äyij, wet ifwit tä ihi 
honhat tä w'awulhchä tä tott'aye Jericó. Wet ilhokej laka sip'älis iwom Sedequías, 
lhamel itsathi. 

6Wet Babilonio lhayis itsoklhi rey Sedequías, wet lhamel ihäne laka rey 
Nabucodonosor tä ihi Ribla tä ihi honhat lhip tä lhey Hamat. Wet Nabucodonosor 
ikalelhtej lewit'äyhyaj häp Sedequías, 

7wet ne'tek õ'länhen leles tä ihi tä lham itayche. Wet õ'lanche Sedequías letelhoy 
wet õyäytej chinhas tä õ'chäje Babilonia tä õyen kweneka. 

Lhawuk Lew'et tä õ'wasthi p'ante 
(2 Crón 36.17-21; Jer 39.8-10; 52.12-22) 

8Ihi diecinueve nekchämis tä Babilonia laka rey Nabucodonosor ihi leniyatyaj, 
wet iwel'a tä cinco wet ifwala tä siete, wet häp tä sip'ä kaniyat tä lhey 
Nebuzaradán tä häpe rey lech'otfwa, lham ihoye p'ante Jerusalén. Wet tä ichätho, 

9iwunej Lhawuk Lew'et, lhäy'e rey lew'et, lhäy'e ilhokej wichi tä lhamenya 
lewukwey tä ihi hupuy. 

10Wet ilhokej Babilonio lhayis kasip'älis tä iwo lhäy'eya laka niyat tä lhamel 
iwasthiche hupuy lefwamhat tä ilunej Jerusalén. 

11Wet Nebuzaradán ichäje Babilonia tä yen kwenkaya wichi tä imälhehi hupuy, 
lhäy'e iyhäj tä lhaithatche Babilonia laka rey, lhäy'e hin'ol tä imälhehi tä ihanej tä 
yenlhi m'ayhay. 

12Ts'ilak tä hin'äyhchä häp wichi tä p'elitses tä matche tä niw'ena m'ayek, yämlek 
lhamel ichumyenlhi honhat, tutcheyhen, ithatchä uvas lhiley. 

13Wet Babilonio lhayis iwasthiche Lhawuk Lew'et laka ch'utey tä wusche tä 
bronce, lhäy'e wajhi tä wujtaj tä bronce, lhäy'e wajhis tä niwusa lew'etes. Wet 
ilhokej bronce tä lhamel ichäje Babilonia. 

14Häte lhamel ichäj mok'otajhis, lhäy'e pala lhayis, lhäy'e lecha tä õyistejpej 
õchäk lhäk tä y'o, lhäy'e lakannhay tä wus, lhäy'e ilhokej m'ayhay tä bronce tä 
õ'chumyenlhi tä ichufwi Lhawuk Lew'et. 

15Häte sip'ä kaniyat ichäjen fwiyhol his, lhäy'e õlhäthis tä wus, lhäy'e ilhokej 
m'ayhay iyhäj tä oro lhäy'e plata. 

16Häp täkwfwas ch'utey tä wusche tä rey Salomón ne'tep'antek õyenlhi tä 
itichufwi Lhawuk Lew'et, matche tä choyhat, lhäy'e wajhi tä wujtaj, lhäy'e wajhis 
tä niwusa lew'etes. Ilhokej m'ayhaytso tä bronce, wet iwohiyet'a tä õ'tetshanlä. 

17Wet elh weihalhapej ch'ute tä bronce hiw'en ocho metros tä tojphä, wet lepes 
tä tumphä tä bronce hiw'en dos metros tä tojphä. Wet õ'lunkatejlhi p'ante 
ch'utey lepesey häp chinhas tä tefwoy tä bronce lhäy'e häp hal'ä lhay lepeykas tä 
bronce tä wus tä itolajen. 

Õ'länhen Judá lheley tä lhamenya 
(Jer 52.24-30) 

18Häte sip'ä kaniyat Nebuzaradán itsoklhi Sacerdote tä Lhamya tä lhey Seraías, 
lhäy'e elh sacerdote tä lech'otfwa tä lhey Sofonías, lhäy'e tres hin'ol tä t'uye 
Lhawuk Lew'et lepe. 

19Häte itsoklhi sip'ä kaniyat tä ihi hupuy, lhäy'e cinco hin'ol tä rey lech'otfwas tä 
lhamel ihi hupuy, lhäy'e sip'ä kaniyat lech'otfwa tä yen lechumeta tä t'änchehen 
wichi yämlek hich'ote tä iwo laka'tshayaja. Häte itsoklhi sesenta hin'ol tä 
lhamenya tä ihi hupuy. 

20-21Häp ilhokej lhameltso tä Nebuzaradán tä ihäne Babilonia laka rey 
Nabucodonosor tä ihi Ribla tä ihi honhat lhip tä lhey Hamat. Wet tä ichäte, wet 
Nabucodonosor ne'tek õ'länhen. Wet mälhyejtso p'ante tä õ'soyej Judá lheley häp 
laka honhat, õ'häne honhat tä tofwe tä kahäpeya laka honhat. 

Wichi tä imälhehi ihoye p'ante Egipto 
(Jer 40.7-9; 41.1-3) 

22Häp rey Nabucodonosor itshupyene p'ante hin'o tä lhey Gedalías tä Ahicam 
lhäs wet Safán tä lecheyäs, wet yen häpeya gobernador tä ne'tek t'uye wichi tä 
hin'äyhi Judá. 

23Wet Judá kasip'älis kaniyatey lhäy'e laka hin'ol, tä lhamel ihanej täjtso, wet 
lhamel ihoye Gedalías tä ihi hupuy tä lhey Mispa. Häpehen Ismael tä Netanías 
lhäs, lhäy'e Johanán tä Karea lhäs, lhäy'e Seraías, häp Tanhumet tä lhäs tä tälhe 
lhip tä lhey Nichätchä, lhäy'e Jaazanías, hin'o tä Maaca lhele tä lhäs. Lhamel lhäy'e 
laka sip'älis tä ihoye Mispa. 

24Wet Gedalías yäm kalelhäj lhämet tä iwoyeje lhamel wet yok: –Yej nowaye 
niyatey tä Babilonio lhayis. Mat is chik amel lhenayhla haw'eta honhatna, wet is 
chik lech'otaye Babilonia laka rey, wet aisenlame. 

25Mat tä ichäte p'ante iwel'a siete tä nekchämtso, wet Ismael tä Netanías lhäs wet 
Elisama tä lecheyäs, tä häpe Judá laka rey p'ante tä lew'et lheley elh, lham ihoye 
Gedalías, lhäy'e diez hin'ol tä yikche. Wet tä lhamel ichäte, ilän Gedalías, lhäy'e 
Judío lhayis lhäy'e Babilonio lhayis tä lhamel iyej tä ihi Mispa. 

26Wet tä wichi iläte, lhamel yikhen tä ilethane Egipto, häp tä lhamel nowaye 
Babilonio lhayis. Ilhokej t'at lhamel tä yikhen, tälhe wichi tä thänhäy lhäy'e 
nä'tshas tä niwusa, lhäy'e häp sip'älis kaniyatey. 

Õ'tonphä p'ante Joaquín tä ihi õp'onthi wet õhw'enho len'ohyaj 
(Jer 52.31-34) 

27Ihi p'ante treinta y siete nekchämis tä lewit'äy ihi Judá laka rey Joaquín. Wet 
wel'a doce wet ifwala veintisiete häp hin'o tä lhey Evil-merodac lhayen niyata tä 
ihi Babilonia. Wet hip'altsen Joaquín wet itonphä tä ihi õp'onthi. 

28Wet t'uye Joaquín, is m'ak tä iwoyeje, hiw'enho len'ohyaj tä inu'pe ilhokej reyes 
iyhäj tä iyej lham tä ihi Babilonia. 

29Wet mälhyej p'antetso tä Joaquín nech'e ilanche lakhäy tä y'uchehen tä ihi 
õp'onthi. Nech'e y'uchehen lakhäy tä nech'ayhas, wet ichufwiyejpej rey tä t'ek 
ilhokej ifwalas tä kamaj iläy Joaquín. 

30Wet ilhokej lewhäy tä hiw'en m'ak tä isej wet ilhokej ifwalas tä rey hiw'enho 
lhäk. 

1~Crón 

1~Crón 1 

Adán lhäy'e wichi tä ichun p'ante tä tälhe lham 
(Gén 5.1-32) 

1Adán häpe p'ante Set lajcha, wet Set häpe p'ante Enós lajcha 

2wet Enós häpe p'ante Cainán lajcha. Cainán häpe p'ante Mahalalel lajcha, wet 
Mahalalel häpe p'ante Jared lajcha, 

3wet Jared häpe p'ante Enoc lajcha. Enoc häpe p'ante Matusalén lajcha, wet 
Matusalén häpe p'ante Lamec lajcha, 

4wet Lamec häpe p'ante Noé lajcha. 

Wichi tä tälhe p'ante Noé 
(Gén 10.1-32) 

Noé leles häpehen p'ante Sem, Cam, wet Jafet. 

5Jafet leles häpehen Gomer, Magog, Maday, Javán, Tubal, Mesec, lhäy'e Tiras. 

6Wet Gomer leles lheyis Askenaz, Rifat, wet Togarma. 

7Wet Javán leles lheyis Elisa, Tarsis, Quitim, lhäy'e Rodanim. 

8Wet Noé lhäs elh tä lhey Cam, leles häpehen Cus, Misraim, Fut, lhäy'e Canaán. 

9Cus leles häpehen Seba, Havila, Sabta, Raama, lhäy'e Sabteca. Wet Cus lhäs elh tä 
lhey Raama, leles häpehen Seba lhäy'e Dedán. 

10Cus häpe p'ante tä lhäs Nimrod, häp hin'o tä ichun p'ante tä wichi iwujyen. 

11Wet Cam lhäs elh tä lhey Misraim, leles häpehen wichi tä lhey Lud lhayis, Anam 
lhayis, Lehab lhayis, Naftuh lhayis, 

12Patros lheley, Casluh lhayis, wet Caftor lhayis tä häpehen Filisteo lhayis letetsel. 

13Wet Cam lhäs elh tä Canaán iwo lhäsa, wet lhäs tä ichun lhey Sidón, wet elh 
lhey Het. 

14Wet wichi tä Canaán leles häpehen Jebús lhayis, Amorreo lhayis, Gerges lhayis, 

15Hiv lhayis, Arak lhayis, Sin lhayis, 

16Arvad lhayis, Semar lhayis, lhäy'e Hamat lhayis. 

17Wet häp Noé lhäs elh tä lhey Sem, leles häpehen Elam, Asur, Arfaxad, Lud, 
lhäy'e Aram. Wet Aram leles häpehen Us, Hul, Geter, lhäy'e Mas. 

18Wet Arfaxad lhäs lhey Sélah, wet Sélah häp tä lhäs Heber. 

19Wet iche p'ante täkwfwas häp Heber leles. Elh lhey Peleg tä õyen at lheyayej 
häp fwalas tä lham ihi p'ante tä õhw'enhomche honhat lhipey wichi häpkhilek 
laka honhates. Wet Peleg lech'inij lhey Joctán. 

20Wet Joctán leles häpehen Almodad, Selef, Hasar-mavet, Jera, 

21Hadoram, Uzal, Dicla, 

22Obal, Abimael, Seba, 

23Ofir, Havila, lhäy'e Jobab. Ilhokej lhameltso häpehen p'ante Joctán leles. 

Wichi tä tälhe p'ante Noé lhäs Sem 
(Gén 11.10-26) 

24Wichi tä tälhe p'ante Sem häpehen Arfaxad, Sélah, 

25Heber, Peleg, Reú, 

26Serug, Nacor, Taré, 

27wet Abram tä äp lhey elh Abraham. 

Abraham laka wichi p'ante 

28Abraham leles p'ante lheyis Isaac lhäy'e Ismael. 

Ismael leles 
(Gén 25.12-18) 

29Ismael lhäs tä ichun lhey Nebayot, wet lech'inhis lheyis Kedar, Adbeel, Mibsam, 

30Mismá, Duma, Masá, Hadad, Tema, 

31Jetur, Nafís, lhäy'e Cedema. Häp tähistso lheyis häp doce Ismael leles. 

Abraham leles tä ihihlä Cetura 
(Gén 25.1-6) 

32Abraham leles tä ihihlä lech'efwa tä lhey Cetura häpehen Zimram, Jocsán, 
Medán, Madián, Isbac, lhäy'e Súa. Jocsán leles häpehen Seba lhäy'e Dedán, 

33wet Madián leles häpehen Efa, Efer, Hanoc, Abida, lhäy'e Elda. Ilhokej tähistso 
häpehen Cetura leles. 

Abraham leles tä ihihlä Sara 

34Abraham häpe p'ante Isaac lajcha, wet Isaac leles häpehen Esaú lhäy'e Jacob tä 
äp lhey elh Israel. 

Esaú leles 
(Gén 36.10-13) 

35Esaú leles häpehen Elifaz, Reuel, Jeús, Jaalam, lhäy'e Coré. 

36Elifaz leles häpehen Temán, Omar, Zefo, Gatam, lhäy'e Kenaz. Wet Elifaz 
lech'efwa elh tä lhey Timna iwo lhäsa wet yen lheya Amalek. 

37Wet Reuel leles häpehen Nahat, Zera, Sama, lhäy'e Miza. 

Wichi tä ihi p'ante Edom 
(Gén 36.20-28) 

38Häp hin'o p'ante lhey Seír, leles häpehen Lotán, Sobal, Sibón, Aná, Disón, Eser, 
lhäy'e Disán. 

39Lotán leles lheyis Horí lhäy'e Hemam, wet Lotán lech'inhä lhey Timna. 

40Wet Sobal leles lheyis Alván, Manahat, Ebal, Sefo, lhäy'e Onán. Wet Sibón leles 
lheyis Aja lhäy'e Aná. 

41Aná lhäs lhey Disón, wet Disón leles häpehen Hemdán, Esbán, Itrán, lhäy'e 
Kerán. 

42Wet Eser leles lheyis Bilján, Zaaván, lhäy'e Jaacán. Wet Disán leles lheyis Us 
lhäy'e Arán. 

Reyes tä ihi p'ante Edom 
(Gén 36.31-43) 

43-50Häp tähisna honhat tä Edom laka niyatey tä häpe reyes tä elh icheyäjompej 
leniyatyaj tä kamaj newache p'ante Israel lhayis laka rey: Bela, häp Beor lhäs, tä 
lew'et p'ante Dinaba Jobab, häp Zera lhäs, tä lew'et p'ante Bosra Husam tä lew'et 
p'ante honhat tä lhey Temán Hadad, häp Bedad lhäs, tä lew'et p'ante Avit (Hadad 
häpe hin'o tä ikalhi p'ante letayhfwas Madián lhayis tä ihi honhat tä Moab) Samla 
tä lew'et p'ante Masreka Saúl tä lew'et p'ante Rehobot tä iwhäye tewok Ba'al-
hanán, häp Acbor lhäs Hadad tä lew'et p'ante Pau (Hadad lech'efwa lhey 
Mehetabel tä häpe Matred lhäse, wet lechäti lhey Mezaab) Häp reyesna, tä elh 
ileyej honhat wet elh tä ihän icheyäjo leniyatyaj. 

51Täjp'ante Hadad ileyej honhat, wet wichi tä niyatej Edom häpehen Timna, Alva, 
Jetet, 

52Oholibama, Ela, Pinón, 

53Kenaz, Temán, Mibsar, 

54Magdiel, lhäy'e Iram. Häp tähistso Edom laka niyatey. 

1~Crón 2 

Israel leles 

1Israel leles tä hin'ol lheyis Rubén, Simeón, Leví, Judá, Isacar, Zabulón, 

2Dan, José, Benjamín, Neftalí, Gad, lhäy'e Aser. 

Wichi tä tälhe p'ante letes Judá 

3Judá leles tä hin'ol lheyis Er, Onán, wet Sela. Lhamel lako häpe Canaán lhayis elh 
tä lhey Súa tä lhäse. Er häpe Judá lhäs tä lechunkatsek, mat Lhawuk y'ulhanej 
m'ak tä ni'isa tä iwoyepej wet häp tä isoyej lew'atshancheyaj. 

4Wet iche täkwfwas Judá leles iyhäj tä ihihlä len'alaj Tamar, wet lheyis Fares 
lhäy'e Zera. Tä ilhokej Judá leles tä hin'ol, iche cinco. 

5Fares leles lheyis Hesrón lhäy'e Hamul. 

6Wet Zera leles häpehen Zimri, Etán, Hemán, Calcol, lhäy'e Darda. Tä ilhokej Zera 
leles, iche cinco. 

7Wet iche hin'o tä tälhe Zera leles tä lhey Carmi, wet lham häpe Acán lajcha. Acán 
häpe hin'o p'ante tumenej tä Israel lhayis lewit'äy ihi, tsi häp tä ichuma m'ayhay 
tä Lhawuk yachaje letäyhyaj. 

8Wet Etán lhäs häpe Azarías. 

Rey David letetsel p'ante 

9Häp Fares lhäs Hesrón leles hin'ol ihi tres, lheyis Jerameel, Ram, wet Caleb. 

10Ram häpe p'ante Aminadab lajcha, wet Aminadab häpe p'ante Nahasón lajcha. 
Nahasón häpe hin'o tä lhamya tä iyej wichi tä tälhe letes Judá. 

11Nahasón häpe p'ante Salmón lajcha, wet Salmón häpe p'ante Booz lajcha. 

12Booz häpe p'ante Obed lajcha, wet Obed häpe p'ante Isaí lajcha. 

13Isaí leles tä hin'ol ihi siete. Elh tä lechunkatsek lhey Eliab, wet lech'inhis lheyis 
Abinadab, Sima, 

14Natanael, Raday, 

15Osem, lhäy'e David. David häpe Isaí lhäs tä lepes. 

16Wet lhamel lech'inhälis ihi tä lheyis Sarvia lhäy'e Abigail. Wet Sarvia leles tä 
hin'ol häpehen Abisay, Joab, wet Asael, tres lhamel. 

17Wet Abigail iyej hin'o tä lhey Jeter tä häpe Ismael lhayis elh, wet lhamel lhäs 
iche tä lhey Amasa. 

Wichi tä tälhe p'ante hin'o tä lhey Hesrón 

18Hesrón lhäs Caleb iyej p'ante atsinha tä lhey Azuba. Tä iwo lhäsahlä, wet yen 
lheya Jeriot. Wet leles iyhäj lheyis Jeser, Sobab, wet Ardón. 

19Täjp'ante Azuba ileyej honhat, Caleb yen ch'efwaya atsinha tä lhey Efrata. Tä 
iwo lhäsa, wet yen lheya Hur. 

20Hur häpe p'ante Urí lajcha, wet Urí häpe p'ante Besalel lajcha. 

21Tä Hesrón hiw'en p'ante sesenta nekchämis, yen ch'efwaya Maquir lhäse, häp 
Galaad lech'inhä. Tä iwo lhäsahlä, wet yen lheya Segub. 

22Segub häpe p'ante Jaír lajcha, häp hin'o tä hiw'en veintitrés honhates tä hupuy 
ihiche tä ihi Galaad. 

23Mat Gesur lhäy'e Aram lhayen lewuhuya Jaír laka honhates, wet hip'ajtej Kenat 
lhäy'e wichi lew'etes tä iwhäye. Ilhokej wichitso tälhe t'at hin'o p'ante lhey 
Maquir, häp Galaad lajcha. 

24Tä tiyäme tä Hesrón ileyej honhat, wet lhäs Caleb iyej lajcha lech'efwa tä lhey 
Efrata. Tä iwo lhäsahlä, wet yen lheya Asur. Wet Asur häpe Tekoa lajcha. 

Wichi tä tälhe p'ante hin'o tä lhey Jerameel 

25Häp Hesrón lhäs tä lechunkatsek tä lhey Jerameel, leles tä hin'ol ihi p'ante 
cinco. Elh tä ichun lhey Ram, wet lech'inhis häpehen Buna, Orén, Osem, lhäy'e 
Ahías. 

26-27Ram leles tä hin'ol ihi tres, lheyis Maas, Jamín wet Equer. Wet iche p'ante elh 
Jerameel lech'efwa tä lhey Atara. Tä iwo lhäsa, wet yen lheya Onán. 

28Wet Onán leles tä hin'ol häpehen p'ante Samay lhäy'e Jada. Samay leles 
häpehen p'ante Nadab lhäy'e Abisur. 

29Abisur lech'efwa lhey Abihail. Tä iwo lelesahlä, wet yen lheyisa Ahbán, Molid. 

30Wet Nadab leles häpehen p'ante Seled lhäy'e Apaim. Seled y'il p'ante wet najit 
lelesa. 

31Apaim häpe p'ante Yisí lajcha, wet Yisí häpe p'ante Sesán lajcha, wet Sesán 
häpe p'ante Ahlay lajcha. 

32Häp Samay lech'inij Jada, leles häpehen p'ante Jeter lhäy'e Jonatán. Jeter y'il wet 
najit lelesa, 

33mat Jonatán leles iche, lheyis Pelet lhäy'e Zaza. Ilhokej lhameltso tälhe p'ante 
hin'o tä lhey Jerameel. 

34Häp Sesán leles ts'ilak tä atsinhay. Wet hiw'en lakwenek tä lhey Jarha tä tälhe 
Egipto, 

35wet häp tä itiyej lhäse. Wet tä lhäs ihi, wet yen lheya Atay. 

36Atay häpe p'ante Natán lajcha, wet Natán häpe p'ante Zabad lajcha. 

37Zabad häpe p'ante Eflal lajcha, wet Eflal häpe p'ante Obed lajcha. 

38Obed häpe p'ante Jehú lajcha, wet Jehú häpe p'ante Azarías lajcha. 

39Azarías häpe p'ante Heles lajcha, wet Heles häpe p'ante Elasa lajcha. 

40Elasa häpe p'ante Sismay lajcha, wet Sismay häpe p'ante Salum lajcha. 

41Salum häpe p'ante Jecamías lajcha, wet Jecamías häpe p'ante Elisama lajcha. 

Wichi iyhäj tä tälhe p'ante hin'o tä lhey Caleb 



747 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

42Häp Jerameel lech'inij Caleb, lhäs tä lechunkatsek lhey Mesá. Mesá häpe p'ante 
Zif lajcha, wet Zif häpe p'ante Maresa lajcha, wet Maresa häpe p'ante Hebrón 
lajcha. 

43Hebrón leles tä hin'ol häpehen Coré, Tapúa, Rekem, lhäy'e Sema. 

44Sema häpe p'ante Raham lajcha, wet Raham häpe p'ante Jorcoam lajcha. Wet 
Rekem häpe p'ante Samay lajcha. 

45Wet Samay häpe p'ante Maón lajcha, wet Maón häpe p'ante Bet-sur lajcha. 

46Wet Caleb imäyejlhi p'ante elh atsinha tä lhey Efa. Tä iwo lelesahlä, wet yen 
lheyisa Harán, Mosa, Gazez. Wet Harán lhäs ihi, wet häte yen lheya Gazez. 

47Wet iche hin'o tä lhey Jahday, wet leles tä hin'ol lheyis Regem, Jotam, Gesam, 
Pelet, Efa, lhäy'e Saaf. 

48Wet Caleb äp imäyejlhi elh atsinha tä lhey Maaca. Tä iwo lelesahlä, wet yen 
lheyisa Seber, Tirhana. 

49Tä paj wet iwo leles iyhäja wet yen lheyisa Saaf lhäy'e Seva. Saaf häpe p'ante 
Madmana lajcha, wet Seva leles häpehen Macbena lhäy'e Gibea. Wet häte Caleb 
lhäse ihi p'ante tä lhey Acsa. 

50-51Ilhokej tähistso tälhe p'ante Caleb. 

Wichi tä tälhe p'ante Caleb lhäs Hur 

Hur häpe p'ante Caleb lhäs tä lechunkatsek tä ihihlä lech'efwa Efrata. Wet Hur 
leles lheyis Sobal, Salma, wet Haref. Sobal häpe p'ante Kiriat-jearim lajcha, wet 
Salma häpe p'ante Belén lajcha, wet Haref häpe p'ante Bet-gader lajcha. 

52Wet iyhäj wichi tä tälhe Sobal häpe Haroé, lhäy'e lechowej wichi tä lew'et 
Manahat, 

53lhäy'e wichi tä ihi Kiriat-jearim. Lhamelna häpehen wichi tä lew'et lhip tä lhey 
N'owujyaj, lhäy'e Fut lhayis, Sumat lhayis, Misra lhayis. Wichi tä lew'etes Sora 
lhäy'e Estaol tälhehen p'ante wichitso. 

54Wet wichi tä tälhe Hur lhäs elh tä lhey Salma häpehen hin'o tä lhey Belén, 
lhäy'e wichi tä yen lew'eta honhat lhip tä lhey Nichätchä, lhäy'e Atrot-bet-joab 
lheley, lhäy'e lechowej wichi tä lew'et Manahat, lhäy'e Sor lhayis, 

55lhäy'e hin'ol tä õlesaynekwos tä lew'et Jabés. Lhamelna häpehen Tirat lhayis, 
Simat lhayis, lhäy'e Sukat lhayis. Wichina häpehen Ken lhayis tä letes Hamat, häp 
hin'o tä Recab lhayis tälhe p'ante. 

1~Crón 3 

Rey David leles p'ante 
(2 Sam 3.2-5; 5.13-16; 1 Crón 14.3-7) 

1Häp David leles tä ichäthihchä Hebrón, elh tä ichun häpe Amnón tä lako 
Ahinoam, atsinha tä tälhe Jezreel. Wet elh tä ihänphä häpe Daniel tä lako Abigail 
tä tälhe Carmel. 

2Wet elh häpe Absalón tä lako Maaca tä Talmay tä Gesur laka rey lhäse, wet elh 
häpe Adonías tä lako Haguit. 

3Wet elh häpe Sefatías tä lako Abital, wet elh häpe Itream tä lako Egla, atsinha elh 
tä David lech'efwa. 

4Häpe lhameltso seis David leles tä hin'ol tä nech'e ichehen p'ante tä David ihi 
Hebrón. Siete nekchämis lhäy'e seis wel'as tä David ihi p'ante Hebrón tä niyatej 
Israel lhayis. Tä paj p'ante wet yikch'oye wet yen lew'eta Jerusalén, wet treinta y 
tres nekchämis tä ihi tä iwoye niyat lechumet. 

5Tä ihi Jerusalén, wet cuatro leles iyhäj tä ichätchehchä, lheyis Sima, Sobab, 
Natán, lhäy'e Salomón. Lhamel lako Betsabé, Amiel lhäse. 

6Wet häte iche p'ante nueve David leles tä ihihlä lech'efwas iyhäj. Lelestso lheyis 
Ibhar, Elisama, Elifelet, 

7Noga, Nefeg, Jafía, 

8Elisama elh, Eliada, lhäy'e Elifelet elh. 

9Ilhokej lhameltso häpehen David leles tä hin'ol. Häte iwo lelesahlä atsinhay iyhäj 
tä imäyejthä. Wet iche lhäse tä lhey Tamar. 

Wichi tä tälhe p'ante rey Salomón 

10Salomón häpe p'ante Roboam lajcha, wet Roboam häpe p'ante Abías lajcha, wet 
Abías häpe p'ante Asa lajcha. Asa häpe p'ante Josafat lajcha, 

11wet Josafat häpe p'ante Joram lajcha, wet Joram häpe p'ante Ocozías lajcha. 
Ocozías häpe p'ante Joás lajcha, 

12wet Joás häpe p'ante Amasías lajcha, wet Amasías häpe p'ante Azarías lajcha. 
Azarías häpe p'ante Jotam lajcha, 

13wet Jotam häpe p'ante Acaz lajcha, wet Acaz häpe p'ante Ezequías lajcha. 
Ezequías häpe p'ante Manasés lajcha, 

14wet Manasés häpe p'ante Amón lajcha, wet Amón häpe p'ante Josías lajcha. 

15Josías lhäs tä lechunkatsek lhey Johanán, wet lech'inhis lheyis Joaquim, 
Sedequías, wet Salum. 

16Joaquim leles p'ante häpehen Joaquín lhäy'e Sedequías. 

Wichi tä tälhe p'ante rey Joaquín 

17Babilonio lhayis yen p'ante kweneka häp rey Joaquín. Reytso siete leles, elh tä 
lechunkatsek lhey Salatiel, 

18wet lech'inhis häpehen Malquiram, Pedaías, Senazar, Jecamías, Hosama, lhäy'e 
Nedabías. 

19Pedaías leles häpehen Zorobabel lhäy'e Simey. Zorobabel leles häpehen 
Mesulam lhäy'e Hananías, wet lhamel lech'inhä lhey Selomit. 

20Wet iche cinco iyhäj Zorobabel leles tä hin'ol, lhamel lheyis Hasuba, Ohel, 
Berequías, Hasadías, lhäy'e Jusab-hesed. 

21Hananías leles häpehen Pelatías lhäy'e Isaías. Isaías häpe p'ante Refaías lajcha, 
wet Refaías häpe p'ante Arnán lajcha, wet Arnán häpe p'ante Abdías lajcha, wet 
Abdías häpe p'ante Secanías lajcha. 

22Wet Secanías leles ihi seis, lhamel lheyis Semaías, Hatús, Igal, Barías, Nearías, 
lhäy'e Safat. 

23Nearías leles ihi tres, lhamel lheyis Elioenay, Ezequías, lhäy'e Azricam. 

24Wet Elioenay leles ihi siete, lhamel lheyis Hodavías, Eliasib, Pelaías, Acub, 
Johanán, Delaías, lhäy'e Ananí. 

1~Crón 4 

Wichi tä tälhe p'ante letes Judá 

1Judá leles tä hin'ol häpehen p'ante Fares, Hesrón, Carmi, Hur, lhäy'e Sobal. 

2Wet Sobal lhäs Reaías häpe p'ante Jahat lajcha, wet Jahat leles häpehen p'ante 
Ahumay lhäy'e Lahad. Wet wichi tä tälhehen lhamel yen p'ante lew'eta Sora. 

3-4Hin'o tä lhey Caleb yen p'ante lech'efwaya atsinha tä lhey Efrata, wet lhamel 
lhäs tä lechunkatsek lhey Hur. Wet Hur leles tä hin'ol häpehen Etam, Jezreel, 
Isma, Idbas, Penuel, lhäy'e Eser, wet lhäse lhey Haslelponi. Penuel häpe p'ante 
Gedor lajcha, wet Eser häpe p'ante Husa lajcha. Wet häte Hur häpe hin'o tä lhey 
Belén letes. 

5Häp Tekoa lajcha tä lhey Asur täkwfwas lech'efwas, lhamel lheyis Hela, Naara. 

6Wet Asur leles tä ihihlä Naara lhamel lheyis Ahuzam, Hefer, Temeni, Ahastari. 
Naara häpe t'at lhamel lako. 

7Wet Asur leles tä ihihlä Hela lhamel lheyis Seret, Jesohar, Etnán. 

8Hin'o tä lhey p'ante Cos, leles lheyis Anub, Sobeba. Wet Cos häpe letes häp wichi 
tä tälhe Harum lhäs Aharhel. 

9Wet hin'o tä lhey Jabés häpe elh tä lhäy'e lhip tä len'ohyaj ihi, inu'pe lepuhfwas 
iyhäj. Wet lako yen lheya Jabés, tsi yok: –Matche tä äytaji tä ow'en olhäs. 

(Häp õlhey Jabés yiwitej õlhämet tä yok, Äytaji.) 

10Wet Jabés t'änch'oye Israel laka Dios wet yok: –Olhaip'altsen ame chik lew'en 
n'oho akäpfwayaj tä is, lhäy'e ow'et honhat tä tsajphä. Wet ch'ot n'oye, fwayhat 
n'oyej m'ak tä ni'isa yämlek najit owit'äya. Wet Dios hiw'enho m'ak tä t'alhe. 

11Häp Súa lech'inij tä lhey Kelub häpe p'ante Mehír lajcha, wet Mehír häpe p'ante 
Estón lajcha. 

12Estón leles häpehen Bet-rafa, Paseah, lhäy'e Tehina, häp lham tä yenlhi p'ante 
hupuy tä lhey Nahas. Lhamel yen lew'eta honhat lhip tä lhey Reca. 

13-14Kenaz leles p'ante lheyis Otoniel lhäy'e Seraías. Wet Otoniel leles häpehen 
p'ante Hatat lhäy'e Meonotay tä häpe Ofra lajcha. Seraías lhäs häpe Joab, wet 
wichi tä tälhe p'ante Joab lhamel yen lew'eta honhat lhip tä chenhas kawayhi 
yämlek yenlhi lechumet, tsi wuj tä ihanej tä yenlhi m'ayhay. 

15Caleb häpe p'ante Jefone lhäs, wet leles häpehen Irú, Ela, lhäy'e Naam. Ela häpe 
p'ante Kenaz lajcha. 

16Jahaleel leles häpehen p'ante Zif, Zifa, Tirías, lhäy'e Asarel. 

17-18Esdras leles p'ante lheyis Jeter, Mered, Efer, lhäy'e Jalón. Mered yen 
ch'efwaya Egipto kaniyat lhäse tä lhey Bitia, wet lhamel leles lheyis Miriam, 
Samay, lhäy'e Isba tä häpe Estemoa lajcha. Häte Mered iyej p'ante atsinha tä tälhe 
Judá kawichi. Tä iwo lelesahlä, wet yen lheyisa Jered, Heber, Jecutiel. Jered häpe 
p'ante Gedor lajcha, wet Heber häpe p'ante Soco lajcha, wet Jecutiel häpe p'ante 
Zanoa lajcha. 

19Häp hin'o tä lhey p'ante Hodías yen ch'efwaya atsinha tä lechila häpe Naham, 
häp Keila lajcha. Wet lhamel leles lheyis Dalia tä häpe Garam lhele lhäy'e 
Estemoa tä häpe Maaca lhele. 

20Häp Simón leles p'ante lheyis Amnón, Rina, Ben-hanán, lhäy'e Tilón. Wet Yisí 
leles p'ante lheyis Zohet lhäy'e Ben-zohet. 

Wichi tä tälhe p'ante Judá lhäs Sela 

21Wet Judá lhäs tä lhey Sela, leles häpehen Er tä Leca lajcha lhäy'e Lada tä Maresa 
lajcha. Häte wichi tä yen p'ante lechumyaja lino tä ihi Bet-asbea, lhamel tälhe t'at 
Sela. 

22Wet iyhäj Sela leles häpehen Joaquim, lhäy'e hin'ol tä Cozeba lheley, Joás lhäy'e 
Saraf, tä lhamel yen ch'efwasa atsinhay tä Moab lhayis wet yäple p'ante Belén. 
Mälhyejtso tä ihi õlesaynekhi tä pajche. 

23Häp lhameltso häpe iyhät tä lewos. Lew'et p'ante Netaim lhäy'e häp lhip tä lhey 
N'olafwek. Wet lhamel iwhäye rey lew'et wet hich'ote. 

Wichi tä tälhe p'ante letes Simeón 

24Simeón leles p'ante lheyis Nemuel, Jamín, Jarib, Zera, lhäy'e Saúl. 

25Saúl häpe p'ante Salum lajcha, wet Salum häpe p'ante Mibsam lajcha, wet 
Mibsam häpe p'ante Mismá lajcha. 

26Mismá häpe p'ante Hamuel lajcha, wet Hamuel häpe p'ante Zacur lajcha, wet 
Zacur häpe p'ante Simey lajcha. 

27Wet Simey hiw'en dieciséis leles tä hin'ol lhäy'e seis leles tsinhay. Mat 
lepuhfwas tek wujpe leles tä hiw'en wet tek lhayäm wujpe laka wichi, tek 
mälhyej Judá kawichi. 

28Wet lhamel lew'etes p'ante Beerseba, Molada, M'awow'et, 

29Bilja, N'otkhajay, Tolad, 

30Betuel, N'otäyhyaj, Siklag, 

31Kaletasw'et, Yel'atasw'etes, Bet-biray, lhäy'e Lepelis. Häpe p'ante honhatesna 
tä lhamel laka honhates yäk ichäte tä David ihi leniyatyaj. 

32Wet lhamel hiw'en p'ante cinco honhates iyhäj tä niwusa tä häpehen Etam, 
N'opek, Rimón, Token, lhäy'e Tutsey, 

33lhäy'e ilhokej wichi lew'etes tä tott'ahomche yäk ichäte lhip tä lhey Lewuk 
Tsinha. Häpe lhipeytso tä lhamel lew'etes p'ante, lhäy'e tä õ'lesaynhen lheyis 
lepuhfwas. 

34-38Wichi tä lheyis ihi täja lhamel häpehen iyhäj kaniyatey: Mesobab, Jamlec, 
Josías tä häpe Amasías lhäs Joel, Jehú tä lajcha häpe Josibías wet lechätilis Seraías 
lhäy'e Asiel Elioenay, Jaacoba, Jesohaías, Asaías, Adiel, Jesimiel, Benaías, lhäy'e 
Ziza. Ziza lajcha häpe p'ante Sifi, wet lechätilis häpehen Alón, Jedaías, Simri, 
lhäy'e Semaías. Häp lhameltso tä õ'wo lheyisa häpe iyhäj kaniyatey. Wet 
lepuhfwas lhayäm wujpe, 

39yäk lhamel ichäte honhat lhip tä tumejlä hupuy tä lhey Gerar lhip tä ifwala 
tälhche tä lhamel t'ukwe leläy tshätäy lhäk. 

40Wet lhamel ilhoke tayhi tä isilataj tä wujpe leläy lhäk tä naya, lhäy'e honhat tä 
tsajphä, letamsek ihi. Häp ifwalas tä pajche Cam lhayis tä lew'et p'ante. 

41Mat häpe lewhäy tä Ezequías häpe Judá laka rey, nämhen lhamel tä õ'wo 
lheyisa wet itäyhthen Cam lhayis yäk nofwej. Wet iwasthiche lewukwey wet 
nech'e yen lew'eta honhattso, tsi leläy tshätäy lhäk ihi. 

42Wet quinientos iyhäj hin'ol tä Simeón leles tä lhamel ihoye chenaj tä Seír. 
Pelatías tä yikchufwi p'ante lhamel, lhäy'e Nearías, Refaías, lhäy'e Uziel, tä lhamel 
häpehen Yisí leles. 

43Wet lhamel ilänhen Amalek lhayis tä imälhehi p'ante yäk nofwej. Wet tälhe 
lewhäytso tä lhamel yen lew'eta yäk häp ifwalasna. 

1~Crón 5 

Wichi tä tälhe letes Rubén 

1-3Rubén häpe p'ante Israel lhäs tä thaläkw, wet leles häpe Hanoc, Falú, Hesrón, 
lhäy'e Carmi. Rubén häpe p'ante Israel lhäs tä thaläkw, mat lham tä tumen lhamej 
tä imäyej atsinha tä lajcha iyej, wet õ'soyej len'ohyaj tä häpe õchunkatsek wet 
õyachaje José leles. José häpe Israel lhäs elh. Mat tä paj p'ante, wichi tä tälhe letes 
Judá lhäy'e lhip tä lhaikhajyenhen, wet hin'o tä niyatej ilhokej Israel lhayis tälhe 
t'at lhamel. Mat José t'at tä len'ohyaj ihi, mälhyej chik häpe elh tä õchunkatsek. 

4Häp hin'o tä lhey Joel häpe p'ante Semaías lajcha, wet Semaías häpe p'ante Gog 
lajcha, wet Gog häpe p'ante Simey lajcha. 

5Simey häpe p'ante Micaías lajcha, wet Micaías häpe p'ante Reaías lajcha, wet 
Reaías häpe p'ante Ba'al lajcha, 

6wet Ba'al häpe p'ante Beera lajcha. Beera häpe Rubén lhayis kaniyat wet Asiria 
laka rey tä lhey Tiglat-pileser yen p'ante kweneka, ihäne laka honhat. 

7Wet Beera laka wichi, häp iyhäjpej tä lhalepuhfwas tä õ'toyen lheyis, lhamel laka 
niyatey häpe Jeiel, lhäy'e Zacarías, 

8lhäy'e Bela tä Azaz lhäs wet lechätilis Sema lhäy'e Joel. Bela lew'et ihi p'ante 
Aroer, wet lham tä laka honhat yäk ichäte Nebo lhäy'e Ba'al-meón. 

9Wet tä leläy lhayäm wujpe tä ihi honhat tä Galaad, häte lhamel yen lew'eta 
honhat tä tumejlä ts'anis tä ihi lhip tä ifwala tälhche yäk ichäte tewokitaj tä lhey 
Éufrates. 

10Häpe p'ante lewhäy tä Saúl ihi leniyatyaj tä Rubén lhayis iwo laka'tshayaja tä 
lhamel itayhlä Agar lhayis. Wet lhamel ikalhi wet yen lew'eta imälhewek laka 
honhat tä ihi Galaad lhip tä ihi tä ifwala tälhche. 

Wichi tä tälhe p'ante letes Gad 

11Häp wichi tä tälhe p'ante letes Gad lhamel iwo lew'etawhäye Rubén lhayis tä ihi 
honhat tä Basán, wet laka honhat yäk ichäte Salca. 

12Joel häpe lhamel laka niyat, wet lech'otfwas tä ihi leniyatyaj häpehen Safán, 
Jaanay, wet Safat. 

13Wet lepuhfwas iyhäj häpehen p'ante Micael, Mesulam, Seba, Joray, Jacán, Zía, 
lhäy'e Heber, siete lhamel. 

14Lhamel lajcha häpe Abihail, häp Huri lhäs wet lechätilis Jaroa, Galaad, Micael, 
Jesisay, Jahdo, lhäy'e Buz. 

15Häp Ahí tä Abdiel lhäs wet lechäti Guni, häp tä wichitso laka niyat. 

16Wet ilhokej lhamel tä yen lew'eta Galaad, lhäy'e Basán, lhäy'e wichi lew'etes tä 
tott'ahomche, lhäy'e ilhokej honhat tä leläy lhäk ihi tä iwhäye Sarón yäk ifwit 
lepes honhattso. 

17Wet ilhokej lhamel tä õ'toyen lheyis tä ihi lehi, häpe lewhäy tä Jotam ihi 
leniyatyaj tä Judá laka rey, lhäy'e Jeroboam ihi leniyatyaj tä häpe Israel laka rey. 

Rubén lhayis, Gad lhayis, lhäy'e lechowej Manasés lhayis, lhamel laka nifwotas 

18Häp Rubén lhayis, lhäy'e Gad lhayis, lhäy'e lechowej Manasés lhayis, iche p'ante 
lhamel laka sip'älis tä khajayhen. Hiw'uyhiche laka'tshayajp'otes, let'okwep'ot, 
lakwelheley ihi, lhäy'e lech'ähil, wet wuj tä ihanej tä iwo laka'tshayaja. Ihi 
cuarenta y cuatro mil setecientos sesenta (44.760) hin'ol tä wak'alh chik iwo 
laka'tshayaja. 

19Wet lhamel itayhlä p'ante Agar lhayis, lhäy'e tä itayhlä Jetur, Nafís, lhäy'e 
Nodab. 

20Wet Dios hich'ote lhamel, wet lhamel ikalhi Agar lhayis lhäy'e iyhäj tä 
lhaithatche lhamel. Tsi tä lhamel ihi laka'tshayaj, lhamel t'alhe Dios wet Dios 
hich'ote t'at lhamel, tsi lhamel ichaye. 

21Wet lhamel ichumahen letayhfwas leläy tshätäy. Ihi cincuenta mil (50.000) 
camellos, doscientos cincuenta mil (250.000) tson'atas, lhäy'e dos mil asnolis. 
Häte lhäy'e cien mil (100.000) hin'ol tä õyen kwenkaya. 

22Wet wujpe letayhfwas tä y'inhen, tsi Dios tä hich'ote lhamel laka'tshayaj. Wet 
Israel lhayis lhamel ihi t'at honhattso yäk ichäte lewhäy tä õyen kwenkaya lhamel 
wet õ'häne honhat elh. 

Wichi tä tälhe p'ante letes Manasés 

23Wet lechowej Manasés lhayis wujpe lhamel. Wet häp tä lhamel yen lew'eta 
p'ante honhat tälhe Basán yäk ichäte Ba'al-hermón lhäy'e Senir, lhäy'e chenaj tä 
Hermón. 

24Wet iyhäj kaniyatey häpehen p'ante Efer, Yisí, Eliel, Azriel, Jeremías, Hodavías, 
lhäy'e Jahdiel. Lhamel häpe sip'älis tä khajayhen, häpe hin'ol tä len'ohyaj ihi wet 
iyhäj kaniyatey. 

M'ak tä tumenej tä õ'häne Israel lhayis häp honhat tä kalew'eta 

25Mat wichi ileyej letetsel laka Dios wet lhaikänchiyej dios lhayis tä w'enha 
lhamej tä wichi iyhäj yen lewuhuya. Häpe wichitso tä Dios itäyhthen p'ante tä ihi 
honhat tä Israel lhayis nekche. 

26Wet tä Israel lhayis iwoynejetso, häp tä tumenej tä laka Dios inityenej p'ante 
Pul tä Asiria laka rey, tä lhey elh Tiglat-pileser. Wet lham tä yen kwenkaya Rubén 
lhayis, Gad lhayis, lhäy'e lechowej Manasés lhayis. Wet õ'häne honhat lhipey tä 
lhey Halah, Habor, Hara, lhäy'e tewok tä lhey Gozán, tä lhamel ihi yäk häp 
fwalasna. 

1~Crón 6 

Sacerdotes tä tälhe p'ante letes Leví 

1Leví leles p'ante lheyis Gersón, Coat, lhäy'e Merari. 

2Coat leles p'ante häpehen Amram, Ishar, Hebrón, lhäy'e Uziel. 

3Wet Amram leles häpehen Aarón, Moisés, lhäy'e Miriam. Wet Aarón leles lheyis 
Nadab, Abihú, Eleazar, lhäy'e Itamar. 

4Eleazar häpe p'ante Finees lajcha, wet Finees häpe p'ante Abisúa lajcha. 

5Abisúa häpe p'ante Buqui lajcha, wet Buqui häpe p'ante Uzi lajcha. 

6Uzi häpe p'ante Zeraías lajcha, wet Zeraías häpe p'ante Merayot lajcha. 

7Merayot häpe p'ante Amarías lajcha, wet Amarías häpe p'ante Ahitub lajcha. 

8Ahitub häpe p'ante Sadoc lajcha, wet Sadoc häpe p'ante Ahimaas lajcha. 

9Ahimaas häpe p'ante Azarías lajcha, wet Azarías häpe p'ante Johanán lajcha. 

10Johanán häpe p'ante Azarías elh lajcha, häp lham tä yenlhi sacerdote lechumet 
tä ihi Lhawuk Lew'et tä Salomón lhenek tä ihi Jerusalén. 

11Azarías häpe p'ante Amarías elh lajcha, wet Amarías häpe p'ante Ahitub elh 
lajcha. 

12Ahitub häpe p'ante Sadoc elh lajcha, wet Sadoc häpe p'ante Salum lajcha. 

13Salum häpe p'ante Hilcías lajcha, wet Hilcías häpe p'ante Azarías elh lajcha. 

14Azarías häpe p'ante Seraías lajcha, wet Seraías häpe p'ante Josadac lajcha. 

15Häp rey Nabucodonosor yen kweneka Josadac wet ihäne Babilonia. Tsi Lhawuk 
t'at tä ichene Babilonia häp wichi tä lew'et Judá lhäy'e Jerusalén. 

Iyhäj wichi tä tälhe letes Leví 

16Leví leles p'ante lheyis Gersón, Coat, lhäy'e Merari. 

17Häp Gersón leles lheyis Libni lhäy'e Simey. 

18Wet Coat leles häpehen Amram, Ishar, Hebrón, lhäy'e Uziel. 

19Wet Merari leles häpehen Mahli lhäy'e Musi. Häp tähistso Leví leles lhäy'e 
lechetsos. 

20Gersón häpe p'ante Libni lajcha, wet Libni häpe p'ante Jahat lajcha, wet Jahat 
häpe p'ante Zima lajcha. 

21Zima häpe p'ante Joa lajcha, wet Joa häpe p'ante Ido lajcha, wet Ido häpe p'ante 
Zera lajcha, wet Zera häpe p'ante Jeatray lajcha. 

22Gersón lech'inij Coat häpe p'ante Aminadab lajcha, wet Aminadab häpe p'ante 
Coré lajcha, wet Coré häpe p'ante Asir lajcha. 

23Asir häpe p'ante Elcana lajcha, wet Elcana häpe p'ante Ebiasaf lajcha, wet 
Ebiasaf häpe p'ante Asir elh lajcha. 

24Asir häpe p'ante Tahat lajcha, wet Tahat häpe p'ante Uriel lajcha, wet Uriel 
häpe p'ante Uzías lajcha, wet Uzías häpe p'ante Saúl lajcha. 

25Elcana leles häpehen Amasay lhäy'e Ahimot, 

26wet Ahimot häpe p'ante Elcana elh lajcha, wet Elcana häpe p'ante Sofay lajcha, 
wet Sofay häpe p'ante Nahat lajcha. 

27Nahat häpe p'ante Eliab lajcha, wet Eliab häpe p'ante Jeroham lajcha, wet 
Jeroham häpe p'ante Elcana elh lajcha. 

28Samuel lhäs tä thaläkw lhey p'ante Joel, wet lech'inij lhey Abías. 

29Leví lhäs tä lhey Merari häpe p'ante Mahli lajcha, wet Mahli häpe p'ante Libni 
lajcha. Libni häpe p'ante Simey lajcha, wet Simey häpe p'ante Uza lajcha. 

30Uza häpe p'ante Sima lajcha, wet Sima häpe p'ante Haguías lajcha, wet Haguías 
häpe p'ante Asaías lajcha. 

Música lewos tä ihi Lhawuk lew'et 

31Häpe lhamelna tä rey David itshupyenehen p'ante yämlek itetshan música tä ihi 
Lhawuk lew'et, tälhe lewhäy tä õ'tihi Arca tä Õt'amajchet tä Lhawuk lhämtes ihi. 

32Häp lhamel yenlhi p'ante música tä ihi Dios lewukwe tä carpa, yäk ichäte 
lewhäy tä rey Salomón yenlhi Lhawuk Lew'et tä ihi Jerusalén. Häp tä lhamel 
yenlhi lechumyaj, mälhyej tä õne'tek lhamel iwoye. 

33-38Elh lhamel häpe música lewo tä Coat lhayis elh tä lhey Hemán. Lham häpe 
Joel lhäs, wet lechätilis Samuel, Elcana, Jeroham, Eliel, Toa, Suf, Elcana elh, Mahat, 
Amasay, Elcana elh, Joel elh, Azarías, Sofonías, Tahat, Asir, Ebiasaf, Coré, Ishar, 
Coat, Leví, lhäy'e Israel tä häpe lhamel letes. 

39-43Wet elh tä ikasthi Hemán lefwomkat häpe lepuhfwa Asaf. Lham häpe 
Berequías lhäs, wet lechätilis Sima, Micael, Baasías, Malquías, Etní, Zera, Adaías, 
Etán, Zima, Simey, Jahat, Gersón, lhäy'e Leví. 

44-47Wet elh tä ikasthi Hemán lets'amkat häpe lepuhfwa Etán tä tälhe letes 
Merari. Etán häpe Quisi lhäs, wet lechätilis Abdi, Maluc, Hasabías, Amasías, 
Hilcías, Amsi, Bani, Semer, Mahli, Musi, Merari, lhäy'e Leví. 

48Wet iyhäj Hemán lepuhfwas tä Leví lhayis, lhamel hich'ote ilhokej Dios 
lechumet tä ihi lham Lew'et. 

Sacerdotes lechumtes 

49Häp Aarón lhäy'e wichi tä letes häp lham, lhamel yenlhi lechumet tä 
iwunhomche tshätäy tä iti'pe altar wet äp iwun incienso tä iti'pe altar elh. Häte 
lhamel t'at tä itetshan ilhokej Lhawuk lechumet tä ihi Lew'etch'o tä Lhamya tä 
Õt'amajchet. Lhamel yenlhi lechumet häpkhilek Lhawuk itäyhtej Israel lhayis 
letes tä ihihlä lesukyajay tä iwoyepej. Häp täjtso m'ak tä Dios lakawo Moisés 
ne'tep'antek Aarón lhäy'e leles iwoye. 

50Häp tähisna wichi tä tälhe p'ante Aarón: Aarón häpe p'ante Eleazar lajcha, wet 
Eleazar häpe p'ante Finees lajcha, wet Finees häpe p'ante Abisúa lajcha. 

51Abisúa häpe p'ante Buqui lajcha, wet Buqui häpe p'ante Uzi lajcha, wet Uzi häpe 
p'ante Zeraías lajcha. 

52Zeraías häpe p'ante Merayot lajcha, wet Merayot häpe p'ante Amarías lajcha, 
wet Amarías häpe p'ante Ahitub lajcha. 

53Ahitub häpe p'ante Sadoc lajcha, wet Sadoc häpe p'ante Ahimaas lajcha. 

Leví lhayis lew'etes 
(Jos 21.1-42) 

54Häp tähisna honhat lhipey tä õtajej p'ante Leví lhayis tä tälhe Aarón lhäs tä lhey 
Coat. Häpe lhamel tä ichun tä õ'tshupyene yämlek õhw'enhomche honhat lhipey. 

55Õtajej lhamel Hebrón tä ihi Judá, lhäy'e leläy lhäkw'et tä iwhäye, 

56mat häp yachuyajw'etes lhäy'e wichi lew'etes tä tott'aho hupuy, häp tä 
õhw'enho Caleb tä Jefone lhäs yämlek lewuk. 

57-59Wet õhw'enhomche Aarón lhäy'e leles häp Hebrón, häp hupuy tä õletnhawet, 
lhäy'e Pelaj, N'owujyaj, Estemoa, Hilén, Debir, Tutsey, lhäy'e Fwala Wukwe. Wet 
elh weihalhapej hupuyna õy'isejpej honhat lhip tä leläy lhäkw'et. 

60Häte õhw'enhomche lhamel häp iyhäj hupuy tä ihi honhat tä lewuk Benjamín 
kawichi. Hupuytso häpehen Geba, Alemet, lhäy'e Anatot, wet elh weihalhapej 
õy'isejpej honhat lhip tä leläy lhäkw'et. Tä mälhyejtso, trece hupuy tä ilhokej tä 
õtajej Aarón lhayis. 

61Häp iyhäj wichi tä tälhe letes Coat, õtajej lhamel diez hupuy tä ihi honhat tä 
lewuk häp lechowej Manasés kawichi. 

62Häp wichi tä tälhe letes Gersón, õtajej lhamel trece hupuy tä ihi honhates tä 
lewuhuy Isacar kawichi, Aser kawichi, Neftalí kawichi, lhäy'e lechowej elh häp 
Manasés kawichi tä ihi Basán. 

63Häp wichi tä tälhe letes Merari, õtajej lhamel doce hupuy tä ihi honhates tä 
lewuhuy Rubén kawichi, Gad kawichi, lhäy'e Zabulón kawichi. 

64Wet häp tä mälhyejtso, Israel lhayis hiw'enhomche hupuytso häp wichi tä tälhe 
letes Leví, lhäy'e honhat lhipey tä ipejwhäye tä leläy lhäkw'etes. 

65Häp hupuy tä õyämetso tä ihi honhates tä lewuhuy Judá kawichi, Simeón 
kawichi, lhäy'e Benjamín kawichi, häp tä õtajej Leví lhayis. 

66Wet iyhäj wichi tä tälhe letes Coat õtajej lhamel häp hupuy tä ihi honhat tä 
lewuk Efraín kawichi. 

67-69Õhw'enhomche lhamel Sikem tä häpe hupuy tä õletnhawet tä ihi chenhas tä 
lewuk Efraín kawichi, lhäy'e Gezer, Jokneam, Bet-horón, Ajalón, lhäy'e Gat-rimón. 
Wet elh weihalhapej õy'isejpej honhat lhip tä leläy lhäkw'et. 

70Wet häp Coat lhayis tä imälhehi, õhw'enhomche lhamel hupuy tä lheyis Aner 
lhäy'e Bileam tä ihi honhat tä lewuk häp lechowej Manasés kawichi. Wet õy'isej 
honhat lhipey tä leläy lhäkw'etes. 

71-76Häp wichi tä tälhe letes Gersón, õhw'enhomche lhamel Astarot lhäy'e Golán 
tä ihi Basán. Häp hupuytso ihi honhat tä lewuk häp lechowej Manasés kawichi. 
Häte õhw'enhomche lhamel Kedes, Daberat, Ramot, lhäy'e Anem, tä ihi Isacar 
kawichi kahonhat. Wet õy'isej Masal, Abdón, Hukok, lhäy'e honhat lhip tä lhey 
Alhotaj. Hupuytso ihi honhat tä lewuk Aser kawichi. Häte õhw'enhomche lhamel 
Kedes tä ihi Galilea, lhäy'e Ts'ifwik Chayohi, lhäy'e Hupuy Täkwfwas. Häp 
hupuytso lhamel ihi Neftalí kawichi kahonhat. Wet elh weihalhapej hupuytso tä 
õ'wo lheyisa õy'isejpej honhat lhip tä leläy lhäkw'et. 

77-81Wet häp Merari lhayis tä imälhehi, õhw'enhomche lhamel Rimón lhäy'e 
Tabor tä ihi honhat tä lewuk Zabulón kawichi. Wet õy'isej Beser tä ihi ts'anis, 
Jahas, Kademot, lhäy'e Waj T'änyaj. Häp hupuytso ihi Rubén kawichi kahonhat tä 
tumej tewok Jordán lhip tä ifwala tälhche tä itayhlä Jericó. Häte õhw'enhomche 
lhamel Ramot tä ihi Galaad, Mahanaim, Hesbón, lhäy'e Jazer. Hupuytso ihi honhat 
tä lewuk Gad kawichi. Wet elh weihalhapej hupuytso tä õ'wo lheyisa õy'isejpej 
honhat lhip tä leläy lhäkw'et. 

1~Crón 7 

Wichi tä tälhe p'ante letes Isacar 

1Isacar leles ihi cuatro, lheyis Tola, Puva, Jasub, lhäy'e Simrón. 

2Häp Tola leles lheyis Uzi, Refaías, Jeriel, Jahmay, Ibsam, lhäy'e Samuel. Lhamel 
häpehen iyhäj kaniyatey wet t'otle t'unhen, wuj tä ihanej tä iwo laka'tshayaja. Täj 
ichäte lewhäy tä David ihi leniyatyaj, wet iche veintidós mil seiscientos (22.600) 
wichi tä tälhe letes Tola. 

3Uzi lhäs häpe Israhías, wet Israhías leles lheyis Micael, Abdías, Joel, lhäy'e Isías. 
Israhías lhäy'e lelesna häpehen iyhäj kaniyatey, cinco lhamel. 

4Wet tä wujpe lech'efwas lhäy'e leles, tä paj p'ante iche treinta y seis mil sip'älis 
tä tälhe lhamel. 

5Tä ilhokej Isacar kawichi tä lhalepuhfwas tä õ'toyen lheyis tä ihi lehi, iche 
ochenta y siete mil (87.000) hin'ol tä ihanej tä iwo laka'tshayaja. 

Wichi tä tälhe p'ante letes Benjamín 

6Benjamín leles ihi tres, lheyis Bela, Bequer, lhäy'e Jediael. 

7Bela leles ihi cinco, lheyis Esbón, Uzi, Uziel, Jerimot, lhäy'e Iri. Lhamel häpehen 
iyhäj kaniyatey wet t'otle t'unhen, wuj tä ihanej tä iwo laka'tshayaja. Tä paj 
p'ante õ'toyen lheyis häp õka'tshayajwos tä tälhe lhamel, wet iche veintidós mil 
treinta y cuatro (22.034). 

8Häp Bequer leles lheyis Zemira, Joás, Eliezer, Elioenay, Omri, Jerimot, Abías, 
Anatot, lhäy'e Alemet. Ilhokej lhamel tä lajcha Bequer. 

9Wet tä paj õ'toyen lheyis häp wichi lhäy'e laka niyatey tä tälhe Bequer lelestso, 
wet iche veinte mil doscientos (20.200) hin'ol tä ihanej tä iwo laka'tshayaja. 

10Jediael lhäs lhey p'ante Bilján, wet Bilján leles lheyis Jeús, Benjamín, Ehud, 
Kenaana, Zetán, Tarsis, lhäy'e Ahisahar. 

11Ilhokej lhamel häpehen iyhäj kaniyatey wet wuj tä ihanej tä iwo laka'tshayaja. 
Wet wichi tä tälhehen lhamel, iche diecisiete mil doscientos (17.200) tä 
õka'tshayajwos. 

12Hin'o tä lhey Hir leles häpehen Sufam lhäy'e Hufam. Wet Aher lhäs häpe Husim. 

Wichi tä tälhe p'ante letes Neftalí 

13Neftalí leles p'ante lheyis Jahseel, Guni, Jezer, lhäy'e Salum. Lhamel letela häpe 
Bilja, häpe atsinha tä Neftalí lajcha Jacob imäyejlhi. 

Wichi tä tälhe p'ante letes Manasés 

14Manasés imäyejlhi p'ante atsinha tä Aram lhayis ka'tsinha. Tä iwo lelesahlä, 
wet yen lheyisa Asriel, Maquir. Maquir häpe p'ante Galaad lajcha. 

15Maquir yen ch'efwaya Maaca tä tälhe Hufam lhäy'e Sufam laka wichi. Wet 
Maquir lhäs elh lhey Zelofehad, wet Zelofehad leles ts'ilak atsinhay. 

16Wet Maaca tä Maquir lech'efwa äp iwo lelesa wet yen lheyisa Peres, Seres. Wet 
Seres leles häpehen p'ante Ulam lhäy'e Rekem, 

17wet Ulam lhäs lhey Bedán. Ilhokej hin'oltso tä õ'wo lheyisa tälhe p'ante elh tä 
lhey Galaad, häp Maquir lhäs wet Manasés lecheyäs. 

18Tä Maquir lech'inhä Hamolequet iwo lelesa, wet yen lheyisa Isod, Abiezer, 
Mahla. 

19Wet Semida leles häpehen Ahián, Sikem, Likhi, Aniam. 

Wichi tä tälhe p'ante letes Efraín 

20Häp tähisna wichi tä tälhe letes Efraín. Iche p'ante häp Sutela, wet lhäs lhey 
Bered, wet Bered lhäs Tahat, wet Tahat lhäs Elada, wet Elada lhäs Tahat elh, 

21wet Tahat lhäs Zabad, wet Zabad lhäs Sutela elh. Wet Eser lhäy'e Elad, häp 
Efraín leles iyhäj, lhamel ihoye Gat tä fwitaj t'etanehen Gat lheley leläy tshätäy, 
mat Gat lheley ilänhen lhamel. 

22Wet lhamel lajcha Efraín pitaj lewhäy tä itichunche leles tä y'inhen. Wet iyhäj 
ihoye tä hich'ote, lhamel ikhajyen t'at. 

23Wet lham lhay'aje lech'efwa wet atsinha nech'e hich'otshan. Wet iwo lhäsa wet 
lajcha yen lheya Bería, tsi lelhakli ihi lew'et. (Häp õlhey Bería yiwitej õlhämet tä 
yok, Lelhakli ihi.) 

24Bería lhäse lhey p'ante Seera, wet lham tä yenlhi p'ante Bet-horón lhip tä 
tumchä lhäy'e lhip tä tumphä. Häte yenlhi Uzen-seera. 

25Wet Bería lhäs lhey Refa, wet Refa lhäs Resef, wet Resef lhäs Telah, wet Telah 
lhäs Tahán, 

26wet Tahán lhäs Ladán, wet Ladán lhäs Amihud, wet Amihud lhäs Elisama, 

27wet Elisama lhäs Nun, wet Nun lhäs Josué. 

28Wet lhamel yen laka honhatesa Betel, lhäy'e Naarán tä tumej tä ifwala tälhche, 
lhäy'e Gezer tä tumej tä ifwala y'uy, lhäy'e häp Sikem, wet yäk ichäte Ayah. Wet 
elh weihalhapej hupuytso õy'isej wichi lew'etes tä tott'ahomche. 

29Wichi tä tälhe p'ante letes Manasés lhamel lhayen lewuhuya Bet-seán, Taanak, 
Meguido, lhäy'e Dor, wet y'isej wichi lew'etes tä tott'ahomche. Wet häp tä 
Manasés kawichi yen p'ante lew'etesa, wok oyok, lhamel tä tälhe Manasés lajcha 
José tä häpe p'ante Israel lhäs. 

Wichi tä tälhe p'ante letes Aser 

30Häp Aser leles p'ante lheyis Imna, Isúa, Isuy, Bería, wet lech'inhä lhey Sera. 

31Bería leles lheyis Heber lhäy'e Malquiel tä häpe Birzavit lajcha. 

32Wet Heber leles häpehen Jaflet, Somer, Hotam, wet lech'inhä lhey Súa. 

33Jaflet leles lheyis Pasac, Bimhal, lhäy'e Asvat. Häp tähistso Jaflet leles. 

34Wet lech'inij Somer leles häpehen Rohga, Jehuba, lhäy'e Aram. 

35Wet Somer lech'inij Hotam leles lheyis Sofah, Imna, Seles, lhäy'e Amal. 

36Sofah leles häpehen Súa, Harnefer, Súal, Beri, Imra, 

37Beser, Hod, Sama, Silsa, Itrán, lhäy'e Beera. 

38Häp hin'o tä lhey Jeter leles häpehen Jefone, Pispa, wet Ara. 

39Wet Ula leles lheyis Ara, Haniel, lhäy'e Risia. 

40Wet ilhokej hin'oltso tä õ'wo lheyisa häpe p'ante wichi tä tälhe letes Aser. Häpe 
iyhäj kaniyatey wet sip'älis tä lhäy'e lhip tä khajayhen wet wuj tä len'ohyajay ihi. 
Wet tä õ'toyen lheyis, ihi veintiséis mil (26.000) hin'ol, wak'alhen yämlek iwo 
laka'tshayaja. 

1~Crón 8 

Wichi tä tälhe p'ante letes Benjamín 

1Benjamín leles p'ante ihi cinco. Elh tä ichun lhey Bela, wet lech'inhis häpehen 
Asbel, Ahara, 

2Noha, lhäy'e Rafa. 

3Bela leles häpehen p'ante Adar, Gera, Abihud, 

4Abisúa, Naamán, Ahoa, 

5Gera elh, Sefufán, lhäy'e Hiram. 

6-7Iche p'ante Ehud leles tä iyhäj kaniyatey tä lew'et Geba. Lhamel lheyis Naamán, 
Ahías, wet Gera tä häpe Uza lhäy'e Ahihud lajcha. Mat tä paj õ'chen lhamel, 
õyokose Manahat, wet Gera häp tä ihäne lhamel. 

8-11Häp hin'o tä lhey Saharaim iwo lelesahlä lech'efwa Husim, wet yen lheyisa 
Abitub, Elpaal. Mat tä paj iwom p'ante lech'efwatso, lhäy'e elh atsinha tä iyej tä 
lhey Baara, wet ihoye honhat tä Moab wet nech'e yen ch'efwaya atsinha tä lhey 
Hodes. Tä iwo lelesahlä, wet yen lheyisa Jobab, Sibia, Mesá, Malcam, Jeús, 
Saquías, Mirma. Häp tähistso Saharaim leles wet häpehen iyhäj kaniyatey. 

12Wet lham lhäs Elpaal leles ihi p'ante, lheyis Heber, Misam, lhäy'e Semed tä häpe 
elh tä yenlhi hupuy tä Ono lhäy'e Lod, lhäy'e wichi lew'etes tä tott'ahomche. 

13Wet iyhäj Elpaal leles häpehen Bería lhäy'e Sema tä häpehen iyhäj kaniyatey tä 
lew'et Ajalón. Lhamel yokoschephä wichi tä ihi p'ante Gat. 

14Wet lhamel lech'inhis lheyis Sasac lhäy'e Jeroham. 

Wichi tä tälhe letes Benjamín tä lhamel ihi p'ante Jerusalén lhäy'e Gabaón 

15-16Bería leles häpehen Zebadías, Arad, Ader, Micael, Ispa, lhäy'e Joha. 

17-18Elpaal leles häpehen Zebadías elh, Mesulam, Hizqui, Heber, Ismeray, Izlías, 
lhäy'e Jobab. 

19-21Simey leles häpehen Jaquim, Zicri, Zabdi, Elienay, Siletay, Eliel, Adaías, 
Beraías, lhäy'e Simrat. 

22-25Sasac leles häpehen Ispán, Heber, Eliel, Abdón, Zicri, Hanán, Hananías, Elam, 
Anatotías, Ifdaías, lhäy'e Peniel. 

26-27Jeroham leles häpehen Samseray, Seharías, Atalías, Jaresías, Elías, lhäy'e 
Zicri. 

28Ilhokej wichitso häpehen iyhäj kaniyatey, lhäy'e leles tä tälhe lhamel, wet 
lhamel yen lew'eta Jerusalén. 

29Wet iche p'ante hin'o tä lew'et Gabaón tä lhey Jehiel, wet lech'efwa lhey Maaca. 
Lham häpe Gabaón lajcha, 



761 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

30wet leles iyhäj häpehen Abdón tä häpe elh tä lechunkatsek, Zur, Cis, Ba'al, Ner, 
Nadab, 

31Gedor, Ahío, Zequer, 

32lhäy'e Miclot tä häpe Simea lajcha. Wet ilhokej lhameltso iwo lew'etawhäye 
lepuhfwas tä ihi Jerusalén. 

Rey Saúl lhäy'e wichi tä tälhe 

33Ner häpe p'ante Cis lajcha, wet Cis häpe p'ante Saúl lajcha, wet Saúl leles 
häpehen Jonatán, Malquisúa, Abinadab, lhäy'e Es-ba'al. 

34Jonatán lhäs lhey Merib-ba'al, wet lham häpe p'ante Micaías lajcha. 

35Micaías leles häpehen Pitón, Melec, Tarea, lhäy'e Acaz. 

36Acaz häpe p'ante Joada lajcha, wet Joada leles häpehen Alemet, Azmavet, lhäy'e 
Zimri. Zimri häpe p'ante Mosa lajcha, 

37wet Mosa häpe p'ante Bina lajcha, wet Bina häpe p'ante Rafa lajcha. Rafa häpe 
p'ante Elasa lajcha, wet Elasa häpe p'ante Asel lajcha. 

38Asel leles p'ante ihi seis, lhamel lheyis Azricam, Bocrú, Ismael, Searías, Abdías, 
Hanán. Häp tähistso Asel leles. 

39Wet lham lech'inij Esec leles häpehen Ulam tä häpe elh tä ichun, wet Jehús, wet 
elh tä lepes häpe Elifelet. 

40Ulam leles häpehen p'ante sip'älis tä wuj tä khajayhen, matche tä ihanej tä 
tiyäjej lech'ähil. Wet wujpe lhamel leles lhäy'e lechetsos, ciento cincuenta lhamel. 
Ilhokej wichitso tä õ'wo lheyisa tälhe t'at letes p'ante Benjamín. 

1~Crón 9 

1Mälhyej p'antetso tä õ'wo t'ufwahtesa ilhokej Israel lhayis, wet õ'tihi lheyis häp 
õlesaynekhi tä lhey “Reyes tä ihi Israel.” Mat Judá kawichi õ'chäje p'ante 
Babilonia tä õyen kwenkaya, häp m'ak tä ni'isa tä lhamel iwoye häp tä tumenej. 

Wichi tä pilthä tä tälhe Babilonia 
(Neh 11.1-24) 

2Häp lhamel tä ichun tä pile lew'etes tä ihi Judá häpe Israel lhayis, sacerdotes, 
Leví lhayis, lhäy'e iyhäj tä hich'ote Dios Lew'et. 

3Wichi tä tälhe letetsel Judá, Benjamín, Efraín, lhäy'e Manasés, elhpej lhamel yen 
lew'eta Jerusalén. 

4Elh lhamel tä tälhe Judá kawichi häpe Utay tä lajcha Amihud wet lechätilis Omri, 
Imri, Bani, tä lhamel tälhe Fares tä häpe Judá lhäs. 

5Wet elh häpe Asaías lhäy'e leles tä lhamel tälhe Judá lhäs elh tä lhey Sela. 

6Wet elh häpe Jeuel lhäy'e lepuhfwas tä lhamel tälhe Judá lhäs elh tä lhey Zera. 
Wet tä ilhokej, iche seiscientos noventa (690) wichi tä Judá lhayis tä yen lew'eta 
Jerusalén. 

7Wet wichi tä tälhe letes Benjamín tä yen lew'eta Jerusalén, häpe Salú tä lajcha 
Mesulam wet lechätilis Hodavías lhäy'e Senúa, 

8wet Ibneías tä lajcha Jeroham wet lechätilis Ela, Uzi, lhäy'e Micri, wet Mesulam 
tä lajcha Sefatías wet lechätilis Reuel lhäy'e Ibnías. 

9Wet tä õhp'ajtej lepuhfwas, tä ilhokej iche novecientos cincuenta y seis (956) 
Benjamín lhayis tä iyhäj kaniyatey tä yen lew'eta Jerusalén. 

Sacerdotes tä yen lew'eta Jerusalén 

10-12Häp tähisna sacerdotes tä yen lew'eta Jerusalén: Jedaías, Joyarib, Jaquín, 
Azarías tä lajcha Hilcías wet lechätilis Mesulam, Sadoc, Merayot, lhäy'e Ahitub. 
Azarías häpe hin'o tä t'uye Dios Lew'et wet itetshan õchumet tä ihi. Adaías tä 
lajcha Jeroham wet lechätilis Pasur lhäy'e Malquías. Masay tä lajcha Adiel wet 
lechätilis Jazera, Mesulam, Mesilemit, lhäy'e Imer. 

13Tä ilhokej sacerdotes, iche mil setecientos sesenta (1.760). Ilhokej lhamel 
häpehen iyhäj kaniyatey, wet wuj tä ihanej tä hich'ote Dios lechumet tä ihi Lew'et 
tä T'amajchet. 

Leví lhayis tä yen lew'eta Jerusalén 

14-16Häp tähisna Leví lhayis tä yen lew'eta Jerusalén: Semaías tä lajcha Hasub wet 
lechätilis Azricam, Hasabías, tä lhamel tälhe letes Merari. Bacbacar, Heres, Galal, 
Matanías tä lajcha Micaías wet lechätilis Zicri lhäy'e Asaf. Abdías tä lajcha 
Semaías wet lechätilis Galal lhäy'e Jedutún. Berequías tä lajcha Asa wet lechäti 
Elcana tä ihi honhat tä tott'aho hupuy tä lhey Nichätchä. 

Wichi tä ihi Jerusalén tä t'uye Dios Lew'et 

17Häp hin'ol tä t'uye Dios Lew'et häpe Salum, Acub, Talmón, lhäy'e Ahimán. 
Salum häpe laka niyat, 

18wet yäk athana tä t'uye lepe tä rey inukwe tä tumej tä ifwala tälhche. Pajche 
lhamel häpehen lepewos tä t'uye Leví lhayis lew'etes. 

19Wet Salum lajcha lhey Coré, häpe Ebiasaf lhäs, wet Ebiasaf lajcha häpe elh Coré 
p'ante tä lhäs. Wet Salum lhäy'e lepuhfwas Coré lhayis, lhamel lhaitumtej tä t'uye 
Lhawuk Lew'et lepe, mälhyej tä pajche tä lhamel lechätilis iwoyepej tä lhamel 
t'uye p'ante lepe elh tä tumejlä Lhawuk lew'et tä carpa. 

20Ifwalas tä pajche p'ante, Finees tä Eleazar lhäs häpe lepewos kaniyat wet 
Lhawuk iyej p'ante lham. 

21Wet Zacarías tä Meselemías lhäs häpe elh tä t'uye p'ante lepe elh tä tumejlä 
Lhawuk lew'et tä carpa. 

22Wet tä ilhokej lhamel tä õ'tshupyenehen tä häpe lepewos, ihi p'ante doscientos 
doce (212), mälhyej tä õ'wo t'ufwahtesa tä ihi lew'etes. Häpe t'at hin'ol tä iyhäj 
ichayehen, wet häp tä rey David lhäy'e profeta Samuel itshupyeneje p'ante 
lechumtestso. 

23Mälhyej p'antetso lhamel lhäy'e leles tä häpe lepewos, lhamel tä lechumet tä 
lhaitumtej tä t'uye Lhawuk Lew'et tä T'amajchet. 

24Wet lhamel t'uye lepe tä tumej tä ifwala tälhche, lhäy'e lepe elh tä tumej tä 
ifwala itayche, lhäy'e lepe elh tä tumej tafwojhiye, lhäy'e lepe elh tä tumej 
tapinhiye. 

25Wet lepuhfwas tä lew'etes ihi lhipey iyhäj, lhamel nämhenpej yämlek hich'ote 
iyhäj. Wet lhamel tä lhaitumtejpej tä t'uye lepelis lewhäypej siete ifwalas. 

26Mat cuatro lepewos tä niyatey tä Leví lhayis tä hanlä tä lhamel lechumet. Wet 
ilhokej lewhäy tä lhamel t'uye hupuy lech'oye lhäy'e m'ayhay tä laha ihi tä 
ichufwi Dios Lew'et. 

27Wet ilhokej honatsispej tä lhamel t'uye Dios Lew'et. Tsi lhamel tä lechumet tä 
t'uye lhäy'e tä ifwoyenchehen lepelis ilhokej nech'e natpej. 

28Wet iche iyhäj lhamel tä t'uye m'ayhay tä õ'chumyenthä tä õn'okwiyej Lhawuk. 
Wet lhamel iwo t'ufwahtesa tä itonchephä lhäy'e tä y'uythen. 

29Häp iche iyhäj tä t'uye m'ayhay tä õt'amajchetes, lhäy'e õlhäkhis, õlhäthis, 
lhäy'e m'ayhay iyhäj, lhäy'e harina, hat'es, aceite, incienso, lhäy'e iyhäj m'ayhay 
tä lenij akäjche. 

30Wet iche sacerdotes tä lhamel tä yenlhi lakacha m'ayhay tä lenij akäjche. 

31Wet iche Leví lhayis elh tä lhey Matatías, Salum lhäs tä thaläkw, häpe Coré 
lhayis elh. Lham tä ichuttej tä yenlhi m'ayhay tä õtulhlhek tä õyen Lhawuk 
lew'ayhata. 

32Häte iche iyhäj tä Coat lhayis, lhamel tä yenlhi pan tä õyen t'amajcheta tä 
lhamel itihipej ilhokej ifwalas tä õt'elakw'et. 

33Häte iche iyhäj tä itetshan tä yenlhi música. Häpe Leví lhayis tä iyhäj kaniyatey 
tä lhamel yen lew'eta õwukwey tä ichufwi Lhawuk Lew'et. Tek m'ak elh tä lhamel 
itetshan, ts'ilak lechumettso tä ichuma tä ifwala lhäy'e tä honatsi. 

34Ilhokej lhameltso häpe Leví lhayis tä iyhäj kaniyatey yäk ichäte leles tä lepes 
lheley. Wet lhamel yen lew'eta Jerusalén. 

Rey Saúl lhäy'e wichi tä tälhe 
(1 Crón 8.29-38) 

35Iche p'ante hin'o tä lew'et Gabaón tä lhey Jehiel, wet lech'efwa lhey Maaca. 
Lham häpe Gabaón lajcha, 

36wet leles iyhäj häpehen Abdón tä häpe elh tä lechunkatsek, Zur, Cis, Ba'al, Ner, 
Nadab, 

37-38Gedor, Ahío, Zacarías, lhäy'e Miclot tä häpe Simea lajcha. Wet ilhokej 
lhameltso iwo lew'etawhäye lepuhfwas tä ihi Jerusalén. 

39Ner häpe p'ante Cis lajcha, wet Cis häpe p'ante Saúl lajcha, wet Saúl leles 
häpehen Jonatán, Malquisúa, Abinadab, lhäy'e Es-ba'al. 

40Jonatán lhäs lhey Merib-ba'al, wet lham häpe p'ante Micaías lajcha. 

41Micaías leles häpehen Pitón, Melec, Tarea, lhäy'e Acaz. 

42Acaz häpe p'ante Jara lajcha, wet Jara leles häpehen Alemet, Azmavet, lhäy'e 
Zimri. Zimri häpe p'ante Mosa lajcha, 

43wet Mosa häpe p'ante Bina lajcha, wet Bina häpe p'ante Refaías lajcha. Refaías 
häpe p'ante Elasa lajcha, wet Elasa häpe p'ante Asel lajcha. 

44Asel leles p'ante ihi seis, lhamel lheyis Azricam, Bocrú, Ismael, Searías, Abdías, 
Hanán. Häp tähistso Asel leles. 

1~Crón 10 

Rey Saúl y'il, lhäy'e leles 
(1 Sam 31.1-13) 

1Häp Filisteo lhayis itayhlä Israel, wet Israel lhayis inukwe alhoho tä nowaye 
lhamel, wet wujpey tä y'inhen tä ihi chenaj tä lhey Gilboa. 

2Wet Filisteo lhayis ihän Saúl lhäy'e leles, wet lhamel ilän Jonatán lhäy'e 
Abinadab lhäy'e Malquisúa. 

3Wet lhamel hich'a'pe tä itayhlä Saúl, wet õch'ähiwos tiyäje lech'ähil wet tajej 
wet lelätsek ihi. 

4Wet Saúl tahuyej lech'otfwa tä ichäjthä laka'tshayajchal wet yok: –¡Lanhi 
akatnhat wet häne tä letshän n'oyej! Isit'ak nämhen häp kachuhantsestso wet 
lhamel itsiteylhi n'oyej. Mat lech'otfwa iwohiyet'a tsi wuj tä noway. Wet Saúl 
ichuma lham lakatnhat wet lhaithatpe. 

5Wet tä lech'otfwa hiw'en tä y'il Saúl, lham hätej lhaithatpe lham lakatnhat wet 
y'il. 

6Häp ifwalatso y'inhen Saúl, lhäy'e tres leles tä hin'ol, lhäy'e ilhokej laka wichi. 

7Wet Israel lhayis tä ihi chenhas kawayhi, tä lhamel hiw'en tä sip'älis inukwe 
alhoho wet hätej Saúl pajche y'il, lhäy'e leles, wet lhamel yikch'oye hupuy wet 
inukwe alhoho. Wet nämhen Filisteo lhayis wet yen lew'eta. 

8Tä ifwala elh Filisteo lhayis yäple lhip tä õka'tshayaj ihi yämlek ichumahen 
m'ayhay tä tseyhay hiw'en. Wet lhamel ilhokpe Saúl lhäy'e leles letseyhay, ihi 
chenaj tä Gilboa. 

9Wet lhamel yisitlä Saúl lhetek wet ichumahen lakwelheley. Wet ichene laka 
silätwos ilhokej Filisteo lhayis kahonhat, yämlek iwo silätayej lecheyälis lhäy'e 
wichi. 

10Wet lhamel itihi Saúl lakwelheley häp laka dios lhayis lew'et, wet lhamel 
ifwuhthilhi lhetek häp laka dios tä lhey Dagón lew'et. 

11Wet wichi tä ihi hupuy tä lhey Jabés tä ihi Galaad, tä lhamel ihanej m'ak tä 
Filisteo lhayis iwoyeje Saúl, 

12wet ilhokej hin'ol tä khajayhen tä lhamel yikhen tä tiyäje lhip tä õtseyhay ihi. Tä 
ichäte, wet ichuma Saúl letseyek, lhäy'e leles, wet yachaje lew'et Jabés wet 
ijänch'oye, itichufwi hal'ä. Wet tä lhamel ileyej, wet lhaichuyhathen siete ifwalas. 

13Häp mälhyej p'antetso tä y'il Saúl, häp m'ak tä ni'isa tä iwoye tä tumenej. Tsi 
iwohiyet'a Lhawuk lhämet lhäy'e tä ihoye atsinha tä hayawu wet hich'ahuye, 

14tek hich'ahuye Lhawuk. Häp tä tumenej tä Lhawuk isoyej lew'atshancheyaj wet 
hiw'enho leniyatyaj David tä Isaí lhäs. 

1~Crón 11 

Wichi yene David häp rey tä i'pe Israel lhäy'e Judá 
(2 Sam 5.1-5) 

1Ilhokej Israel lhayis lhaihute p'ante David tä ihi Hebrón. Wet lhamel ifwenho tä 
yok: –Matche tä ahäpe elh tä olhamel olhip t'at. 

2Wet fwalas tä pajche tä kamaj Saúl leniyatyaj ihi, ampej tä lechunch'oye Israel 
lhayis tä iwo laka'tshayaja. Wet Lhawuk Dios ifwen p'ante amho tä yok, “Amla tä 
letetshanhila oka wichi Israel wet ahäpkhila laka niyat.” 

3Tä mälhyejtso, ilhokej hin'ol tä thänhäy tä ihi Israel tä lhamel ihoye David tä ihi 
Hebrón. Wet David iwoyeje lhämet lhamel tä ihi tä Lhawuk itayche, wet yäm 
kalelhäj lhämettso, wet lhamel lhaip'ajtej t'at häp lham. Wet lhamel ichuma David 
wet yene rey tä i'pe ilhokej Israel, mälhyej tä Lhawuk lhämetwo Samuel pajche 
yäme. 

David lhayen lewuka Jerusalén 
(2 Sam 5.6-10) 

4Wet rey David lhäy'e ilhokej Israel lhayis tä lhamel ihoye Jerusalén. Jerusalén 
lhey elh p'ante Jebús, tsi wichi tä lhey Jebús lhayis tä ihi honhattso. 

5Wet Jebús lhayis ifwenho David tä yok: –¡Am lehanhiyejt'a tä letiyäjihola 
hupuyna! Mat David tiyäjo hup tä khajay tä lhey Sión wet athana tä õ'wo lheya 
Hupuy tä David Lew'et. 

6Wet David yok: –Elh chik häpe tä ichun tä inuye Jebús lhayis, oyenla iyhäj 
kaniyata. Wet elh tä ichun p'ante tä inuye häpe Joab tä Sarvia lhäs, wet õyen 
p'ante niyata. 

7Wet David yen lew'eta hup tä khajay. Häp tä tumenej tä õyen lheya Hupuy tä 
David Lew'et. 

8Wet David yenlhi lefwamhat tä khajay tä ilunej, tälhe honhat tä w'awulhchä tä 
õ'potpe wet õyäm tojphä. Wet Joab tä ihämit tä yenlhi hupuy lhip tä imälhehi. 

9Wet David lhäy'epej lhip len'ohyaj tä hiw'en, wet Lhawuk tä najit letumfwaya 
iyej t'at häp lham. 

Tres David laka sip'älis tä wuj tä khajayhen 
(2 Sam 23.8-17) 

10Häpe lhamelna David kasip'älis tä wuj tä khajayhen p'ante tä lhamel hich'ote 
David tä tiyäjo leniyatyaj, lhäy'e ilhokej Israel lhayis tä lhamel häte hich'ote David 
tä õyene rey, mälhyej Lhawuk lhämet tä pajche ifwenho Israel. Wet lhamel wuj tä 
ikhajyen David leniyatyaj. 

11Iche tres lhamel tä wuj tä khajayhen, wet elh tä niyatej häpe Jasobeam, Hakmón 
lhele. Iche p'ante lewhäy tä ilänejen lehun trescientos hin'ol. 

12Lech'otfwa elh tä wuj tä khajay häp lhamelna tres häpe Eleazar, Dodo lhäs tä 
tälhe Ahoh kawichi. 

13Iyej p'ante David tä ihi Pas-damim täjp'ante Filisteo lhayis ihi lhiptso tä lhamel 
lhaihutwek yämlek iwo laka'tshayaja. Wet iche õkäsw'et tä yachuyaj tä lhey 
lentejas ihi, wet Israel laka sip'älis yikch'oye tä nowaye Filisteo lhayis. 

14Mat Eleazar lhäy'e laka hin'ol ikasthi lechowej õkäsw'et wet n'äyejo Filisteo 
lhayis wet ilänhen. Mälhyejtso tä Lhawuk wuj tä hich'ote Israel yäk ikalhi 
laka'tshayaj. 

15Wet iche ifwala elh p'ante tä tres hin'ol tä khajayhen tä tälho iyhäj tä treinta, 
lhamel ihoye David tä ihi chowej tä ihi chenaj tä iwhäye hupuy tä lhey Adulam. 
Wet Filisteo lhayis kasip'älis ihi chenhas kawayhi tä lhey Refaím. 

16David ihi lhip tä khajay, wet Filisteo lhayis pajche lhayen lewuka hupuy tä 
Belén. 

17Wet David yop'antek: –¡Wuj tä ochim! ¡Owatläk oyäyej waj tä ihi õpek tä 
iwhäye lepe tä ihi Belén! 

18Tä tres hin'oltso tä wuj tä khajayhen iläte, wet lhamel tiyäjo Filisteo lhayis 
kasip'älisw'et tä lhamel ichumho waj tä ihi õpek tä iwhäye lepe tä ihi Belén, wet 
lhamel ichäje David. Mat lham tek iyäyej, wet itsäy, mälhyej chik yen Lhawuk 
lew'ayhata. 

19Wet yok: –¡Matche tä ni'isa chik olham oyäyej wajna! ¡Oka Dios ihumnhichet'a! 
¡Elak mälhyej chik oyäyej häp hin'olna lew'oyis, tä lhamel lhaiwomejpe 
lew'atshancheyaj tä lhamel ichumho waj! Wet tek iyäyej. Häpe tähistso m'ak tä 
tres hin'ol tä wuj tä khajayhen iwoye p'ante. 

Treinta David laka sip'älis tä khajayhen 

(2 Sam 23.18-39) 

20Abisay tä Joab lech'inij häpe elh tä niyatej p'ante treinta hin'ol tä khajayhen. 
Iche p'ante lewhäy tä itayhlä trescientos hin'ol tä ihäne lehun wet ilänhen. 
Mälhyejtso p'ante tä wuj tä letoyaj ihi tä lhahi treinta iyhäj tä khajayhen. 

21Wet lhäy'e lhip tä len'ohyaj ihi, inu'pe ilhokej lhamel yäk lhayen iyhäj kaniyata. 
Mat tek häte iwoye tres lhamel tä ichun tä wuj tä khajayhen. 

22Wet Benaías tä Joyada lhäs, tälhe p'ante hupuy tä lhey Kabseel, häpe hin'o tä 
t'otle t'un wet khajay m'ak tä iwoye. Häp p'ante lham tä ilänhen täkwfwas Ariel 
leles, hin'o tä Moab lhele. Wet häp ifwala p'ante techäjche, ichätchä fwiy'et, wet 
Benaías tiyäjo chowej wet ilän owalhaj tä ihi. 

23Hätej ilän p'ante Egipto lhele, hin'o tä wuj tä pitaj, wet wuj lehun tä ihi lakwey. 
Wet Benaías itayhlä, ihäne hal'ä, wet isoyej lehun wet ilänej. 

24Wet mälhyejtso m'ak tä Benaías iwoye, yäk ikalhi len'ohyaj tä iyej treinta 
lhamel tä khajayhen. 

25Wet letoyaj ihi lhey, inu'pe lhamel, mat tek häte iwoye tres lhamel tä ichun tä 
matche tä khajayhen. Wet David hiw'enho tä lham tä itetshan sip'älis tä t'uye 
lham. 

26Häp sip'älis tä t'otle t'unhen häpehen: Asael tä Joab lech'inij. El-hanán, Dodo 
lhäs, tä tälhe Belén. 

27Sama tä tälhe lhip tä lhey Ochettiche. Heles tä tälhe hupuy tä lhey N'oletnhawet. 

28Ira, Iqués lhäs, tä tälhe Tekoa. Abiezer tä tälhe Anatot. 

29Sibecay tä tälhe Husah. Ilay tä tälhe Ahoh. 

30Maharay lhäy'e Heled, Baana lhäs, tä lhamel tälhe hupuy tä lhey Nichätchä. 

31Itay, Ribay lhäs, tä tälhe Gabaa tä ihi honhat tä lewuk wichi tä tälhe letes 
Benjamín. Benaías tä tälhe Piratón. 

32Hiday tä lew'et iwhäye tewok lhäsaj tä ihi Gaas. Abiel tä tälhe Arabá. 

33Azmavet tä tälhe Bahurim. Eliaba tä tälhe M'awow'et. 

34Jasén tä Gizón lhele leles. Jonatán tä häpe Sage lhäs 

35lhäy'e Ahiam, Sacar lhäs, tä lhamel tälhe Arar. Elifal, Ur lhäs. 

36Hefer tä tälhe Mekerat. Ahías tä tälhe Pelón. 

37Hesray tä tälhe Carmel. Naaray, Esbay lhäs. 

38Joel, Natán lepuhfwa. Mibhar, Hagray lhäs. 

39Selec tä tälhe Amón. Naharay tä tälhe N'opekis. Lham häpe hin'o tä ichäjthä 
Joab laka'tshayajchal. 

40Ira lhäy'e Gareb tä lhamel tälhe lhip tä lhey N'owujyaj. 

41Urías, Het lhayis elh. Zabad, Ahlay lhäs. 

42Adina, Siza lhäs tä häpe Rubén kawichi kaniyat, lhäy'e treinta hin'ol tä iyej. 

43Hanán, Maaca lhäs. Josafat tä tälhe Mitán. 

44Uzías tä tälhe Astarot. Sama lhäy'e Jehiel, Hotam leles tä lew'et Aroer. 

45Jediael lhäy'e lech'inij Joha, Simri leles tä lew'et Tiz. 

46Eliel tä tälhe Mahanaim. Jerebay lhäy'e Josavía tä Elnaam leles. Itma tä tälhe 
Moab. 

47Wet Eliel, Obed, lhäy'e Jaasiel, tä tälhe Soba. 

1~Crón 12 

Veintitrés hin'ol tä Benjamín lhayis tä lhaithatche David 

1Iche lewhäy p'ante tä David yen lew'eta Siklag tä ilethanlä häp rey Saúl tä Cis 
lhäs. Wet ifwalastso iche hin'ol tä õka'tshayajwos tä khajayhen tä lhamel ihoye 
David yämlek hich'ote tä iwo laka'tshayaja. 

2Wet lhamel lakwelheley ihi, lhäy'e lech'ähil, lhäy'e lefwonthis. Lhamel ihanej 
iwoyneje tä ihäne lakwey tä lefwomkat lhäy'e lets'amkat tä ifwomej tuntey tä 
ihäne lefwonthis, lhäy'e tä tiyäjej lech'ähil. Häpe Saúl lepuhfwas, tälhehen wichi 
tä tälhe letes Benjamín. Wet lhamel lheyis: 

3Ahiezer tä häpe lhamel laka niyat, lhäy'e lech'inij Joás, tä lhamel häpehen Semaa 
leles tä tälhe Gabaa. Jeziel lhäy'e Pelet tä häpehen Azmavet leles. Beraca lhäy'e 
Jehú tä häpe Anatot lhele. 

4Ismaías tä lew'et Gabaón, lham häpe elh lhamel tä niyatej treinta hin'ol tä 
khajayhen. Jeremías, Jahaziel, Johanán, lhäy'e Jozabad tä tälhe lhip tä lhey 
N'olafwek. 

5Eluzay, Jerimot, Bealías, Semarías, lhäy'e Sefatías tä lew'et Haruf. 

6Elcana, Isías, Azarel, Joezer, lhäy'e Jasobeam. Ilhokej lhamel tälhe letes Coré. 

7Joela lhäy'e Zebadías tä Jeroham leles tä lew'et Gedor. 

Once hin'ol tä Gad lhayis tä lhaithatche David 

8Häte wichi tä tälhe letes Gad, elhpej lhamel tä lhaithatche David täjp'ante ihi lhip 
tä khajay tä ihi ts'anis. Häpe hin'ol tä hanlä tä õka'tshayajwos tä wuj tä t'otle 
t'unhen. Pajche tä lhaiwaklhatej laka'tshayaj, wet lakwelheley ihi, wet 
laka'tshayajp'otes ihi, lhäy'e lehunis. Fwitses, hätet iwoye owalhas, wet iläfwel tä 
inukwe alhoho, hätet iwoye tson'a tä tiyäjche tayhi tä inukwe alhoho. 

9Heber häpe lhamel laka niyat, wet elh häpe Abdías, elh lhey Eliab, 

10elh Mismana, elh Jeremías, 

11elh Atay, elh Eliel, 

12elh Johanán, elh Elzabad, 

13elh häpe Jeremías elh, elh Macbanay. 

14Häp Gad lhayistso häpehen sip'älis kaniyatey. Ilhokej lhamel wuj tä 
lakhajyhayaj ihi. Iche iyhäj tä w'awulhej mil hin'ol wet iyhäj w'awulhej cien, tsi 
matche tä t'otle t'unhen. 

15Häpe p'ante lhamelna tä inuho tewok Jordán tä nawop tä lewhäy tä näm tewok 
tä hiw'ulhphä yäk ichäte ilhokej lhipey. Wet lhamel yokoschephä ilhokej wichi tä 
ihi honhates tä ihi lhip tä ifwala tälhche lhäy'e tä ifwala itayche. 

Elhpej hin'ol tä Benjamín lhayis lhäy'e tä Judá lhayis tä lhaithatche David 

16Hätej elhpej hin'ol tä Benjamín lhayis lhäy'e Judá lhayis tä lhamel ihoye p'ante 
David tä ihi lhip tä khajay. 

17Wet David ichumlä lhamel wet ifwenho lhamel tä yok: –Chik amel lewoyay 
atamseka tä lehoyay n'oye tä let'uhläk lech'otay n'oye, is t'at, ochum ahilähen, is 
chik alethat n'okwe. Mat chik amel lekan n'oyej wet yämlek lhachajay n'oye 
otayhfwas, is chik lhatetsel laka Dios hiw'en wet is chik iwo haya, iti amejen 
awit'äy. Tsi tek iche m'ak chik ni'isa tä owoye. 

18Wet nech'e Dios laka Espíritu ichätpe Amasay tä häpe treinta hin'ol tä 
khajayhen laka niyat, wet yok: –¡David tä Isaí lhäs, olhamel olhaithat amche! 
¡Olhamel oaihänlhi! Is chik atamsek ihi, lhäy'e hach'otfwas, tsi Dios hich'ot ame. 
Wet David ichumlä lhamel wet hiw'enho lechumet, itiyej laka sip'älis kaniyatey. 

Siete hin'ol tä Manasés lhayis tä lhaithatche David 

19Hätej elhpej hin'ol tä Manasés lhayis tä lhamel lhaithatche David täjp'ante iwo 
w'etayej ayej Filisteo lhayis yämlek hich'ote tä iwo laka'tshayaja tä itayhlä rey 
Saúl. Mat David tek hich'ote p'ante Filisteo lhayis, tsi lhamel laka niyatey 
lhaihutwek tä iwo huseya tä lhamel ileyej, wet lhamel yok: –Onowaye, elak 
yachaj n'amehen lewuk Saúl. 

20Wet hin'ol tä Manasés lhayis tä lhamel lhaithatche David tä ihoye Siklag, lhamel 
häpehen Adnas, Jozabad, Jediael, Micael, Jozabad elh, Elihú, lhäy'e Siletay. Häpe 
Manasés lhayis kasip'älis kaniyatey iyhäj. 

21Wet David itumtej lhamel tä yikchufwi laka sip'älis, tsi ilhokej lhamel häpe 
õka'tshayajwos tä t'otle t'unhen, khajayhen, wet lhamel wuj tä hich'ote David. 

22Wet ilhokej ifwalas tä iche hin'ol tä nämhen tä hich'ote David, yäk lhayen 
häpeya sip'älis tä wujpe, hätet iwoye Dios kasip'älis. 

Hin'ol tä lhaithatche David tä ihi Hebrón 

23Ilhokej lhamelna häpe sip'älis tä wak'alhen tä iwo laka'tshayaja tä lhaithatche 
p'ante David tä ihi Hebrón, yämlek hich'ote tä õyachaje David häp Saúl leniyatyaj, 
mälhyej tä Lhawuk pajche yen lhämeta: 

24Seis mil ochocientos (6.800) hin'ol tä tälhe wichi tä tälhe letes Judá. Lhamel 
lakwelheley ihi tä ichäjthä lehunis lhäy'e laka'tshayajp'otes, wak'alhen lhamel 
yämlek iwo laka'tshayaja. 

25Wet siete mil cien (7.100) hin'ol tä tälhe wichi tä tälhe letes Simeón. Häpe 
õka'tshayajwos tä t'otle t'unhen tä wak'alhen yämlek iwo laka'tshayaja. 

26Wet cuatro mil seiscientos (4.600) hin'ol tä tälhe wichi tä tälhe letes Leví, 

27lhäy'e tres mil setecientos (3.700) Aarón kawichi, lhäy'e laka niyat Joyada, 

28lhäy'e Sadoc, häpe manse wet t'otle t'un, wet häpe õka'tshayajwo, lhäy'e 
veintidós iyhäj kaniyatey. 

29Wet tres mil (3.000) hin'ol tä tälhe wichi tä tälhe letes Benjamín, lhamel häpe 
t'at Saúl kawichi. Tälhe tä pajche tä wujpe lhamel tä lhaithatche Saúl, ilehiyejt'a, 
yäk athana tä nech'e lhaithatche David. 

30Wet veinte mil ochocientos (20.800) hin'ol tä tälhe wichi tä tälhe letes Efraín. 
Lhamel häpe õka'tshayajwos tä t'otle t'unhen, len'ohyajay ihi tä iyej laka wichi. 

31Wet dieciocho mil (18.000) hin'ol tä tälhe lechowej wichi tä tälhe letes Manasés. 
Õ'tshupyenehen lhamel yämlek ihoye David wet hich'ote tä õyene rey. 

32Wet doscientos niyatey tä tälhe wichi tä tälhe letes Isacar, lhäy'e lhamel 
lepuhfwas tä yen lewuhuya. Häp niyateytso ihan honhatejen, wuj tä ihanej m'ak 
tä is chik Israel iwoye, lhäy'e lewhäy tä iwoye. 

33Wet cincuenta mil (50.000) hin'ol tä tälhe wichi tä tälhe letes Zabulón. Lhamel 
häpehen sip'älis tä wak'alhen yämlek iwo laka'tshayaja, tä lhamel hiw'en ilhokej 
lakwelheley tä w'enhahiche. Wet kalelhäj tä lhamel lhaithatche David yämlek 
lhamel hich'ote. 

34Wet mil niyatey tä tälhe wichi tä tälhe letes Neftalí, lhäy'e treinta y siete mil 
(37.000) hin'ol tä lakwelheley ihi tä ichäjthä lehunis lhäy'e laka'tshayajp'otes. 

35Wet veintiocho mil seiscientos (28.600) sip'älis tä tälhe wichi tä tälhe letes Dan. 

36Wet cuarenta mil sip'älis (40.000) tä tälhe wichi tä tälhe letes Aser tä lhamel 
wak'alhen chik iwo laka'tshayaja. 

37Wet ciento veinte mil (120.000) hin'ol tä tälhe wichi tä tälhehen letetsel Rubén 
lhäy'e Gad, lhäy'e tä tälhe lechowej Manasés lhayis. Lhamel lew'etes tumej tewok 
Jordán lhip elh, wet hiw'en lakwelheley tä w'enhahiche. 

38Wet ilhokej p'ante hin'oltso tä õka'tshayajwos tä lhaikanchä wet wak'alhen 
chik iwo laka'tshayaja. Wet lhamel ihoye Hebrón, yäm kalelhäj letichunhayaj tä 

yen niyata David yämlek häpe ilhokej Israel tä lhamel laka rey. Wet ilhokej Israel 
lhayis tä hätej lhamel ihuminche chik mälhyejtso. 

39Wet lhamel iyej t'at David yäk tres ifwalas tä lhamel t'ekhen wet iyä, tsi iyhäj 
iwaklhat m'ak tä lhamel tuj. 

40Häte lhamel iyhäj tä lew'et iwhäye lhamel, yäk ichäte iyhäj tä tälhehen letetsel 
Isacar, Zabulón, lhäy'e Neftalí, tä lhamel lew'etes tosehen, lhamel ichäje iyhäj 
lhäk, ithatpe asnolis, camellos, mola lhayis, lhäy'e weyis lhayis. Wujpe m'ayhay tä 
lhamel ihäne iyhäj, lhäy'e harina, higos tä õp'okwey, lhäy'e uvas tä tamchäyhen, 
lhäy'e hat'es, aceite, lhäy'e w'asetas, tson'atas. Naya ilhokej m'ak tä lhamel 
hiw'en, tsi wuj tä lakäjyaj tä ihi Israel. 

1~Crón 13 

David iwatlä tä ichäje Jerusalén häp Arca tä Lhawuk lhämet lehi 
(2 Sam 6.1-11) 

1David hich'ahuye p'ante ilhokej sip'älis kaniyatey, lhamel tä laka sip'älis milpej 
lhäy'e iyhäj tä laka sip'älis cienpej. 

2Wet David ifwenho ilhokej Israel lhayis tä yok: –Chik amel lefwitaj is chik y'awo 
siläta n'aiyhäj tä imälhehi tä ihi ilhokej honhat tä Israel, wet chik Lhawuk Dios 
iwahin n'amejen yämlek y'awo siläta lhamel, n'at'änehen lhamel yämlek hip'ak 
n'amejen tä y'ekana, lhäy'e ilhokej sacerdotes lhäy'e Leví lhayis tä iyej iyhäj tä ihi 
laka hupuy lhäy'e leläy lhäkw'etes. 

3Wet chik nämhen, n'eke Arca tä lhaka Dios lhämtes ihi, n'achäj kana. Tsi tälhe 
lewhäy tä Saúl ihi leniyatyaj tä y'aleyej wet y'ap'ethatlä. 

4Wet ilhokej wichi, tä lhamel iläte David lhämet, lhamel ihuminche wet yok: –Is 
t'at. 

5Wet David ihutwek ilhokej Israel lhayis, tälhe Sihor tä ihi Egipto laka honhat lhip 
yäk ichäte lhip tä tumejlä chenhas kawayhi tä ihi Hamat, yämlek lhamel ichäj 
Arca tä Dios lhämtes lehi tä ihi Kiriat-jearim. 

6Wet David lhäy'e ilhokej Israel lhayis tä lhamel ihoye Kiriat-jearim, tä lhey elh 
Ba'ala, tä ihi Judá, yämlek ichäj Arca tä Lhawuk lhey iyej, häp lham tä leniyatyaj 
i'pe m'ayhay tä lhefwis ihi. 

7Wet lhamel itihi Arca häp kaletaj tä nech'ayek, wet lhamel ichäj tä tälhe hin'o tä 
lhey Abinadab lew'et. Wet Uza lhäy'e Ahío, Abinadab leles, lhamel tä yikchufwi 
kaletaj. 

8Wet David lhäy'e ilhokej Israel lhayis tä iwo lakäjyaja tä ihi tä Dios itayche. Wet 
lhaikhajyenhen tä ichoythä wet katinhen wet iwo lechosa tä yafwutchehen 
lefwolis, wet y'ajiche arpas lhäy'e tä isichätthä lakafwus. 

9Wet tä lhamel ichäte honhat lhip tä õ'wo lheya Quidón Sapkanw'et, 
inhäphänhen häp weyis lhayis. Wet Uza ipiyne lakwey tä ilhak'alche Arca wet 
itsoklhi. 

10Wet Lhawuk lewäk ichätpe Uza, tsi häp tä itsoklhi Arca. Wet Dios ilän, wet Uza 
ichät katsi wet y'il. 

11Wet David wuj tä y'ulhanche tä Lhawuk ilän Uza. Wet häp tä tumenej tä õ'wo 
lheya lhiptso Peres-uza yäk fwalasna. 

12Wet ifwalatso David wuj tä nowaye Dios wet yok: –¿Atsihila m'ak tä mälhyej 
chik onachaj lhame Arca tä Lhawuk lhämet lehi? 

13Tä mälhyejtso, David tek ichäj lhame Arca tä ihäne laka hupuy Jerusalén, mat 
ne'tek õ'häne Obed-edom lew'et, hin'o tä tälhe Gat. 

14Wet Arca iyej p'ante Obed-edom lew'et tres wel'as. Wet Lhawuk itiyej 
lakäpfwayaj tä is häp lham lhäy'e ilhokej lew'et lheley, lhäy'e ilhokej m'ak tä 
hiw'en. 

1~Crón 14 

Hiram ichene lakawos häp David 
(2 Sam 5.11-12) 

1Hiram, Tiro laka rey, ichene lakawos David. Hätej ichene hal'äy tä pino, lhäy'e 
lewos tä yen chumeta hal'ä, lhäy'e hupwos, yämlek lhamel yenlhi David lewukwe. 

2Wet David ihanej tä Lhawuk matche tä itshupiye yämlek häpe Israel laka rey 
wet iwujyen David leniyatyaj, häp lehumnhayaj tä itiyej laka wichi Israel. 

David leles iyhäj tä ichäthihchä Jerusalén 
(2 Sam 5.13-16; 1 Crón 3.5-9) 

3Tä David ihi Jerusalén, iwo lech'efwas iyhäja wet iwo lelesa tä hin'ol lhäy'e tä 
atsinhay. 

4Häp leles tä ichäthihchä Jerusalén häpe tä lheyis Samúa, Sobab, Natán, Salomón, 

5Ibhar, Elisúa, Elpelet, 

6Noga, Nefeg, Jafía, 

7Elisama, Eliada, lhäy'e Elifelet. 

David ikalhi p'ante Filisteo lhayis 
(2 Sam 5.17-25) 

8Wet Filisteo lhayis ihanch'oye p'ante tä David häpe Israel laka rey, wet ilhokej 
lhamel yikhen tä t'ukwe. Wet tä David ihanej, ihohlä yämlek itayhlä lhamel. 

9Wet Filisteo lhayis ihoye p'ante chenhas kawayhi tä lhey Refaím, inuye wichi 
wet isoyej lakhäy. 

10Tä mälhyejtso, David t'alhe Dios wet yok: –¿Hä iwoye chik otayhlä Filisteo 
lhayis? ¿Hä lew'enla n'oho yämlek okalhi lhamel? Wet Lhawuk ichulho David tä 
yok: –Ey'a, hoye wet tayhlä, ow'enla amho lhamel. 

11Wet David ihoye Ba'al-perasim wet ikalhi Filisteo lhayis. Wet yok: –M'ak tä 
tumenej tä okalhi otayhfwas, häp tä Dios ifwoyenche n'äyij tä yachaj n'oye 
lhamel, häte iwoye waj tä iläfwelche. Wet iwo lheya häp lhiptso Ba'al-perasim, 
häp õlhämet tä yok, Lhawuk ifwoyenche n'äyij. 

12Wet Filisteo lhayis iwomhi laka'tshayajw'et häp lecheyälis, wet David ne'tek 
õ'wunhomche. 

13Tä paj p'ante wet Filisteo lhayis yachajo tä ihoye chenhas kawayhi tä Refaím, 
wet inuye wichi wet isoyej lakhäy. 

14Wet David yachajo tä t'alhe Dios. Wet Dios ichulho tä yok: –Yej hoye tä yiwithi, 
tälhche lefwute wet taylahlä chik lechäte hal'äy tä lhey bálsamo. 

15Wet leläthiyela mälhyej sip'älis käläy tä yikhen tä tumho hal'äy tä ikaphä. Chik 
mälhyejtso, nuyela Filisteo lhayis, tsi nech'e lehanhiyeja tä olham onuphä wet 
ochunla hach'oye yämlek lekalhi tä lelänhen lhamel laka sip'älis. 

16Wet David iwoye m'ak tä Dios ne'tek iwoye. Wet lham lhäy'e laka nifwotas 
ikalhi tä ilänhen häp Filisteo lhayis, tälhe Gabaón yäk ichäte Gezer. 

17Wet David letoyaj y'ajpe ilhokej honhates, wet Lhawuk iwujyen yämlek ilhokej 
wichi tä i'pe honhat nowaye. 

1~Crón 15 

David iwaklhat wichi yämlek ihäne Jerusalén Lhawuk lhämet lehi 

1David ne'tek õyenlhi lewukwey tä ihi Hupuy tä lham Lew'et. Häte iwaklhat lhip 
yämlek itihi Arca tä Dios lhämtes ihi wet yenlhi lewukwefwaj tä tsänt'äj tä lehitso 
lew'et. 

2Wet yok: –Häp Arca ihichet'ala elh chik ichäj, telhame häp Leví lhayis. Tsi 
Lhawuk tä itshupiye yämlek lhamel tä ichäj Arca wet hich'otepej Dios lechumet 
yämlek tiyäj'attsiy. 

3Wet David t'änehen ilhokej Israel lhayis wet ihutwek tä ihi Jerusalén, yämlek 
lhamel ihäne Arca häp lhip tä iwaklhat tä itihi. 

4Wet ihutwek hin'ol tä tälhe letes Aarón, lhäy'e Leví lhayis. 

5Häp Leví lhayis tä tälhe letes Coat, näm Uriel tä häpe niyat lhäy'e ciento veinte 
(120) iyhäj tä lepuhfwas t'at. 

6Häp Leví lhayis tä tälhe letes Merari, näm Asaías tä häpe niyat lhäy'e doscientos 
veinte (220) iyhäj tä lepuhfwas t'at. 

7Häp Leví lhayis tä tälhe letes Gersón, näm Joel tä häpe niyat lhäy'e ciento treinta 
(130) iyhäj tä lepuhfwas t'at. 

8Häp Leví lhayis tä tälhe hin'o p'ante lhey Elisafán, näm Semaías tä häpe niyat 
lhäy'e doscientos (200) iyhäj tä lepuhfwas t'at. 

9Häp Leví lhayis tä tälhe hin'o p'ante lhey Hebrón, näm Eliel tä häpe niyat lhäy'e 
ochenta (80) iyhäj tä lepuhfwas t'at. 

10Wet häp Leví lhayis tä tälhe hin'o p'ante lhey Uziel, näm Aminadab tä häpe 
niyat lhäy'e ciento doce (112) iyhäj tä lepuhfwas t'at. 

11Wet David t'änehen sacerdotes Sadoc lhäy'e Abiatar, lhäy'e Leví lhayis Uriel, 
Asaías, Joel, Semaías, Eliel, lhäy'e Aminadab. 

12Wet David ifwenho lhamel tä yok: –Amel tä ahäpehen Leví lhayis kaniyatey, 
amaj amejen, alhen õt'amajchetesa, lhäy'e aiyhäj, yämlek iwoye chik lechäjay 
Arca tä Lhawuk tä Israel laka Dios lhämtes ihi wet lehänaye lhip tä pajche 
owaklhatej. 

13Tsi mälhyej tä ichunte häpkhit'a amel tä lewoye, häp tä tumenej tä Lhawuk 
Dios lewäk ihi wet iti n'oyejen letasnhayaj. Tsi n'amel tek n'ach'ahuye m'ak tä 
lham ihuminche, n'en w'et m'ayeka. 

14Tä mälhyejtso, sacerdotes lhäy'e Leví lhayis lhamel t'amaj lhamejen wet lhayen 
õt'amajchetesa yämlek iwoye tä lhamel tilhäj Arca tä Lhawuk tä Israel laka Dios 
lhämtes ihi. 

15Wet Leví lhayis tä tilhäj Arca, ithatpe lefwapo wet isej hal'äy tä ihiche lew'etes 
yämlek hip'alkatchufwi, mälhyej Lhawuk lhämet p'ante ifwenho Moisés wet 
Moisés ne'tek lhamel iwoye. 

16Häte David ifwenho Leví lhayis kaniyatey wet yok: –Is chik letshupyene iyhäj 
aka wichi yämlek ichoythä wet y'aji música. Is chik lhamel yäm äytaji tä y'ajiche 
arpas wet y'ajwek chinaj lhipey tä hin'älit tä lakäjyaj ihi. 

17Wet Leví lhayis itshupyenehen Hemán tä Joel lhäs, lhäy'e Asaf tä Berequías lhäs 
tä Hemán lepuhfwa, wet häte Etán tä Cusaías lhäs tä tälhe Merari kawichi. 

18Häte lhamel itshupyenehen lepuhfwas iyhäj yämlek hich'ote lechumyaj. 
Häpehen Zacarías, Jaaziel, Semiramot, Jehiel, Uni, Eliab, Benaías, Maasías, 
Matatías, Elifelehu, Micnías, lhäy'e häp iyhäj tä lepewos, häpe Obed-edom lhäy'e 
Jeiel. 

19Häp Hemán, Asaf, lhäy'e Etán, häpe lhamel tä y'ajwek chinaj lhipey tä bronce, 

20wet Zacarías, Aziel, Semiramot, Jehiel, Uni, Eliab, Maasías, lhäy'e Benaías, 
lhamel tä w'enhayej tä y'aji arpas mälhyej tä Elam lhayis iwoye. 

21Wet Matatías, Elifelehu, Micnías, Obed-edom, Jeiel, lhäy'e Azazías, lhamel tä 
w'enhayej tä y'aji arpas mälhyej tä Simín lhayis iwoye. Wet tä iwoynejetso, 
hich'ote lhamel tä iten letenkay. 

22Wet Kenanías tä Leví lhayis kaniyat lham ichufwenej letenkay, tsi wuj tä ihanej 
música. 

23Häp iyhäj tä t'uye Arca tä Dios lhämtes ihi häpe Berequías lhäy'e Elcana. 

24Wet sacerdotes Sebanías, Josafat, Natanael, Amasay, Zacarías, Benaías, lhäy'e 
Eliezer, häpe lhamel tä yafwutchehen lefwolis trompetas tä lhamel ihi tä Arca 
itayche. Wet Obed-edom lhäy'e Jehías häte lhamel häpe iyhäj tä t'uye Arca. 

David ihäne Jerusalén Lhawuk lhämet lehi 
(2 Sam 6.12-23) 

25Wet David lhäy'e hin'ol tä thänhäy tä ihi Israel, lhäy'e sip'älis kaniyatey, lhamel 
ihoye Obed-edom lew'et wet ichäje Arca tä Lhawuk lhämet lehi häp Jerusalén. 
Wet wuj tä lakäjyaj ihi. 

26Wet tä Dios hich'ote Leví lhayis tä tilhäj Arca, wet õ'län siete w'asetas lhäy'e 
siete tson'atas tä asnakis tä õyen n'okhayajayej häp lham. 

27Wet David ikäfwel lhamej wesaj tä lino tä wuj tä is, häte iwoye Leví lhayis tä 
tilhäj Arca, lhäy'e iyhäj tä ichoythä, lhäy'e Kenanías, häp lhamel tä yenlhi música 
laka niyat. Ilhokej lhamel tä hiw'uyhi lew'uy tä lino tä wuj tä is. 

28-29Wet häp tä ilhokej Israel lhayis tä lhamel ihäne Arca tä Lhawuk lhämet lehi 
häp Jerusalén, hupuy tä David lew'et. Wet lhamel iwo lechosa tä t'änhen, wet 
yafwutchehen lefwolis tä tson'ataj ch'ul, wet y'ajiche arpas lhäy'e tä isichätthä 
lakafwus. Wet Mical tä Saúl lhäse tä ichufwi lew'et, wet hiw'enlä David tä katinlhi 
wet iwo lakäjyaja. Wet ilät lhame tä wuj tä n'äyiho'pe David häp m'ak tä iwoye. 

1~Crón 16 

1Wet lhamel ichäj Arca tä Lhawuk lhämet lehi, wet itichufwi lewukwe tä wesaj tä 
David pajche iwaklhatho. Wet lhamel yen Lhawuk lew'ayhata häp tshätäy tä 
õ'wunhomche, lhäy'e iyhäj tä õ'länhen häpkhilek wichi lha'isyene Dios. 

2-3Tä David ileyej, tahuye Israel lhayis wet yok: –Is chik Lhawuk ikäpfwayej 
amehen lakäpfwayajay tä isen. Wet hiw'enho elh weihalhapej lhamel, hin'o lhäy'e 
atsinha, häp pan lhäy'e t'isan lhip, lhäy'e uvas tä tamchäyhen. 

4Wet itshupyene iyhäj Leví lhayis yämlek hich'ote Lhawuk lechumet tä ihi tä Arca 
tä Lhawuk lhämet lehi itayche. T'uhläk lhamel iwo t'alhyajaye Lhawuk tä häpe 
Israel laka Dios wet iwo graciasa wet iwunit. 

5Elh tä lhamel laka niyat häpe Asaf, wet elh tä hich'ote häpe Zacarías. Iyhäj tä 
y'ajiche arpas häpe Jeiel, Semiramot, Jehiel, Matatías, Eliab, Benaías, Obed-edom, 
lhäy'e Jeiel elh. Wet Asaf häp tä y'ajwek chinaj lhipey, 

6wet sacerdotes Benaías lhäy'e Jahaziel yafwutchehenpej lefwolis trompetas tä 
ihi tä Arca tä Dios lhämet lehi itayche. 

7Wet ifwalatso nech'e tä David ne'tek Asaf lhäy'e lepuhfwas iten letenekna tä 
hiw'enho gracias Lhawuk: 

M'ayhay tä ischehen tä Dios iwoyeje p'ante Israel lhayis 
(Sal 105.1-15; 96.1-13; 106.1,47-48) 

8W'enho gracias häp Lhawuk wet änch'oye. Fwenho wichi tä i'pe honhat häp 
m'ak tä lham iwoye. 

9Ten atenkay tä lewujyenej. Enpej ämeta m'ayhay tä ischehen tä iwoye. 

10Awujyenejen häp lhey tä t'amajchet. Käsyenejthä ahusey, amel tä let'ukwe 
Lhawuk. 

11Hoye Lhawuk tä lakhajyhayaj ihi, ukwepej ilhokej ifwalas. 

12Tichunche m'ayhay tä isen tä lham yenlhi p'ante, lhäy'e lhämtes tä iwoyeje 
wichi. 

13Amel ahäpehen lakawo Abraham leles tä lepes lheley, wet ahäpehen Jacob leles 
tä lham itshupiye. 

14Lham häpe Lhawuk Dios, wet niyatej imälhewek honhat. 

15Wet tek hip'ethathilahlä lhämet tä iwoye p'ante, yäk ichäte lepes lheley. 

16Häpe t'at lhämet tä iwoyeje p'ante Abraham lhäy'e tä hit'untejche p'ante Isaac, 

17wet äp hit'unhatche tä ifwenho p'ante Jacob häp lhämet tä lhamya, häp lhämet 
tä nitäya tä ifwenho Israel tä yok: 

18“Ow'enla amhohen honhat tä Canaán yämlek lewuk amel.” 

19Tej tä niwuja'pe lhamel, lhimphaj tä ihi honhat tä kalew'eta, 

20wet ihoyehen wichi iyhäj laka honhates wet iyejpej niyat tä w'enha lhamej, 

21Dios t'uyehen wet nehit katsik iwo lewit'äyhyaja. Wet ifwenho niyatey tä yok: 

22“Yej wo m'akayej oka wichi tä otshupiye, wet amajej oka profetas.” 

23Ilhokej wichi, amel tä lhe'pe honhat, tenay atenek tä lewujyenay Lhawuk. En 
asilätyaja ilhokej ifwalas häp wichi lefwayhyaj tä iwoyeje. 

24Fwenho ilhokej wichi tä i'pe honhat häp lham lewujyaj, lhäy'e m'ayhay tä iwoye 
tä wichi iseltejen. 

25Tsi Lhawuk häpe N'owujtaj tä Lhamya wet t'uhawetej chik õ'tiyej lewujyaj. Is 
chik wichi itiyej lenowayhyaj, tsi inu'pe dios lhayis. 

26Laha ihihit'a wichi iyhäj laka dios lhayis, mat Lhawuk häp tä lhenek pule. 

27Lhawuk lewujyaj tä isi iyej t'at, wet lakhajyhayaj lhäy'e õkäjyaj ihi t'at Lew'et tä 
T'amajchet. 

28Ilhokej wichi, amel tä lhe'pe honhat, wunitay Lhawuk. Wunitay lakhajyhayaj 
lhäy'e lewujyaj. 

29Wujyenay tsi t'uhawetej t'at häp lham. Häne m'ak tä lhen lew'ayhata tä lehoho 
Lewukwe ka'alhos. N'okwiyej Lhawuk tä ihi lesilatyaj tä t'amajchet. 

30Is chik ilhokej wichi itiyej lenowayhyaj häp lham. Lham hit'unthi honhat wet 
ihit tä ihi. 

31Is chik pule lhäy'e honhat iwo lakäjyaja. Is chik wichi tä i'pe honhat yok: 
“¡Lhawuk häpe rey!” 

32Is chik lewomekitaj iwo lepaka, lhäy'e m'ayhay tä ihi. Is chik yachuyaj lew'et 
iwo lakäjyaja, lhäy'e yachuyaj lhay tä ihi. 

33Is chik hal'äy tä ihi tayhi t'änthä tä lakäjyaj ihi tä ihi tä itayche häp Lhawuk tä 
nek. Matche, lham nek yämlek lhayen Niyatayej honhat. 

34¡Lewujyaj ihi Lhawuk! ¡N'awunit Lhawuk tsi lham häp tä p'altsentsaj, wet 
lehumnhayaj tek täy! 

35¡Fwayhat n'ohen, Iwuk tä ahäpe olhamel oka Dios! Tonphä olhamel tä oiyej 
wichi tä i'pe honhat, häpkhilek olhamel ow'en amho oka gracias wet oyenla 
okäjyaja tä owunitpej ey. 

36¡Lewujyaj ihi Lhawuk, Israel laka Dios, athana wet yämlek tiyäj'attsiy! Is chik 
ilhokej wichi yok, “¡Amén!” ¡Lewujyaj ihi Lhawuk! 

Häp Leví lhayis lhamel tä ichumhilhi Jerusalén lhäy'e Gabaón 

37Wet David hin'äyej Arca tä Lhawuk lhämet lehi häp Asaf lhäy'e iyhäj tä 
lepuhfwas yämlek lhamel tä yen lechumyaja õn'okhayaj tä õ'tiyej Lhawuk 
fwalapej fwalapej. 

38Häte hin'äyej Obed-edom tä lhäy'e sesenta y ocho iyhäj tä lepuhfwas, lhäy'e 
Obed-edom elh tä Jedutún lhäs, lhäy'e Hosa. Lhamel häpe lepewos. 

39Wet sacerdote Sadoc lhäy'e sacerdotes iyhäj, David ne'tek lhamel w'enhayej 
lechumyaj tä ihi carpa tä Lhawuk lew'et tä ihi lhip tä tojphä tä ihi Gabaón. 

40Lhamel yenlhi Lhawuk lew'ayhat tshätäy tä õ'wunhomche ilhokej ifwalas tä ihi 
altar, tä nech'e nat lhäy'e tä honaj. Tsi häp täjtso Lhawuk lhämet p'ante tä ne'tek 
Israel lhayis iwoye. 

41Hätej hin'äyej lhamel Hemán lhäy'e Jedutún, lhäy'e iyhäj tä õ'tshupyenehen tä 
õ'wo lheyisa, yämlek häpe lhamel tä ichoythä tä iwujyen Lhawuk, hiw'enho laka 
gracias tsi naj lepesa Lhawuk lehumnhayaj. 

42Lhamel yafwutchehen lefwolis trompetas wet y'ajwek chinhas lhipey, lhäy'e 
músicas iyhäj tä y'aji, wet iwujyenej Dios häp letenkay. Wet lhäy'e Jedutún leles 
tä õ'tshupyenehen lhamel, häpe lepewos, lhamel tä t'uye lepe. 

43Wet ilhokej wichi yäple lew'etes. Wet häte David yäple lew'et yämlek t'alhe 
Dios lakäpfwayaj chik itiyej lew'et lheley. 

1~Crón 17 

Dios ifwenho lakäpfwayaj häp David 
(2 Sam 7.1-17) 

1Häp ifwalas p'antetso rey David ihi lew'et, wet tahuyej profeta Natán tä yok: –
Lhek yahinya, olham oichufwi owukwe tä õyene hal'ä tä pino. Mat Arca tä 
Õt'amajchet tä Lhawuk lhämtes ihi, häp tä ichufwi lew'et tä wesaj lhip. 

2Natán ichulho David tä yok: –Woye m'ak tä lefwitaj is alhoho tä lhenlhi, tsi Dios 
hich'otla ame. 

3Mat honatsitso häp Lhawuk tahuyej Natán tä yok: 

4–Mäh hoye okawo David wet fwenhola, olak, “Lhawuk lhämet yokwe, Amhit'alak 
lhenlhi n'oho owukwe yämlek oichufwihla. 

5Tälhe fwalahte otälhtho Egipto häp Israel lhayis yäk athana, ohanhiyejt'a chik 
oyen w'eta owukwe tä isilataj. Tajlhame owukwefwaj tä wesaj lhip tä ihipej 
honhat tä lhamel yen w'eta. 

6Wet ilhokej lewhäy tä oiyej lhamel, tek w'enej chik otahuyej elh lhamel laka 
niyatey tä ochutthaynej lhamel wet oyok, Is chik lhenlhi n'oho owukwe tä hal'ä tä 
pino.” 

7“Tä mälhyejtso, fwenho okawo David, olak, Lhawuk tä najit letumfwaya lhämet 
yokwe, Olhamte tä ochum ame tä let'uye aläy tson'atas wet oayene niyat tä 
itetshan oka wichi Israel. 

8Wet oyikpej amche honhat chik häpe tä lehoye, wet otäyhthen ilhokej atayhfwas 
tä itaypej ahilä. Wet oaiwujyenla, mälhyej iwoye hin'ol tä lhamenya tä i'pe 
honhat. 

9-10Wet häte owaklhatla lew'et oka wichi Israel lhayis, wet otihihila yämlek 
lhamel ihi tä ihi. Wet nemla iche iyhäj tä ilhaklitthä lhäy'e wichi tä fwitses chik 
itayhlä lhamel. Häp fwalas tä pajche otihi iyhäj tä itetshan oka wichi, tsi wujpe 
letayhfwas. Mat ofwayhthila amej ilhokej lhamel tä itay ahilä. Wet ohanhat amej 
tä oyämla wujpe haw'et lheley. 

11Wet chik leleyej honhat wet lehoye achätilis, wet olham otshupyenhiyela elh 
ales tä tälh ame wet oyämla kalelhäj leniyatyaj. 

12Wet lhamlak yenlhi owukwe, wet olham oyämla t'un leniyatyaj yämlek 
tiyäj'attsiy. 

13Olham ohäpkhila lajcha wet lham häpkhila olhäs. Wet tek osohiyeja 
ohumnhayaj, mälhyej tä osoyejte Saúl tä otiyej kanhi wet oyachaj ame yäk lhehi 
lew'et. 

14Wet lham itetshanhila oka wichi lhäy'e oniyatyaj yämlek tiyäj'attsiy, wet 
leniyatyaj najla lepesa.” 

15Wet Natán ihoye p'ante David wet ifwenho ilhokej Dios lhämtesna, mälhyej tä 
itäfwnhatej. 

David iwo let'alhyaja 
(2 Sam 7.18-29) 

16Wet rey David ihoye p'ante Lhawuk wet itayphä. Wet tahuyej wet yok: –Iwuk 
Dios, ¿atsi tä ohäpe, wet atsi tä häpehen ow'et lheley, tä lewoyejpej n'oye m'ak tä 
lhäy'e lhip tä is yäk nämena? 

17¡Wet athana elh m'ak tä lewoye, tä lhen ämeta m'ayhay tä ihichela tä iyej ow'et! 

18“¿Wet atsi olhämet tä owoye, Iwuk Dios, tä matche tä lewujyenn'o? Tsi letäfwel 
at n'oyej tä ohäpe akawo, 

19wet lehanhat n'oyej tä lewoye t'at m'ak tä wuj tä isna tä let'uhläk lewoye, häp tä 
matche tä lehuminn'o. 

20Iwuk, newache elh tä häte iwoye am, wet newache dios elh tä w'awulh amhi, 
mälhyej tä olhamel ohanej. 

21¿Wet atsi wichi tä i'pe honhat tä häte iwoye Israel tä aka wichi? Ihichet'a. Tsi 
am, Dios, lefwayhthen p'ante lhamel yämlek lhen aka wichiya wet atoyaj ihi. 
Lewoyeje m'ayhay tä wus lhäy'e tä isis tä letonphä p'ante lhamel tä tälho honhat 
tä Egipto, wet tä lhamel nekche len'äyij, lhokoschephä wichi iyhäj. 

22Tsi am tä letshupiye Israel wet lhen häpeya aka wichi yämlek tiyäj'attsiy, wet 
am, Iwuk, ahäpe lhamel laka Dios. 

23“Tä mälhyejtso, Iwuk Dios, äm matche ämetmat lefwen n'oho tä y'aj n'oye 
lhäy'e ow'et lheley. Woye t'at, 

24häpkhilek atoyaj ihi yämlek tiyäj'attsiy wet wichi yohipejakwe, ¡Lhawuk tä najit 
letumfwaya häpe t'at Israel laka Dios! Wet olham David tä akawon'o is chik 
oniyatyaj ihi tä ihi yäk ichäte oles tä lepes lheley. 

25“Ika Dios, lefwenmat n'oho tä lhok, Oyämla wujpe haw'et lheley. Häp tä 
tumenej tä olham tä akawon'o ot'otle t'un tä owo ot'alhyaja. 

26Iwuk, am ahäpe Dios wet lefwenmat n'oho m'ak tä ische tä akawon'o. 

27Athana olhaip'altsen ame, käpfwaye ow'et lheley wet uye yämlek tiyäj'attsiy. 
Tsi akäpfwayaj tä is, Iwuk, najit lepesa tä n'älpej.” 

1~Crón 18 

David ikalhi letayhfwas 
(2 Sam 8.1-14) 

1Tä tiyäme tähistso, David ikalhi p'ante Filisteo lhayis, wet len'ohyaj i'pe lhamel, 
wet isoyej lhamel häp hupuy tä Gat lhäy'e wichi lew'etes iyhäj tä tott'aho. 

2Häte ikalhi p'ante Moab lhayis wet len'ohyaj i'pe lhamel, wet lhamel tiskanpe 
p'ante laka impuestos. 

3Wet iche p'ante hin'o tä lhey Hadad-ezer, häp Aram lhayis laka rey tä niyatej 
honhat lhip tä lhey Soba. Wet lham yik p'ante tä iwatläk lhayen lewuka honhat tä 
ifwache tewokitaj tä Éufrates. Wet häp tä lewhäy tä David lhäy'e laka nifwotas 
inuye wet ikalhi. 

4Wet David lhäy'e laka nifwotas itsokthä mil kaletas tä õka'tshayajchal, lhäy'e 
setecientos sip'älis tä iche'pe yel'atas, lhäy'e veinte mil (20.000) sip'älis tä 
t'äschehchä. Häte inäk'äsen lakäläy yel'atas tä iton kaletas tä õka'tshayajchal. 
Tajlhame tä imanthi yel'atas iyhäj tä iwatejlä cien kaletas. 

5Wet nämhen Aram lhayis tä tälhe Damasco yämlek lhamel hich'ote Hadad-ezer. 
Mat David lhäy'e laka sip'älis ilänhen veintidós mil (22.000) lhamel. 

6Wet itihi lhamel laka honhat häp lham laka sip'älis. Wet len'ohyaj i'pe lhamel 
wet häte lhamel tiskanpe laka impuestos. Mälhyejtso tä Lhawuk hich'otepej 
David, honhat chik häpe tä ihoye, wet ikalhi t'at letayhfwas. 

7Wet David ichuma Hadad-ezer leniyatfwas laka'tshayajp'otes tä oro wet ichäje 
Jerusalén. 

8Häte ichuma wuj bronce tä tälhe Tibhat lhäy'e Kun, hupuy täkwfwas tä lewuk 
Hadad-ezer. Wet tä paj p'ante häp tä Salomón isej tä ne'tek õyenlhi waj lehi tä 
wujtaj, lhäy'e ch'utey, lhäy'e iyhäj m'ayhay tä bronce tä õ'tichufwi Lhawuk 
Lew'et. 

9Wet rey tä lhey Tou tä niyatej honhat tä Hamat, lham ihanch'oye p'ante tä David 
ikalhi ilhokej Hadad-ezer kanifwotaj. 

10Tä mälhyejtso, Tou ichene rey David häp lhäs Adoram yämlek n'okwiyej wet 
käjejlhi. Tsi Tou häte itayhlä p'ante häp Hadad-ezer. Wet ichenchufwi Joram häp 
m'ayhay tä oro, lhäy'e tä plata, lhäy'e tä bronce. 

11Wet rey David ichumlä m'ayhayna wet yachaje Lhawuk. Hip'ajtej oro lhäy'e 
plata tä tälhe ilhokej honhates tä lham ikalhi: tälhe Edom, Moab, Amón, lhäy'e 
Filisteo lhayis, lhäy'e Amalek. 

12Wet Abisay, Sarvia lhäs, ilänhen dieciocho mil (18.000) Edom lhayis tä ihi 
honhat tä w'awulhchä tä lhey Nisoyw'et. 

13Wet itihi Edom häp sip'älis, wet David len'ohyaj i'pe ilhokej Edom lhayis. Wet 
Lhawuk hich'ote David, honhat chik häpe tä ihoye, wet ikalhi t'at letayhfwas. 

David leniyatfwas 

(2 Sam 8.15-18; 20.23-26) 

14David leniyatyaj i'pe ilhokej Israel, wet iwoyepej m'ak tä is alhoho yämlek laka 
wichi isej. 

15Häp laka sip'älis kaniyat häpe p'ante Joab, Sarvia lhäs. Wet Josafat, Ahilud lhäs, 
häpe elh tä silätwo tä ifwenhopej rey häp m'ayhay tä iche. 

16Wet Sadoc, Ahitub lhäs, lhäy'e Ahimelec, Abiatar lhäs, häpehen sacerdotes, wet 
Seraías häpe elh tä õlesaynekwo. 

17Wet Benaías, Joyada lhäs, häpe elh tä niyatej Keret lhayis lhäy'e Pelet lhayis tä 
lhamel t'uye rey. Wet David leles häpehen p'ante leniyatfwas. 

1~Crón 19 

Amón lhayis yen w'et m'ayeka David lakachenhay 
(2 Sam 10.1-5) 

1Tä paj p'ante y'il Nahas, Amón lhayis laka rey, wet lhäs Hanún tä icheyäjo lajcha 
leniyatyajw'et. 

2Wet David letichunhayaj yok: –Is chik owoyeje m'ak tä is häp Hanún, Nahas lhäs, 
mälhyej tä lajcha iwoyej n'oye m'ak tä is wet olhamel och'ot lhamehen. Wet 
David ichene lakachenhay yämlek ikhajyen Hanún tä itichunche lewit'äy tä lajcha 
y'il. Mat tä David lakawos ichäte Amón lhayis kahonhat, 

3wet laka niyatey tahuyej p'ante Hanún tä yok: –¿Hä lematitche tä David ichen 
ame hin'ol tä lakawos tä ifwen amho tä itichunche awit'äy wet iwujyen ajcha tä 
y'il? ¡Et lhamel nämhen yämlek itetshan honhat wet iyahinpe yämlek iwasthi! 

4Wet Hanún ne'tek õ'tsokanej David lakawos, wet ne'tek õyisitchehen lepäsey 
lhäy'e tä õyisitchehlä lechowej lew'uyis yäk ichäte lheche lechowej. Tä ileyej, wet 
ichen lhamel. 

5Wet õ'fwenho p'ante täjtso rey David, wet ichene lakawos iyhäj tä ichutlä 
hin'oltso tsi lhamel wuj tä len'äfwlhi ihi. Wet David ne'tek lhamel imälhehi Jericó 
yämlek yachajo tä lhaichihelit lepäsey, wet nech'e iwoye chik pilthä lhamel. 

Israel lhayis ikalhi Amón lhayis 
(2 Sam 10.6-14) 

6Wet Hanún lhäy'e Amón lhayis lhamel ihanej p'ante tä David n'äyihomche 
lhamel. Tä mälhyejtso, lhamel ichene treinta y cuatro mil (34.000) kilos plata häp 
wichi tä ihi Mesopotamia, Aram, Maaca, lhäy'e Soba, tä yen hayayej kaletas tä 
õka'tshayajchal lhäy'e hin'ol tä iche'pe yel'atas. 

7Treinta y dos mil kaletas tä lhamel yen hayayej, lhäy'e häp Maaca laka rey lhäy'e 
laka nifwotas. Wet lhamel nämhen wet iwo lew'etawhäye Medeba. Wet häte 
Amón lhayis tälhomche laka hupuy wet lhaiwaklhathen yämlek iwo 
laka'tshayaja. 

8Tä David ihanch'oye, wet ichene Joab lhäy'e ilhokej laka nifwotaj yämlek itayhlä 
lhamel. 

9Wet Amón lhayis ihoye p'ante tä iwo laka'tshayaja, wet lhaikanchehchä tä ihi 
lepe tä ihi hupuy lefwamhat. Wet reyes tä nämhen ihi lhip elh tä tsajphä. 

10Wet Joab hiw'en p'ante tä lham tä ihlä õka'tshayaj, lhäy'e tä ifwute lham. Wet 
ichuma Israel kasip'älis tä lhäy'e lhip tä khajayhen, wet lhaiwaklhat yämlek 
itayhlä Aram lhayis. 

11Wet ichuma sip'älis iyhäj tä imälhehi wet yachaje lech'inij Abisay tä lham tä 
lhaitumtej yämlek itayhlä Amón lhayis. 

12Wet Joab ifwenho Abisay tä yok: –Chik Aram lhayis khajayhen, inu n'o'pe, wet 
is chik am leho n'oye tä lech'ot n'oye. Wet chik Amón lhayis inu atape, wet olham 
ohohla ame tä och'ot ame. 

13¡Akhajyen, otle t'un! ¡N'awo lhaka'tshayaja'pe lhaka wichi lhäy'e lhaka Dios 
kahupuy! Wet is chik Lhawuk iwoye häp m'ak tä lham ihuminche. 

14Wet Joab ihoye, lhäy'e laka sip'älis, yämlek itayhlä Aram lhayis, mat tä lhamel 
hiw'enlä inukwe alhoho. 

15Wet tä Amón lhayis hiw'en p'ante tä Aram lhayis inukwe alhoho, wet hätej 
lhamel inukwe alhoho tä hiw'enlä Abisay, wet lhamel tiyäjo laka hupuy. Wet Joab 
ileyej tä itayhlä Amón lhayis wet yäple Jerusalén. 

Israel lhayis yachajo tä ikalhi Aram lhayis 
(2 Sam 10.15-19) 

16Tä Aram lhayis hiw'en p'ante tä Israel ikalhi lhamel, wet lhamel iwo 
lechenekaye Aram lhayis iyhäj tä ihi lhip elh tewokitaj tä Éufrates. Wet lhamelna 
yikhen yämlek hich'ote iyhäj, wet elh tä yikchufwi lhamel häpe Sobac, Hadad-
ezer laka sip'älis tä laka niyat. 

17Wet õ'fwenho p'ante David, wet ihutwek ilhokej Israel lhayis. Wet lhamel 
yistho tewok tä Jordán wet lhaitott'ayne letayhfwas. Wet David iwaklhat laka 
sip'älis yämlek itayhlä lhamel, wet Aram lhayis iwo laka'tshayajayej. 

18Mat tä lepese lhamel yikhen tä nowaye Israel. Wet David lhäy'e laka nifwotas 
ilänhen setecientos (700) Aram lhayis kasip'älis tä ihiche kaletas lhäy'e cuarenta 
mil (40.000) hin'ol tä t'äschehchä. Hätej ilän Sobac, Aram lhayis kasip'älis 
kaniyat. 

19Wet ilhokej reyes tä lhaip'ajtej Hadad-ezer, tä lhamel hiw'en p'ante tä Israel 
ikalhi lhamel, wet lhamel ileyej tä itayhlä wet iwo letamsekahlä David, wet Israel 
len'ohyaj i'pe lhamel. Wet tälhe lewhäytso tä Aram lhayis ileyej tä hich'ote häp 
Amón lhayis. 

1~Crón 20 

Israel lhayis itayhlä honhat lhip tä lhey Hup Lhokwetaj wet lhayen lewuka 
(2 Sam 12.26-31) 

1Tä nekchäm elh, tä ichäte lewhäy tä reyes yen lakeya tä yikhen tä iwo 
laka'tshayaja, Joab yikchufwi sip'älis wet lhamel iso'pe Amón lhayis kahonhat. 
Mat David imälhehi p'ante Jerusalén. Wet Joab itayhlä hupuy tä lhamya tä lhey 
Hup Lhokwetaj wet ikalhi. 

2Tä paj wet David yik wet isoyej rey lhetekp'ot tä oro tä hiw'en tuntey tä isis wet 
hiw'en treinta y tres kilos, wet õ'ti'pe David lhetek. Hätej lhäy'e wujpe m'ayhay tä 
laha ihi tä David ichumahen tä ihi hupuy. 

3Wet David itonphä wichi tä imälhehi hupuy wet ichumyenthä. Iyhäj yisthen 
hal'äy lhäy'e tä ichuma chinhas lhäy'e hosan. Wet mälhyejtso tä David iwoyeje 
ilhokej Amón lhayis tä ihiche hupuy iyhäj. Wet David yäple Jerusalén, lhäy'e 
ilhokej laka sip'älis. 

Israel lhayis itayhlä gigantes 
(2 Sam 21.18-22) 

4Tä tiyäme täjtso, iche õka'tshayaj tä ihi Gezer tä Israel lhayis itayhlä Filisteo 
lhayis. Wet häpe lewhäytso tä Sibecay tä Husah lhele ilän gigante tä lhey Sipay, 
wet Israel lhayis ikalhi Filisteo lhayis. 

5Wet yachajo tä iche õka'tshayaj tä lhamel itayhlä Filisteo lhayis. Wet El-hanán tä 
Jaír lhäs ilän p'ante Lahmi tä lechila Goliat tä tälhe hupuy tä lhey Gat. Gigantetso 
hiw'en lehun lew'ut tä wujche tä hätet iwoye õyikw'ut. 

6Wet tä paj iche õka'tshayaj tä ihi Gat, wet iche gigante tä wuj tä pitaj tä hiw'en 
seis lefwus tä ihi lakweyey, lhäy'e lakäläy seis lefwus, hiw'en veinticuatro lefwus 
tä ilhokej. 

7Wet lham ikachuye p'ante Israel, mat Jonatán tä Sima lhäs ilän. Sima häpe David 
lechila. 

8Häp tres gigantestso letetsel häpehen gigantes tä lew'et Gat. Mat David lhäy'e 
laka sip'älis lhamel ilänhen. 

1~Crón 21 

David ne'tek õ'wo t'ufwahtesa wichi 
(2 Sam 24.1-6) 

1Häp Satanás itayhlä p'ante Israel lhayis, inityenej David chik iwo t'ufwahtesa 
lhamel. 

2Wet David tahuyej Joab lhäy'e sip'älis kaniyatey, wet ifwenho lhamel tä yok: –
Mäh woyay t'ufwahtesa Israel lhayis, tälhte Beerseba tä ihi lhip tä tapinhiye yäk 
lechäte Dan tä ihi lhip tä tafwojhiye. Wet fwenayla n'oho chätefwas tä iche 
yämlek olham ohanej. 

3Mat Joab ichulho tä yok: –Iwuk rey, is chik Lhawuk yäm wujpe laka wichi 
yämlek lhäy'e lhip tä inu'pe lhamel tä iche athana. Wet ilhokej lhamel häpehen 
akawos. ¿Atsi m'ak tä tumenej tä lelhak'alej tä lewoye täjtso? ¿Hä let'uhläk lewo 
tesa Israel? 

4Mat rey David inityenej Joab yäk iwoye. Wet yik, ilunche ilhokej Israel, wet pile 
Jerusalén. 

5Tä ileyej tä iwo t'ufwahtesa wichi, yachaje David. Wet ihi p'ante ilhokej Israel un 
millón cien mil (1.100.000) hin'ol tä khajayhen yämlek iwo laka'tshayaja, lhäy'e 
cuatrocientos setenta mil (470.000) tä ihi Judá. 

6Mat Joab tek ithatlä Leví lhayis tä iwo t'ufwahtesa, lhäy'e Benjamín lhayis, tsi 
Joab y'ulhanche m'ak tä rey David ne'tek iwoye tä yenlhi censo. 

Censo tumenej tä Lhawuk lewäk ihi 
(1 Sam 24.10-17) 

7Wet Dios tek ihuminche m'ak tä David iwoye, wet iwo lewit'äya Israel. 

8Wet David lhaifwenejo Dios tä yok: –Olham wuj tä otes ihi tä owoye täjtso. Mat 
olhaip'altsen ame athana chik letäyhat n'oyej otes tä akawon'o. Tsi wuj tä 
ni'isache m'ak tä owoye, ohätet iwoye elh tä ni'isa. 

9Wet Lhawuk tahuyej David laka profeta Gad wet ifwenho tä yok: 

10–Mäh hoye David, fwenhola, olak, “Tres m'ayhay tä Lhawuk ifwen amho. Is chik 
letshupiye m'ak weihalha yämlek iwoyej ame.” 

11Wet profeta Gad ihoye David wet ifwenho tä yok: –Lhawuk lhämet yok, 

12“¿Hä letshupyen ame tres nekchämis tä nehlä iche, wok tres iwel'as tä 
atayhfwas ailänejen lakwelheley, wok tres ifwalas tä Lhawuk itiyej äytes ilhokej 
honhat tä Israel wet Lhawuk laka ángel ilänhen wichi?” Athana lhek tetshan, ¿atsi 
m'ak tä ochulhejo häp elh tä ichenn'o ame? 

13Wet David ichulho Gad tä yok: –Wuj tä olhakli ihi. Athana is chik ochätho 
Lhawuk lakwey, tsi wuj tä lep'altsenyaj ihi, wet isichet'a chik ochätho häp hin'ol 
lakweyey. 

14Wet mälhyejtso p'ante tä Lhawuk ichätyenpe õt'inhayaj Israel, wet y'inhen 
setenta mil (70.000) wichi. 

15Wet ichene ángel Jerusalén yämlek iwasthi. Mat tä ataj iwasthihi, wet Lhawuk 
hiw'en wet ilhak'alche õwit'äyhyajtso tä fwitaj ichätyenpe wichi tä ihi. Wet 
tahuyej ángel tä ilänhen wichi wet yok: –¡Naya, kasit! Häp p'ante lewhäytso tä 
Lhawuk laka ángel ichätwhäye honhat lhip tä Arauna tä Jebús lhayis elh isaphi 
trigo. 

16Wet tä David iyahinphä, hiw'ene Lhawuk laka ángel tä ihi pule tä inuhchä 
honhate, wak'alh lakatnhat tä ihi lakwey tä itayhte Jerusalén. Wet David lhäy'e 

hin'ol tä thänhäy lhamel hiw'uyhiche lakhäy tä yelajen tä lhamel letetnek tä wuj 
tä lelhakli ihi. Wet lhamel t'upichehchä yäk lete'pelis ihi honhat, 

17wet David tahuyej Dios tä yok: –Olham tä one'tek õ'wo t'ufwahtesa wichi. Häpe 
olham tä owoye osukyaj lhäy'e tä owoye m'ak tä ni'isa. Mat letes ihihit'a wichi, tsi 
newache m'ak tä ni'isa tä lhamel iwoye. Iwuk Dios, olhaip'altsen ame, is chik 
olham tä ichät n'o'pe atasnhayaj, lhäy'e ow'et lheley. Isichet'a chik õt'inhayaj 
ichätpe aka wichi. 

David yenlhi p'ante Lhawuk laka altar 
(2 Sam 24.18-25) 

18Wet Lhawuk laka ángel tahuyej profeta Gad wet yok: –Mäh fwenho David tä 
ne'tek yenlhi Lhawuk laka altar, itihi honhat lhip tä Arauna isaphi trigo. 

19Wet David yik tä iwoye Lhawuk lhämet tä profeta Gad ifwenho. 

20Wet Arauna nech'e isaphi trigo, wet tä lhaitilhkathi hiw'enepa ángel. Wet 
cuatro leles tä iyej lham, lhamel yikhen, lhaiskathen. 

21Wet David ihoye Arauna, wet tä hiw'enlä David, yikch'oye lhip tä ihi, ileyej tä 
ilanhi trigo lhoy wet t'upihchä tä ihi tä David itayche yäk lete'pe ihi honhat. 

22Wet David tahuyej wet yok: –W'en n'oho honhat lhip tä lesaphi trigo yämlek 
otihi tä oyenlhi Lhawuk laka altar. Fwen n'oho laha, ochäjla, otiskanla'pe yämlek 
iwo pesa õt'inhayaj tä ilän wichi. 

23Wet Arauna ichulho David tä yok: –Chuma, iwuk, ow'en amho, ene m'ak tä am 
lehuminche. Olham ow'en amho weyis lhayis yämlek õ'wunhomche wet lhen 
Lhawuk lew'ayhata, lhäy'e hal'äy tä osapkanhatchal yämlek lhen lehuka, lhäy'e 
trigo yämlek häte lew'enho Lhawuk. Ilhokej tä ow'en amho, iwuk. 

24Mat rey David yok: –Kha, oatis, otiskanla'pe ilhokej laha m'ak tä lew'en n'oho. 
Tek oso amej m'ak tä alewuk yämlek ow'enho Lhawuk, wet tek ow'enhihola 
lew'ayhat tshätäy tä õ'wunhomche tä n'am tiskanpe tä laha. 

25Wet mälhyejtso p'ante tä David tispa Arauna, wet häp lhiptso laha seiscientas 
monedas tä oro. 

26Wet David itihi lhiptso tä yenlhi Lhawuk laka altar tä yenlhi Lhawuk lew'ayhat 
tshätäy tä õ'wunhomche lhäy'e iyhäj tä õ'länhen yämlek lha'isyene Lhawuk. Wet 
David t'änch'oye Lhawuk wet Lhawuk ichulho, ichene itäj tä tälh puleye tä 
ichätpe lew'ayhat tshätäy tä õ'länhen tä i'pe altar. 

27Wet Lhawuk tahuyej ángel wet n'äyejo, ne'tek y'uyit lakatnhat. 

David itshupiye honhat lhiptso yämlek paj wet õ'tihi Lhawuk Lew'et 

28Tä David hiw'en tä Lhawuk iläte tä ihi Arauna lesapkanw'et, wet itihi lhiptso tä 
yenlhi lew'ayhat tshätäy tä õ'länhen. 

29Häp ifwalastso Lhawuk lewukwe tä carpa tä Moisés p'ante ne'tek õyenlhi tä ihi 
honhat tä ts'anis, häp lewukwetso ihi t'at häp lhip tä tojphä tä ihi Gabaón, lhäy'e 
häp altar tä õ'ti'pe tshätäy tä õ'wunhomche, häp tä iyej. 

30Mat David iwohiyet'a tä ihoye lhiptso tä hich'ahuye Dios, tsi wuj tä nowaye tä 
hiw'en Lhawuk laka ángel lakatnhat. 

1~Crón 22 

1Häp tä tumenej tä David yok: –Ihla kana Lhawuk Dios Lew'et, yämlek Israel 
lhayis hiw'en altar tä tshätäy tä õ'wunhomche lew'et. 

David iwaklhat tä lhäs Salomón tä yenlalhi Dios Lew'et 

2Wet David ne'tek lhaihutwek wichi tä w'enha lhamej tä yen lew'eta Israel, wet 
itshupyenehen iyhäj tä yenlhi tuntey yämlek lhamel yenlhi hup tä Dios Lew'et. 

3Wet David iwaklhat wuj chinhas yämlek õyen clavosa tä õ'thatho lepe p'otes 
lhäy'e chinhas iyhäj. Häte iwaklhat wuj chinaj tä bronce, matche tä choyhat, 

4lhäy'e hal'ä tä pino, iwohiyet'a tä õ'tetshanlä. Tsi wichi tä ihi Sidón lhäy'e iyhäj 
tä ihi Tiro tä lhamel ichäje David wuj hal'äy tä pino. 

5Wet David yen tichunhayaja lhäs wet yok, “Olhäs Salomón manse, kamaj tek 
häpe elh tä thaläkw. Wet owatläk yenlhi Lhawuk Lew'et, iwatläk lhäy'e lhip tä 
isilataj wet letoyaj ihi yämlek wichi tä ihi ilhokej honhates yenpej lhämeta. Tä 
mälhyejtso, olham tä owaklhatla m'ayhay.” Häp tä tumenej tä David wuj p'ante tä 
iwaklhat m'ayhay tä tott'ayek y'inhila. 

6Wet t'äne lhäs Salomón, wet ne'tek yenlhi Lhawuk Lew'et tä Israel laka Dios. 

7Wet yok: –Yäs, olham otichunhayajte tä owatläk oyenlhi Lhawuk Dios Lew'et. 

8Mat Lhawuk ifwen n'oho tä yok, “Ow'en tä am wuj aka'tshayaj tä lewoye wet wuj 
w'oyis tä letsäy. Häp tä tumenej tä kahäpeya am tä lhenlalhi Ow'et. 

9Mat am lew'enla äs wet häpehila hin'o tä letamsek ihihla, wet ilhokej letayhfwas 
iwohla letamseka. Häp tä tumenej tä lheyla Salomón. Wet ow'enhohla letamsek 
Israel ilhokej ifwalas tä Salomón ihi leniyatyaj, 

10wet lham tä yenlalhi Ow'et. Wet lham häpkhila olhäs wet olham ohäpkhila 
lajcha, wet oyämla t'un leniyatyaj tä ihi Israel yämlek tiyäj'attsiy.” 

11Wet David yok: –Athana yäs, is chik Lhawuk Dios i'amej tä lhenlhi Lew'et, 
mälhyej tä pajche lhämet tä yäme tä lewohiyela. 

12Wet is chik Lhawuk hiw'en amho atichunhayaj tä is alhoho, lhäy'e ahanyaj, 
yämlek letiyäjo aniyatyaj tä Lhawuk hiw'en amho tä ihi Israel wet lewoye 
lhämtes. 

13Tsi chik lewoye Lhawuk lhämtes lhäy'e lechufwenyajay tä hiw'enho p'ante 
Moisés tä ne'tek Israel lhayis iwoye, häpkhilek ais alhoho. Akhajyen wet otle 
t'unhat. Yej noway wet yej t'ayhatchä akhajyhayaj. 

14“Lhek yahinya, olham wuj tä olhaikhajyen tä owaklhatej Lhawuk Lew'et tres 
millones trescientos mil (3.300.000) kilos oro, lhäy'e treinta y tres millones 
(33.000.000) kilos plata, lhäy'e bronce lhäy'e chinhas tä iwohiyet'a tä õ'tetshanlä 
tä choyhat tsi lhäy'e lhip tä wuj. Häte owaklhat hal'äy lhäy'e tuntey, wet is chik 
am lethatpe lhip. 

15-16Wet lew'enla wujpe chumhas, häp hin'ol tä yen chumyaja tuntey, lhäy'e iyhäj 
tä hup lewos, lhäy'e wujpe hin'ol tä wuj tä ihanej tä yen chumyaja oro lhäy'e 
plata, bronce lhäy'e chinhas. Tä mälhyejtso, akhajyen tä lechumlhi wet is chik 
Lhawuk i'amej.” 

17Wet David ifwenho ilhokej niyatey tä ihi Israel chik lhamel hich'ote lhäs 
Salomón. Wet yok: 

18–Häp Lhawuk Dios i'amejen wet hiw'en amhohen atamsekis yäk tajen lepesey 
lhaka honhat. Tsi lham tä hich'ot n'oye yämlek okalhi wichi tä lew'et honhatna, 
wet ifwalasna lhamel ichufwi Lhawuk lakhajyhayaj lhäy'e tä ayen lewuhuya. 

19Wet athana a'achajaye Lhawuk Dios, mälhewek ahusek lhäy'e mälhewek 
atichunhayaj. Mäh enaylhi Lhawuk Dios Lew'et tä T'amajchet yämlek letihi Arca 
tä Lhawuk lhämtes ihi lhäy'e iyhäj m'ayhay tä t'amajchetes tä õyen n'okhayajayej. 

1~Crón 23 

Leví lhayis lechumyaj 

1Häp lewhäy tä thaläkw David wet wuj tä hich'ut p'ante, wet yen Israel laka reya 
lhäs Salomón. 

2Wet David ihutwek ilhokej niyatey tä ihi Israel, lhäy'e sacerdotes, lhäy'e Leví 
lhayis. 

3Wet õ'wo t'ufwahtesa Leví lhayis, elh weihalhapej tälhe tä hiw'en treinta 
nekchämis. Wet tä ilhokej, iche treinta y ocho mil (38.000) hin'ol. 

4Wet David itshupyenehen veinticuatro mil (24.000) tä iyej lhamel yämlek 
hich'ote Lhawuk lechumet tä ihi lham Lew'et, wet seis mil tä yen 
õkalelhthayajwosa lhäy'e tä lhamel yenlhi õlesaynhay. 

5Wet cuatro mil tä yen lepewosa yämlek lhamel t'uye lepelis, wet cuatro mil tä 
itshupyenehen yämlek lhamel iwujyenej Lhawuk häp músicas tä rey ne'tek 
õyenlhi. 

6Wet David hiw'enhathen lhamel, itihi tres. Iche lhamel tä tälhe Leví lhäs p'ante 
lhey Gersón, wet iyhäj tä tälhe Leví lhäs elh p'ante lhey Coat, wet iyhäj tä tälhe 
Leví lhäs elh p'ante lhey Merari. 

7Wet lhamel tä letes Gersón häpehen: Gersón leles Ladán lhäy'e Simey. 

8Wet Ladán leles Jehiel tä häpe elh tä ichun, lhäy'e Zetam, lhäy'e Joel, tres lhamel. 

9Wet Simey leles Selomit, Haziel, lhäy'e Harán, tres lhamel. Häp tähistso iyhäj 
kaniyatey tä tälhe Gersón lhäs Ladán. 

10Wet Simey leles ihi cuatro, lheyis Jahat, Ziza, Jeús, lhäy'e Bería. 

11Wet Jahat häp elh tä ichun, thaläkw, wet elh tä itaype häpe Ziza. Mat Jeús lhäy'e 
Bería tek wujpe leles tä lhamel hiw'en, wet häp tä õyäm weihalhahchä lechumyaj 
tä õyachaje lepuhfwas. 

12Wet lhamel tä letes Coat häpehen: Coat leles tä ihi cuatro, lheyis Amram, Ishar, 
Hebrón, lhäy'e Uziel. 

13Wet Amram leles Aarón lhäy'e Moisés. Lhawuk itshupyene p'ante Aarón 
yämlek itetshan m'ayhay tä lhäy'e lhip tä t'amajchetes. Häte ne'tek iwun incienso 
tä ihi tä Lhawuk itayche, wet hich'ote Lhawuk lechumet wet t'alhepej chik itiyej 
wichi häp lakäpfwayaj tä is. 

14-15Wet Dios lakawo Moisés leles lheyis Gersón, Eliezer, wet õyen häpeya Leví 
lhayis. 

16Häp Gersón lhäs tä lechunkatsek lhey Sebuel, 

17wet Eliezer lhäs tä weihalha lhey Rehabías. Wet wujpe Rehabías leles. 

18Ishar lhäs tä ichun lhey Selomit. 

19Hebrón lhäs tä ichun häpe Jerías, wet lech'inhis Amarías, Jahaziel, wet Jecamán. 

20Uziel leles häpehen Micaías lhäy'e Isías. 

21Wet lhamel tä letes Merari häpehen: Merari leles Mahli lhäy'e Musi. Wet Mahli 
leles Eleazar lhäy'e Cis. 

22Eleazar y'il p'ante wet newache leles tä hin'ol, telhame leles tsinhay. Wet 
lech'inhis tä Cis leles yen ch'efwasa lhamel. 

23Wet Musi leles ihi tres, lheyis Mahli, Eder, lhäy'e Jeremot. 

24Häp tähistso wichi tä iyhäj kaniyatey tä tälhe letes p'ante Leví, häp iyhäj tä 
lhalepuhfwas tä õ'wo t'ufwahtesa tä õ'toynhen lheyis, elh weihalhapej tälhe tä 
hiw'en veinte nekchämis. Häpe lhamel tä hich'ote Lhawuk lechumet tä ihi lham 
Lew'et. 

25Wet David yok: –Häp Lhawuk tä Israel laka Dios hiw'enho letamsek laka wichi, 
wet lham yenla lew'eta Jerusalén yämlek tiyäj'attsiy. 

26Wet häp tä Leví lhayis nemla tilhäjlhi Lhawuk lewukwe tä carpa, lhäy'e 
m'ayhay tä õ'chumyenlhi tä ihi lew'et tä õn'okwiyej Lhawuk. 

27Mälhyejtso p'ante David lhämet tä ilepese tä ne'tek õ'wo t'ufwahtesa Leví 
lhayis tälhe tä hiw'en veinte nekchämis. Wet õ'woye t'at, 

28wet õne'tek lhamel hich'ote sacerdotes, häp lhamel tä tälhe letes p'ante Aarón 
tä lhamel hich'ote Lhawuk lechumet tä ihi Lew'et. Wet õt'uhyene Leví lhayis häp 
Lhawuk Lew'et lhipey tä i'alhotaje lhäy'e hupuy lech'oye, lhäy'e tä ilejthä 
m'ayhay tä õt'amajchetes, lhäy'e tä itetshan m'ayhay iyhäj tä õyen n'okhayajayej 
Dios tä ihi Lew'et. 

29Häte lhamel itetshan pan tä õt'amajchet tä i'pe mesa, lhäy'e harina tä wuj tä is 
tä õyen Lhawuk lew'ayhata, lhäy'e pan tä õp'okwey tä naj levadurayayej, lhäy'e 
lew'ayhat tä õ'tulelh, lhäy'e harina tä õ'waklhat, lhäy'e lewaylhahthis tä 
itetshanlä. 

30Häte lhamel ihi Lhawuk Lew'et yämlek lhamel hiw'enho gracias häp lham wet 
iwujyen, ilhokej ifwalas tä nech'e nat lhäy'e tä honaj, 

31lhäy'e ifwalas tä õyen n'okhayajayej Lhawuk häp tshäwet tä õ'wunho, häp 
ifwalas tä õt'elakw'et lhäy'e tä wel'a nech'ayek, lhäy'e tä õkäjyaj tä lhamya. 
Matche, õhw'entejchehen lhamel lechumtestso wet lhamel hich'otepej Lhawuk 
lechumet. 

32Õt'uhyene p'ante lhamel häp Lhawuk lewukwe tä carpa, lhäy'e häp lhip tä 
Lhamya tä Õt'amajchet. Wet tä paj p'ante lhamel hich'ote lepuhfwas tä tälhe letes 
p'ante Aarón tä lhamel hich'ote Lhawuk lechumet tä ihi Lew'et tä ihi Jerusalén. 

1~Crón 24 

Sacerdotes tä hich'ote Lhawuk Lew'et 

1Häte wichi tä tälhe letes p'ante Aarón tä õhw'entejchehen lhamel lechumet. Häp 
Aarón leles häpehen p'ante tä lheyis Nadab, Abihú, Eleazar, wet Itamar. 

2Mat Nadab lhäy'e Abihú ichun tä y'inhen p'ante, lhamel ichunch'oye lajcha, wet 
lhamel leles ihihit'a. Wet häp tä Eleazar lhäy'e Itamar tä lhamel iwoye p'ante 
sacerdote lechumet. 

3Wet rey David hiw'entejchehen sacerdotes lechumet lhäy'e m'ak tä lhamel 
iwoye. Wet Sadoc tä Eleazar lhäs tä lepes lhele tä hich'otejlhi David, lhäy'e 
Ahimelec tä Itamar lhäs tä lepes lhele. 

4Mat lhamel hiw'en tä wujpe hin'ol tä Eleazar leles tä lepes lheley, inu'pe Itamar 
leles. Wet mälhyejtso tä õhw'enhathen lhamel, wet iche dieciséis niyatey tä 
Eleazar leles lhäy'e ocho niyatey tä Itamar leles. 

5Wet õ'wo sorteaya'pe p'ante lhamel tä õhw'enhathen, tsi Eleazar leles lhäy'e 
Itamar leles iche iyhäj tä lhamel lechumet ihi Dios Lew'et tä lhamel hich'ote Dios 
lechumet. 

6Wet elh tä õlesaynekwo tä lhey Semaías tä Natanael lhäs wet häpe Leví lhayis 
elh, häp tä ilesayen lheyis sacerdotes tä ihi tä rey itayche. Wet iyhäj tä iyahin 
häpehen rey leniyatfwas, lhäy'e sacerdote Sadoc, lhäy'e Ahimelec tä Abiatar lhäs, 
lhäy'e sacerdotes tä niyatejen lepuhfwas, lhäy'e Leví lhayis tä niyatejen 
lepuhfwas. Wet õ'wo sorteaya'pe tä õ'tshupyenehen häp sacerdotes, wet 
täkwfwas tä itaye Eleazar leles tä lepes lheley yämlek õhw'enhathen, wet 
weihalha tä itaye Itamar leles yämlek õhw'enhathen. 

7-18Häp tähisna lhamel tä õ'tshupyenehen, tälhe elh tä ichun yäk elh tä 
veinticuatro: Joyarib, Jedaías, Harim, Seorim, Malquías, Mijamín, Cos, Abías, 
Jesúa, Secanías, Eliasib, Jaquim, Hupa, Jesebab, Bilga, Imer, Hezir, Pisés, Petahías, 
Hezequiel, Jaquín, Gamul, Delaías, wet Maazías. 

19Wet mälhyejtso p'ante tä õhw'entejchehen lechumet yämlek lhamel hich'ote 
Lhawuk Lew'et, mälhyej tä Lhawuk tä Israel laka Dios ifwenho p'ante lechätilis 
elh tä lhey Aarón tä ne'tek lhamel iwoye. 

Iyhäj Leví lhayis 

20Häp tähisna iyhäj wichi tä tälhe letes p'ante Leví: Subael lhäy'e Jehedías tä 
lhamel lechäti p'ante Amram. 

21Isías häpe elh tä thaläkw tä iyej lepuhfwas, tä lhamel lechäti p'ante Rehabías. 

22Selomot lhäy'e Jahat tä lhamel lechäti p'ante Ishar. 

23Hebrón leles elh tä ichun häpe Jerías, wet lech'inhis Amarías, Jahaziel, wet 
Jecamán. 

24Samir lajcha Micaías wet lechäti Uziel. 

25Micaías lech'inij Isías tä lhäs Zacarías. 

26Merari leles Mahli lhäy'e Musi, wet Jaazías. 

27Jaazías leles lheyis Soham, Zacur, Ibri. 

28-29Mahli leles Eleazar lhäy'e Cis. Eleazar leles tä hin'ol ihihit'a, mat Cis häp tä 
lhäs ihi, lhey Jerameel. 

30Musi leles Mahli, Eder, wet Jerimot. Häp tähistso wichi tä tälhe Leví. 

31Häte lhamel iwo sorteaya'pe tä lhaiw'entejchehen, mälhyej lepuhfwas tä Aarón 
leles tä lepes lheley. Wet niyatey lhäy'e iyhäj tä nithänhäya hätet iwoye, õ'wo 
sorteaya'pe lhamel tä ihi tä rey David itayche. Wet iyhäj tä iyahin häpehen Sadoc, 
lhäy'e Ahimelec, lhäy'e sacerdotes tä niyatejen lepuhfwas, lhäy'e Leví lhayis tä 
niyatejen lepuhfwas. 

1~Crón 25 

Häp músicawos tä hich'ote Dios Lew'et 

1Wet David lhäy'e hin'ol tä itetshan õn'okhayaj tä õ'tiyej Lhawuk, lhamel tä 
itshupyenehen tä hiw'enho lechumet Asaf leles, lhäy'e Hemán leles, lhäy'e 
Jedutún leles. Häpe lhamel tä iwoye profeta lechumet tä lhamel ichäjthä arpas, 
lhäy'e chinaj lhipey tä y'ajwek. Häpe lhamelna häp hin'ol tä õ'lesaynhen lheyis tä 
lhamel iwoye lechumet: 

2Häp Asaf leles tä lheyis Zacur, José, Netanías, lhäy'e Asarela. Elh tä hich'otejthä 
lhamel häpe Asaf, lhamel lajcha. Wet tä rey ne'tepej chik Asaf yenlhi profeta 
lechumet, wet Asaf iwoye t'at, ifwenho rey häp Dios lhämet. 

3Häp Jedutún leles tä ihi seis tä lheyis Gedalías, Serí, Isaías, Simey, Hasabías, 
lhäy'e Matatías. Elh tä hich'otejthä lhamel häpe lajcha Jedutún. Lham tä iwoye 
profeta lechumet tä y'aji arpa tä iwo graciasayej Lhawuk lhäy'e tä iwujyen. 

4Häp Hemán leles tä lheyis Buquías, Matanías, Uziel, Sebuel, Jeremot, Hananías, 
Hanani, Eliata, Gidalti, Romanti-ezer, Josbecasa, Maloti, Hotir, lhäy'e Mahaziot. 

5Ilhokej lhamelna häpehen Hemán leles, häpe elh tä yenlhi profeta lechumet tä 
hich'otejlhi rey. Dios pajche ifwenho Hemán tä yok: –Oayenla häpeya elh tä wuj 
tä lakhajyhayaj ihi. Wet häp tä hiw'enho catorce leles tä hin'ol lhäy'e tres leles 
tsinhay. 

6Häp ilhokej lhamelna, häpe lajcha tä hich'otejthä tä lhamel iwujyenej Lhawuk 
häp arpas tä lhamel y'ajiche lhäy'e chinaj lhipey tä y'ajwek tä lhamel ihi Dios 
Lew'et. Wet Asaf, lhäy'e Jedutún, lhäy'e Hemán, häpe t'at rey tä ifwenho lhamel 
m'ak tä is chik iwoye. 

7Wet tä ilhokej hin'ol lhäy'e lepuhfwas tä wuj tä ihanej tä y'aji música tä 
iwujyenej Lhawuk, ihi p'ante doscientos ochenta y ocho (288). 

8Wet lhamel iwo sorteaya letapehen yämlek itshupyen lhamehen lechumet 
ilhokej lhamel, lhäy'e iyhäj tä thänhäy lhäy'e iyhäj tä nithänhäya, lhäy'e iyhäj tä 
õchufwenyajwos lhäy'e iyhäj tä õchufwenkay. 

9Wet elh tä ichun tä õ'tshupiye häpe Asaf lhäs José. Wet elh tä itaype häpe 
Gedalías, lham lhäy'e lepuhfwas lhäy'e leles, wet tä ilhokej lhamel ihi p'ante doce. 

10Wet elh tä ihänphä häpe Zacur, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

11Wet elh tä ihänphä häpe Isrí, lham lhäy'e leles lhäy'e lepuhfwas, wet tä ilhokej 
lhamel ihi p'ante doce. 

12Wet elh tä ihänphä häpe Netanías, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

13Wet elh tä ihänphä häpe Buquías, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

14Wet elh tä ihänphä häpe Jesarela, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

15Wet elh tä ihänphä häpe Isaías, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

16Wet elh tä ihänphä häpe Matanías, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

17Wet elh tä ihänphä häpe Simey, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

18Wet elh tä ihänphä häpe Azarel, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

19Wet elh tä ihänphä häpe Hasabías, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

20Wet elh tä ihänphä häpe Subael, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

21Wet elh tä ihänphä häpe Matatías, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

22Wet elh tä ihänphä häpe Jeremot, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

23Wet elh tä ihänphä häpe Hananías, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

24Wet elh tä ihänphä häpe Josbecasa, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

25Wet elh tä ihänphä häpe Hanani, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

26Wet elh tä ihänphä häpe Maloti, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

27Wet elh tä ihänphä häpe Eliata, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

28Wet elh tä ihänphä häpe Hotir, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

29Wet elh tä ihänphä häpe Gidalti, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

30Wet elh tä ihänphä häpe Mahaziot, lham lhäy'e leles lhäy'e lepuhfwas, wet tä 
ilhokej lhamel ihi p'ante doce. 

31Wet elh tä ihänphä häpe Romanti-ezer, lham lhäy'e leles lhäy'e lepuhfwas, wet 
tä ilhokej lhamel ihi p'ante doce. 

1~Crón 26 

Hin'ol tä t'uye Lhawuk Lew'et lepelis 

1Häp tähisna lhamel tä t'uye Lhawuk Lew'et lepelis: Häp wichi tä tälhe Leví leles 
p'ante lhey Coré lhayis, iche Meselemías tä lajcha Coré elh wet lechäti Ebiasaf. 

2-3Wet Meselemías lhäs tä ichun lhey Zacarías, wet lech'inhis Jediael, Zebadías, 
Jatniel, Elam, Johanán, lhäy'e Elioenay. 

4-5Obed-edom lhäs tä ichun lhey Semaías, wet lech'inhis Jozabad, Joa, Sacar, 
Natanael, Amiel, Isacar, lhäy'e Peultay. Ocho leles p'ante häp Obed-edom, tsi Dios 
wuj tä itiyej lakäpfwayaj. 

6Häp Semaías tä Obed-edom lhäs hiw'en p'ante leles tä hin'ol. Häpe iyhäj 
kaniyatey tsi häpehen hin'ol tä wuj tä lahal ihi, wuj tä khajayhen. 

7Lhamel lheyis Otni, Rafael, Obed, Elzabad, Elihú, lhäy'e Samaquías. Häpehen 
hin'ol tä lahal ihi. 

8Häp ilhokej lhamelna tälhe Obed-edom, wet lhamel lhäy'e leles lhäy'e lepuhfwas 
häpe hin'ol tä lahal ihi, khajayhen wet ihanej tä hich'ote Dios lechumet. Wet 
ilhokej lhamel tä tälhe Obed-edom ihi sesenta y dos lhamel. 

9Häp Meselemías leles lhäy'e lepuhfwas ihi dieciocho, ilhokej tä häpehen hin'ol tä 
wuj tä lahal ihi. 

10Häp Hosa leles tä tälhe letes p'ante Merari, lhamel laka niyat häpe Simri. Tanej 
tä kahäpeya häp lhäs tä thaläkw, lajcha yen niyata. 

11Wet elh tä itaype häpe Hilcías, wet elh tä ihänphä häpe Tebalías, wet elh tä 
ilepese häpe Zacarías. Häp Hosa leles lhäy'e lepuhfwas, tä ilhokej lhamel ihi 
p'ante trece. 

12Häp ilhokej lhameltso tä lhaiw'entejchehen lechumyaj tä häpe lepewos. Häp 
niyatey lhäy'e lepuhfwas lhamel t'uye t'at Lhawuk Lew'et. 

13Wet lhamel tä thänhäy, lhäy'e iyhäj tä nithänhäya, iwo sorteaya'pe tä itshupyen 
lhamehen lechumet yämlek lhamel t'uye lepe weihalhapej. 

14Wet õ'tshupyene p'ante Selemías yämlek t'uye lepe tä tumej lhip tä ifwala 
tälhche. Wet lhäs Zacarías tä häpe õchufwenyajwo wet häpe hin'o tä lehusek ihi, 
lham tumej lhip tä tafwojhiye. 

15Wet Obed-edom ihi lepe lhip tä tumej tapinhiye, wet leles lhamel häm t'uye 
hupuy tä õlhäk ihi tä ichufwi Lhawuk Lew'et. 

16Wet Supim lhäy'e Hosa lhamel häm ihi lepe lhip tä ifwala itayche tä tumejlä 
lepe tä lhey Saleket, ihi n'äyij tä itay kaphä. Wet lepewos lhaiw'entejchehen 
lechumyaj tä mälhyejna: 

17Häp ilhokej ifwalas tä iche seis Leví lhayis tä lepewos tä lhamel ihi lhip tä ifwala 
tälhche, wet cuatro tä ihi lhip tä tumej tafwojhiye, wet häp cuatro tä ihi lhip tä 
tumej tapinhiye, wet cuatro lhamel tä t'uye hupuy tä õlhäk ihi, täkwfwaspej tä 
t'uye hupuy. 

18Häp hup lhip tä tumej tä ifwala itayche, iche cuatro tä ihi n'äyij wet täkwfwas tä 
ihi häp hup lhip. 

19Häpe lhameltso lepewos tä Leví lhayis tä tälhehen lechätilis p'ante lheyis Coré 
lhäy'e Merari. Wet mälhyej p'antetso tä õhw'entejchehen lechumyaj. 

Häp Leví lhayis tä õt'uhyene m'ayhay tä õt'amajchetes tä ihi Lhawuk Lew'et 

20Wet Leví lhayis iyhäj t'uye m'ayhay tä laha ihi tä ichufwi Dios Lew'et, lhäy'e 
hupuy tä õw'ayhtes tä õt'amajchetes ihi. 

21-22Iyhäj lhamel häpe Jehiel leles, lhäy'e lech'inij Zetam leles, lhäy'e lech'inij elh 
Joel leles. Lhamel tälhe letes p'ante lhey Gersón, wet Jehiel lajcha lhey Ladán. 
Häpe t'at hin'oltso tä t'uye m'ayhay tä laha ihi lhäy'e kolhki tä ichufwi Lhawuk 
Lew'et. 

23Hätej õt'uhyene m'ayhaytso häp wichi tä tälhehen lechätilis p'ante lheyis 
Amram, Ishar, Hebrón, lhäy'e Uziel. 

24Wet elh tä laka niyat tä t'uye m'ayhay tä laha ihi häpe p'ante Sebuel, häpe elh tä 
lechätilis p'ante Moisés lhäy'e lhäs Gersón. 

25Wet lepuhfwas häpehen Eliezer lhäs Rehabías, lhäy'e Rehabías lhäs Isaías, 
lhäy'e Isaías lhäs Joram, lhäy'e Joram lhäs Zicri, lhäy'e Zicri lhäs Selomit. 

26Wet Selomit lhäy'e iyhäj tä lepuhfwas häpe lhamel tä t'uye ilhokej m'ayhay tä 
õt'amajchetes tä rey David t'amajej p'ante, lhäy'e iyhäj kaniyatey, lhäy'e sip'älis 
kaniyatey. 

27Häpe p'ante m'ayhay tä lhamel ikalheji laka'tshayaj wet lhamel yen 
t'amajchetesayej Lhawuk yämlek hich'otyeneje häp lham Lew'et. 

28Wet Selomit lhäy'e lepuhfwas häpe lhamel tä t'uye m'ayhaytso, hätej t'uye häp 
m'ayhay tä profeta Samuel yen p'ante t'amajchetesayej Lhawuk, lhäy'e rey Saúl 
tä Cis lhäs, lhäy'e Abner tä Ner lhäs, lhäy'e Joab tä Sarvia lhäs. 

Iyhäj Leví lhayis lechumtes 

29Häp hin'o tä lhey Kenanías lhäy'e leles tä lhamel lechäti p'ante lhey Ishar, häpe 
lhamel tä õyen õkalelhthayajwosa tä ihi Israel, lhäy'e tä lhamel yenlhi 
õlesaynhay. 

30Wet häp hin'o tä lhey Hasabías lhäy'e lepuhfwas tä lhamel lechäti p'ante lhey 
Hebrón, häpe lhamel tä õne'tek itetshan ilhokej m'ayhay tä ihi Lhawuk lechumet, 
lhäy'e m'ayhay tä ihi rey lechumet, tä ihi Israel lhip tä tumej tewok Jordán lhip tä 
ifwala itayche. Lhamel ihi mil setecientos (1.700) hin'ol tä lahal ihi, wuj tä 
khajayhen. 

31Ihi p'ante cuarenta nekchämis tä rey David ihi leniyatyaj, häpe tä õ'tetshan 
õlesaynhay, õt'ukwe lheyis häp hin'ol tä tälhe p'ante hin'o tä lhey Hebrón. Wet 
õhw'en tä iche lhamel tä lew'et Jazer tä ihi honhat tä Galaad tä lhamel häpehen 
hin'ol tä wuj tä lahal ihi, khajayhen t'at. Wet Hebrón lhayis lhamel laka niyat häpe 
Jerías, 

32wet lham lhäy'e iyhäj kaniyatey, lahal ihi t'at lhamel, khajayhen. Iche p'ante dos 
mil setecientos (2.700) lhamel, wet rey David yachaje p'ante len'ohyaj lhamel 
yämlek itetshan wichi tä tälhe letetsel Rubén lhäy'e Gad, lhäy'e lechowej lhamel 
tä tälhe letes Manasés. Wet rey ne'tek lhamel itetshan ilhokej m'ayhay tä ihi Dios 
lechumet lhäy'e häp m'ayhay tä ihi rey lechumet. 

1~Crón 27 

David laka sip'älis laka niyatey 

1Häp lhamelna Israel lhayis, häp iyhäj kaniyatey, lhäy'e sip'älis kaniyatey, lhäy'e 
hin'ol tä hich'ote rey lechumet. Ilhokej lhamel tä veinticuatro milpej (24.000) tä 
lhaiw'entejchehen tä tiyäjopej lechumet iwel'apej ilhokej ifwalas yäk noj 
nekchäm. 

2Häp sip'älis tä ichun tä tiyäjo lechumet tä ihi iwel'a tä ichun, lhamel laka niyat 
häpe Jasobeam tä Zabdiel lhäs 

3tä tälhe letes p'ante lhey Fares. Lham tä itetshan ilhokej sip'älis kaniyatey tä ihi 
iwel'a tä ichun. 

4Häp sip'älis tä tiyäjo lechumet tä ihi iwel'a elh, lhamel laka niyat lhey Doday tä 
Ahoh lhayis elh, wet leniyatfwa lhey Miclot. 

5Häp sip'älis tä tiyäjo lechumet tä ihi iwel'a tres, lhamel laka niyat häpe Benaías 
tä Sacerdote tä Lhamya tä lhey Joyada tä lhäs. 

6Wet Benaías iyej p'ante iyhäj tä treinta tä khajayhen wet häpe lhamel laka niyat. 
Mat lhäs tä lhey Amisabad tä itetshan laka sip'älis. 

7Häp sip'älis tä tiyäjo lechumet tä ihi iwel'a tä cuatro, lhamel laka niyat häpe 
Asael, Joab tä lech'inij. Wet lhäs tä lhey Zebadías tä icheyäjo lew'et. 

8Häp sip'älis tä tiyäjo lechumet tä ihi iwel'a cinco, lhamel laka niyat häpe Samhut 
tä Izra lhayis elh. 

9Häp sip'älis tä tiyäjo lechumet tä ihi iwel'a seis, lhamel laka niyat häpe Ira, Iqués 
lhäs, tä tälhe Tekoa. 

10Häp sip'älis tä tiyäjo lechumet tä ihi iwel'a siete, lhamel laka niyat häpe Heles tä 
letes p'ante Efraín wet tälhe hupuy tä lhey N'oletnhawet. 

11Häp sip'älis tä tiyäjo lechumet tä ihi iwel'a ocho, lhamel laka niyat häpe Sibecay 
tä lew'et Husa wet tälhe hin'o p'ante lhey Zera. 

12Häp sip'älis tä tiyäjo lechumet tä ihi iwel'a nueve, lhamel laka niyat häpe 
Abiezer tä Anatot lhele tä letes p'ante Benjamín. 

13Häp sip'älis tä tiyäjo lechumet tä ihi iwel'a diez, lhamel laka niyat häpe 
Maharay tä tälhe hin'o p'ante lhey Zera wet lew'et häp hupuy tä lhey Nichätchä. 

14Häp sip'älis tä tiyäjo lechumet tä ihi iwel'a once, lhamel laka niyat häpe Benaías 
tä tälhe letes Efraín wet lew'et Piratón. 

15Häp sip'älis tä tiyäjo lechumet tä ihi iwel'a doce, lhamel laka niyat häpe Helday 
tä tälhe hin'o p'ante lhey Otoniel wet lew'et häp hupuy tä lhey Nichätchä. 

Israel lhayis tä len'ohyajay ihi tä tälhehen letetsel tä ihi doce 

16Häp tähisna hin'ol tä len'ohyajay ihi tä tälhehen letetsel tä ihi doce: Eliezer tä 
Zicri lhäs tä niyatej Rubén kawichi. Sefatías tä Maaca lhäs tä niyatej Simeón 
kawichi. 

17Hasabías tä Kemuel lhäs tä niyatej Leví kawichi. Sadoc tä tälhe lechäti p'ante 
Aarón. 

18Elihú tä David lechila tä tälhe Judá kawichi. Omri tä Micael lhäs tä tälhe Isacar 
kawichi. 

19Ismaías tä Abdías lhäs tä tälhe Zabulón kawichi. Jerimot tä Azriel lhäs tä tälhe 
Neftalí kawichi. 

20Oseas tä Azazías lhäs tä tälhe Efraín kawichi. Joel tä Pedaías lhäs tä tälhe 
lechowej Manasés kawichi. 

21Ido tä Zacarías lhäs tä tälhe lechowej elh Manasés kawichi tä ihi Galaad. Jaasiel 
tä Abner lhäs tä tälhe Benjamín kawichi. 

22Wet Azarel tä Jeroham lhäs tä tälhe Dan kawichi. Häp tähistso hin'ol tä 
len'ohyajay ihi tä tälhehen letetsel tä ihi doce. 

23David tek iwo p'ante t'ufwahtesa wichi tä niw'ena veinte nekchämis, tsi 
Lhawuk tä lhämet p'ante tä yämla wujpe Israel lhayis, mälhnhiyejat iwoye 
katetsel tä ihi pule. 

24Tej tä Joab tä Sarvia lhäs iwo tesa tä iwo t'ufwahtesa wichi, mat tek noj tä 
yenlhi, tsi censo tumenej tä Lhawuk itiyej lewäk Israel. Häp tä tumenej tä newahi 
rey David lelesaynekhi. 

Rey David lakawos tä t'uye p'ante lham lakäywet lhäy'e laka honhates 

25Häp Azmavet tä Adiel lhäs, lham tä t'uye hupuy tä õlhäk ihi tä lewuk rey. Wet 
Jonatán tä Uzías lhäs lham tä itetshan õlhäkw'etes tä ihi iyhäj hupuy tä i'pe 
honhat, lhäy'e tä ihi honhat lhipey tä lepes. 

26Häp hin'o tä lhaitumtej tä itetshan chumhas, lhamel tä ichumyenthä honhates 
tä yachuyajw'etes, häpe Ezri tä Quelub lhäs. 

27Wet häp hin'o elh tä lhaitumtej tä t'uye häp uvas lhiley häpe Simey tä Ramat 
lhele. Wet häp hin'o elh tä itetshan iyhäj tä ilanhi uvas tä ihäne lehis tä õyene 
hat'es, häpe Zabdi tä Sefam lhele. 

28Wet häp hin'o elh tä lhaitumtej tä t'uye häp olivos lhiley lhäy'e higos lhiley tä 
ihi honhat tä w'awulhchä, häpe Ba'al-hanán tä honhat tä lhey N'olafwek tä lhele. 
Wet Joás häpe tä itetshan aceite tä ihiche lehis. 

29Wet häp hin'o elh tä t'uye w'asetas tä t'ekthä tä ihi Sarón häpe Sitray tä lew'et 
Sarón. Wet hin'o elh tä t'uye w'asetas tä ihi häp chenhas kawayhil häpe Safat tä 
Adlay lhäs. 

30Wet häp hin'o elh tä t'uye camellos häpe Obil, häpe Ismael lhayis elh. Wet hin'o 
elh tä t'uye häp asnolis häpe Jehedías tä Meronot lhele. 

31Wet häp hin'o elh tä t'uye tson'atas häpe Jaziz tä Agar lhayis elh. Ilhokej 
lhameltso tä hich'ote p'ante rey David, wet lhamel tä itetshan wet t'uye David 
lakäywet. 

Rey David lakawos iyhäj 

32David lewithok tä lhey Jonatán häpe hin'o tä lehusek ihi wet õlesaynekwo, wet 
häpe hin'o tä ichufwenlhi rey. Wet Jehiel tä Hacmoni lhäs häpe tä ichufwenhen 
p'ante rey leles. 

33Häte Ahitofel häpe hin'o tä ichufwenlhi rey David, wet Husay tä Arak lhayis elh 
häpe hin'o tä rey David wuj tä ichaye p'ante. 

34Wet Joyada tä Benaías lhäs, lhäy'e Abiatar, häpe lhamel tä icheyäjo p'ante 
Ahitofel lew'et. Wet Joab häpe rey kasip'älis kaniyat. 

1~Crón 28 

David ifwenho niyatey tä häpe lhäs Salomón tä yenlalhi Lhawuk Lew'et 

1Rey David t'änehen p'ante ilhokej Israel lhayis tä len'ohyajay ihi yämlek 
lhaihutwek tä ihi Jerusalén. T'änehen häp hin'ol tä len'ohyajay ihi tä tälhehen 
letetsel tä ihi doce. Häte t'änehen häp sip'älis kaniyatey tä hich'ote rey, lhäy'e 
hin'ol tä itetshan rey laka honhates lhäy'e leläy, lhäy'e tä itetshan rey leles 
kahonhates lhäy'e leläy, lhäy'e häp iyhäj tä ichumhilhi rey lew'et, lhäy'e sip'älis tä 
lhamenya. 

2Wet rey David ikasitphä wet yok: –Ch'ahuyay n'oye, häp amel tä ahäpe oka wichi 
wet oalepuhfwas. Olham otichunhayajte tä owatlä tä oyenlhi Arca tä Õt'amajchet 

tä Lhawuk lhämtes lehi Lew'et, yämlek telhame tä Lew'et ihi Lhawuk Dios. Wet 
pajche owaklhat m'ayhay yämlek oyenlhi. 

3Mat Dios ifwen n'oho tä yok, “Kha, am tek lhenlalhi Ow'et. Tsi am ahäpe hin'o tä 
õka'tshayajwo wet wuj w'oyis tä letsäy.” 

4“Mat Lhawuk tä Israel laka Dios itshupihte n'oye tä oiyej ilhokej opuhfwas 
yämlek yen n'oye Israel laka rey yämlek tiyäj'attsiy. Tsi itshupiye p'ante Judá 
lhayis yämlek häpe iyhäj kaniyatey, wet tälhe Judá lhayis tä itshupiye opuhfwas. 
Wet tä oiyej opuhfwas, Lhawuk ihuminche yämlek olham ohäpe rey tä i'pe 
ilhokej Israel. 

5Wet wujpe oles tä hiw'en n'oho, wet itshupiye olhäs elh tä lhey Salomón yämlek 
häpe niyat tä ihi Lhawuk leniyatyaj tä i'pe Israel. 

6“Häte Lhawuk ifwen n'oho tä yok, Häp äs Salomón lham tä yenlalhi Ow'et lhäy'e 
lhip tä i'alhotaje. Tsi olham tä otshupiye yämlek häpe olhäs, wet olham ohäpkhila 
häp lajcha. 

7Wet oyämla kalelhäj leniyatyaj tä t'un yämlek tiyäj'attsiy, chik lham tujlhache tä 
lhaikhajyen tä iwoye olhämtes lhäy'e ochufwenyajay, mälhyej tä iwoye yäk 
fwalasna. 

8“Athana, yaiyhäj, mälhyej tä y'ehi tä ilhokej Israel lhayis itayche, lhäy'e Lhawuk 
Dios laka wichina tä lhaihutwek, lhäy'e lham tä ilät n'amehen, wet tä mälhyejtso, 
amajej wet woyaye ilhokej Lhawuk Dios lhämtes, yämlek kamaj alewuhuy 
honhat tä isna tä lheyayhi, wet yämlek amel len'äyhiyeja ales wet lhamel tä 
lhayenla lewuhuya honhatna, wet telhamhiyela tä lhamel ihi yämlek tiyäj'attsiy. 

9“Wet am, yäs Salomón, tichunche lhaka Dios wet en Awuka imälhewek ahusek 
lhäy'e imälhewek atichunhayaj. Äm is alhoho ilhokej m'ak tä lewoye, tsi Lhawuk 
ihanej ilhokej hin'o letichunhayaj, wet häte ihanej ilhokej hin'o lenech'ethayaj 
lhäy'e m'ak tä t'uhläk iwoye. Chik am let'ukwe häp lham, wet lelhokhiyela. Mat 
chik leleyej, wet lham aitihiyeja kanhi yämlek tiyäj'attsiy. 

10“Athana lhek yahinya, häp Lhawuk itshupi ame yämlek am tä lhenlhi Lew'et tä 
T'amajchet. Tä mälhyejtso, akhajyen tä lhenlhi.” 

David yachaje Salomón õchumyaj häp m'ak tä mälhyej tä yenlalhi Lhawuk Lew'et 

11Wet David yachaje lhäs Salomón õchumyaj häp m'ak tä mälhyej tä yenlalhi 
Lhawuk Lew'et, lhäy'e lech'o tä ihi lepe, lhäy'e hupuy tä õlhäkw'etes, lhäy'e 
lhipey tä ilech'oye tä tumphä lhäy'e tä ikaphä, lhäy'e häp lhip tä Lhamya tä 
Õt'amajchet tä Lhawuk itäyhat wichi lesukyajay. 

12Häte yachaje ilhokej õchumyaj tä yen letichunhayaja yämlek yenlhi Lhawuk 
Lew'et lhipey tä i'alhotaje, lhäy'e lew'etch'ol tä ichehen lhipey, lhäy'e m'ayhay tä 
laha ihi lew'etes, lhäy'e m'ayhay tä õt'amajchetes lew'etes, 

13lhäy'e sacerdotes lew'etch'ol lhäy'e Leví lhayis lew'etch'ol tä lhamel ichufwi 
yämlek iwoye ilhokej lechumyaj tä ichufwi Lhawuk Lew'et, lhäy'e ilhokej 
m'ayhay tä õ'chumyenthä tä õn'okwiyej Lhawuk tä ichufwi Lew'et. 

14Häte hiw'enho wuj oro lhäy'e plata, m'ak tä naya yämlek õyeneje ilhokej 
m'ayhay tä õ'chumyenthä tä õn'okwiyej Lhawuk. 

15Hätet iwoye tä hiw'enho wuj oro lhäy'e plata tä naya yämlek õyene õchäkwhis 
lhäy'e lechäkwis, yämlek w'awulho häp m'ak tä õyene elh weihalhapej. 

16Häte hiw'enho wuj oro yämlek õyen mesasa tä õ'ti'pe pan tä õt'amajchet, lhäy'e 
plata tä naya yämlek õyen mesasa. 

17Häte hiw'enho oro tä ts'ilak yämlek õyene õlhäkchal tenedores, lhäy'e õlhäthis 
tä wus lhäy'e tä niwusa. Wet hiw'enho oro tä naya lhäy'e plata tä naya yämlek 
õyene copas, mälhyej elh weihalhapej tä choyhat. 

18Häte hiw'enho wuj oro tä isilataj yämlek õyene altar, incienso tä õ'wunej tä 
lew'et. Hätet iwoye tä hiw'enho oro yämlek õyenlhi kaletaj tä m'ayhay tä lhefwis 
ihi tä i'pe, wet lhamel hich'enchephä lhefwis yäk hip'o'pe Arca tä Lhawuk 
lhämtes ihi. 

19Wet David yok: –Ilhokej tähisna tä Lhawuk ilesayen tä ipäyen n'oye yämlek 
y'ithat n'oho ilhokej õchumyaj, m'ak tä mälhyej ilhokej tä ihi lelesaynek tä ne'tek 
õyenlhi. 

20Wet David tahuyej lhäs Salomón tä yok: –Akhajyen, otle t'unhat, wet enlhi 
achumet. Yej noway wet yej t'ayhatchä akhajyhayaj, tsi Lhawuk Dios tä olham 
oka Dios ihla amej. Häp lham ilehit'ala amej wet tek aiwomlame yämlek noj 
ilhokej achumyaj tä lhenlhi Lew'et. 

21Wet ikana sacerdotes lhäy'e Leví lhayis, lhamel wak'alh tä hich'othiyela ilhokej 
õchumyaj tä ihi Dios Lew'et. Häte ihichela wichi tä wuj tä ihanej iwoyneje tä 
yenthä m'ayhay, lhamel hich'otla ame tä yenlalhi lechumtes tä w'enhahiche. Wet 
niyatey lhäy'e ilhokej wichi tä hich'ahuhila ame. 

1~Crón 29 

Wichi yachaje lew'ayhat Lhawuk Lew'et 

1Rey David tahuyej ilhokej wichi tä lhaihutwek, wet ifwenho tä yok: –Häp olhäs 
Salomón, ts'ilak lham tä Dios itshupiye. Häpe elh tä manse, kamaj häpe elh tä 
nithaläkwa. Mat wuj häp õchumyaj tä iche, tsi hup tä yenlalhi häpkhit'a hin'o tä 
lew'et mat Lhawuk Dios tä Lew'et. 

2Tä mälhyejtso, olham wuj tä olhaikhajyenej yämlek owaklhat m'ak tä õ'watejlä 
oka Dios Lew'et: häp oro, plata, bronce, chinhas, lhäy'e hal'äy, häp m'ak tä 
õ'watejlä m'ak weihalhapej tä õyenlhi. Häte owaklhat ilhokej tuntey tä isis, lhäy'e 
tuntey tä lepiyhi, lhäy'e tuntey tä lhäy ihi, tuntey tä chalajen, tuntey tä 
w'enhahiche, wujpe tuntey, lhäy'e mármol tä häpe tuntey tä talesay. 

3Matche, häpe tähistso m'ak tä pajche owaklhatej oka Dios Lew'et. Wet tä wuj 
ohumnhayaj tä otiyej oka Dios Lew'et, wet häp tä othatlä tä oyachaje häp oro 
lhäy'e plata, m'ak tä olham tä olewuk tä ow'enho häp Lhawuk Lew'et: 

4cien mil (100.000) kilos häp oro tä lhäy'e lhip tä isilataj tä ow'enho, lhäy'e 
doscientos treinta mil (230.000) kilos plata tä wuj tä isilataj. Ilhokej tähistso tä 
ow'enho yämlek õhp'oyejpe hup lhipey, 

5häte lewos isej tä yenejlhi ilhokej m'ayhay tä laha ihi. Wet athana, ¿atsihila elh 
chik häpe chik ihuminche chik yachaje lew'ayhat häp Lhawuk ifwalana? 

6Wet wichi tä len'ohyajay ihi tä tälhehen letetsel tä ihi doce, lhamel hiw'enho 
lew'ayhat Lhawuk, lhäy'e wichi kaniyatey iyhäj, lhäy'e sip'älis kaniyatey, lhäy'e 
hin'ol tä itetshan rey lechumet. 

7Wet lhamel hiw'enho yämlek ithatho õchumyaj tä ihi Dios Lew'et, ciento sesenta 
y cinco mil (165.000) kilos oro, lhäy'e diez mil (10.000) monedas tä oro, lhäy'e 
trescientos treinta mil (330.000) kilos plata, wet ichäte t'at seiscientos mil 
(600.000) kilos bronce, lhäy'e tres millones trescientos mil (3.300.000) kilos 
chinaj. 

8Häte ilhokej lhamel tä hiw'en tuntey tä isis tä lhamel hiw'enho p'ante elh tä 
itetshan Lhawuk Lew'et tä t'uye m'ayhay, häpe hin'o tä lhey Jehiel tä letes p'ante 
häpe Gersón. 

9Häp ilhokej wichi tä käjejlhi m'ak tä ische tä lhamel iwoye tä lhamel hiw'enho 
ilhokej m'ayhayna häp Lhawuk, tsi is alhoho lhamel letichunhayaj. Hätej p'ante 
rey David wuj tä käjlhi. 

David iwujyen Lhawuk 
10Wet David iwujyen Lhawuk tä ihi tä ilhokej wichi tä lhaihutwek. Wet yok: 
“¡Owunit Lhawuk yämlek tiyäj'attsiy, häp lhates Israel laka Dios! 

11Iwuk, am tä awujyaj ihi, lhäy'e akhajyhayaj, lhäy'e asilatyaj, lhäy'e han'ohyaj, 
lhäy'e aniyatyaj. Tsi Alewuk ilhokej m'ayhay tä ihi pule lhäy'e m'ayhay tä 
ihonhate. Häte Alewuk häp aniyatyaj, tsi am, Iwuk, lenu'pe ilhokej. 

12Wet hin'o lakäywet lhäy'e len'ohyaj tälh ame, wet am tä aniyatej ilhokej 
m'ayhay. Akhajyhayaj ihi, lhäy'e awujyaj, yämlek lewujyen wet lekhajyen ilhokej 
wichi. 

13Wet athana, ika Dios, olhamel ow'en amho oka gracias wet oaiwujyen tä 
asilatyaj ihi. 

14“Wet ¿atsi tä ohäpe olham wet atsi tä häpe oka wichi tä olhamel okalhi tä ow'en 
amho wujpe m'ayhay? Tsi kalelhäj tä Alewuk ilhokej m'ayhay, wet m'ak tä 
olhamel ow'en amho häp tä tälh ame. 

15Tsi lehanej tä olhamel ohätet iwoye iyhäj tä inukwe honhat tä kalew'eta, hätet 
iwoye olhamel otetsel p'ante. Wet olhamel oka ifwalas tä oi'pe honhat hätet 
iwoye hupel tä nit'una, tä naj lenihayaja. 

16“Iwuk tä ahäpe olhamel oka Dios, Alewuk wet tälh ame ilhokej m'ayhay tä laha 
ihi tä olhamel owaklhat yämlek oyenlhi Haw'et tä amajchet. 

17Olham ohanej, ika Dios, tä am letetshan m'ak tä ihi hin'o letichunhayaj wet 
lehuminche m'ak tä is alhoho. Häp tä tumenej tä oyäm is alhoho otichunhayaj tä 
ow'en amho ilhokej m'ayhayna. Wet athana okäjlhi tä ow'en aka wichi tä lhamel 
lhaihutwek kana tä wuj tä lakäjyaj ihi tä lhamel hiw'en amho awayhat. 

18Iwuk tä Abraham laka Dios, wet Isaac laka Dios, wet Israel laka Dios, tä lhamel 
häpe olhamel otetsel, amajej aka wichi. Is chik nileyayej tä yäm is alhoho 
letichunhayajay lhäy'e lenech'ethayajay, wet is chik iwopej lehuseya atape. 

19Häte is chik lew'enho olhäs Salomón letichunhayaj tä matche tä is alhoho 
yämlek iwoye ilhokej ämtes lhäy'e achufwenyajay, wet yen lechumyaja yämlek 
ikalhi tä yenlhi Haw'et tä olham pajchenaj owaklhatej.” 

20Wet David ifwenho ilhokej wichi tä lhaihutwek wet yok: –Athana lhek 
wujyenay Lhawuk Dios. Wet ilhokej wichi tä lhamel iwujyen Lhawuk tä lhamel 
letetsel laka Dios. Wet t'upichehchä yäk letachol ihi honhat tä lhamel ihi tä 
Lhawuk itayche lhäy'e tä ihi tä rey itayche. 

Salomón tiyäjo leniyatyaj 

21Tä ifwala elh wichi hiw'enho lew'ayhat Lhawuk tshäwet tä õ'länhen lhäy'e 
tshäwet tä õ'wunhomche: mil w'asetaj les, mil tson'atas, lhäy'e mil tson'ataj les. 
Wet lhamel ithatlä tä ichäj lew'ayhat hat'es lhäy'e wujpe lew'ayhtes tä tälhe 
ilhokej Israel lhayis. 

22Wet ifwalatso lhamel t'ekhen wet iyä, wet wuj tä lakäjyaj ihi tä lhamel ihi tä 
Lhawuk itayche. Wet yachajo tä lhamel itshupyene Salomón tä David lhäs yämlek 
lhamel yene rey. Wet lhamel itsäype lhetek aceite tä lhamel ihi tä Lhawuk itayche 
yämlek häpe lhamel laka niyat. Wet häte Sadoc tä lhamel itshupyene tä lhamel 
yen sacerdoteya. 

23Mälhyej p'antetso tä Salomón tiyäjo Lhawuk leniyatyaj yämlek häpe rey tä 
icheyäjo lajcha David lew'et. Wet wuj tä is alhoho wet ilhokej Israel tä hich'ahuye. 

24Wet ilhokej häp niyatey, lhäy'e õka'tshayajwos, lhäy'e ilhokej rey David leles, tä 
lhamel yen lewuka rey Salomón. 

25Wet Lhawuk iwujyen p'ante Salomón tä hiw'enho len'ohyaj wet yäm is alhoho 
yämlek ilhokej Israel tä hiw'en. Wet hiw'enho leniyatyaj tä isilataj, wet newache 
p'ante elh rey tä häte iwoye Salomón tä ihi Israel. 

David ileyej honhat 
(1 Rey 2.1-12) 

26-27David tä Isaí lhäs cuarenta nekchämis tä leniyatyaj ihi ilhokej Israel. Häp 
siete nekchämis tä ihi Hebrón wet treinta y tres nekchämis tä ihi Jerusalén. 

28Wet wuj tä thaläkw tä y'il. Häpe p'ante hin'o tä wichi iwujyen wet wuj 
lakäywet. Wet lhäs Salomón tä icheyäjo leniyatyajw'et. 

29Wet ilhokej m'ak tä rey David iwoye, tälhe m'ak tä ichun tä iwoye yäk ilepese, 
ihi t'at õlesaynekhis tä yäme häp profetas Samuel, Natán lhäy'e Gad. 

30Häp õlesaynhaytso yäme häp m'ak tä David iwoye tä ihi leniyatyaj, lhäy'e 
lakhajyhayaj, lhäy'e m'ayhay tä õ'woyeje lham, lhäy'e m'ayhay tä õ'woyeje Israel 
lhäy'e ilhokej honhates iyhäj. 

2~Crón 

2~Crón 1 

Salomón t'alheje Dios chik ihan honhatej 
(1 Rey 3.3-15) 

1David lhäs Salomón, Lhawuk tä laka Dios tach'ote p'ante häp leniyatyaj, wet wuj 
tä takhajay leniyatyaj wet t'aylhatshi t'at len'ohyaj. 

2Wet Salomón t'äne nilhokej häp Israel lhayis, ihutwek sip'äl kaniyatey, lhäy'e 
n'okalelhthayajwos, lhäy'e nilhokej hin'ol tä niyatej lew'et lheley lhäy'e 
lepuhfwas. 

3Wet nilhokej wichina tä lhamel yikche Salomón tä ihoye n'on'okhayajw'et tä ihi 
Gabaón. Tsi Dios lew'et tä carpa täjp'ante lakawo Moisés yenlhi tä ihi honhat tä 
ts'anis, häp tä ihi häp Gabaón. 

4Mat Arca tä Dios lhämtes ihi häp tä ihi Jerusalén, tsi rey David ichäj p'ante tälhe 
Kiriat-jearim pajtha nichäte honhat tä iwaklhat tä itihihla. Tsi häp tä lham pajche 
iwaklhat hup tä carpa tä itihlachufwi tä ihi häp Jerusalén. 

5Mat altar tä bronce tä Urí lhäs Besalel tä äp Hur lecheyäs yenlhi p'ante, ihi t'at tä 
Lhawuk lewukwe tä carpa tatache tä ihi häp Gabaón. Wet Salomón lhäy'e wichi 
ihoye häpkhilek ihanej Lhawuk lenech'ethayaj. 

6Wet Salomón yen Lhawuk t'awayhata mil itshätäy tä õ'wunhomche tä õ'ti'pe 
häp altar tä broncetso tä ihi tä Lhawuk lew'et tatache. 

7Wet häp honatsitso Dios lhaipäyne Salomón wet yok: –Alhej n'oye m'ak chik 
lewatlä, ow'enla amho. 

8Wet Salomón nichulho Dios wet yok: –Am len'ältej p'ante ahumnhayaj tä wuj 
häp ojcha David. Wet athana olham tä lenachaj n'oye leniyatyaj wet ocheyäjo t'at 
häp lham lew'et. 

9Athana, Iwuk Dios, matitche ämet tä lefwenho p'ante ojcha David. Tsi lhenn'o 
niyatayej häp wichi tä wujpey tä tet iwoye holotaj, 

10wet is chik lew'en n'oho tä ohan honhatej yämthilek ohanej tä ot'uye häp 
lhamel. Tsi ihichet'a hin'o chik ihanej chik itetshan aka wichi, tsi matche tä 
wujpey. 

11Dios nichulho Salomón wet yok: –Eh, häp täjtso häp m'ak tä lewatlä. Tek 
let'alhej n'oye chik lew'en m'ak, häp akäywet tä wuj, wet tek let'alhej n'oye chik 
han'ohyaj ihi, wet tek let'alhej n'oye chik otäyhat atayhfwas, wet äpte tek let'alhej 
n'oye chik pitaj haw'atshancheyaj. Mat let'alhej n'oye chik lehan honhatej wet 
lehanej tä let'uye oka wichi tä oayen niyatayej lhamel. 

12Tä mälhyejtso, ow'en amho tä lehan honhatej lhäy'e atäfwnhayaj. Wet äpte 
ow'en amho tä lew'en m'ak wet wuj akäywet tä lew'enla, lhäy'e tä han'ohyaj ihi. 

Am tä lew'enla m'ak tä niyatey tä ihipej leniyatyaj niw'ena naji, wet niyatey tä 
ihichehena tä imälheche han'äyij te leniyatyaj ifwisit'ala aniyatyaj tä i'amejna. 

13Tä tajyäme täja, wet Salomón yäple Jerusalén, tälhe häp n'on'okhayajw'et tä ihi 
Gabaón tä ihi tä carpa tä Lhawuk lew'et tatache. Wet lham t'at tä niyatej Israel 
lhayis. 

Salomón laka kaletas lhäy'e yel'atas tä ichäj 
(1 Rey 10.26-29; 2 Crón 9.25-28) 

14Salomón iti lhamej p'ante kaletas tä n'oka'tshayajchal lhäy'e sip'äl tä yen 
lew'uteya yel'atas. Ihi p'ante mil cuatrocientos (1.400) kaletas wet doce mil 
(12.000) sip'äl tä yen lew'uteya yel'atas. Wet kaletas ihiche lew'etes tä ihiche 
honhates tä wus, lhäy'e tä iyej rey tä ihi Jerusalén. 

15Wet tä Salomón ihi leniyatyaj, lhäy'e lhip tä wuj häp oro lhäy'e plata tä ihi 
Jerusalén, hätet iwoye tuntey, itaj'atpe honhat. Wet äpte pänhichetek äp wuj, 
hätet iwoye higo lhiley tä tayhlheley tä ihi honhat tä w'awulhchä tä iwhäye 
lewomekitaj. 

16Wet yel'atas tä Salomón lew'utey tälhe p'ante häp Egipto lhäy'e Cilicia. Rey 
lech'otfwas tä ifwelwethä lakhäy, häp tä lhamel ichäjen p'ante häp yel'atas tä ihi 
Egipto lhäy'e Cilicia. 

17Kaletas tä n'oka'tshayajchal tä Egipto lheley lhenhay, laha seiscientos chinaj 
t'äj, wet yel'atas laha ciento cincuenta. Häp tä Het lhayis laka reyes lhäy'e Aram 
lhayis laka reyes, lhamel ichute Salomón lech'otfwas chik ichäjo häp yel'atastso. 

2~Crón 2 

Salomón t'alhe Hiram lech'otyaj yämthilek õyenlhi Lhawuk Lewukwe tä isilataj 
(1 Rey 5.1-18; 7.13-14) 

1Salomón nech'e t'uhläk yenlhi p'ante häp Lhawuk Lewukwe lhäy'e häp rey 
lewukwe tä lham lew'et. 

2Wet Salomón tachuma setenta mil (70.000) hin'ol tä itshupyene tä talhunej 
m'ayhay, wet ochenta mil (80.000) hin'ol tä yisthen tuntey tä chenaj lhipey, wet 
tres mil seiscientos (3.600) hin'ol tä t'uye chumhas. 

3Tä tajyäme täja, wet Salomón ichene lhämet häp Hiram, Tiro laka rey, wet 
yok: “Chik lewoye m'ak tä ot'alhej ame, mälhyej tä lewoye p'ante tä ojcha 
David t'alhej ame häp pino tä yenejlhi lewukwe. 

4Olham ot'uhläk oyenhoplhi Owuk Dios häp Lewukwe häpkhilek oyen 
t'amajchetayej lhey. Õ'wunhihena häp incienso tä lenij akäjche tä õ'wujyenej 
häp lham. Wet nilhokej ifwalas tä õ'tihipeja pan tä t'amajchet tä lham tatache. 
Äpte õyenla n'okhayajayej itshätäy tä õ'wunhomche tä nech'e fwalapej lhäy'e 
tä honajpej, wet ifwalas tä n'ot'elakw'etpej, lhäy'e n'okäjyajay tä iwel'a 
nech'ayek, lhäy'e häp ifwalas iyhäj tä Owuk Dios lham tä ifwenho p'ante Israel 
lhayis tä is chik yen lakäjyajw'etesa häpkhilek õ'wujyenej häp lham. 



805 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

5“Häp Lewukwe tä olham ot'uhläk oyenlhi, is chik õyäm matche tä wuj, tsi 
olhamel oka Dios häpe Dios tä lewujyaj ihi, inu'pe dios lhayis iyhäj. 

6¿Mat atsi tä ihanej iwoyneja chik yenlhi häp Owuk Dios Lewukwe, tä pule wet 
tsajo tha kamaj Owuk Dios niw'awulhiyaho t'at? Wet olham niwohiyat m'ak 
chik ohäpe, w'et om'akfwaj t'at, tä ofwetaj oyenlhipa häp Owuk Dios 
Lewukwe, tajlhamat p'i tä w'et owun at incienso tä oihi tä lham tatache. 

7“Athana is chik lechen n'oye häp hin'o tä nitäfwelej lakey tä yenlhi häp oro, 
plata, bronce, lhäy'e lechinaj, lhäy'e häp wesaj tä n'oyik tä y'it, lhäy'e tä ichät, 
lhäy'e tä ifwak'an, lhäy'e tä chik ihanej tä ilesaynhiche lechinhas. Is chik hin'o 
tä letatshupiyena tach'ote wichi tä in'oyej tä ihanej n'ochumetna tä lhamel 
tälhe Judá lhäy'e Jerusalén tä ojcha David lechumyenhay p'ante. 

8“Äpte is chik lechen n'oye häp pino lhäy'e hal'äy iyhäj tä pänhichetek lhäy'e 
sándalo tä tälhe häp Líbano. Tsi häp tä ohanej tä aka wichi wuj tä ihanej tä 
yiset hal'äy tä ihi Líbano. Wet okawos tach'othiyela häp akawos tä 
tachumwethä, 

9häpkhilek yäm wuj hal'äy tä yiset n'oho. Tsi hup tä õyenhilhila häp hup tä 
õyämla wuj wet isilataj. 

10Ochenla ame n'olhäk tä akawos tä yisthen hal'äy lhäk: dos millones 
doscientos mil (2.200.000) kilos häp trigo, wet cebada tä ochen ame w'awulhi 
kilos häp trigo tä ochen ame. Wet cuatrocientos cuarenta mil (440.000) litros 
häp hat'es, wet aceite äp w'awulhi litros hat'es tä ochen ame.” 

11Häp täjtso Salomón lhämet tä ichene rey Hiram. Wet tä Hiram hiw'en 
Salomón lhämet, wet nichulho, ichene lhämet wet yok: “Awuk Dios ayen 
niyatayej häp Israel lhayis, tsi häp tä ihumin laka wichi.” 
12Wet Hiram y'isej elh lhämet wet yok: “Lewujyaj ihi Israel lhayis Lewuk Dios 
tä lhenek pule lhäy'e honhat, tsi häp tä hiw'enho David häp lhäs tä wuj tä ihan 
honhatej wet lechowej ihi wet is lechumyaj tä iwoye. Wet yenhihoplhila 
Lewuk Dios häp Lewukwe, lhäy'e lham lewukwe tä rey lew'et. 

13“Ochen ame hin'o tä wuj tä ihanej lechumet lhäy'e tä lechowej ihi, wet häpe 
olheyfwa Hiram. 

14Wichi tä tälhe letes Dan häp tä laka'tsinha lhäs, wet lajcha häp tä lew'et t'at 
Tiro. Lham wet wuj tä ihanej tä yenlhi häp oro, plata, bronce, lechinaj, tunte, 
hal'ä, lhäy'e wesaj tä n'oyik tä y'it, lhäy'e tä ichät, lhäy'e tä ifwak'an, lhäy'e lino 
tä wuj tä is. Nilhokej t'at m'ak tä ihanej tä yenlhi, lhäy'e lechinaj tä ilesaynhi 
chik itihi m'ayhay peykas. M'ak chik häpe chik let'uhläk yenlhi, yenhilhila t'at. 
Wet matche tä tach'othiyela häp akawos lhäy'e häp owuk David tä ajcha 
lakawos p'ante. 

15“Athana, iwuk, is chik lechen n'oyehen tä akawos n'ohen häp n'olhäk tä 
lefwel n'oye tä let'uhläk lechen n'oyehen: häp trigo, cebada, aceite, wet hat'es. 

16Olhamel oyisthihena hal'äy tä ihi Líbano tä am lewatlä, wet otlhunhiyeja 
pajla'tha nichäte lewomekitaj. Wet oskonla inäte wet oyäythilawek wet 
oyikhilachufwi, ohänhiyela Jope, wet nech'e amel tä lehänhiyela Jerusalén.” 

17Häp täjtso rey Hiram lhämet tä ichene Salomón. Wet Salomón nech'e itetshanlä 
nilhokej häp wichi tä kahäpeya Israel lhayis tä ihi honhat tä Israel, mälhyej tä 
lajcha David iwoye p'ante tä itetshanlä wichi tä kalew'eta Israel. Wet Salomón 
nilhoka ciento cincuenta y tres mil seiscientos (153.600) häp wichi tä kahäpeya 
Israel lhayis tä iyej Israel lhayis. 

18Wet Salomón itshupyene setenta mil (70.000) wichi tä talhunej m'ayhay, wet 
ochenta mil (80.000) hin'ol tä yisthen tuntey tä chenaj lhipey, wet tres mil 
seiscientos (3.600) hin'ol tä t'uye lhamel häpkhilek matche tä tachumwethä. 

2~Crón 3 

Salomón lakawos yenlhi Lhawuk Lewukwe tä isilataj 
(1 Rey 6.1-38) 

1Salomón ne'tek hupwos iwo tesa tä yenlhi häp Lhawuk Lewukwe tä ihi 
Jerusalén tä i'pe chenaj tä lhey Moria, häp honhat tä hin'o tä lhey Arauna tä Jebús 
lhayis elh ihi p'ante tä isaphipej trigo. Häpe t'at honhattso tä Salomón lajcha 
David ihi p'ante tä Lhawuk lhain'ältej, wet häp tä David tatshupiye yämthilek 
õ'tihi Lhawuk Lewukwe tä õyenlhi. 

2Wet tä cuatro nekchämis tä Salomón ihi leniyatyaj, wet häp iwel'a dos wet 
ifwala dos, nech'e lakawos iwo tesa tä yenlhi Lhawuk Lewukwe. 

3Wet lefwetes tä Salomón ne'tek lhamel yenlhi häpe veintisiete metros tä pitaj 
wet nueve metros tä tsajo. 

4Wet lech'o elh tä ihi lepe ihi nueve metros tä pitaj, hätet iwoye tä tsajo, wet tä 
atofwphä äpte hiw'en nueve metros. Wet Salomón ne'tek õhp'oyejpe oro tä 
ts'ilak häp hal'äy tä ilech'oye häp hupch'o elhtso. 

5Wet lech'o elh tä lhamya nech'e õhp'oyejpe paredes häp hal'ä tä lhey pino, wet 
äpte õy'ilenchehen t'at häp oro tä matche tä isilataj, wet äp õ'ti'pe n'olhenhay tä 
fwitsuk peykas lhäy'e cadenas peykas. 

6Wet äpte õhp'oyejpe hup lhipey häp tuntey tä matche tä isis, häpkhilek nem 
koyhyaj tä isilataj. Wet oro tä õhp'oyejpe hal'äy häpe oro tä inu'pe iyhäj oro, 
matche tä is oro. 

7Nilhok hupch'o tä õy'ilenchehen hal'äy häp oro: hup sij lhiley, lhäy'e häp hal'ä 
lhipey tä imählä lepel tä honhate, lhäy'e hal'äy tä õhp'oyejpe paredes lhäy'e lepe 
p'otes. Wet õ'tiyejen paredes tä lech'oye hup häp m'ayhay tä lhafwis ihi lepeykas. 

8Äpte õyenlhi Lech'o elh tä Lhamya tä N'ot'amajchet, wet hiw'en nueve metros tä 
pitaj wet nueve metros tä tsajo, w'awulhi t'at Lhawuk Lewukwe tä tsajo. Wet 

nech'e äp õhp'oyejpe hal'äy tä lech'oye häp oro tä matche tä is, wet kilos tä 
w'awulhej oro tä õy'ilenchehen ihi p'ante veinte mil (20.000) kilos. 

9Wet clavo tefwaji hiw'en quinientos cincuenta (550) gramos häp oro. Wet 
nilhokej t'at hupuy tä atoschephä tä õy'ilenchehen oro hal'äy tä ilech'oye. 

10Äpte õyenlhi m'ayhay tä lhafwis ihi lepeykas tä õhp'oyejpe oro, wet õ'ti 
lech'oye Hupch'o elh tä Lhamya tä N'ot'amajchet. 

11-12Tä nilhokej lhafwis tä ihi täkwfwaspej häp m'ayhayna lepeykas ihi nueve 
metros tä pitaj. Tsi häp tä lhafw tefwaji hiw'en dos metros wet veinticinco 
centímetros. Wet tä täkwfwas lhamelna tä õtij'atwek lhafwis pesey, nech'e tijejen 
t'at hup lhipey häp lhafwis pesey iyhäj tä tumejpejlä hup. Tsi häp tä elh tefwaji 
medidas tä hiw'en hätet iwoye tä elh hiw'en. 

13Tä täkwfwas lhamelna tä hich'enhiche lhafwis, wet ihi nueve metros. Wet 
lhamel takasthen wet tatey iyahin hupch'o elh tä lhamya. 

14Äpte õyenlhi lep'ot tä sak'al tä y'it, lhäy'e tä ifwak'an, lhäy'e tä ichät, lhäy'e tä 
lino tä wuj tä is, häp tä õhp'oyejlä Hupch'o tä Lhamya tä N'ot'amajchet. Wet äpte 
õ'tihiche sak'altso m'ayhay tä lhafwis ihi lepeykas. 

Hup ch'utey 
(1 Rey 7.15-22) 

15Wet Salomón ne'tek õyenlhi täkwfwas lech'utey tä ihi Lhawuk Lewukwe lepe. 
Elh tefwaji lech'uteytso hiw'en quince metros y medio tä atofwphä, wet õ'wo 
lhetheya häp lepesey tä tumphä. Lhetek tefwajpejni hiw'en dos metros wet 
veinticinco centímetros. 

16Äpte õyenlhi m'ayhay tä hätet iwoyek õ'fwinchehen, mälhyej chik 
õyäytejomche ch'ute lhethey tä tumchephä. Wet äp õyenlhi cien m'ak tä 
õ'tech'aynej hal'ä lhay tä wus tä itolajen, wet õ'ti'pe m'ayhay tä õ'fwinchehen tä 
pajche iyej ch'ute lhethey. 

17Wet Lhawuk Lewukwe lhiptso tä ihi lepe, õ'tihi lech'ute häp lhip tä lefwomkat 
wet elh lech'ute õ'tihi lhip tä lets'amkat. Wet lech'ute tä ihi lhip tä lefwomkat häp 
tä õyen lheya Jaquín, wet lech'ute elh tä ihi lhip tä lets'amkat häp tä õyen lheya 
Boaz. 

2~Crón 4 

Õyenlhi m'ayhay iyhäj tä õ'tichufwi häp Lhawuk Lewukwe 
(1 Rey 7.23-51) 

1Salomón ne'tek õyenlhi häp altar tä bronce, wet t'uhläk õ'tihi nueve metros tä 
pitaj, wet nueve metros tä tsajo, wet cuatro metros y medio tä atofwphä. 

2Wet õyenlhi inät lehi tä wujtaj tä bronce, itolajlhi. Wet ihi cuatro metros y medio 
tä tsajo, tä atofwphä hiw'en dos metros wet veinticinco centímetros, wet tä 
itolajlhi hiw'en trece metros y medio. 

3Wet tä tumejlä lhip tä tumphä, cuarenta y cinco centímetrospej õ'tihipej diez 
w'asetas lepeykas, wet dos filas tä ilunej. Imälhewek tä w'enhahit'a lhamej, lhip 
t'at häp inät lehi. 

4Wet inät lehi õ'ti'pe doce w'asetas tä bronce. Ihi tres tä iyahin tafwojhiye, wet 
tres tä iyahin tapinhiye, wet tres tä tumej tä ifwala inuhiphä, wet tres tä ihi tä 
ifwala y'uyhi. Lepach'ol tä imälhchehen tumej lech'oye, wet häp tä inät lehi i'pe 
itshätäy peykasna. 

5Wet lepästey w'awulhi n'otkwech'o tä tsajo, wet o'tech'aynej hal'ä lhawo. Wet 
inät tä tiyäjo ihi sesenta y seis mil (66.000) litros. 

6Wet õyenlhi diez n'olejkanthis, wet õ'tihi cinco häp lhip tä lefwomkat wet õ'tihi 
cinco häp lhip tä lets'amkat. Wet häp tä õ'lejiwethä itshätäy lhipey tä 
õ'wunhomche tä õyen n'okhayajayej Lhawuk. Wet inät lehi elh tä wujtaj häp 
sacerdotes tä lenayhthi tä lhailejwethä. 

7Äpte õyenlhi diez n'ochäkwhis tä oro, wet häpe t'at häp m'ak tä õt'uhläk lewos 
iwoyneja tä yenlhi. Häp tä nech'e õ'tichufwi Lhawuk Lewukwe, cinco tä õ'tihi lhip 
tä lefwomkat wet cinco tä õ'tihi lhip tä lets'amkat. 

8Wet äpte õyenlhi diez mesas wet õ'tichufwi Lhawuk Lewukwe. Cinco tä õ'tihi 
lhip tä lefwomkat wet cinco tä õ'tihi lhip tä lets'amkat. Wet äpte õyenlhi cien 
n'olhäthis tä wustas tä oro. 

9Wet äp õyenlhi sacerdotes lew'et ka'alho tä ilech'oye häp Lhawuk Lew'et, lhäy'e 
häp hup laka alho tä tsajphä, lhäy'e häp lelafwek lepelis, wet õ'pakej bronce häp 
lepe p'otes. 

10Wet inät lehi elh tä wujtaj äpte häp tä õ'tihi tä Lhawuk Lewukwe lhip tä 
lefwomkat tä tumej lhip tä ihi lechowej häp tapinhi lhäy'e tä ifwala tälhche. 

Iyhäj n'ochumetchal tä n'ot'amajchetes 
(1 Rey 7.40) 

11Wet Hiram äp yenchelhi mok'otaj lehis, lhäy'e pala lhayis, wet lhäy'e häp 
n'olhäthis. Wet tä wak'alhen tähesna, nech'e nofwphä häp m'ayhay tä Salomón 
t'alheje Hiram chik yenhoplhi häpkhilek itichufwi häp Lhawuk Lewukwe. 

M'ayhay tä Hiram pajche yenchelhi häp tähesna: 
(1 Rey 7.41-51) 

12Yenchelhi täkwfwas hup ch'utey, wet itolnhathen lhethey tä iti'pe häp lepesey 
tä tumphä. Wet äp yenlhi täkwfwas m'ak tä hätet iwoyek õ'fwinchehen, wet häp 
tä iti'pe häp ch'ute lhethey. 

13Wet yenchelhi cuatrocientos hal'ä lhay tä wus tä itolajen tä õ'tiyej häp 
täkwfwas m'akna tä hätet iwoyek õ'fwinchehen. Wet täkwfwaspej tä 
õ'fwamhatchehchä häp hal'ä lhaytso tä õ'piyen tä õ'tiyejpej elh tefwajpejni häp 
m'ak tä ihi täkwfwasna tä hätet iwoyek õ'fwinchehen. Wet häp tä õ'ti'pe häp 
ch'ute lhethey tä itolajen tä i'pe lepesey tä tumchephä. 

14Wet yenchelhi häp inät lehis lhäy'e häp lew'etes, wet häp tä õ'tiche'pe. 

15Wet yenlhi inät lehi tä wujtaj, lhäy'e w'asetas peykas tä ihi doce, wet häp tä 
õ'ti'pe inät lehitso. 

16Wet äpte yenchelhi mok'otaj lehis, lhäy'e pala lhayis, lhäy'e tenedores. Wet 
nilhokej häp m'ayhaytso Hiram yenhoplhi häp Salomón häpkhilek lham itichufwi 
Lhawuk Lewukwe. Wet m'ayhaytso nilhokej tä häpe bronce tä õ'lejlhi wet isiche. 

17Tä rey Salomón ne'tek õ'wachuhathiche p'ante häp bronce, ihi p'ante lechowej 
häp Sukot lhäy'e häp Saretán, ihi honhat tä w'awulhchä tä ifwache tewok Jordán. 

18Wet tä wuj p'ante häp bronce tä õyenejchelhi häp m'ayhay, wet Salomón tek 
itetshanlä häp kilos tä ihi tä nilhokej häp m'ayhay tä õyenchelhi. 

19Wet äpte Salomón ne'tek õyenchelhi iyhäj häp m'ayhay tä t'uhläk itichufwi häp 
Dios Lewukwe: altar tä oro, lhäy'e häp mesa tä õyen lew'eta häp pan tä õyen 
t'amajchetesayej Lhawuk, 

20lhäy'e häp n'ochäkwhis tä oro tä ts'ilak lhäy'e lechäkwis tä õne'tek õ'wun tä ihi 
tä tatache häp Hupch'o tä Lhamya tä N'ot'amajchet, 

21wet lhäy'e häp hal'ä lhawo peykas, n'ochäkwis, wet tenazas. Nilhokej 
m'ayhaytso häpehen t'at oro tä ts'ilak. 

22Wet lhäy'e häp lecha tä õyistejpej n'ochäkw lhäk tä y'o, lhäy'e häp n'olhäthis tä 
wustas, lhäy'e n'okalnhey tä wustas, lhäy'e häp fwiyhol his. Wet nilhokej häp 
m'ayhaytso tä häpe t'at oro tä ts'ilak. Wet äpte õhp'oyejpe oro häp huppe p'otes 
lhäy'e Lech'o tä Lhamya tä N'ot'amajchet lepe p'otes tä ilech'oye hup. 

2~Crón 5 

1Wet tä lepese, wak'alh nilhokej m'ak tä Salomón ne'tek õyenhoplhi Lhawuk 
Lewukwe lhäy'e tä õyenejlhi hup. Wet nech'e ihän lech'oye häp m'ayhay tä oro 
lhäy'e tä plata tä lajcha David yen p'ante t'amajchetesayej Lhawuk. Wet Salomón 
itichufwi hupch'o elh tä õyen lew'eta tä õt'amajej häp Dios Lewukwe lakäywet. 

Õy'ayhatchufwi Dios Lewukwe häp Arca tä N'ot'amajchet tä Dios lhämtes ihi 
(1 Rey 8.1-9) 

2Rey Salomón t'änehen hin'ol tä thänhäy yämthilek lhaihutwek tä ihi Jerusalén, 
lhäy'e nilhokej iyhäj tä niyatejen Israel lhayis tä tälhehen letetsel tä ihi doce, 
lhäy'e hin'ol tä niyatej lew'et lheley lhäy'e lepuhfwas. Wet Salomón ne'tek 
õy'ayhat Arca tä N'ot'amajchet tä Lhawuk lhämet lehi, tälhe Sión tä David laka 
Hupuy. 

3Wet häp tä nilhokej Israel lhayis lhaihute Salomón häp iwel'a tä siete. Häpe t'at 
lewhäy tä wichi yenlhi lakäjyaj tä lhey N'ohupelis tä yen tichunhayaja m'ak tä 
lechätilis iwoye p'ante. 

4Wet tä nämhen hin'ol tä thänhäy, wet Leví lhayis tachuma wet tilhäj Arca tä 
N'ot'amajchet tä Dios lhämet lehi, 

5wet y'ayhte Dios Lewukwe. Wet iyhäj lhamel, lhäy'e sacerdotes, lhamel y'isej 
Dios lewukwe tä pajche tä häpe tsänt'äj, lhäy'e nilhokej m'ayhay tä t'amajchetes 
tä ichufwi, wet ihäne Dios Lewukwe tä nech'ayek. 

6Wet Salomón lhäy'e nilhokej Israel lhayis lhamel lhaihutwek, ihi tä Arca tä 
N'ot'amajchet tä Dios lhämet lehi tatache. Wet lhamel ilänhen tson'atas lhäy'e 
w'asetas tä yen n'okhayajayej Lhawuk. Wujpey itshätäy tä ilänhen, nemhit 
õ'hanej chik õ'wo t'ufwahtesa. 

7Wet sacerdotes ihän lech'oye Lhawuk Lewukwe häp Arca. Ihäne Lhip tä Lhamya 
tä N'ot'amajchet wet itichufwi m'ayhay tä lhafwis ihi. 

8Wet m'ayhaytso hich'enhiche lhafwis wet tataype lhip tä Arca ihi. Lhamel 
hip'oyejpe lhafwis Arca lhäy'e hal'äy tä n'otsokkay tä õtilhäj Arca. 

9Pites hal'äyna häpkhilek õhw'en chik õ'ichufwi Lhip tä N'ot'amajchet, mat chik 
õknewachufwi, häp tä nemhit õhw'en. Wet itchufwi Lhip tä Lhamya tä 
N'ot'amajchet yäk nämena. 

10Wet Arca ts'ilak t'at täkwfwas tuntey p'ante n'olesaynhay ihi, tä Moisés ithatho 
tä ihi Horeb. Häpe t'at Lhawuk lhämtes tä yenhoplhi p'ante Israel lhayis tä yen 
laka wichiya tä lhamel yikch'oye honhat tä Egipto. 

11Wet sacerdotes inukwephä p'ante tä tälhchufwi häp Lech'o elh tä 
N'ot'amajchet. Nilhokej lhamel pajche lhayen t'amajchetesayej Lhawuk, nemhit 
lhamel itetshan lewhäyis tä tachumwethä. 

12Wet nilhokej Leví lhayis tä lechumet tä t'ichoywethä, Asaf, Hemán, lhäy'e häp 
Jedutún, wet lhäy'e leles lhäy'e häp lepuhfwas, lhamel takasthen, ihi t'at altar lhip 
tä ifwala tälhche. Taw'uyhiche lew'uyis tä lino tä wuj tä is, wet ichäjwethä arpas 
lhäy'e chinaj lhipey tä õy'ajwek. Wet ciento veinte (120) sacerdotes tä 
yafwutchehen p'ante lefwolis. 

13Wet nilhokej häp lhamel tä yafwutchehen lefwolis, wet äpte nilhokej iyhäj tä 
t'ichoywethä, tsi matche tä lhamel akäjejlhi häp Lhawuk wet iwujyen. 
Yafwutchehen lefwolis wet y'ajwek häp chinaj lhipey wet lhäy'e iyhäj häp 
n'ofwolis. Wet äpte lhamel t'ichoywethä, lhamel t'ichoyejlhi len'okhayaj tä itiyej 
Lhawuk. Wet letenek tä iten yok: “Wuj tä is Lhawuk, hap'altsentsaj. Lajit lepesa 
häp lehumnhayaj.” Wet yokwet pule näm, tiyäjchufwi Lhawuk Lewukwe wet 
tapoyej. 

14Wet sacerdotes nemhit ikalhi chik iwo chumeta, tsi Lhawuk lewujyaj tä isi 
tapoyej Lewukwe. 

2~Crón 6 

1Wet Salomón yok: “Iwuk, letatshupiye pule lhayis yämthilek lhen haw'eta. 

2Wet olham oyenlhi amho Awukwe, häpkhilek lhechufwi wet lhen Haw'eta 
nilhokej ifwalas.” 

Salomón ifwenho wichi tä Lhawuk imatitche lhämtes p'ante iwoye 
(1 Rey 8.14-21) 

3Wet rey Salomón itilhake Israel lhayis tä takasthen, wet takäpfwaye lhamel. 

4Wet yok: “Lewujyaj ihi Lhawuk tä Israel lhayis laka Dios. Lham imatitche lhämet 
p'ante ifwenho ojcha David tä yop'antekwe, 

5Tälhe ifwalahte otonphä oka wichi tä otälhtho Egipto, ihichet'a Israel lhayis laka 
honhat lhip chik häpe chik ottshupiye chik yenlhi n'oho Owukwe häpkhilek ow'et 
t'at. Wet ihichet'a hin'o chik ottshupiye häpkhilek niyatej oka wichi. 

6Mat athana ottshupiye Jerusalén häpkhilek ow'et t'at, wet ottshupiye David 
häpkhilek niyatej oka wichi Israel lhayis. 

7“Wet ojcha David ihuminchehte chik yenlhi Lhawuk tä Israel lhayis laka Dios 
Lewukwe. 

8Mat Lhawuk yok, Matche tä is atichunhayaj tä let'uhläk lhenlhi n'oho Owukwe 
häpkhilek ow'et t'at. 

9Mat amhit'alak lhenlhi n'oho Owukwe. Äs tä ihichela häpkhilek yenlhi n'oho 
Owukwe. 

10“Wet athana Lhawuk imatitche lhämet p'ante iwoye. Olham ocheyäjo t'at ojcha 
David lew'et, ottayhiphä t'at Israel lhayis niyatyajw'et. Wet äp oyenhoplhi t'at 
Lewukwe häp Lhawuk, Israel lhayis laka Dios. 

11Wet häp tä oyen lew'eta häp Arca tä N'ot'amajchet tä Lhawuk lhämtes ihi. Häpe 
t'at lhämtes p'ante yenhoplhi ochätilis Israel lhayis tä yen p'ante laka wichiya.” 

Salomón iwo t'alhyaja 
(1 Rey 8.22-30) 

12Wet Salomón ihoho tä Lhawuk laka altar tatache, lhäy'e tä Israel lhayis tatache, 
wet itichephä takweyey. 

13Iho'pe n'ot'äsawet tä õyenejlhi bronce tä hiw'en dos metros wet veinticinco 
centímetros tä pitaj, tä tsajo w'awulhi tä pitaj, wet tä atofwphä hiw'en un metro 
wet treinta y cinco centímetros. Wet õ'tihi häp Lhawuk Lewukwe laka alho 
chowej, wet Salomón itsinen lakamchetey ihi tä nilhokej Israel lhayis tatache. 
Itichephä takweyey 

14wet yok: “Iwuk, Israel lhayis laka Dios, ihichet'a dios tä ipuleye wok tä 
ihonhatena chik häte iwoye am, tä lhäm matche ämet tä lhen aka wichiya Israel 
lhayis, wet len'ältej ahumnhayaj lhamel tä matche tä iwoye ämtes. 

15Lematitche m'ak tä lefwenho p'ante akawo ojcha David. Ifwalana lhenlhi t'at 
m'ak tä lhäme p'ante. 

16“Athana, Iwuk, Israel lhayis laka Dios, ot'alh ame, is chik lematitche häp ämet 
p'ante lefwenho akawo ojcha David tä lhäme p'ante tä lhok, Lajit lepesa tä äspej 
t'at tä häpe Israel lhayis laka rey, chik lhamel iwoye olhämtes mälhyej am tä 
lewoye olhämtes. 

17“Häp tä mälhyejtso, Iwuk tä ahäpe Israel laka Dios, is chik lematitche t'at ämet 
p'ante lefwenho akawo David. 

18“Mat thayej, häp tä n'am hanej chik Dios yenla lew'eta honhatena. Tsi pule wet 
atofwphä wet tsajo, mat kamaj lenu'pe, aw'awulhihot'a. Wet lhämsaj Awukwena 
tä oyenlhi amho. 

19W'en n'oho m'ak tä ot'alhej ame, Iwuk Dios. Ch'ahu n'oye tä olhaip'altsen ame, 
ch'ahu n'oye tä ot'än ame, ch'ahu n'oye tä akawon'o tä ot'alh ame ifwalana. 

20Yej leyej tä leyahne häp Awukwena, ifwalapej lhäy'e tä honatsipej, häp lhip tä 
lhäme tä lhenla Haw'eta. Ch'ahuye ot'alhyajna tä akawon'o. 

21Ch'ahula n'oye tä olhaip'altsen ame, wet ch'ahuyela aka wichi Israel lhayis, chik 
olhamel oyahne Awukwena tä owo ot'alhyaja. Ch'ahula n'oyehen tä lhehi Haw'et 
pule, wet täyhthena olhamel otes. 

Salomón y'alhyene Lhawuk häp laka wichi Israel 
(1 Rey 8.31-40) 

22“Chik hin'o yäme tä elh tatayhlä, is chik elhna õ'tihi tä altar tä ihi Awukwena 
tatache, häpkhilek lhaifwenho wichi tä mathichet'a. 

23Wet is chik letach'ahuye tä lhe puleye. Wo achumeta, tetshan chik matche 
lhämet tä iwoye wok kamatache. Tiyej letes elh tä iwoye m'ak tä ni'isa, tasin 
mälhyej lechumyaj tä ni'isa tä iwoye. Wet p'altsen, ch'ote elh tä laj letesa, mälhyej 
lakeyis tä isen tä iwoye. 

24“Wet chik letayhfwas ikalhi aka wichi Israel lhayis, häp tä iwo ch'isukyaja wet 
tatay ahilä, wet chik iwo lehusek elha wet tapil ame, wet iwo t'alhyaja wet 
lhaip'altsen ame tä ihi Awukwena, 

25chik mälhyejtso, wet ch'ahuyela lhamel tä lhe puleye. Täyhthena lhamel letes, 
nachajela honhat tä lew'enho lhamel lhäy'e lechätilis p'ante. 

26“Wet chik nemhit lefwoyenche pule wet nemhit iwomchä, häp tä aka wichi iwo 
ch'isukyaja wet tatay ahilä, wet chik lhamel iwo t'alhyaja wet iwo lehusek elha, 
wet tapil ame wet lhaifwelej amho lech'isukyajay tä iwoye, häp tä ihanej tä am tä 
letawäkwäye lhamel, 

27chik mälhyejtso, wet ch'ahuyela lhamel tä lhe puleye. Täyhteja letes akawos 
Israel lhayis, tsi aka wichi t'at. Chufweneja lhamel len'äyij tä is tä t'uhawetej chik 

inukwe. Chenela pelhay honhatna tä am lew'enho p'ante aka wichi wet lhen 
lewuhuya. 

28“Wet chik wuj nehläs wok n'ot'inhayajay tä takhajayhen tä ihi honhatna, wok 
nahayofw tä ilänhen hal'äy, wok hal'äwos tä tufw wichi lakäs, wok chol, wok 
hal'äy t'inhayaj, wok aka wichi letayhfwas ilunejlhi honhatna wet inuyehen 
lhamel, wok näme lhamel lewit'äyhyaj chik häpe wok t'inhayajay, 

29-30chik mälhyejtso, wet ch'ahuyela nilhokej lhamel t'alhyajay. Elh chik häpe 
chik t'alh ame, chik lhaip'altsen ame, wok nilhokej aka wichi Israel lhayis, elhpej 
tä wuj tä yen lhakliya m'ak tä ni'isa tä iwoye, wet chik itichephä takweyey tä 
itayhte Awukwena tä iwo t'alhyaja, chik mälhyejtso, wet ch'ahuyela tä lhehi 
Haw'et pule. Täyhteja letes, tetshana elh tefwajpeji mälhyet m'ak tä iwoye. Tsi 
ts'ilak am tä lehanej m'ak tä ihi hin'o letichunhayaj wet letäfwelej lehusek. 

31Wet chik letach'ahuye lhamel wet letäyhtejen letes, häpkhilek lhamel aihumin 
wet iwoye ämtes nilhokej ifwalas tä kamaj iläy tä ihi honhat tä lew'enho p'ante 
lhamel lechätilis. 

Iyhäj Salomón t'alhyajay 
(1 Rey 8.41-50) 

32“Häp wichi tä kahäpeya Israel wet häpkhit'a aka wichi, lhamel ilätlach'oye tä 
ahäpe Dios tä lewujyaj ihi lhäy'e tä lakhajyhayaj ihi. Wet chik elh lhamel ihoye 
honhatna, tälhe laka honhat tä atofwe, häp atoyaj tä tamenej, wet chik näm wet 
iwo t'alhyaja, tataye Awukwena, 

33chik mälhyejtso, wet ch'ahuyela tä lhehi Haw'et pule. W'enhola nilhokej m'ak tä 
t'alhej ame, häpkhilek nilhokej wichi tä i'pe honhat nitäfwel amej wet aiwujyen, 
mälhyej aka wichi Israel lhayis. Äpte lhamel nitäfwenhiyeja Awukwena tä oyenlhi 
amho tä häpe n'on'okhayajw'et tä lhamya. 

34“Wet chik aka wichi yikhen tä inuye letayhfwas, lhip at chik häpe tä lechene, 
chik iwo t'alhyaja wet tataye hupuyna tä am letatshupiye, lhäy'e Awukwena tä 
oyenlhinaj amho, 

35chik mälhyejtso, wet ch'ahuyela tä lhe puleye t'alhyajay lhäy'e tä lhaip'altsen 
ame, wet ch'otehena lhamel häpkhilek ikalhi letayhfwas. 

36“Wet chik lhamel iwo ch'isukyaja wet tatay ahilä, tsi ihichet'a hin'o chik niwoya 
ch'isukyaja, wet chik letawäkwäye lhamel wet lhachaje letayhfwas, wet yen 
kwenkaya wet ichäje laka honhat, chik atofwe wok ni'tofwaye, 

37chik lhamel ihi honhat tä õyen kwenkaya, chik lhamel iwo t'alhyaja, is chik 
letach'ahuye lhamel. Wet chik lhamel iwo lehusek elha wet tapil ame, wet 
lhaip'altsen ame wet yok, Olhamel owo och'isukyaja, owoye m'ak tä ni'isa wet 
n'am woye ämtes, is chik letach'ahuye t'at lhamel t'alhyajay. 

38Chik lhamel ihi t'at honhat tä õyen kwenkaya, wet chik lhamel matche tä iwo 
lehusek elha, wet chik iwo t'alhyaja wet tataye honhatna tä lew'enho p'ante 

lechätilis, lhäy'e hupuyna tä letatshupiye p'ante, lhäy'e Awukwena tä oyenlhinaj 
amho, 

39chik mälhyejtso, wet ch'ahuyela lhamel t'alhyaj lhäy'e tä lhaip'altsen ame tä 
lhehi Haw'et pule, wet ch'otehena lhamel. Täyhteja letes aka wichi tä tatay ahilä. 

40“Ika Dios, is chik letach'ahuhiyela häp wichi tä iwohla let'alhyaja chik ihihla 
Haw'etna. 

41“Nephä, Iwuk Dios, chuma Arca tä atetnekej awujyaj, wet lhuu hoye lhip tä 
lhenla haw'eta. Iwuk Dios, is chik lew'uyyenhiche akäpfwayaj tä is häp aka 
sacerdotes, wet is chik akäsejwethä ha'isyaj lhamel tä häpe aka wichi. 

42Iwuk Dios, is chik letach'ote t'at rey tä letatshupiye. Tichunche ahumnhayaj tä 
nittäya tä letiyej akawo David.” 

2~Crón 7 

Õyachaje Dios häp Lewukwe yämthilek häpe t'at lham t'amajchet 
(1 Rey 8.62-66) 

1Tä Salomón ileyej p'ante tä iwo t'alhyaja, wet nichätchä häp itäj tä tälh puleye 
wet iwunej häp itshätäy tä õ'länhen tä õyen n'okhayajayej Lhawuk, lhäy'e 
itshätäy tä õ'wunhomche tä õyen n'okhayajayej lham. Wet n'äl häp Lhawuk 
lewujyaj tä isi, tapoyej Lewukwe. 

2Wet sacerdotes nemhit ikalhi chik tiyäjchufwi Lhawuk Lewukwe, tsi häp tä 
Lhawuk lewujyaj tä isi tapoyej. 

3Wet tä Israel lhayis hiw'en tä nichätchä häp itäj tä tälh puleye, lhäy'e häp 
Lhawuk lewujyaj tä isi tä inuhchä wet hip'o'pe Lewukwe, lhamel t'upechehchä 
pajtha tatey taje piso tä n'okwiyej Lhawuk. Wet wuj tä akäjejlhi häp Lhawuk wet 
iten letenek tä yok: “Wuj tä is Lhawuk, hap'altsentsaj. Lajit lepesa häp 
lehumnhayaj.” 

4Tä tajyäme täja, wet rey Salomón lhäy'e nilhokej Israel lhayis lhamel ilänhen 
itshätäy wet yen n'okhayajayej Lhawuk. 

5Salomón hiw'enho Lhawuk veintidós mil (22.000) w'asetas tä õ'länhen wet 
ciento veinte mil (120.000) tson'atas. Häp tä mälhyej p'antetso tä rey lhäy'e Israel 
lhayis yachaje Lhawuk häp Lewukwe yämthilek häpe t'at lham t'amajchet. 

6Wet sacerdotes lhamel tachum'atwethä, yenlhi t'at lhamel lechumet. Wet Leví 
lhayis lhamel iwujyenej Lhawuk häp músicas tä rey David p'ante ne'tek õyenlhi 
yämthilek tach'ote häp iyhäj tä t'ichoywethä tä iten letenek tä yok, “Lajit lepesa 
häp Lhawuk lehumnhayaj”, lhäy'e tä iten iyhäj n'otenkay tä David ilesayen p'ante. 
Wet sacerdotes ihi t'at tä lhamel tatache tä yafwutchehen lefwolis, wet nilhokej 
häp Israel lhayis tä takasthen. 

7Äpte Salomón yen t'amajchetayej Lhawuk häp hup ka'alho chowej tä ihi tä 
Lhawuk Lewukwe tatache. Wet häp tä äp ilänhen itshätäy tä iwunhomche 

yämthilek yen n'okhayajayej Lhawuk. Äpte yen t'awayhata Lhawuk häp itshätäy 
t'alhä yämthilek lha'isyene Lhawuk. M'ak tä tamenej tä yenlhi tä ihi Lhawuk 
ka'alho, häp tä itshätäytso lhäy'e t'awayhtes iyhäj w'awulhit'a'pe altar tä bronce 
tä Salomón ne'tek õyenlhi p'ante. 

8-9Wet wujpe wichi tä nämhen tä tälhe nilhokej honhat, tälhe chenhas kawayhi tä 
ihi Hamat tä itafwojhiye, pajtha nichäte lhamel tä tälhe tewok lhäsaj tä tumejlä 
Egipto tä itapinhiye. Wet pajtha siete ifwalas tä lhamel iwo käjyajayej tä lhamel 
yachaje Lhawuk häp altar yämthilek häpe t'at lham t'amajchet. Wet tä noj 
lakäjyajtso, äp iche elh lhamel lakäjyaj tä lhey N'ohupelis pajtha äp siete ifwalas. 
Wet tä tajyäme täjtso, lhamel lhaihutwek wet n'okwiyej Lhawuk. 

10Wet häp iwel'a tä siete wet ifwala tä veintitrés, wet rey iwo laka tajlhamayayej 
wichi tsi noj lakäjyaj. Wet wichi yikhen tä yäpnhomche lew'etes, wet wuj tä 
akäsejwethä häp m'ak tä hiw'en tä is tä Lhawuk iwoyeje lakawo p'ante David, 
lhäy'e Salomón, lhäy'e häp laka wichi Israel lhayis. 

Lhawuk yachajo tä lhain'ältej häp Salomón 
(1 Rey 9.1-9) 

11Wak'alh p'ante Lhawuk Lewukwe tä Salomón ne'tek õyenlhi, lhäy'e häp rey 
lewukwe tä lham lew'et. Nilhokej häp m'ayhay tä t'up'antehläk õyenhoplhi 
Lhawuk Lewukwe lhäy'e häp rey lewukwe, nech'e wak'alhen nilhokej. 

12Wet tä honatsi p'ante Lhawuk lhain'ältej häp Salomón wet yok: –Olätnaj ame tä 
lewo alhyaja. Wet ottshupiye honhat lhipna tä õyen häpeya ow'et yämthilek 
wichi yen n'okhayaja n'oyej itshätäy tä õ'länhen. 

13Wet tä mälhyejtso, chik nemhit ofwoyenche pule wet nemhit iwomchä, wok 
ochen chol häpkhilek ikänchi hal'äy tä w'atshan chik tufw, wok ochene äytes häp 
oka wichi, 

14wet chik oka wichi, häp lhamel tä olhey iyej, lhamel lhay'ayhatchä, t'u n'okwe 
wet iwo t'alhyaja, wet ilechehen lakeyis tä ni'isachehen tä iwoye, chik mälhyejtso, 
olham otch'ahuhiyela tä oihi Ow'et tä ipuleye. Nemla otichunche lhamel 
lech'isukyajay tä iwoye, tsi otäyhat letes wet yachajo tä isila lhamel laka honhat. 

15Tälhe athana nech'e oyahnhiyejahchä oka wichi wet otch'ahuhiyela lhamel 
t'alhyajay chik iwoye tä ihi häp honhat lhipna. 

16Ottshupiye Owukwena wet otiyej okäpfwayaj, wet nech'e häpe t'at ot'amajchet 
wet lajit lepesa tä ow'et t'at. Olham ot'uhiyela nilhokej ifwalas wet 
oyikhit'alach'oye. 

17Wet am is chik leten ajcha David wet lewoye m'ak tä is alhoho. Is chik lewoye 
t'at olhämtes wet lhen achumyaja nilhokej ochufwenyajay. 

18Chik mälhyejtso m'ak tä lewoye, wet ot'uhiyela aniyatyaj. Oyämla kalelhäj, 
mälhyej olhämette ofwenho ajcha David tä oyok, “Lajit lepesa tä äspej t'at tä häpe 
Israel lhayis laka rey.” 

19“Isit'a chik lelehla n'oyej, nemhit letetshan olhämtes lhäy'e ochufwenyajay tä 
ow'ente amhohen, häp tä lhen awuhuya dios lhayis iyhäj wet len'okwiyej. 

20Chik mälhyejtso m'ak tä lewoye, wet osohiyeja Israel lhayis häp honhat tä 
ow'enhohte lhamel. Nemla ihi tä ottache Owukwe tä oyennaj ot'amajcheta, 
owom, wet nilhokhiyeja wichi tä i'pe honhat tä iläkwlhi. 

21Hupna ts'ilakhilat lhipey tä ikatsi, tsi owasthihila. Wet nilhokhiyeja wichi chik 
nekhila lhipche inuhthila lhamhohen wet yohlak, ¿Chipte tä Israel laka Dios 
iwoynejatsi häp huptsi lhäy'e honhatna? 

22Wet lhamel elh yohlak, Häp tä lhamel yikch'oye Lewuk Dios tä itonphä p'ante 
lhamel lechätilis tä itälhtho honhat tä Egipto. Wet nech'e lhamel ihänlhi dios 
lhayis iyhäj, lhamel yen lewuhuya wet n'okwiyej. Häp tä tamenej tä lham itiyej 
wuj m'ak tä ni'isa lhamel.” 

2~Crón 8 

Salomón lhenhay iyhäj 
(1 Rey 9.10-28) 

1Tä tajyäme p'ante veinte nekchämis tä õyenlhi Lhawuk Lewukwe lhäy'e häp rey 
lewukwe tä Salomón lew'et, 

2wet Salomón ne'tek õyenchelhi häp honhat lhipey tä nitäkwpej hupuy tä ihiche 
tä rey Hiram hiw'enho p'ante. Wet häp tä Salomón yen Israel lhayis lew'etesa. 

3Tä tajyäme täja, wet Salomón ihoye häp hupuy tä Hamat lhäy'e Soba tä tott'aho, 
wet tatayhlä wet ikalhi, lhayen lewukwa. 

4Äpte ne'tek õyenlhi hupuy tä Tadmor tä ihi honhat tä ts'anis, lhäy'e nilhokej 
honhates tä sip'äl lewukwey ihi. Häp tä õyenchelhi tä ihi t'at häp Hamat. 

5Äpte ne'tek õyenlhi Bet-horón lhip tä tumej kaphä lhäy'e häp lhip tä tumchä, wet 
ikhajyenhen hupuytso wet yenchelhi lelafwey tä tuntey tä tach'opwayhen, lhäy'e 
lepe p'otes, lhäy'e lechinhas. 

6Wet äp yenlhi Ba'alat, lhäy'e honhates tä sip'äl lewukwey ihi, lhäy'e honhates 
iyhäj tä itihi laka kaletas tä laka'tshayajchal, lhäy'e honhates iyhäj tä itihi laka 
sip'äl tä yen lew'uteya yel'atas, lhäy'e nilhokej m'ak tä pajche lham t'uhläk 
yenchelhi tä ihi Jerusalén, lhäy'e Líbano, lhäy'e nilhokej honhatil tä lham tä 
lewuk. 

7Iche wichi tä imälhehi honhat tä Israel tä kahäpeya Israel lhayis. Häpehen Het 
lhayis, Amorreo lhayis, Ferez lhayis, Hiv lhayis, lhäy'e Jebús lhayis. 

8Wet tä Israel lhayis nikalhahi p'ante chik tifwej, tej tä nem ichehen lhamel 
thayej, leles kamaj imälhehi t'at honhatna, wet lelesna tä Salomón 
ichumyenwethä, yäm äytajche lhamel lechumet pajtha ifwalasna. 

9Mat ihichet'a Israel lhayis elh chik Salomón ichumyenlhi chik mälhyej chik yen 
kweneka. Tsi lhamel häpehen t'at sip'äl, lhäy'e tä laka niyatey, lhamel tä 
yikchufwi kaletas tä n'oka'tshayajchal wet lhamel tä iche'pe yel'atas tä 
n'oka'tshayajchal. 

10Wet hin'ol tä Salomón yen lewosa tä itetshan n'ochumtes, ihi p'ante doscientos 
cincuenta (250). 

11Wet Salomón y'ayhat lech'efwa tä Egipto kaniyat lhäse. Y'ayhatlä häp rey David 
p'ante laka Hupuy wet ihäne niyat tsinha lewukwe tä pajche ne'tek õyenhoplhi 
häp lech'efwatso. Tsi häp tä yok: –Och'efwa iwohiyet'a chik ichufwi häp rey 
David, Israel lhayis laka rey, lewukwe. Tsi häp tä pajchehte õ'häne David laka 
Hupuy häp Arca tä Lhawuk lhämtes ihi, tsi lhip chik häpe tä Arca ihi, häpe 
Lhawuk t'amajchet. 

12Wet Salomón yenpej n'okhayajayej Lhawuk häp itshätäy tä õ'wunhomche tä 
õ'ti'pe altar tä Salomón ne'tek õyenlhi tä ihi tä Lhawuk Lewukwe tatache. 

13Salomón itetshan häp ifwalas tä mälhyej tä Ley p'ante tälhe Moisés yäme, wok 
oyok, ifwalas tä n'ot'elakw'et, lhäy'e tä iwel'a nech'ayek, lhäy'e n'okäjyajay tä ihi 
tres tä nekchämpej, tä wichi tufw pan tä levadura newayej, lhäy'e tä iwo 
lakäjyajayej tä ilanhi yachuyaj lhay tä yachaje Lhawuk, lhäy'e n'okäjyaj tä 
N'ohupelis. Nilhokej ifwalastso Salomón yenpej n'okhayajayej Lhawuk häp 
itshätäy tä õ'wunhomche. 

14Wet Salomón ikalelhät ifwalas tä sacerdotes elhpej laka ifwala tä iwo chumeta, 
mälhyej tä lajcha David ichufwenej p'ante. Wet yen Leví lhayis chumeta tä 
n'okwiyej Lhawuk, wet nilhokej ifwalas tä tach'otepej sacerdotes, m'ak at chik 
häpe tä sacerdotes iwatejlä chik häpe ifwala tä laka ifwala tä tachumlhi. Äpte 
Salomón ikalelhät ifwalas tä hin'ol tä t'uye Lhawuk Lewukwe elhpej laka ifwala 
tä iwo chumeta, lepe tefwaji lewo, mälhyej tä Dios lakawo David ichufwenej 
p'ante Salomón. 

15Wet häp tä mälhyej'attso, nilhokej m'ak tä David ne'tep'antek õ'woyeje 
sacerdotes, wet õ'woye t'at, lhäy'e m'ak tä ne'tep'antek õ'woyeje Leví lhayis, 
lhäy'e hupch'o elh tä õyen lew'eta tä õt'amajej häp Lhawuk Lewukwe lakäywet. 
Salomón ilehichet'a tä iwoye nilhokej lajcha lhämtesna. 

16Nilhokej m'ak tä Salomón t'up'antehläk yenlhi, wet yenlhi t'at, tälhe ifwala 
p'ante iwo tesa tä yenlhi Lhawuk Lewukwe lefwetes pajtha wak'alh. Wet tä 
yämche Lhawuk Lewukwe, ihichet'a lhip chik niwak'alha, wak'alh nilhokej. 

Salomón laka barcos 
(1 Rey 9.26-28) 

17Wet Salomón ihoye honhat lhipey tä lheyis Esión-geber lhäy'e Elat tä lhamel 
iwhäye Lewomekchät wet ihi honhat tä Edom. 

18Wet Hiram ichene laka barcos, lhäy'e lewos tä wuj tä ihan honhatejen tä 
nitäfwelpe inät tä lewomekitaj. Wet lhamel ihoye honhat tä Ofir, lhäy'e Salomón 
laka barcos lewos, wet tachuma quince mil (15.000) kilos häp oro wet ichäje 
Salomón. 

2~Crón 9 

Niyat tsinha tä tälhe Sabá ihoye p'ante Salomón 
(1 Rey 10.1-13) 

1Häp niyat tsinha tä laka honhat lhey Sabá iläte Salomón letoyaj. Wet häp tä yik 
tä ihoye Jerusalén yämthilek yelhte wet yäm athachehen lhämtes tä tay'ätshane. 
Wet wuj lakawos tä nekche wet wuj lelhuy lew'utey camellos. Tilhäj m'ak tä lenij 
akäjche, wet oro äpte wuj tä tilhäj, lhäy'e häp tuntey tä laha ihi. Tä nichäte 
Salomón, tay'ätshaneje nilhokej m'ak tä pajche iwaklhat tä ihi letichunhayaj. 

2Wet Salomón nichulho nilhokej m'ak tä tay'ätshane, niwohiyat m'ak chik 
nichulhaho. 

3Wet niyat tsinha nech'e nitäfwelej Salomón tä matche tä ihan honhatej. Wet äpte 
hiw'en lewukwe tä isilataj tä lham lhenek, 

4lhäy'e lhäk tä is wet akäj, lhäy'e lech'otfwas lew'etes, lhäy'e lakawos lhäy'e 
lew'uyis tä taw'uyhiche, lhäy'e lakawos tä yenhoplhi lhät tä iyäyej, lhäy'e lew'uyis 
tä taw'uyhiche, lhäy'e tä õ'wunhomche itshätäy tä õyen n'okhayajayej Lhawuk tä 
ihi Lew'et. Wet niyat tsinha wuj tä t'iseltej, 

5wet yäme rey tä yok: –Oläte t'at tä oihi oka honhat tä wichi yen lhämeta m'ayhay 
tä lhenchelhi lhäy'e tä lehan honhatej. Matlhat matchep'a. 

6Chik n'am hohi kana, okachuhin'e, chik ka'olhamhiyan'e chik ow'en m'ak tä 
wichi yen lhämtesa. Mat is tä onek naji wet ow'en tä matlhat matchep'a. 
Nits'ilakhiyat chik lechowej m'ak tä olätepej tä õyen lhämeta tä lehan honhatej, 
lhäy'e m'ak tä akäywet tä lew'en, matche t'at tä wuj. 

7¡Lakäjyaj ihi hach'efwas! ¡Lakäjyaj ihi akawos tä i'amej ifwalapej! Lhamel iläte 
t'at ämtes tä lhämejlhi ahanyajay. 

8Lewujyaj ihi Awuk Dios tä hin'älit tä akäjlhi amej wet tatshupi ame häpkhilek 
ahäpe rey. Lham wuj tä ihumin Israel lhayis wet t'uhläk yäm kalelhäj yämthilek 
tiyäj'attsiy. Häp tä tamenej tä ayen häpeya lhamel laka rey, häpkhilek lewoyeje 
m'ak tä is alhoho lhäy'e m'ak tä t'uhawetej häp lhamel. 

9Wet niyat tsinha yen t'awayhata rey cuatro mil kilos oro, wet äpte yäm wuj 
tuntey tä laha ihi tä hiw'enho, lhäy'e m'ak tä lenij akäjche. Ihichet'a p'ante Israel 
lhayis t'awayhat chik häte iwoye m'ak tä niyat tsinhatso yen t'awayhata häp 
Salomón. 

10Wet äpte rey Hiram laka barcos lewos lhäy'e Salomón laka barcos lewos, 
lhamel ichäj oro tä tälhe Ofir. Wet y'isej hal'äy tä lhey sándalo lhäy'e tuntey tä 
laha ihi. 

11Hal'äy tä sándalo rey ne'tek lakawos itihipej lhip tä häpe Lhawuk Lewukwe 
lhäy'e lham lewukwe. Wet äpte ne'tek õyenejlhi n'ofwolis, õyenhoplhi hin'ol tä 
ihanej tä y'ajiche música. Ihichet'ak õhw'en m'ak tä mälhyejtso chik ihiche Israel 
lhayis lew'etes. 

12Wet rey Salomón nech'e lham tä hiw'enho niyat tsinha nilhokej häp m'ak tä 
t'alheje, inu'pe m'ak tä atsinha ichäje häp lham. Tä tajyäme täja, wet yik atsinha, 
lhäy'e lakawos, yäple laka honhat tä lew'et. 

Salomón lakäywet tä wuj, lhäy'e letoyaj 
(1 Rey 10.14-25) 

13Nekchämpej õ'chene veintidós mil (22.000) kilos oro häp Salomón, 

14lhäy'e m'ak tä tälhe hin'ol tä ifwellhi m'ayhay. Wet äpte nilhokej reyes tä ihi 
Arabia lhäy'e niyatey tä ihi Israel lhamel ichäje Salomón oro lhäy'e plata. 

15Wet rey Salomón ne'tek õyenchelhi doscientos n'oka'tshayajchal tä wus tä 
õ'tumtejlä n'och'ähal, elh tefwajpejni hiw'en seis kilos oro. 

16Wet äp ne'tek õyenlhi trescientos tä niwusa, elh tefwajpejni inu'pe lhimphaj 
tres kilos oro. Wet itichufwi lewukwech'o tä yen lheya “Tayhi tä Líbano”. 

17Äpte ne'tek õyenlhi leniyatyajw'et tä wuj häpkhilek tatayhiphä. Õyenejlhi 
elefante tsotey wet õhp'oyejpe oro tä ts'ilak. 

18Atofwphä leniyatyajw'et, hiw'en seis n'ot'äsawetes lhäy'e n'opach'olw'et tä oro 
tä õhp'ajtej leniyatyajw'et. Wet n'okatow'etes iyejen häp lhipey, lhäy'e t'owalhas 
peykas tä takasthenwhäye. 

19Doce t'owalhas peykas tä iyej leniyatyajw'etna, wet n'ot'äsawetes tä ihi seis 
täkwfwaspej tä iyejen lhipey. Ihichet'a n'oniyatyajw'et chik mälhyejtso chik ihi 
honhat chik häpe chik õyenlhi p'ante. 

20Nilhokej p'ante rey lhäthis oro t'at, lhäy'e nilhokej lhäkhis tä ichufwi 
lewukwech'o tä lhey “Tayhi tä Líbano”. Wet ihichet'a p'ante elh chik plata, tsi häp 
tä ifwalas tä Salomón iche p'ante, wujit'ak õ'wo haya häp plata. 

21Lhäy'e tä rey laka barcos tä wus pajpejtha tres nekchämis nech'e tä nämhenpej. 
Wet rey Hiram laka barcos häp tä nekchepej lhamel. Tilhäj oro, plata, elefante 
tsotey, hatän'i lhayis, lhäy'e afwentas. 

22Rey Salomón inu'pe p'ante nilhokej reyes tä i'pe honhat, lakäywet tä hiw'en 
lhäy'e tä ihan honhatej. 

23Wet nilhokej p'ante reyes tä i'pe honhat t'uhläk hiw'enpe Salomón. Lhamel 
t'uhläk iläte tä yämejlhi lehanyaj tä laka Dios hiw'enho p'ante. 

24Wet elhpej tä ihoye ichäje t'awayhat, nekchämpej nekchämpej. Hiw'enho 
n'olhenhay tä plata lhäy'e tä oro, lew'uyis, n'oka'tshayajchal, lhäy'e m'ak tä lenij 
akäjche, lhäy'e yel'atas, wet mola lhayis. 

Salomón laka kaletas lhäy'e yel'atas tä ichäj 
(1 Rey 10.26-29; 2 Crón 1.14-17) 

25Salomón iti lhamej p'ante kaletas tä n'oka'tshayajchal lhäy'e sip'äl tä yen 
lew'uteya yel'atas. Ihi p'ante mil cuatrocientos (1.400) kaletas wet doce mil 
(12.000) sip'äl tä yen lew'uteya yel'atas. Wet kaletas ihiche lew'etes tä ihiche 
honhates tä wus, lhäy'e tä iyej rey tä ihi Jerusalén. 

26Wet rey Salomón äp lham tä niyatej niyatey tä ihi honhatil iyhäj, tälhe tewokitaj 
tä Éufrates pajtha nichäte Filisteo lhayis kahonhat, wet äp pajtha nichäte lepes 
honhat tä Egipto. 

27Wet tä Salomón ihi leniyatyaj, lhäy'e lhip tä wuj häp plata tä ihi Jerusalén, hätet 
iwoye tuntey, itaj'atpe honhat. Wet äpte pänhichetek äp wuj, hätet iwoye higo 
lhiley tä tayhlheley tä ihi honhat tä w'awulhchä tä iwhäye lewomekitaj. 

28Wet yel'atas tä Salomón lew'utey tälhe p'ante häp Egipto lhäy'e nilhokej 
honhatil iyhäj. 

Y'il p'ante Salomón 
(1 Rey 11.41-43) 

29Häp m'ayhay iyhäj tä Salomón iwoye, tälhe tä iwo tesa leniyatyaj pajtha äp 
lepes leniyatyaj, ihi t'at n'olesaynhay tä yäme häp profeta Natán, lhäy'e häp 
profeta Ido lew'enhay, lhäy'e Ahías tä lew'et Silo lhämtes. Häp Ido lhämtes yäme 
p'ante rey Jeroboam, Nabat lhäs. 

30Salomón ihi Jerusalén wet cuarenta nekchämis tä niyatej nilhokej Israel. 

31Wet y'il p'ante tä nech'e ihoye lechätilis, wet tä õtjänlä, õ'tihi lajcha David laka 
Hupuy. Wet lhäs tä lhey Roboam häp tä icheyäjo lajcha leniyatyajw'et. 

2~Crón 10 

Roboam iwäkwyhayen Israel lhayis 
(1 Rey 12.1-19) 

1Roboam yistejlä Israel lhayis tä ihoye Sikem häpkhilek õyen häpeya rey. 

2Tä Jeroboam, Nabat lhäs, ihanch'oye täjtso, wet yäple Israel tä tälhe Egipto. M'ak 
tä tamenej tä ihi p'ante Egipto, häp tä nowaye Salomón. 

3Wet Israel lhayis iwo chenekaye, wet tä näm, nilhokej lhamel yikche tä ihoye 
Roboam. Wet lhamel yämhoplhi Roboam wet yok: 

4–Äytajche m'ak tä ajcha Salomón iwoyejnaj n'oyehen. Athana tä am tä aniyat, äm 
tawäjäy olhamel ochumet lhäy'e olhuk tä choyhat tä ajcha ilhuhyennaj n'oyejen. 
Häpkhilek olhamel lajit whäya tä oayen oka niyata. 

5Roboam nichulho wet yok: –N'aleyej ayej tä y'alhaihutwek. Mähen, tapila n'oye 
chik tres ifwalas. Wet wichi iwoye, lhamel yikch'oye. 

6Wet rey Roboam tay'ätshane hin'ol tä thänhäy tä lajcha Salomón lech'otfwas 
p'ante, wet yok: –¿Atsi m'ak tä owoye häpkhilek onchulho wichi tä tay'ätshan 
n'oye? 

7Lhamel nichulho wet yok: –Chik ahäpe elh tä t'uhläk is m'ak tä iwoyeje wichi, is 
chik lewoye m'ak tä t'alhej ame, häpkhilek lajit whäya tä lhamel ayen häpeya laka 
niyat. 

8Mat Roboam iwohiyet'a wichi tä thänhäy lhämet tä ifwenho, mat tay'ätshane 
iyhäj tä lew'awlhafwas tä lech'otfwas. 

9Wet yok: –¿Atsi m'ak tä amel lefwel n'oho, häpkhilek onchulho häp wichi tä t'alh 
n'oye chik nemhit oyäm choyhat häp lhamel lechumet lhäy'e lelhuk tä choyhat tä 
ojcha ilhuhyenejen häp lhamel? 

10Wet häp lew'awlhafwas yok: –Tä wichina t'alhej ame chik lhäm tawäjäy lhamel 
lelhuk tä choyhat naji tä ajcha ilhuhyenej häp lhamel, chulhola lhamel, olak, “Chik 
ojcha ni'isa n'aji, olham hich'atej tä n'am lha'isyenla. 

11Chik yämn'aj choyhat amel alhuk, olham nemla koyhyaj tä olhuhyen amejen 
m'ak tä matche tä choyhat. Chik itasinn'aj amejen häp letasnhat, wet olham 
otasnhila amejen otasnhat tä lechinaj ihi lepes.” 

12Taj tä tres ifwalas, wet Jeroboam lhäy'e nilhokej Israel lhayis lhamel yachajo 
p'ante tä ihoye rey Roboam. Tsi lhamel iwoye rey lhämet tä yok, “Amel tapila 
n'oye chik tres ifwalas.” 

13Wet rey yäm äytajche lhämet tä nichulhejo wichi, tsi nemhit iwoye hin'ol tä 
thänhäy lhämet tä ifwenho. 

14Itenche t'at lew'awlhafwas lhämet tä yok: –Chik ojcha yämn'aj choyhat häp 
amel alhuk, wet olham nemla koyhyaj tä olhuhyen amejen m'ak tä matche tä 
choyhat. Wet chik ojcha itasinn'aj amejen letasnhat, wet olham otasnhila amejen 
otasnhat tä lechinaj ihi lepes. 

15M'ak tä tamenej tä rey nitch'ahuyaye häp wichi, häp tä Lhawuk t'at tä 
letichunhayaj. Tsi t'uhläk imatitche lhämet p'ante yämyenejlhi profeta Ahías tä 
lew'et Silo tä ifwenho Jeroboam, Nabat lhäs. 

16Tä Israel lhayis hiw'en häp rey tä niwoyaye m'ak tä lhamel t'alheje, lhamel 
nichulho wet yok: –¡Roboam tä ahäpe David cheyäs, is chik am tä let'uye haw'et 
lheley! ¡Olhamel nemhit olhay'aje David niyatyaj, häp Isaí lhäs! ¡Nech'e matchep'a 
tä nemhit olhamel oelhp'a! ¡Mäh n'ekhen, Israel lhayis, n'äple lhaw'etes! Wet 
Israel lhayis yikhen, yäpnhomche lhamel lew'etes. 

17Mat lhamel tä ihi Judá häp tä yen laka niyata Roboam. 



822 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

18Wet Roboam ichen Adoniram häpkhilek ichumyenwethä Israel lhayis. Mat 
lhamel ilän Adoniram, ithatejlhi häp tuntey. Wet tä Roboam iläte tä tetso, wet 
yokwet inuho laka kaletaj wet ihoye Jerusalén. 

19Häp tä mälhyej p'antetso tä Israel lhayis nech'e tatayhlä häp David leniyatyaj, 
pajtha ifwalasna. 

2~Crón 11 

Lhaich'esaj n'oniyatyaj 
(1 Rey 12.21-24) 

1Tä Roboam nichäte Jerusalén, t'äne sip'äl tä tälhe Judá lhayis lhäy'e häp 
Benjamín lhayis, ciento ochenta mil (180.000) hin'ol tä wuj tä ihanej tä iwo 
laka'tshayaja, wet ihutwek häpkhilek tatayhlä häp Israel lhayis. Tsi t'uhläk 
inachaj lhame leniyatyaj. 

2Mat Lhawuk yämhoplhi häp lakawo Semaías, yok: 

3–Fwenho Roboam, Salomón lhäs, Judá laka rey, lhäy'e nilhokej Judá lhayis, lhäy'e 
häp Benjamín lhayis: 

4Olham on'äyejo, isit'ak tatayhlä häp lepuhfwas Israel lhayis. Is chik lhamel 
yäpnhomche lew'etes, tsi olham t'at tä onech'ethayaj tä lhaich'esaj naji 
n'oniyatyaj. Tä lhamel iläte Lhawuk lhämet tä õ'fwenho, wet lhamel yäpnhomche 
lew'etes, ileche tä fwetaj tatayhlä Jeroboam. 

Is p'ante Roboam leniyatyaj 

5-10Roboam yen lew'eta häp Jerusalén, wet ikhajyenhen honhates tä hupuy ihiche 
tä ihi Judá lhayis kahonhat lhäy'e Benjamín lhayis kahonhat. Ikhajyen häp Belén, 
Etam, Tekoa, Bet-sur, N'olafwek, Adulam, Gat, Maresa, Zif, Adoraim, Lakis, 
N'ojäkw, Sora, Ajalón, lhäy'e Hebrón. 

11Roboam yäm matche tä ikhajyenhen wet yenchelhi lelafwey tä tuntey tä 
tach'opwayhen. Wet itihiche sip'al kaniyatey, lhäy'e n'olhäk, lhäy'e hat'es, lhäy'e 
aceite. 

12Wet hiw'enho n'ohunis lhäy'e n'oka'tshayajchal tä õ'tumtejlä häp n'och'ähal, 
wet nech'e matche tä takhajayhen honhatiltso. Wet häp tä mälhyej'attso, Roboam 
lhayen lewukwa häp Judá lhayis kahonhat lhäy'e Benjamín lhayis kahonhat. 

13Wet sacerdotes lhäy'e Leví lhayis lhamel tälhomche lew'etes tä ihi imälhewek 
Israel lhayis kahonhat, wet ihoye Judá wet lhaip'ajtej Roboam. 

14Leví lhayis yikch'oye honhates tä leläy t'ekhawtes wet iwom katsi. Lhamel 
ileyej nilhokej m'ak tä lewuk wet ihoye Jerusalén lhäy'e honhates iyhäj tä ihi 
Judá. Tsi häp tä Jeroboam tä Israel kaniyat lhäy'e leles lhamel n'äyejo Leví lhayis 
chik tujlhache chik tachuma Lhawuk lechumet. 

15Wet Jeroboam yenlhi lham laka sacerdotes tä yen lewosa häp 
n'on'okhayajw'etes tä i'pe chenhas, häpkhilek n'okwiyej ahät lhayis lhäy'e 
w'asetas les peykas tä n'ocheyälis tä lham tä yenchelhi. 

16Wet tä Leví lhayis t'aye Jerusalén, wet Israel lhayis tä matche tä akalelhäj tä 
t'ukwe Lhawuk tä Israel laka Dios, lhamel iten m'ak tä iyhäj iwoye. Yikhen tä 
ihoye Jerusalén wet yen n'okhayajayej Lhawuk tä letetsel laka Dios häp itshätäy 
tä õ'länhen. 

17Häp m'ak tä lhamel iwoyena, ikhajyen häp Roboam, Salomón lhäs, leniyatyaj tä 
ihi Judá, wet tach'ote tres nekchämis. Tsi tres nekchämis lhamel matche tä iten 
m'ak tä rey David lhäy'e Salomón iwoye p'ante. 

Roboam lech'efwas lhäy'e leles 

18Roboam tachuma häp atsinha tä lhey Mahalat tä lajcha häpe Jerimot, David 
lhäs, wet lako häpe Abihail, Eliab lhäse wet äp Isaí lecheyä. 

19Wet Roboam lhäy'e Mahalat leles Jehús, Semarías, wet Zaham. 

20Tä tajyäme täja, wet Roboam äp iyej Maaca, Absalón lhäse, wet lhamel leles 
Abiam, Atay, Ziza, wet Selomit. 

21Roboam lech'efwas ihi p'ante dieciocho, wet atsinhay iyhäj tä w'et 
imäyej'atwethä häp tä ihi sesenta. Wet häp tä tamenej leles tä hin'ol ihi 
veintiocho wet leles tsinhay häp tä ihi sesenta. Wet atsinha elh tä Roboam 
matche tä ihumin p'ante häpe Maaca. 

22Wet Roboam tachuma p'ante Abiam, Maaca lhäs, wet yen leles iyhäj laka niyata 
tsi häp tä t'uhläk yen häpeya rey. 

23Wet lehusek ihi, tsi tachuma leles iyhäj wet ichene honhates iyhäj tä 
takhajayhen tä hupuy ihiche tä ihi Judá lhayis kahonhat lhäy'e Benjamín lhayis 
kahonhat, häpkhilek lhamel yen lew'etesa. Wet hiw'enho lhäk tä naya, lhäy'e 
m'ayhay iyhäj tä iwatlä, lhäy'e wujpe atsinhay yämlek yen lech'efwasa. 

2~Crón 12 

Sisac iwo laka'tshayajayej Judá 
(1 Rey 14.21-31) 

1Tä Roboam hiw'en häp leniyatyaj tä wuj tä takhajay wet ilät lhame tä häpe hin'o 
tä matche tä lakhajyhayaj ihi, wet ileyej tä iwoye Lhawuk lhämtes. Wet nilhokej 
Israel lhayis tä iten m'ak tä iwoye, lhamel ileyej Lhawuk. 

2Wet tä lhamel nemhit t'ifwtiyej Lhawuk, wet tä Roboam leniyatyaj nichäte cinco 
nekchämis, Sisac, Egipto laka rey, lham iwo ka'tshayajayej Jerusalén. 

3Wet mil doscientos (1.200) kaletas tä laka'tshayajchal tä yikche, wet lhäy'e 
sesenta mil (60.000) sip'äl tä iche'pe yel'atas. Wet õ'hanhiyejt'a õ'woyneje chik 

õ'tetshanlä p'ante häp nifwotas iyhäj tä yikche tä tälho Egipto: häp Libia lheley, 
Sukí lhayis, wet Etiope lhayis. 

4Wet lhamel ikalhi häp honhates tä takhajayhen tä hupuy ihiche tä ihi Judá lhayis 
kahonhat. Wet tä paj nichäte Jerusalén. 

5Tä kamaj Sisac ninuyaye Jerusalén, wet profeta Semaías ihoye häp Roboam 
lhäy'e nilhokej Judá lhayis kaniyatey tä lhamel lhaihutwek tä ihi Jerusalén. Wet 
ifwenho tä yok: –Lhawuk lhämet yok, “Tä amel lele n'oyej, wet äpte olham ole 
amejen. Wet oyachaj amehen häp Sisac tä atayhfwa.” 

6Wet Israel lhayis kaniyatey lhäy'e rey Roboam, tä lhamel iläte, ihan at lhamejen 
tä matche tä yikch'oye Lhawuk. Wet lhamel lhay'ayhatchä wet yok: –Matche, is 
alhoho Lhawuk lhämet. 

7Wet tä Lhawuk hiw'en tä lhamel lhay'ayhatchä, Lhawuk tahuyej Semaías wet 
yok: –Tä lhamel lhay'ayhatchä, tek otäyhthihena lhamel. Ofwayhthihena t'at iyhäj 
wet tek ochumyenhiyejlhila häp owäkw Sisac tä ofwetaj otiyej Jerusalén, tsi 
oleche oka'tshayaj tä owoyeje. 

8Mat Sisac laka wichihla t'at häpkhilek lhamel ihanej tä isiyejt'a reyes tä 
ihonhatena, tajlhama olham tä is n'oyej. 

9Wet Sisac, Egipto laka rey, inuye Jerusalén wet tachuma nilhokej m'ak tä laha ihi 
tä ichufwi Lhawuk Lewukwe lhäy'e häp rey lewukwe. Nilhokej tä ichäj lew'ete, 
wet äpte ichäj n'oka'tshayajchal tä oro tä õ'tumtejlä n'och'ähal, tä rey Salomón 
ne'tek lakawos yenchelhi p'ante. 

10Wet häp tä rey Roboam ne'tek õyenlhi iyhäj tä bronce tä õ'cheyäjänet lew'etho 
iyhäj tä letayhfwas ichäj, wet y'uhyene sip'äl tä t'uye rey lewukwe lepelis. 

11Nilhokej ifwalas tä rey ihoyepej Lhawuk Lewukwe, wet sip'ältso yikche wet 
ichäj n'oka'tshayajchaltso tä bronce. Wet tä lhamel tälhe Lhawuk Lewukwe wet 
yäple häp rey lewukwe, wet tä nichäte, lhamel yachajo lhip tä yen lew'eta, häp 
hupch'o elh tä lhamel ichufwi. 

12Häp tä mälhyej p'antetso tä rey Roboam lhay'ayhatchä tä ihi tä Lhawuk tatache, 
wet Lhawuk ileche lewäkw tä itiyej, wet tek itäyhat lham. Wet nech'e is t'at häp 
m'ayhay tä ihi Judá. 

13Roboam t'aylhatshi t'at leniyatyaj tä takhajay tä ihi Jerusalén wet kamaj 
tujlhache t'at leniyatyaj. Hiw'en p'ante cuarenta y un nekchämis tä iwo tesa 
leniyatyaj, wet diecisiete nekchämis tä iwoye niyat lechumet tä ihi Jerusalén, häp 
honhat tä Lhawuk tatshupiye p'ante tä ihi Israel häpkhilek lew'et t'at. Wet 
Roboam lako lhey Naama, Amón lhayis ka'tsinha. 

14Matche tä ni'isa Roboam lakeyis, wet yäm matche tä nit'uyakwe häp Lhawuk. 

15Wet m'ayhay tä Roboam iwoye, tälhe tä iwo tesa leniyatyaj pajtha äp lepes 
leniyatyaj, ihi t'at n'olesaynekhi tä yäme häp profeta Semaías lechumet, lhäy'e 

profeta Ido lechumet, tsi häpe wichi lheyis lehi. Wet Roboam lhäy'e Jeroboam 
nilhokej ifwalas tä ihi lew'atshancheyaj lhamel tachum t'at. 

16Wet Roboam y'il p'ante tä nech'e ihoye lechätilis, wet tä õtjänlä, õ'tihi David 
laka Hupuy. Wet lhäs tä lhey Abiam häp tä icheyäjo lajcha leniyatyajw'et. 

2~Crón 13 

Abiam niyatej Judá 
(1 Rey 15.1-7) 

1Ihi p'ante dieciocho nekchämis tä Jeroboam niyatej Israel, wet Abiam nech'e iwo 
tesa tä lhayen niyata tä ihi Judá. 

2Wet tres nekchämis tä ihi Jerusalén tä iwoye niyat lechumet. Wet lako lhey 
p'ante Micaías, häp Uriel tä Gabaa lhele lhäse. Wet Abiam lhäy'e Jeroboam lhamel 
tataywek p'ante wet yenlhi n'oka'tshayaj. 

3Abiam tachuma cuatrocientos mil (400.000) sip'äl tä takhajayhen tä ichene 
n'oka'tshayaj. Wet Jeroboam tachuma ochocientos mil (800.000) laka sip'äl tä 
takhajayhen tä itayhatlä elh kasip'äl. 

4Wet Abiam iho'pe chenaj tä atofwphä tä lhey Semaraim tä ihi honhat tä lewuk 
wichi tä tälhe letes Efraín. Wet takasitpe wet t'än, yok: –¡Jeroboam lhäy'e nilhokej 
Israel lhayis, ch'ahuyay n'oye! 

5¿Hä amel kahanayej tä Lhawuk tä Israel laka Dios yachaje p'ante David lhäy'e 
leles häp n'oniyatyaj tä ihi Israel, pajla'tha nichäte lepes lheley? Tsi Dios 
ilehichet'a lhämet tä matche tä iwoyeje p'ante David. 

6Wet mat Jeroboam tä lajcha Nabat tä David lhäs Salomón lakawo, lhaikhajyen 
p'ante wet tatayhlä laka niyat. 

7Wet hin'ol tä w'et m'ayhay t'at lhäy'e tä ch'atej tä ni'isahen, lhamel lhaihutej 
p'ante Jeroboam wet lhamel ikänchi p'ante häp Salomón lhäs Roboam 
letichunhayaj. Wet tä häpe elh tä kamaj kamatachek thaläkw, wet ilät at lhame tä 
m'ak iwohiyet'a wet ikalhihit'ak tatayhlä lhamel. 

8“Athana wet amel lefwetaj letatayhlä häp Lhawuk leniyatyaj tä iyej David leles, 
tsi häp tä lew'en tä amel awujpey wet aka dios lhayis ihi tä häpe w'asetaj les 
peykas tä oro tä Jeroboam lhenhay p'ante. 

9Amel lechenchephä Lhawuk laka sacerdotes tä tälhe letes Aarón, lhäy'e häp Leví 
lhayis, wet lhenchelhi amel aka sacerdotes, tet iwoye wichi tä ihiche iyhäj 
honhatil tä kahäpeya Lhawuk kawichi. Elh at chik häpe tä näm tä ichäj w'asetaj tä 
pumfwetaj lhäy'e siete tson'atas tä hin'ol, wet ilänhen lhamel tä lhayen 
t'amajchetayej dios tä kamatache, amel lhen häpeya sacerdote. 

10“Mat olhamel wet oka Dios häpe t'at Dios tä Lhawuk, wet olhamel olehiyejt'a. 
Wet sacerdotes tä in'oyejen tälhe t'at letes p'ante Aarón, wet lhamel tach'ote t'at 
Lhawuk lechumet, lhäy'e lech'otfwas tä häpe Leví lhayis. 

11Tä nech'e fwala lhäy'e tä honaj lhamel yen n'okhayajayej Lhawuk häp itshätäy 
tä õ'wunhomche, lhäy'e häp incienso tä lenij akäjche, wet iti'pe mesa tä Dios 
t'amajchet häp pan wet iwunhen n'ochäkwis häpkhilek y'ohomche tä ihiche lehis 
tä oro honajpej. Tsi häp tä olhamel owoye nilhokej häp Lhawuk Dios lhämtes tä 
t'uhläk olhamel owoye, mat amel wet leleyej Lhawuk. 

12Is chik amel lehanej tä Dios in'oyejen. Wet ikana laka sacerdotes, wak'alhen 
lefwolis tä yafwuthichehena tä t'änejn'o amehen chik ottay ahilähen. ¡Israel 
lhayis, yej tatayhlä Lhawuk tä atetsel laka Dios, tek letumlahlä!” 

Judá lhayis lhäy'e Israel lhayis iwo laka'tshayaja 

13Wet Jeroboam ichen iyhäj laka sip'äl, t'uhläk tälhche iyhäj w'echehi tä 
ichowalhe. Mat tä wuj Jeroboam kasip'äl, kamaj wuj iyhäj sip'äl tä imälhehi tä ihi 
tä Judá kanifwotas tatache. Wet iyhäj tä tälhche Judá lhayis w'echehi, ikelit t'at tä 
tatayhlä Judá lhayis. 

14Tä Judá lhayis iyahinlä letayhfwas, hiw'enlä lhamel tä ihi tä tatache lhäy'e iyhäj 
letayhfwas tä tälh w'echehi tä inuye. Wet lhamel t'änch'oye häp Lhawuk chik 
tach'ote lhamel, wet sacerdotes ikelit tä yafwutchehen lefwolis. 

15Wet tä Judá lhayis t'änhen tä ihän Abiam tä ihohlä letayhfwas tä inuye, wet Dios 
ikalhi Jeroboam lhäy'e nilhokej Israel lhayis. 

16Wet Israel lhayis lhamel inukwe alhohohlä häp Judá lhayis, tsi Dios lham tä 
yachaje Judá häp lhamel häpkhilek Judá lhayis ilänhen. 

17Wet Abiam lhäy'e laka nifwotas lhamel ilänhen quinientos mil (500.000) Israel 
lhayis. Matche tä wuj p'ante, häpe t'at sip'äl tä takhajayhen tä õ'länhen. 

18Wet ifwalatso lhamel lhaihowatshan'atwethählä häp Judá lhayis. Wet Judá 
lhayis matche tä lhain'älit tä takhajayhen, tsi häp tä t'ekhaye Lhawuk tä letetsel 
laka Dios, häp tä tamenej tä tach'ote lhamel. 

19Wet Abiam ihänlhi Jeroboam, wet isoyej häp honhates tä hupuy ihiche tä häpe 
Betel, Jesana, wet Efrón, lhäy'e wichi lew'etes tä tott'ahomche honhatestso. 

20Wet Jeroboam nemhit iche p'ante ifwala chik yachajo chik takhajay leniyatyaj 
häp ifwalas tä kamaj iläy Abiam. Wet tä lepese Lhawuk iwo m'akayej wet y'il 
Jeroboam. 

21Mat Abiam wet nemhit koyhyaj tä takhajay leniyatyaj. Wet tachuma catorce 
atsinhay tä yen lech'efwasa, wet leles tä ihihlä häp atsinhayna ihi veintidós tä 
hin'ol wet dieciséis tä atsinhay. 

22Wet m'ayhay iyhäj tä Abiam iwoye, lhäy'e lechumyaj tä iwoye, ihi t'at 
n'olesaynekhi tä yäme profeta Ido lechumet p'ante. 

2~Crón 14 

Asa niyatej Judá 

(1 Rey 15.8-12) 

1Tä Abiam y'il p'ante tä nech'e ihoye lechätilis, wet õtjänlä, õ'tihi David laka 
Hupuy. Wet lhäs tä lhey Asa häp tä icheyäjo lajcha leniyatyajw'et. Wet diez 
nekchämis tä iwo tesa leniyatyaj wichi letamsek ihi. 

2Wet Asa is alhoho m'ak tä iwoye, wet Lhawuk tä laka Dios akäjejlhi. 

3Inachuhen altares tä Israel lhayis ihoyepej tä n'okwiyej dios lhayis tä w'enha 
lhamejen. Äpte inachuhen len'okhayajw'etes tä i'pe chenhas, wet iwasthiche 
nilhokej tuntey tä lhamel yen t'amajchetesa, wet ifwajomche hal'äy tä Asera 
lepeykas tä lhamel yen laka dios tsinhaya. 

4Äpte inityenej Judá lhayis chik lhamel t'ukwe Lhawuk tä letetsel laka Dios wet 
iwoye nilhokej lhämtes. 

5Wet iwasthiche nilhokej n'on'okhayajw'etes tä ni'isahen tä ihiche honhatil tä 
hupuy ihiche tä ihi Judá, lhäy'e häp altares. Wet wichi wuj tä letamsekis ihi 
ifwalas tä Asa ihi leniyatyaj. 

6Wet Asa iwo kotsayej tä letamsek ihi honhat tä newache n'oka'tshayaj, tsi häp tä 
Lhawuk tä hiw'enho letamsek. Wet yenchelhi honhatil tä takhajayhen tä hupuy 
ihiche tä ihi Judá. 

7Wet tahuyej wichi wet yok: –N'enchelhi häp honhatilna häpkhilek takhajayhen. 
Wet n'enchelhi lelafwey tä tuntey wet n'atiche'pe hupuy tä atoschephä tä sip'äl 
ihiche tä iyahinpe honhat, lhäy'e n'olafwey lepe p'otes, lhäy'e lechinhas tä 
y'atihiche. N'awo kotsayej tä kamaj n'amel tä n'alewuhuy honhatna. Tsi häp tä 
n'amel y'at'ukwe Lhawuk Dios, wet lham tä hiw'en n'amhohen lhatamsek, wet 
nemhit lhatayhfwas n'aiyhäj tä ilhawhäyehen. Wet lhamel yenchelhi p'ante häp 
honhatiltso, wet matche, t'aytshi tä takhajayhen. 

Lhawuk tach'ote laka wichi yämthilek ikalhi Etiopía lheley 

8Asa hiw'en trescientos mil (300.000) sip'äl tä Judá lhayis. Wet wak'alh nilhokej 
takwelheley tä lehunis lhäy'e n'oka'tshayajchal tä hip'oyej letapehen. Äpte hiw'en 
doscientos ochenta mil (280.000) sip'äl tä tälhehen wichi tä tälhe letes Benjamín. 
Lhamel ichäj lelutses tä hal'äy lhäy'e n'oka'tshayajchal tä hip'oyej letapehen. Wet 
nilhokej lhamel tä häpe sip'äl tä takhajayhen p'ante. 

9Wet hin'o tä lhey Zera tä Etiopía lhele tatayp'antehlä lhamel, wet ichäj lhamche 
un millón sip'äl wet trescientos kaletas tä n'oka'tshayajchal. Wet lhamel nekhen 
pajtha nichäte lhip tä lhey Maresa. 

10Wet Asa lhäy'e laka nifwotas yikhen tä yistejlä häp letayhfwas, wet itshupyene 
chenhas kawayhi tä ihi honhat tä lhey Sefata tä iwhäye häp Maresa. Häp tä 
t'uhläk ihi tä iwo laka'tshayaja. 

11Wet Asa t'äne häp Lhawuk tä laka Dios häpkhilek tach'ote, wet yok: –Iwuk, 
newache elh chik häte iwoye häp am tä lehanej lewoyneja chik letach'ote elh tä 

nitkhajaya, chik elh tä takhajay tatayhlä tä iwo laka'tshayaja. Ch'ot n'oyehen, 
Iwuk tä olhamel oka Dios, tsi olhamel ot'ekha ame. Häp tä tamenej tä olhamel 
onekhen tä ot'ekhaye häp ey tä in'oyejen wet olhamel ottayhlä häp nifwotaj tä 
wujna. Ahäpe Owuk tä olhamel oka Dios. Is chik alen'älit tä newache elh chik 
ikalh amhi chik fwetaj tatay ahilä. 

12Wet Asa lhäy'e Judá lhayis Lhawuk tach'otehen häp lhamel wet ikalhi häp 
Etiopía lheley, wet lhamel noway wet yikhen. 

13Wet Asa lhäy'e laka sip'äl lhamel takähännhej Etiopía lheley pajtha nichäte lhip 
tä lhey Gerar, wet ilänhen lhamel pajtha nofwej. Niwohit elh chik imälhehi häp 
Etiopía lheley, matche tä nofwej, tsi Lhawuk t'at lhäy'e laka nifwotaj tä itäyhthen 
lhamel. Wet Judá lhayis tachuma lakäywet tä wuj wet ilhokon tä ichäje lhamel 
laka honhat tä lew'et. 

14Wet äpte lhamel ikalhi nilhokej honhatil tä tott'aho häp Gerar, tsi nech'e wichi 
tä ihi wuj tä itiyej lenowayhyaj häp Lhawuk. Wet Judá lhayis tachuma lakäywet tä 
wuj. 

15Wet äpte lhamel inuye wichi tä i'pe alhos tä hit'ekyenwethä leläy, wet isoyej 
wuj tson'atas lhäy'e camellos wet ichäj. Tä ileyej laka'tshayaj, wet yäple häp 
Jerusalén. 

2~Crón 15 

Azarías ifwenho Lhawuk lhämet häp Asa 
(1 Rey 15.13-15) 

1Dios laka Espíritu nichätpe Azarías, Oded lhäs, 

2wet yik tä t'ukwe häp rey Asa. Tä hiw'en, wet yok: –Rey Asa lhäy'e nilhokej Judá 
lhayis, wet lhäy'e nilhokej häp Benjamín lhayis, ch'ahuyay n'oye. Lhawuk 
i'amejen chik amel kamaj lheyayej lham. Chik amel let'ukwe, lelhokhiyela, mat 
chik leleyayej, wet lham ilehla amejen. 

3Tsi wujpey ifwalas tä Israel lhayis nem p'ante laka Dios tä matche ihi, wet 
nemhit sacerdote tä matche iyej lhamel chik ichufwen, wet nemhit lhamel 
lhaichufwenej Dios lhämet. 

4Mat tajlhama chik iche m'ak tä ni'isa chik iyej lhamel, wet häp tä lhamel t'ukwe 
Lhawuk tä laka Dios, wet lhamel nilhoka t'at. 

5Wet ifwalastso newache elh chik letamsek ihi. Nilhokej wichi tä ihiche honhatil 
iyhäj tä lenowayhyaj ihi. 

6Lhamel tatache lahilähen, tsi häp tä Dios t'at tä iwo lelhakliya pajpejthä matche 
tä lenowayhyaj ihi. 

7Mat amel akhajyenhen, yej alet'ayhatchehchä, häpkhilek laha ihi häp m'ak tä 
lewoye. 



829 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Asa lhäy'e wichi matche tä lhayachaje Lhawuk 

8Tä Asa iläte häp Dios lhämtestso tä Azarías yen lhämeta, wet lhaikhajyen, iwo 
chumeta, iwasthiche n'ocheyälis tä Lhawuk n'äyihomche tä ihiche Judá lhayis 
kahonhat lhäy'e häp Benjamín lhayis kahonhat, lhäy'e häp honhates tä hupuy 
ihiche tä lham ikalhiche p'ante tä ihi chenhas tä ihi honhat tä lewuk wichi tä tälhe 
letes Efraín. Wet inech'aynhi Lhawuk laka altar tä ihi tä Lhawuk Lewukwe 
tatache. 

9Tä tajyäme täja, wet ihutwek nilhokej Judá lhayis lhäy'e Benjamín lhayis, lhäy'e 
häp wichi tä kalew'eta honhat tä lhamel tälhe honhat tä lewuk Efraín lhayis, 
lhäy'e honhat tä lewuk Manasés lhayis, lhäy'e honhat tä lewuk Simeón lhayis. Tsi 
wuj p'ante wichi tä yikch'oye lew'etes tä ihi Israel wet ihoye häp Asa, häp tä 
lhamel hiw'en tä Lhawuk Dios iyej. 

10Wet tä quince nekchämis tä Asa ihi leniyatyaj, häp iwel'a tres, lhamel 
lhaihuthiwek p'ante häp Jerusalén. 

11Wet lhamel yen n'okhayajayej Lhawuk häp letayhfwas lakäywet tä ikalhi: 
setecientos w'asetas wet siete mil tson'atas tä lhamel ilänhen tä yen t'awayhata 
Lhawuk. 

12Wet lhamel iwoye lhämet tä yäm kalelhäj wet yok: –Olhamel matche tä 
ot'uhikwela häp Lhawuk tä lhatetsel laka Dios, imälhewek otichunhayaj wet 
imälhewek ohusek. 

13Oelh chik häpe tä nit'uyakwe häp Lhawuk tä Israel laka Dios, is chik õ'län t'at, 
chik thaläkw wok han'äfwaj, chik hin'o wok atsinha. 

14Wet nech'e lhamel ifwitsenej lechoslis tä hit'untejche lhämetna tä iwoyeje häp 
Lhawuk, wet yafwutchehen lefwolis lhäy'e tson'ataj ch'ul. 

15Wet nilhokej Judá lhayis tä akäjejlhi häp lhämet tä matche tä iwoyeje Lhawuk. 
Tsi imälhewek lehusek tä lhamel iwoyeje lhämet Lhawuk wet imälhewek 
letichunhayaj tä lhamel t'ukwe Lhawuk. Wet lhamel nilhoka wet Lhawuk 
hiw'enho letamsek, wet nemhit letayhfwas iyhäj tä iwhäye lhamel. 

16Wet äpte rey Asa isoyej lakatela Maaca len'ohyaj tä häpe niyat tsinha, tsi häp tä 
ne'tep'antek õyenlhi häp dios tsinha Asera lepeyak. Wet Asa iwasthi, iwo lhipeya 
wet ihäne tewok lhäsaj tä lhey Cedrón wet hip'ohen lhipey. 

17Wet tej tä Asa niwastahiche n'on'okhayajw'etes tä i'pe chenhas tä ihi Israel, tha 
akalelhäj tä wuj tä t'ifwtiyej Lhawuk nilhokej ifwalas tä iläy. 

18Wet itichufwi Lhawuk Lewukwe häp oro lhäy'e plata, lhäy'e nilhokej m'ayhay 
tä lajcha yen p'ante t'amajchetesayej Lhawuk, lhäy'e m'ayhay tä lham yen 
t'amajchetesayej Lhawuk. 

19Wet nemhit iche p'ante n'oka'tshayaj pajtha treinta y cinco nekchämis tä Asa 
ihi leniyatyaj. 

2~Crón 16 

Asa yen lepuhfwaya häp Ben-hadad 
(1 Rey 15.17-22) 

1Tä nichäte p'ante treinta y seis nekchämis tä Asa ihi leniyatyaj, wet Baasa, Israel 
laka rey, tatayhlä Judá, ikhajyen häp hupuy tä Ramá häpkhilek newache elh chik 
inuphä wet äp newache elh chik näm chik tach'ote Asa. 

2Wet Asa tachuma oro lhäy'e plata tä ichufwi Lhawuk Lewukwe, lhäy'e tä ichufwi 
häp lham lewukwe. Wet ichene Ben-hadad, Aram laka rey tä lew'et Damasco, wet 
lhämet yok: 

3–Am lhäy'e olham is chik n'alhalepuhfwas t'at ifwalana. N'aten lhajchalis m'ak tä 
is tä iwoyejte lhamehen. Ochen ame oro lhäy'e plata. Is chik leleyej tä lhen 
apuhfwaya häp Baasa, Israel laka rey, häpkhilek ileyej tä tatay n'ohlä. 

4Wet Ben-hadad iwoye elh lhämet, wet ichen laka sip'äl, ne'tek inuye Israel lhayis 
laka honhat lhipey tä hupuy ihiche. Wet ikalhi Ijón, Dan, lhäy'e 
N'och'atkanyajw'et, lhäy'e nilhokej hupuy tä sip'äl lew'etes tä ihi honhat tä lewuk 
wichi tä tälhe letes p'ante Neftalí. 

5Tä Baasa ihanej, ileyej lechumet tä fwetaj ikhajyen häp Ramá. 

6Wet nech'e rey Asa t'äne nilhokej Judá lhayis, wet lhamel talhunej tuntey lhäy'e 
hal'äy tä ihi Ramá tä Baasa fwetaj ikhajyenej Ramá. Wet häp tä rey Asa ikhajyenej 
hupuy tä Geba lhäy'e Mispa. 

7Häp lewhäytso profeta tä lhey Hanani ihoye häp rey Asa wet yok: –Nemhit 
let'ekhaye Lhawuk Dios, let'ekhaye Aram laka rey. Chik let'ekhahiye Lhawuk, 
lekalhihin'e Aram laka rey kanifwotaj. 

8Lhek tichunche ifwalas tä pajche tä Etiopía lheley lhäy'e Libia lheley wuj tä 
lhaikhajyenhen yämthilek inuhte amehen. Matche tä wuj laka nifwotas, 
wujtaj'atpey sip'äl tä iche'pe yel'atas lhäy'e häp kaletas tä n'oka'tshayajchal. Mat 
tä let'ekhayehte Lhawuk, wet lham tach'ot ame yämthilek lekalhi lhamel. 

9Tsi Lhawuk tatey itetshanpej häp m'ak tä i'pe honhat, wet hiw'enhopej 
lakhajyhayaj häp wichi tä matche tä t'ekhaye häp lham. Athana tha matche tä 
alhen at ch'isukwa. M'ak tä lewoye'tha, tälhe athana tä lajit lepesa n'oka'tshayaj 
tä ihla amej. 

10Wet tä Asa iläte häp profeta lhämtes, matche tä nichuwete wet ithatho 
n'op'onthi. Wet äpte iche p'ante wichi iyhäj tä lham iwoyeje lakey tä ni'isa. 

Asa ileyej honhat 
(1 Rey 15.23-24) 

11Häp m'ayhay tä Asa iwoye, tälhe tä iwo tesa leniyatyaj pajtha äp lepes 
leniyatyaj, ihi t'at n'olesaynekhi tä lhey “Reyes tä ihi Judá lhäy'e Israel.” 

12Tä Asa hiw'en treinta y nueve nekchämis tä ihi leniyatyaj, wet t'inhayaj nichäte, 
wuj tä ni'isa, ihiche lepach'ol. Mat t'uhikwet'a lechesyaj tä tälhe Lhawuk, tajlhama 
tä fwetaj t'ukwe lechesyaj tä tälhe kachawos. 

13Wet y'il p'ante tä nech'e ihoye lechätilis tä lham hiw'en cuarenta y un 
nekchämis tä ihi leniyatyaj. 

14Wet õ'häne p'ante lep'itsek häp n'op'itsekw'et tä lham pajche iwaklhat lhamho 
tä ihi David laka Hupuy. Wet õ'ti'pe n'omäwet tä ichufwi n'op'itsekw'ettso tä 
tapoyej m'ak tä lenij akäjchehen tä wichi tä wuj tä ihanejen tä iwaklhat. Tä 
tajyäme täja, wet õ'lhänhi itäj tä wuj tä õyen tetnekayej len'ohyaj. 

2~Crón 17 

Josafat niyatej Judá 

1Asa lhäs Josafat häp tä icheyäjo lajcha leniyatyajw'et, wet häp hin'o tä 
lhaikhajyenpe Israel. 

2Itihiche sip'äl häp nilhokej honhates tä takhajayhen tä hupuy ihiche tä ihi Judá, 
wet äp itihiche sip'äl iyhäj tä t'uye iyhäj lhipey tä ihi Judá lhäy'e häp honhates tä 
ihiche lhip tä lewuk wichi tä tälhe letes Efraín tä lajcha Asa ikalhiche p'ante wet 
lhayen lewukwa. 

3Wet Lhawuk iyej häp Josafat, tsi häp tä iten lechäti David lakey tä ichun p'ante tä 
ihänlhi häp Lhawuk. Wet tek ihänlhi Ba'al lhayis lepeykas tä w'enhache lhamejen, 

4mat ihänlhi häp Dios tä lechäti laka Dios. Iwoye nilhokej lhämtes wet itenhit'a 
m'ak tä Israel lhayis iwoye tä ni'isa. 

5Häp tä tamenej tä Lhawuk ikhajyen häp Josafat leniyatyaj. Wet nilhokej Judá 
lhayis tä iwo t'awayhata, pajtha wuj p'ante häp lakäywet tä hiw'en lhäy'e häp 
len'ohyaj tä wuj tä ihi. 

6Wet wuj tä akäjejlhi tä inukwehen Lhawuk len'äyhäy, wet inachuhen p'ante häp 
n'on'okhayajw'etes tä i'pe chenhas tä ihi Judá, wet lhäy'e häp hal'äy tä Asera 
lepeykas tä wichi yen laka dios tsinhaya. 

7Wet tä ihi leniyatyaj tres nekchämis, wet ichen leniyatfwas tä lheyis Ben-hail, 
Abdías, Zacarías, Natanael, wet Micaías, häp tä lhamel ichufwen häp Judá lhayis 
tä ihiche lew'etes. 

8Wet hip'ajtej Leví lhayis tä lheyis Semaías, Netanías, Zebadías, Asael, Semiramot, 
Jonatán, Adonías, Tobías, wet Tobadonías. Wet sacerdotes tä yikche häp lhamel 
Elisama lhäy'e häp Joram. 

9Õ'chenchufwi häp lhamel n'olesaynekhi tä Lhawuk lhämtes ihi, häpkhilek 
lhamel ichufwenejen häp wichi tä Judá lheley. Wet lhamel ilunche nilhokej 
honhates tä Judá lhayis lew'etes wet ichufwenejen häp wichi tä ihiche. 

10Wet nilhokej n'oniyatyajay tä ihiche honhates tä iwhäye Judá, lhamel wuj tä 
nowaye häp Lhawuk wet nemhit ikalhi chik tatayhlä Josafat. 

11Wet iche Filisteo lhayis tä ihäne t'awayhtes häp Josafat, lhäy'e plata tä lhamel 
tiskanpe m'ak tä Josafat t'alhe'pe. Wet Árabe lhayis ihäne siete mil setecientos 
(7.700) tson'atas tä hin'ol, wet kayla lhayis tä hin'ol kamaj äp tettso siete mil 
setecientos (7.700). 

12Wet Josafat matche t'at tä t'aylhatshi häp len'ohyaj. Wet yenchelhi hupuy tä 
hin'ol tä takhajayhen tä õy'uhyene honhat ihiche, lhäy'e häp honhates tä hupuy tä 
sip'äl lewukwey ihiche. 

13Wet wuj m'ak tä lham tä lewuk tä hiw'en tä ihiche honhates tä Judá lhayis 
lew'etes. 

Josafat laka nifwotas 

Wet äpte Josafat hiw'en sip'äl tä takhajayhen tä ihi häp Jerusalén, 

14mälhyej iyhäjpej tä lhalepuhfwas: Häp Judá lhayis kasip'äl kaniyat häpe p'ante 
Adna, wet lhäy'e häp trescientos mil (300.000) hin'ol tä takhajayhen. 

15Wet sip'äl kaniyat elh häpe Johanán, wet äp lhäy'e doscientos ochenta mil 
(280.000) laka sip'äl. 

16Wet äpte iche häp hin'o elh tä lhey Amasías, Zicri tä lhäs. Lham t'at tä 
letichunhayaj tä t'uhläk tach'ote häp Lhawuk, wet hiw'en doscientos mil 
(200.000) sip'äl tä takhajayhen. 

17Wet häp wichi tä tälhe letes Benjamín, lhamel laka sip'äl kaniyat häpe p'ante 
Eliada. Hiw'en doscientos mil (200.000) laka sip'äl tä lelutses hal'äy lhäy'e 
n'oka'tshayajchal tä hip'oyej letapehen. 

18Wet sip'äl kaniyat elh häp tä lhey Jozabad, hiw'en ciento ochenta mil (180.000) 
laka sip'äl tä wak'alhen t'at chik iwo laka'tshayaja. 

19Häp p'ante tähestso häp sip'äl tä tach'ote rey Josafat. Äpte iche iyhäj tä rey 
itihiche honhates tä Judá lheley lew'etes häpkhilek takhajayhen. 

2~Crón 18 

Acab lhaiwaklhat yämthilek inuye honhat tä hupuy ihi tä lhey Ramot 
(1 Rey 22.1-5) 

1Rey Josafat hiw'en p'ante wuj lakhäy wet äpte wuj len'ohyaj tä ihi. Wet nech'e 
yen elha häp rey Acab tä Israel kaniyat, tsi häp tä itiyej lhäs häp Acab lhäse. 

2Tä tajyäme iyhäj nekchämis, wet Josafat yik tä ihoye häp Samaria, isikaye Acab. 
Wet Acab yäm wuj tson'atas lhäy'e w'asetas tä ilänhen, tsi iwo lakäjyaja tä Josafat 
näm lhäy'e iyhäj tä nekche. Wet t'äne Josafat chik tach'ote tä inuye häp honhat tä 
hupuy ihi tä lhey Ramot tä ihi Galaad. 

3Yok: –¿Hä lenekla n'okwe chik onuye Ramot? Josafat nichulho wet yok: –Olham 
lhäy'e oka sip'äl olhamel olhaip'ajtit amej lhäy'e aka nifwotaj. Oyikhilat 
amchehen tä lewo aka'tshayaja. 

4Mat is chik y'achunkat tä n'at'ukwe chik häpe Lhawuk lenech'ethayaj m'ak tä 
y'awoye. 

Profetas ifwenho rey m'ak tä lhamel letichunhayaj, khit'a Lhawuk letichunhayaj 
(1 Rey 22.6-12) 

5Rey Acab t'äne cuatrocientos profetas, wet tay'ätshane, yok: –¿Hä is chik 
olhamel onuye Ramot tä ihi Galaad, wok n'am nuye? Lhamel nichulho wet yok: –
Nuye, tayhlä. Dios tach'otla ame yämthilek lekalhi. 

6Mat Josafat tay'ätshane Acab wet yok: –¿Hä newache elh profeta chik ichena 
häpkhilek n'aisej chik y'aty'ätshane Lhawuk? 

7Acab nichulho Josafat wet yok: –Kamaj iche tefwaji profeta tä n'aisej chik 
y'aty'ätshane häp Lhawuk. Häpe Micaías, Imla lhäs. Mat matche tä on'äyiho, tsi 
chik oty'ätshane, ts'ilak owit'äyhyaj tä ifwel n'oho. Ohanhiyejt'a chik ifwel n'oho 
m'ak tä is. Josafat yok: –¡Kha, yej woynejatso ämet! 

8Wet Acab t'äne häp lech'otfwa wet yok: –Ukwe Micaías, Imla lhäs. Is chik yokwet 
näm. 

9Wet Israel lhayis laka rey Acab lhäy'e Judá laka rey Josafat, lhamel taw'uyhiche 
lakhäy tä leniyatyaj w'uyis, tatayhichephä t'at leniyatyajw'etes tä ihi plaza tä ihi 
Samaria lepe. Wet nilhokej profetas tä iwo profeta lhämeta tä ihi tä lhamel 
tatache. 

10Wet Sedequías, Kenaana lhäs, yenlhi lech'ul tä lechinhas, wet t'än, yok: –
Lhawuk lhämet yok, “N'och'ulna ilänhihena Aram lhayis pajla'tha nofwej.” 

11Wet nilhokej profetas lhamel lhämet häpe t'at tä inityenej rey, yok: –Nuye 
Ramot tä ihi Galaad, lekalhihila, Lhawuk tach'otla ame. 

Micaías ifwenho Acab häp m'ak tä matche 
(1 Rey 22.13-28) 

12Wet hin'o tä õ'chen tä t'ukwe Micaías, yäme wet yok: –Lhek yahinya, nilhokej 
häp profetas lhämet tefwaj'atni. Ihichet'a elh chik w'enha lhamej lhämet tä 
ifwenho rey tä ikalhihila letayhfwas. ¡Huwa ämlhi, is chik ämet hätet iwoye 
lhamel lhämet! Fwenho t'at häp rey tä ikalhihila t'at letayhfwas. 

13Micaías nichulho wet yok: –Lhawuk ihanej tä matche olhämet, tä oyenla 
lhämeta lham tä oka Dios lhämet tä isukun n'oyej chik oyen lhämeta. 

14Wet Micaías ihoye rey, wet rey tay'ätshane, yok: –Micaías, ¿hä is chik olhamel 
onuye häp Ramot tä ihi Galaad, wok n'am nuye? Micaías nichulho wet yok: –Nuye 
t'at, lekalhihila. Dios tach'otla ame. 

15Mat rey yok: –¿Chihtefwas lewhäyes tä onityen amej chik kafwela n'oho m'ak tä 
kamatache chik tälhe Lhawuk? 

16Micaías yok: –Lhawuk ipäyen n'oye tä nilhokej Israel lhayis kanifwotas w'et 
ifwtsat'atpehen häp chenhas, hätet iwoye tson'ataspej laj lewoya. Wet Lhawuk 
yok, “Äp lewuk ihihit'a. Is chik elhpej letamsek ihi, yäple t'at lew'et.” 

17Tä Acab iläte Micaías lhämet, wet yäme häp Josafat wet yok: –¿Hä kahäpeya tä 
ofwelmat amho? Profetatsi ihanhiyejt'a chik ifwel n'oho m'ak tä is. Tajlhama 
owit'äyhyaj tä ifwel n'oho. 

18Wet Micaías y'isej elh lhämet wet yok: –Ch'ahuye Lhawuk lhämet tä oyen 
lhämeta. Ow'ene Lhawuk tä tatayhiphä leniyatyajw'et, wet nilhokej pule lheley tä 
lhaihute. Takasthen tä ihi lhip tä lefwomkat lhäy'e lhip tä lets'amkat. 

19Wet Lhawuk tay'ätshane lhamel wet yok, “¿Atsihilak inityenej Acab, Israel laka 
rey, chik inuye Ramot tä ihi Galaad, häpkhilek y'il?” Lhamel tay'ätshan lhamehen 
wet yok, “¿Atsi m'ak tä y'awoye?” 

20Wet iche tefwaji espíritu tä ihoye Lhawuk wet yok, “Olhamlak okanej.” Wet 
Lhawuk yok, “¿Atsihila m'ak chik lewoyneja yämthilek lekanej?” 

21Lham nichulho wet yok, “Ohohiyela, oyämyenhiyejlhila lhämtes tä 
kamatachehen nilhokej häp rey laka profetas.” Tä Lhawuk iläte, wet yok, “Is t'at 
atichunhayaj. Mäh t'at, woynejatso m'ak tä lewoyeje.” 

22Wet Micaías yäme rey Acab wet yok: –Athana wet nech'e lehanej t'at tä Lhawuk 
itihiche aka profetas lak'as häp espíritu tä lhämtes kamatachehen. Tsi nichäte 
lewhäy tä Lhawuk hiw'en amho awit'äyhyaj. 

23Wet Sedequías, Kenaana lhäs, lhayämte häp Micaías, wet y'ajej takwech'o elh 
ch'alo wet yok: –¿Chiwoye chik lefwetaj Lhawuk laka espíritu yikm'at n'och'oye 
wet häp tä yämlhi amho? 

24Micaías nichulho wet yok: –Lehanhiyeja t'at chik nichäte ifwala tä let'uychufwi 
hup chik häpe tä leweskatlä atayhfwas. 

25Wet Acab tahuyej lakawos wet yok: –Chumaye Micaías, häne hupuyna laka 
gobernador Amón lhäy'e olhäs Joás. 

26Fwenhola tä olham tä ot'uhläk õ'tihi n'op'onthi, wet is chik ts'ilak t'at pan 
lhäy'e inät tä õhw'enho ifwalapej pajla'tha otpil, otfwayej otayhfwas. 

27Micaías yok: –Letapinhila t'at, letafwayhiyeja atayhfwas, chik kamatache tä 
Lhawuk lhämet n'oyej. ¡Mat letapinhit'ala! 

Õ'län Acab 
(1 Rey 22.29-35) 

28Wet Israel lhayis laka rey Acab lhäy'e Judá laka rey Josafat, lhamel yikhen tä 
tatayhlä hupuy tä Ramot tä ihi Galaad. 

29Wet Acab tahuyej Josafat wet yok: –Chik otiyäjo n'oka'tshayaj, wet owo lakhäy 
iyhäja. Wet am häp tä is chik letaw'uyhiche am akhäy tä aniyatyaj lew'uyis. Wet 
Acab iwo iyhäja lakhäy wet lhamel tiyäjo n'oka'tshayaj. 

30Wet Aram laka rey tahuyej sip'äl kaniyatey tä yikchufwi kaletas tä 
n'oka'tshayajchal, wet yok: –Yej yatchen elhaj wichi. Ts'ilak t'at Israel lhayis laka 
rey tä ukwe, häp tä is chik lelän. 

31Häpet tä sip'äl kaniyatey tä yikchufwi kaletas tä n'oka'tshayajchal hiw'ene 
Josafat, fwetaj häpe Israel lhayis laka rey. Wet lhamel ilunej tä lhaihutej, t'uhläk 
ilän. Wet Josafat t'änch'oye Lhawuk Dios, wet ifwayhat wet isoyej letayhfwas. 

32Tsi tä lhamel hiw'en tä kahäpeya Israel lhayis laka rey, lhamel ileyej tä t'uhläk 
ilän. 

33Wet iche sip'ä tä w'et tafwomej t'at lech'äha, itayhte Israel lhayis kasip'äl, 
yiwetpe Acab, yiwtho lew'uyis tä laka'tshayajchal lepesey tä tijwek. Wet Acab 
tahuyej hin'o tä yikchufwi laka kaletaj wet yok: –Tilhkathi kaletaj, mähat 
n'och'oye n'oka'tshayaj. Oisit'a, matche tä otfwoyho. 

34Ifwalatso matche tä äytajche n'oka'tshayaj. Wet Acab lhaikhajyen t'at, takasthi 
laka kaletaj, iyahne t'at letayhfwas Aram lhayis pajtha honaj. Wet tä ifwala y'uy, 
y'il. 

2~Crón 19 

Profeta Jehú ifwenho Josafat m'ak tä ni'isa tä iwoye 

1Josafat, Judá laka rey, letamsek ihi t'at tä tälhe n'oka'tshayaj, wet yäple lew'et tä 
ihi Jerusalén. 

2Wet profeta Jehú, Hanani lhäs, yik tä yistejlä. Wet tä hiw'en, wet yok: –¿Chipte tä 
letach'ote Acab, häp hin'o tä ni'isa, wet alhen t'unfwaya wichi tä tatayhlä häp 
Lhawuk? Wet m'ak tä lewoyena tamen amej tä Lhawuk nichuwet ame. 

3Tha häp tä iche achumtes tä isen tä lewoye, mälhyej tä lewasthiche hal'äy tä 
Asera lepeykas tä wichi yen laka dios tsinhaya tä ihi honhat tä Judá. Wet ahäpe 
hin'o tä iwoye Dios lhämtes. 

Josafat yenchelhi häp n'okalelhthayajwos 

4Josafat ihi t'at häp Jerusalén mat yen lakeya tä isikaye wichi tä ihi lham laka 
honhat, tälhe häp Beerseba tä ihi lhip tä tapinhiye pajtha nichäte häp chenhas tä 
tafwojhiye tä ihi honhat tä lewuk wichi tä tälhe letes Efraín. Wet Josafat inityenej 
wichi chik yäple Lhawuk tä lhamel letetsel laka Dios. 

5Wet lham itihiche n'okalelhthayajwos nilhokej häp hupuy tä takhajayhen tä Judá 
lhayis lew'etes. 

6Wet yäme häp n'okalelhthayajwos wet yok: –Lhek tetshan häp m'ak tä amel 
lewohiyela. Tsi häpkhit'a hin'ol lechumet tä lhenhilhila, mat häpe Lhawuk 
lechumet, wet lham it amejen chik lewoyaye akalelhthayaj. 

7Is chik amel lenowaye häp Lhawuk wet tetshanpej m'ak tä lewoyaye. Tsi 
Lhawuk tek iteläytej n'okalelhthayaj tä ni'isa alhoho, lhäy'e tä kaw'awlhatahchä 
wichi tä letetshan, wok letach'ote elh tä atis. 

8Wet äpte Josafat itihi Leví lhayis lhäy'e sacerdotes häp Jerusalén, lhäy'e iyhäj 
Israel lhayis tä niyatej lew'et lheley lhäy'e lepuhfwas. Wet ne'tek lhamel iwopej 
lakalelhthayaja, mälhyej tä Lhawuk lhämet ne'tek õ'woye, wet äp ne'tek itetshan 
iyhäj tä inokwajwethä lhamejen. Häp Leví lhayistso, lhäy'e sacerdotes, lhäy'e 
hin'oltso tä niyatej lew'et lheley lhäy'e lepuhfwas, lhamel ihi t'at Jerusalén tä 
yenlhi lechumettso. 

9Wet Josafat tahuyej häp lhamel wet yok: –Is chik amel lenowaye häp Lhawuk, 
wet yej leyej, wet tiyej len'ohyaj. 

10Wet chik nämhen aiyhäj tä haw'etfwas tä tälhe honhates tä yen lew'etesa, chik 
t'uhläk amel letetshan n'olänek wok kan'oläneka, wok iwatläk lewoyay 
akalelhthayaja, mälhyej tä Lhawuk lhämtes ne'tek õ'woye, is chik lefwenho 
lhamel m'ak tä is chik iwoye yämthilek newache lakey tä ni'isa tä lhamel tatayejlä 
häp Lhawuk, häpkhilek Lhawuk nichuweta amehen wet nichuwetaye lhamel. 
Chik mälhyejtso, häpkhilek laj atesa. 

11Amarías, häp Sacerdote tä Lhamya, lhamlak niyat amejen tä letetshan m'ak tä 
ihi Lhawuk lechumet. Wet Zebadías, Ismael lhäs tä niyatej Judá lhayis, lhamlak 
niyat amejen tä letetshan m'ak tä ihi oniyatyaj. Wet Leví lhayis häp tä amel 
hach'otfwas t'at. ¡Akhajyenhen, chumwethä! Is chik Lhawuk iyej iyhäj tä is alhoho 
lechumyaj tä iwoye. 

2~Crón 20 

Nekhen Judá lhayis letayhfwas häpkhilek inuye lhamel 

1Tä tajyäme p'ante iyhäj ifwalas, wet Moab lhayis lhäy'e Amón lhayis, lhäy'e häp 
iyhäj tä lhey Meún lhayis, lhamel nekhen tä inuye rey Josafat laka honhat. 

2Wet iche p'ante hin'ol tä iwo silätaye häp Josafat wet yok: –¡Nifwotaj tä wuj tä 
nek, tälhe Edom, tälh w'echehi Lewomekitaj Nosoy, lhamel t'uhläk tatay 
ahilähen! ¡Wet athana lhamel ihi t'at häp lhip tä lhey Fwitsukw'et T'un! Häp 
Fwitsukw'et T'un lhey elh Kayla Kahits'ifwik. 

Josafat lhaip'altsene Lhawuk 

3Tä Josafat iläte hin'ol tä iwo siläta, wuj tä noway. Wet nech'e t'ukwe häp 
Lhawuk, wet ifwenho Judá lhayis tä is chik nilhokej lhamel lhaichuyhathen. 

4-5Wet lhaihutwek Judá lhayis, lhäy'e iyhäj tä tälhehen nilhokej honhates tä ihi 
Judá. Nilhokej lhamel lhaip'ajtitwek tä ihi Lhawuk Lewukwe ka'alho tä nech'ayek 

tä ihi Jerusalén, häp tä t'ukwe Lhawuk lech'otyaj. Wet Josafat takasthi tä lhamel 
tatache 

6wet yok: –Iwuk tä olhamel otetsel laka Dios, ahäpe Dios tä pule lhele. Am tä 
aniyatej nilhokej n'oniyatyajay tä i'pe honhat, akwey wuj tä takhajay. Lekalhi 
nilhokej m'ak tä lhenlhi, wet newache elh chik tum ahilä chik fwetaj tatay ahilä. 

7Dios tä olhamel oalaka Dios, am tä lhokoschephä p'ante wichi tä lew'etes 
honhatna tä aka wichi Israel lhayis nekche p'ante. Tsi lhachaje p'ante akalay'i 
Abraham leles wet yämlek tiyäj'attsiy. 

8Wet tä lhamel yen lew'eta honhatna, lhamel yenlhi amho Awukwe tä Amajchet. 
Wet yop'antekwe, 

9“Chik näm n'oyehen olhamel owit'äyhyaj, chik n'oka'tshayaj, wok n'ot'inhayaj, 
wok nehläs, häp tä olhamel ohohiyela tä Awukwena tatache tsi häp tä olhamel 
ohanej tä lhechufwi Awukwena. Wet olhamel olhakli chik häpe, olhamel 
ot'alhiyeja ame häp am hach'otyaj, wet letach'ahuhla n'oyehen wet lefwayhthila 
n'ohen.” 

10“Athana lhek yahinlä Amón lhayis lhäy'e Moab lhayis, lhäy'e häp wichi tä 
lew'etes chenhas tä lhey Seír. Häpe wichi tä len'äyejo p'ante Israel lhayis chik 
nekho lhamel laka honhates häp ifwalas tä Israel lhayis tälhe p'ante honhat tä 
Egipto, mat lhamel yikch'oye, ilänhihent'a. 

11Athana tä lhamel nitichunache m'ak tä ochätilis iwoye p'ante, wet nek at 
n'oyehen tä t'uhläk yokos n'ohlähen häp aka honhat tä am tä lew'en p'ante 
n'ohohen häpkhilek olhamel tä olewuhuy. 

12Dios tä olhamel oalaka Dios, ¿hä letasnhit'ala häp lhamel? Tsi häp tä olhamel 
okhajyhayaj ihihit'a, olhamel tek otumhilahlä chik ottayhlä häp sip'äl tä wujpey 
tä nek n'oyehen tä tatay n'ohlähen. Olhamel ohanhiyejt'a m'ak tä owoye, häp tä 
tamenej tä olhamel oyahin hach'oye.” 

Jahaziel ifwenho wichi tä Lhawuk ifwayhthila lhamel 

13Wet nilhokej Judá lhayis takasthen tä ihi tä Lhawuk tatache, hin'ol, atsinhay, 
n'atfwas, lhäy'e iyhäj tä matche tä lelemsas. 

14Tä lhaihutwek lhamel, wet Lhawuk laka Espíritu nichätpe häp hin'o tä lhey 
Jahaziel. Lham häpe Leví lhayis elh tä lajcha häpe Zacarías, wet lechätilis häpehen 
p'ante Benaías, Jeiel, Matanías, lhäy'e Asaf. 

15Wet Jahaziel yok: –Ch'ahuyay n'oye, amel tä ahäpehen Judá lhayis, lhäy'e häp 
amel tä ahäpehen Jerusalén lheley, lhäy'e häp am, Josafat, tä ahäpe olhamel oka 
rey. Lhawuk yok, “Yej noway wet yej nuhat amhohen häp sip'äl tä wujpey tä nek 
amehen. Tsi häp tä amenhit'alak lewo aka'tshayajayej lhamel, mat Dios tä iwohla 
laka'tshayajayej lhamel. 

16Chik fwala mähena, hoyela honhat lhip tä ihi tä lhamel tatache. Lhamel 
nekhihena chenhas kawayhi tä ihi Sis, wet amel lechuthiyeja lhamel chik ihi lepes 
honhat tä w'awulhchä tä tatayhlä häp honhat tä ts'anis tä lhey Jeruel. 

17Häp wichi tä nekhen tä tatay ahilähen, amenhit'alak letatayhlä. Awaklhathena, 
ehichela lhipey tä aka niyatey iti amhiche. Amel lew'enayhla häp m'ak tä olham tä 
Awuk Dios owohiyela tä ofwayhat amejen atayhfwas. Nilhokej amel tä ahäpehen 
Jerusalén lheley lhäy'e nilhokej häp amel tä ahäpehen Judá lhayis, yej noway wet 
yej nuhat amhohen. Mähena chik fwala, hoyela honhat lhip tä ihi tä lhamel 
tatache, tsi oihla amejen.” 

18Tä Josafat iläte täja, wet nech'e t'upeyhchä pajtha letacho tiji honhat. Wet Judá 
lhayis lhäy'e häp Jerusalén lheley, nech'e äpte lhamel t'upechehchä wet n'okwiyej 
Lhawuk. 

19Wet Leví lhayis tä tälhe letes Coat lhäy'e iyhäj tä tälhe letes Coré, lhamel 
nechephä wet ifwitsenej lechoslis tä n'okwiyej Lhawuk tä Israel laka Dios. 

Dios ikalhi laka wichi letayhfwas 

20Wet tä nech'e fwamlafwaj lhamel nechephä wet yikhen tä tataye häp honhat tä 
ts'anis tä iwhäye Tekoa. Wet tä Josafat hiw'en lhamel tä yikhen, wet takasit wet 
yok: –Ch'ahuyay n'oye, amel tä ahäpeyay Jerusalén lheley, lhäy'e häp amel tä 
ahäpehen Judá lhayis. Is chik amel let'ekhaye Lhawuk Dios, wet häpkhilek lelät 
amehen tä atkhajayhen. Wet äpte ekhaye lham laka profetas, häpkhilek lekalhi 
atayhfwas. 

21Wet rey lhäy'e wichi lhamel yämwethä lhamhohen. Wet tä rey iläte lhamel 
letichunhayaj, nech'e t'äne häp hin'ol tä ihanej tä ichoywethä tä lhamel lew'uyis 
häpe n'ot'amajchetes. Wet lhamel yikhen, nekho t'at tä sip'äl tatache, wet lhamel 
ichoyejwethä tä n'okwiyej Lhawuk wet yok: “N'awunit Lhawuk, tsi lajit lepesa 
lehumnhayaj.” 

22Häpet tä lhamel ichoywethä tä n'okwiyej Lhawuk, wet lham hiw'enho häp 
letayhfwas tä nemhit ihanej m'ak tä iwoye. Wet nech'e lhamel t'at tä tachum, 
Amón lhayis lhäy'e Moab lhayis, lhäy'e häp wichi tä lew'et chenhas tä lhey Seír, tä 
lhamel nekhen tä fwetaj inuye häp Israel lhayis. Mat älhyet nittayahlä, lhamel t'at 
tä lhailänhen. 

23Wet Amón lhayis lhäy'e Moab lhayis lhamel tatayhlä häp iyhäj tä tälhe chenhas 
tä Seír, wet lhamel tifwej iyhäj tä ilänhen. Wet tä nofwej häp iyhäjtso, wet nech'e 
lhamel t'at tä lhailänhen pajtha lhaitifwej. 

24Wet tä Judá lhayis nichäte honhat lhip tä n'äle ts'anis, wet iyahne häp wichi tä 
lhamel letayhfwas tä wujpey. Hiw'ene tä lhamel y'inhen, lep'itseyhay ichet katsi, 
niwohit elhaj chik tafway, nofwej t'at häp lhamel. 

25Wet tä Josafat nichäte letayhfwas p'itseyhay, wet laka wichi tachuma lhamel 
lakäywet tä wuj. Ihutwek itshätäy tä wuj tä nilhoka, lhäy'e häp n'oka'tshayajchal, 

wet lakhäy, wet lhäy'e m'ayhay iyhäj tä laha ihi, wet lhamel lhayen lewuhuya. 
Matche tä wuj p'ante häp n'okäywet tä lhamel nilhoka, pajtha nemhit ihanej 
iwoyneja chik ilhokon tä ichäj. Kamaj wuj tä imälhehchä, mat lhamel imälhteji t'at 
tä ichäj, tsi ihi tres ifwalas tä lhamel ihutchewek. 

26Wet tä nichäte cuatro ifwalas, wet lhamel lhaihutwek tä ihi honhat tä 
w'awulhchä tä lhey Beraka. Wet lhamel iwunit Lhawuk. Wet häp tä nech'e 
honhattso lhey t'at Beraka, häp n'olhämet tä yok, Owunit. Pajtha ifwalana tä lhey 
t'at. 

27Wet tä tajyäme täjtso, wet nilhokej Judá lhayis lhäy'e häp Jerusalén lheley, 
lhamel yikhen, yikche Josafat tä yäple Jerusalén. Lhamel akäswethä, tsi häp tä 
Lhawuk tä hiw'enho lhamel lakäjyaj tä lham ikalhi t'at laka wichi letayhfwas. 

28Wet tä lhamel nichäte Jerusalén, lhamel ihoye häp Lhawuk Lewukwe wet ichäj 
arpas lhäy'e trompetas. 

29Wet wichi tä ihiche honhatil iyhäj ihanej tä Lhawuk Dios lham tä tatayhlä häp 
Israel lhayis letayhfwas. Wet lhamel nech'e wuj tä nowaye häp Lhawuk. 

30Häp tä mälhyej p'antetso, tä Josafat ihi leniyatyaj letamsek ihi, tsi Lhawuk tä 
hiw'enho letamsek. Wet nemhit Israel lhayis letayhfwas iyhäj tä iwhäye lhamel. 

M'ayhay iyhäj tä Josafat iwoye 
(1 Rey 22.41-50) 

31Josafat häpe t'at häp Judá laka rey p'ante. Hiw'en treinta y cinco nekchämis tä 
iwo tesa leniyatyaj, wet veinticinco nekchämis tä ihi Jerusalén tä iwoye niyat 
lechumet. Wet lako lhey Azuba, Siljí tä lhäse. 

32Wet Josafat is alhoho m'ak tä iwoye, ilehichet'a m'ak tä is tä lajcha Asa iwoye 
p'ante, wet Lhawuk akäjejlhi. 

33Mat tach'anlhaye t'at tä tek õ'wasthiche n'on'okhayajw'etes tä ihi chenhas, häp 
tä wichi kamaj tek lhay'amkatej p'ante chik ihänlhi häp Lhawuk tä lhamel letetsel 
laka Dios. 

34Wet m'ayhay iyhäj tä Josafat iwoye, tälhe tä iwo tesa leniyatyaj pajtha äp lepes 
leniyatyaj, ihi t'at häp Jehú, Hanani lhäs, lelesaynek tä ihi lehi tä lhey “Reyes tä ihi 
Israel.” 

35Tä paj p'ante, wet Josafat lhaithate häp Ocozías, Israel lhayis laka rey tä ni'isa 
m'ak tä iwoye. 

36Wet Josafat lhäy'e Ocozías lhamel tach'otejwek tä yenchelhi häp barcos tä 
wustas tä ihi honhat tä lhey Esión-geber. 

37Wet häp tä Eliezer tä lajcha häp Dodavahu tä lew'et Maresa, ifwenho Josafat 
häp Dios lhämet wet yok: –Lhawuk iwasthihichela barcos tä lhenchelhi, häp tä 
lech'otyen ame häp Ocozías. Wet matche, wasiche p'ante barcos, wet lhamel 
yikhihent'a. 

2~Crón 21 

Joram niyatej Judá 
(2 Rey 8.16-22) 

1Josafat y'il p'ante tä nech'e ihoye lechätilis, wet tä õjänch'oye, õ'tiyej lhamel 
lep'itseyhay tä ihi rey David laka Hupuy. Wet lhäs tä lhey Joram häp tä icheyäjo 
lajcha leniyatyajw'et. 

2Häp Joram lepuhfwas, häte häpe Josafat leles, häpehen Azarías, Jehiel, Zacarías, 
Azariahu, Micael, lhäy'e Sefatías. Wet ilhokej lhamel tä lajcha Josafat tä Judá laka 
rey. 

3Häp Josafat iwo lew'ayhata lhamel, hiw'enho wujpe m'ayhay tä oro lhäy'e plata, 
lhäy'e m'ayhay iyhäj tä laha ihi. Häte hiw'enho hupuy tä khajayhen tä ihi Judá. 
Mat leniyatyaj häm yachaje lhäs Joram, tsi häpe lhäs tä thaläkw tä lechunkatsek. 

4Mat Joram tä lhaikanejchä tä ihi lajcha leniyatyaj, nech'e khajay wet ilänhen 
ilhokej lech'inhis, wet häte ilänhen iyhäj Israel kaniyatey. 

5Hiw'en p'ante treinta y dos nekchämis tä iwo tesa leniyatyaj, wet ocho 
nekchämis tä ihi Jerusalén tä iwoye niyat lechumet. 

6Wet yen lech'efwaya atsinha tä Acab lhäse, wet häp tä iten Acab lew'et lheley 
lakeyis tä ni'isachehen. Ihän t'at reyes tä ihi Israel len'äyij, wet Lhawuk y'ulhanej 
m'ak tä ni'isa tä iwoye. 

7Mat tej tä mälhyejtso, Lhawuk kamaj tek iwatläk itäyhat David leles leniyatyaj, 
häp lhämet p'ante iwoyeje David tä tumenej. Tsi pajche ifwenho p'ante David tä 
yok: –Aniyatyaj ihihila, lhäy'e ales niyatyaj, yäk ichäte lepes lheley. Hätehlat 
iwoye õchäkw tä isi tä n'oma. 

8Wet ihi lewhäytso tä Joram häpe rey tä Edom lhayis itayhlä Judá, wet lhamel t'at 
tä itshupyene lhamel laka rey. 

9Wet Joram lhaikhajyen wet yik, lhäy'e laka sip'älis kaniyatey lhäy'e ilhokej 
lakaletas tä laka'tshayajchal. Wet honatsi p'ante tä lhamel itayhlä Edom lhayis tä 
ilunej lhamel. 

10Mat Edom ikalhi tä lhaiw'entejlä Judá len'ohyaj yäk fwalasna. Hätej lewhäytso 
lhaiw'enthen wichi tä lew'et hupuy tä lhey Libna. M'ak tä tumenej häp tä Joram 
ileyej Lhawuk tä häpe lechätilis laka Dios. 

Profeta Elías itiyej lhämet Joram 

11Joram yenlhi p'ante õn'okhayajw'etes tä ni'isahen tä itihi chenhas tä ihi Judá. 
Wet lham tä tumenej p'ante wichi tä ihi Jerusalén lhäy'e Judá tä lhamel ileyej 
Lhawuk wet n'okwiyej dios lhayis iyhäj. 

12Wet Joram ichumlä p'ante carta tä tälhe profeta Elías, tä ifwenho tä yok: 
“Häp Lhawuk tä achäti David laka Dios ifwen amho lhämet tä yok, Am tek 
ahäte iwoye ajcha Josafat, häte tek ahäte iwoye häp achäti Asa, Judá laka rey. 

13Mat am leten m'ak tä ni'isa tä Israel laka reyes iwoye. Wet am tä letumenej 
tä Judá lheley lhäy'e wichi tä ihi Jerusalén ileyej Lhawuk, mälhyej tä Acab 
lew'et lheley tumenej tä Israel lhayis ileyej Lhawuk. Häte am tä lelänhen 
hach'inhis tä häpehen hin'ol tä isen tä inu atape. 

14Häp täjtso tä tumenej tä Lhawuk ichenla ame awit'äy tä wuj, wet 
ichätyenla'pe aka wichi, lhäy'e ales, hach'efwas, wet lhäy'e ilhokej m'ak tä 
lew'en. 

15Häte am ichätyenla atape wujpe hat'inhayajay. Hat'inhayaj ihihila 
akachowej wet äytajila ilhokej ifwalas yämlek inukwephä akäsley.” 

16Wet Lhawuk iwäkwyhayen p'ante Filisteo lhayis lhäy'e Árabe lhayis tä lew'etes 
iwhäye wichi tä lhey Cus lhayis. Wet lhamel itayhlä Joram, 

17lhamel tiyäjo p'ante Judá wet ichumahen ilhokej m'ayhay tä ihi rey lew'et, 
lhäy'e rey leles, lhäy'e lech'efwas. Häp ts'ilak Ocozías tä imälhehi tä häpe lhäs tä 
nithaläkwa. 

18Häpe p'ante tä tiyäme ilhokej m'ayhaytso tä Lhawuk ithatej Joram häp t'inhayaj 
tä nhanayej chik iches tä ihi lakachowej. 

19Wet lhäy'epej lhip tä ni'isa, wet tä ichäte täkwfwas nekchämis nech'e lakäsley 
inukwephä, häp t'inhayaj tä tumenej, wet wuj tä lhailät tä y'il. Wet laka wichi 
lhamel tek iwunej lhet tä lhamel itichunche, mälhyej tä õ'woyejepej häp lham 
lechätilis tä ileyej honhat. 

20Joram hiw'en p'ante treinta y dos nekchämis tä iwo tesa leniyatyaj, wet ocho 
nekchämis tä iwoye niyat lechumet tä ihi Jerusalén. Häp tä y'il, ihichet'a elh tä 
itichunche. Wet tä õjänch'oye, õ'tihi David laka Hupuy, mat tek õ'tihi reyes 
tseyekw'et. 

2~Crón 22 

Ocozías niyatej Judá 
(2 Rey 8.25-29) 

1Iche p'ante wichi tä etantses tä lakwelheley ihi, lhäy'e p'ante Árabe lhayis, tä 
lhamel tiyäjo p'ante Judá wet lhamel ilänhen Joram leles tä thänhäy. Tä 
mälhyejtso, wichi tä ihi Jerusalén lhamel yene rey Ocozías, Joram lhäs tä 
nithaläkwa, tä tiyäjo lajcha leniyatyajw'et. 

2Wet Ocozías hiw'en p'ante veintidós nekchämis tä iwo tesa tä lhayen niyata, wet 
nekchäm weihalha tä ihi Jerusalén tä iwoye niyat lechumet. Wet atsinha tä lako 
lhey Atalía, wet häpe p'ante Acab tä lhäse wet Omri tä lecheyä. 

3Wet Ocozías iten m'ak tä ni'isa tä rey Acab iwoye p'ante, tsi lako tä ichufwenlhi 
tä ne'tek iwoye m'ak tä ni'isa. 

4Ocozías ilehiyejt'a tä ihän Acab lew'et lheley lakeyis, wet Lhawuk y'ulhanej m'ak 
tä iwoye. Tä y'il p'ante lajcha, häpe lhamel tä ichufwenlhi wet tumenej tä lewit'äy 
ihi. 

5Wet tä Ocozías iwoye m'ak tä lhamel ne'tek iwoye, wet häp tä lhäy'e p'ante 
Joram tä Acab lhäs tä Israel laka rey tä lhamel ihoye õka'tshayaj tä ihi Galaad lhip 
tä lhey Ramot, yämlek lhamel itayhlä Hazael tä Aram laka rey. Mat Aram lhayis 
iwo lätseka Joram, 

6wet yäple Jezreel yämlek iwo chaya lelätshay. Wet Ocozías isikaye tä imä katsi. 

Jehú ilän Ocozías 
(2 Rey 9.27-29) 

7Pajche p'ante tä Dios iwatlä chik Ocozías y'il tä isikaye Joram. Wet Ocozías yik tä 
lhäy'e Joram wet ichutej Jehú tä Nimsi lecheyäs. Dios tä itshupyene p'ante Jehú 
yämlek lham tä inojtej tä ilänhen Acab lew'et lheley. 

8Häpe p'ante lewhäytso tä Jehú iwo lakalelhthayaja tä itayhte Acab lew'et lheley. 
Häte ilhoke Judá kaniyatey lhäy'e Ocozías lepuhfwas tä lhamel hich'ote Ocozías, 
wet Jehú ilänhen lhamel. 

9Häte häp õt'ukwe p'ante Ocozías tä lhaiskatlhi tä ihi Samaria, wet õ'tsoklhi tä 
õ'häne Jehú wet õ'län. Mat õjänch'oye tsi lhamel itichunche p'ante tä lechäti häpe 
rey Josafat, häp hin'o tä matche tä iwoye Lhawuk lhämtes. Mälhyej p'antetso tek 
imälhnhi elh Ocozías lew'et lheley tä lakhajyhayaj ihi yämlek häpe niyat. 

Atalía lhayen niyata tä ihi Judá 
(2 Rey 11.1-3) 

10Täjp'ante Atalía tä Ocozías lako ihanej tä y'il lhäs, wet lham ne'tek õ'länhen 
ilhokej rey lew'et lheley yäk nofwej. 

11Mat Joseba tä rey Joram lhäse weskatej tä ichuma Joás tä Ocozías lhäs tä lhayej 
rey leles iyhäj tä ataj õ'länhi, wet iskatho Atalía. Ithatlä atsinha tä t'uye han'äfwaj 
tä itichufwi hupch'o tä ihi Lhawuk Lew'et. Joseba lech'efwa häpe sacerdote 
Joyada wet lechila Ocozías. Wet mälhyejtso tä iskatho Atalía han'äfwaj wet 
õkniläna. 

12Wet seis nekchämis tä õskatlhi Joás lhäy'e atsinha tä t'uye tä lhamel ihi Lhawuk 
Lew'et. Wet Atalía niyatej ilhokej honhat. 

2~Crón 23 

Joás tä õyene Judá laka rey 
(2 Rey 11.4-12) 

1Häp ichäte p'ante siete nekchämis tä sacerdote Joyada tä lhaikhajyen tä t'änehen 
sip'älis kaniyatey tä lheyis Azarías tä Jeroham lhäs, lhäy'e Ismael tä Johanán lhäs, 
lhäy'e Azarías elh tä Obed lhäs, lhäy'e Maasías tä Adaías lhäs, lhäy'e Elisafat tä 
Zicri lhäs, yämlek lhamel lhaithatche häp lham Joyada. 

2Wet lhamel ilunche p'ante ilhokej honhat tä Judá wet t'änehen Leví lhayis tä ihi 
ilhokej hupuy tä wus lhäy'e tä niwusa tä ihi Judá, lhäy'e iyhäj kaniyatey, wet 
ilhokej p'ante tä lhamel ihoye Jerusalén. 

3Tä lhamel ichäte, wet lhaihutwek tä ichufwi Dios Lew'et wet yok: –¡Olhamel 
olhaithatche Joás, häp rey Ocozías tä lhäs! Wet Joyada tahuyej lhamel tä yok: –
¡Ikana rey lhäs! Häp lham häpkhila rey, mälhyej Lhawuk lhämet tä yämeje p'ante 
David leles tä lepes lheley. 

4Häp täjna m'ak tä amel lewohiyela: Häp sacerdotes lhäy'e Leví lhayis tä 
tiyäjihola lechumet häp ifwala tä õt'elakw'et, is chik lhip lhamel t'uye Lhawuk 
Lew'et lepelis. 

5Wet lhip ihihila rey lew'et, wet lhip ihlawhäye lepe tä lhey Õfwetes. Wet wichi 
ilhokhiyeja tä lhamel ihihila Lhawuk Lew'et lhipey tä i'alhotaje. 

6Mat ihichet'a elh chik tiyäjlachufwi Lhawuk Lew'et, chik kahäpeya sacerdotes 
lhäy'e Leví lhayis tä iwoye lechumet. Ts'ilak lhamel tä tiyäjlachufwi Lhawuk 
Lew'et, tsi häpe lhamel tä õyen t'amajchetesa. Mat wichi iyhäj iwohiyet'ak lhamel 
niwoyaye Lhawuk lhämet tä ne'tek imälhe alhoye. 

7Wet Leví lhayis lhamel ilunhiyejlhila rey, elh weihalhapej lakwelhele ihi, wet 
hin'o chik häpe chik fwitaj tiyäjchufwi Lhawuk Lew'et, õ'länla. Is chik lhamel 
t'uye rey, iwohla let'unfwaya lhip chik häpe tä lham ihoye. 

8Häp Leví lhayis lhäy'e wichi tä Judá lheley lhamel iwoye ilhokej m'ak tä 
sacerdote Joyada ne'tek iwoye. Wet elh weihalhapej ihutwek laka wichi, häp 
lhamel tä tiyäjo lechumet ifwala tä õt'elakw'et lhäy'e iyhäj tä yikch'oye lechumet 
ifwalatso. Tsi sacerdote Joyada tek iwahin chik lhamel yikhen tä noj lechumet. 

9Wet Joyada yachaje sip'älis kaniyatey lehunis lhäy'e laka'tshayajp'otes tä wus 
lhäy'e tä niwusa tä rey David laka'tshayajchal p'ante tä ichufwi Dios Lew'et. 

10Wet ne'tek hin'ol tiyäjo lhipey tä t'uye, tälhe Lhawuk Lewukwe lhip tä tumej 
lefwomkat yäk ichäte lhip tä tumej lets'amkat, lhäy'e tä tumej altar. Elh 
weihalhapej lakwelhele ihi yämlek t'uye rey. 

11Wet sacerdote Joyada nech'e itonphä Joás wet iti'pe lhetek lep'ot. Wet hiw'enho 
õlesaynek tä häpe Lhawuk lhämtes, wet lham lhäy'e leles itsäype aceite lhetek tä 
õyene rey. Wet ilhokej wichi t'änhen tä yok: –¡Lewujyaj ihi rey! ¡Is chik pitajla 
ifwalas tä iläy tä i'pe honhat! 

Õ'län Atalía 
(2 Rey 11.13-16) 

12Täjp'ante Atalía iläte wichi tä inukwe alhoho tä t'änhen tä iwujyen rey, wet 
lham ihochufwi Lhawuk Lew'et. 

13Wet hiw'en rey tä ikasit tä iwhäye ch'ute tä wujche tä ihi lepe, wet niyatey tä 
iwhäye, lhäy'e iyhäj tä yafwutchehen lefwolis trompetas. Wet ilhokej wichi wuj tä 

kästhä tä lhamel yafwutche trompetas, wet iche hin'ol tä ichoythä wet y'aji 
música tä hich'ote wichi tä iwo lakäjyaja. Wet Atalía hich'esajche lew'uy wet 
t'änlhi tä yok: –¡Kantses! ¡Kantses! 

14Wet sacerdote Joyada t'änehen sip'älis kaniyatey wet tahuyej tä yok: –¡Tonphä, 
hän alhotaje! ¡Wet län elh chik häpe chik ihän! Tsi tek iwatläk õ'län Atalía tä ihi 
Lhawuk Lew'et. 

15Tä mälhyejtso, lhamel itsoklhi wet itonphä, itälhatche lhip tä yel'atas n'äyij tä 
ihoye rey lew'et, wet ihi p'ante lhiptso tä lhamel ilän. 

Joyada inech'aynhiche m'ayhay 
(2 Rey 11.17-20) 

16Wet Joyada ifwenhomche rey Joás lhäy'e wichi tä ne'tek lhamel hip'ajtej lham 
tä lhamel iwoyeje lhämet häp Lhawuk wet yäm kalelhäj, yämlek lhamel häpehen 
t'at Lhawuk laka wichi. 

17Wet ilhokej wichi ihoye Ba'al lew'et tä lhamel inachuhen laka altares wet 
iwasthiche lecheyälis. Wet lhamel ilän Ba'al laka sacerdote tä lhey Matán tä 
iwhäye altares. 

18Wet sacerdotes lhäy'e Leví lhayis, häp Joyada ne'tek lhamel tä itetshan 
õchumyaj tä ihi Lhawuk Lew'et, mälhyej tä rey David ne'tek õ'woye p'ante. 
Joyada ne'tek lhamel iwunhomche tshätäy tä õyen n'okhayajayej Lhawuk, 
mälhyej tä õ'lesayen p'ante tä ihi Ley tä tälhe Moisés. Häte Joyada ne'tek lhamel 
ichoythä tä lakäjyaj ihi, mälhyej tä David p'ante ne'tek õ'woye. 

19Häte itihi lepewos yämlek lhamel t'uye lepelis tä ihi Lhawuk Lew'et, yämlek 
newache elh tä kok'aye chik tiyäjchufwi. 

20Wet t'änehen sip'älis kaniyatey, lhäy'e wichi tä len'ohyajay ihiche, lhäy'e 
niyatey iyhäj, lhäy'e ilhokej wichi. Wet lhamel iwo t'unfwaya rey tä lhamel tälhe 
Lhawuk Lew'et, wet inukwe lepe tä tumej tafwojhiye yäk ichäte rey lew'et. Wet 
itayyenphä Joás tä ihi leniyatyajw'et. 

21Wet ilhokej wichi kästhä, wet letamsekis ihi tsi pajche õ'län Atalía. 

2~Crón 24 

Joás niyatej Judá 
(2 Rey 12.1-2) 

1Joás hiw'en p'ante siete nekchämis tä iwo tesa leniyatyaj, wet cuarenta 
nekchämis tä ihi Jerusalén tä iwoye niyat lechumet. Lako atsinha tä lhey Sibia tä 
lew'et Beerseba. 

2Wet tä kamaj iläy p'ante sacerdote Joyada, wet is m'ak tä Joás iwoye wet 
Lhawuk käjejlhi. 

3Wet Joyada iwhayen p'ante Joás, hiw'enho täkwfwas lech'efwas, wet atsinhay 
iwo lelesahlä Joás, leles tä hin'ol lhäy'e leles tsinhay. 

Joás inech'aynhi p'ante Lhawuk Lew'et 
(2 Rey 12.4-16) 

4Tä paj wet Joás yen tichunhayaja tä is chik inech'aynhi häp Lhawuk Lew'et. 

5Wet ihutwek p'ante sacerdotes lhäy'e Leví lhayis wet ifwenho lhamel tä yok: –Is 
chik amel lehoyaye honhates tä ihi Judá wet alhaye kolhki ilhokej Israel lhayis 
yämlek nekchämpej tä õyenlhi Dios Lew'et. ¡Mäyay kelitay tä lewoyaye! Mat Leví 
lhayis tek ikelit tä itetshan. 

6Wet rey t'äne p'ante Sacerdote tä Lhamya Joyada wet y'ätshane tä yok: –¿Chäte 
tä kalhak'alayej n'aji chik Leví lhayis ichäj kana kolhki tä tälhe Judá lhäy'e 
Jerusalén tä Lhawuk lakawo Moisés lhäy'e Israel lhayis p'ante tä ne'tek 
õ'hutpejwek yämlek õyachaje Lhawuk Lew'et? 

7M'ak tä tumenej tä rey Joás iwoyetso lhämet, häp tä Atalía tä häpe atsinha tä 
hich'atej tä ni'isa, lhäy'e wichi tä ihän, lhamel ikänchi p'ante Dios Lew'et tä 
lhamel tiyäjchufwi tä ichumahen m'ayhay tä t'amajchetes wet lhamel yachaje 
lecheyälis tä lhey Ba'al lhayis. 

8Wet rey ne'tek õyenlhi kolhki hi wet õ'tiwhäye lepe lhip tä ihi Lhawuk Lew'et tä 
i'alhotaje. 

9Wet õ'wo siläta p'ante ilhokej Judá lhäy'e Jerusalén chik wichi ichäje lew'ayhat 
häp Lhawuk, mälhyej täjp'ante Moisés tä Dios lakawo tä ne'tek Israel lhayis 
iwoye tä ihi p'ante honhat tä ts'anis. 

10Wet ilhokej wichi lhäy'e laka niyatey tä lhamel ihuminche wet kästhä tä lhamel 
ichäj lew'ayhat wet ithatho kolhki hi yäk poyej. 

11Häp Leví lhayis häpe p'ante lhamel tä ichäjepej kolhki hi rey lech'otfwas 
yämlek lhamel tä itetshan kolhki. Wet tä lhamel hiw'en tä wuj kolhki tä ihi lehi, 
wet nämhenpej rey lelesaynekwo lhäy'e elh tä Sacerdote tä Lhamya tä 
itshupyene tä hanlä tä lewo tä itetshan häp kolhki. Wet lhamel ituy kolhki tä ihi 
lehi wet lhamel yachajo tä itihi lew'et. Ilhokej ifwalas tä lhamel iwoye täjtso, wet 
naya kolhki tä lhamel ichumlä. 

12Wet rey lhäy'e Joyada lhamel yachaje kolhki häp iyhäj tä itetshan õchumyaj tä 
ihi Lhawuk Lew'et. Wet lhamel itumtej chumhas tä tuntewos lhäy'e iyhäj tä 
yisthen hal'äy yämlek lhamel yenlhi Lhawuk Lew'et. Häte itumtej iyhäj tä yen 
chumyaja chinhas lhäy'e bronce yämlek häte lhamel yenlhi häp Lhawuk Lew'et. 

13Wet chumhas lhaikhajyen tä ichumthä wet iläfwel m'ak tä lhamel yenlhi tä 
ihäne lakweyey. Lhamel ineyhatphä Dios Lew'et yäk mälhyej tä pajche p'ante, 
wet lhamel ikhajyen, yäm isilataj. 

14Wet tä wak'alh Lhawuk Lew'et, lhamel ichuma kolhki tä imälhehi wet lhamel 
yachaje rey lhäy'e Joyada. Wet lhamel ne'tek iyhäj yenlhi m'ayhay tä õ'watlä tä 
ichufwi Lhawuk Lew'et, wet lhamel tiskanejpe kolhki. Yenthä m'ayhay tä 
õ'chumyenthä tä õn'okwiyej Lhawuk, lhäy'e m'ayhay tä õ'chumyenthä tä õyen 

lew'ayhata tshätäy tä õ'wunhomche. Häte yenthä lakannhay tä wus lhäy'e 
õlhäthis tä oro lhäy'e tä plata. Mälhyej'attso p'ante ilhokej ifwalas tä kamaj iläy 
Joyada tä õyenlhipej õw'ayhat tshätäy tä õ'wunhomche tä ihi Lhawuk Lew'et. 

15Mat thaläkw p'ante Joyada, wet tä ileyej honhat wuj tä hich'ut. Hiw'en ciento 
treinta nekchämis. 

16Wet tä õjänch'oye, õ'tiwhäye reyes tseyhay tä ihi David laka Hupuy. Tsi is 
p'ante m'ak tä iwoye tä ihi Israel, wuj tä hich'ote Dios lechumet lhäy'e tä ihi Dios 
Lew'et. 

Joás ileche Lhawuk len'äyij 

17Täjp'ante nem iche Joyada, wet hin'ol tä len'ohyajay ihi tä ihi Judá lhamel ihoye 
rey Joás wet n'okwiyej. Wet lhamel tahuyej wet rey hich'ahuye lhamel. 

18Wet wichi ileyej Lhawuk Lew'et tä letetsel laka Dios, wet lhamel n'okwiyej dios 
tsinha tä lhey Asera lepeykas lhäy'e lecheyälis iyhäj. Häpe p'ante täjtso lhamel 
lesukyaj tä tumenej tä Lhawuk lewäkw ichätpe Judá lhäy'e Jerusalén. 

19Mat tanej tä mälhyejtso, kamaj Lhawuk ichene laka profetas yämlek wichi yäple 
häp lham. Mat wichi tek hich'ahuye profetas tä tahuyejpej lhamel. 

Joás ne'tek õ'län p'ante Zacarías 

20Wet Zacarías tä sacerdote Joyada lhäs, häpe tä Dios laka Espíritu ichätpe p'ante 
lham. Wet ikasitphä ihi lhip tä tojphä wet tahuyej wichi tä yok: –Dios lhämet yok, 
“¿Chäte tä amel kawoyaye olhämtes? ¡Lekalhihit'ala m'ak tä lefwitajay lewoye! 
¡Mälhyej tä amel leleyay n'oyej, häte olham olehla amejen!” 

21Mat lhamel iwo lehuseya p'ante tä itayhlä Zacarías, wet rey tä lhämet tä ne'tek 
lhamel ithatejlhi tuntey yäk y'il tä ihi Lhawuk Lew'et lhip tä i'alhotaje. 

22Wet mälhyejtso tä rey Joás tek itichunche m'ak tä is tä Joyada tä Zacarías lajcha 
iwoyeje p'ante lham, mat häp ne'tek õ'län Zacarías. Tä kamaj n'ila, tahuy tä yok: –
¡Is chik Lhawuk itetshan täjtso wet iwo lahaya häp m'ak tä lewoye! 

Õ'län p'ante Joás 
(2 Rey 12.17-21) 

23Häp ichäte p'ante tä nekchäm elh tä Aram lhayis kanifwotas inuye Judá lhäy'e 
Jerusalén, wet lhamel ilänhen ilhokej hin'ol tä len'ohyajay ihi. Wet lhamel 
ichumahen p'ante wujpe m'ayhay wet ihäne laka rey tä ihi Damasco. 

24Wet Aram lhayis tej p'ante tä niwuja'pe lhamel laka wichi tä nämhen, mat 
Lhawuk hich'ote lhamel yämlek ikalhi häp Judá kanifwotas tä wuj. M'ak tä 
tumenej, häp tä Judá lheley ileyej Lhawuk tä häpe letetsel laka Dios. Mälhyej 
p'antetso Joás lewit'äy tä Lhawuk itiyej lakalelhthayaj. 

25Häp p'ante tä Aram lhayis yikch'oye, Joás wuj tä lhailät yäk imä katsi. Wet 
leniyatfwas lhaikhajyenhen yämlek itayhlä, wet lhamel iwo haya täjp'ante ilän 

sacerdote Joyada lhäs Zacarías, wet lhamel ilän Joás tä i'pe lemäwet. Häp tä 
õjänch'oye p'ante, õ'tihi David laka Hupuy mat tek õ'tihi reyes tseyekw'et. 

26Häp lhamel tä itayhlä Joás häpehen Zabad tä lako lhey Simat, häp Amón lhayis 
ka'tsinha, lhäy'e Jozabad tä lako lhey Simrit, häp Moab lheley ka'tsinha. 

27Iche elh õlesaynekhi tä lhey “Reyes”, wet lhämtes tä ihi häp tä yämeje häp Joás 
leles p'ante, lhäy'e Dios lhämtes tä wujpe tä itayhlä häp Joás, lhäy'e tä Joás 
inech'aynhi p'ante Dios Lew'et. Wet lhäs tä lhey Amasías häp tä icheyäjo lajcha 
leniyatyajw'et. 

2~Crón 25 

Amasías niyatej Judá 
(2 Rey 14.1-6) 

1Amasías hiw'en p'ante veinticinco nekchämis tä iwo tesa leniyatyaj, wet 
veintinueve nekchämis tä ihi Jerusalén tä iwoye niyat lechumet. Wet lako atsinha 
tä lhey Joadán tä lew'et p'ante Jerusalén. 

2Wet Amasías is alhoho m'ak tä iwoye wet Lhawuk käjejlhi, mat Amasías tek 
imälhewek lehusek tä itiyej Lhawuk. 

3Wet täjp'ante lhaikanchä tä ihi leniyatyaj, wet ilänhen ilhokej leniyatfwas tä 
lhamel ilän p'ante lajcha tä häpe rey. 

4Mat nilänahen lhamel leles, tsi Lhawuk lhämet tä ihi Lehi tä Moisés laka Ley 
yop'antek, “Chik hin'o lhäs iwoye m'ak tä ni'isa, yej menyenej lajcha yämlek lelän. 
Wet chik lajcha wok lako iwoye m'ak tä ni'isa, yej menyenej lhäs yämlek lelän. 
Mat häp elh tä iwoye m'ak tä ni'isa, lham t'at tä letes ihi wet õ'län.” 

Amasías laka nifwotas ilänhen p'ante Edom lhayis 
(2 Rey 14.7) 

5Wet Amasías ihutwek p'ante ilhokej hin'ol tä Judá lhayis lhäy'e Benjamín lhayis, 
wet hiw'enhathen lhamel, häp iyhäjpej tä lhalepuhfwas, wet sip'älis kaniyatey tä 
itetshan lhamel. Wet iwo t'ufwahtesa lhamel, tälhe tä hiw'en veinte nekchämis, 
wet iche trescientos mil (300.000) sip'älis tä kalelhäj wet wak'alhen yämlek iwo 
laka'tshayaja wet ihanejen tä ichäjthä lehunis lhäy'e laka'tshayajp'otes. 

6Häte Amasías ichäjen p'ante cien mil (100.000) sip'älis tä khajayhen tä tälhe 
Israel, wet iwo haya, tiskanpe tres mil trescientos (3.300) kilos plata. 

7Mat iche p'ante hin'o tä Dios lakawo tä ihoye Amasías wet ifwenho tä yok: –Oka 
rey, yej chäj amche Israel kasip'älis. Tsi Lhawuk tek iyej Israel, ihiyejt'a Efraín 
lhayis. 

8Mat chik am lewatlä chik lekhajyen aka sip'älis tä lech'otyene Israel lhayis 
yämlek lewo aka'tshayaja, Dios hich'othiyela atayhfwas yämlek ikalh amhiche. 
Tsi Dios lakhajyhayaj ihi yämlek hich'ote wichi wok iwit'äyen. 

9Wet Amasías y'ätshane hin'o tä Dios lakawo tä yok: –¿Mat atsihila m'ak tä 
mälhyej häp tres mil trescientos (3.300) kilos plata tä otiskanejpe naji Israel 
kasip'älis? Häp hin'o tä Dios lakawo ichulho tä yok: –Häp Lhawuk wuj m'ak tä 
hiw'en wet yämla wuj m'ak tä hiw'en amho, inuhla'pe täjtso. 

10Wet Amasías itiyejche kanhi p'ante sip'älis tä tälhe Israel tä ihoye yämlek 
lhaithatche. Wet ichenhen, ne'tek lhamel yäple lew'et. Mat lhamel wuj tä 
tawäkwäye Judá lhayis, wet lewäkw ihi tä yäple lew'et. 

11Mat Amasías wuj tä lhaikhajyen wet ihäne laka sip'älis honhat tä w'awulhchä tä 
lhey Nisoyw'et, wet ilänhen diez mil hin'ol tä Edom lhayis. 

12Wet Judá lheley itsokanej diez mil iyhäj tä iläyhen, wet ihäne chenaj tä tojphä 
wet ithatchehchä tä tälhpe chenaj, wet ilhokej lhamel tä ichätchehchä p'ante wet 
wasiche yäk lhipey. 

13Mat sip'älis tä Amasías ikawoyhlä p'ante tä n'äyejo tä iwo laka'tshayaja tä 
ne'tek lhamel yäple lew'et, wet lhamel tiyäjo honhates tä ihi Judá, tälhe Samaria 
yäk ichäte Bet-horón, wet lhamel ilänhen tres mil wichi wet ichäjen wujpe 
m'ayhay. 

Amasías ileyej Lhawuk wet n'okwiyej dios lhayis iyhäj 

14Tä pil p'ante Amasías tä ileyej tä ilänhen Edom lhayis, wet ichäj lhamel laka 
dios lhayis, wet itihi tä lham itayche wet n'okwiyej, yen laka dios lhayisa, wet 
iwunej incienso. 

15Wet Lhawuk tawäkwäye Amasías wet ichene profeta yämlek ifwenho lhämet tä 
yok: –¿Chäte tä len'okwiyej dios lhayis iyhäj tä tek ikalhi naji tä ifwayhthen laka 
wichi? 

16Mat tä profeta yäme p'ante täjtso, wet rey ichulho tä yok: –¿Atsi tä ahäpe 
yämlek lechufwenlhi rey? ¡Ch'eet, tejtso m'ayhay! ¿Hät lewatläk oailän? Wet 
profeta noj p'ante tä yämlhi, mat iche elh lhämet tä ithatpe tä yok: –Olham ohanej 
tä Dios iwatlä chik aitäyhat tä lewoye täjtso wet tek lech'ahuye m'ak tä ofwen 
amho. 

Israel lhayis ikalhi Judá lhayis 
(2 Rey 14.8-14) 

17Wet Amasías tahuyej lech'otfwas. Tä ileyej, wet ithate lesilät häp Israel laka rey 
Joás tä Joacaz lhäs wet Jehú tä lecheyäs. Wet ifwenho tä yok: –Ho n'oye, 
n'alew'enhenla. 

18Mat Joás ichene lhämet tä itech'aynej täja tä yok: –Häp ch'uthanil tä ihi Líbano 
ichene lhämet pänhichetek tä ihi Líbano wet yok, “W'enho äse häp olhäs yämlek 
yen ch'efwaya.” Mat iche p'ante tshäwet tä fwitsaj tä ihi Líbano wet t'äsche 
ch'uthaniltso. 

19Matche, Amasías, am alechäjlhi wet lhok, “Lhek yahinya, olham okalhi naji 
Edom lhayis.” Is t'at. Mat athana olham ofwen amho, oyok, Mälhehi haw'et, yej 
lhekch'oye. ¿Wet chäte tä aley'uytho m'ak tä ni'isa tä tumenla amej wet 
tumenhiyeja Judá, n'isla amej? 

20Mat Amasías tek hich'ahulhi, tsi mälhyej'attso m'ak tä Dios iwoyeje tä iwatlä 
chik yachaje letayhfwas, häp tä n'okwiyej p'ante Edom lhayis laka dios lhayis. 

21Wet Joás tä Israel laka rey yik tä ihoye Amasías wet lhamel itaywek tä ihi 
honhat lhip tä lhey Fwala Wukwe tä ihi Judá kahonhat. 

22Wet Israel kanifwotas ikalhi Judá lhayis, wet lhamel elh weihalhapej yikhen, 
yäple lew'etes. 

23Wet Joás yen kweneka Amasías tä ihi Fwala Wukwe wet ihäne Jerusalén. Tä 
ichäte, wet iwasthi lefwamhat lhip, w'awulho ciento ochenta metros, tälhe Efraín 
lepe yäk ichäte lepe elh tä ihi letselhä. 

24Wet ichuma ilhokej oro lhäy'e plata, lhäy'e ilhokej m'ayhay tä ichufwi Dios 
Lew'et tä õt'uhyene hin'o tä lhey Obed-edom. Wet hip'ajtej m'ayhay tä laha ihi tä 
ichufwi rey lew'et, wet ithatlä wichi tä yen lakwenkaya. Wet tä ileyej, yäple 
Samaria. 

Lepes häp Amasías leniyatyaj 
(2 Rey 14.17-20) 

25Wet Amasías tä Joás lhäs tä Judá laka rey, wet quince nekchämis tä iläy p'ante 
tälhe tä y'il Joás elh tä Joacaz lhäs tä häpe Israel laka rey. 

26Wet m'ayhay iyhäj tä iwoye, tälhe tä iwo tesa leniyatyaj yäk lepes, ihi t'at 
õlesaynekhi tä lhey “Reyes tä ihi Judá lhäy'e Israel.” 

27Wet tälhe p'ante lewhäy tä ileyej Lhawuk, iche hin'ol tä t'uhläk ilän, wet häp tä 
yikch'oye Jerusalén wet tiyäje Lakis. Mat lhamel ihän yäk ichäte hupuy wet ilän. 

28Wet õ'chäj letseyek, õ'thatpe yel'ataj tä õ'häne Jerusalén, wet õjänch'oye tä 
õ'tiyej lechätilis tseyhay tä ihi David laka Hupuy. 

2~Crón 26 

Uzías niyatej Judá 
(2 Rey 14.21-22; 15.1-3) 

1Wet ilhokej Judá lheley tä lhamel itshupyene Uzías tä lhamel yen laka niyata tä 
icheyäjo lajcha Amasías lew'et. Wet Uzías hiw'en p'ante dieciséis nekchämis. 

2Wet tä tiyäme tä y'il lajcha, wet lham tä yachajo tä yenlhi hupuy tä lhey Elat, wet 
yachaje Judá lheley. 

3Hiw'en p'ante dieciséis nekchämis tä iwo tesa leniyatyaj, wet cincuenta y dos 
nekchämis tä ihi Jerusalén tä iwoye niyat lechumet. Wet lako atsinha tä lhey 
Jecolías tä lew'et p'ante Jerusalén. 

4Wet Uzías is alhoho m'ak tä iwoye, mälhyej tä lajcha Amasías iwoye, wet 
Lhawuk käjejlhi. 

5Wet Uzías t'ukwe Dios häp lewhäy tä kamaj iläy hin'o tä lhey Zacarías, tsi lham 
tä ichufwenej tä ihumin Dios wet iwoye lhämtes. Wet tä t'ukwe Lhawuk, wet Dios 
isyen alhoho len'äyij. 

Matche tä khajay Uzías leniyatyaj 

6Wet Uzías lhäy'e laka nifwotas lhamel yikhen p'ante tä iwo laka'tshayaja tä 
itayhlä Filisteo lhayis. Wet iwasthiche hupuy lefwamtes tä ihi Gat, lhäy'e tä ihi 
Jabnia, lhäy'e tä ihi Asdod. Wet yenthä hupuy tä iwhäye Asdod laka honhat lhäy'e 
tä ihi Filisteo lhayis kahonhat lhipey iyhäj. 

7Wet Dios hich'ote tä itayhlä Filisteo lhayis, lhäy'e tä itayhlä Árabe lhayis tä ihi 
p'ante Gur-ba'al, lhäy'e tä itayhlä Meún lhayis. 

8Wet Amón lhayis lhamel tiskanpe m'akpej Uzías t'alhe'pe. Wet Uzías letoyaj ihi 
wet y'ajpe ilhokej honhat yäk ichäte lhip tä tumejlä Egipto. Tsi lakhajyhayaj ihi 
wet lhäy'e lhip tä lewujyaj ihi. 

9Häte Uzías ne'tek õyenlhi p'ante õkasthawet tä toschephä tä ihi Jerusalén. 
Itiwhäye lepe tä ihi õfwamhat letselhä, lhäy'e tä iwhäye lepe tä tumejlä honhat tä 
w'awulhchä, lhäy'e tä iwhäye letselhä, wet ikhajyen p'ante. 

10Wet iyhäj õt'äsawetes tä toschephä itihi honhat tä ts'anis. Häte ne'tek õtiji 
honhat lhippej tä õ'tihi lepek, tsi hiw'en wujpe leläy tshätäy tä ihi chenhas tä 
ni'tosachephä lhäy'e tä ihi honhat tä w'awulhchä. Wet hiw'en wujpe hin'ol tä 
lechumyenhay tä t'uye lelafwey lhäy'e uvas lhiley tä i'pe honhat lhäy'e tä ihi 
chenhas, tsi lham wuj tä ihumin yachuyaj. 

11Wet häte hiw'en laka'tshayajwos tä wak'alhen chik iwopej laka'tshayaja, wet 
lhamel lhaiw'entejchehen tä tiyäjo laka'tshayaj. Wet rey lelesaynekwo tä lhey 
Jehiel häp tä iwo t'ufwahtesa m'ak tä ihi lhamel, lhäy'e Maasías tä häpe iyhäj 
kaniyat. Wet elh tä niyatej lhamel häpe Hananías tä häpe rey kasip'älis kaniyatey 
elh. 

12Iche dos mil seiscientos (2.600) hin'ol tä niyatej sip'älis, 

13wet lhamel hiw'en trescientos siete mil quinientos (307.500) hin'ol tä 
wak'alhen chik iwo laka'tshayaja. Wuj tä lakhajyhayaj ihi, ihanej chik hich'ote rey 
tä iwo laka'tshayaja tä itayhlä letayhfwas. 

14Wet Uzías ne'tek õyenthä ilhokej sip'älis lakwelheley tä laka'tshayajp'otes, 
lhäy'e lehunis, lakawon'alis, let'okwep'otes, lech'ähil, lhäy'e lefwomthis. 

15Wet hin'ol tä lehanyajay ihi tä lew'et Jerusalén lhamel yenthä õkwelheley lehis 
tä õ'tihiche õkasthawet tä toschephä tä ihi õfwamhat tä ilunej hupuy, lhäy'e 
letselhäs, yämlek itälhatpe tä ifwomej häp lech'ähil lhäy'e tuntey tä wus. Wet 

Uzías letoyaj ihi wet y'ajpe ilhokej honhat yäk ichäte lhipey tä tofwey, tsi Dios 
wuj tä hich'ote yämlek lhäy'e lhip tä lakhajyhayaj ihi. 

Uzías iwo lesukyaja wet Lhawuk itiyej lewit'äy 
(2 Rey 15.5-7) 

16Mat täjp'ante Uzías lhaikanchä tä ihi leniyatyaj, nech'e lhaichäjlhi wet lham tä 
tumen lhamej tä lewit'äy ihi. Tsi iwoye m'ak tä ni'isa tä itayhlä Lhawuk tä laka 
Dios, häp tä tiyäjchufwi Lhawuk Lew'et yämlek iwunej incienso tä ihi altar tä 
õn'okhayajw'et, m'ak tä lenij akäjche lew'et. 

17Mat Sacerdote tä Lhamya Azarías ihänphä tä tiyäjchufwi Lhawuk Lew'et, lhäy'e 
ochenta Lhawuk laka sacerdotes tä let'otle t'unhen. 

18Wet lhamel itayhlä rey wet ifwenho tä yok: –Rey Uzías, y'ajit'a ame tä lewunej 
incienso tä lew'enho Lhawuk. Mat telhame sacerdotes tä tälhe letes Aarón tä 
häpe lhamel tä Dios itshupyenehen p'ante wet yen t'amajchetesa yämlek iwunej 
incienso.Nuphä, ekch'oye Dios Lew'et tä T'amajchetna, tsi isit'a m'ak tä lewoye tä 
letayhlä Lhawuk Dios, wet lham tek käjejlhi m'ak tä lewoye. 

19Wet Uzías ichäjlhi p'ante tutsajhi yämlek iwunej incienso. Wet tä iläte 
sacerdote Azarías lhämet, wet nech'e tawäkwäye häp lham lhäy'e iyhäj tä iyej. 
Wet yofwajkwet inukwephä amostas tä ihi letacho tä ihi tä sacerdotes itayche tä 
iwhäye altar tä incienso lew'et tä ihi Lhawuk Lew'et. 

20Häp p'ante tä sacerdote Azarías lhäy'e iyhäj tä lhamel iyahin Uzías, wet lhamel 
hiw'en amos tä i'pe letacho. Wet lhamel ikelit tä itonphä, häte lham ikeltshi tä 
inuphä tsi Lhawuk itiyejne lewit'äy. 

21Wet rey Uzías häpe p'ante elh tä amostas länek yäk ichäte ifwala tä y'il. Wet 
häp tä lhaitontehlä wichi, ts'ilak t'at tä ihi lew'et, wet õn'äyejo chik tiyäjchufwi 
Lhawuk Lew'et. Wet lhäs Jotam tä lhaitumtej lechumet tä ihi niyat lewukwe, 
lhäy'e tä niyatej ilhokej honhat tä Judá. 

22Wet m'ayhay iyhäj tä Uzías iwoye, tälhe tä iwo tesa leniyatyaj yäk lepes 
leniyatyaj, häpe profeta Isaías tä Amoz lhäs tä ilesayen p'ante. 

23Wet Uzías y'il wet ihoye lechätilis, wet tä õjänch'oye, õ'tihi letseyekw'et tä 
lewuk reyes. Tek õ'tiyej lechätilis tä reyes tseyhay, häp tä amostas länek. Wet 
lhäs Jotam tä icheyäjo lajcha leniyatyajw'et. 

2~Crón 27 

Jotam niyatej Judá 
(2 Rey 15.32-38) 

1Jotam hiw'en p'ante veinticinco nekchämis tä iwo tesa leniyatyaj, wet dieciséis 
nekchämis tä ihi Jerusalén tä iwoye niyat lechumet. Wet lako atsinha tä lhey 
Jerusa tä Sadoc lhäse. 



852 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

2Wet Jotam is m'ak tä iwoye, mälhyej tä lajcha Uzías iwoye, wet Lhawuk käjejlhi. 
Wet itenhit'a lajcha lesukyaj tä iwoye tä ihochufwi p'ante Lhawuk Lew'et tä 
fwitaj iwunej incienso. Mat wichi lhamel tujlhache tä iwoye m'ak tä ni'isa. 

3Wet Jotam yenlhi lepe tä tumej tafwojhiye tä ihi Lhawuk Lew'et. Häte yenlhi 
hupuy tä Jerusalén lefwamhat tä khajayhen tä ihi lhip tä lhey Ofel. 

4Wet yenthä hupuy tä ihi chenhas tä ihi Judá, wet itihi tayhi häp hupuy tä hin'ol 
tä khajayhen ihiche tä t'uye honhat, lhäy'e let'äsawetes tä toschephä. 

5Häte iwo laka'tshayaja tä itayhlä Amón lhayis laka niyat lhäy'e laka nifwotas, 
wet ikalhi p'ante lhamel. Wet ihi nekchämtso tä Amón lhayis tiskanpe m'ak tä 
Jotam t'alhe'pe tä häpe tres mil trescientos (3.300) kilos häp plata, wet wuj trigo, 
w'awulho diez mil asnolis lelhuyes, lhäy'e cebada, häte w'awulho diez mil asnolis 
lelhuyes. Häte lhamel hiw'enho p'ante yäk ichäte tres nekchämis. 

6Wet Jotam lakhajyhayaj ihi p'ante tsi hich'ahuyepej Lhawuk lhämtes wet is m'ak 
tä iwoye. 

7Wet m'ayhay iyhäj tä Jotam iwoye, lhäy'e lechumyaj, lhäy'e laka'tshayajay tä 
iwoye, ihi t'at õlesaynekhi tä lhey “Reyes tä ihi Israel lhäy'e Judá.” 

8Hiw'en veinticinco nekchämis tä iwo tesa leniyatyaj, wet dieciséis nekchämis tä 
ihi Jerusalén tä iwoye niyat lechumet. 

9Wet Jotam y'il wet ihoye lechätilis, wet tä õjänch'oye õ'tihi David laka Hupuy. 
Wet lhäs tä lhey Acaz häp tä icheyäjo lajcha leniyatyajw'et. 

2~Crón 28 

Acaz niyatej Judá 
(2 Rey 16.1-4) 

1Acaz hiw'en veinte nekchämis tä iwo tesa leniyatyaj, wet dieciséis nekchämis tä 
ihi Jerusalén tä iwoye niyat lechumet. Mat iwohiyet'a m'ak tä is wet Lhawuk 
y'ulhanej lakeyis, tsi tek iten m'ak tä lechäti David iwoye p'ante. 

2Ihänlhi t'at m'ak tä Israel laka reyes iwoye, wet yenlhi chinaj tä yen 
lecheyälisa tä häpe Ba'al lhayis. 

3Iwunej incienso tä ihi honhat lhip tä lhey Ben-hinom, wet iten lakeyis tä lhäy'e 
lhip tä ni'isachehen tä wichi tä w'enha lhamej iwoye, häp lhamel tä Lhawuk 
pajche yokoschephä p'ante tä ihi honhat tä Israel lhayis nekche. Tsi Acaz y'aje 
leles tä iwunhomche tä yen lew'ayhata häp laka dios tä w'enha lhamej. 

4Wet ithatlä tshätäy tä ilänhen lhäy'e tä iwunej incienso tä ihi õn'okhayajw'etes 
tä i'pe chenhas lhäy'e tä ichufwi hal'äy lehupelis. 

Aram lhayis lhäy'e Israel lhayis lhamel ikalhi p'ante Judá lhayis 

5-6Häpe täjtso tä tumenej tä Lhawuk Dios hich'ote Aram laka rey yämlek ikalhi 
Acaz wet yen kwenkaya wujpe laka wichi wet ichäje Damasco. Häte Lhawuk 

hich'ote Israel laka rey tä lhey Peka tä Remalías lhäs, wet lham ikalhi Acaz wet 
ilänhen wujpe laka wichi. Ifwala weihalha tä ilänhen ciento veinte mil (120.000) 
hin'ol tä ihi Judá. Ilhokej lhamel häpe hin'ol tä t'otle t'unhen wet khajayhen. Mat 
tä Judá lheley ileyej Lhawuk tä lhamel letetsel laka Dios, wet häp tä tumenej tä 
lham itiyej lewit'äy. 

7Wet hin'o tä lhey Zicri tä häpe õka'tshayajwo tä khajay tä tälhehen wichi tä tälhe 
letes Efraín, lham ilän rey lhäs Maasías, lhäy'e Azricam tä häpe niyat tä ihi rey 
lew'et, lhäy'e Elcana tä häpe rey leniyatfwa. 

8Wuj lewit'äy tä Israel lhayis itiyej lepuhfwas Judá lhayis, y'aje tä yen kwenkaya 
doscientos mil (200.000) atsinhay lhäy'e nä'tshas wet ichäje Samaria, lhäy'e 
wujpe m'ayhay tä ichumahen. 

Profeta Oded yähäye Israel lhayis 

9Wet iche p'ante hin'o tä ihi Samaria tä Dios laka profeta tä lhey Oded. Wet 
ichutlä sip'älis tä tiyäjo Samaria, wet ifwenho lhamel tä yok: –Häp Lhawuk tä 
atetsel laka Dios tawäkwäye naji Judá lhayis. Häp tä tumenej tä hich'otnaj 
amehen yämlek lekalhi lhamel. Mat Dios ihanej awäkw tä letiyej lhamel tä 
lelänhen. 

10Wet athana amel lewatayhläk lhenay akwenkaya aiyhäj tä Judá lheley lhäy'e tä 
Jerusalén lheley, hin'ol lhäy'e atsinhay. Mat amel häte lewoyay asukyaja tä 
letayhlä Lhawuk Dios. 

11Lhek ch'ahuyay n'oye, nachajay apuhfwas tä lhenay akwenkaya, tsi Lhawuk wuj 
tä tawäkwäy amehen. 

12Wet nech'e Azarías tä Johanán lhäs, lhäy'e Berequías tä Mesilemot lhäs, lhäy'e 
Ezequías tä Salum lhäs, lhäy'e Amasa tä Hadlay lhäs, tä häpehen wichi tä niyatej 
iyhäj tä tälhe letes Efraín, lhamel lhaitihlä p'ante iyhäj tä pilthä tä iwo 
laka'tshayaja. 

13Wet lhamel ifwenho tä yok: –Yej chäjay kana akwenkay. Tsi pajche tä n'amel 
lhates ihihlä Lhawuk wet wuj tä tawäkwäy n'amehen tä n'ahäpehen Israel lhayis. 
Wet athana amel lewatayhläk let'isej lhip lhasukyajay lhäy'e lhates. 

14Wet sip'älis ileyejthä õkwenkay, lhäy'e m'ayhay tä pajche ichumahen, wet 
yachaje niyatey lhäy'e wichi. 

15Wet hin'ol tä õ'wo lheyisa tä lhamel tä itetshan wichi tä õyen kwenkaya. Wet 
lhamel ichumahen m'ayhay tä õyachaj, wet itonchephä lakhäy yämlek iwo 
lew'uya iyhäj tä ts'ilakchehen, häte iwo lenisähisa iyhäj. Wet hiw'enhomche lhäk 
lhäy'e lhät wet iwo chaya lelätshay. Wet ithatpe asnolis ilhokej lhamel tä 
nikhajayahen, iyhäj tä niwoyaye tä yikhen, wet ichäjen yäk ichäte Jericó, hupuy tä 
õyen lheya Fwitsukwat, wet lhamel hin'äyej lepuhfwas. Häp lhamel häm yäple 
Samaria. 

Acaz t'alheje lech'otyaj Asiria laka niyat, mat niwohit m'ak chik isej 

16Häpe p'ante lewhäytso tä rey Acaz iwo chenekaye Asiria lhayis laka rey yämlek 
t'alheje lech'otyaj. 

17Tsi yachajo tä Edom lhayis inuye Judá wet ichäjen wichi iyhäj tä yen kwenkaya. 

18Hätej Filisteo lhayis lhamel tiyäjo hupuy tä iwhäye chenhas, lhäy'e tä ihi Judá 
lhip tä tapinhiye, wet lhamel ichumahen m'ayhay tä ihiche. Häp lhayen lewuka 
Fwala Wukwe, lhäy'e Ajalón, lhäy'e N'olafwey, wet häte N'olafwek lhäy'e wichi 
lew'etes tä tott'ahomche, lhäy'e Timna lhäy'e wichi lew'etes tä tott'ahomche, 
lhäy'e Gimzo lhäy'e wichi lew'etes tä tott'ahomche. Wet lhamel yen lew'etesa. 

19Häp Lhawuk y'ayhatchä Judá lhayis, häp rey Acaz tä tumenej. Tsi häpe lham tä 
hich'anlhaye m'ak tä ni'isa tä ihi p'ante Judá, wet lham häte lhäy'e lhip m'ak tä 
ni'isa tä iwoye tä itayhlä Lhawuk. 

20Wet Tiglat-pileser tä Asirio lhayis laka rey ihoye p'ante Acaz yämlek itayhlä. 
Tek hich'ote, ts'ilak tä ilhaklitlhi. 

21Wet Acaz ichumahen m'ayhay tä laha ihi tä ichufwi Lhawuk Lew'et, lhäy'e tä ihi 
rey lew'et lhäy'e leniyatfwas lew'etes, wet hiw'enho Asiria laka rey. Mat tanej tä 
mälhyejtso, tek ikalheji lech'otyaj. 

Iyhäj m'ayhay tä ni'isa tä Acaz iwoye 

22Wet tanej tä Acaz ihi lelhakli, kamaj tujlhache tä iwoye m'ak tä ni'isa tä itayhlä 
Lhawuk. Mälhyej p'antetso rey Acaz. 

23Häp hiw'enho lew'ayhat häp Aram lhayis laka dios lhayis, häp lhamel tä 
pajchenaj ikalhi häp lham. Tsi letichunhayaj yok, “Tä dios lhayisna hich'ote 
niyatey tä Aram lhayis, häte elak hich'ot n'oye chik ow'enho lew'ayhat.” Mat häpe 
lhamel tä tumenej tä lewit'äy ihi, lhäy'e ilhokej Judá. 

24Wet Acaz ihutwek m'ayhay tä ihi Dios Lew'et wet iwasthiche. Häte hip'ohiche 
Lhawuk Lew'et lepelis wet ne'tek õyenhoplhi altares tä õn'okhayajw'etes tä 
ni'isahen tä õ'tihiche ilhokej letselhäs tä ihi Jerusalén. 

25Häte yenthä õn'okhayajw'etes tä ni'isahen tä itihiche lhipey tä toschephä tä ihi 
ilhokej hupuy tä ihi Judá. Iwoynejetso yämlek õ'wunej incienso tä õyen 
n'okhayajayej dios lhayis iyhäj tä w'enha lhamej. Mälhyejtso p'ante m'ak tä iwoye 
tä iwäkwyhayen häp Lhawuk tä letetsel laka Dios. 

Acaz y'il 
(2 Rey 16.19-20) 

26Wet m'ayhay iyhäj tä Acaz iwoye, tälhe tä iwo tesa leniyatyaj yäk lepes 
leniyatyaj, ihi t'at õlesaynekhi tä lhey “Reyes tä ihi Judá lhäy'e Israel.” 

27Wet y'il tä nech'e ihoye lechätilis, wet õjänch'oye tä õ'tihi Jerusalén, mat tek 
õ'chäje reyes tseyekw'et. Wet lhäs tä lhey Ezequías häp tä icheyäjo lajcha 
leniyatyajw'et. 

2~Crón 29 

Ezequías niyatej Judá 
(2 Rey 18.1-3) 

1Ezequías hiw'en p'ante veinticinco nekchämis tä iwo tesa leniyatyaj, wet 
veintinueve nekchämis tä ihi Jerusalén tä iwoye niyat lechumet. Wet lako atsinha 
tä lhey Abi, häp Zacarías tä lhäse. 

2Wet Ezequías is alhoho m'ak tä iwoye, mälhyej iwoye lechäti David, wet Lhawuk 
käjejlhi. 

Ezequías ne'tek yachajo tä õyen t'amajcheta Lhawuk Lew'et 

3Häp nekchäm tä ichun wet iwel'a tä ichun tä Ezequías ihi leniyatyaj, 
ifwoyenchehen Lhawuk Lew'et lepelis wet ne'tek õ'kanchä. 

4Wet t'änehen sacerdotes lhäy'e Leví lhayis, wet ihutwek tä ihi plaza tä tumej tä 
ifwala tälhche. 

5Wet ifwenho lhamel tä yok: –Ch'ahuyay n'oye, Leví lhayis. Amaj amejen wet 
alhen t'amajchetesayej Lhawuk, wet en t'amajcheta Lhawuk Lew'et tä atetsel 
laka Dios. Tonchephä ilhokej m'ayhay tä kok'aye tä ihi. 

6Tsi lhachätilis itayhlä Lhawuk Dios wet iwoye m'ak tä ni'isa. Lhamel ileyej häp 
lham wet yen w'et m'ayeka Lew'et, nemhit iyahin. 

7Wet lhamel hip'ohiche lepelis wet y'omathen lechäkwis, wet ileyej tä iwunej 
incienso wet nemhit yenlhi lew'ayhat tshätäy tä õ'wunhomche tä hiw'enho Israel 
laka Dios tä ihi Lew'et. 

8Häp tä tumenej tä Lhawuk tawäkwäye Judá lheley lhäy'e Jerusalén lheley wet 
yachaje m'ak tä ni'isa yämlek itech'aynej m'ak tä nhoch'ay. Wet wichi iyhäj 
inuhat lhamhohen tä hiw'en wet itiyej leläkwyhanyaj, mälhyej tä amel atey tä 
hiw'en. 

9Häp tä tumenej tä lhajchalis y'inhen tä ihi laka'tshayaj, wet lhales lhäy'e 
lhach'efwas tä õyen kwenkaya. 

10“Athana olham owatläk y'alhayäm islä Lhawuk tä Israel laka Dios yämlek itiyej 
kanhi lewäkw tä iti n'amejen. 

11Yaiyhäj, akhajyenhen. Tsi Lhawuk lham tä itshupi amehen yämlek ahäpehen 
lakawos wet lech'otaye lechumet wet lewunej incienso tä lew'enho.” 

Sacerdotes lhäy'e Leví lhayis iwoye rey lhämet tä lhamel yachajo tä yen 
t'amajcheta Lhawuk Lew'et 

12Wet Leví lhayisna tä õ'wo lheyisa lhamel lhaikhajyenhen tä iwoye m'ak tä rey 
Ezequías ne'tek iwoye: Häp lhamel tä tälhe letes Coat: Mahat tä Amasay lhäs 
lhäy'e Joel tä Azarías lhäs. Wet iyhäj tä tälhe letes Merari: Cis tä Abdi lhäs lhäy'e 

Azarías tä Jehaleel lhäs. Wet iyhäj tä tälhe letes Gersón: Joa tä Zima lhäs lhäy'e 
Edén tä Joa lhäs. 

13Wet lhamel tä tälhe Coat lecheyäs p'ante Elisafán: Simri lhäy'e Jehiel. Wet iyhäj 
tä lechäti p'ante Asaf: Zacarías lhäy'e Matanías. 

14Wet iyhäj tä lechäti p'ante Hemán: Jehiel lhäy'e Simey. Wet iyhäj tä lechäti 
p'ante Jedutún: Semaías lhäy'e Uziel. 

15Häp Leví lhayistso lhamel ichunkat tä ihutwek iyhäj tä lepuhfwas wet ilhokej tä 
lhayen t'amajchetesayej Lhawuk. Tä ileyej, wet lhamel tiyäjchufwi Lhawuk 
Lew'et yämlek ilejchufwi wet yen t'amajcheta, mälhyej m'ak tä rey ne'tek lhamel 
iwoye lhäy'e tä Lhawuk lhämet tä ne'tek lhamel yen t'amajcheta Lew'et. 

16Wet sacerdotes nech'e tiyäjchufwi p'ante Lhawuk Lew'et yämlek ilejchufwi wet 
yen t'amajcheta. Wet lhamel itonchephä ilhokej m'ayhay tä kok'aye tä 
ka'õt'amajchetesa tä ichufwi Lhawuk Lew'et, tä lhamel itihi Lhawuk Lew'et lhip 
tä i'alhotaje. Wet Leví lhayis tä lhamel ichuma, ihäne tewok lhäsaj tä lhey Cedrón. 

17Häp lhamel iwo tesa tä ilejchufwi Lhawuk Lew'et ifwala tä ichun tä ihi iwel'a tä 
ichun. Wet tä tiyäme ocho ifwalas, lhamel ichäte lech'o elh tä ihi Lhawuk Lew'et 
lepe. Wet ocho ifwalas tä lhamel ilej häp lhip tä imälhehi tä ihi Lhawuk Lew'et, 
wet tä ichäte dieciséis ifwalas lhamel nech'e ihämit lechumet. 

18Wet lhamel ihoye rey Ezequías lew'et tä lhamel ifwenho tä yok: –Pajchene 
olhamel oyen t'amajcheta ilhokej Lhawuk Lew'et, lhäy'e altar tä tshätäy tä 
õ'wunhomche tä lew'et, lhäy'e ilhokej m'ayhay tä iyej, lhäy'e mesa tä õ'ti'pe pan 
tä õyen t'amajcheta, lhäy'e ilhokej m'ayhay tä iyej. 

19Häte olhamel okanchä wet oyen t'amajcheta ilhokej m'ayhay tä rey Acaz 
itiyejche kanhi tä ihi naji leniyatyaj. Tsi lham iwoye m'ak tä ni'isa wet itayhlä 
Lhawuk. Wet athana m'ayhaytso ihi tä Lhawuk laka altar itayche. 

Õyachaje Lhawuk häp Lew'et yämlek häpe t'at lham t'amajchet 

20Wet rey Ezequías inuphä tä nech'e nämtaj wet ihutwek niyatey tä ihi Jerusalén 
wet ihoye Lhawuk Lew'et. 

21Wet lhamel ichäj siete w'asetaj les, lhäy'e siete tson'atas, lhäy'e siete tson'ataj 
les, lhäy'e siete kayla les tä hin'ol, yämlek Lhawuk itäyhtejen lesukyajay häp rey 
lhäy'e lew'et lheley, lhäy'e ilhokej Judá lheley, lhäy'e tä yen t'amajcheta lham 
Lew'et. Wet rey ne'tek sacerdotes tä tälhe letes Aarón yenlhi Lhawuk lew'ayhat 
tshäwet tä õ'länhen tä iti'pe lham laka altar. 

22Wet sacerdotes lhamel ilänhen w'asetaj les wet ichuma lew'oyis wet itsäype 
altar. Häte ilänhen tson'atas lhäy'e leles wet itsäype lew'oyis altar. 

23Wet nech'e lhamel ihäne kayla les häp rey lhäy'e wichi, wet lhamel iti'pe 
lakweyey. 

24Wet sacerdotes lhamel ilänhen tshätäy wet itsäype lew'oyis häp altar yämlek 
Lhawuk itäyhtej lesukyajay ilhokej Israel lhayis. Tsi rey tä lhämet tä ne'tek 
õ'länhen tshätäy yämlek täy ilhokej lhamel lesukyajay. 

25Häte Ezequías ithatho Leví lhayis Lhawuk Lew'et tä lhamel ichäjthä arpas 
lhäy'e chinaj lhipey tä y'ajwek, mälhyej m'ak tä rey David p'ante ne'tek õ'woye, 
lhäy'e Gad, profeta tä hich'otejlhi p'ante rey, lhäy'e profeta Natán. Häpe täjtso 
Lhawuk lhämet tä ifwenho p'ante laka profetas. 

26Wet Leví lhayis lhamel ikasthen tä ichäjthä músicas tä hätet iwoye David laka 
músicas p'ante, wet sacerdotes lhamel ichäjthä lefwolis trompetas. 

27Wet Ezequías ne'tek õ'wunhomche tshätäy tä i'pe altar. Wet häpet tä iwo tesa, 
wet nech'e wichi iwo tesa tä ichoythä tä iwujyen Lhawuk. Wet sacerdotes 
yafwutche lefwolis wet Leví lhayis ithatlä laka músicas tä hätet iwoye Israel laka 
rey David laka músicas p'ante. 

28Häp ilhokej wichi tä n'okwiyej Lhawuk, wet iyhäj tä õchoswos lhamel ichoythä 
wet sacerdotes yafwutche lefwolis. Häp ilhokej täjtso yäk noj, w'awulhej tshätäy 
tä õ'wunhomche. 

29Wet nech'e rey Ezequías lhäy'e ilhokej iyhäj tä iyej tä lhamel lakamchetey 
itsinen tä n'okwiyej Lhawuk. 

30Wet rey lhäy'e niyatey lhamel ne'tek Leví lhayis iwujyen Lhawuk tä lhamel iten 
David lhämtes p'ante lhäy'e profeta Asaf lhämtes p'ante. Wet lhamel iwoye p'ante 
wet wuj tä lakäjyaj ihi, wet lhamel lakamchetey itsinen tä n'okwiyej Lhawuk. 

31Wet Ezequías tahuyej wichi tä yok: –Athana tä amel alhen t'amajchetesayej 
Lhawuk, ämay alhoho wet chäjaye Lew'et tshätäy tä lelänhen lhäy'e häp Lhawuk 
lew'ayhat yämlek lewoyay graciasayej. Wet wichi iwoye, lhamel ichäje tshätäy tä 
ilänhen lhäy'e häp Lhawuk lew'ayhat yämlek lhamel iwo graciasayej. Wet lhamel 
tä ihuminche, häte iwo lew'ayhata tshätäy tä õ'wunhomche. 

32Häp tshätäy tä wichi ichäj tä õ'wunhomche ihi p'ante setenta w'asetas, lhäy'e 
cien tson'atas, lhäy'e doscientos tson'ataj les. Häp ilhokej tä õ'wunhomche wet 
õhw'enho Lhawuk. 

33Häp tä ilhokej tshätäy tä õyen Lhawuk lew'ayhata ihi seiscientos w'asetas 
lhäy'e tres mil tson'atas. 

34Mat tä niwuja'pe sacerdotes, tek w'awulhpe tä ilanhi t'ähes ilhokej tshätäy tä 
õ'länhen yämlek õ'wunhomche. Wet häp tä lepuhfwas Leví lhayis tä lhamel 
hich'ote tä ihämit lhamel lechumet, yämlek sacerdotes iyhäj lhaiwaklhathen tä 
lhayen t'amajchetesa. Tsi wujpe Leví lhayis tä pajche lhaiwaklhathen tä lhayen 
t'amajchetesa, lhamel hin'älit tä inu'pe sacerdotes. 

35Iche t'at wujpe tshätäy tä õ'länhen tä õ'wunhomche, lhäy'e tshätäy t'alhäs tä 
õhw'enho Lhawuk yämlek wichi lha'isyene, lhäy'e õw'ayhtes tä hat'es tä õhp'ajtej 

tshätäy tä õ'wunhomche. Mälhyej p'antetso tä wichi yachajo tä n'okwiyej Lhawuk 
tä ihi Lew'et. 

36Wet Ezequías lhäy'e ilhokej wichi tä wuj tä käjejlhi m'ak tä Dios iwoyeje, tsi 
iläfwel ilhokej m'ak tä lhamel iwoye. 

2~Crón 30 

Ezequías t'äne wichi yämlek iwo lakäjyaja tä itichunche Pascua 

1-5Rey Ezequías yämhopthä p'ante leniyatfwas lhäy'e wichi tä ihi Jerusalén, wet 
lhamel yen tichunhayaja tä is chik iwo lakäjyaja tä itichunche Pascua wet iwujyen 
Lhawuk tä Israel laka Dios. Wet lhamel yok: –Is chik n'enlhi Pascua chik iwel'a tä 
itay alhoho. Tsi lhamel ihanej tä nikalhahi tä yenlhi Pascua häp iwel'a tä ihi 
lewhäytso, häp tä niwuja'pe sacerdotes tä lhaiwaklhathen tä lhayen 
t'amajchetesa, wet wichi kamaj tek lhaihutwek tä ihi Jerusalén. Wet tä rey lhäy'e 
wichi ihumin chik yenlhi Pascua, wet rey nech'e iwo siläta ilhokej Israel lhäy'e 
Judá, tälhe Beerseba tä ihi lhip tä tapinhiye yäk ichäte Dan tä ihi lhip tä 
tafwojhiye. Häte ithate cartas Israel lhayis tä tälhe letes Efraín lhäy'e iyhäj tä 
tälhe letes Manasés, wet ne'tek ihoye Lhawuk Lew'et tä ihi Jerusalén tä iwo 
lakäjyaja'pe Lhawuk tä Israel laka Dios laka Pascua. Tsi pajche tä wichi nemhit 
lhaihutwek tä yenlhi Pascua mälhyej tä Dios lhämet p'ante yäme. 

6Mälhyej p'antetso tä yikhen rey silätwos tä lhamel ichäj cartas tä tälhe rey 
lhäy'e leniyatfwas tä lhamel iwo siläta ilhokej Israel lhäy'e Judá. Wet rey 
lhämtes tä õ'lesayen yok: “Israel lhayis, äple Lhawuk tä Abraham laka Dios, 
wet Isaac laka Dios, wet Israel laka Dios. Wet lham ihla amejen lhäy'e aiyhäj tä 
tefwayej Asiria lhayis laka niyatey. 

7Wet yej amälhyej achätilis lhäy'e aiyhäj tä apuhfwas tä lhamel itayhlä p'ante 
Lhawuk Dios, tä lham yachaje lhamel lewit'äy yäk täylhi, mälhyej tä amel 
lew'enay. 

8Yej alet'unthen, mälhyej achätilis. A'achajaye Lhawuk wet lhuyay, hoyaye 
Lew'et tä lham yen t'amajcheta yämlek tiyäj'attsiy. N'okwiyayej Lhawuk Dios, 
wet ilehiyeja tä iti amejen lewäkw. 

9Wet chik amel lhäple Lhawuk, wet athana atayhfwas hip'altsenla apuhfwas tä 
yen lakwenkaya, lhäy'e amel alesay, wet hich'anlhahiyela lhamel chik yäple 
laka honhat. Tsi Lhawuk Dios leteläythayaj ihi wet p'altsentsaj, wet tek 
aitihiyeja kanhi chik lhäplaye lham.” 

10Wet silätwos tiyäjche p'ante honhates tä lewuhuy wichi tä tälhe letetsel Efraín 
lhäy'e Manasés, wet lhamel tiyäjomche hupuy yäk ichäte wichi tä tälhe letes 
Zabulón laka honhat. Mat wichi tä lhamel hiw'en ischeyejen wet iläkwlhi lhamel. 

11Mat iche iyhäjfwas hin'ol tä tälhehen wichi tä tälhe letetsel Aser, Manasés 
lhäy'e Zabulón, tä lhamel hich'ahuye rey lhämet wet lhay'ayhatchä, wet lhamel 
ihoye p'ante Jerusalén. 



859 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

12Hätej wichi tä ihi Judá Dios hip'ajtitwek yämlek weihalhahchä letichunhayaj tä 
lhamel iwoye rey silät lhäy'e leniyatfwas, mälhyej Lhawuk lhämet tä ne'tek 
lhamel iwoye. 

Wichi iwo lakäjyaja tä itichunche Pascua 

13Mälhyej p'antetso tä ihi lewhäy iwel'a dos, wujpe wichi tä lhaihutwek tä ihi 
Jerusalén yämlek iwo lakäjyaja tä tuj pan tä levadura newayej. 

14Häp lhamel ichunkat tä inachuhen ilhokej altares lhäy'e lhipey tä õ'wunej 
incienso lew'et tä ihi Jerusalén, wet lhamel ithate tewok lhäsaj tä lhey Cedrón. 

15Häp ifwala tä catorce tä ihi iwel'a dos tä õ'län p'ante tson'ataj les tä õtuj tä 
Pascua. Häp sacerdotes lhäy'e Leví lhayis lhamel len'äfwlhi ihi tä n'äfwel 
letapehen. Wet lhamel lhaiwaklhathen tä lhayen t'amajchetesayej Lhawuk wet 
ichäje Lhawuk Lew'et tshätäy yämlek lhamel ilänhen wet iwunhomche wet 
hiw'enho Lhawuk. 

16Wet lhamel itshupiye lew'etes, mälhyej tä Ley p'ante tälhe Dios lakawo Moisés 
yäme. Wet Leví lhayis hiw'enho sacerdotes häp tshätäy tä õ'länhen lew'oyis, wet 
sacerdotes itsäype altar. 

17Wet tä wuj wichi tä lhaihutwek tä lhamel lhaknena t'amajchetesa, häp tä 
tumenej tä Leví lhayis tä itetshan, wet lhamel tä ilänhen tshätäy yämlek wichitso 
isej wet nech'e lhayen t'amajchetesayej Lhawuk wet iwo lakäjyaja'pe häp Pascua. 

18-19Mat wujpe wichi tä tälhehen lhamel tä tälhe letetsel Efraín, Manasés, Isacar, 
lhäy'e Zabulón, tä lhamel tuj t'at lhäk tä Pascua tä kamaj lhaknena t'amajchetesa. 
Wet häp tä lhamel inäk'äs Dios lhämet p'ante. Mat Ezequías iwo let'alhyaja'pe 
lhamel wet yok: –Iwuk, ahäpe Elh tä is. Olhaip'altsen ame, täyhat letes ilhokej 
lhamel tä wak'alh lehusey yämlek t'u amche wet ayen Lewuka tä ahäpe lhamel 
letetsel laka Dios, tej tä lhamel lhaknena amajchetesa mälhyej tä t'uhawetej chik 
iwoye tä ihoye Haw'et. 

20Wet Lhawuk ichulho p'ante Ezequías let'alhyaj tä iwoye, wet itäyhat letes 
wichi. 

21Mälhyejtso p'ante, ihi siete ifwalas tä Israel lhayis tä ihi Jerusalén lhamel iwo 
lakäjyaja tä tuj pan tä levadura newayej, wet wuj tä kästhä lhamel. Häp 
sacerdotes lhäy'e Leví lhayis ilhokej häp ifwalas tä lhamel ichoythä tä iwujyen 
Lhawuk tä lhamel y'aji laka música tä äytaji. 

22Wet Ezequías käjejlhi Leví lhayis wet yok: –Wuj tä is amel achumet. Tsi lhamel 
hin'älit tä wuj tä ihanej tä hich'ote wichi yämlek n'okwiyej Lhawuk. Wet ihi siete 
ifwalas tä wichi t'ekhen tä tuj lhäk tä iwo lakäjyaja, lhäy'e tä iwujyen Lhawuk tä 
lhamel letetsel laka Dios, lhäy'e tä ilänhen tshätäy tä hiw'enho Lhawuk yämlek 
lha'isyene. 

Wichi tujlhache lakäjyaj 

23Wet ilhokej wichi tä lhaihutwek tä iwatläk lhamel kamaj tujlhache siete ifwalas 
tä iwo lakäjyaja. Wet lhamel iwo lakäjyaja siete ifwalas wet wuj tä kästhä. 

24Tsi rey Ezequías hiw'enho wichi mil w'asetaj les lhäy'e siete mil tson'atas. Wet 
leniyatfwas lhamel hiw'enho wichi mil w'asetaj les lhäy'e diez mil tson'atas. Wet 
wujpe sacerdotes tä lhayen t'amajchetesayej Lhawuk. 

25Wet ilhokej wichi tä ihi Judá tä iwo lakäjyaja, hätej sacerdotes lhäy'e Leví 
lhayis, lhäy'e ilhokej häp wichi tä tälhe Israel, lhäy'e häp wichi tä w'enha lhamej 
tä lhamel yen lew'eta Israel tä nämhen tä tälhe Israel, lhäy'e wichi tä w'enha 
lhamej tä yen lew'eta Judá tä nämhen. Ilhokej lhamel tä kästhä, 

26wet wuj õkäjyaj tä ihi Jerusalén. Tsi tälhe p'ante ifwalas tä rey Salomón tä David 
lhäs ihi leniyatyaj, ihichet'a m'ak tä wuj lhäy'e õkäjyaj tä ihi Jerusalén. 

27Wet Leví leles tä häpehen sacerdotes ikasthen tä t'alhe Lhawuk chik ikäpfwaye 
wichi. Wet Lhawuk iläte lhamel tsi let'alhyaj yäk ichäte Lew'et tä T'amajchet tä 
ipuleye. 

2~Crón 31 

Wichi iwasthiche õn'okhayajw'etes tä ni'isahen 

1Häp tä tiyäme p'ante m'ayhaytso, wet ilhokej Israel lhayis tä ihi õkäjyaj tä 
lhamel ihoye hupuy tä ihi Judá. Wet lhamel iwasthiche tuntey tä wichi iwo 
len'okhayajayej, häte yisthen hal'äy tä dios tsinha tä kamatache tä lhey Asera 
lepeykas, wet iwasthiche altares lhäy'e õn'okhayajw'etes tä ihiche lhipey tä 
toschephä, yäk nofwej tä ihi honhat tä lewuk Judá lhayis, lhäy'e tä ihi honhat tä 
lewuk Benjamín lhayis, wet hätej p'ante tä ihi honhates tä lewuhuy wichi tä 
tälhehen letetsel Efraín lhäy'e Manasés. Tä lhamel ileyej, elh weihalhapej yäple 
honhat tä lew'et ihi. 

Ezequías ikanchä sacerdotes lhäy'e Leví lhayis 

2Wet Ezequías ikanchä sacerdotes lhäy'e Leví lhayis tä õhw'entejchehen 
lechumyaj. Elh weihalhapej õ'tshupyeneje m'ak tä ichuma tä yen lechumyaja tä 
yen n'okhayajayej Lhawuk tshätäy tä õ'wunhomche, lhäy'e tshätäy tä õ'länhen 
yämlek wichi lha'isyene Lhawuk. Hätej ne'tek lhamel iwunit Lhawuk wet 
hiw'enho laka gracias wet hich'ote lechumet tä ihi Lew'et. 

3Wet rey hiw'enho lhamel iyhäj leläy yämlek ilänhen wet iwunhomche tä yen 
n'okhayajayej Lhawuk ifwalapej tä nech'e nat lhäy'e tä honaj. Wet ithatlä iyhäj 
leläy yämlek lhamel iwo len'okhayaja tä ifwala tä õt'elakw'etpej, lhäy'e tä wel'a tä 
nech'ayekpej, lhäy'e lakäjyajay iyhäj tä lhamel iwoyepej, mälhyej tä Lhawuk 
lhämtes ne'tek õ'woye. 

4Hätej rey inityenej wichi tä ihi Jerusalén chik hiw'enho m'ak tä t'uhawetej 
sacerdotes lhäy'e Leví lhayis, yämlek iche m'ak tä lhamel isej yämlek ikalhi tä 
iwoye ilhokej Lhawuk lechumtes tä Lhawuk lhämtes ne'tek lhamel iwoye. 

5Häpe p'ante tä õ'wo siläta wichi tä ihi Israel, wet lhamel ihuminche. Wet lhamel 
hiw'enho laka yachuyaj lhay tä lechunkatshay, trigo, hat'es, aceite, käyek, lhäy'e 
ilhokej m'ayhay tä õlhäk tä tälhpe honhat. Häte lhamel hiw'enho laka diezmos tä 
tälho ilhokej m'ayhay tä lhamel hiw'en. 

6Hätej Israel lhayis lhäy'e wichi iyhäj tä ihi Judá tä lhamel hiw'enho tä yen laka 
diezmoya w'asetas lhäy'e tson'atas, lhäy'e m'ayhay iyhäj tä lhamel yen 
t'amajchetayej Lhawuk Dios. Wuj m'ayhay tä lhamel ihän alhoho. 

7Häp ihi wel'a tres tä lhamel iwo tesa tä iskonhen m'ayhaytso, wet lhamel ihämit 
leskonkay tä ichäte wel'a siete tä noj tä iskonhen m'ayhay. 

8Häp täjp'ante Ezequías lhäy'e leniyatfwas tä lhamel iyahne m'ayhay tä 
õ'iskonhen, wet lhamel iwunit Lhawuk wet t'alhe chik ikäpfwaye laka wichi 
Israel lhayis. 

9Wet Ezequías y'ätshaneje sacerdotes lhäy'e Leví lhayis häp m'ayhay tä 
õ'iskonhen. 

10Wet Sacerdote tä Lhamya tä lhey Azarías tä lechäti p'ante Sadoc, lham ichulho 
tä yok: –Häp tälhe lewhäy tä wichi iwo tesa tä ichäje Lhawuk Lew'et m'ayhay tä 
olhamel ow'ayhtes, wet olhamel ow'en m'ak tä otuj wet naya, wet kamaj wuj 
m'ak tä imälhehi. Tsi Lhawuk matche tä ikäpfwaye laka wichi. 

11Tä Ezequías iläte täjtso, wet ne'tek lhamel iwaklhat lew'et m'ayhay yämlek 
itichufwi Lhawuk Lew'et. Wet tä wak'alh, 

12wet lhamel ihänchufwi yachuyaj lhay tä lechunkatshay, lhäy'e laka diezmos, 
lhäy'e m'ayhay tä lhamel yen t'amajchetayej Lhawuk. Häp lhamel itumtej 
Conanías, Leví lhayis elh, lham tä itetshan ilhokej m'ayhaytso, lhäy'e lepuhfwa 
Simey tä ihänphä elh tä lhalech'otfwas p'ante. 

13Wet rey Ezequías lhäy'e Azarías tä Sacerdote tä Lhamya tä ihi Dios Lew'et, 
lhamel itshupyene hin'ol iyhäj yämlek hich'ote Conanías lhäy'e Simey. Häp 
hin'oltso lheyis Jehiel, Azazías, Nahat, Asael, Jerimot, Jozabad, Eliel, Ismaquías, 
Mahat, lhäy'e Benaías. 

14Häp Leví lhayis elh tä lhey Coré tä Imna lhäs, häpe elh tä lepewo tä t'uye 
Lhawuk Lew'et lepe tä tumej lhip tä ifwala tälhche. Wet lham tä itetshan m'ayhay 
tä wichi hiw'enho Lhawuk Dios, wet hiw'enhomche iyhäj m'ak tä tälho Lhawuk 
lew'ayhtestso, lhäy'e m'ayhay tä lhamya tä õyen t'amajchetayej Lhawuk. 

15Wet iche hin'ol tä hich'ote Coré tä ihi hupuy tä sacerdotes lew'etes. Lhamel 
lheyis Edén, Minjamín, Jesúa, Semaías, Amarías, lhäy'e Secanías. Wet lhamel 
iwoye lechumet tä hiw'enhomche m'ayhay häp iyhäj tä lepuhfwas tä thänhäy 
lhäy'e tä nithänhäya tä õhw'entejchehen lechumtes. 

16Hätej hiw'enhomche m'ayhay häp hin'ol tä inu'pe tres nekchämis tä lheyis ihi 
lehi, ilhokej lhamel tä ihochufwi Lhawuk Lew'et yämlek ichumthä tä iwoye 
lechumet ifwalapej, mälhyej tä lhamel w'enhayej lechumet tä iwoye. 

17Häp sacerdotes tä lheyis ihi lehi, õ'thatlä lepuhfwas lheyis, wet Leví lhayis tälhe 
tä hiw'en veinte nekchämis, õ'lesaynhen lheyis mälhyej m'ak tä lhamel lechumyaj 
lhäy'e tä w'enhayej lechumyaj tä lhamel iwoye. 

18Häte õ'lesaynhen lheyis häp lech'efwas lhäy'e leles. Tsi iwatläk sacerdotes 
lhaiwaklhathenpej tä lhayen t'amajchetesayej Lhawuk yämlek iwoye lham 
lechumet. 

19Wet ilhokej hupuy tä iche hin'ol tä ihi tä õ'tshupyenehen yämlek lhamel tä 
w'enhayej tä hiw'enho m'ayhay tä õw'ayhtes ilhokej sacerdotes tä tälhe letes 
Aarón, lhäy'e ilhokej Leví lhayis tä õ'lesaynhen lheyis tä lhamel yen lew'etesa 
honhat lhipey tä iwhäye hupuy. 

20Häp ilhokej täjtso m'ak tä rey Ezequías iwoye tä ihi p'ante Judá. Wet is m'ak tä 
iwoye, häp is alhoho lhäy'e tä matche, wet Lhawuk tä laka Dios käjejlhi. 

21Tsi matche tä t'ukwe Dios, wet m'ak at chik häpe tä iwoye tä hich'ote Dios 
Lew'et, n'äl tä ithatlä ilhokej letichunhayaj, lhäy'e tä iwoye Dios lhämtes lhäy'e 
lechufwenyajay. Wet häp tä tumenej tä is alhoho häp m'ak tä iwoyepej. 

2~Crón 32 

Senaquerib tiyäjo p'ante Judá 
(2 Rey 18.13; Isa 36.1) 

1Ilhokej m'ayhaytso tä rey Ezequiás iwoye p'ante hin'älit tä matche tä ihänlhi 
Lhawuk. Mat nech'e näm p'ante hin'o tä lhey Senaquerib tä Asiria laka rey wet 
tiyäjo honhat tä Judá, wet inuye hupuy tä õyen lep'otesa õfwamtes tä 
ch'opwayhen. Tsi iwatläk ikalhi wet lhayen lewuka. 

2Wet täjp'ante Ezequías ihanej tä Senaquerib iwatläk itayhlä Jerusalén, 

3wet Ezequías ihutwek leniyatfwas lhäy'e sip'älis kaniyatey tä lhamel iwo 
lehuseya'pe tä iwatläk hip'ohiche häp wajw'etes tä ifwute hupuy. Wet lhamel 
iwoye p'ante, 

4wet lhaihutwek wujpe wichi tä lhamel hip'ohiche ilhokej wajw'etes, lhäy'e waj 
n'äyij tä nekchufwi honhat tä lhamel hip'ohi, yämlek chik nämhen Asiria laka 
niyatey, wet lhamel tek ilhokhiyela waj tä tsaji. 

5Wet Ezequías lhaikhajyen tä lhainityenej tä yenlhi hupuy lefwamhat, wet 
ikanchä lhipey tä wasiche, wet iti'pe tä yenlhi hupuy tä toschephä tä sip'älis 
ihiche tä iyahinpe honhat, wet häte yenlhi lefwamhat elh tä iti alhotaje. Häte 
yenlhi honhat tä w'awulhchä tä õ'potpe wet õyäm tojphä tä ihi David laka Hupuy, 
wet häp yenthä wujpe õhunis lhäy'e õka'tshayajp'otes. 

6Häte itumtej sip'älis kaniyatey yämlek itetshan sip'älis, wet ihutwek, itihi lhip tä 
iwhäye hupuy lepe, wet ikhajyen tä ifwenho lhamel tä yok: 

7–¡Akhajyenhen wet äm hat'otle t'unay! Yej t'ayhatchä akhajyhayaj wet yej 
nowayaye Asiria laka rey lhäy'e laka sip'älis tä wujpe tä nekche lham. Tsi n'amel 
lhäy'e lhip tä khajay häp Elh tä in'amejen, inu'pe tä iyej lham. 

8Häp lham ichaye häp hin'ol, mat n'amel Lhawuk Dios tä in'amejen, inu'pe 
lhamel, yämlek hich'ot n'amehen tä y'awo lhaka'tshayaja. Häp tä wichi iläte 
p'ante laka rey Ezequías lhämtes, wet lhamel ichaye. 

Senaquerib lefwitseyaj 
(2 Rey 18.17-37; Isa 36.2-22) 

9Häp ifwalas p'antetso, wet Asiria laka rey Senaquerib itayhlä hupuy tä lhey 
Lakis, lhäy'e laka sip'älis. Wet ichene Jerusalén häp laka sip'älis kaniyatey iyhäj, 
yämlek iwo siläta Ezequías tä Judá laka rey lhäy'e ilhokej Judá lheley tä lhamel ihi 
Jerusalén. Häp lesilät yok: 

10–Häp täja Senaquerib tä Asirio lhayis laka rey lhämet tä ichen amehen tä yok, 
“¿Atsi m'ak tä amel lechaye, tä amel lemälhehi Jerusalén tä pajche õ'ailafwthä? 

11Yej wahin amejen tä Ezequías ikan amejen tä ifwen amhohen tä yok, Häp 
Lhawuk Dios ifwayhthila n'amejen Asiria laka rey. “Yej matitche Ezequías 
lhämettso, häpkhilek kat'ilayejen nehlä lhäy'e tä lechimhen. 

12Häpe n'aji Ezequías tä itiyejche kanhi häp diostso laka altares lhäy'e 
õn'okhayajw'etes tä ihi lhipey tä toschephä. Wet Ezequías inityenejen n'aji wichi 
tä ihi Judá lhäy'e tä ihi Jerusalén chik lhamel yäm weihalha altar tä 
len'okhayajw'et, yämlek lhamel n'okwiyej diostso lhäy'e tä iwunej incienso. 

13¿Hät kahanayej m'ak tä olham lhäy'e ochätilis tä olhamel owoyeje ilhokej wichi 
tä ihi honhates iyhäj? ¿Hät dios lhayis tä ihi honhatestso ikalhi naji tä ifwayhat 
n'oyej laka honhat? 

14¿Atsi dios elh tä häpe tä ihi honhates p'ante ochätilis iwasthiche chik ikalhi tä 
ifwayhat n'oyej häp laka wichi? ¿Atsi m'ak tä tumenej tä kamaj amel atichunhayaj 
chik aka dios ikalhihila tä aifwayhthenla? 

15“Lhek tetshan olhämet, yej wahin amejen tä Ezequías ikan amejen, wet yej 
woye yämlek aiwetahathen. Yej matitche lhämtes, tsi ihichet'a dios elh tä ihi 
ilhokej honhates iyhäj chik ikalhi tä ifwayhat n'oyej laka wichi, lhäy'e tä ifwayhtej 
ochätilis. ¡Nem koyhyaj amel aka dios tä ikalhihit'ak aifwayhthen n'oyej!” 

16Häp täjtso lhämtes tä Senaquerib kasip'älis kaniyatey itayhte Dios, häp 
Lhawuk, lhäy'e tä itayhte lakawo Ezequías. 

17Mat kamaj Senaquerib ithate cartas tä ilesayen tä iläkwlhi Lhawuk tä Israel laka 
Dios. Wet lhämtes yok: –Mälhnhiyeja t'at dios lhayis tä ihi honhates iyhäj tä 

ikalhihit'a p'ante tä ifwayhat n'oyej laka wichi, hätejla Ezequías laka dios tek 
ikalhihla tä ifwayhat n'oyej häp laka wichi. 

18Wet Senaquerib kasip'älis kaniyatey t'änpe Jerusalén lheley tä i'pe hupuy 
lefwamhat. Wet lhamel yäm äytaji tä t'änpe tä iwo Hebreo lhämtesa tä istunhen 
wichi, yämlek lhamel nowaye wet chik mälhyejtso lhamel nech'e isakanej tä 
tiyäjo hupuy. 

19Häp lhamel yämeje Dios tä ihi Jerusalén tä itech'aynej dios lhayis tä ihi 
honhates iyhäj, tä häpe hin'ol tä lakwey lhenhay. 

Lhawuk ifwayhat p'ante Jerusalén 
(2 Rey 19.35-37; Isa 37.36-38) 

20Wet rey Ezequías nech'e iwo let'alhyaja, lhäy'e profeta Isaías tä Amoz lhäs, tä 
lhamel t'alhch'oye Dios lech'otyaj tä tälh puleye. 

21Wet Lhawuk ichene laka ángel wet ilänhen ilhokej sip'älis lhäy'e laka niyatey tä 
ihi lhip tä Asiria laka rey Senaquerib ihi. Wet Senaquerib wuj tä len'äfwlhi ihi tä 
yäple laka honhat. Wet iche p'ante ifwala tä lham tiyäjchufwi len'okhayajw'et 
yämlek n'okwiyej laka dios. Wet tä ichufwi hup, wet leles ilän. 

22Mälhyej p'antetso tä Lhawuk ifwayhtej Ezequías lhäy'e Jerusalén lheley häp 
Senaquerib tä Asiria laka rey lhäy'e wichi iyhäj. Wet matche tä letamsek ihi. 

23Wet wujpe wichi tä ihoye Jerusalén tä ihäne lew'ayhtes tä lhamel hiw'enho 
Lhawuk. Häte ichäj lew'ayhtes iyhäj tä isis tä laha ihi tä lhamel hiw'enho 
Ezequías. Wet tälhe lewhäytso ilhokej wichi tä ihiche honhates iwujyen Ezequías. 

Ezequías t'inhayaj lhäy'e lechesyaj 
(2 Rey 20.1-11; Isa 38.1-8) 

24Häp ifwalastso t'inhayaj ihi Ezequías, imä katsi, tott'ayek y'inhila. Wet iwo 
let'alhyaja tä t'alhe Lhawuk, wet Lhawuk ichulho let'alhyaj tä hiw'enho letetnek. 

25Mat Ezequías nitetshana m'ak tä is tä Lhawuk iwoyeje, wet nemhit itichunche, 
mat häm lhaichäjlhi. Wet häp tä tumenej tä Lhawuk tawäkwäye, häte tawäkwäye 
wichi tä ihi Judá lhäy'e Jerusalén. 

26Mat Ezequías itäfwel lhamej tä lhaichäjlhi, wet lhay'ayhatchä tä ihi tä Dios 
itayche, wet hätej wichi tä ihi Jerusalén. Wet Lhawuk ileche tä itiyej lewäkw häp 
lhamel häp ifwalas tä Ezequías kamaj iläy p'ante. 

Ezequías leniyatyaj lhäy'e tä hiw'en m'ayek 

27Häp Ezequías leniyatyaj häp wuj m'ak tä hiw'en, lhäy'e len'ohyaj. Häte wuj 
plata tä ihut lhamej, lhäy'e oro, lhäy'e tuntey tä isis, lhäy'e m'ayhay tä lenij 
akäjche, lhäy'e laka'tshayajp'otes, lhäy'e ilhokej m'ayhay iyhäj tä wuj tä laha ihi tä 
hiw'en. 

28Häte ne'tek õyenlhi p'ante lewukwey tä yen lhäkw'etesa yämlek õ'thatho häp 
lhäk tä õt'amajej: häp yachuyaj lhoy, lhäy'e hat'es, lhäy'e aceite. Wet häte õyenlhi 

leläy his yämlek ithatho ilhokej leläy w'asetas tä w'enhahiche lhäy'e leläy 
tson'atas. 

29Häte õyenlhi hupuy, wet wujpe leläy tson'atas lhäy'e w'asetas tä hiw'en, tsi 
Dios hiw'enho m'ak tä wuj wet naya m'ak tä hiw'en. 

30Wet Ezequías lham tä ne'tek õhp'ohiche waj n'äyij tä nekche õpek tä ihi Gihón 
lhip tä ikaphä. Wet inekhatchufwi honhat tä tumejlä lhip tä ifwala itayche tä 
itayhte David laka Hupuy. Wet Ezequías is alhoho p'ante ilhokej m'ak tä 
iwoyepej. 

31Mat täjp'ante wichi tä Babilonio lhayis laka niyatey lhamel ichene lesilätwos tä 
y'ätshaneje Ezequías häp m'ak tä wuj tä wichi iseltejen tä ihi honhattso, wet Dios 
ileyej ayej Ezequías yämlek yelhte, tsi t'uhläk itäfwelej ilhokej m'ak tä ihi lehusek. 

Ezequías ileyej p'ante honhat 
(2 Rey 20.20-21) 

32Häp iyhäj m'ayhay tä Ezequías iwoye, lhäy'e lechumyaj tä is tä iwoye tä hin'älit 
tä wuj tä ihumin Lhawuk, ilhokej tähestso ihi t'at õlesaynekhi tä lhey “Profeta 
Isaías tä Amoz lhäs lew'enek”, lhäy'e elh õlesaynekhi tä lhey “Reyes tä ihi Judá 
lhäy'e Israel”. 

33Wet Ezequías y'il p'ante tä nech'e ihoye lechätilis, wet tä õjänch'oye, õ'tiyej 
wichi tä tälhe rey David lhamel letseyekw'et lhip tä tojphä. Häp ilhokej wichi tä 
ihi Judá lhäy'e lhamel tä ihi Jerusalén tä lhamel itichunche tä y'il wet hiw'enho 
len'ohyaj. Wet lhäs tä lhey Manasés häp tä icheyäjo lajcha leniyatyajw'et. 

2~Crón 33 

Manasés niyatej Judá 
(2 Rey 21.1-9) 

1Manasés hiw'en p'ante doce nekchämis tä iwo tesa leniyatyaj, wet cincuenta y 
cinco nekchämis tä ihi Jerusalén tä iwoye niyat lechumet. 

2Mat Manasés isit'a m'ak tä iwoye wet Lhawuk y'ulhanej. Tsi iten lakeyis tä lhäy'e 
lhip tä ni'isachehen tä wichi tä w'enha lhamej iwoye, häp lhamel tä Lhawuk 
pajche yokoschephä p'ante tä ihi honhat tä Israel lhayis nekche. 

3Häp Manasés yachajo tä yenlhi õn'okhayajw'etes tä ihiche chenhas tä lajcha 
Ezequías iwasthiche p'ante. Wet ineyhatphä Ba'al lhayis laka altares wet yenlhi 
dios tsinha tä lhey Asera lepeykas. Häte n'okwiyej katetsel lhäy'e ilhokej m'ayhay 
tä ihi pule. 

4Wet yenlhi altares tä ihi Lhawuk Lew'et, häp hup tä Lhawuk yop'antekwe, 
“Oyenla Ow'eta.” 

5Häte yenlhi altares tä itihi täkwfwas lhipey tä i'alhotaje tä ihi Lhawuk Lew'et, 
yämlek n'okwiyej katetsel lhäy'e ilhokej m'ayhay tä ihi pule. 

6Wet iwunho lhäs tä ihi honhat lhip tä lhey Ben-hinom tä yen lew'ayhata dios tä 
w'enha lhamej. Wet iwoye hayawu lechumyaj, wet lhayen n'ältshantsaja, wet 
fwitaj ihanej m'ak tä ihichela. Wet iwo lew'eta iyhäj tä inämthen husey wet 
y'ätshane tseyhay, wet iwoye m'ak tä inu'pe tä ni'isa tä iwäkwyhaynej Lhawuk. 

7Häte itihi lecheyä häp Dios Lew'et tä pajche Dios ifwenho p'ante David lhäy'e 
lhäs Salomón tä yok: –Ow'etna tä ihi Jerusalén otihi olhey yämlek tiyäj'attsiy. Tsi 
olham tä otshupyene tä ihi ilhokej honhat tä Israel lhayis ihi. 

8Wet chik Israel lhayis iwoye ilhokej m'ak tä one'tek lhamel iwoye, wet t'amajej 
ilhokej olhämtes lhäy'e ochufwenyajay tä okawo Moisés hiw'enhomchehte 
lhamel, chik mälhyejtso, wet olham tek osohiyeja lhamel honhatna tä ow'enhohte 
achätilis. 

9Mat Manasés tä tumenej tä Judá lhayis lhäy'e wichi tä ihi Jerusalén tä lhamel 
iwoye m'ak tä lhäy'e lhip tä ni'isa, inu'pe wichi iyhäj tä pajche Lhawuk itäyhat 
p'ante tä ihi honhat tä Israel lhayis nekche. 

10Wet häp tä Lhawuk ifwenho lhämet Manasés lhäy'e wichi, mat lhamel tek 
hich'ahuye. 

11Häp tä tumenej tä Lhawuk itayhtejlä Asiria laka rey kasip'älis kaniyatey. Wet 
lhamel itsokyenejlhi ganchos Manasés, wet yäyitlhi tä yen t'akaya chinhas tä 
ihäne Babilonia. 

Manasés iwo lehusek elha 

12Mat tä Manasés ihi lelhakli, wet lhaip'altsene Lhawuk tä letetsel laka Dios, wet 
wuj tä lhay'ayhatchä tä ihi tä itayche. 

13Wet tä iwo let'alhyaja, Dios hich'ahuye wet ichulho let'alhyaj. Wet Dios yachaje 
Jerusalén yämlek ikanchä tä ihi leniyatyaj. Wet Manasés nech'e ihanej p'ante tä 
Lhawuk häpe t'at Dios. 

14Häpe p'ante tä tiyäme täjtso, Manasés ne'tek õyenlhi David laka Hupuy 
lefwamhat tä i'alhotaje tä tumejlä häp Gihón lhip tä ifwala itayche. Tiyäjche 
honhat lhip tä ifwache tewok lhäsaj wet yäk ichäte lepe tä w'ahatwos len'äyhitaj, 
wet ilafwlhi lhip tä lhey Ofel. Häp õyäm tojphä lefwamhat. Häte itihi laka sip'älis 
kaniyatey ilhokej Judá laka hupuy tä khajayhen. 

15Wet itiyejche kanhi dios lhayis tä w'enha lhamej lhäy'e lecheyä tä ihi Lhawuk 
Lew'et, lhäy'e ilhokej altares tä ni'isa tä yenthä tä ihi chenaj tä Lhawuk Lew'et 
i'pe, lhäy'e tä ihi Jerusalén lhipey iyhäj. Wet ihän w'echehi wet ifwomejthä, ithat 
alhotaje. 

16Wet häp yenlhi Lhawuk laka altar, wet iti'pe tshätäy tä ilänhen tä yen 
n'okhayajayej Lhawuk yämlek lha'isyene lhäy'e tä hiw'enho gracias. Wet 
inityenej wichi tä ihi Judá chik lhamel n'okwiyej Lhawuk tä Israel laka Dios. 

17Kamaj wichi tujlhache tä yenlhi õw'ayhtes tä iti'pe altares tä ihi lhipey tä 
toschephä, mat tajlhame Lhawuk tä laka Dios tä lhamel yen n'okhayajayej. 

Y'il Manasés 
(2 Rey 21.17-18) 

18Häp m'ayhay iyhäj tä Manasés iwoye, lhäy'e let'alhyaj tä t'alhe Dios, lhäy'e 
profetas lhämtes tä lhamel ifwenho tä tälhe Lhawuk tä Israel laka Dios, ilhokej 
tähestso ihi olesaynekhi tä lhey “Reyes tä ihi Israel.” 

19Häp lhäy'e let'alhyaj tä iwoye, lhäy'e m'ak tä mälhyej tä Lhawuk ichulho 
let'alhyaj, lhäy'e ilhokej m'ak tä ni'isa tä iwoye tä kamaj lhakniy'ayhatahchä 
p'ante tä ihi tä Dios itayche, lhäy'e lesukyaj, lhäy'e tä yenlhi õn'okhayajw'etes tä 
ihi lhipey tä toschephä, lhäy'e tä itihiche hal'äy tä Asera lepeykas, atsinha tä õyen 
diosa len'okhayajw'et, lhäy'e lecheyälis - häp ilhokej tähestso ihi profetas 
lelesaynhay. 

20Wet Manasés y'il p'ante tä nech'e ihoye lechätilis, wet tä õjänch'oye, õ'tihi 
lelafwek lhip tä ihi lew'et. Wet lhäs tä lhey Amón häp tä icheyäjo lajcha 
leniyatyajw'et. 

Amón niyatej Judá 
(2 Rey 21.19-26) 

21Amón hiw'en p'ante veintidós nekchämis tä iwo tesa leniyatyaj, wet täkwfwas 
nekchämis tä ihi Jerusalén tä iwoye niyat lechumet. 

22Mat isit'a m'ak tä iwoye, hätet iwoye lajcha Manasés, wet Lhawuk y'ulhanej 
lakeyistso. Amón n'okwiyej ilhokej lecheyälis tä lajcha Manasés yenthä p'ante, 
wet iwopej lew'ayhata lhamel. 

23Mat lham tek lhay'ayhatchä tä ihi tä Lhawuk itayche, mälhnhiyejt'a p'ante 
lajcha Manasés m'ak tä iwoye. Mat Amón häm lhäy'e lhip tä letes ihi. 

24Wet leniyatfwas lhaikhajyenhen wet itayhlä lham, wet lhamel ilän tä ihi lew'et. 

25Mat wichi tä ihi honhat ilänhen anikoyistso, wet lhamel yen laka niyata lhäs tä 
lhey Josías tä tiyäjo lajcha leniyatyajw'et. 

2~Crón 34 

Josías niyatej Judá 
(2 Rey 22.1-2) 

1Josías hiw'en p'ante ocho nekchämis tä iwo tesa leniyatyaj tä ihi Judá, wet 
treinta y un nekchämis tä ihi Jerusalén tä iwoye niyat lechumet. 

2Wet Josías is alhoho m'ak tä iwoye wet Lhawuk käjejlhi. Wet ihän t'at m'ak tä 
lechäti David iwoye wet nemhit ileyej. 

Josías ilejphä honhat tä inachuhen m'ayhay tä ni'isa 

3Ihi ocho nekchämis tä Josías ihi p'ante leniyatyaj, tä kamaj häpe manse, wet 
nech'e iwo tesa tä t'ukwe lechäti David laka Dios. Wet ichäte doce nekchämis tä 
ihi leniyatyaj tä iwo tesa tä ilejphä Judá lhäy'e Jerusalén, lhäy'e õn'okhayajw'etes 
tä ihi lhipey tä toschephä, lhäy'e hal'äy tä dios tsinha tä lhey Asera lepeykas, 
lhäy'e õcheyälis tä chinhas. 

4Wet Josías ne'tek õ'wasthiche ilhokej altares tä wichi ihoyepej tä n'okwiyej dios 
lhayis tä kamatachehen tä lhey Ba'al lhayis lepeykas tä w'enhahiche. Hätej Josías 
ne'tek õ'wo lhipeya altares tä incienso lew'et tä iche'pe iyhäj altarestso. Wet 
õyisthen hal'äy tä Asera lepeykas, wet õ'wasthiche õcheyälis tä chinhas.Wet õ'wo 
lhipeya yäk lemok wet õ'tsäype letseyhay häp wichi tä n'okwiyej lhamel. 

5Häp häte iwunhomche lhamel laka sacerdotes lhiley, iti'pe laka altares. Wet 
mälhyej p'antetso tä ilejphä Judá lhäy'e Jerusalén. 

6Häte ithatlä p'ante hupuy tä ihi honhates tä lewuk wichi tä tälhe letes p'ante 
Manasés, lhäy'e tä tälhe letes Efraín, lhäy'e tä tälhe letes Simeón, wet yäk ichäte 
iyhäj tä letes p'ante Neftalí, lhäy'e tä ihi ilhokej lhipey tä ischephä tä iwhäye 
hupuy. 

7Iwasthiche altares tä ihi ilhokej honhat tä Israel, wet yisthen hal'äy tä Asera 
lepeykas, lhäy'e õcheyälis tä iwasthiche, wet iwo lhipeya yäk lemok. Häte 
iwasthiche ilhokej altares tä incienso tä lew'et tä õ'wunej. Häp tä ileyej p'ante, 
wet yäple Jerusalén. 

Õ'lhokpe õlesaynekhi tä Ley p'ante tälhe Moisés ihi 
(2 Rey 22.3-10) 

8Ihi p'ante dieciocho nekchämis tä rey Josías ihi leniyatyaj, wet tä ileyej tä ilejphä 
honhat lhäy'e Lhawuk Lew'et, wet ichene Safán tä Asalías lhäs, lhäy'e Maasías tä 
iyhäj kaniyat tä ihi Jerusalén, lhäy'e õlesaynekwo tä lhey Joa tä Joacaz lhäs, 
yämlek lhamel ikanchä Lhawuk Lew'et. 

9Wet lhamel ihoye Sacerdote tä Lhamya tä lhey Hilcías wet lhamel yachaje kolhki 
tä pajche õ'hänchufwi Lhawuk Lew'et. Häp Leví lhayis tä lepewos lhamel tä 
pajche ichumlä kolhkina tä tälhe wichi tä Manasés lhayis lhäy'e Efraín lhayis, 
lhäy'e wichi tä imälhehi p'ante Israel, lhäy'e ilhokej lhamel tä ihi honhates tä 
lewuhuy Judá lhayis lhäy'e Benjamín lhayis, lhäy'e wichi tä ihi Jerusalén. 

10Wet õyachaje kolhki häp hin'ol tä itetshan õchumyaj tä ihi Lhawuk Lew'et, 
yämlek lhamel tische häp iyhäj tä ichumthä tä ikanchä Lhawuk Lew'et. 

11Wet õyachaje kolhki häp hin'ol tä yen lechumyaja hal'äy, lhäy'e iyhäj tä yenthä 
õwukwey, yämlek lhamel ichäj tuntey lhäy'e hal'äy tä õyen lep'alkatseka, yämlek 
ineyhatphä hup, ithatho laka ch'utey täjp'ante Judá laka reyes nitetshana. 

12Häp hin'oltso lhamel wuj tä t'amajej lechumyaj. Wet iyhäj tä itetshan lhamel 
häpe Leví lhayis tä lheyis Jahat lhäy'e Abdías tä lhamel tälhe letes Merari, wet 

Zacarías lhäy'e Mesulam tä lhamel tälhe letes Coat. Wet Leví lhayis ilhokej tä wuj 
tä ihanejen p'ante música, 

13wet häte lhamel itetshan wichi tä tilhäjthä m'ayhay, lhäy'e ilhokej chumhas tä 
yenlhi lechumtes tä w'enhahiche. Wet iche Leví lhayis iyhäj tä häpehen 
õlesaynekwos, wet iyhäj häpehen iyhäj kaniyatey, wet iyhäj häpehen lepewos. 

14Häp tä õ'tonphä kolhki tä pajche õ'hänchufwi Lhawuk Lew'et, häp sacerdote 
Hilcías ilhoke õlesaynekhi tä Lhawuk laka Ley p'ante tälhe Moisés ihi. 

15Wet ifwenho Safán tä õlesaynekwo tä yok: –Olhoke õlesaynekhi tä Ley p'ante 
tälhe Moisés ihi tä ichufwi Lhawuk Lew'et. Wet Hilcías hiw'enho Safán Ley lehi, 

16wet Safán ihäne häp rey. Wet ifwenho rey tä yok: –Iwuk, häp akawos lhamel 
iwoye ilhokej m'ak tä lene'tek iwoye. 

17Lhamel ichuma ilhokej kolhki tä ihi Lhawuk Lew'et, wet lhamel yachaje 
chumhas lhäy'e iyhäj tä itetshan õchumyaj. 

18Hätej Safán yok: –Sacerdote Hilcías hiw'en n'oho õlesaynekhi. Wet Safán 
iyahyenho rey. 

Profeta'tsinha tä lhey Hulda iwo siläta m'ak tä ihichela 
(2 Rey 22.11-20) 

19Tä rey iläte m'ak tä Lhawuk lhämet yäme tä ihi lehi, wet hich'esajche lew'uy tä 
yen tetneka tä wuj tä lelhakli ihi. 

20Wet ichene sacerdote Hilcías, lhäy'e Ahicam tä Safán lhäs, lhäy'e Abdón tä 
Micaías lhäs, lhäy'e Safán tä õlesaynekwo, lhäy'e Asaías tä rey lech'otfwa. Wet rey 
ifwenho lhamel tä yok: 

21–Mäh ätshane Lhawuk m'ak tä olham omälhnhiyeja, lhäy'e wichi tä imälhehi 
Israel lhäy'e Judá. Ätshaneje lhämtes tä õ'lhokpe tä ihi õlesaynekhina. Tsi 
Lhawuk wuj lewäkw tä iti n'amejen, häp tä lhachätilis nit'amajayej p'ante 
Lhawuk lhämtes wet niwoyaye m'ak tä ihi lehina. 

22Wet Hilcías lhäy'e iyhäj ihoye atsinha tä profeta tä lhey Hulda, atsinha tä Salum 
tä lech'efwa. Salum häpe Ticva lhäs wet Harhás tä lecheyäs, wet häpe elh tä t'uye 
õkhäy tä ichufwi Lhawuk Lew'et. Wet atsinhatso tä lhey Hulda lew'et ihi p'ante 
Jerusalén lhip tä nech'ayek. Wet tä hin'oltso tä rey kachenhay ichäte, wet lhamel 
ifwenho atsinha häp rey letichunhayaj. 

23Wet atsinha ichulho lhamel tä yok: –Lhawuk tä Israel laka Dios lhämet yok, 
“Fwenho häp hin'o tä alechenhay tä leho n'oye 

24tä olham tä ohäpe Awuk Dios oyok, Ochenla'pe m'ak tä ni'isa hupuyna lhäy'e 
wichi tä ihi. Ochenla'pe ilhokej õwit'äyhyajay, mälhyej tä õlesaynhay yäme tä ihi 
lehi tä õyahyenho Judá laka rey. 

25Tsi lhamel iwomn'o wet iwunej incienso tä lhamel yen n'okhayajayej dios 
lhayis iyhäj. Wet lhamel iwäkwyhayen n'oyej ilhokej m'ak tä ni'isa tä iwoye. Häp 
tä tumenej tä naj lepesa owäkw tä otiyej lhamel lhäy'e hupuyna.” 

26Wet atsinha äp yok: –Wet häp Judá laka rey tä ichen amehen Lhawuk tä ne'tek 
lech'ahuyaye, fwenho lham häp Lhawuk tä Israel laka Dios lhämet tä yok, “Am 
lech'ahuye m'ak tä ihi lehi tä leläte tä õyahyenne, 

27wet lewo ahusek elha wet aley'ayhatchä tä ihi tä olham otayche. Wet leläte 
m'ak tä oyäme tä otayhte lewit'äy hupuyna lhäy'e wichi tä ihi. Wet tä wuj tä 
alhakli ihi, lech'esajchehen akhäy wet letafwlhi. Tä mälhyejtso, ofwen amho tä 
häte olham olät ame wet och'ahu ame. 

28Wet atamsek ihihla chik ley'inla wet lehohiyela achätilis, wet atey tek 
hiw'enla'pe m'ak tä ni'isa tä ochätyenla'pe hupuyna lhäy'e wichi tä ihi.” Wet rey 
silätwos yikhen tä iwo siläta rey. 

Josías iyahyenho wichi häp Ley p'ante tälhe Moisés, wet wichi yäme tä iwohiyela 
(2 Rey 23.1-3) 

29Rey Josías t'äne ilhokej hin'ol tä thänhäy tä ihi Judá lhäy'e tä ihi Jerusalén, 
ne'tek lhaihute. 

30Wet rey ihoye Lhawuk Lew'et, lhäy'e ilhokej hin'ol tä ihi Judá, lhäy'e ilhokej 
wichi tä ihi Jerusalén, lhäy'e sacerdotes, lhäy'e Leví lhayis, lhäy'e ilhokej wichi, 
häp iyhäj tä len'ohyaj ihi lhäy'e iyhäj tä naj len'ohyaja. Wet rey iyahyenho lhamel 
ilhokej Dios lhämtes tä ihi lehi tä õ'lhoke tä ihi Lhawuk Lew'et. 

31Wet rey ikasit tä ihi lew'et wet lhaifwenho Lhawuk tä iwohiyela m'ak tä is wet 
imälhthilawek lakhajyhayaj lhäy'e letichunhayaj tä iwohiyela ilhokej Lhawuk 
lhämtes lhäy'e lechufwenyajay tä ihi õlesaynekhi. 

32Häte Josías inityenej p'ante ilhokej wichi tä ihi Jerusalén, lhäy'e Benjamín lhayis 
tä ihi Jerusalén, tä lhamel fwitaj iwohiyela m'ak tä ihi õlesaynekhi. Wet lhamel 
häm iwoye Dios lhämet tä lhamel lhayäm islä lham tä letetsel laka Dios. 

33Häte Josías itäyhthen ilhokej m'ayhay tä ni'isachehen tä Lhawuk n'äyihomche 
tä i'pe ilhokej honhat tä lewuk Israel lhayis, wet ne'tek ilhokej wichi tä ihi Israel 
n'okwiyej Lhawuk Dios. Wet ilhokej ifwalas tä kamaj iläy Josías tä lhamel 
ilehiyejt'a Lhawuk tä letetsel laka Dios. 

2~Crón 35 

Josías iwaklhat m'ayhay yämlek wichi iwo lakäjyaja'pe Pascua 

1Rey Josías iwo p'ante lakäjyaja'pe Pascua tä ihi Jerusalén tä iwujyen Lhawuk. 
Häp wel'a tä ichun wet ifwala catorce tä õ'länhen tson'ataj les yämlek wichi iwo 
lakäjyaja. 

2Häte Josías itihi sacerdotes lechumet wet inityenej chik lhamel iwoye lechumet 
tä ihi Lhawuk Lew'et. 

3Wet Josías tahuyej Leví lhayis, häp lhamel tä ichufwenhen p'ante Israel lhayis 
lhäy'e tä lhayen t'amajchetayej Lhawuk. Wet ifwenho lhamel tä yok: –Tiyayhi 
Arca tä Õt'amajchet häp hup tä Israel laka rey Salomón tä David lhäs yenhoplhi 
p'ante Lhawuk. Nemla letilhäjaylhi tä lethatpe afwapol. Athana ch'otaye Lhawuk 
Dios lechumet lhäy'e Israel tä laka wichi. 

4Awaklhathen, iyhäjpej tä lhalepuhfwas, aw'entejchehen, mälhyej tä Israel laka 
rey David lelesaynek ne'tep'antek õ'woye, lhäy'e lhäs Salomón lelesaynek. 

5Kasthi õn'okhayajw'et tä alew'entejchehen tä aletumtej iyhäj Israel lhayis, 
mälhyej tä lhamel lhaiw'entejchehen tä iyej lepuhfwas. 

6Häte länay tson'ataj les häpkhilek õyenlhi Pascua, wet a'en t'amajchetesa 
yämlek lewaklhatej apuhfwas m'ak tä lhamel iwatlä, yämlek lhamel iwoye 
Lhawuk lhämet tä hiw'enho p'ante Moisés. 

7Wet Josías hiw'enho wichi häp iyhäj lham leläy yämlek lhamel iwo lakäjyaja'pe 
Pascua. Hiw'enho treinta mil (30.000) tson'ataj les lhäy'e kayla les, wet tres mil 
w'asetaj les. 

8Hätej rey lech'otfwas lhamel hiw'enho lew'ayhat wichi, häte hiw'enho 
sacerdotes lhäy'e Leví lhayis. Wet Hilcías, Zacarías lhäy'e Jehiel, häpe lhamel tä 
itetshan Dios Lew'et, wet lhamel yachaje sacerdotes dos mil seiscientos (2.600) 
tson'ataj les lhäy'e kayla les, wet trescientos w'asetaj les, yämlek lhamel iwo 
lakäjyaja'pe Pascua. 

9Häte Conanías, lhäy'e lepuhfwas Semaías lhäy'e Natanael, lhäy'e Hasabías, Jehiel, 
lhäy'e Jozabad, tä Leví lhayis kaniyatey, lhamel yachaje Leví lhayis cinco mil 
tson'ataj les lhäy'e kayla les, wet quinientos w'asetaj les, yämlek lhamel ilänhen 
tä yen lew'ayhatayejpe Pascua. 

Wichi iwo lakäjyaja tä itichunche Pascua 

10Mälhyejtso p'ante tä lhamel lhaiwaklhatejen Pascua. Wet sacerdotes ihi 
lechumetw'et tä ichufwi Lhawuk Lew'et tä lhamel ichumthä, lhäy'e Leví lhayis tä 
lhamel lhaikanejchä tä lhaitumtej lechumyaj tä lhamel iwoye, mälhyej tä rey 
ne'tek lhamel iwoye lhämet. 

11Wet Leví lhayis ilänhen tshätäy wet ilanche t'ähes, wet sacerdotes ichuma 
lew'oyis wet itsäype altar. 

12Wet nech'e Leví lhayis hiw'enhathen lhipey tshätäy tä õ'wunhomche, wet 
hiw'enhomche wichi yämlek lhamel yen Lhawuk lew'ayhata, mälhyej tä Ley 
p'ante tälhe Moisés ne'tek õ'woye. 

13Wet lhamel hip'ohen tshätäy tä lhamel iwo lakäjyaja'pe Pascua, mälhyej tä Dios 
lhämtes yäme. Wet lew'ayhtes iyhäj tä yen t'amajcheta tä lhamel ipen, 
ithathomche towhay lhäy'e õpenekhis iyhäj. Tä wak'alh, wet lhamel ikelit tä 
hiw'enhomche wichi. 

14Tä ileyej, iwaklhat m'ak tä lhamel tuj, lhäy'e sacerdotes. Tsi sacerdotes tä 
lhamel tälhe letes Aarón lhamel naj letamseka, tsi yäk honatsiyej tä hiw'enho 
Lhawuk häp tshätäy lhäy'e tä iwunhomche t'alhäs. Häp tä tumenej tä Leví lhayis 
iwaklhat m'ak tä lhamel w'enhayejen, lhäy'e sacerdotes. 

15Häte iche õchoswos tä lechäti p'ante Asaf tä lhamel ihi lechumetw'et, mälhyej 
tä rey David p'ante ne'tek õchoswos iwoye, lhäy'e Asaf, Hemán, lhäy'e Jedutún, 
häpe profeta tä hich'ote p'ante rey. Wet iche lepewos tä ihi lepelis tä lhamel t'uye, 
wet ihichet'a elh chik yikch'oye lechumet tä t'uye lepe, tsi lepuhfwas Leví lhayis 
tä iwaklhatho iyhäj häp tshätäy tä õ'länhen. 

16Mälhyej p'antetso tä õ'kanchä ilhokej Lhawuk lechumet ifwalatso, yämlek wichi 
iwo lakäjyaja'pe Pascua lhäy'e tä ilänhen tshätäy tä õ'wunhomche tä õ'ti'pe 
Lhawuk laka altar, mälhyej tä rey Josías lhämet tä ne'tek õ'woye. 

17Wet häp tä Israel lhayis tä iche katsi lhamel iwo lakäjyaja'pe Pascua, lhäy'e tä 
iwo lakäjyaja siete ifwalas tä lhamel tuj pan tä levadura newayej. 

18Tek w'enej chik iche p'ante chik wichi tä ihi Israel itichunche Pascua mälhyej tä 
yenlhina, tälhe p'ante lewhäy tä profeta Samuel ihi. Wet ihichet'a p'ante rey elh tä 
ihi Israel tä yenlhi Pascua tä mälhyej tä rey Josías yenlhi, tä lhäy'e sacerdotes, 
lhäy'e Leví lhayis, lhäy'e ilhokej Judá lhayis lhäy'e Israel lhayis tä iyej iyhäj, lhäy'e 
wichi tä lew'et Jerusalén. 

19Wet ihi dieciocho nekchämis tä Josías ihi p'ante leniyatyaj tä lhamel iwo 
lakäjyaja'pe Pascua. 

Josías y'il 
(2 Rey 23.28-30) 

20Häp tä tiyäme p'ante ilhokej m'ayhaytso, lhäy'e tä Josías pajche yenlhi Lhawuk 
Lew'et, häpe tä Egipto laka rey tä lhey Necao ihoye tewokitaj Éufrates yämlek 
iwo laka'tshayaja tä ihi Karkemis. Häpe tä Josías yik tä yistejlä, 

21mat Necao ichene lesilätwos yämlek ifwenho tä yok: –¡M'ak y'ajit'a ame, Judá 
kaniyat! ¿Atsi m'ak tä tumenej tä leho n'oye? Athana ohohit'a ame yämlek otay 
ahilä, mat ohoye honhat elh tä owo ka'tshayajaye. Dios ne'tek okeltshi. Tä 
mälhyejtso, leyej tä letayhlä Dios lhämet yämlek naj awit'äya. Tsi Dios in'oyej wet 
hich'ot n'oye. 

22Mat Josías ilehiyejt'a, kamaj tujlhache tä iwatläk itayhlä Necao, wet tek 
hich'ahulhi tä iwo lepeyeka tä lhämtes tälhe Dios. Häp mälhyejtso p'ante tä Josías 
itayhlä tä ihi honhat tä lhey Meguido. 

23Wet hin'ol tä õch'ähilwos lhamel tiyäjej lech'ähi rey Josías. Wet rey tahuyej 
lakawos tä yok: –¡Chumay n'oye, wuj tä owit'äy ihi, olätsek ihi! 

24Häp lakawos ichuma tä ihi lakaletaj tä laka'tshayajhi, wet lhamel ithatho 
lakaletaj elh wet ichäje Jerusalén, wet ihi p'ante tä y'il. Wet tä õjänch'oye, õ'tihi 

lechätilis tseyekw'et. Wet ilhokej Judá lheley lhäy'e Jerusalén lheley tä lhamel 
tafwchehchä tä itichunche p'ante Josías tä y'il. 

25Wet profeta Jeremías yenlhi lelesaynek tä itichunche Josías tä y'il. Wet ilhokej 
hin'ol tä õchoswos lhäy'e atsinhay tä õchoswos, tä lhamel iten letenkay lhamel 
y'äyen Josías, wet mälhyejtso tä ihi Israel yäk nämena. Wet õlesaynhaytso ihi t'at 
õtenekhis. 

26-27Wet m'ayhay iyhäj tä Josías iwoye, tälhe tä iwo tesa leniyatyaj yäk häp lepes 
leniyatyaj, lhäy'e lechumyaj tä is tä iwoye tä hin'älit tä wuj tä ihumin Lhawuk wet 
iwoye lhämtes tä ihi lehi, - ilhokej tähestso ihi õlesaynekhi tä lhey “Reyes tä ihi 
Israel lhäy'e Judá.” 

2~Crón 36 

Joacaz niyatej Judá 
(2 Rey 23.30-34) 

1Wichi itshupyene Joacaz tä Josías lhäs tä lhamel yen laka niyata tä icheyäjo 
lajcha lew'et tä ihi Jerusalén. 

2Joacaz hiw'en p'ante veintitrés nekchämis tä iwo tesa leniyatyaj, wet tres iwel'as 
tä ihi Jerusalén tä iwoye niyat lechumet. 

3Wet Necao tä Egipto kaniyat isoyej p'ante leniyatyaj, wet inityenejen wichi tä ihi 
ilhokej honhat yämlek tiskanpe tres mil trescientos (3.300) kilos plata lhäy'e 
treinta y tres kilos oro. 

4Wet Necao ichuma häp Joacaz lech'inij tä lhey Eliaquim wet yen niyatayej Judá 
lhäy'e Jerusalén. Wet iwo lhey elha, yen lheya Joaquim, wet ichäje Egipto lechila 
Joacaz. 

Joaquim niyatej Judá 
(2 Rey 23.36–24.7) 

5Joaquim hiw'en p'ante veinticinco nekchämis tä iwo tesa leniyatyaj, wet once 
nekchämis tä ihi Jerusalén tä iwoye niyat lechumet. Mat isit'a m'ak tä iwoye, wet 
Lhawuk Dios y'ulhanej lakeyistso. 

6Wet Nabucodonosor tä Babilonia laka rey näm tä itayhlä, wet itsoklhi wet 
yäyitlhi tä yen t'akaya chinhas wet ihäne laka honhat. 

7Wet ichuma m'ayhay iyhäj tä laha ihi tä ihi Lhawuk Lew'et, wet ihäne Babilonia 
wet itihi lewukwe tä leniyatyajw'et. 

8Wet m'ayhay iyhäj tä Joaquim iwoye, lhäy'e lakeyis tä hich'atej tä ni'isahen, 
lhäy'e letes tä õ'tiyej, ihi t'at õlesaynekhi tä lhey “Reyes tä ihi Israel lhäy'e Judá.” 
Wet lhäs tä lhey Joaquín häp tä icheyäjo lajcha leniyatyajw'et. 

Õyen kwenkaya Joaquín lhäy'e wichi tä õ'chäje Babilonia 
(2 Rey 24.8-17) 



874 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

9Joaquín hiw'en p'ante ocho nekchämis tä iwo tesa leniyatyaj, wet tres iwel'as 
lhäy'e diez ifwalas tä ihi Jerusalén tä iwoye niyat lechumet. Mat isit'a m'ak tä 
iwoye wet Lhawuk y'ulhanej lakeyis. 

10Wet tä lewhäy tä nawop rey Nabucodonosor ne'tek õ'häne Babilonia, lhäy'e 
m'ayhay tä laha ihi tä ichufwi Lhawuk Lew'et. Wet Nabucodonosor itshupiye 
Joaquín lewithok tä lhey Sedequías wet yen niyatayej Judá lhäy'e Jerusalén. 

Sedequías niyatej Judá 
(2 Rey 24.18-20; Jer 52.1-3) 

11Sedequías hiw'en p'ante veintiún nekchämis tä iwo tesa leniyatyaj, wet once 
nekchämis tä ihi Jerusalén tä iwoye niyat lechumet. 

12Mat isit'a m'ak tä iwoye wet Lhawuk Dios y'ulhanej lakeyistso. Tsi tä profeta 
Jeremías ifwenho Lhawuk lhämet, Sedequías tek hich'ahuye wet tek 
lhay'ayhatchä. 

13Wet rey Nabucodonosor ne'tek yäm kalelhäj lhämet tä iwoyeje Dios lhey, 
yämlek lhaithatche wet nitayahlä. Mat tej tä Sedequías iwoyetso thayej, tek 
imatitche lhämet. Tä paj wet lhaikhajyen tä itayhlä Nabucodonosor, wet matche 
tä hit'unhat lehusek tä ileyej Lhawuk tä Israel laka Dios. 

14Hätej ilhokej niyatey tä ihi Judá, lhäy'e sacerdotes, lhäy'e wichi, tä lhäy'e lhip tä 
ni'isa m'ak tä lhamel iwoye tä ileyej Lhawuk wet ihän wichi tä ihi honhates iyhäj 
lakeyis tä hich'atej tä ni'isachehen. Wet lhamel ikänchi Lhawuk Lew'et tä lham tä 
itshupiye tä yen t'amajcheta tä ihi Jerusalén. 

15Häp Lhawuk tä lhamel letetsel laka Dios tä yachajopej tä iwo peyeka p'ante tä 
ichene lesilätwos, tsi hip'altsenhen laka wichi lhäy'e lham Lew'et. 

16Mat lhamel ischeyejlhipej Dios silätwos, wet yen w'et m'ayeka Dios lhämtes, 
wet ilhaklit laka profetas. Tä lepese, wet Lhawuk lewäkw ichätpe laka wichi wet 
tek lecha ihi p'ante. 

Judá lewit'äy lhäy'e Lhawuk Lew'et tä wasi 
(2 Rey 25.1-21; Jer 52.3-30) 

17Häp Lhawuk ichene p'ante Babilonio lhayis laka rey lhäy'e laka nifwotas 
yämlek ilänhen manses, tej tä lhamel ichufwi Lhawuk Lew'et thayej. Wet 
wichitso tek hip'altsenhen manses lhäy'e atsinha lhutshay, lhäy'e hin'ol tä 
thänhäy, lhäy'e iyhäj tä t'inhayaj ihi tä nikhajayahen. Häp ilhokej p'ante tä 
Lhawuk yachaje wichitso lakweyey. 

18Wet lhamel ichäje laka honhat ilhokej m'ayhay tä ichufwi Dios Lew'et, m'ayhay 
tä wus lhäy'e m'ayhay tä lemsas, lhäy'e m'ayhay tä wuj tä laha ihi. Häte ichäj 
m'ayhay tä rey hiw'en, lhäy'e leniyatfwas. 

19Wet lhamel ithatlä tä iwunej Dios Lew'et, wet iwasthiche Jerusalén lefwamtes, 
wet iwunej rey lew'et lhäy'e lewukwey, wet iwasthiche ilhokej häp m'ayhay tä 
laha ihi. 

20Häp wichi tä imälhehi tä iläyhen, häp õ'hane Babilonia tä õyen kwenkaya 
lhamel lhäy'e leles, yäk ichäte lewhäy tä Persa lhayis lhayen niyatayej honhat. 

21Mälhyejtso tä lhayäm matche Dios lhämet p'ante laka profeta Jeremías yen 
lhämeta. Tsi honhat tä Judá nemhit wichi ihi, wasi, mälhyej chik iwo let'elakw'eta 
yäk ichäte p'ante setenta nekchämis, wet häp tä tiyäme lewit'äy. 

Rey Ciro yenlhi lhämet tä iwahnej Israel lhayis chik yäple laka honhat 
(Esdras 1.1-4) 

22Häp nekchäm tä ichun tä Ciro lhayen niyatayej Persia, wet Lhawuk t'uhläk 
imatitche lhämet p'ante ifwenho profeta Jeremías. Wet Lhawuk iwo 
letichunhayaja Ciro, wet lham iwo siläta mälhewek laka honhat. Häte ichen laka 
cartas wet yok: 

23“Ciro, Persia laka niyat, lhämet yokwe: Dios tä pule Lewuk yenn'o lewuka 
ilhokej õniyatyajay tä ihonhatena. Wet ne'tek oyenhoplhi Lewukwe tä ihi 
Jerusalén tä ihi honhat tä Judá. Tä mälhyejtso, elh chik häpe amel tä ahäpe elh 
Dios laka wichi, is chik lham hich'ote, wet yäple Jerusalén.” 

Esdras 

Esdras 1 

Rey Ciro yenlhi lhämet tä iwahnej Israel lhayis chik yäple laka honhat 
(2 Crón 36.22-23) 

1Häp nekchäm tä ichun tä Ciro lhayen niyatayej Persia, wet Lhawuk t'uhläk 
imatitche lhämet p'ante ifwenho profeta Jeremías. Wet Lhawuk iwo 
letichunhayaja Ciro, wet lham iwo siläta mälhewek laka honhat. Häte ichen laka 
cartas wet yok: 

2-3“Ciro, Persia laka niyat, lhämet yokwe: Dios tä pule Lewuk häpe t'at wichi tä 
Israel lhayis laka Dios. Wet lham yenn'o lewuka nilhokej n'oniyatyajay tä 
ihonhatena. Wet ne'tek oyenhoplhi Lewukwe tä ihi Jerusalén tä ihi honhat tä 
Judá, tsi häp täjtso hupuy tä lew'et. Tä mälhyejtso, elh chik häpe amel tä ahäpe 
elh Dios laka wichi, is chik lham tach'ote, wet yäple Jerusalén wet yenhoplhi 
Lewukwe. 

4Wet nilhokej wichi iyhäj is chik hiw'enho lech'otyaj häp Dios laka wichitso, 
yämthilek yikch'oye honhatna wet yäple Jerusalén. Is chik tach'oteje lhamel 
häp oro wok plata, wok leläy, wok m'ak chik isej, häte m'ayhay tä yen 
t'awayhata häp Dios Lewukwe tä ihi Jerusalén.” 

Israel lhayis yäple Jerusalén 

5Wet wichi tä thänhäy tä tälhe letetsel Judá lhäy'e Benjamín, lhäy'e häp 
sacerdotes, lhäy'e Leví lhayis, lhamel lhaiwaklhathen yämthilek yäple Jerusalén 
wet yenlhi Lhawuk Lewukwe. Lhawuk t'at tä ikhajyenhen lhamel yämthilek yäpil. 

6Wet nilhokej wichi tä lew'etfwas hich'otyeneje oro lhäy'e plata, lhäy'e leläy, 
lhäy'e m'ak chik isej, lhäy'e m'ayhay tä laha ihi, lhäy'e nilhokej m'ayhay tä yen 
t'awayhata Lhawuk. 

7Häp rey Nabucodonosor itonphä p'ante m'ayhay tä tälhe Lhawuk Lewukwe tä 
ihi Jerusalén, wet itihi p'ante lham laka dios lew'et. Mat Ciro t'uhläk yachaj, 

8wet häp tä ifwenho laka chinaj t'äjwo Mitrídates tä yok: –Tonphä nilhokej 
m'ayhay wet wo t'ufwahtesa. Wet chinaj t'äjwo iwoye, itonphä wet iwo 
t'ufwahtesa. Tä ileyej, wet hiw'enho Sesbasar tä häpe hin'o tä Ciro yen niyatayej 
Judá. 

9Wet iche treinta lehis tä oro, wet mil lehis tä plata, wet veintinueve tsonhates, 

10wet treinta lehis tä niwusa tä oro, wet cuatrocientos diez (410) lehis tä niwusa 
tä plata, lhäy'e mil m'ayhay iyhäj. 

11Tä nilhok m'ayhay tä oro lhäy'e plata, iche cinco mil cuatrocientos (5.400). 
Nilhokej tähestso Sesbasar yachaje Jerusalén tä lham yäple, lhäy'e wichi iyhäj tä 
Babilonia yen p'ante lakwenkaya. 

Esdras 2 

Häp täja lheyis häp Israel lhayis tä yikch'oye p'ante Babilonia 
(Neh 7.5-73) 

1Häp Israel lhayis p'ante rey Nabucodonosor ihäne Babilonia tä yen kwenkaya, 
iche lhamel tä paj wet yikch'oye honhattso wet yäple Jerusalén lhäy'e lew'etes 
iyhäj tä ihi Judá. Iyhäjpej yäpnho t'at laka honhat, 

2wet häp hin'ol tä yikchufwi lhamel häpehen Zorobabel, Josué, Nehemías, Seraías, 
Reelaías, Mardoqueo, Bilsán, Mispar, Bigvay, Rehúm, lhäy'e Baana. Häp täja 
lheyis häp lhamel tä yäpil: 

3Wichi tä letes p'ante lhey Parós, iche dos mil ciento setenta y dos lhamel (2.172). 

4Wichi tä letes p'ante lhey Sefatías, iche trescientos setenta y dos lhamel (372). 

5Wichi tä letes p'ante lhey Ara, iche setecientos setenta y cinco lhamel (775). 

6Wichi tä letes p'ante lhey Pahat-moab, häp lhamel tä tälhe hin'ol p'ante lheyis 
Josué lhäy'e Joab, iche dos mil ochocientos doce lhamel (2.812). 

7Wichi tä letes p'ante lhey Elam, iche mil doscientos cincuenta y cuatro lhamel 
(1.254). 

8Wichi tä letes p'ante lhey Zatu, iche novecientos cuarenta y cinco lhamel (945). 

9Wichi tä letes p'ante lhey Zacay, iche setecientos sesenta lhamel (760). 

10Wichi tä letes p'ante lhey Binuy, iche seiscientos cuarenta y dos lhamel (642). 

11Wichi tä letes p'ante lhey Bebay, iche seiscientos veintitrés lhamel (623). 

12Wichi tä letes p'ante lhey Azgad, iche mil doscientos veintidós lhamel (1.222). 

13Wichi tä letes p'ante lhey Adonicam, iche seiscientos sesenta y seis lhamel 
(666). 

14Wichi tä letes p'ante lhey Bigvay, iche dos mil cincuenta y seis lhamel (2.056). 

15Wichi tä letes p'ante lhey Adín, iche cuatrocientos cincuenta y cuatro lhamel 
(454). 

16Wichi tä letes p'ante lhey Ater, häp lhamel tä tälhe hin'o p'ante lhey Ezequías, 
iche noventa y ocho lhamel (98). 

17Wichi tä letes p'ante lhey Besay, iche trescientos veintitrés lhamel (323). 

18Wichi tä letes p'ante lhey Jora, iche ciento doce lhamel (112). 

19Wichi tä letes p'ante lhey Hasum, iche doscientos veintitrés lhamel (223). 

20Wichi tä letes p'ante lhey Gibar, iche noventa y cinco lhamel (95). Nilhokej 
wichitso tälhe Babilonia wet yäple Judá. 

21Wichi tä lew'et p'ante Belén iche ciento veintitrés lhamel (123). 

22Wichi tä lew'et p'ante hupuy tä lhey Nichätchä, iche cincuenta y seis lhamel 
(56). 

23Wichi tä lew'et p'ante Anatot, iche ciento veintiocho lhamel (128). 

24Wichi tä lew'et p'ante Bet-azmavet, iche cuarenta y dos lhamel (42). 

25Wichi tä lew'etes p'ante Kiriat-jearim, T'owalhaj, lhäy'e N'opekis, iche 
setecientos cuarenta y tres lhamel (743). 

26Wichi tä lew'etes p'ante Ramá lhäy'e Geba, iche seiscientos veintiuno lhamel 
(621). 

27Wichi tä lew'et p'ante Mikmas, iche ciento veintidós lhamel (122). 

28Wichi tä lew'etes p'ante Betel lhäy'e N'owastsek, iche doscientos veintitrés 
lhamel (223). 

29Wichi tä lew'et p'ante Nebo, iche cincuenta y dos lhamel (52). 

30Wichi tä lew'et p'ante lhey Ow'et Khajay, iche ciento cincuenta y seis lhamel 
(156). 

31Wichi tä lew'et p'ante Elam elh, iche mil doscientos cincuenta y cuatro lhamel 
(1.254). 

32Wichi tä lew'et p'ante Harim, iche trescientos veinte lhamel (320). 

33Wichi tä lew'etes p'ante Lod, Hadid, lhäy'e Ono, iche setecientos veinticinco 
lhamel (725). 

34Wichi tä lew'et p'ante Jericó, iche trescientos cuarenta y cinco lhamel (345). 

35Wichi tä lew'et p'ante Senaa, iche tres mil seiscientos treinta lhamel (3.630). 
Nilhokej wichitso tälhe Babilonia wet yäple Judá. 

36Häp sacerdotes tä letes p'ante lhey Jedaías, häp lhamel tä tälhe hin'o p'ante lhey 
Josué, iche novecientos setenta y tres lhamel (973). 

37Wet sacerdotes tä letes p'ante lhey Imer, iche mil cincuenta y dos lhamel 
(1.052). 

38Wet sacerdotes tä letes p'ante lhey Pasur, iche mil doscientos cuarenta y siete 
lhamel (1.247). 

39Wet sacerdotes tä letes p'ante lhey Harim, iche mil diecisiete lhamel (1.017). 
Nilhokej sacerdotestso lhamel tälhe Babilonia wet yäple Judá. 

40Häp Leví lhayis tä lechätilis p'ante lheyis Josué lhäy'e Cadmiel, lhamel tä tälhe 
hin'o p'ante lhey Hodavías, iche setenta y cuatro lhamel (74). 

41Wet Leví lhayis tä häpehen iyhäj tä ichoywethä tä letes p'ante lhey Asaf, iche 
ciento veintiocho lhamel (128). 

42Wet iyhäj Leví lhayis tä lechätilis häpehen lhamel tä t'uye p'ante Dios Lew'et, 
häp lhamel tä tälhe hin'ol p'ante lheyis Salum, Ater, Talmón, Acub, Hatita, lhäy'e 
Sobay, tä nilhokej iche ciento treinta y nueve lhamel (139). Nilhokej Leví lhayistso 
lhamel tälhe Babilonia wet yäple Judá. 

43Wet iyhäj tä tach'ote Dios Lew'et lechumet häpehen lhamel tä lechätilis p'ante 
lheyis Siha, Hasufa, Tabaot, 

44Queros, Siaha, Padón, 

45Lebana, Hagaba, Acub, 

46Hagab, Salmay, Hanán, 

47Gidel, Gahar, Reaías, 

48Resín, Necoda, Gazam, 

49Uza, Paseah, Besay, 

50Asena, Meunim, Nefusim, 

51Bacbuc, Hacufa, Harhur, 

52Baslut, Mehída, Harsa, 

53Barcós, Sísara, Tema, 

54Nesía, lhäy'e Hatifa. 

55Wet iyhäj tä tälhe rey Salomón lakawos häpehen lhamel tä lechätilis p'ante 
lheyis Sotay, Soferet, Peruda, 

56Jaala, Darcón, Gidel, 

57Sefatías, Hatil, Poqueret-hasebaím, lhäy'e Amón. 

58Nilhokej iyhäj tä tach'ote Dios Lew'et lechumet, lhäy'e lhamel tä lechätilis 
häpehen p'ante Salomón lakawos, iche trescientos noventa y dos lhamel (392) tä 
tälhe Babilonia wet yäple Judá. 

59Wet wichi tä nämhen tä tälhe lhip tä lhey Tel-mela, lhäy'e iyhäj tä tälhe Tel-
harsa, lhäy'e iyhäj tä tälhe Querub, lhäy'e iyhäj tä tälhe Adón, lhäy'e iyhäj tä tälhe 
Imer, lhamel kalelhäjit'a chik lechätilis p'ante häpehen Israel lhayis, wet häp tä 
ihanhiyejt'a chik lhamelna häpehen Israel leles. 

60Häp lhamel häpehen wichi tä tälhe lechätilis Delaías, Tobías, lhäy'e Necoda. 
Nilhokej lhamel iche seiscientos cincuenta y dos (652). 

61Wet iche iyhäj tä lechätilis häpehen sacerdotes p'ante tä lheyis Hobaías, Cos, 
lhäy'e Barzilay. Häp Barzilay häpe p'ante hin'o tä iyej Galaad lhele elh tä äp lhey 
Barzilay leles tsinhay elh. Wet häp tä äp yen lheya Barzilay. 

62Wet tä lhamel fwetaj t'ukwe lheyis tä ihi lehi tä iyej Israel lhayis, mat 
nilhokhiyet'a. Wet tä lheyis newahi lehi, tek õ'wahnej chik häpehen sacerdotes. 

63Häte niyat n'äyejo lhamel chik fwetaj tufw n'olhäk tä n'ot'amajchetes, mat 
chunkat sacerdote itetshan wet ichumyenlhi n'okalelhthayajchal tä lhey Urim 
lhäy'e Tumim, yämthilek ihanej m'ak tä Dios ne'tek õ'woyeje lhamel. 

64Wet tä nilhok wichi, iche cuarenta y dos mil trescientos sesenta (42.360). 

65Mat tek õhp'ajtej lakawos tä hin'ol lhäy'e tä atsinhay, tä häpe siete mil 
trescientos treinta y siete (7.337). Häte iche doscientos (200) hin'ol lhäy'e 
atsinhay tä ihanej tä ichoywethä. 

66Wet lhamel hiw'en setecientos treinta y seis (736) yel'atas, wet doscientos 
cuarenta y cinco (245) mola lhayis, 

67wet cuatrocientos treinta y cinco (435) camellos, wet seis mil setecientos veinte 
(6.720) asno lhayis. 

68Wet elhpej hin'ol tä thänhäy, tä lhamel nichäte Dios Lew'et tä ihi Jerusalén, 
lhamel iwo t'awayhtesa yämthilek õ'nech'aynhi Dios Lew'et wet õ'tihi t'at lew'et 
tä pajche lew'et. 

69Wet m'ak tä yen t'awayhata Dios, iche cuatrocientos ochenta y ocho (488) kilos 
oro yämthilek õyenejlhi häp Dios Lew'et tä õ'nech'aynhi. Häte iche dos mil 
setecientos cincuenta (2.750) kilos plata, wet iche cien sacerdote lew'uyis. 

70Wet sacerdotes, lhäy'e Leví lhayis, lhäy'e iyhäj wichi, lhamel imälhehi Jerusalén 
wet yen lew'eta. Wet häp iyhäj tä ichoywethä, lhäy'e hin'ol tä t'uye Dios Lew'et, 
lhäy'e iyhäj tä tach'ote Dios Lew'et lechumet, lhamel yen lew'eta hupuy tä 
tott'ahomche tä pajche lew'etes. Wet iyhäj Israel lhayis lhamel yäpnhomche 
hupuy iyhäj tä pajche lew'etes. 

Esdras 3 

Yachajo tä wichi n'okwiyej Dios tä lhamel ihi Jerusalén 

1Tä nichäte p'ante iwel'a siete, Israel lhayis nech'e ihiche t'at hupuy tä pajche 
lew'etes, wet nilhokej lhaihutwek tä ihi Jerusalén. 

2Wet Josué, Josadac lhäs, lhäy'e lech'otfwas tä häpehen sacerdotes, lhäy'e 
Zorobabel tä häpe Salatiel lhäs, lhäy'e lepuhfwas, lhamel yenlhi Israel lhayis laka 
Dios laka altar yämthilek õ'wunho itshätäy tä õ'länhen, mälhyej tä Dios lakawo 
Moisés lelesaynek ne'tek wichi iwoye. 

3Lhamel yenlhi altar tä t'un, tsi lhamel nowaye t'at wichi tä ihi häp honhat. Wet tä 
nech'e fwalapej ilänhen itshätäy, lhäy'e tä honaj, wet iwunhomche, iti'pe altartso 
yämthilek yen n'okhayajayej Lhawuk. 

4Häte lhamel iwo lakäjyajayej häp ifwalas tä yen lheya N'ohupelis, mälhyej tä 
n'olesaynek tä häpe Lhawuk lhämet ne'tek wichi iwoye. Wet ifwalapej lhamel 
ilänhen itshätäy wet iwunhomche, hiw'awlhatej m'ak tä Lhawuk ne'tek iwoye. 

5Häte iche itshätäy iyhäj tä lhamel ilänhen wet iwunhomche ifwalapej, mälhyej tä 
Lhawuk lhämet ne'tek iwoye, lhäy'e tä iwel'a nech'ayek, lhäy'e ifwalas iyhäj tä 
õyen käjyajayej häp Lhawuk, lhäy'e m'ak at chik häpek elh t'uhläk yen t'awayhata 
Lhawuk, häp tä õ'ti'pepej häp altartso. 

6Tälhe iwel'a siete, häp ifwala tä ichun, lhamel iwo tesa tä ilänhen itshätäy wet 
iwunhomche tä yen t'awayhata Lhawuk, tej tä kamaj niwoya tesa tä lhamel 
inech'aynhi Lhawuk Lew'et. 

Albañiles iwo tesa tä inech'aynhi Dios Lew'et 

7Wet wichi hiw'enho chinaj t'äj häp hupwos lhäy'e hin'ol tä yen chumeta hal'ä, 
wet hiw'enho wichi tä ihi Tiro lhäy'e Sidón häp lhäk, lhäy'e hat'es, lhäy'e aceite, 
yämthilek lhamel inuhatche lewomekitaj häp hal'äy tä pino tä tälhe Líbano pajtha 
ichätyene Jope, mälhyej tä rey Ciro tä ihi Persia iwahnej lhamel. 

8Tä tajyäme nekchäm weihalha lhäy'e iwel'as täkwfwas tä wichi ihi Jerusalén tä 
yäple, wet nech'e Zorobabel tä häpe Salatiel lhäs, lhäy'e Josué tä häpe Josadac 
lhäs, lhamel iwo tesa tä inech'aynhi Dios Lew'et, lhäy'e lepuhfwas sacerdotes 
lhäy'e Leví lhayis, lhäy'e nilhokej iyhäj wichi tä yäple Jerusalén tä tälho honhat tä 
yen kwenkaya. Wet lhamel yachaje Leví lhayis tä inu'pe veinte nekchämis 
yämthilek lhamel itetshan häp n'ochumetna. 

9Wet lhamel tä itetshan lechumet häpehen Josué lhäy'e leles lhäy'e lepuhfwas, 
lhäy'e Cadmiel lhäy'e leles, lhäy'e wichi tä tälhe hin'o tä lhey Henadad, lhäy'e Leví 
lhayis iyhäj. Cadmiel lhäy'e leles lhamel letes p'ante lhey Hodavías. 

10Tä nichäte ifwala tä õyenlhi lefwetes häp Lhawuk Lew'et, wet sacerdotes 
y'uchehen lew'uyis tä sacerdote w'uyis. Wet tä hupwos yenlhi lefwetes, 
sacerdotes takasthen, ichäjwethä lefwolis trompetas, wet Leví lhayis tä tälhe 
letes Asaf, lhamel ichäjwethä chinaj lhipey tä y'ajwek yämthilek iwunit häp 
Lhawuk, mälhyej tä rey David p'ante ne'tek Israel lhayis iwoye. 

11Iyhäj ichoywethä tä iwunit Lhawuk, wet iyhäj yok: “N'awunit Lhawuk tsi lham 
häp tä hap'altsentsaj, wet lehumnhayaj tä itiyej Israel lhayis tek tatäy.” Wet 
nilhokej wichi t'änhen tä iwujyen häp Lhawuk, tä lewos iwo tesa tä yenlhi 
lefwetes Lhawuk Lewukwe. 

12Wet wujpe sacerdotes lhäy'e Leví lhayis, lhäy'e hin'ol tä thänhäy, wet nech'e 
häpehen hin'ol tä hich'uthen tä lhamel hiw'en p'ante Dios Lew'et tä ichun. Wet 

lhamel ifwitsenej tä tafwchehchä tä hiw'en tä õ'wo tesa tä õyenlhi lefwetes Dios 
Lewukwe tä õ'nech'aynhi. Wet wujpe iyhäj tä t'änhen tä akäswethä. 

13Wet kalelhäjit'a lepak häp iyhäj tä tafwchehchä, tsi wujpey wichi tä nichulhwek 
tä t'änhen tä akäswethä. Wet wichi tä lew'etes atosehen iläte t'at. 

Esdras 4 

Samaria lheley fwetaj ikasthayen Israel lhayis lechumet 

1Judá kawichi lhäy'e Benjamín kawichi, lhamel yäple Jerusalén tä tälhe honhat tä 
yen kwenkaya. Wet tä lhamel nämho Jerusalén, inech'aynhi tä yenlhi Lhawuk, 
häp Israel laka Dios, Lew'et. Mat tä letayhfwas ihanch'oye, 

2ihoye Zorobabel lhäy'e hin'ol tä thänhäy, wet tahuyej tä yok: –Olhamel ot'uhläk 
otch'ote hup tä lhenlhi. Tsi olhamel owunit amel aka Dios wet olänhenpej 
itshätäy tä oyen n'okhayajayej, tälhe ifwalas p'ante Asiria laka niyat tä lhey Esar-
hadón ihän kana olhamel ochätilis. 

3Matkat Zorobabel lhäy'e Josué, lhäy'e Israel lhayis tä thänhäy, lhamel nichulho 
wet yok: –Olhamel tek owatläk letach'ote olhamel tä oyenlhi oka Dios Lew'et. Is 
chik ts'ilak t'at olhamel tä ohäpehen Israel lhayis tä onech'aynhi oka Dios Lew'et. 
Tsi Ciro, niyat tä ihi Persia, ne'tek häp täjtso m'ak tä olhamel owoye. 

4Tä mälhyejtso, wichi tä ihi honhattso fwetaj iwo lenowayhyaja Judá kawichi 
yämthilek lhamel ileyej lechumet. 

5Häte iwo lakahaya niyat leniyatfwas, wet lhamel ithahyen iyhäj lechumet 
nilhokej ifwalas tä Persia kaniyat häpe Ciro, pajtha nichäte ifwalas tä Darío häpe 
niyat. 

Samaria lheley ichene laka carta rey Artajerjes 

6Tä iwo tesa p'ante tä Asuero niyatej Persia, Samaria lheley ichene laka carta tä 
lhamel itiyej letes häp wichi tä ihi Judá lhäy'e wichi tä ihi Jerusalén. 

7Wet ifwalas tä Artajerjes häpe niyat, wet hin'o tä lhey Bislam, lhäy'e Mitrídates, 
lhäy'e Tabeel, lhäy'e iyhäj, lhamel ichene laka carta häp Artajerjes. Itihi Arameo 
lhämet wet õ'wo traduciya Persia lhämet. 

8Häte Rehúm, gobernador, lhäy'e lelesaynekwo tä lhey Simsay, häp lhameltso 
ichene laka carta häp Artajerjes tä lhamel itiyej letes wichi tä ihi Jerusalén. Wet 
lhämet yokwe: 

9-11“Cartana tälhe t'at gobernador Rehúm, lhäy'e lelesaynekwo Simsay, lhäy'e 
iyhäj, lhäy'e n'okalelhthayajwos, lhäy'e iyhäj niyatey tä ihi Persia, lhäy'e 
leniyatfwas, lhäy'e lhamel tä ihi Erek, lhäy'e Babilonia, lhäy'e Susa, wok oyok, 
Elam, lhäy'e nilhokej wichi tä tälhomche laka honhates tä n'owujtaj Asnapar 
yen p'ante kwenkaya wet itihiche hupuy tä ihi Samaria lhäy'e lhipey iyhäj tä 
ihi honhat tä tumej tewokitaj Éufrates lhip elh. “Niyat Artajerjes, olhamel tä 
akawos n'ohen tä tumej tewok lhip elh on'okwi amej. 

12“Ochen ame olhämetna tä ahäpe olhamel oka niyat. Owo siläta ame tä Judío 
lhayis tä pajche tälhe aka honhat tä iho n'oyehen, tä lhamel nämho Jerusalén 
inech'aynhi hupuy tä ni'isa tä yen tayhfwasa wichi tä i'pe honhat. Wet lhamel 
ineyhatphä n'olafwek tä tuntey tä inech'aynhi, wet yenlhi lefwetes tä pajche 
wasi. 

13“Ika niyat, ot'uhläk lehanej tä Judío lhayis, chik wak'alh tä lhamel 
ineyhatphä hupuy, wet äp wak'alhila n'olafwek tä lep'ot häp hupuy, lhamel 
tiskanhit'ala'pe impuestos wet nemla hiw'enho chinaj t'äj häp niyat. Wet chik 
mälhhiyejatso, tatäyhla chinaj t'äj tä ihi aka honhat. 

14Wet tä ohäpehen akawos, ika niyat, tek ohuminche chik wichi iti amej 
leläkwyhanyaj. Häp tä tamenej tä olhamel owo siläta ame, 

15wet is chik let'ukwe n'olesaynhay tä yäme m'ayhay tä ichun p'ante tä 
achätilis yen p'ante häpeya ley. Wet lew'enla m'ak tä olhamel ofwel amena tä 
matche t'at, tä hupuyna yen tayhfwasa wichi tä i'pe honhat wet iwit'äyen 
niyatey lhäy'e iyhäj honhates. Tsi ifwalas tä pajche, wichi tä lew'et hupuyna 
lhamel iwo ka'tshayajayej wichi tä i'pe honhat, wet häp tä tamenej tä õ'wasthi. 

16“Tä mälhyejtso, häp tä owo siläta ame, ika niyat, chik wak'alhila tä 
õ'nech'aynhi hupuyna, wet äp wak'alhila n'olafwek tä lep'ot, chik 
mälhhiyejatso, wet honhat tä tumej tewokitaj Éufrates lhip elh nemla alewuk.” 

Rey Artajerjes nichulho lhamel laka carta 
17Tä mälhyejtso, rey Artajerjes nichulho lhamel laka carta, wet ichene lhämet 
wet yok: “Ochene olhämetna gobernador Rehúm tä ihi Samaria tä ihi honhat 
tä tumej tewokitaj Éufrates lhip elh. Häte ochene lelesaynekwo Simsay lhäy'e 
leniyatfwas tä ihiche lhipey iyhäj honhattso. Nilhokej amel ochen amehen 
on'okhayajna. 

18“Häp amel aka carta tä lechen n'oye, okawo iwo traduciya wet yahyen, wet 
ohanej m'ak tä amel lefwel n'oye. 

19Tä mälhyejtso, one'tek õt'ukwe n'olesaynhay tä õt'amajej. Wet otetshan 
m'ak tä õ'lesayen p'ante, wet ow'en tä matche t'at m'ak tä lefwel n'oye. Ow'en 
tä Jerusalén tatayp'antehlä reyes wet iwo ka'tshayajayej. 

20Wet iche p'ante reyes tä takhajayhen tä ihi, wet lhamel ikalhi p'ante honhat 
tä tumej tewokitaj Éufrates lhip elh. Wet wichi tä ihi honhattso lhamel 
tiskanpe impuestos wet hiw'enho chinaj t'äj häp lhamel tä ihi Jerusalén. 

21“Tä mälhyejtso, ochen amehen olhämet, fwenho häp hin'ol tä yenlhi 
lechumet, one'tek lhamel ileyej lechumet. Is chik inihihlä olhämet chik ochene 
lhamel. Is chik ileyej tä inech'aynhi hupuy. 

22Wet ofwel amehen, woyaye m'ak tä one'tek lewoyena, häpkhilek newache 
lewit'äyhyaj häp reyes tä ihi oniyatyaj.” 

23Wet õyahyen Artajerjes lhämet tä ihi tä Rehúm, lhäy'e lelesaynekwo Simsay, 
lhäy'e leniyatfwas tatache. Tä lhamel iläte, yofwajkwet yikhen tä ihoye Jerusalén. 
Wet sip'äl yokwes Judío lhayis tä tachumwethä, ne'tek lhamel ileyej lechumet. 

Judío lhayis yachajo lechumet tä inech'aynhi Dios Lew'et 

24Häp wichi tä inech'aynhi tä yenlhi Dios Lew'et tä ihi Jerusalén, lhamel ileyej 
lechumet pajtha nekchäm weihalha tä Darío ihi leniyatyaj tä ihi Persia. 

Esdras 5 

1Tä tajyäme p'ante täjtso, profeta Hageo lhäy'e elh Zacarías, Ido lhäs, lhamel iwo 
silätayej Judío lhayis tä ihi Judá, lhäy'e tä ihi Jerusalén, häp Israel laka Dios 
lhämtes tä ifwenho lhamel. 

2Tä mälhyejtso, Zorobabel, Salatiel lhäs, lhäy'e Josué, Josadac lhäs, lhamel iwo 
tesa tä yachajo lechumet tä inech'aynhi Dios Lew'et tä ihi Jerusalén. Wet Dios 
laka profetas iyej t'at lhamel wet tach'ote. 

3Matkat Tatnay, tä häpe gobernador tä ihi honhat tä tumej tewokitaj Éufrates 
lhipna, lhäy'e Setar-boznay, lhäy'e leniyatfwas, lhamel ihoye Jerusalén wet 
tahuyej Judío lhayis wet yok: –¿Atsi tä ne'tek amel lenech'aynhi tä lhenlhi 
n'ohusew'etna wet lep'oyejpe hal'ä lhipey? 

4Fwel n'ohohen lheyis häp hin'ol tä yenlhi hupna. 

5Matkat Dios t'uye t'at häp Judío lhayis tä lhayen lewosayej iyhäj, wet niyatey 
ikalhihit'a tä fwetaj n'äyejo lechumet, pajtha lhamel iwo silätaye rey Darío wet 
lham ichene lhämet häp lhamel. 

Gobernador lhämet tä ithate rey Darío 

6Häp täja copia häp gobernador Tatnay lhämet, häp lham tä ihi honhat tä tumej 
tewokitaj Éufrates lhipna, lhäy'e Setar-boznay, lhäy'e leniyatfwas, tä lhamel 
ichene rey Darío. 

7Lhämet yokwe: “Niyat Darío, is chik atamsek i'amej. 

8“Owo siläta ame tä olhamel ohoye naji honhat tä Judá, wet ohoye Dios tä 
N'owujtaj lewukwe tä Judío lhayis yenlhi tä inech'aynhi. Lhamel tachuma 
tuntey tä wus tä lhamel yenwethä wet häp tä ineyhatphä. Athana lhamel 
hip'oyejpe hal'ä lhipey häp paredes, wet lhamel wuj tä ikelit wet iläfwel 
lechumet. 

9Wet olhamel oty'ätshane naji laka niyatey, oyok, ¿Atsi tä ne'tek amel 
lenech'aynhi tä lhenlhi n'ohusew'etna wet lep'oyejpe hal'ä lhipey? 

10“Wet oty'ätshaneje lhamel häp lheyis hin'ol tä ne'tek iyhäj tachumwethä, 
yämthilek olesayen wet ochen ame. 

11Mat lhamel nichulh n'ohohen wet yok, Olhamel ohäpehen Israel lhayis wet 
owunit at Dios tä pule lhäy'e honhat laka Niyat. Wet olhamel onech'aynhi t'at 
n'ohusew'et tä oka niyat tä lhamya yenlhi p'ante. 

12“Wet äp lhamel yok, Olhamel ochätilis p'ante iwäkyhayen lhame häp Dios tä 
pule Lewuk, wet häp tä lham yachaje p'ante rey Nabucodonosor, Babilonia 
kaniyat, tä häpe Caldeo lhayis elh. Wet niyattso häp p'ante tä iwasthi 
n'ohusew'et wet ichäje laka honhat Babilonia häp olhamel ochätilis. 

13Tä paj rey Ciro, nekchäm tä ichun tä ihi leniyatyaj, lham tä ne'tek õyenlhi 
Dios Lew'etna. 

14“Häte lhamel ifwel n'oho tä rey Ciro itonphä p'ante m'ayhay tä oro lhäy'e tä 
plata, häp m'ayhay p'ante Nabucodonosor itonphä tä ihi Dios Lew'et tä ihi 
Jerusalén wet ihänchufwi lham laka dios lew'et tä ihi Babilonia. Wet Ciro 
hiw'enho p'ante m'ayhaytso häp hin'o tä lhey Sesbasar, tä lham yen häpeya 
gobernador, 

15wet ne'tek yachaje n'ohusew'et tä ihi Jerusalén. Wet äp lham t'at tä ne'tek 
õ'nech'aynhi tä õyenlhi Dios Lew'et, ne'tek õ'tihi t'at lew'et tä pajche. 

16Wet häp tä näm naji Sesbasar, yenlhi t'at lefwetes. Tälhe ifwalatso õyenlhi 
t'at, mat kamaj wak'alhit'a. 

17“Häp täjtso lhamel lhämet. Tä mälhyejtso, ika niyat, chik lehuminche, is chik 
lene'tek õt'ukwe n'olesaynhay tä õt'amajej tä ihi Babilonia. Wet is chik 
õ'yahinch'oye n'olesaynek, chik matche p'iya tä rey Ciro lham p'ante tä ne'tek 
õ'nech'aynhi tä õyenlhi Dios Lew'et tä ihi Jerusalén. Wet is chik lefwel 
n'oyehen am atichunhayajej täjtso.” 

Esdras 6 

Rey Darío nichulho gobernador laka carta 

1Tä mälhyejtso, rey Darío ne'tek õt'ukwe n'olesaynhay tä õt'amajej tä ihi lew'et tä 
ihi Babilonia. 

2Wet õhw'en p'ante n'olhämet lehi tä õ'käfwelche tä ihi niyat lewukwe tä ihi 
hupuy tä lhey Ekbatana tä ihi honhat tä lhey Media. Wet n'olesaynek tä ihi 
yok: “M'ak tä is chik n'ochowej inuhlä: 

3“Häp nekchäm tä ichun tä Ciro häpe rey, lham ne'tek õ'lesayen lhämetna tä 
yok: “Häpet Dios Lew'et tä ihi Jerusalén: Is chik õyenlhi lefwetes wet 
õ'nech'aynhi tä õyenlhi hup, häpkhilek õ'tihipej chik õ'länhen itshätäy tä õyen 
n'okhayajayej Dios. Is chik hiw'en veintisiete metros tä atojphä wet veintisiete 
metros tä tsajo. 

4Häte is chik iche tres tuntey tä wus chik õ'fwahatchehchä tä õ'tiche letape, 
wet elh hal'ä tä nech'ayek. Wet is chik õtiskanejpe chinaj t'äj tä ihi oniyatyaj. 

5Wet häp m'ayhay tä oro lhäy'e tä plata tä pajche ihi Dios Lew'et tä ihi 
Jerusalén tä Nabucodonosor itonphä p'ante wet ihäne Babilonia, is chik 
õyachaje Jerusalén, wet is chik õ'tihi Dios Lew'et tsi lew'et t'at.” 

6Tä mälhyejtso, rey Darío yenlhi lhämet tä ichene gobernador Tatnay tä ihi 
tewokitaj Éufrates lhip elh, lhäy'e Setar-boznay, lhäy'e leniyatfwas tä ihi 
honhattso. Wet yok: “Mäyaych'oye Jerusalén. 

7Ch'anlhaye Judío lhayis laka gobernador lhäy'e niyatey tä iyej, tä lhamel 
yenlhi Dios Lew'et tä inech'aynhi tä itihi lew'et tä pajche lew'et. 

8Wet woyaye olhämet, ch'otaye Judío lhayis tä yenlhi Dios Lew'et. Oyok, 
chinaj t'äj tä ihi oniyatyaj tä õtiskanejpe impuestos tä ihi honhat tä tumej 
tewokitaj Éufrates lhip elh, häp tä is chik lew'enho häp hin'ol tä yenlhi Dios 
Lew'et. Wet yej pantej tä lewoye, häpkhilek nitkasita n'ochumetna. 

9Wet is chik nilhokej ifwalas õhw'enho t'at sacerdotes tä ihi Jerusalén häp 
m'ayhay tä lhamel iwatlä: häp w'asetas wok tson'atas yämthilek õ'länhen wet 
õ'wunhomche tä õyen n'okhayajayej Dios tä pule Lewuk, lhäy'e trigo, nisoy, 
hat'es, wok aceite. 

10Nilhokej m'ayhaytso is chik õyen Dios tä pule Lewuk t'awayhata wet 
ikänitlhi lham. Wet is chik lhamel y'alhyen n'oye yämthilek t'amaj n'oyej, 
lhäy'e oles. 

11“Häte elh chik niwoyaye olhämetna, is chik õ'lanhi elh hal'äy tä yen 
lewukweya wet õ'tshänejo häp lham. Wet lewukwe is chik õ'wasthi wet 
õ'hutwek. 

12Wet Dios tä tatshupiye Jerusalén wet yen lew'eta, is chik itäyhat niyat at 
chik häpe wok wichi chik fwetajla iwo elha wok iwasthi Dios Lew'ettso. 
“Olham tä ohäpe rey Darío olhämet täja. Wet iwohiyet'ak õkniwoyaye 
nilhokej.” 

Wak'alh Dios Lew'et 

13Tä mälhyejtso, Tatnay, gobernador tä ihi honhat tä tumej tewokitaj Éufrates 
lhipna, lhäy'e Setar-boznay, lhäy'e leniyatfwas, lhamel iwoye nilhokej rey Darío 
lhämet. 

14Wet Judío lhayis tä lhayen lewosayej iyhäj, lhamel tujlhache t'at lechumet tä 
inech'aynhi Dios Lew'et, wet isej t'at profeta Hageo lhäy'e elh Zacarías tä Ido lhäs 
lhämtes. Wet wak'alh p'ante, mälhyej tä Israel laka Dios ne'tek õ'woye, häte rey 
Ciro lhäy'e Darío lhäy'e Artajerjes, häp reyes tä ihi Persia, lhamel lhämet tä ne'tek 
wichi iwoye. 

15Ifwala tä wak'alh Dios Lew'et häpe ifwala tres, iwel'a tä lhey Adar, tä Darío, 
Persia laka niyat, ihi leniyatyaj seis nekchämis. 

Israel lhayis yachaje Dios häp Lew'et yämthilek häpe t'at lham t'amajchet 

16Wet nilhokej Israel lhayis, lhäy'e sacerdotes, lhäy'e Leví lhayis, wok oyok, 
nilhokej wichi tä nämhen tä õyen p'ante kwenkaya, lhamel iwo lakäjyajayej tä 
yachaje Dios häp Lew'et yämthilek häpe t'at lham t'amajchet. 

17Wet lhamel ilänhen cien w'asetas wet doscientos tson'atas, lhäy'e cuatrocientos 
tson'atas leles, yämthilek yen n'okhayajayej Dios. Häte ilänhen doce kayla lhayis 
tä w'awulhej Israel lhayis letetsel tä ihi doce lhäy'e wichi tä wusche'pe tä 
tälhehen lhamel. Wet tä ilänhen kayla lhayistso, häp tä yen lahaya nilhokej 
lech'isukyajay tä lhamel iwoye. 

18Wet nech'e õ'fwenhomche sacerdotes häp elhpej häp ifwala tä laka turno 
yämthilek iwoye lechumet tä ihi Dios Lew'et, lhäy'e Leví lhayis, mälhyej Moisés 
lesaynek tä ne'tek õ'woye. 

Wichi yenlhi lakäjyaj tä Pascua 

19Wichi iwo lakäjyaja tä Pascua häp ifwala tä catorce, iwel'a tä ichun. 

20Wet sacerdotes lhäy'e Leví lhayis, lhamel pajche lhailejen tä yen tetneka lhamej 
tä lhayen Dios t'amajchetesa. Wet nech'e lhamel ilänhen itshätäy tä Pascua, tä 
yen tichunhayaja tä lhamel häpehen n'okwenkay mat tafwayej, lhäy'e iyhäj 
sacerdotes, lhäy'e wichi. 

21Wet nilhokej lhamel tufw t'at Pascua lhäk, lhäy'e nilhokej wichi tä lhaitiyej 
kanhihlä m'ak tä ni'isachehen tä wichi tä ihiche honhates iwoye, wet lhaip'ajtej 
iyhäj tä n'okwiyej häp Lhawuk, Israel laka Dios. 

22Pajtha siete ifwalas tä lhamel iwo lakäjyaja wet tufw pan tä levadura newayej. 
Tsi Lhawuk hiw'enho lhamel häp lakäjyaj wet iwo letichunhayaja Persia laka 
niyat yämthilek tach'ote lhamel tä yenlhi Israel laka Dios Lew'et. 

Esdras 7 

Esdras nichäte Jerusalén 

1Tä paj p'ante, ifwalas tä Artajerjes häpe niyat tä ihi Persia, iche hin'o tä lhey 
Esdras tä lajcha Seraías wet lechäti lhey Azarías. Wet lechätilis p'ante lheyis 
Azarías, Hilcías, 

2Salum, Sadoc, Ahitub, 

3Amarías, Azarías, Merayot, 

4Zeraías, Uzi, Buqui, 

5Abisúa, Finees, Eleazar, wet Eleazar lajcha Aarón tä häpe p'ante Sacerdote tä 
Lhamya tä ichun. 

6-7Esdras häpe n'ochufwenyajwo tä wuj tä ihanej n'olesaynhay tä Lhawuk 
hiw'enho p'ante Moisés. Wet Lhawuk tach'ote häp Esdras, wet rey Artajerjes 
hiw'enho m'ak at chik häpek t'alhe. Tä mälhyejtso, häp nekchäm siete tä 

Artajerjes ihi leniyatyaj, Esdras yikch'oye Babilonia wet yäple Jerusalén, lhäy'e 
Israel lhayis tä häpehen sacerdotes, lhäy'e Leví lhayis, lhäy'e iyhäj tä ihanej tä 
ichoywethä, lhäy'e hin'ol tä t'uye Dios Lew'et, lhäy'e iyhäj tä tach'ote Dios Lew'et 
lechumet. 

8-9Wet tä Dios tach'ote p'ante Esdras, lham iwo tesa lew'ekyaj tä yikch'oye 
Babilonia häp iwel'a tä ichun, ifwala tä ichun, häp nekchäm siete tä Artajerjes 
häpe rey. Cuatro iwel'as lew'ekyaj wet nech'e nichäte p'ante Jerusalén. 

10Esdras pajche imälhetwek lehusek tä itetshan Lhawuk lhämtes wet iwoye, 
yämthilek ichufwenejen Israel lhayis. 

Häp Artajerjes laka carta tä hiw'enho p'ante Esdras 

11Häp täja copia häp rey Artajerjes lhämet tä hiw'enho Esdras tä häpe sacerdote 
wet äp häpe n'ochufwenyajwo tä wuj tä ihanej nilhokej Lhawuk lhämtes tä 
ifwenho Israel lhayis yämthilek iwoye. 

12“Olham tä ohäpe N'owujtaj Artajerjes on'okwi amej, Esdras, tä ahäpe 
sacerdote wet äp n'ochufwenyajwo tä wuj tä ihanej Dios tä pule Lewuk 
lhämtes. 

13“Oyok, Israel lhayis tä ihi oka honhat, lhäy'e sacerdotes, lhäy'e Leví lhayis, 
chik lhamel t'uhläk yik amche tä lehoye Jerusalén, oyok, is t'at. 

14Tsi olham lhäy'e siete och'otfwas tä in'oyej, olhamel oaichen yämthilek 
letetshan m'ak tä ihi Jerusalén lhäy'e Judá. Is chik letetshan chik wichi iwoye 
aka Dios lhämet tä lham t'ekhayej ame. 

15Wet chäj oro lhäy'e plata tä olham lhäy'e och'otfwas oyen t'awayhata Israel 
laka Dios tä ihi Jerusalén, 

16lhäy'e nilhok oro lhäy'e plata chik lelhoke tä ihi honhat tä Babilonia, lhäy'e 
m'ayhay tä sacerdotes lhäy'e wichi hiw'enho Dios Lew'et tä ihi Jerusalén. 

17“Wet chinaj t'äjna chäjeja w'asetas, tson'atas, trigo, lhäy'e hat'es, yämthilek 
leti'pe altar tä ihi amel aka Dios Lew'et tä ihi Jerusalén wet lhen n'okhayajayej. 

18Wet oro lhäy'e plata chik imälhehi, am lhäy'e iyhäj tä i'amej woyejela m'ak 
tä amel lehuminche tä häpe amel aka Dios lenech'ethayaj. 

19Mat häp lehis tä õhw'en amho yämthilek õ'chumyene m'ak tä lechumet tä ihi 
aka Dios Lew'et tä ihi Jerusalén, is chik lhachaje t'at häp lham, tsi häpe t'at 
Jerusalén laka Dios. 

20Wet m'ak at chik häpe chik am let'uhläk lew'enho aka Dios Lew'et, is chik 
letiskanejpe chinaj t'äj tä ihi oniyatyaj. 

21“Olham, rey Artajerjes, one'tek nilhokej chinaj t'äjwos tä tumej tewokitaj 
Éufrates lhip elh, is chik yofwajkwet lew'enho Esdras, sacerdote wet äp 

n'ochufwenyajwo tä wuj tä ihanej Dios tä pule Lewuk lhämtes, m'ak at chik 
häpek lham t'alhch'oye, 

22pajla'tha w'awulho tres mil trescientos (3.300) kilos plata, wet diez mil 
(10.000) kilos trigo, wet dos mil doscientos (2.200) litros hat'es, wet dos mil 
doscientos (2.200) litros aceite, lhäy'e wuj nisoy. 

23“M'ak at chik häpek Dios tä pule Lewuk ne'tek õhch'otyeneje Lew'et, is chik 
yofwajkwet iche t'at, häpkhilek newache letasnhayaj chik nichät n'o'pe, lhäy'e 
oles. 

24Wet yej t'alhe'pe impuestos sacerdotes, lhäy'e Leví lhayis, lhäy'e iyhäj tä 
ichoywethä, lhäy'e hin'ol tä t'uye Dios Lew'et, lhäy'e iyhäj tä tach'ote Dios 
Lew'et lechumet, lhäy'e elh chik häpe chik tachumhilhi Dios Lew'et. 

25“Wet am, Esdras, tä aka Dios hiw'en amho ahanyaj, is chik letshupyene 
hin'ol yämthilek häpehen n'okalelhthayajwos lhäy'e niyatey, häpkhilek lhayen 
lewosayej wichi tä tumej tewokitaj Éufrates lhip elh tä lhamel ihanej aka Dios 
lhämtes. Wet iyhäj tä kamaj nhanayej, chufwenejena. 

26Wet elh chik häpek niwoyaye aka Dios lhämtes lhäy'e olham olhämtes, is 
chik yofwajkwet õ'län, wok õ'häne honhat tä w'enha lhamej, wok õne'tek 
tiskan letape, wok õ'thatho n'op'onthi.” 

Esdras iwunit Dios 

27Wet nech'e Esdras yok: –¡Lewujyaj ihi Lhawuk, häp lhatetsel laka Dios, tsi iwo 
letichunhayaja häp niyat yämthilek iwujyen Lhawuk Lew'et tä ihi Jerusalén! 

28Häte Dios tach'ot n'oye yämthilek niyat lhäy'e lech'otfwas, lhäy'e hin'ol tä 
len'ohyajay ihiche, lhamel ihuminn'o. Wet tä Owuk Dios in'oyej, ikhajyenn'o, wet 
ot'äne Israel lhayis tä kalelhäjiche yämthilek nek n'okwe tä oyäple Jerusalén. 

Esdras 8 

Häp täja lheyis häp wichi tä yäple Jerusalén 

1Häp täja lheyis häp Israel lhayis tä thänhäy tä yikch'oye Babilonia häp ifwalas 
p'ante Artajerjes häpe niyat. Lhamel yäple Jerusalén tä yikche Esdras: 

2-3Gersón tä tälhe Finees leles. Daniel tä tälhe Itamar leles. Secanías lhäs tä lhey 
Hatús tä tälhe David leles. Zacarías tä tälhe Parós leles, lhäy'e ciento cincuenta 
hin'ol tä yikche tä lheyis ihi lehi. 

4Zeraías lhäs tä lhey Elioenay tä tälhe Pahat-moab leles, lhäy'e doscientos hin'ol 
tä yikche. 

5Jahaziel lhäs tä lhey Secanías tä tälhe Zatu leles, lhäy'e trescientos hin'ol tä 
yikche. 

6Jonatán lhäs tä lhey Ebed tä tälhe Adín leles, lhäy'e cincuenta hin'ol tä yikche. 

7Atalías lhäs tä lhey Isaías tä tälhe Elam leles, lhäy'e setenta hin'ol tä yikche. 

8Micael lhäs tä lhey Zebadías tä tälhe Sefatías leles, lhäy'e ochenta hin'ol tä 
yikche. 

9Jehiel lhäs tä lhey Abdías tä tälhe Joab leles, lhäy'e doscientos dieciocho (218) 
hin'ol tä yikche. 

10Josifías lhäs tä lhey Selomit tä tälhe Bani leles, lhäy'e ciento sesenta hin'ol tä 
yikche. 

11Bebay lhäs tä lhey Zacarías tä tälhe häp elh hin'o tä lhey Bebay leles, lhäy'e 
veintiocho hin'ol tä yikche. 

12Hacatán lhäs tä lhey Johanán tä tälhe Azgad leles, lhäy'e ciento diez hin'ol tä 
yikche. 

13Elifelet, Jeiel, lhäy'e Semaías, tä lhamel tälhe Adonicam leles. Wet lhamel yäpil 
tä paj, lhäy'e sesenta hin'ol tä yikche. 

14Wet Utay lhäy'e Zabud tä lhamel tälhe Bigvay leles, lhäy'e setenta hin'ol tä 
yikche. 

Esdras t'ukwe hin'ol tä Leví lhayis yämthilek tach'ote Dios lechumet tä ihi Lew'et 
tä T'amajchet 

15Olham Esdras ohutwek p'ante nilhokej wichi tä oihi tewok n'äyij tä tiyäje 
Ahava, wet olhamel oihi tres ifwalas. Wet tä otetshan wichi, wet ow'en 
sacerdotes, mat niwohit elh Leví kawichi chik ow'en. 

16Tä mälhyejtso, ochen Eliezer, lhäy'e Ariel, Semaías, Elnatán, Jarib, Elnatán elh, 
Natán, Zacarías, lhäy'e Mesulam, tä häpehen hin'ol tä len'ohyajay ihi, lhäy'e 
n'ochufwenyajwos Joyarib lhäy'e Elnatán. 

17Wet ofwenho lhamel, oyok: –Is chik amel letiyäje honhat lhip tä lhey Kasifia wet 
hoyaye niyat tä lhey Ido tä ihi. Wet fwenhola lham lhäy'e iyhäj tä Leví lhayis, 
oyaylakwe, “Is chik lechen n'oye hin'ol yämthilek tachumhilhi lhaka Dios Lew'et 
tä ihi Jerusalén.” 

18Wet ow'en tä Dios tach'ot n'oyehen, tsi tä nämhen hin'ol tä ochen, ichäj 
n'oyehen Serebías, hin'o tä wuj lehusek ihi. Lham tälhe Leví lhäs p'ante lhey 
Mahli, wet tä näm n'oyehen, lhäy'e leles, lhäy'e lepuhfwas, tä nilhok lhamel iche 
dieciocho hin'ol. 

19Häte ichäj n'oyehen Hasabías lhäy'e Isaías, lhamel letes p'ante lhey Merari, 
lhäy'e lhamel leles. Tä nilhok, iche veinte hin'ol. 

20Häte iche doscientos veinte (220) hin'ol tä lechätilis häpehen wichi tä rey David 
lhäy'e leniyatfwas itshupyene p'ante yämthilek tach'ote Leví lhayis lechumet. 
Nilhokej lhamel lheyis ihi lehi. 

Wichi lhaichuyhathen wet iwo t'alhyaja 

21Wet one'tek nilhokej olhamel olhaichuyhathen tä oiwhäye tewok tä lhey Ahava, 
wet olhaifwenho Dios häp m'ak tä ni'isachehen tä olhamel owoye. Wet ot'alhe tä 
is chik t'amaj n'oyejen chik oihi on'äyij, lhäy'e nilhokej olhamel ow'et lheley, 
lhäy'e olhamel okäywet. 

22Tsi on'äfwlhi ihi t'at chik ohoye rey wet ot'alheje sip'äl lhäy'e iyhäj tä iwo 
lew'uteya yämthilek t'u n'oyehen tä onukwe on'äyij wet newache owit'äyhyaj 
chik otayhfwas iwoyej n'oyehen. Tsi pajche olhamel ofwenho rey tä oyok: –
Olhamel oka Dios lakhajyhayaj ihi, wet nilhokej wichi tä t'ukwe, häp tä isej täjtso. 
Mat häp wichi tä ileyej Dios, lakhajyhayajtso lhäy'e lewäk häp tä nichätpe lhamel. 

23Tä mälhyejtso, olhaichuyhathen wet owo ot'alhyaja'pe täjtso, wet olhamel oka 
Dios tach'ahu n'oyehen. 

24Wet ot'ähi doce sacerdotes tä len'ohyajay ihiche, Serebías, Hasabías, lhäy'e diez 
iyhäj tä iyej lhamel. 

25Wet owo kaw'awlhanhatayej plata wet ow'enho lhamel, lhäy'e oro, lhäy'e 
nilhokej m'ayhay tä rey lhäy'e leniyatfwas, lhäy'e lech'otfwas, lhäy'e nilhokej 
Israel lhayis yen t'awayhata olhamel oka Dios tä hich'otyeneje Lew'et. 

26Wet plata tä owo kaw'awlhanhatayej tä ow'enho lhamel, iche veintiún mil 
cuatrocientos cincuenta (21.450) kilos, wet iche cien m'ayhay tä plata wet tres mil 
trescientos (3.300) kilos oro. 

27Häte iche veinte n'olhäthis tä oro, wet tä oti'pe n'okaw'awlhanthi iche ocho 
kilos, wet täkwfwas n'olhäthis tä bronce tä lhäy'e lhip tä isilataj wet wuj laha, 
hätet iwoye oro. 

28Wet ofwenho lhamel wet oyok: –Amel ahäpehen Lhawuk t'amajchetes, hätet 
iwoye n'olhäthis, oro, plata, Lewuk t'at häp lham tä häpe n'amel lhajchalis laka 
Dios. 

29Is chik wuj tä let'uye wet amajej, häpkhilek niwohit m'ak chik tatäy chik amel 
lewo kaw'awlhanhatayej chik lechäte häp sacerdotes tä len'ohyajay ihiche, lhäy'e 
Leví kawichi, lhäy'e Israel lhayis tä thänhäy tä ihi Dios Lew'et tä ihi Jerusalén. 

30Tä mälhyejtso, sacerdotes lhäy'e Leví lhayis tachumlä oro lhäy'e plata, lhäy'e 
m'ayhay iyhäj tä pajche owo kaw'awlhanhatayej. Wet lhamel yikhen tä ihäne 
Jerusalén yämthilek itihi olhamel oka Dios Lew'et. 

31Wet häpe ifwala doce, häp iwel'a tä ichun, tä olhamel oyikch'oye tewok tä lhey 
Ahava wet ohoye Jerusalén. Wet olhamel oka Dios tach'ot n'oyehen wet tek 
owit'äyhyaj ihihlä wichi tä fwitses lhäy'e etantses tä ihi n'äyij tä olhamel onukwe. 

Esdras lhäy'e wichi iyhäj, lhamel nichäte p'ante Jerusalén 

32Wet tä olhamel onchäte Jerusalén, owo ot'elakw'eta tres ifwalas. 

33Tä tajyäme täjtso, nech'e olhamel ohoye oka Dios Lew'et. Wet olhamel owo 
kaw'awlhanhatayej oro lhäy'e plata, lhäy'e m'ayhay iyhäj, wet oyachaje häp 
sacerdote tä lhey Meremot tä häpe Urías lhäs. Wet häp Finees lhäs tä lhey Eleazar 
iyej t'at, lhäy'e hin'ol tä Leví lhayis tä lheyis Jozabad lhäy'e Noadías. Jozabad häpe 
Josué lhäs wet Noadías häpe Binuy lhäs. 

34Wet häp ifwalatso õ'wo t'ufwahtesa wet õ'wo kaw'awlhanhatayej nilhokej, wet 
õ'lesayen m'ak tä olhamel otilhäjtso. 

35Tä paj, wichi tä yäple laka honhat, häp wichi tä tafwayej tä õyen kwenkaya, 
lhamel ilänhen itshätäy tä yen n'okhayajayej Israel laka Dios. Doce w'asetas tä 
ilänhenpe nilhokej Israel lhayis, wet noventa y seis tson'atas tä asnakis, wet 
setenta y siete tson'atas leles, wet doce kayla lhayis tä õ'länhenpe 
n'och'isukyajay. Wet õ'wunho nilhokej wet õ'wunit häp Lhawuk. 

36Tä tajyäme täjtso, wet õhw'enho niyatey häp rey tä ihi Persia lhämet tä ichene 
lhamel lhäy'e gobernadores tä tumej honhat tä ihi tewokitaj Éufrates lhipna. Wet 
lhamel tach'ote wichi lhäy'e Dios Lew'et. 

Esdras 9 

Israel lhayis yen lech'efwasa wichi tä w'enha lhamej 

1Tä wak'alh p'ante m'ayhay tä wichi yenlhi, niyatey iho n'oye wet lhamel yok: –
Israel lhayis, lhäy'e sacerdotes, lhäy'e Leví kawichi, lhamel nemhit w'enha 
lhamejlä wichi tä i'pe honhat. Oyäme wichi tä Canaán lhayis, Het lhayis, Ferez 
lhayis, Jebús lhayis, Amón lhayis, Moab lhayis, lhäy'e wichi tä lew'et Egipto, lhäy'e 
Amorreo lhayis. Lhamel hiw'en at thayej tä wuj lakeyis tä ni'isa tä wichitso 
iwoye, mat lhamel ihumin t'at. 

2Lhamel lhäy'e leles yen lech'efwasa wichitso leles tsinhay, wet Dios laka wichi tä 
t'amajchet lhayej t'at wichi tä w'enha lhamej. Wet lhamel tä ichun tä iwoye m'ak 
tä ni'isa häpe t'at niyatey. 

Esdras y'alhyene Dios häp wichi tä iwoye lech'isukyajay 

3Tä oläte täjtso, och'esajche ow'uyis wet oyisetche ow'oley lhäy'e opäsey tä oyen 
tetnekayej tä wuj tä äytaj otichunhayaj. Wet ottayphä wet wuj tä ofwitajayaj ihi. 

4Wet nilhokej wichi tä nowaye Israel laka Dios lhämtes, lhamel lhaihut n'oyej tä 
yen tichunhayaja m'ak tä ni'isa tä iwoye häp lhamel tä tafwayej tä õyen 
kwenkaya. Wet olham ofwitajayaj ihi t'at pajtha honaj, nichäte hora tä lewhäy tä 
õ'länhen tson'ataj tä õyen n'okhayajayej Dios. 

5Wet nech'e yachajo tä otkhajay, mat kamaj otw'uyhi t'at ow'uyis tä pajche 
och'esajen. Wet otihi honhat okamchetey, wet opiynejphä otkweyey häp Owuk 
Dios 



893 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

6wet oyok: –Ika Dios, wuj tä on'äfwlhi ihi. Okalhihit'ak oyahinphä amej, ika Dios. 
Olhamel och'isukyajay lhäy'e lhip tä wuj wet hip'ajtitchä olhamel, wet otes 
lhaichihelit pajtha nichät puleye. 

7Tälhe ifwalas tä ojchalis iche yäk nämena, wuj tä ni'isa olhamel och'isukyajay, 
oka niyatey lech'isukyajay, lhäy'e sacerdotes. Häp tä tamenej tä lhachaj p'ante 
n'oyehen häp niyatey tä i'pe honhat, wet ilän n'oyejen lefwajnhates, õ'hän 
n'oyehen honhat tä w'enha lhamej, õ'so n'oyejen m'ak tä olewuhuy, wet õyen 
n'oyehen m'ak tä lajit lahaya. Täjtso häp tä kamaj oihi t'at ifwalasna. 

8“Mat athana, Iwuk Dios, hap'altsenyaj i'aj n'oyejen lhimphaj, wet häp tä kamaj 
iche t'at iyhäj tä tafwayhen. Wet lhachajo tä leti n'ohihen olhamel ow'et tä ihi 
honhat tä amajchet. Yachajo tä alepäyne olhamel wet lew'en n'ohohen lhimphaj 
ow'atshancheyaj. 

9Tej tä ohäpehen n'okwenkay, mat lewomhit'a n'ohen. Len'älit n'oyejen 
hap'altsenyaj tä nittäya tä olhamel oinajchufwi Persia kaniyatey lakhajyhayaj, 
wet lhamel tek ilänhen olhamel, yämthilek onech'aynhi Awukwe tä wasi, wet 
let'u n'oyehen tä oihi Judá lhäy'e Jerusalén. 

10-11“Athana, ika Dios, olhämet ihichet'a, tsi olhamel owoye m'ak tä ni'isa. 
Owohiyet'a ämtes tä lefwenho p'ante profetas tä häpehen aka silätwos yämthilek 
ifwel n'ohohen. Lhamel yok, Häp honhat tä amel lehohiyela yämthilek lhenla 
haw'eta, häpe t'at honhat tä ni'isa. Wichi tä ihi wuj lech'isukyajay, yen häpeya 
laka dios m'ak at chik häpe, lhäy'e lakeyis tä lhamel iwoye häpe t'at m'ak tä 
kok'aye. 

12Tä mälhyejtso, isit'ak amel ales yen ch'efwasa wichitso leles, wet yej tach'ote 
wichitso yämthilek iwo letamseka wet ihut lhamej lakäywet. Lefwel n'ohohen, 
chik olhamel owoye tähestso, häpkhilek olhaikhajyenhen wet oisej t'at m'ayhay 
tä tälho honhat, yämthilek lewuhuy oles tä lepes lheley pajla'tha tiyäj'attsiy. 

13“Ika Dios, häp täjtso ämtes. Mat tä ilepese och'isukyajay tä wuj tä ni'isa tamen 
n'oyejen wet otes ihi ahilä. Mat atasnhayaj tä leti n'oyejen wujit'a, w'awulhihot'a 
och'isukyajay tä wuj, wet lewahnej iyhäjfwas olhamel yämthilek tafwayej 
lewit'äyhyaj. 

14Tä mälhyejtso, isit'ak olhamel oyachajo tä n'am woye ämtes wet olhaip'ajtej 
wichi tä lakeyis wuj tä ni'isachehen. Tsi afwitsajla n'oyehen wet letäyhthila 
olhamel, wet niwohit elh tefwajnik imälhehihila. 

15“Iwuk tä ahäpe Israel laka Dios, ais alhoho wet lemälhthi olhamel, wet häp tä 
tek oy'inhen, mälhyej ifwalana ow'en t'at. Matche t'at tä olhamel otes ihi ahilä, 
häp tä tamenej tä olhamel ohanhiyejt'a olhaiwoyneje yämthilek oho ame.” 

Esdras 10 

Õ'chenhen atsinhay tä w'enha lhamej 

1Esdras itihi honhat lakamchetey tä ihi tä Dios Lew'et tatache. Wet iwo 
let'alhyaja, ifwenho Dios häp wichi lech'isukyajay wet wuj tä tafwlhi. Wet iche 
wujpe Israel lhayis, hin'ol, atsinhay, nä'tshas, tä lhamel lhaihutej Esdras, wet 
nilhokej lhamel wuj tä tafwchehchä. 

2Wet Secanías, Jehiel lhäs tä letes p'ante häpe Elam, lham tahuyej Esdras wet yok: 
–Olhamel oleyejte n'amel lhaka Dios, wet oyen ch'efwasa atsinhay tä w'enha 
lhamej tä häpe wichi tä i'pe honhat leles tsinhay. Mat kamaj lakacha iche Israel. 

3Is chik olhamel owoyeje lhaka Dios häp olhämet tä matche. Is chik ochen wichi 
tä w'enha lhamej ka'tsinhay tä oyen ch'efwasa, lhäy'e leles. Olhamel owohiyela 
Dios lhämet, mälhyej tä am lhäy'e wichi tä nowaye Dios ne'tek owoye. 

4Nephä, häp täjtso m'ak tä am achumet. Olhamel otch'otla ame. Akhajyen wet 
enlhi. 

5Wet Esdras nephä wet takasit. Wet tahuyej sacerdotes tä len'ohyajay ihiche, 
lhäy'e Leví kawichi, lhäy'e nilhokej Israel lhayis, wet yok: –¿Chiwoye, hä amel 
lewohiyela täjtso? Wichi nichulho wet yok: –¡Owohiyela! 

6Wet nech'e Esdras yikch'oye tä ihi tä Dios Lew'et tatache, wet ihochufwi 
Johanán, Eliasib lhäs, lew'et, wet iyej t'at honatsitso. Mat t'ekhit'a wet iyähiyejt'a 
inät, tsi wuj tä lefwitajayaj ihi tä yen tichunhayaja häp wichi tä ileyej Dios. 

7Tä tajyäme täjtso, Esdras t'äne wichi tä ihi Judá lhäy'e Jerusalén yämthilek 
nilhokej lhaihutwek tä ihi Jerusalén, häp wichi p'ante letayhfwas ichäje honhat tä 
kalew'eta. 

8Wet niyatey lhäy'e wichi tä thänhäy, lhamel lhämet yokwe: –Elh chik häpek 
nihoyaye iyhäj tä lhaihutwek, chik tajyäme tres ifwalas, is chik õ'soyej nilhokej 
lakäywet tä iyej wet õ'chen, is tä yikch'oye wichi. 

9Tä mälhyejtso, tä tajyäme tres ifwalas nilhokej hin'ol tä Judá kawichi lhäy'e 
Benjamín kawichi, lhamel lhaihutwek tä ihi Jerusalén. Häpe t'at iwel'a nueve, 
ifwala veinte. Wet nilhokej lhamel tatachephä tä iwhäye Dios Lew'et, wet 
chettichehen tä yen tichunhayaja lhamejen m'ak tä ni'isa tä iwoye, wet äp 
ikofwahen tsi wuj tä iwomchä. 

10Wet nech'e Esdras takasit wet tahuyej wichi wet yok: –Amel lewoyaye 
hach'isukyaj tä lhen hach'efwasa atsinhay tä w'enha lhamej. Tä lewoyaye täjtso, 
let'isayej lhip Israel letes. 

11Tä mälhyejtso, afwelejo hach'isukyajay häp Lhawuk, ajchalis laka Dios, wet 
woyaye lham lenech'ethayaj. Mäyaych'oye wichi tä i'pe honhat wet leyayej tä 
lhen hach'efwasa laka'tsinhay. 

12Wet nilhokej wichi ifwitsenej tä nichulho wet yok: –Olhamel owohiyela ämet 
chik häpek lene'tek olhamel owoye. 

13Mat lew'en tä wujpey olhamel, wet äp iwomchä, wet isit'ak olhamel oi'alhoye. 
Tsi täja häpkhit'ak w'awulhihola ifwala tefwajni wok ifwalas täkwfwas, tsi 
wujpey olhamel tä owoye och'isukyajna. 

14Mat is t'at chik ts'ilak olhamel oka niyatey chik ikana, yämthilek elhpej lhamel 
nich'oleyej t'at iyhäj tä laka wichi. Wet is chik nilhokej wichi tä ihiche hupuy elh 
tä lech'efwa atsinha tä w'enha lhamej, is chik nämhen chik nichäte ifwala tä 
lewhäy tä õ'tetshan. Wet is chik hin'ol tä thänhäy nekche, lhäy'e 
n'okalelhthayajwos tä ihi hupuy tä lhamel lew'et, wet itetshan m'ak tä mälhyejna, 
yämthilek tafwaytshi Dios lewäk tä iti n'amejenpe häp lhach'isukyajna. 

15-17Wet nilhokej wichi tä ihuminche t'at wet iwoye, yäpnhomche lew'etes. 
Tajlhama Asael lhäs tä lhey Jonatán, lhäy'e Ticva lhäs tä lhey Jahazías, tä lhamel 
nhuminache, lhäy'e Mesulam, lhäy'e Leví lhayis elh tä lhey Sabetay. Wet nech'e 
sacerdote Esdras itshupyene hin'ol tä thänhäy tä iyhäjpej yen laka niyateya, 
yämthilek lhamel lhayen lewosa tä itetshan hin'ol tä laka wichi tä lech'efwas 
atsinhay tä w'enha lhamej. Wet häp iwel'a tä diez, ifwala tä ichun, hin'oltso iwo 
huseya'pe m'ak tä iwohiyejela lhamel. Wet tä tajyäme tres iwel'as, nech'e wak'alh 
lechumet. 

Häp täja lheyis häp hin'ol tä lech'efwas atsinhay tä w'enha lhamej 

18Wet häp sacerdotes tä lech'efwas atsinhay tä w'enha lhamej häpehen tähesna: 
Iyhäj tä tälhe Jozadac lhäs p'ante lhey Josué lhäy'e lham lepuhfwas. Lhamel lheyis 
Maasías, Eliezer, Jarib, lhäy'e Gedalías. 

19Lhameltso kalelhäj letichunhayaj tä ichen t'at lech'efwas, wet lhamel ilänhen 
tson'atas tä yen lahaya lech'isukyajay. 

20Iyhäj tä letes p'ante Imer, tä lhamel lheyis Hanani lhäy'e Zebadías. 

21Iyhäj tä letes p'ante Harim, tä lhamel lheyis Maasías, Elías, Semaías, Jehiel, 
lhäy'e Uzías. 

22Iyhäj tä letes p'ante Pasur, tä lhamel lheyis Elioenay, Maasías, Ismael, Natanael, 
Jozabad, lhäy'e Elasa. 

23Wet iyhäj tä Leví lhayis tä lech'efwas atsinhay tä w'enha lhamej häpehen 
tähesna: Jozabad, Simey, Kelaías, wok oyok Kelita, Petaías, Judá, lhäy'e Eliezer. 

24Häte elh tä ichoylhi tä lhey Eliasib, lhäy'e iyhäj tä t'uye Dios Lew'et tä lheyis 
Salum, Telem, lhäy'e Urí. 

25Häte iyhäj Israel lhayis tä lech'efwas häpehen atsinhay tä w'enha lhamej 
häpehen tähesna: Iyhäj tä letes p'ante Parós, tä lhamel lheyis Ramías, Jezías, 
Malquías, Mijamín, Eleazar, elh Malquías, lhäy'e Benaías. 

26Iyhäj tä letes p'ante Elam, tä lhamel lheyis Matanías, Zacarías, Jehiel, Abdi, 
Jeremot, lhäy'e Elías. 

27Iyhäj tä letes p'ante Zatu, tä lhamel lheyis Elioenay, Eliasib, Matanías, Jeremot, 
Zabad, lhäy'e Aziza. 

28Iyhäj tä letes p'ante Bebay, tä lhamel lheyis Johanán, Hananías, Zabay, lhäy'e 
Atlay. 

29Iyhäj tä letes p'ante Bani, tä lhamel lheyis Mesulam, Maluc, Adaías, Jasub, Seal, 
lhäy'e Ramot. 

30Iyhäj tä letes p'ante Pahat-moab, tä lhamel lheyis Adna, Kelal, Benaías, Maasías, 
Matanías, Besalel, Binuy, lhäy'e Manasés. 

31Iyhäj tä letes p'ante Harim, tä lhamel lheyis Eliezer, Isías, Malquías, Semaías, 
Simeón, 

32Benjamín, Maluc, lhäy'e Semarías. 

33Iyhäj tä letes p'ante Hasum, tä lhamel lheyis Matenay, Matata, Zabad, Elifelet, 
Jeremay, Manasés, lhäy'e Simey. 

34Iyhäj tä letes p'ante Bani, tä lhamel lheyis Maday, Amram, Uel, 

35Benaías, Bedías, Keluhi, 

36Vanías, Meremot, Eliasib, 

37Matanías, Matenay, lhäy'e Jaasay. 

38Iyhäj tä letes p'ante Binuy, tä lhamel lheyis Simey, 

39Selemías, Natán, Adaías, 

40Macnadebay, Sasay, Saray, 

41Azarel, Selemías, Semarías, 

42Salum, Amarías, lhäy'e José. 

43Wet iyhäj tä letes p'ante Nebo, tä lhamel lheyis Jeiel, Matatías, Zabad, Zebina, 
Jadau, Joel, lhäy'e Benaías. 

44Nilhokej hin'ol tä lheyis täjtso, häp tä lhamel lech'efwas atsinhay tä w'enha 
lhamej, mat lhamel ileyejen wet ichen, lhäy'e leles. 

Neh 

Neh 1 

Nehemías y'alhyene Dios häp wichi 

1Häp tähesna Nehemías, Hacalías lhäs, lhämtes. Veinte nekchämis tälhe tä iwo 
tesa tä Artajerjes niyatej Persia, häp iwel'a tä lhey Kisleu, olham Nehemías oihi 
hupuy tä lhamya tä lhey Susa. 

2Wet näm och'inij Hanani, lhäy'e iyhäj tä nekche tä tälhe Judá. Wet oty'ätshane 
lhamel wet oyok: –¿Chiwoye Jerusalén, lhäy'e Judío lhayis tä õknikatayejente 
lhamel yämthilek õ'häne honhatna tä kalew'eta? 

3Lhamel nichulh n'oho wet yok: –Häp wichihte õknikatayejen yämthilek õyen 
kwenkaya wet imälhehi honhat tä lew'et, wuj tä atha len'äyij häp lhamel. Wichi 
hin'äfwlhatwethä, wet n'olafwek tä tuntey tä hupuy tä Jerusalén lep'ot wasi, wet 
õ'wunhomche lepe p'otes. 

4Tä oläte tä lhamel ifwel n'oho, ottayphä wet otafwlhi, wet ofwitajayaj in'oyej 
pajtha ifwalas iyhäj. Wet olhaichuyhat wet ot'alhe Dios tä ipuleye, 

5wet oyok: –Iwuk Dios tä pule Lewuk, Dios tä N'owujtaj wet äp takhajay, lhäy'e tä 
ahumnhayaj ihi, tek letäyhat ämet tä pajche lewoyeje wichi tä aihumin wet iwoye 
ämtes. 

6Lhek yahinn'o tä akawon'o tä olhaip'altsen ame. Ch'ahuye ot'alhyaj tä owoye 
ifwalapej honatsipej tä oy'alhyen ame akawos Israel lhayis. Olhaifwel amho tä 
olhamel Israel lhayis owoye och'isukyajay wet ottay ahilä. Häte olham lhäy'e 
ochätilis olhamel owoye t'at och'isukyajay. 

7Matche tä ni'isa m'ak tä olhamel owoyej ame. Olhamel owohiyet'a ämtes lhäy'e 
achufwenyajay tä lew'enho p'ante akawo Moisés wet lham ichufwen n'oyejen. 

8Wet pajche p'ante lefwenho lham tä lhop'antekwe, “Chik amel lewohiyela 
hach'isukyaj, oaifwtsatkatla'pe honhatil wet lhehiyeja wichi tä w'enha lhamejen. 

9Mat chik amel lewo ahusey iyhäja wet lewoye olhämtes, tejlak lefwtsatpe 
honhat, mat oaihutlawek tä letälhomche honhatil tä wuj tä atosehen, wet ohänla 
amehen honhat tä ot'amajchet, häp honhat tä olham oyen ow'eta.” 

10“Iwuk, ohäpehen akawos wet ohäpehen aka wichi tä lefwayhtej akhajyhayaj tä 
wuj lhäy'e akwey tä takhajay. 

11Olhaip'altsen ame, ch'ahuye ot'alhyaj, lhäy'e akawos tä lhamel lhaip'altsen ame 
wet t'uhläk aiwujyen. Wet ot'alh ame, isyen alhoho m'ak tä owoye, w'enho 
lehusek tä is häp rey häpkhilek ihuminche olhämet wet akäjlhi n'oyej.” 

Neh 2 

Rey Artajerjes iwahnej Nehemías tä ihoye Jerusalén 

Häp ifwalastso olham ohäpe hin'o tä ihänepej hat'es häp niyat Artajerjes. 

1Wet tä ifwala elh, iwel'a tä lhey Nisán, tä nech'e veinte nekchämis tä Artajerjes 
niyatej Persia, ifwalatso tä õ'häne hat'es häp rey, lham hiw'en tä wuj tä 
ofwitajayaj in'oyej. 

2Wet tay'ätshan n'oye wet yok: –¿Atsi m'ak tä tamenej tä afwitajayaj ihi? N'äl tä 
häpkhit'a t'inhayaj chik ailän, mat iche p'iya m'ak tä lhen atichunhayaja. Tä oläte, 
wuj tä onoway, 

3wet ofwenho tä oyok: –¡Ika niyat, is chik lajit lepesa tä leläy! ¿Chiwoyek 
ofwitajayaj newa n'oyej tä wasi hupuy tä ochätilis lep'itseyhay ihi wet 
õ'wunhomche lepelis? 

4Rey tay'ätshan n'oye wet yok: –¿Wet atsi m'ak tä lewatlä? Tä mälhyejtso, ot'alhe 
Dios tä pule Lewuk, 

5wet nech'e onchulho rey wet oyok: –Ika niyat, chik a'akäjlhi n'oyej tä ohäpe 
okawo, wet häpe m'ak tä lehuminche, chen n'oye honhat tä Judá, häp hupuy tä 
õtjänhihlä ochätilis lep'itseyhay, wet onech'aynhihila. 

6Wet rey tä lech'efwa tatayphäwhäye, nichulh n'oho wet yok: –¿Chihätefwas 
ifwalas tä w'awulho chik lhek, wet chihlahätek letapil? Wet olham okalelhtho 
lewhäy tä otpinla, wet lham iwoye t'at wet tach'anlha n'oye tä oyik. 

7Häte ofwenho rey tä oyok: –¿Hä is chik lew'en n'oho ämet tä alesaynek wet 
lechene niyatey tä ihi honhat tä tumej tewokitaj Éufrates lhip elh, häpkhilek 
lhamel tach'anlha n'oyek onukwe laka honhat yämthilek onchäte Judá? 

8Wet elh ämet chik lechene Asaf, häp hin'o tä t'uye tayhi tä alewuk, häpkhilek 
hiw'en n'oho hal'ä wet oyenejlhi lepe p'otes häp hup tä takhajay tä sip'äl ihi tä 
t'uye oka Dios Lew'et, häte n'olafwek tä hupuy lep'ot, lhäy'e hup tä olham 
owukwehila. Wet rey hiw'en n'oho nilhokej m'ak tä ot'alhe, tsi oisej t'at oka Dios 
lech'otyaj tä iti n'oyej. 

9Häte rey ichen n'okwe sip'äl tä iwo lew'uteya, lhäy'e laka niyatey, yämthilek t'u 
n'oye tä onukwe n'äyij. Wet tä onchäte gobernadores tä tumej tewokitaj Éufrates 
lhipna, ow'enho rey lhämet tä ichene lhamel. 

10Matkat niyat tä lhey Sambalat tä tälhe Horón, lhäy'e niyat elh tä lhey Tobías tä 
tälhe Amón, lhamel wuj tä nhuminache tä iche elh tä näm yämthilek tach'ote 
Israel lhayis. 

Nehemías itetshan n'olafwek tä Jerusalén lep'ot 

11Tä ilepese onchäte Jerusalén. Wet tä tajyäme tres ifwalas tä oihi, 

12oyik tä honatsi, olhäy'e iyhäjfwas hin'ol, mat ofwenhihot'a elh chik häpe tä Dios 
yen otichunhayaja yämthilek oyenlhi Jerusalén tä onech'aynhi. Wet ts'ilak olham 
tä owo ow'uteya. 

13Honatsitso onuphä tä otälhche lepe tä tumejlä honhat tä w'awulhchä, wet 
ottaye ts'ifwik tä lhey M'akitaj. Tä otälhe, wet otiyäje lepe tä tumejlä basuraw'et, 
wet oyahinlhi t'at n'olafwek tä Jerusalen lep'ot tä nichät katsi wet õ'wunhomche 
lepelis. 

14Wet otujlhache tä oyik tä oyahinlhi, wet ohoye lepe tä tumejlä ts'ifwik. Tä 
otälhe, wet otiyäje inätw'et tä lhey Rey Nayhthi, mat ow'ute nemhit isakantshi. 

15Wet tä kamaj honatsi i'pe honhat, onukwe t'at tewok lhäyij tä lhey Cedrón. Tä 
oleyej tä oyahinlhi n'olafwek, otpilche lepe tä tumejlä honhat tä w'awulhchä. 

16Wet niyatey ihanhiyejt'a lhip tä ohoye wet ihanhiyejt'a m'ak tä owoye. Wet 
olham tek okalelhtho Judío lhayis, wok oyok, sacerdotes, lhäy'e hin'ol tä wichi 
laka niyatey, lhäy'e wichi tä tach'othiyela n'ochumet. 

Nehemías inityenej wichi yämthilek inech'aynhi n'olafwek 

17Wet ofwenho lhamel wet oyok: –Lew'en tä wuj tä atha lhan'äyij, tsi Jerusalén 
wasi wet õ'wunhomche lepelis. ¡Huwa, n'enlhi n'olafwek, häpkhilek wichi nem 
n'ailäkwethä! 

18Wet tä ofwenho lhamel m'ak tä Dios iwoyej n'oye tä tach'ot n'oye, lhäy'e rey 
lhämet, lhamel nichulh n'oho wet yok: –¡Huwa, n'enlhi! Wet nilhokej lhamel 
y'ajwek tä lhaikhajyenhen tä yenlhi lechumet. 

19Matkat Sambalat, niyat tä tälhe Horón, lhäy'e niyat elh tä lhey Tobías tä tälhe 
Amón, tä lhamel ihanch'oye täjtso, lhäy'e Gesem tä häpe Árabe, lhamel wuj tä 
iläkwlhi olhamel wet iwoyej n'oyehen lhämet tä fwetaj lajit lahaya olhamel. Wet 
yok: –¿Atsi m'ak tä lewoyaye? ¿Hä lefwetajay letatayhlä häp rey? 

20Olham onchulho lhamel wet oyok: –Dios tä pule Lewuk tach'otla n'oyehen. 
Olhamel ohäpehen lakawos, wet owohla tesa tä oyenlhi n'olafwek wet wak'alhila. 
Amel y'ajit'a amehen, haw'ethit'a Jerusalén wet tek alewuhuy. 

Neh 3 

Õhw'enhatejen lechumtes häp wichi 

1Häp Sacerdote tä Lhamya tä lhey Eliasib lhaikhajyen, lhäy'e lech'otfwas tä äp 
häpehen sacerdotes, lhamel yenlhi tä inech'aynhi n'olafwek lepe tä 
õyokweschepej tson'atas. Tä wak'alh, lhamel hip'oyeji lep'otes wet yachaje 
Lhawuk. Häte yenlhi n'olafwek lhota tä tälhe täja pajtha nichäte hup tä atojphä tä 
lhey Cien, wet tälhe täja pajtha nichäte Hananel laka hup tä atojphä. 

2Wet n'olafwek lhota tä tälhe täja, wichi tä lew'et Jericó häp tä yenlhi. Wet lhota 
tä tälhe täja, Imri lhäs tä lhey Zacur, häp tä yenlhi. 

3Wet häp Senaa leles lhamel yenlhi n'olafwek lepe tä w'ahatwos len'äyhitaj. Tä 
wak'alh, lhamel itihi lep'otes wet hip'alkatejiche hal'äy tä hit'untejiche. 

4Wet n'olafwek lhota tä tälhe täja, Urías lhäs tä lhey Meremot wet lechäti Cos, 
häp tä yenlhi. Wet Berequías lhäs tä lhey Mesulam wet lechäti Mesezabel, häp tä 
yenlhi lhip tä iwhäye. Wet Baana lhäs tä lhey Sadoc, lham yenlhi lhota tä tälhe 
täja. 

5Wet äp lhota tä tälhe täja, wichi tä lew'et Tekoa häp tä lhamel yenlhi. Mat iyhäj 
hin'ol tä kalelhäjiche tek tach'ote iyhäj tä yenlhi. 

6Wet Paseah lhäs tä lhey Joyada, lhäy'e Besodías lhäs tä lhey Mesulam, lhamel 
yenlhi n'olafwek lepe tä lhey Jesana. Tä wak'alh, lhamel hip'oyeji lep'otes wet 
hip'alkatejiche hal'äy tä hit'untejiche. 

7Wet lhota tä tälhe täja, hin'o tä lhey Melatías tä lew'et Gabaón, lhäy'e hin'o tä 
lhey Jadón tä lew'et Meronot, häp tä lhamel yenlhi, lhäy'e wichi iyhäj tä tälhe 
Gabaón lhäy'e Mispa, häp gobernador tä ihi honhat tä tumej tewokitaj Éufrates 
lhipna laka wichi. 

8Wet n'olafwek lhota tä tälhe täja, hin'o tä lhey Harhaías lhäs tä lhey Uziel, häp tä 
yenlhi. Lham häpe hin'o tä yen lechumeta tä yenwethä m'ayhay tä oro lhäy'e 
plata. Wet n'olafwek lhota tä tälhe täja, hin'o tä lhey Hananías, häp hin'o tä yenlhi 
m'ayhay tä lenij akäjche, häp tä yenlhi, pajtha nichäte lhota tä tsajche. 

9Wet lhota tä tälhe täja, Hur lhäs tä lhey Refaías, häp lham tä niyatej lechowej 
honhat tä ilunej Jerusalén, häp tä yenlhi. 

10Wet lhota tä tälhe täja, Harumaf lhäs tä lhey Jedaías, häp tä yenlhi, tsi iwhäye 
lewukwe häp lhipna. Wet lhota tä tälhe täja, Hasabnías lhäs tä lhey Hatús, häp tä 
yenlhi. 

11Wet lhota tä tälhe täja, Harim lhäs tä lhey Malquías, lhäy'e Pahat-moab lhäs tä 
lhey Hasub, häp tä lhamel yenlhi, lhäy'e hup tä atojphä tä ihi lhip tä n'onhonthis 
ihi. 

12Wet lhota tä tälhe täja, Halohés lhäs tä lhey Salum, häp hin'o tä niyatej lechowej 
honhat tä ilunej Jerusalén, lham lhäy'e leles tsinhay häp tä yenlhi. 

13Wet hin'o tä lhey Hanún lhäy'e wichi tä lew'et Zanoa, lhamel yenlhi n'olafwek 
lepe tä tumejlä honhat tä w'awulhchä. Tä wak'alh, hip'oyeji lep'otes wet 
hip'alkatejiche hal'äy tä hit'untejiche. Mat tek tajlhame täja, lhamel yenlhi tä 
inech'aynhi n'olafwek cuatrocientos cincuenta (450) metros, pajtha nichäte lepe 
tä tumejlä basuraw'et. 

14Wet Recab lhäs tä lhey Malquías tä häpe gobernador tä ihi honhat tä ilunej Bet-
hakerem, häp tä yenlhi n'olafwek lepe tä tumejlä basuraw'et. Wet hip'oyeji 
lep'otes wet hip'alkatejiche hal'äy tä hit'untejiche. 

15Wet n'olafwek lhota tä tälhe täja, Col-hozé lhäs tä lhey Salum tä häpe 
gobernador tä ihi honhat tä ilunej Mispa, häp tä yenlhi lepe tä tumejlä ts'ifwik, 
wet hip'o'pe tä tumphä. Tä wak'alh, hip'oyeji lep'otes wet hip'alkatejiche hal'äy 

tä hit'untejiche. Häte yenlhi n'onayhthi Siloé lelafwek tä iwhäye n'okäsw'et lhäs 
tä lewuk p'ante rey, pajtha nichäte n'ot'äsawetes tä inuhchä tä tälhe David laka 
Hupuy. 

16Wet Nehemías, Azbuc lhäs tä häpe gobernador tä niyatej lechowej Bet-sur, 
lham tä yenlhi n'olafwek lhota tä tatayhlä David lhäy'e lew'etfwas 
lep'itseyhayw'et, pajtha nichäte inät lehi, wet inu'pe täja pajtha nichäte 
sip'älw'etes. 

Häp Leví lhayis tä tach'ote lechumet 

17Wet n'olafwek lhota tä tälhe täja, Leví lhayis tä yenlhi, häp elh tä lhey Rehúm, 
Bani lhäs, wet lhota tä tälhe täja elh tä lhey Hasabías tä häpe gobernador tä 
niyatej lechowej honhat tä lhey Keila, häp tä yenlhi, yämthilek laka wichi isej. 

18Wet lhota tä tälhe täja, häp hin'o elh tä lhey Bavay, häp Henadad lhäs tä häpe 
gobernador tä niyatej lechowej elh häp honhat tä Keila, lham t'at tä yenlhi. 

19Wet Eser tä Josué lhäs tä häpe gobernador tä ihi Mispa, häp tä yenlhi n'olafwek 
lhota tä tatayhlä chenaj lhäsaj tä n'oka'tshayajchal lewukwe i'pe tä ihi n'olafwek 
tselhä. 

20Wet lhota tä tälhe täja, Zabay lhäs tä lhey Baruc, häp tä yenlhi, tälhe letselhäna 
pajtha nichäte Sacerdote tä Lhamya Eliasib lewukwe lepe. 

21Wet lhota tä tälhe täja, Urías lhäs tä lhey Meremot wet lechäti lhey Cos, häp tä 
yenlhi pajtha nichäte Eliasib lewukwe lepes. 

Häp sacerdotes tä tach'ote lechumet 

22Wet n'olafwek lhota tä tälhe täja, sacerdotes tä lew'etes iwhäye Jerusalén, häp 
tä lhamel yenlhi. 

23Wet lhota tä tälhe täja, Benjamín lhäy'e Hasub häp tä lhamel yenlhi, tsi 
tatay'atlä lhamel lewukwe. Wet lhota tä tälhe täja, Maasías lhäs tä lhey Azarías 
wet lechäti Ananías, häp tä lhamel yenlhi tsi iwhäye lewukwe. 

24Wet lhota tä tälhe täja, Henadad lhäs tä lhey Binuy, häp tä yenlhi, tälhe Azarías 
lewukwe pajtha nichäte n'olafwek tselhä. 

25Wet lhota tä tälhe letselhä, Uzay lhäs tä lhey Palal, häp tä yenlhi. Häte yenlhi 
hup tä atojphä tä tafwaype rey lewukwe p'ante lhäy'e tä iwhäye sip'älw'et 
ka'alho. Wet lhota tä tälhe täja, Parós lhäs tä lhey Pedaías häp tä yenlhi, 

26pajtha nichäte lepe tä tataye inät tä tumej hichä. Häte yenlhi hup tä atojphä tä 
tafwaype. 

Häp wichi iyhäj tä tach'ote lechumet 

27Wet häp wichi tä lew'et Tekoa, lhamel tujlhache lechumet wet äp yenlhi 
n'olafwek lhota tä tälhe tä yiwithi hup tä atojphä, pajtha nichäte n'olafwek tä 

yiwithi Jerusalén lhip tä lhey Ofel. Häp wichi tä lew'et Ofel häpe t'at lhamel tä 
tach'ote Dios Lew'et lechumet. 

28Wet n'olafwek lhota tä tälhe lepe tä ihi yel'atas lew'et, sacerdotes tä yenlhi. 
Elhpej yenlhi lhip tä iwhäye lewukwe. 

29Wet Imer lhäs tä lhey Sadoc, häp tä yenlhi lhota tä tälhe täja tä iwhäye 
lewukwe. Wet lhota tä tälhe täja, Secanías lhäs tä lhey Semaías, häp hin'o tä t'uye 
lepe tä tumej hichä, häp tä yenlhi. 

30Wet lhota tä tälhe täja, Selemías lhäs tä lhey Hananías, lhäy'e Hanún tä häpe 
Salaf lhäs tä sexto, häp tä lhamel yenlhi. Wet lhota tä tälhe täja, Berequías lhäs tä 
lhey Mesulam, häp tä yenlhi, tsi tatay'atlä lewukwe. 

31Wet lhota tä tälhe täja, Malquías, häp hin'o tä yen lechumeta m'ayhay tä oro 
lhäy'e plata tä yenwethä, häp tä yenlhi, pajtha nichäte lew'et häp hin'ol tä 
tach'ote Dios Lew'et lechumet, lhäy'e wichi tä iwom m'ayhay lew'et, tä yiwithi 
Sip'äl Lepe, pajtha nichäte lew'et tä i'pe n'olafwek tselhä. 

32Wet häp hin'ol tä yen lechumeta m'ayhay tä oro lhäy'e plata tä yenwethä, lhäy'e 
hin'ol tä iwom m'ayhay, lhamel yenlhi n'olafwek lhota tä tälhe letselhäna pajtha 
nichäte lepe tä õyokweschepej tson'atas. 

Neh 4 

Sambalat lhäy'e Tobías iläkwlhi Judío lhayis 

1Tä Sambalat ihanch'oye tä olhamel onech'aynhi n'olafwek tä Jerusalén lep'ot, 
wuj tä lewäk ihi wet iläkwlhi olhamel. 

2Wet lham ihi tä iyhäj lhäy'e sip'äl tä lew'et Samaria tatache, wet yok: –¿Atsitas 
m'ak tä iwoye Judío lhayis? ¡M'ak iwotasiyet'a! ¿Fwetajtas at p'i äp yachajiholak 
ilänhen itshätäy, yenek õ'wahnhiyeja p'iya lhamel? ¿Wok lhamel fwetaj 
yohifwajakwet wak'alh lechumet tä iwoye? ¿Lhamel fwetaj at p'i tachuma tuntey 
tä wasiche lhäy'e tä õ'wunhomche wet yen häpeya m'ak tä nech'ayek? 

3Wet Tobías tä häpe Amón lhayis elh, lham iwhäye Sambalat wet yok: –¡Lhek 
yahin n'olafwek tä lhamel yenlhi! ¡Tejlat chik m'awo chik taw'ulhpe, nichätla 
kanhi! 

4Tä mälhyejtso, owo ot'alhyaja wet oyok: –Dios tä ahäpe olhamel oka Dios, leläte 
t'at wichi tä iläkwlhi olhamel. Is chik lhachajpe lhamel häp leläkwyhanyajay tä iti 
n'oyejen. Wet is chik letayhfwas ikalhi yämthilek õyen kwenkaya wet ihi honhat 
tä w'enha lhamej. 

5N'älit m'ak tä ni'isachehen tä lhamel iwoye wet yej täyhtejen letes. Tsi lhamel 
tatayhlä wichi tä yenlhi n'olafwek tä inech'aynhi. 

Dios laka wichi lhaikhajyenlä letayhfwas wet ilehiyejt'a tä yenlhi n'olafwek 

6Wet olhamel otujlhache t'at tä oyenlhi n'olafwek tä Jerusalén lep'ot, wet 
nichätho lechowej tä oneyhatphä tsi wichi wuj tä lhaikhajyenhen. 

7Matkat Sambalat lhäy'e Tobías, lhäy'e Árabe lhayis, lhäy'e wichi tä lew'et Amón, 
lhäy'e iyhäj tä lew'et Asdod, tä lhamel ihanch'oye tä olhamel n'am leyej tä oyenlhi 
n'olafwek wet op'ohiche lhipey tä wasiche, lhamel wuj tä lewäk ihi. 

8Wet nilhokej lhamel iwo lehuseya tä t'uhläk inuye Jerusalén, yämthilek nemhit 
kalelhäj m'ak tä wichi iwoye. 

9Tä mälhyejtso, olhamel owo ot'alhyaja, ot'alhe olhamel oka Dios. Wet ofwenho 
hin'ol tä oyok: –Is chik let'uyaye Jerusalén tä ifwala lhäy'e tä honatsi, häpkhilek 
lhatayhfwas niselkata n'ohen. 

10Wet Judá laka wichi yok: –Hin'ol tä talhunej n'olafwek lhipey tä iwom, lhamel 
y'enhen, wet kamaj wuj tä imälhehi, wet olhamel ohanhiyejt'a owoyneje tä 
ofwetaj oyenlhi. 

11Wet wichi tä tatayhlä olhamel yok: –Isit'ak lhamel ihanej wok nitäfwelej m'ak 
tä y'awoye, häpkhilek y'asakanho lhamel wet y'alänhen wet ilehiyeja lechumet. 

12Mat häp Judío lhayis tä lew'et iwhäye lhamel, ifwelpej n'ohohen tä yok: –
Wichitso inuhla amehen, t'uhläk lhailafwlhi amejen. 

13Tä mälhyejtso, one'tek nilhokej iyhäjpej tä lhalepuhfwas lhaip'ajtitwek. One'tek 
ihiche n'olafwek lhipey tä ni'tosachephä lhäy'e lhipey tä tatoyhen, wet iwo 
takwelheleya lefwajnhates lhäy'e lehunis lhäy'e lelutses hal'äy. 

14Wet tä oleyej tä oyahinlhi n'olafwek, otahuyej hin'ol tä iyhäj kaniyatey, lhäy'e 
hin'ol tä kalelhäjiche, lhäy'e nilhokej wichi, wet oyok: –Yej nowaye lhatayhfwas. 
Tichunache tä Lhawuk takhajay wet lajit letumfwaya. Akhajyenhen wet wo 
aka'tshayaja'pe aiyhäj, lhäy'e ales, lhäy'e hach'efwas, lhäy'e haw'etes. 

15Wet tä otayhfwas ihanej tä olhamel olhaiwaklhatlä lhamel wet Dios 
nitch'anlhayaye m'ak tä lhamel fwetaj iwoye, ileche. Tä mälhyejtso, olhamel 
otujlhache ochumet tä oyenlhi n'olafwek. Elhpej yäpnho t'at lechumet tä pajche 
yenlhi. 

16Wet tälhe ifwalatso, lhip wichi yenlhi t'at n'olafwek, wet lhip wichi lhamel tek 
tachumwethä mat lhaiwaklhat t'at yämthilek iwo laka'tshayaja. Wet iwo 
takwelheleya tä häpe lehunis, lhäy'e lefwamthis, lhäy'e lelutses hal'äy, lhäy'e 
lakay'uchelis tä tsänt'ähes. Wet niyatey iyej t'at lhamel tä itetshan 

17tä lhamel yenlhi n'olafwek. Wet häp iyhäj tä talhunej n'olafwek lhipey tä wasi, 
lhamel tujlhache t'at lechumettso mat ichäj'atwethä takwelheley. 

18Wet nilhokej hin'ol tä tachumwethä y'uyitchechufwi lakawak häp lefwajnhates. 
Wet in'oyej häp elh tä yafwutche lefwol tä tson'ataj ch'u. 

19Wet ofwenho hin'ol tä iyhäj kaniyatey, lhäy'e hin'ol tä kalelhäjiche, lhäy'e 
nilhokej wichi, wet oyok: –Lhachumtesna häpe t'at m'ak tä wuj wet äp pites, wet 
y'ap'akhit'awek, n'a'atoswek tä y'enlhi n'olafwek. 

20Tä mälhyejtso, chik leläte tson'ataj ch'u, ahutay n'oyejen, wet lhaka Dios 
tach'otla n'amehen wet tatayhlahlä lhatayhfwas. 

21Wet mälhyejtso tä olhamel owoye tä otchumwethä ifwala mälhewek. Wet lhip 
wichi tek tachumwethä mat lhaiwaklhat t'at tä iwo takwelheleya yämthilek iwo 
laka'tshayaja. 

22Häte ofwenho wichi tä oyok: –Elh weihalhapej, lhäy'e lakawo tä yen 
lech'otfwaya, is chik ilech'oye n'olafwek tä honatsi yämthilek t'u n'oyehen, wet 
tachumwethä tä ifwala. 

23Wet olham lhäy'e opuhfwas, lhäy'e iyhäj tä och'otfwas, lhäy'e hin'ol tä iwo 
ot'unfwaya, ohanhiyejt'a chik olhamel olanche ow'uyis. Mat elhpej ichäjlhi t'at 
lehun tä laka'tshayajcha. 

Neh 5 

Judío lhayis tä hiw'en m'ayek hip'altsenhit'a iyhäj 

1Iche ifwala tä Judío lhayis, hin'ol, atsinhay, lhamel t'änpe laka niyatey. 

2Lhamel yok: –Wujpey oles. Olhamel owatlä olhäk, tsi nehläs ilänhen olhamel. 

3Iyhäj yok: –Ihichet'a m'ak chik olhamel otufw. Häp tä tamenej tä on'äype olhäk 
olafwey lhäy'e owukwey. 

4Iyhäj yok: –On'äype chinaj t'äj oka honhates yämthilek ow'en laha impuestos tä 
otiskanpe tä rey t'alhpe. 

5Olhamel ow'enhahit'a lhamej, lhamel häpehen Judío lhayis wet äp ohäpehen 
Judío lhayis. Olhamel oles hätet iwoye lhamel leles. Mat ow'en tä nech'e olhamel 
t'at tä oyen n'okwenkaya oles tä hin'ol lhäy'e tä atsinhay. Tsi iche iyhäj tä pajche 
iwompe leles tsinhay m'ak chik tufw, wet athana häpehen t'at n'okwenkay. Wet 
niwohit m'ak chik olhamel ohanej owoyneje, tsi nemhit olafwey iche. Oka 
honhates nemhit lewuk olhamel. 

6Tä oläte m'ak tä wichi yäme, wuj tä owäk ihi 

7wet oyen tichunhayaja m'ak chik is chik owoye. Wet tä nech'e ohanej m'ak tä 
owoye, ofwenho niyatey lhäy'e lech'otfwas tä is chik ileyej tä iwoyeje m'ak tä 
äytaj häp lepuhfwas. Wet one'tek nilhokej lhaihutwek yämthilek otetshan täja, 

8wet oyok: –Lhek tetshan. N'amel y'akalhi tä y'atiskanpe lhapuhfwas Judío lhayis 
tä wichi tä w'enha lhamejen yen kwenkaya. Mat athana nech'e amel t'at tä 
lewomay aiyhäj wet äp yachajiholak äp y'atiskanpe lhamel. Tä wichi ilät n'oye, 
lhamel yok tam, tsi ihanhiyejt'a iwoyehlä olhämet chik nichulho. 

9Wet äp oyok: –Isit'a m'ak tä amel lewoye. Wunitay lhaka Dios wet woyaye m'ak 
tä is alhoho, häpkhilek lhatayhfwas nitiya n'amejen leläkwyhanyaj. 

10Häte olham lhäy'e opuhfwas lhäy'e okawos, olhamel ocheyjäntej wichi oka 
chinaj t'äj lhäy'e lhäk. Athana is chik y'alhokej y'atäyhtej letes häp n'aiyhäj. 

11N'achaje lhamel m'ayhay tä lewuhuy, laka honhates, lelafwey, lhäy'e lewukwey. 
Wet n'atäyhtejen letes, m'ak at chik häpek y'aw'enho n'aji elh, chinaj t'äj, wok 
lhäk, wok hat'es, wok aceite. 

12Tä wichi iläte olhämet, wet yok: –Olhamel owohiyela m'ak tä lene'tek owoye. 
Oyachajiyela nilhokej tähestso wet tek ot'alhiyela'pe m'ak at chik häpe. Tä oläte 
lhamel lhämettso, ot'äne sacerdotes yämthilek iläte wichi lhämet tä hit'unhatche. 

13Häte osichät ow'uy wet oyok: –Dios iwoynhiyejelana chik isichätej kanhihlä 
lew'et lhäy'e nilhokej m'ak tä lewuk häp elh chik häpek nimattache lhämet tä 
hit'unhatchetso. Wet chik Dios isichät kanhi, nemla wo m'ak chik hiw'en. Wet 
nilhokej wichi nichulh n'oho wet yok: –¡Amén! Wet lhamel iwunit Lhawuk wet 
iwoye t'at olhämet. 

Nehemías lep'altsenyaj tä itiyej wichi 

14Täjte veinte nekchämis tä rey Artajerjes ihi leniyatyaj, lham yen n'oye 
gobernador wet doce nekchämis tä oniyatej Judá. Mat olham lhäy'e opuhfwas 
olhamel tek owatlä m'ak tä õyen niyatey t'awayhata yämthilek otufw. 

15Mat häp gobernadores tä ichun yäm wuj m'ak tä t'alheje wichi. Ifwalapej wichi 
hiw'enho cuarenta chinaj t'äj yämthilek ichäj lhäk lhäy'e hat'es, wet y'aje lakawos 
tä lhayen wichi laka niyateya. Mat olham otenhit'a m'ak tä lhameltso iwoye, mat 
onowaye Dios. 

16Wet olhay'amkatej ochumet tä oyenlhi n'olafwek tä Jerusalén lep'ot, wet iyhäj 
tä ochumyenhay lhamel yenlhi t'at lechumtes. Wet ochäjit'a honhat at chik häpe 
tä lewuk wichi. 

17Wet ichepej ciento cincuenta hin'ol tä tachufwi n'oyej tä ot'ek. Iyhäj häpehen 
Judío lhayis lhäy'e laka niyatey, häte iche hin'ol tä isikay n'oyehen tä tälhe 
honhates iyhäj tä tott'ahomche Judá. 

18Wet olham t'at tä owo lahaya m'ak tä olhamel otufw. Ifwalapej olhamel otufw 
w'asetaj, lhäy'e seis tson'atas tä yätajen, lhäy'e afwenchey. Wet tä onchätepej 
diez ifwalas, iche hat'es tä naya. Wet tä ow'en tä wuj tä atha wichi len'äyij, tek 
one'tek lhamel tiskanpe m'ak tä olhamel otufw. Olham t'at tä owo lahaya. 

19¡Ika Dios, tichunej n'okwe täjtso, häp m'ak tä owoyeje wichi! 

Neh 6 

Letayhfwas fwetaj itiyej t'akanyaj Nehemías yämthilek iwo m'akayej 

1Sambalat lhäy'e Tobías, lhäy'e Árabe tä lhey Gesem, lhäy'e iyhäj tä tatayhlä 
olhamel, lhamel ihanch'oye tä wak'alh n'olafwek tä Jerusalén lep'ot, mat tajlhame 
lepe p'otes tä tatäy chik othathomche. 

2Tä mälhyejtso, Sambalat lhäy'e Gesem lhamel ichen n'oye lhämet wet yok: –Is 
chik y'alhaihutwek wet n'ehila wichi lew'et chik häpe tä ihi honhat tä 
w'awulhchä tä lhey Ono. Mat kalelhäj tä lhamel t'uhläk iwo m'aka n'oyej. 

3Wet häp tä ochene olhämet häp lhamel, wet oyok: –Onahayej ochumet tä 
oyenlhi. Okalhihit'ak oho amehen. Tsi chik oyikch'oye ochumet wet oho amehen, 
wichi ilehiyeja tä yenlhi. 

4Wet cuatro veces tä lhamel ichenpej n'oye lhämet, mat owohit'a elha olhämet tä 
onchulhopej lhamel. 

5Tä lepese Sambalat ichenchufwi lakawo häp lhämet tä ichen n'oye, wet tek 
hip'oyejpe sello. 

6Lhämet yok: “Iche wichi tä yäme tä am lhäy'e Judío lhayis alewaklhat tä 
lewohla aka'tshayaja. Häte Gesem yäme, wet häp tä tamenej tä lhenlhi 
n'olafwek tä Jerusalén lep'ot. Wet äp wichi yäme tä amlak alhen häpeya rey, 

7wet pajche lhen profetasa iyhäj yämthilek lhamel yämla ame tä ihi Jerusalén 
wet yohlak, ¡Iche Judá laka rey! Ofwel ame, wichi lhämtestso nichäthiyela rey 
Artajerjes. Häp tä tamenej tä ot'uhläk leho n'oye yämthilek y'atetshan m'ak tä 
is chik y'awoye.” 

8Tä oleyej tä oyahyen lhämettso, wet ochene olhämet tä onchulho wet oyok: –
Mathichet'a tähestso. Am t'at tä atichunhayaj mälhyejtso. 

9Lhamel iwoynejetso, t'uhläk olhamel onowaye, yenek olehiyej ochumet tä kamaj 
niwak'alha. Mat tek mälhyejtso, mat nem koyhyaj tä olhaikhajyenej ochumet. 

10Wet tä ifwala elh ohoye Delaías lhäs tä lhey Semaías lew'et. Hin'otso lakachäti 
lhey Mehetabel. Wet lham Semaías iche m'ak tä tamenej wet häp tä iwohiyet'ak 
inuphä tä ichufwi lewukwe. Tä onchäte, wet tahuy n'oyej tä yok: –N'ahoye Dios 
Lew'et wet n'ahola lech'oye häp lhip tä n'ot'amajchet. Wet n'ap'ohichela lepelis 
tsi wichi t'uhläk ailän. Honatsina nekhila ame. 

11Mat onchulho wet oyok: –Hin'ol tä mälhyej olhamna nowayhit'a, wet tek 
ilethanchufwi Dios Lew'et häpkhilek õkniläna. Häte olham tek olethanlachufwi. 

12Owoyetso tsi ontäfwelej tä m'ak tä yäme häp hin'ona tälhiyet'a Dios. Mat tatay 
n'ohlä, tsi Sambalat lhäy'e Tobías lhamel iwo lakahaya yämthilek ifwel n'oho 
m'ak tä kamatache, 

13t'uhläk onoway wet owoye och'isukyaj. T'uhläk mälhyejtso yämthilek wichi 
itoynej n'oye m'ak tä ni'isa wet yok: –Isit'a. 

14¡Ika Dios, tetshan m'ak tä Sambalat lhäy'e Tobías iwoye! ¡Häte tichunche m'ak 
tä profeta'tsinha Noadías iwoye, lhäy'e iyhäj profetas tä lhamel t'uhläk istunn'o! 

Wak'alh n'olafwek tä Jerusalén lep'ot 

15Häp n'olafwek tä olhamel oyenlhi wak'alh häp iwel'a tä Elul, ifwala tä 
veinticinco. Wet n'ochumetna ihi cincuenta y dos ifwalas wet wak'alh. 

16Tä olhamel otayhfwas ihanch'oye, lhäy'e wichi tä tott'aho Judá, lhamel 
lenowayhyaj ihi. Ileyej tä lhaichäjwethä, tsi hiw'en tä oka Dios tach'ot n'oyehen 
wet häp tä wak'alh t'at. 

17Mat ifwalastso häp hin'ol tä len'ohyajay ihiche tä ihi Judá, lhamel ichenepej laka 
cartas häp Tobías, wet lham ichenepej lhamel häp laka cartas. 

18Tsi wujpe wichi tä ihi Judá lhamel pajche hit'untejche lhämet tä yok: –Ahäpe 
oka niyat. Tsi Tobías häpe t'at Ara lhäs tä lhey Secanías häp tä lewhayenek. Wet 
lham Tobías lhäs tä lhey Johanán iyej atsinha tä Berequías lhäs tä lhey Mesulam 
lhäse. 

19Wet häp tä wichi ilätyenej n'oye nilhokej m'ak tä is tä Tobías iwoye, wet äp 
ifwenho olhämtes häp Tobías. Wet Tobías ichenpej n'oye laka carta tä fwetaj 
istunlhin'o. 

Neh 7 

Nehemías itshupyene hin'ol iyhäj yämthilek t'uye Jerusalén 

1Tä wak'alh n'olafwek tä Jerusalén lep'ot tä olhamel onech'aynhi, wet 
othathomche lepe p'otes. Wet äp õ'tshupyeneje iyhäj hin'ol yämthilek t'uye 
lepelis, wet iyhäj õ'tshupyene yämthilek häpehen wichi tä ichoywethä, wet iyhäj 
häpehen Leví lhayis. 

2Wet one'tek och'inij Hanani lhäy'e Hananías lhayen lhetekayej Jerusalén. 
Hananías häpe hin'o tä t'uye hup tä takhajay tä sip'äl ihi. Wet lham matche tä 
ihumin Dios wet iwoye lhämtes, inu'pe iyhäj. 

3Wet ofwenho lhamelna wet oyok: –Yej fwoyenchehen lepelis tä kamaj ifwala 
ni'tofwache. Chik atojche ifwala, häp tä is chik lefwoyenchehen. Wet tä honaj 
p'ohiche tä kamaj ifwala n'uya tä kamaj nekahen lewos tä t'uye, wet p'alkateji. 
Wet tshupyene hin'ol tä lew'et Jerusalén yämthilek iyhäj ihiche lhipey tä t'uye 
hupuy wet iyhäj t'uyehen lhipey tä yiwithiche lewukwey. 

4Jerusalén häpe hupuy tä wuj wet äp tsajo, mat wujit'a wichi tä ihi tsi kamaj tek 
õ'nech'aynhiche hupuy tä wasiche. 

Häp täja lheyis häp Israel lhayis tä yikch'oye p'ante Babilonia 
(Esdras 2.1-70) 

5Wet Dios iwo otichunhayaja yämthilek ohutwek hin'ol tä iyhäj kaniyatey, lhäy'e 
hin'ol tä kalelhäjiche, lhäy'e nilhokej wichi iyhäj, wet olesayen lheyis, lhäy'e leles. 

Wet ow'en wichi tä ichun p'ante tä yäpnho Jerusalén, elhpej lhäy'e leles tä 
õ'lesayen p'ante lheyis, häpehen tähesna: 

6Häp Israel lhayis p'ante rey Nabucodonosor ihäne Babilonia tä yen kwenkaya, 
iche lhamel tä paj wet yikch'oye honhattso wet yäple Jerusalén lhäy'e lew'etes 
iyhäj tä ihi Judá. Iyhäjpej yäpnho t'at laka honhat, 

7wet häp hin'ol tä yikchufwi lhamel häpehen Zorobabel, Josué, Nehemías, 
Azarías, Raamías, Nahamani, Mardoqueo, Bilsán, Misperet, Bigvay, Nehúm, lhäy'e 
Baana. Häp täja lheyis häp lhamel tä yäpil: 

8Wichi tä letes p'ante lhey Parós, iche dos mil ciento setenta y dos lhamel (2.172). 

9Wichi tä letes p'ante lhey Sefatías, iche trescientos setenta y dos lhamel (372). 

10Wichi tä letes p'ante lhey Ara, iche seiscientos cincuenta y dos lhamel (652). 

11Wichi tä letes p'ante lhey Pahat-moab, häp lhamel tä tälhe hin'ol p'ante lheyis 
Josué lhäy'e Joab, iche dos mil ochocientos dieciocho lhamel (2.818). 

12Wichi tä letes p'ante lhey Elam, iche mil doscientos cincuenta y cuatro lhamel 
(1.254). 

13Wichi tä letes p'ante lhey Zatu, iche ochocientos cuarenta y cinco lhamel (845). 

14Wichi tä letes p'ante lhey Zacay, iche setecientos sesenta lhamel (760). 

15Wichi tä letes p'ante lhey Binuy, iche seiscientos cuarenta y ocho lhamel (648). 

16Wichi tä letes p'ante lhey Bebay, iche seiscientos veintiocho lhamel (628). 

17Wichi tä letes p'ante lhey Azgad, iche dos mil trescientos veintidós lhamel 
(2.322). 

18Wichi tä letes p'ante lhey Adonicam, iche seiscientos sesenta y siete lhamel 
(667). 

19Wichi tä letes p'ante lhey Bigvay, iche dos mil sesenta y siete lhamel (2.067). 

20Wichi tä letes p'ante lhey Adín, iche seiscientos cincuenta y cinco lhamel (655). 

21Wichi tä letes p'ante lhey Ater, häp lhamel tä tälhe hin'o p'ante lhey Ezequías, 
iche noventa y ocho lhamel (98). 

22Wichi tä letes p'ante lhey Hasum, iche trescientos veintiocho lhamel (328). 

23Wichi tä letes p'ante lhey Besay, iche trescientos veinticuatro lhamel (324). 

24Wichi tä letes p'ante lhey Harif, iche ciento doce lhamel (112). 

25Wichi tä letes p'ante lhey Gabaón, iche noventa y cinco lhamel (95). Nilhokej 
wichitso tälhe Babilonia wet yäple Judá. 

26Wichi tä lew'etes p'ante Belén lhäy'e Nichätchä, iche ciento ochenta y ocho 
lhamel (188). 

27Wichi tä lew'et p'ante Anatot, iche ciento veintiocho lhamel (128). 

28Wichi tä lew'et p'ante Bet-azmavet, iche cuarenta y dos lhamel (42). 

29Wichi tä lew'etes p'ante Kiriat-jearim, T'owalhaj, lhäy'e N'opekis, iche 
setecientos cuarenta y tres lhamel (743). 

30Wichi tä lew'etes p'ante Ramá lhäy'e Geba, iche seiscientos veintiuno lhamel 
(621). 

31Wichi tä lew'et p'ante Mikmas, iche ciento veintidós lhamel (122). 

32Wichi tä lew'etes p'ante Betel lhäy'e N'owastsek, iche ciento veintitrés lhamel 
(123). 

33Wichi tä lew'et p'ante Nebo, iche cincuenta y dos lhamel (52). 

34Wichi tä lew'et p'ante Elam elh, iche mil doscientos cincuenta y cuatro lhamel 
(1.254). 

35Wichi tä lew'et p'ante Harim, iche trescientos veinte lhamel (320). 

36Wichi tä lew'et Jericó, iche trescientos cuarenta y cinco lhamel (345). 

37Wichi tä lew'etes p'ante Lod, Hadid, lhäy'e Ono, iche setecientos veintiuno 
lhamel (721). 

38Wichi tä lew'et p'ante Senaa, iche tres mil novecientos treinta lhamel (3.930). 
Nilhokej wichitso tälhe Babilonia wet yäple Judá. 

39Häp sacerdotes tä letes p'ante lhey Jedaías, häp lhamel tä tälhe hin'o p'ante lhey 
Josué, iche novecientos setenta y tres lhamel (973). 

40Wet sacerdotes tä letes p'ante lhey Imer, iche mil cincuenta y dos lhamel 
(1.052). 

41Wet sacerdotes tä letes p'ante lhey Pasur, iche mil doscientos cuarenta y siete 
lhamel (1.247). 

42Wet sacerdotes tä letes p'ante lhey Harim, iche mil diecisiete lhamel (1.017). 
Nilhokej sacerdotestso lhamel tälhe Babilonia wet yäple Judá. 

43Häp Leví kawichi tä lechätilis p'ante lheyis Josué lhäy'e Cadmiel, lhamel tä tälhe 
hin'o p'ante lhey Hodavías, iche setenta y cuatro lhamel (74). 

44Wet Leví kawichi tä häpehen iyhäj tä ichoywethä tä letes p'ante lhey Asaf, iche 
ciento cuarenta y ocho lhamel (148). 

45Wet iyhäj Leví kawichi tä lechätilis häpehen lhamel tä t'uye p'ante Dios Lew'et, 
häp lhamel tä tälhe hin'ol p'ante lheyis Salum, Ater, Talmón, Acub, Hatita, lhäy'e 

Sobay, tä nilhokej iche ciento treinta y ocho lhamel (138). Nilhokej Leví 
kawichitso lhamel tälhe Babilonia wet yäple Judá. 

46Wet iyhäj tä tach'ote Dios Lew'et lechumet häpehen lhamel tä lechätilis p'ante 
lheyis Siha, Hasufa, Tabaot, 

47Queros, Siaha, Padón, 

48Lebana, Hagaba, Salmay, 

49Hanán, Gidel, Gahar, 

50Reaías, Resín, Necoda, 

51Gazam, Uza, Paseah, 

52Besay, Meunim, Nefusim, 

53Bacbuc, Hacufa, Harhur, 

54Baslut, Mehída, Harsa, 

55Barcós, Sísara, Tema, 

56Nesía, lhäy'e Hatifa. 

57Wet iyhäj tä tälhe rey Salomón lakawos häpehen lhamel tä lechätilis p'ante 
lheyis Sotay, Soferet, Peruda, 

58Ja'ala, Darcón, Gidel, 

59Sefatías, Hatil, Poqueret-hasebaím, lhäy'e Amón. 

60Nilhokej iyhäj tä tach'ote Dios Lew'et lechumet, lhäy'e lhamel tä lechätilis 
häpehen p'ante Salomón lakawos, iche trescientos noventa y dos lhamel (392) tä 
tälhe Babilonia wet yäple Judá. 

61Wet wichi tä nämhen tä tälhe lhip tä lhey Tel-mela, lhäy'e iyhäj tä tälhe Tel-
harsa, lhäy'e iyhäj tä tälhe Querub, lhäy'e iyhäj tä tälhe Adón, lhäy'e iyhäj tä tälhe 
Imer, lhamel kalelhäjit'a chik lechätilis p'ante häpehen Israel lhayis, wet häp tä 
ihanhiyejt'a chik lhamelna häpehen Israel leles. 

62Häp lhamel häpehen wichi tä tälhe lechätilis Delaías, Tobías, lhäy'e Necoda. 
Nilhokej lhamel iche seiscientos cuarenta y dos (642). 

63Wet iche iyhäj tä lechätilis häpehen sacerdotes p'ante tä lheyis Hobaías, Cos, 
lhäy'e Barzilay. Häp Barzilay häpe p'ante hin'o tä iyej Galaad lhele elh tä äp lhey 
Barzilay leles tsinhay elh. Wet häp tä äp yen lheya Barzilay. 

64Wet tä lhamel fwetaj t'ukwe lheyis tä ihi lehi tä iyej Israel lhayis, mat 
nilhokhiyet'a. Wet tä lheyis newahi lehi, tek õ'wahnej chik häpehen sacerdotes. 

65Häte niyat n'äyejo lhamel chik fwetaj tufw n'olhäk tä n'ot'amajchetes, mat 
chunkat sacerdote itetshan wet ichumyenlhi n'okalelhthayajchal tä lhey Urim 
lhäy'e Tumim, yämthilek ihanej m'ak tä Dios ne'tek õ'woyeje lhamel. 

66Wet tä nilhok wichi, iche cuarenta y dos mil trescientos sesenta (42.360). 

67Mat tek õhp'ajtej lakawos tä hin'ol lhäy'e tä atsinhay, tä häpe siete mil 
trescientos treinta y siete (7.337). Häte iche doscientos cuarenta y cinco (245) 
hin'ol lhäy'e atsinhay tä ihanej tä ichoywethä. 

68Wet lhamel hiw'en setecientos treinta y seis (736) yel'atas, wet doscientos 
cuarenta y cinco (245) mola lhayis, 

69wet cuatrocientos treinta y cinco (435) camellos, wet seis mil setecientos veinte 
(6.720) asno lhayis. 

70Iche hin'ol tä thänhäy lhamel iwo t'awayhtesa tä hich'otyeneje Dios lechumet. 
Wet niyat hiw'enho ocho kilos oro, cincuenta n'olhäthis tä wus, wet quinientos 
treinta (530) sacerdotes lew'uyis. 

71Häte hin'ol tä thänhäy hiw'enho ciento sesenta (160) kilos oro, wet mil 
doscientos diez (1.210) kilos plata. 

72Wet wichi iyhäj hiw'enho ciento sesenta (160) kilos oro, wet mil cien (1.100) 
kilos plata, wet sesenta y siete (67) sacerdotes lew'uyis. 

73Wet sacerdotes, lhäy'e Leví kawichi, lhäy'e hin'ol tä t'uye Dios Lew'et, lhäy'e 
hin'ol tä ichoywethä, lhäy'e wichi, lhäy'e hin'ol tä tach'ote Dios Lew'et lechumet, 
lhäy'e nilhokej Israel, lhamel ihiche t'at lew'etes. 

Wichi tach'ahuye Dios lhämet tä õyahyen 

Tä nichäte iwel'a siete, Israel lhayis pajche ihiche t'at lew'etes. 

Neh 8 

1-2Wet ifwala tä ichun, häp iwel'a siete, wichi lhaihutwek tä ihi Jerusalén lhip tä 
iwhäye lepe tä tataye inät. Wet lhamel tahuyej sacerdote Esdras wet yok: –Chäj 
alhoho Moisés lesaynek tä häpe Lhawuk lhämtes tä hiw'enho Israel. Lhamel 
iwoynejetso lhämet tsi Esdras häpe hin'o tä lhayen lewoyayej Lhawuk 
lhämtestso. Tä mälhyejtso, lham ichäje wichi tä lhaihutwek, hin'ol, atsinhay, 
lhäy'e nilhokej lhamel tä lhethey nit'una yämthilek ihanej m'ak tä õyahyen. 

3-5Wet Esdras takasitpe m'ak tä õyen n'ot'äsaweta tä õyenlhi. Wet hin'ol tä 
takasitwhäye tä tumej lefwomkat häpehen Matatías, Sema, Anías, Urías, Hilcías, 
lhäy'e Maasías. Wet hin'ol tä takasthen tä tumej lhip tä lets'amkat häpehen 
Pedaías, Misael, Malquías, Hasum, Hasbadana, Zacarías, lhäy'e Mesulam. Wet 
nech'e Esdras hich'enhi n'olesaynek. Wet tä wichi hiw'ene, tsi atojphä 
n'ot'äsawet tä i'pe, wet nilhokej takasthen. Wet tälhe tä nech'e fwala pajtha 
ifwala ihi lechowej tä Esdras yahyen n'olesaynek. Ihi t'at lhip tä yiwithi lepe tä 
tataye inät. Wet nilhokej wichi tä tach'ahuye häp Dios lhämet tä Esdras yahyen. 

6Wet Esdras iwunit Lhawuk, häp Dios tä lajit letumfwaya. Wet nilhokej wichi 
ipiyenchephä takweyey wet yok: –¡Amén! ¡Amén! Wet t'upechehchä pajtha 
letachol tajiche honhat tä n'okwiyej Lhawuk. 

7Wet Leví lhayis tä lheyis Josué, Bani, Serebías, Jamín, Acub, Sabetay, Hodías, 
Maasías, Kelita, Azarías, Jozabad, Hanán, lhäy'e Pelaías, lhameltso häp tä 
ichufwenej wichi häp Dios lhämtes. Wet tä kamaj wichi takasthen, 

8lhamel ifwitsenej lechos tä yahyen Dios lhämet. Wet elhpej tä nhanayej Hebreo 
lhämet, lhamel y'ithatho m'ak tä yäme. 

9Wet tä wichi iläte Lhawuk lhämet, lhamel tafwchehchä. Tä mälhyejtso, 
gobernador Nehemías, lhäy'e Esdras tä häpe sacerdote wet äp hin'o tä lhayen 
lewoyayej Lhawuk lhämtes, lhäy'e häp Leví lhayis tä ichufwenej wichi häp 
Lhawuk lhämtes, lhamel tahuyej wichi wet yok: –Yej fwitajwethä wet yej 
tafwchehchä. Tsi ifwalana Lhawuk Dios t'amajchet. 

10Mähen, tufway äk tä wuj tä is wet yäyej hat'es tä hak'onek. Wet tisiche aiyhäj tä 
niw'ena lhäk, tsi ifwalana n'amel y'en lhat'amajchetayej Lhawuk. Yej fwitajwethä, 
tsi chik a'akäjejlhi Lhawuk, häp tä amel akhajyhayaj. 

11Wet Leví lhayis tahuyej wichi wet yok: –Wo atamsekisa, yej tafwchehchä. Tsi 
ifwalana Lhawuk t'amajchet. 

12Wet nech'e nilhokej wichi yäpnhomche lew'etes, t'ekhen wet iyä, häte tisiche 
lhäk häp iyhäj. Wet wuj tä is lakäjyaj tä iwoye, tsi lhamel ihanej m'ak tä 
õ'chufwenejen. 

N'okäjyaj tä lhey N'ohupelis 

13Tä ifwala elh nilhokej hin'ol tä thänhäy, lhäy'e sacerdotes, lhäy'e Leví lhayis, 
lhamel lhaihutwek tä iyej Esdras wet lhamel lhaichufwenejen häp Lhawuk 
lhämtes. 

14Wet lhamel hiw'en n'olesaynek tä yäme tä Lhawuk ifwenho p'ante Moisés tä 
yok: –Chik nichätepej iwel'a siete, is chik Israel lhayis ichechufwi lehupelis tä 
lhamel yen lakäjyaja n'oyej. 

15Tä mälhyejtso, õ'wo silätayej nilhokej wichi tä ihiche lhipey tä lew'etes, lhäy'e 
Jerusalén, õyok: –Is chik lehoye tayhi, ukwe hal'ä lhachal tä wuj tä lew'ole ihi, 
olivo, fwitsuk, wet enawethä ahupelis, mälhyej tä N'olesaynek yäme. 

16Wet nilhokej wichi yikhen tä t'ukwe, wet ihäne lew'etes wet yenwethä 
lehupelis. Iyhäj itiche'pe lewukwey, wet iyhäj itihiche laka alho, wet iyhäj itihi 
Dios Lew'et ka'alho, wet iyhäj itihi lhip tä yiwite lepe tä tataye inät, wet iyhäj itihi 
lhip tä yiwite Efraín lepe. 

17Wet nilhokej wichi tä tapinhomche lhipey tä lew'etes tä lhamel tafwayej tä 
õyen kwenkaya, lhamel yenwethä lehupelis wet ichechufwi. Tälhe ifwala p'ante 

Josué, Nun lhäs, nem iche, nemhit wichi yenpejwethä lehupelis. Wet tä lhamel 
iwoye täja, lhamel wuj tä lakäjyaj ihi. 

18Wet siete ifwalas tä wichi yen lakäjyaja tä iwujyen Dios. Wet ifwalapej, tälhe 
ifwala tä lhamel iwo tesa pajtha nichäte ifwala tä lepes, Esdras yahyen Dios 
lhämet. Wet tä tajyäme siete ifwalastso, lhamel lhaihutwek tä häpe ifwala tä lepes 
lhamel lakäjyaj, mälhyej tä Dios lhämet ne'tek iwoye. 

Neh 9 

Israel lhayis lhaifwelej lech'isukyajay 

1Ifwala tä veinticuatro, häp iwel'atso, wet Israel lhayis lhaihutwek yämthilek 
lhaichuyhathen. Wet taw'uyhiche lew'uyis tä yelaj wet itsäche'pe lhethey häp 
honhat. 

2Wet lhaitiyej kanhihlä wichi tä w'enha lhamej tä iyej, wet takasthen wet yok: –
Olhamel och'isukyaj ihi, hätet iwoye olhamel ochätilis p'ante. 

3Wet lhamel takasthen tres horas wet õyahyen Lewuk Dios lhämtes. Wet tä 
õ'leyej, äp tres horas tä lhamel lhaifwelejen lech'isukyajay wet n'okwiyej Lewuk 
Dios. 

4Wet nech'e Leví lhayis tä lheyis Josué, Binuy, Cadmiel, Sebanías, Buni, Serebías, 
Bani, lhäy'e Quenani, lhamel iho'pe n'ot'äsawet wet ifwitsenej lechos tä 
t'änch'oye Lewuk Dios. 

5Wet Leví lhayis tä häpe Josué, Cadmiel, Binuy, Hasabnías, Serebías, Hodías, 
Sebanías, lhäy'e Petaías, lhamel tahuyej wichi wet yok: “¡Nechephä, wunitay 
Awuk Dios yämthilek tiyäj'attsiy! ¡Wujyen häp lham tä lewujyaj ihi, tej tä lham 
matche tä inu'pe ämtes tä lewujyenej!” 
6Wet wichi iwo t'alhyaja wet yok: “Ahäpe Dios tä matche, ihichet'a elh. Am 
lhenlhi pule lhäy'e nilhokej katetsel, wet lhenlhi honhat lhäy'e nilhokej m'ayhay 
tä ihi, häp lewomekitas lhäy'e nilhokej m'ayhay tä ihi. Am lewo 
lew'atshancheyaja nilhokej, wet nilhokej katetsel tä ihi pule n'okwi amej. 

7“Iwuk, am tä letatshupiye p'ante Abram, wet letonphä tä ihi Ur tä ihi Caldeo 
lhayis kahonhat, wet nech'e lhen lheya Abraham. 

8Lew'en tä häpe hin'o tä t'ekha ame, wet häp tä let'untejche ämet tä lewoyeje tä 
lhok, Ow'enhihola ales häp honhat tä lewuk Canaán lhayis, Het lhayis, Amorreo 
lhayis, Ferez lhayis, Jebús lhayis, lhäy'e Gerges lhayis. Wet pajche lematitche t'at 
ämet, tsi ahäpe Dios tä matche. 

9“Wet lew'en p'ante olhamel ochätilis leteläythayajay tä ihi Egipto, wet tä paj 
p'ante leläte lhamel t'änyajay tä lhamel iwhäye p'ante Lewomekchät. 

10Lew'en tä Egipto lheley lhaichäjwethä wet itiyej leläkwyhanyaj häp ochätilis. 
Wet häp tä lhenlhi p'ante n'otetnhay, lhäy'e m'ayhay tä wichi iseltejen tä 

letayhtejlä Egipto kaniyat, lhäy'e leniyatfwas, lhäy'e nilhokej wichi tä ihi laka 
honhat. Wet aka wichi yämepej m'ayhay tä lewoye p'ante yäk nämena. 

11Wet lepäyne p'ante ochätilis tä lech'esajche lechowej inät tä lewomekitaj, wet 
lhamel inukwe lechowej tä tamchäy. Mat häp wichi tä fwetaj ihän lhamel, häp tä 
hich'ahen wet nichät lech'oye inät, hätet iwoye tunte tä nichäte inät tä pitoj. 

12Wet tä ifwala lechunkatlä aka wichi pule tä hätet iwoye tutsaj tä inukwe 
len'äyij. Wet tä honatsi y'uho t'at häp puletso tä hin'älitche len'äyij tä lhamel 
inukwe. 

13“Wet lenuhchä p'ante tä lhe'pe chenaj Sinaí, wet letahuye lhamel tä lhe puleye. 
Wet lew'enho ämtes tä isen lhäy'e achufwenyajay tä matchehen. 

14Lechufwenej lhamel tä is chik yen t'amajcheta amej ifwala tä n'ot'elakw'et, wet 
lew'enho lhamel häp aka leyes tä akawo Moisés ichufwenejen. 

15Häte lew'enho p'ante lhamel häp lhäk tä tälh puleye yämthilek nehläs 
nilänahen, lhäy'e inät tä tälho chenaj yämthilek neheläp nilänahen. Wet lene'tek 
lhamel tiyäjo honhat tä pajche lefwenho p'ante lhamel. 

16“Matkat olhamel ochätilis lhaichäjwethä, wet lhait'unthen wet iwohiyet'a 
ämtes. 

17Tä lhamel nit'uyahläk tach'ahuye, wet nitichunhichet'a m'ayhay tä äyteschehen 
tä lech'otyeneje lhamel. Wet tä lhait'unthen, lhamel t'uhläk iwo laka niyata 
yämthilek lhamel yäple Egipto, häp honhat tä yen kwenkaya. Mat ahäpe Dios tä 
itäyhtej hin'o letes, Dios tä is wet hap'altsentsaj. Lekenhiyejt'a awäk, leteläytej 
t'at, wuj ahumnhayaj, wet lelehiyejt'a lhamel. 

18Wet lhamel yenlhi p'ante lhamhohen w'asetaj tä oro, wet tahuy lhamejen tä 
yok, ¡Häp täja lhaka dios tä itonphänaj n'amel tä y'ehi Egipto! Wet wuj lhämtes tä 
ni'isachehen tä lhamel iwoye p'ante. 

19Mat wuj hap'altsenyaj wet lelehiyejt'a lhamel tä ihi honhat tä ts'anis. Tä ifwala 
pule tä ichunlä lhamel tä ipäyne len'äyij, yikhit'ach'oye lhamel. Wet tä honatsi 
ihutunpe lhamel, hätet iwoye itäj tä y'uho, wet n'älche t'at honhat tä inukwe. 

20Wet tä ha'isyaj ihi, lechufwenhen olhamel. Häte lhamel lhäk iche t'at tä lechene 
maná yämthilek tufw, wet lew'enho inät yämthilek neheläp nilänahen. 

21Wet cuarenta nekchämis tä lew'enho m'ak tä iwatlä tä lhamel ihi ts'anis, wet 
niwohit m'ak chik tatäyej. Häte lew'uyis tek wasiche, wet tek lepach'ol 
t'ukwahen. 

22“Lhachaje lhamel n'oniyatyajay lhäy'e wichi tä ihiche, wet lew'enhatejen lhipey 
honhates wet yen laka honhatesa. Lhayen lewuhuya häp niyat Sehón kahonhat tä 
lhey Hesbón, lhäy'e niyat Og kahonhat tä lhey Basán. 

23Wet lew'enho leles tä wujpey, hätet iwoye katetsel tä ihi pule. Wet lelestso 
lehäne honhat tä pajche lefwenho p'ante letetsel, yämthilek lhamel lhayen 
lewuhuya. 

24Wet matche, lhamel tiyäjo honhat tä Canaán wet lhayen lewuhuya. Wet lekalhi 
wichi tä lew'et wet lhachaje lhamel lhäy'e laka niyatey häp aka wichi, yämthilek 
iwoyeje m'ak tä ihuminche. 

25Wet lhamel ikalhi t'at hupuy tä õyen lep'otesa n'olafwey tä tach'opwayhen, 
lhäy'e yachuyajw'etes, lhäy'e hupuy tä n'okäywetes tapokwe, lhäy'e n'opek lhayis 
tä inät ihiche, lhäy'e n'olafwey tä uvas ihiche, lhäy'e olivos lhäy'e iyhäj hal'äy tä 
wujpey tä n'olhäk lhay. Wet Israel lhayis tufw wet yipsejen wet yätajen, wet yen 
lakäjyaja hap'altsenyaj tä wuj. 

26“Mat lhamel häpehen wichi tä iwohiyet'a ämtes, wet tatay ahilä wet yen w'et 
m'ayeka aka Ley. Wet ilänhen aka profetas tä ifwenho tä letes ihi lhamel wet 
ne'tek lhamel iwo lehusey iyhäja. Mat iwohiyet'a, iwoyej ame lhämtes tä lhäy'e 
lhip tä ni'isachehen. 

27Häp tä tamenej tä lhachaje letayhfwas yämthilek lhayen niyatayej lhamel. Tä 
paj tä lhamel lelhakli ihi, t'än hach'oye. Wet tä wuj hap'altsenyaj, letach'ahuye t'at 
tä lhe puleye, wet lewo laka niyateya yämthilek ifwayhtej letayhfwas. 

28Mat tä lhamel hiw'enpej tä letamsekis ihi, yachajopej tä iwoye m'ak tä ni'isa. 
Wet häp tä letach'anlhaye t'at yämthilek letayhfwas yachajo tä ikalhi wet lhayen 
niyatayej lhamel. Mat äp lhamel yachajo tä t'änpej hach'oye, wet tä hap'altsenyaj 
ihi, letach'ahuye t'at tä lhe puleye, wet wujpey tä lefwayhtejpej lewit'äyhyaj 
lhamel. 

29“Wet lene'tek lhamel iwoye ämtes, mat lhamel fwetaj niwohit m'ak chik iwatlä. 
Wet tach'ahuhiyet'a, inäk'äs ämtes tä pajche wak'alhen tä iwo lew'atshancheyaja 
wichi chik iwoye. Mat lhamel lhait'unthen wet niwoyaye, wet tatayhlä. 

30Wet wujpe nekchämis tä leteläytej t'at lhamel, wet lefwenhopej ämtes, häp tä 
isej aka Espíritu tä yämyenwethä aka profetas. Mat lhamel tek tach'ahuye, wet 
häp tä tamenej tä lhachaje wichi tä i'pe honhat. 

31Mat tä ahäpe Dios tä wuj tä hap'altsentsaj, wet letiyej lhamel hap'altsenyaj, wet 
tek lehämtej lhamel wet lewomhit'a. 

32“Dios tä olhamel oka Dios, Dios tä lewujyaj ihi lhäy'e tä takhajay, tek letäyhat 
ämet tä let'untejche olhamel, lhäy'e ahumnhayaj tä wuj. Tichunche t'at tä wuj 
olhamel owit'äyhyaj, olhamel oka reyes, lhäy'e oka niyatey, lhäy'e sacerdotes, 
lhäy'e profetas, lhäy'e olhamel ochätilis p'ante, lhäy'e nilhokej wichi, tälhe t'at 
lewhäy tä Asiria laka reyes iwoyej n'oyehen yäk häp athana. 

33Mat amhit'ak letamen n'oyejen tä owit'äyhyaj mälhyejtso. Tsi is at alhoho m'ak 
tä lewoye tä olhamel owoye t'at m'ak tä ni'isa. 

34Olhamel oka reyes, lhäy'e oka niyatey, lhäy'e sacerdotes, lhäy'e olhamel 
ochätilis, nilhokej iwohiyet'a ämtes, tej tä lewo silätayej m'ayhay tä ihiyeja 
lhamel. 

35Wet tä lhamel leniyatyaj ihi, lhäy'e lakäywet, lhäy'e yachuyaj tä wuj tä ihi 
honhat tä lew'enho lhamel, lhamel ayenhit'a Lewuka wet ilehiyejt'a m'ayhay tä 
ni'isachehen tä iwoye. 

36“Lhek yahin olhamel ifwalana, wichi lakawos n'ohen tä oihi honhat p'ante 
lew'enho olhamel ochätilis yämthilek lhamel tufw lhay tä iche wet akäsejwethä 
m'ayhay tä isen. Matche, wichi lakawos olhamel. 

37Häp m'ak tä wuj tä tälho honhatna lewuk t'at reyes tä lhen oka niyateya tä lhen 
tesa n'oyejen och'isukyajay. Wet lhamel iwoyej at n'oyehen m'ak chik t'uhläk 
iwoyej n'oyehen, lhäy'e oläy, wet wuj tä olhamel olhakli ihi.” 

Wichi hit'unhatche lhämet tä iwoyeje Lhawuk 

38“Nilhokej täjtso tamenej tä olhamel ot'unhatche olhämet tä owoyej ame wet 
olesayen, wet olhamel oka niyatey, lhäy'e Leví lhayis, lhäy'e sacerdotes, iwo 
firmaya. 

Neh 10 

1“Häp olhamel tä owo firmaya: olham Nehemías, Hacalías lhäs, tä ohäpe 
gobernador, lhäy'e Sedequías, 

2lhäy'e sacerdotes tä lheyis Seraías, Azarías, Jeremías, 

3Pasur, Amarías, Malquías, 

4Hatús, Sebanías, Maluc, 

5Harim, Meremot, Abdías, 

6Daniel, Ginetón, Baruc, 

7Mesulam, Abías, Mijamín, 

8Maazías, Bilgay, lhäy'e Semaías. “Nilhokej lhameltso häpehen sacerdotes. 

9“Wet Leví lhayis tä iwo firmaya häpehen Josué, Azanías lhäs, Binuy, tä letes 
p'ante lhey Henadad, Cadmiel, 

10lhäy'e lhamel lepuhfwas tä lheyis Sebanías, Hodías, Kelita, Pelaías, Hanán, 

11Micaías, Rehob, Hasabías, 

12Zacur, Serebías, Sebanías, 

13Hodías, Bani, lhäy'e Beninu. 

14“Wet hin'ol tä wichi kaniyatey tä iwo firmaya häpehen Paros, Pahat-moab, 
Elam, Zatu, Bani, 

15Binuy, Azgad, Bebay, 

16Adonías, Bigvay, Adín, 

17Ater, Ezequías, Azur, 

18Hodías, Hesum, Besay, 

19Harif, Anatot, Nebay, 

20Magpías, Mesulam, Hezir, 

21Mesezabel, Sadoc, Jadúa, 

22Pelatías, Hanán, Anaías, 

23Oseas, Hananías, Hasub, 

24Halohés, Pilha, Sobec, 

25Rehúm, Hasabna, Maasías, 

26Ahías, Hanán, Anán, 

27Maluc, Harim, lhäy'e Baana.” 

Wichi ifwenho Dios tä matche tä iwohiyela lhämtes 

28Wet iyhäj wichi, wok oyok, sacerdotes, Leví lhayis, hin'ol tä t'uye Dios Lew'et, 
iyhäj tä ichoywethä, lhäy'e hin'ol tä tach'ote lechumet tä ihi Dios Lew'et, lhäy'e 
nilhokej lhamel tä lhaitiyej kanhihlä wichi iyhäj tä ihi honhat yämthilek iwoye 
Dios lhämtes, lhäy'e atsinhay tä lech'efwas, lhäy'e leles tä lhethey nit'una 
yämthilek ihanej m'ak tä kalelhäj, 

29lhamel lhaip'ajtej laka niyatey wet lhamel yäm kalelhäj tä iwohiyela Dios 
lhämet p'ante lakawo Moisés hiw'enho lhamel lechätilis. Wet lhamel yok, 
“Olhamel olehiyejt'ala mat otujlhahichela tä owoye t'at nilhokej Lhawuk Dios 
lhämtes lhäy'e lechufwenyajay. ¡Is chik Lhawuk takäpfwayej n'oyehen 
owit'äyhyaj chik n'am näm matche olhämet tä owoyena! 

30“Tä mälhyejtso, olhamel tek owahnhiyeja oles tsinhay häp wichi tä lew'et 
honhatna yämthilek yen ch'efwasa. Häte oles tä hin'ol, tek owahnhiyeja chik 
t'uhläk yen ch'efwasa lhamel laka'tsinhay. 

31“Chik lhamel ihän n'oyehen yachuyaj lhay, wok m'ak at chik häpe tä ifwellhi, 
yämthilek olhamel ochäj häp ifwala tä n'ot'elak lew'et wok ifwala tä n'okäjyaj, 
ochäjit'ala. Häte chik siete nekchämispej nemla olhamel otutcheyhiche 
okäsw'etes, wet otäyhthihena letes häp iyhäj tä otujlhayehen. 

32“Häte nilhokej olhamel chik nekchämpej elh weihalhapej yenla n'otw'ayhata 
cuatro gramos plata häpkhilek och'otyeneje Dios Lew'et. 

33Ow'enhihola pan tä n'ot'amajchet, lhäy'e yachuyaj lhay tä õyen Dios t'awayhata 
nilhokej ifwalas, lhäy'e itshätäy tä õ'wunhomche ifwalapej tä õyen n'okhayajayej 

Dios, lhäy'e iyhäj itshätäy tä õ'länhenpej häp ifwala tä n'ot'elakw'et, lhäy'e tä 
iwel'a nech'ayek, lhäy'e nilhokej okäjyajay tä oyen okäjyajayej Lhawuk, lhäy'e 
t'awayhtes iyhäj chik häpe, häte itshätäy tä õ'länhenpe n'och'isukyajay yämthilek 
Dios itäyhthen olhamel otes tä ohäpe Israel lhayis, lhäy'e nilhokej m'ak at chik 
häpe chik och'otyeneje Dios lechumet tä ihi Lewukwe. 

34“Häte sacerdotes, lhäy'e Leví lhayis, lhäy'e nilhokej wichi iyhäj, olhamel okoyej 
suerte yämthilek kalelhäj iyhäjpej tä is chik ihäne Owuk Dios Lew'et häp hal'äy tä 
itäj huk nekchämpej, yämthilek õ'wunho itshätäy tä i'pe Dios laka altar, mälhyej 
tä Dios lhämet ne'tek õ'woye. 

35“Wet nekchämpej olhamel ohänhiyela Lhawuk Lew'et häp okäs lhay tä 
ichun, lhäy'e hal'ä lhay tä ichun. 

36Häte olhamel ohänhiyela oles tä ochunkatshay häp oka Dios Lew'et, lhäy'e oläy 
w'asetas leles, lhäy'e tson'atas leles, lhäy'e kayla lhayis leles tä lechunkatshay. 
Häpkhilek ow'enho häp sacerdotes tä tach'ote Dios lechumet, mälhyej tä Dios 
lhämet ne'tek õ'woye. 

37“Häte olhamel ohänhiyela oka Dios Lew'etch'ol tä õt'amajeji sacerdotes lhäk, 
häp harina tä ichun tä õyenlhi, lhäy'e hal'ä lhay tä ichun, lhäy'e oka hat'es tä 
ichun, lhäy'e aceite tä ichun. “Wet ow'enhathiyeja diezmo tä tälho yachuyaj chik 
wak'alh, wet ow'enhihola Leví lhayis. Tsi lhamel tä lechumet tä tachumlä olhamel 
oka diezmo tä tälho olafwey. 

38Wet olhamel oyok, Chik Leví lhayis yikhen tä ihoyehen wichi yämthilek 
ihutwek diezmo, is chik sacerdote tä tälhe letes Aarón yikche lhamel. Wet is chik 
Leví lhayis hiw'enhat diezmo tä tälho häp diezmos tä wichi hiw'enho lhamel, wet 
is chik ihäne oka Dios Lew'etch'ol tä õt'amajeji m'ayhay. 

39Tsi Leví lhayis lhäy'e Israel lhayis iyhäj, ihäne t'at yachuyaj lhay, hat'es, lhäy'e 
aceite, häp lew'et tä õt'amajeji m'ayhay tä n'ot'amajchetes, häp lew'et tä 
sacerdotes ihi, lhäy'e hin'ol tä t'uye Dios Lew'et, lhäy'e iyhäj tä ichoywethä. Wet 
olhamel ot'uhiyela olhamel oka Dios Lew'et.” 

Neh 11 

Wichi tä ihi p'ante Jerusalén 
(1 Crón 9.1-34) 

1Häp hin'ol tä wichi laka niyatey ihi t'at Jerusalén. Mat iyhäj wichi diezpej tä iwek 
tä lhalepuhfwas, lhamel ikoyej p'ante suerte yämthilek kalelhäj iyhäj tä suerte taj, 
wet häp tä ihoho Jerusalén, lhäy'e lew'et lheley, wet yen lew'eta häp hupuy tä 
n'ot'amajchet. Wet häp iyhäj tä nueve elh weihalhapej, lhäy'e lew'et lheley, 
lhamel ihiche t'at lew'etes tä ihiche. 

2Wet nech'e wichi t'alhe Dios chik itiyej lakäpfwayaj tä is nilhokej lhamel tä yen 
tichunhayaja yämthilek yen lew'eta Jerusalén. 

3Häp tähesna niyatey tä yen lew'eta Jerusalén. Mat häp iyhäj tä imälhehi Judá, 
elhpej ihi t'at laka honhat tä lew'et, häp Israel lhayis, lhäy'e sacerdotes, lhäy'e 
Leví lhayis, lhäy'e hin'ol tä tach'ote Lhawuk Lew'et lechumet, lhäy'e wichi tä 
lechätilis p'ante häpehen rey Salomón lakawos. 

4Häp wichi tä tälhe letes Judá tä lhamel yen lew'eta Jerusalén, iche niyat tä lhey 
Ataías tä häpe Uzías lhäs wet lechätilis lheyis Zacarías, Amarías, Sefatías, 
Mahalalel, wet lhamel tälhe hin'o p'ante lhey Fares. 

5Wet elh niyat tä iyej Judá lhayis häpe Maasías tä häpe Baruc lhäs wet lechätilis 
lheyis Col-hozé, Hazaías, Adías, Joyarib, Zacarías, lhäy'e Siloni. 

6Tä nilhokej Fares leles tä imälhehi Jerusalén, iche cuatrocientos sesenta y ocho 
(468). Nilhokej häpehen hin'ol tä ihanej n'oka'tshayaj. 

7Wet häp wichi tä tälhe letes Benjamín tä lhamel yen lew'eta Jerusalén, iche niyat 
tä lhey Salú tä häpe Mesulam lhäs wet lechätilis lheyis Joed, Pedaías, Colaías, 
Maasías, Itiel, lhäy'e Isaías. 

8Wet Salú lech'inhis iyej t'at, lhamel lheyis Gabay lhäy'e Salay. Tä nilhokej 
Benjamín lhayis, iche novecientos veintiocho (928). 

9Wet lhamel laka niyat häpe Joel tä Zicri lhäs, lhäy'e Judá tä Senúa lhäs tä häpe 
hin'o tä lech'otfwa tä ihi hupuy. 

10Wet sacerdotes tä ihi Jerusalén häpehen Jedaías tä häpe Joyarib lhäs, lhäy'e 
Jaquín, 

11lhäy'e Seraías tä häpe Hilcías lhäs wet lechätilis lheyis Mesulam, Sadoc, 
Merayot, lhäy'e Ahitub tä häpe Dios Lew'et kaniyat. 

12Wet häte iche lepuhfwas tä häpehen hin'ol tä tach'ote Dios Lew'et lechumet. Tä 
nilhokej, iche ochocientos veintidós (822). Wet iche Adaías tä häpe Jeroham lhäs 
wet lechätilis lheyis Pelalías, Amsi, Zacarías, Pasur, lhäy'e Malquías. 

13Wet häte iche lepuhfwas tä häpehen wichi kaniyatey. Tä nilhokej, iche 
doscientos cuarenta y dos (242). Wet iche Amasay tä häpe Azarel lhäs wet 
lechätilis lheyis Azay, Mesilemot lhäy'e Imer. 

14Wet häte iche lepuhfwas tä häpehen hin'ol tä ihanej n'oka'tshayaj. Nilhokej 
lhamel iche ciento veintiocho (128), wet laka niyat Zabdiel tä häpe Gedolim lhäs. 

15Wet Leví lhayis tä ihi Jerusalén iche Semaías tä häpe Hasub lhäs wet lechätilis 
lheyis Azricam, Hasabías lhäy'e Binuy. 

16Wet Sabetay lhäy'e Jozabad häpehen niyatey tä iyej Leví lhayis, wet häp tä 
itetshan n'ochumtes tä newahi Dios Lew'et. 

17Wet häte iche Matanías tä häpe Micaías lhäs wet lechätilis lheyis Zabdi lhäy'e 
Asaf, lham tä lewuk iyhäj tä ichoywethä tä itenpej letenek tä iwo graciasa. Wet 

häte iche Bacbuquías tä häpe hin'o tä ichunche lechila Matanías, lhäy'e Abda tä 
häpe Samúa lhäs wet lechätilis lheyis Galal lhäy'e Jedutún. 

18Tä nilhok Leví lhayistso, iche doscientos ochenta y cuatro (284) häp lhamel tä 
imälhehi Jerusalén, häp hupuy tä n'ot'amajchet. 

19Wet hin'ol tä t'uye Dios Lew'et tä lhamel ihi Jerusalén, häpehen Acub, Talmón, 
lhäy'e lepuhfwas. Tä nilhokej, iche ciento setenta y dos (172). 

20Wet iyhäj Israel lhayis, lhäy'e iyhäj sacerdotes, lhäy'e Leví lhayis, lhamel yen 
lew'etesa häp wichi lew'etes tä ihi Judá. Elhpej ihi t'at laka honhat. 

21Häp hin'ol tä tach'ote Dios Lew'et lechumet, lhamel yen lew'eta Jerusalén lhip 
tä lhey Ofel. Wet laka niyatey häpehen hin'ol tä lheyis Siha lhäy'e Gispa. 

22Wet Leví lhayis tä ihi Jerusalén, laka niyat lhey Uzi tä häpe Bani lhäs wet 
lechätilis lheyis Hasabías, Matanías lhäy'e Micaías. Uzi tälhe letes Asaf p'ante, wet 
häpe t'at Asaf laka wichi tä itetshan n'otenkay tä wichi itenpej tä ihi Dios Lew'et. 

23Wet iche rey lhämet tä itäfwnhatej lhamel häp m'ak tä is chik iwoye ifwalapej 
ifwalapej. 

24Wet häp elh tä ihoyepej rey chik iche m'ak chik häpe, lhey Petaías tä häpe 
Mesezabel lhäs, tä tälhe letes p'ante Zera tä häpe Judá lhäs. 

Iyhäj hupuy tä wichi ihiche p'ante 

25Iche wichi iyhäj tä tälhe letes Judá, lhamel yen lew'eta hupuy tä lhey Kiriat-
arba, lhäy'e wichi lew'etes tä iwhäye. Iyhäj ihi Dibón lhäy'e wichi lew'etes tä 
iwhäye, iyhäj ihi Jekabseel lhäy'e wichi lew'etes tä iwhäye. 

26Iyhäj ihi Jesúa, Molada, hupuy tä lhey N'oletnhawet, 

27M'awow'et, Beerseba, 

28Siklag, Mekona, 

29En-rimón, Sora, Jarmut, 

30Zanoa lhäy'e Adulam, lhäy'e wichi lew'etes tä iwhäye, lhäy'e Lakis lhäy'e 
honhates tä iwhäye, lhäy'e N'ojäkw lhäy'e wichi lew'etes tä iwhäye. Tä 
mälhyejtso, lhamel yen lew'eta honhat, tälhe Beerseba tä ihi lhip tä tapinhiye 
pajtha nichäte lakawayhi tä lhey Hinom tä ihi lhip tä tafwojnhiye. 

31Wet wichi tä tälhe letes Benjamín, lhamel yen lew'eta Geba, Mikmas, Aías, Betel, 
lhäy'e wichi lew'etes tä iwhäye. 

32Iyhäj ihi Anatot, Nob, Ananías, 

33Hasor, Ramá, Gitaim, 

34Hadid, Seboím, Nebalat, 

35Lod, Ono, lhäy'e lakawayhi tä lhey N'ochumetwos kahonhat. 

36Häte iche iyhäj Leví lhayis tä t'aye Benjamín kahonhat. 

Neh 13 

Õhw'enhat Israel lhayis tä lhayej wichi tä w'enha lhamej 

1Wet ifwalatso õyahyen Moisés lesaynhay tä ihi tä wichi tatache. Wet õhw'en 
n'olesaynek tä yäme häp Amón lhayis lhäy'e Moab lhayis tä isit'ak lhayej Dios 
laka wichi. 

2Tsi lhamel tek iwatp'antehlä Israel lhayis wet hiw'enhihot'a p'ante lhäk wok 
inät. Mat iwo lakahaya profeta Balaam yämthilek takäpfwayeje lewit'äyhyajay. 
Mat lhaka Dios tach'anlhahiyet'a Balaam, wet häp tä lakäpfwayaj tä ni'isa tä 
fwetaj iwoyeje Israel häpe m'ak tä is. , 

3Tä wichi iläte n'olesaynek tä õyahyen, lhamel hiw'enhat nilhokej Israel lhayis tä 
lhayej wichi tä w'enha lhamej. 

Nehemías yokwesphä Tobías tä ihi Dios Lew'et 

4-5Wet m'ak tä ichun tä ni'isa, sacerdote Eliasib, hin'o tä lechumet tä itetshan 
hupch'o tä õt'amajeji m'ayhay tä lewuk lhaka Dios Lew'et, lham hiw'enho Amón 
lhayis elh tä lhey Tobías häp hupch'o elh tä tsajo yämthilek yen lew'eta, tsi elh 
t'at. Wet lech'otso häp tä lew'et tä õt'amajej m'ayhay tä õyen Dios t'awayhata, 
lhäy'e incienso, lhäy'e n'olhäthis, lhäy'e diezmos tä häpe yachuyaj lhip, hat'es, 
aceite, tä õne'tek õhw'enho Leví lhayis, lhäy'e hin'ol tä ichoywethä, lhäy'e iyhäj tä 
t'uye Dios Lew'et, lhäy'e m'ak tä õhw'enho sacerdotes. 

6Mat häp ifwalastso olham oihihit'a Jerusalén, wet häp tä Eliasib iwoye täjtso. Tsi 
tä treinta y dos nekchämis tä rey Artajerjes ihi leniyatyaj, olham oyäple 
Babilonia. Mat tä paj oyachajo tä ot'alhe rey yämthilek tach'anlha n'oye chik 
otpile Jerusalén. 

7Wet tä onäm, ow'en m'ak tä ni'isa tä Eliasib iwoye tä lham hiw'enho Tobías 
hupch'o elh tä ihi Dios Lew'et yämthilek yen lewukweya. 

8Wet wuj tä n'am humin tä ow'en, wet otonphä nilhokej Tobías lakäywet tä 
ichufwi. 

9Wet one'tek õ'lejchufwi yämthilek nemhit lakokhayaj ihi. Wet oyachajchufwi 
nilhokej m'ayhay tä pajche lew'et häp Dios Lew'et: n'olhäthis, m'ayhay tä wichi 
yen Dios t'awayhata, lhäy'e incienso. 

Nehemías ne'tek õyachajo tä õhw'enho lhäk häp Leví lhayis 

10Häte õ'fwel n'oho tä nemhit õhw'enho lhäk häp Leví lhayis. Wet häp tä lhamel 
lhäy'e iyhäj tä tachumwethä, häp lhamel tä tach'ote Dios lechumet, lhamel 
yikhen, yäpnhomche lew'etes yämthilek iche m'ak chik isej. 

11Wet otahuyej wichi kaniyatey wet oyok: –¿Atsi m'ak tä tamenej tä nem iche 
lewos tä t'uye Dios Lew'et? Wet ot'äne Leví lhayis lhäy'e iyhäj tä ichoywethä, wet 
oyachajomche lhamel häp lechumtes. 

12Wet nilhok wichi tä ihi Judá lhamel ihäne laka diezmo tä häpe lhip yachuyaj 
lhay, hat'es, lhäy'e aceite. 

13Wet nech'e oy'uhyene sacerdote Selemías, lhäy'e elh tä lhayen lewoyayej Dios 
lhämtes tä häpe Sadoc, lhäy'e Leví lhayis elh tä lhey Pedaías. Wet oyen 
lech'otfwaya hin'o tä lhey Hanán, Zacur lhäs tä lechäti Matanías. Tsi häpe lhamel 
tä lehusey ihi, yämthilek hiw'enhomche lhäk häp iyhäj tä tach'ote Dios Lew'et 
lechumet. 

14¡Ika Dios, tichunej n'okwe täjtso, wet yej p'ethatlä nilhokej m'ak tä is tä 
owoyeje am tä oka Dios Lew'et lhäy'e achumet! 

Nehemías ne'tek õyen t'amajcheta ifwala tä n'ot'elakw'et 

15Wet häp ifwalastso ow'en wichi tä ihi Judá, tej tä ifwala tä n'ot'elakw'et, mat 
lhamel t'äsi t'at uvas tä yen hat'esa. Iyhäj ilhuhyenejen asnolis trigo tä 
yäythomche, lhäy'e hat'es, uvas, higos, wok m'ak at chik häpe tä ilhuhyenejen 
asnolis, wet ihäne t'at Jerusalén häp ifwala tä n'ot'elakw'et. Wet ofwoneje lhamel 
tä iwom m'ayhay häp ifwala tä n'ot'elakw'et. 

16Häte iche iyhäj tä ihi Jerusalén tä Tiro lheley tä lhamel ihänho hupuy w'ahat 
lhäy'e m'ayhay iyhäj yämthilek wichi ichäj, tej tä häpe ifwala tä n'ot'elakw'et. 

17Wet ofwoneje Judío lhayis kaniyatey wet oyok: –Matche tä ni'isa m'ak tä 
lewoyaye. Lhenay w'et m'ayeka ifwala tä n'ot'elakw'et. 

18Lewoyaye t'at m'ak tä achätilis p'ante iwoye, wet häp tä tamenej tä wuj 
lewit'äyhyaj tä lhaka Dios ichätyenpe lhamel lhäy'e hupuyna. ¿Hä let'ayhtejen 
Dios lewäk tä itiyej Israel, wet tamenej tä lhenay w'et m'ayeka ifwala tä 
n'ot'elakw'et? 

19Wet tä honaj tä iwo tesa tä honatsi t'at, one'tek õhp'ohiche Jerusalén lepelis tä 
kamaj kahäpeya ifwala tä n'ot'elakw'et, pajtha tajyäme n'ot'elakw'et. Häte 
oy'uhyene okawos häp n'olafwek lepelis, yämthilek newache elh chik häpek 
iwom m'ayhay wet tiyäjo hupuy häp ifwala tä n'ot'elakw'et. 

20Wet häp iyhäj tä iwom m'ayhay lhamel i'alhoye häp ifwala tä n'ot'elakw'et. 

21Wet oyämhoplhi lhamel, ofwenho tä isit'a tä lhamel i'alhoye, wet oyok: –Chik 
lhachajo tä lenämhen häp ifwala tä n'ot'elakw'et, oaitsoklawethä wet op'ohla 
amhiche. Wet tälhe ifwalatso nemhit nämhenpej häp ifwala tä n'ot'elakw'et. 

22Wet one'tek Leví lhayis inay tä letetnek lhamejen tä lhayen Lhawuk 
t'amajchetesa yämthilek t'uyehen lepelis, häpkhilek tek õyen w'et m'ayeka häp 
ifwala tä n'ot'elakw'et. ¡Ika Dios, häte tichunej n'okwe täjtso wet p'altsenn'o, häp 
tä isej ahumnhayaj tä nittäya! 

Nehemías nichuwete Israel lhayis tä yen lech'efwasa atsinhay tä w'enha lhamej 

23Wet ifwalastso häte ow'en tä iche Judío lhayis tä yen ch'efwasa atsinhay tä 
tälhe Asdod, Amón, lhäy'e Moab. 

24Wet iyhäj leles iwoye t'at Asdod lheley lhayhi, lhäy'e wichi iyhäj tä w'enha 
lhamej lhayhi, wet lhamel ihanhiyejt'a Judío lhayhi. 

25Wet ottayhlä lhamel wet oyok: –¡Awit'äy i'amejen! Iche iyhäj tä onhäpäjwethä 
wet otonhiche lew'oley, wet one'tek hit'untejche lhämet Dios tä yäm matche tä 
nemla iwahnej leles chik yen ch'efwasa wichi tä w'enha lhamej leles tsinhay, wok 
lhamel leles tsinhay chik yen ch'efwasa wichi tä w'enha lhamej leles, wok lhamel 
isit'ak yen ch'efwasa. 

26Häte ofwenho tä oyok: –¡Häpe p'ante täjtso Salomón lech'isukyaj tä iwoye tä 
lham häpe Israel lhayis laka rey! Häpe rey tä niwohit elh rey tä ihonhate chik 
w'awulhi chik häte iwoye lham. Wet äp Dios ihumin wet yen häpeya Israel lhayis 
laka rey. Mat ikäne atsinhay tä w'enha lhamej wet iwoye t'at m'ak tä ni'isa. 

27Tä mälhyejtso, olhamel matche tä oy'ulhan m'ak tä ni'isa tä amel lewoyaye tä 
letatayhlä Lhawuk Dios tä lhenay hach'efwasa atsinhay tä w'enha lhamej. 

28Wet iche elh tä häpe Joyada lhäs tä lechäti Sacerdote tä Lhamya Eliasib. Wet 
lham pajche yen ch'efwaya atsinha tä lajcha Sambalat, häp niyat tä tälhe 
Horón. Häp tä tamenej tä ochen. 

29¡Ika Dios, yej p'ethatlä lhamel tä ikänchi len'ohyajay tä häpehen akawos 
sacerdotes lhäy'e Leví lhayis, wet lhamel inäk'äs lhämet tä pajche iwoyej ame! 

30Tä mälhyej'attso, osoyej wichi nilhokej m'ak tä iti lhamejen tä tälhe wichi tä 
w'enha lhamej. Wet okalelhätchä sacerdotes lhäy'e Leví lhayis lechumtes, 
yämthilek elhpej ihanej lechumet tä iwoye, 

31lhäy'e häp lhamel tä ihän alhoho hal'äy tä itäj huk chik nichätepej ifwala tä 
lewhäy, lhäy'e lhamel tä ichäj alhoho lakäs lhay tä ichun. ¡Ika Dios, tichun n'okwe 
wet käpfwayej n'oye m'ak tä is! 

Ester 

Ester 1 

Rey Asuero yenlhi lakäjyaj 

1Häp ifwalas tä pajche rey Asuero niyatej ciento veintisiete (127) honhates, tälhe 
honhat tä India pajtha nichäte Etiopía. 

2Wet lew'et tä lhamya ihi t'at hupuy tä lhey Susa. 

3Tä nichäte tres nekchämis tä lham ihi leniyatyaj, iwo lakäjyajayej nilhokej 
leniyatfwas, lhäy'e sip'äl kaniyatey tä ihi Persia lhäy'e Media, lhäy'e iyhäj 
gobernadores tä tälhomche honhates, lhäy'e leniyatfwas, 

4yämthilek lhamel hiw'en lakäywet tä wuj, lhäy'e leniyatyaj tä wuj, lhäy'e 
lakhajyhayaj tä iyej. Wet seis iwel'as tä iwo lakäjyaja. 

5Wet tä tajyäme täjtso, yenlhi elh lakäjyaj, pajtha siete ifwalas tä iwo lakäjyaja, ihi 
lhip tä n'okäs ihi tä iwhäye rey lewukwe. Wet nilhokej wichi tä ihi Susa, häp 
hin'ol tä len'ohyajay ihiche lhäy'e iyhäj tä p'elitses, tä niyat t'äneje lakäjyaj. 

6Wet häp lhip tä õ'tihi n'okäjyaj, õhp'oyejlhi cortinas tä isis tä ipelas lhäy'e tä y'it 
tä õyäytejen wesaj lhipey tä lino tä ifwak'an. Wet õ'tihiche argollas tä plata wet 
õyäytejen ch'utey tä häpe tuntey tä talesay tä lhey mármol. Wet häp wichi tä 
tatachephä, lew'etes oro t'at, lhäy'e plata. Wet häp piso õ'ti'pe tuntey tä isis tä 
wuj laha, häp m'ak tä lhey nácar lhäy'e tuntey tä ipelas lhäy'e tä ichalas. 

7Wet wichi iyähiche n'olhäthis tä oro wet nilhokej w'enhache lhamej. Wet wuj 
hat'es tä niyat hiw'enho lhamel, mälhyej tä lham ihuminche. 

8Mat ifwenho niyatey häp lhämet wet yok: –Isit'ak elh chik häpek inityenej hat'es 
häp elh chik nit'uyahläk iyäyej. Elh tä ot'äneje okäjyaj lham t'at tä iyäyej m'ak tä 
iwatlä. 

9Häte reina tä lhey Vasti yenlhi lakäjyaj tä ihi rey lewukwe, wet t'äne atsinhay. 

Reina Vasti iwohiyet'a rey lhämet 

10Wet tä nichäte siete ifwalas häp n'okäjyaj, rey wuj tä yen käjyaja tä iyäyej 
hat'es. Wet t'äne siete hin'ol tä lham wuj tä t'ekhaye tä lheyis Mehumán, Bizta, 
Harbona, Bigta, Abagta, Zetar, lhäy'e Carcas. 

11Wet ifwenho lhamel tä yok: –Mähen uyaykwe reina Vasti. Fwenho tä is chik 
iti'pe lhetek häp laka corona wet chäj alhoho. Rey iwoynejetso lhämet tsi t'uhläk 
leniyatfwas lhäy'e wichi hiw'en lesilatyaj häp reina, tsi matche tä isilataj. 

12Matkat reina iwohiyet'a rey lhämet tä lakachenhay ifwenho. Tä mälhyejtso, rey 
wuj tä fwitsaj, matche tä lewäk ihi. 

13Wet tay'ätshane häp hin'ol tä iyej tä ihanej leyes, tsi häp tä lakey t'at. M'ak at 
chik häpek rey iwoye, chunkat hin'ol tä ihanej leyes häp tä itetshan m'ak tä is 
alhoho yämthilek rey iwoye. 

14Wet hin'ol tä iyej t'at rey, lheyis Carsena, Setar, Admata, Tarsis, Meres, Marsena, 
lhäy'e Memucán, siete hin'ol tä kalelhäjiche tä lew'et Persia lhäy'e Media. Wet 
lhamelna häpe t'at rey lech'otfwas tä lhamenya, wet wuj tä len'ohyajay ihiche tä 
ihi leniyatyajtso. 

15Wet rey tay'ätshane lhamel wet yok: –Ochene mathi reina Vasti olhämet, 
ochenchufwi oka silätwos, mat lham iwohiyet'a. ¿Atsi m'ak tä ley yäme tä 
t'uhawetej chik õ'woyeje? 

16Wet Memucán nichulho rey tä ihi tä leniyatfwas tatache, wet yok: –Iwuk, 
ats'ilakhit'a tä reina Vasti iwoyej ame m'ak tä ni'isa. Mat nilhokej t'at aniyatfwas, 
lhäy'e nilhokej wichi tä ihiche honhates tä ihi aniyatyaj. 

17M'ak tä iwoye reina nilhokej atsinhay ihanhiyeja, wet itenla wet yenla w'et 
m'ayeka lech'efwas. Tsi lhamel yohlak, “Lhaka reina Vasti ihohiyet'a n'aji häp rey 
Asuero tä fwetaj t'äne.” 

18Wet häp aniyatfwas tä ihi Persia lhäy'e Media, lhamel lech'efwas ihanhiyeja häp 
m'ak tä reina iwoye, wet ifwenhihola lech'efwas. Wet atsinhay yenla w'et 
m'ayeka hin'ol tä lech'efwas, wet hin'ol nichuwethiyepeja atsinhay tä lech'efwas. 

19Tä mälhyejtso, ika niyat, chik lehuminche, is chik lhenlhi ämet wet is chik 
õ'lesayen tä ihi Persa lhayis laka ley, lhäy'e Medo lhayis, häpkhilek nittäya. 
Lesayen ämet tä yok, “Nemhit len'äyij ihi reina Vasti chik t'uhläk ihoye rey, tälhe 
ifwalana lhäy'e ifwalas tä tatache.” Wet is chik let'ayhet leniyatyaj tä häpe reina, 
w'enho elh atsinha tä lhäy'e lhip tä t'uhawetej, inu'pe lham Vasti. 

20Wet ämettso is chik lechene nilhokej wichi tä ihi aniyatyaj tä wujna, häpkhilek 
atsinhay tek yenla w'et m'ayeka lech'efwas, häp lhamel tä len'ohyajay ihiche 
lhäy'e iyhäj tä p'elitses. 

21Tä rey lhäy'e leniyatfwas iläte Memucán letichunhayaj, lhamel ihuminche. Tä 
mälhyejtso, rey yenlhi t'at lhämet. 

22Wet tä wak'alh, ichene nilhokej honhates tä ihi leniyatyaj. Itihi wichi lhämtes tä 
w'enhache lhamej, lhäy'e lelesaynhay tä w'enhache lhamej, ne'tek hin'ol t'at tä 
niyatej lew'etes. 

Ester 2 

Õyen häpeya reina häp Ester 

1Tä tajyäme ifwalas iyhäj, yachajo tä is t'at rey, noj tä lewäk ihi. Wet yen 
tichunhayaja m'ak tä reina Vasti iwoye, häte yen tichunhayaja lhämet tä ifwelpe 
wichi tä yen tesayej häp reina tä nihoyaye. 

2Wet lech'otfwas tahuyej wet yok: –Is chik lene'tek õt'ukwe atsinha lhutshay tä 
isis tä kamaj kan'och'efwasa, yämthilek i'amej. 

3Wet is chik letshupyeneje hin'ol tä ihiche nilhokej honhates tä ihi aniyatyaj, 
yämthilek lhamel ichäj alhoho häp atsinhay wet itihi atsinhay lew'et tä ihi 
hupuyna Susa, häpkhilek Hegay t'uyehen. Tsi lham häpe hin'o tä let'ekhaye wet 
äp häpe hin'o tä lechumet t'at tä t'uye atsinhay. Wet is chik lham tä ichuttej 
yämthilek isilatyenhen. 

4Wet lhutshahilak lehumin, is chik häpkhila reina tä icheyäjo Vasti leniyatyaj. Tä 
rey iläte lech'otfwas letichunhayaj, ihuminche wet ne'tek õ'woye. 

5Wet häp ifwalastso iche p'ante hin'o tä Judío tä lhey Mardoqueo, lham ihi t'at 
hupuytso Susa. Lham häpe hin'o tä tälhe letes Benjamín. Wet lajcha lhey p'ante 
Jaír, wet lechäti häpe p'ante Simey, wet Simey lajcha p'ante Cis. 

6Cis häpe elh lhamel p'ante Nabucodonosor, Babilonia kaniyat, ichäj tä isoyej 
lew'et Jerusalén. Hap'akej p'ante Judá laka rey tä lhey Jeconías 

7Wet iche Mardoqueo withok lhäse tä lhey Hadasa, wet äp lhey elh Ester, lham 
häpe lhutsha tä wuj tä isilataj. Wet chipenaj t'at, lajcha y'il, lhäy'e lako, wet 
Mardoqueo yen p'ante lhäseya tä lew'et nofwej. 

8Wet tä niyat lhämet nichäte nilhokej wichi, wujpe lhutshay tä õ'häne Susa, wet 
niyat ne'tek Hegay t'uyehen. Wet Ester iyej t'at lhamel. 

9Wet Hegay wuj tä ihumin häp Ester wet matche tä akäjejlhi. Wet yofwajkwet 
iwo tesa tä yenlhi yämthilek häpe lhutsha tä lhäy'e lhip lesilatyaj, wet hiw'enho 
lhäk tä wuj tä is. Wet yen lakawosa siete n'okawos tsinhay tä wuj tä lehusey ihi tä 
tälhe rey lewukwe, wet y'ayhte lhamel lhäy'e Ester häp lew'etes tä isis tä ihi 
atsinhay lew'et. 

10Mat Ester ifwenhit'a tä lham häpe Judía, tsi Mardoqueo pajche ifwenho tä yok: –
Yej kalelhthola elh chik häpe häp wichi tä alhäse. 

11Wet nilhokej ifwalas tä Mardoqueo ilunhilhi t'at lhip tä iwhäye atsinhay 
lewukwe ka'alho, tä t'uhläk hiw'en chik is t'at Ester wok m'ak chik õ'woyeje. 

12Wet nilhokej atsinha lhutshay tä õhw'enho m'ayhay yämthilek y'ilen 
lhamchehen yäk isis, pajtha doce iwel'as. Chunkat seis iwel'as tä õy'ilenchehen 
aceite tä mirra, wet seis iwel'as tä õ'länejen m'ak tä lenij akäjche lhäy'e crema tä 
atsinhay ilän lhamejen. Tä noj lewhäytso, elh weihalhapej tä nichäte laka turno, 
ihoye rey Asuero. 

13Wet m'ak at chik häpek t'uhläk ichäj tä tälhe atsinhay lew'et yämthilek 
lhaisilatyenej, õ'wahnej t'at tä ihoye rey lewukwe. 

14Wet ihoye tä honatsi, wet tä nech'e fwalapej ihoye atsinhay lew'et elh tä hin'o 
tä lhey Saasgaz t'uye, häp elh tä rey t'ekhaye wet y'uhyene rey lemäfwas. Wet 
lepes t'at, nemhit yachajok ihoye rey, chik rey ni'akäjayejlhi wet nit'änaye. 

15Wet Mardoqueo lewithok Abihail lhäse Ester, nichäte laka turno yämthilek 
ihoye rey. Tä yik, niwohit m'ak chik t'alhch'oye. Tajlhama tä ichäj m'ak tä Hegay 
lhämetej, tä häpe hin'o tä rey t'ekhaye wet äp y'uhyene atsinhay. Wet nilhokej 
wichi tä ihumin Ester. 

16Wet õ'häne rey lew'et yämthilek ihoye rey Asuero, häp iwel'a diez tä lhey Tebet 
tä nichäte p'ante siete nekchämis tä rey ihi leniyatyaj. 

17Wet rey wuj tä ihumin Ester, inu'pe atsinha elh chik häpe. Wet matche tä 
akäjejlhi, inu'pe lhutshay iyhäj tä pajche iyej. Wet iti'pe Ester lhetek häp corona, 
wet yok: –Häp täja reina tä icheyäjo Vasti leniyatyaj. 

18Wet yen lakäjyaja tä wuj tä iwujyen Ester, wet t'äneje nilhokej leniyatfwas 
lhäy'e lech'otfwas. Wet y'ayhetchä laha impuestos tä ihiche honhates tä ihi 
leniyatyaj, wet iwo t'awayhtesa wichi, mälhyej lakey häp rey tä iwoyeje laka 
wichi. 

Mardoqueo iläte hin'ol tä t'uhläk ilän rey 

19Häp ifwalas tä yachajo tä lhaihutwek häp atsinha lhutshay tä ihi hup tä lhamel 
lew'et, Mardoqueo tatayphä t'at tä ihi rey lewukwe lepe lhip. 

20Wet Ester kamaj ifwenhit'a tä lham häpe Judía. Tsi tä Mardoqueo pajche 
ifwenho tä yok, “Yej kalelhthola elh chik häpe häp wichi tä alhäse”, wet lham 
iwoye t'at lhämet, mälhyet iwoye ifwalas tä pajche iyej Mardoqueo. 

21Wet tä Mardoqueo tatayphäwhäye rey lewukwe lepe, lham iläte Bigtán lhäy'e 
Teres, hin'ol tä t'uye lepetso, lhamel wuj tä lewäk ihi wet iwo huseya'pe tä t'uhläk 
ilän rey Asuero. 

22Wet tä Mardoqueo iläte täjtso, lham ifwenho reina Ester, wet lham ifwenho rey 
häp m'ak tä Mardoqueo yäme. 

23Tä mälhyejtso, õ'tetshanch'oye täjtso wet õhw'en tä matche t'at, wet hin'olna 
õ'fwuhatwethä. Wet rey ne'tek õ'lesayen tä õ'tihi lehi tä õt'amajej. 

Ester 3 

Mardoqueo nowayhiyet'a Amán 

1Tä tajyäme p'ante ifwalastso, rey Asuero hiw'enho len'ohyaj häp hin'o tä lhey 
Amán, häp Hamedata lhäs tä tälhe letes p'ante Agag. Wet len'ohyaj inu'pe iyhäj 
niyatey tä iyej. 

2Wet nilhokej rey lakawos tä tach'ote lechumet, chik lhamel hiw'enlä Amán 
lhamel itihiche honhat lakamchetey wet t'upechehchä tä n'okwiyej, tsi häp täjtso 
tä rey ne'tek wichi iwoyeje. Mat häp Mardoqueo tek itihiche honhat lakamchetey 
wet n'okwihiyejt'a. 

3Tä mälhyejtso, rey lakawos tay'ätshane Mardoqueo wet yok: –¿Chipte tä 
kawoyaye rey lhämet? 

4Wet nilhokej ifwalas tä lhamel tay'ätshanepej, mat lham iwohiyet'a. Tä 
mälhyejtso, lhamel ifwenho Amán yämthilek hiw'en chik Mardoqueo kamaj 
tujlhache t'at tä niwoyaye rey lhämet, tsi pajche lhaikalelhät tä häpe Judío. 

5Wet tä Amán hiw'en tä Mardoqueo nitiyahi honhat lakamchetey wet 
nit'upeyahchä yämthilek n'okwiyej tä hiw'enlä, wuj tä lewäk ihi. 

6Wet tä pajche õ'fwenho tä Mardoqueo häpe Judío, häp tä Amán yen 
tichunhayajak yen tesayej nilhokej Judío lhayis. Tek hits'ilkat häp Mardoqueo tä 
yen tesayej. Tä mälhyejtso, t'ukwe m'ak chik iwoye yämthilek ihämtej tä ilänhen 
Judío lhayis tä ihi Asuero niyatyaj. 

Rey yenlhi lhämet tä ne'tek õ'hämtej Judío lhayis 

7Tä nichäte p'ante doce nekchämis tä rey Asuero ihi leniyatyaj, häp iwel'a tä 
ichun, wok oyok, iwel'a tä lhey Nisán, Amán ne'tek õ'koyej suerte yämthilek 
õ'tshupyene ifwala lhäy'e iwel'a tä häpe yämthilek yäm wak'alh m'ak tä t'uhläk 
iwoye. Wet häpe ifwala trece, häp iwel'a doce, tä häpe iwel'a tä lhey Adar. 

8Wet Amán tahuyej rey Asuero wet yok: –Nilhokej wichi tä ihiche honhates tä ihi 
aniyatyaj, iche wichi tä lhaip'ajthiyejt'a iyhäj. Lhamel lakeyis w'enha lhamej, tek 
häte iwoye wichi iyhäj lakeyis, wet lhamel iwohiyet'a ämtes. Ika niyat, 
t'uhawethiyejt'ak iche wichina tä ihi aniyatyaj. 

9Chik lehuminche, enlhi ämet tä is chik õ'täyhat nilhokej. Wet olham ow'enhihola 
hin'ol tä lechumet chinaj t'äj trescientos treinta mil (330.000) kilos plata 
yämthilek alewuk t'at. 

10Wet tä rey iläte, ilanhi lefwujhi wet hiw'enho Amán, häp hin'o tä tatayhlä Judío 
lhayis. 

11Wet tahuyej wet yok: –Alewuk t'at häp chinaj t'äj. Woyeje wichitso m'ak tä 
let'uhläk lewoyeje. 

12Wet ifwala trece, häp iwel'a tä ichun, rey t'äne lelesaynekwos, ne'tek ilesayen 
Amán lhämtes tä ichene nilhokej niyatey tä ihi rey niyatyaj, lhäy'e gobernadores 
tä ihiche honhates. Wet lhamel ilesayen Amán lhämtes wet ichene honhates, itihi 
wichi lhämtes tä w'enhache lhamej lhäy'e lelesaynhay tä w'enhache lhamej, wet 
õ'tihi rey Asuero lhey lhäy'e lefwujhi laka sello. 

13Wet lakachenhay ihäne nilhokej honhates tä ihi rey niyatyaj. Wet õne'tek fwala 
tefwajni wet noj t'at Judío lhayis tä õ'täyhat nilhokej, mamses, thänhäy, nä'tshas, 
atsinhay, wet õtchuma nilhokej m'ak tä lewuk lhamel. Wet ifwala tä õ'tshupyene 
häpe t'at ifwala trece, iwel'a doce, wok oyok, iwel'a tä lhey Adar. 

14Wet niyat lhämettso õyen häpeya ley, wet õ'chene nilhokej honhates yämthilek 
wichi lhaiwaklhatejen ifwalatso. 

15Wet rey ne'tek yofwajkwet õyikchufwi, häte õ'hantej nilhok wichi tä ihi Susa, 
häp hupuy tä lhamya. Wet rey lhäy'e Amán lhamel tatachephä wet iyä tä yen 
kafwtsenyaja. Mat wichi tä ihi Susa wuj tä lelhakli ihi. 

Ester 4 

Judío lhayis wuj tä yen lelhakliya häp rey lhämet 

1Tä Mardoqueo ihanej m'ak tä mälhyejtso, hich'esajche lew'uy tä yen tetneka tä 
wuj tä äytaj letichunhayaj. Wet taw'uyhi lew'uy tä yelaj, wet itsäype lhetek häp 
mok'otaj, wet ilunche hupuy wet t'änlhi tä wuj tä lefwitajayaj ihi. 

2Tä nichäte rey lewukwe lepe, wet takasit, tsi tek õ'wahnej hin'o chik lew'uyis 
mälhyejtso yämthilek tiyäjo rey lew'et. 

3Häte honhatpej tä rey lhämet nichäte, wichi tä ihi tä häpe Judío lhayis wuj tä 
lelhakli ihi. Wet lhaichuyhathen wet tafwchehchä, wet imähiche mok'otaj, wet 
taw'uyhiche lew'uyis tä yelaj. 

Mardoqueo lhaip'altsene Ester chik tach'ote lepuhfwas Judío lhayis 

4Wet häp reina Ester lakawos tsinhay lhäy'e hin'ol tä t'uye, lhamel ifwenho m'ak 
tä Mardoqueo iwoye. Tä Ester ihanej, wuj tä lelhakli ihi, wet ichene lew'uy häp 
Mardoqueo yämthilek ilanche lew'uyis tä yelaj tä taw'uyhi. Mat Mardoqueo tek 
tachumlä lew'uy tä Ester ichene. 

5Tä mälhyejtso, Ester t'äne Hatac tä häpe hin'o tä rey lech'otfwa tä y'uhyene 
Ester. Wet ichene Mardoqueo yämthilek tay'ätshaneje m'ak tä lewit'äyhyaj lhäy'e 
m'ak tä tamenej tä lhaiwoynejetso. 

6Wet Hatac ihoye Mardoqueo tä ihi plaza tä tatayhlä rey lewukwe lepe. 

7Wet Mardoqueo ifwenho m'ak wit'äyhyaj tä iche, wet yäme häp chinaj t'äj tä 
Amán t'uhläk hiw'enho rey yämthilek laha tä õ'täyhat häp Judío lhayis. 

8Häte hiw'enho copia tä häpe rey lhämet tä õ'wo silätayej häp wichi tä ihi Susa. 
Wet yok: –W'enhola täja häp Ester yämthilek lham ihanej nilhokej m'ayhayna. 
Häte ne'tek Ester lham tach'ote laka wichi Judío lhayis wet ihoye rey yämthilek 
lhaip'altsene, is chik ileche m'ak tä t'uhläk iwoye. 

9Wet Hatac tapile Ester wet ifwenho m'ak tä Mardoqueo yäme. 

10Tä Ester iläte, yachajo tä ichene Hatac häp Mardoqueo wet ithate lhämetna tä 
yok: 

11–Nilhokej wichi tä tach'ote rey, lhäy'e nilhokej wichi tä ihiche honhates tä ihi 
leniyatyaj, lhamel ihanej tä elh chik häpe, hin'o wok atsinha, chik tiyäjo rey 
lewukwe ka'alho tä ilech'oye yämthilek ihoye rey tä nit'änaye, iche ley tä ne'tek 
õ'län. Tajlhamat elh chik häpek rey ipiyne chinaj tä oro tä ihi takwey, häp tä 
õkniläna. Oyäme täjtso, tsi athana treinta ifwalas tä rey nit'äna n'oye. 

12Tä Mardoqueo iläte Ester lhämet tä Hatac ifwenho, 

13lham äp yachaje lhämet tä yok: –Tä ahäpe Judía, yej fwetaj aisiyeja tä lhehi rey 
lewukwe wet õ'akniläna. 

14Chik katahuya wet lhok tam, mat ihichela Judío lhayis lefwayhyaj, tälhiyela lhip 
elh, wet am lhäy'e ajcha lepuhfwas õ'länhihena. Mat oyenek häp tä tamenej tä 
ahäpe reina, häpkhilek letach'ot n'oyehen tä owit'äyhyaj nek n'oyehen. 

15Wet Hatac ifwenho Ester häp Mardoqueo lhämettso. Wet Ester äp yachaje 
lhämet tä yok: 

16–Tä mälhyejtso, mäh hutwek nilhokej Judío lhayis tä ihi Susa, wet is chik 
lhaichuyhathen wet tach'ot n'oye. Isit'ak t'ekhen wok iyä pajla'tha tres ifwalas 
wet tres honatsis. Wet olham lhäy'e okawos tsinhay häte olhaichuyhathihena. 
Wet chik oleyej, nech'ehilak ohoye rey, tej tä onäk'äs ley tä owoye täjtso. Chik 
õ'länn'o, is t'at. 

17Tä Mardoqueo iläte, yik wet iwoye nilhokej m'ak tä Ester ne'tek iwoye. 

Ester 5 

Ester ihoye rey 

1Tä tajyäme tres ifwalas, Ester taw'uyhi lew'uyis tä reina lew'uy. Wet tiyäjo rey 
lewukwe ka'alho tä ilech'oye, wet takasit tä ihi tä rey lewukwech'o elh tatache. 
Wet rey ichufwi t'at, tatayphä tä ihi leniyatyaj, ihi tä lepe yiwethi. 

2Tä hiw'en reina Ester tä takasit tä ihi laka alho, wuj tä lakäjyaj ihi, wet ipiyne 
chinaj tä oro tä ihi takwey. Wet Ester ihowhäye wet itsok chinaj lepes. 

3Wet rey tay'ätshane wet yok: –Reina Ester, ¿atsi m'ak tä lewoye? ¿Atsi m'ak tä 
lewatlä? ¡Tej chik let'alhe oniyatyaj lechowej, ow'enlat amho! 

4Ester nichulho wet yok: –Ika niyat, olhaip'altsen ame. Chik lehuminche, ot'uhläk 
lehoye okäjyaj tä oyenlhi tä oaiwujyen ifwalana, wet is chik lelhäy'e Amán. Tä 
mälhyejtso, rey tahuyej lakawos wet yok: 

5–Ukwe'thahya Amán, is chik iwoye reina Ester lenech'ethayaj. Wet rey lhäy'e 
Amán lhamel ihoye reina lakäjyaj tä yenlhi. 

6Wet tä rey iyäyej hat'es, tahuyej Ester wet yok: –¿Atsi m'ak tä let'alhej n'oye? 
Ow'enla amho. Mälhyej täjmat ofwel amho, ¡tej chik let'alhe oniyatyaj lechowej, 
ow'enlat amho! 

7Ester nichulho wet yok: –Ika niyat, m'ak tä ot'alhej ame häp täja: 

8Chik matche tä a'akäjlhi n'oyej wet lehuminche chik lew'en n'oho m'ak tä 
ot'alhe, ot'uhläk äp lehoye elh okäjyaj tä oyenhilhilak ifwala tä oaiwujyen. Häte 
Amán äp ot'uhläk äp lham ihoye. Chik mälhyejtso, owohiyela, ot'alhiyeja ame 
m'ak tä owatlä. 

Amán ne'tek õyenlhi hal'ä yämthilek õ'fwuhatlhi Mardoqueo 

9Ifwalatso tä Amán yäpil, wuj tä lakäjyaj ihi. Mat tä hiw'en Mardoqueo tä ihi rey 
lewukwe lepe tä nineyaphä tä hiw'enlä yämthilek n'okwiyej, wuj tä lewäk ihi. 

10Mat tek hin'älit tä tawäkwäylhi. Mat tä nichäte lew'et, t'äne lakalay'is lhäy'e 
lech'efwa Zeres 

11wet ifwenho tä yok: –Wuj m'ayek tä ow'en, wet wujpe oles, wet rey hiw'en 
n'oho on'ohyaj tä inu'pe niyatey iyhäj. 

12Häte tajlhamat olham tä reina Ester tis n'ohi lakäjyaj tä iwo lakäjyajayej rey. 
Wet äp ne'tek ohoye lakäjyaj tä yenhilhilak ifwala. 

13Mat nilhokej tähesna tek tach'ot n'oye. Tä ow'enpej Judío Mardoqueo tä 
tatayphäwhäye rey lewukwe lepe, okäjyaj ihihit'a. 

14Tä lech'efwa iläte, lhäy'e lakalay'is tä iyej, lhamel yok: –Fwenho akawos, is chik 
yenlhi hal'ä yämthilek lefwuhthilhi Mardoqueo. Tihi veintidós metros tä atojphä. 
Wet chik nech'e fwala alhela rey, is chik ne'tek õ'fwuhthilhi, häpkhilek nem iche 
m'ak chik lhen atichunhayaja chik lehoye n'okäjyaj, lhäy'e rey. Wet Amán 
ihuminche lhamel lhämet, wet ne'tek lakawos yenlhi hal'ä yämthilek õ'fwuhthilhi 
Mardoqueo. 

Ester 6 

Rey ne'tek Amán itiyej lewujyaj häp Mardoqueo 

1Honatsitso rey tek akäj imä. Wet ne'tek õ'häne n'olesaynhay tä ihi lehi tä 
õ'lesayen nilhokej m'ayhay tä ichepej, wet ne'tek õyahyen. 

2Wet iche n'olesaynek tä yäme Mardoqueo tä hin'älitp'ante'pe häp m'ak tä hin'ol 
tä t'uye rey lewukwe lepe, Bigtán lhäy'e Teres, tä lhamel t'uhläk ilän rey Asuero. 

3Wet rey yok: –¿Atsi p'ante m'ak tä õyen häpeya tä lham iwoye täjtso? ¿Hä 
lewujyaj ihi? Lakawos nichulho wet yok: –Kha, niwohit m'ak chik õyen häpeya. 

4-5Wet rey tay'ätshane lhamel wet yok: –¿Atsi tä ilunhilhi alho? Lhamel nichulho 
wet yok: –Amán. Tsi Amán nech'e tä näm wet tiyäjo rey lewukwe ka'alho 
yämthilek ihoye rey wet t'alheje, ne'tek õ'fwuhthilhi Mardoqueo häp hal'ä tä 
pajche lakawos yenlhi. Wet rey tahuyej lakawos wet yok: –Fwenho Amán, is chik 
iho alhoho. 

6Tä nichäte rey, wet rey tay'ätshane wet yok: –Iche hin'o tä ot'uhläk owujyen. 
¿Atsi m'ak tä is chik owoyeje? Wet Amán iti lhamhi letichunhayaj wet yok, “N'älej 
tä olham t'at tä rey t'uhläk iwujyenn'o. Tsi ihichet'a elh chik inu o'pe.” 

7Wet nech'e nichulho rey wet yok: –Häp hin'o tä let'uhläk lewujyen, 

8is chik õhw'uyyenhi rey lew'uy wet i'pe rey lew'ute tä corona i'pe lhetek. 

9Wet is chik rey leniyatfwa tä lhamya hiw'uyyenhi lew'uy, wet chik wak'alh iton 
yel'ataj wet ilunkathilhi plaza tä ihi hupuy lechowej. Wet is chik t'änlhi tä yok, 
“¡Häp täja hin'o tä rey iwujyen!” 

10Tä rey iläte, wet ifwenho Amán wet yok: –Tä mälhyejtso, keltshi wet chuma 
ow'uy lhäy'e yel'ataj tä ow'ute, wet woye nilhokej m'ak tä lhämetso. Woyeje häp 
Judío Mardoqueo, häp hin'o tä tatayhiphä owukwe lepe. Yej mälhetchä elh m'ak 
tä lhämetso tä lewoye. 

11Tä mälhyejtso, Amán hiw'uyyenhi Mardoqueo häp rey lew'uy wet iti'pe yel'ataj 
tä rey lew'ute. Wet iton tä ilunkathilhi plaza tä ihi hupuy lechowej, wet t'änlhi tä 
yok: –¡Häp täja hin'o tä rey iwujyen! 

12Tä ileyej, Mardoqueo yäple rey lewukwe lepe. Wet Amán nakeltshi tä yäpil wet 
wuj tä len'äfwlhi ihi, wet hip'o'pe lhetek. 

13Tä nichäte lew'et, ifwenho lech'efwa lhäy'e lakalay'is häp m'ak tä lewit'äyhyaj. 
Wet lhamel yok: –N'äl tä kakalhahi m'ak tä let'uhläk lewoyeje Mardoqueo. Tä 
lham häpe Judío, kalelhäj tä lekalhihit'ala, mat lham t'at tä ikalhla amhi. 

14Wet tä kamaj yämwethä, nämhen rey lakawos tä lhamenya. Wet lhamel 
yofwajkwet ichäj Amán tä ihäne reina Ester lakäjyaj tä yenlhi. 

Ester 7 

Õ'fwuhatlhi Amán 

1-2Wet rey lhäy'e Amán lhamel yachajo tä ihoye Ester lakäjyaj. Wet tä lhamel 
iyäyej hat'es, rey yachajo lhämet tä tahuyej Ester wet yok: –¿Atsi m'ak tä let'alhej 
n'oye? Ow'enla amho. ¡Tej chik let'alhe oniyatyaj lechowej, ow'enlat amho! 

3Ester nichulho wet yok: –Ika niyat, chik a'akäjlhi n'oyej wet lehuminche m'ak 
chik ot'alhe, ot'alhej ame ow'atshancheyaj, wet ot'alhek kalänahen oka wichi. 

4Tsi olham lhäy'e oka wichi iche hin'o tä tiskanpe yämthilek õ'täyhat olhamel. 
Chik õ'womhi olhamel yämthilek ohäpehen n'okwenkay, is t'at, olhämet tek 
ihichen'e, tsi elh tä iwoye täjtso iwit'äyenhit'a m'ak tä lekalhi. 

5Rey Asuero tay'ätshane Ester wet yok: –¿Atsi tä iwoye täjtso, wet chip ihi? 

6Ester nichulho rey wet yok: –Hin'o tä lhäy'e lhip tä ni'isa tä tatay n'ohlä, häpe 
t'at Amán. Tä Amán iläte Ester, tate'pe ipelaj tä y'ilej lenowayhyaj tä ihi tä rey wet 
Ester tatache. 

7Wet Asuero nephä wet wuj tä lewäk ihi. Wet yikch'oye hup tä n'okäjyaj ihi, wet 
ihoye n'okäsw'et lhäs tä iwhäye lewukwe. Wet tä Amán hiw'en tä rey yen tesayej 
yämthilek ilän, imälheyej häp Ester wet lhaip'altsene yämthilek õkniläna. 

8-9Tä rey tapil tä tälhe n'okäsw'et lhäs, tiyäjchufwi hup tä n'okäjyaj ihi wet hiw'en 
tä Amán lhaithatpe häp lew'et tä Ester i'pe. Wet rey yok: –¡Hin'ona y'isej tä 
t'uhläk hiw'enyen n'oyej tä itiyej leläkwyhanyaj tä ni'isa häp reina tä lham ihi 

ow'et! Tä rey iwoyetso, iyhäj tä hin'ol tä iyej rey tä t'uye, tachuma Amán wet 
hip'oyejpe wesaj tatey. Wet elh tä lhey Harbona yok: –Amán ne'tenaj chik 
lakawos yenlhi hal'ä tä veintidós metros tä atojphä yämthilek ifwuhthilhi 
Mardoqueo, häp hin'o tä ifwel p'ante amho m'ak tä hin'ol t'uhläk iwoyej ame. Wet 
wak'alh t'at, ihi t'at häp lew'et. Wet rey yok: –¡Häne wet fwuhthilhi lham häp 
lhenek! 

10Wet õ'fwuhthilhi Amán häp hal'ä tä fwetaj yenhoplhi Mardoqueo yämthilek 
ifwuhatlhi. Wet noj tä tawäkwäylhi rey. 

Ester 8 

Rey yenlhi elh lhämet yämthilek Judío lhayis isej 

1Häp ifwalatso rey Asuero yen Ester t'awayhata nilhok m'ak tä lewuk Amán, häp 
hin'o tä tatayhlä Judío lhayis. Wet Mardoqueo ihoye rey, tsi pajche Ester ifwenho 
tä lham lechila t'at häp Mardoqueo, tsi Mardoqueo lewithok tä lhäse häp Ester. 

2Tä mälhyejtso, rey ilanhi lefwujhi tä ihi lefwuj tä pajche isoyej Amán, wet nech'e 
hiw'enho häp Mardoqueo. Wet Ester yen lewoyayej lechila Mardoqueo nilhokej 
m'ak tä pajche lewuk häp Amán tä nech'e lewuk t'at lham Ester. 

3Wet Ester yachajo tä tahuyej rey, wet takhospe lepach'ol wet tafwlhi tä 
lhaip'altsene yämthilek itäyhat Amán lhämet tä ni'isa tä iwoyeje Judío lhayis. 

4Wet rey ipiyne Ester häp chinaj tä oro tä ihi takwey. Wet lham nephä wet takasit 
tä ihi tä rey tatache, 

5wet yok: –Ika niyat, chik matche tä lehuminn'o wet a'akäjlhi n'oyej, wet 
lehuminche m'ak tä ot'alhe, is chik lechene ämet nilhokej wichi tä ihi aniyatyaj tä 
yok, “Yej lewoye Amán lhämet tä ne'tek õ'täyhat Judío lhayis.” 

6Tsi okalhihit'ak oteläytej lewit'äyhyaj tä eyte nichäthi'pe oka wichi yämthilek 
õ'länhen opuhfwas. 

7Wet rey Asuero nichulho reina Ester lhäy'e Judío Mardoqueo wet yok: –Olham 
pajche oyen lewuka Ester nilhok m'ak tä lewuk Amán. Wet õ'fwuhatlhi Amán tä 
fwetaj tatayhlä Judío lhayis. 

8Wet athana, Ester lhäy'e Mardoqueo, enaylhi cartas yämthilek Judío lhayis isej. 
Tihi olhey wet tiyej ofwujhi laka sello. Tsi carta chik olhey iyej, lhäy'e oka sello, 
nehit katsik itäyhat. 

9Wet yofwajkwet õt'äne rey lesaynekwos. Wet häpe p'ante ifwala veintitrés, 
iwel'a tres, wok oyok, iwel'a tä lhey Siván. Wet lhamel ilesayen nilhokej m'ak tä 
Mardoqueo lhämtes, wet õ'chene Judío lhayis, lhäy'e nilhokej niyatey lhäy'e 
gobernadores tä ihiche ciento veintisiete (127) honhates tä ihi rey niyatyaj, tälhe 
honhat tä India pajtha nichäte Etiopía. Itihi wichi lhämtes tä w'enhache lhamej 
lhäy'e lelesaynhay tä w'enhache lhamej. Häte Judío lhayis õ'tihi lhamel lhämet 
lhäy'e lelesaynek. 

10Wet häp cartas rey Asuero lhey t'at tä ihiche wet õ'tiyej lefwujhi laka sello. Wet 
õ'chenchufwi lewos tä iche'pe yel'atas tä iläfwenhen tä lewuk häp rey. 

11Wet rey lhämet tä ihiche yok, “Häp Judío lhayis tä ihiche hupuy chik häpe, 
õ'wahnej lhamel chik lhaihutwek wet tatayhlä wichi chik häpe chik fwetaj inuye 
lhamel, lhip at chik häpe chik ihi. Wet is chik ilänhen lhamel yämthilek nofwej, 
lhäy'e atsinhay, lhäy'e nä'tshas, wet is chik tachuma m'ak tä lewuk. 

12Nilhokej täjtso, is chik Judío lhayis tä ihiche honhates tä ihi oniyatyaj iwoye t'at, 
chik nichäte ifwala trece, iwel'a doce, wok oyok, iwel'a tä lhey Adar.” 

13Wet rey ne'tek õyen häpeya ley häp n'olesaynektso wet õ'chene nilhokej wichi 
tä ihiche honhates tä ihi leniyatyaj, yämthilek Judío lhayis lhaiwaklhathen wet 
tatayhlä letayhfwas chik nichäte ifwala tä lewhäy. 

14Wet rey lhämetwos iwoye lhämet wet nakelchufwi tä yikchufwi, iche'pe 
yel'atas tä lewuk häp rey. Häte õ'fwenho wichi tä ihi hupuy tä lhamya Susa häp 
n'olesaynektso. 

15Wet Mardoqueo yikch'oye rey lewukwe, wet õhw'uyyenhi rey lew'uy tä y'it 
lhäy'e tä ipelaj, lhäy'e lew'uy tä lino tä ifwak'an, wet õ'ti'pe lhetek corona tä wuj 
tä oro. Wet nilhokej wichi tä ihi Susa lhamel t'änhen tä akäswethä. 

16Noj lenowayhyaj häp Judío lhayis, tafwayej lewit'äyhyaj, mat lakäjyaj ihi wet 
nech'e õ'wujyen lhamel. 

17Wet nilhokej honhates tä ihi rey niyatyaj tä lham lhämet nichäte, lhäy'e hupuy 
tä wichi lew'etes, wet Judío lhayis tä ihi wuj tä akäswethä. Ifwalatso n'okäjyaj t'at. 
Häte wujpe wichi iyhäj tä nech'e lhayen häpeya Judío lhayis, tsi wuj tä nowaye 
lhamel. 

Ester 9 

Judío lhayis ikalhi letayhfwas 

1Ifwala trece, häp iwel'a doce, häp iwel'a tä õyen lheya Adar, häpe ifwala tä wichi 
lhaiwaklhathen yämthilek iwoye rey lhämet. Wichi tä Judío lhayis letayhfwas 
yok: –Nofwila lhamel. Mat tek mälhyejtso, tsi Judío lhayis tä ikalhi lhamel. 

2Wet nilhokej rey Asuero laka honhates, Judío lhayis lhaihutchewek tä ihiche 
hupuy tä lew'et yämthilek tatayhlä wichi tä fwetaj inuye. Mat ihichet'a wichi chik 
fwetaj tatayhlä lhamel, tsi wichi wuj tä nowaye. 

3Nilhokej niyatey tä ihi rey niyatyaj, lhäy'e gobernadores tä ihiche honhates, 
lhäy'e rey leniyatfwas, lhamel tach'ote t'at Judío lhayis, häp tä lhamel nowaye 
Mardoqueo. 

4Tsi häpe hin'o tä wuj len'ohyaj ihi tä ihi rey lewukwe, wet letoyaj y'ajpe nilhokej 
honhates tä ihi rey niyatyaj, wet ifwalapej t'aytshi lakhajyhayaj. 

5Wet Judío lhayis ilänhen letayhfwas wet ihämtej wichi tä n'äyiho lhamel, 
iwoyeje m'ak tä ihuminche. 

6Wet hupuy tä lhamya Susa iche quinientos hin'ol tä Judío lhayis ilänhen. 

7Häte ilän Parsandata, Dalfón, Aspata, 

8Porata, Adalías, Aridata, 

9Parmasta, Arisay, Ariday, lhäy'e Vayzata. 

10Lhameltso häpehen Amán leles tä ihi diez, häp Judío lhayis tayhfwa tä lhamya. 
Mat tachumhiyet'a lakäywetes. 

11Wet ifwalatso rey ihanej wichi tä Judío lhayis ilänhen tä ihi Susa. 

12Wet tahuyej reina Ester wet yok: –Judío lhayis ilänhen quinientos hin'ol lhäy'e 
diez Amán leles tä ihi Susa. Chik mälhyejtso, ¿chiwoye honhates iyhäj tä ihi 
oniyatyaj? Fwel n'oho atsi m'ak tä lewatlä. Ow'enla amho. 

13Ester nichulho wet yok: –Ika niyat, chik lehuminche, wahnej Judío lhayis tä ihi 
Susa yämthilek m'ak tä iwoye ifwalana mälhyej ämet tä lewoye, häte is chik 
iwoyek ifwala. Wet is chik lhamel ifwuhatwethä diez Amán leles lep'itseyhay. 

14Wet rey ne'tek õ'woye täjtso, wet õ'fwenho wichi tä ihi Susa, wet 
õ'fwuhatwethä diez Amán leles lep'itseyhay. 

15Wet Judío lhayis tä ihi Susa lhamel yachajo tä lhaihutwek ifwala tä catorce, häp 
iwel'a tä lhey Adar. Wet ilänhen trescientos iyhäj letayhfwas, mat tachumhiyet'a 
lakäywetes. 

16-18Tä mälhyejtso, täkwfwas ifwalas tä lhamel lhaihutwek tä iwo laka'tshayaja, 
häp ifwala tä trece wet catorce. Wet ifwala quince lhamel iwo t'elakw'eta wet yen 
lakäjyaja. Mat iyhäj tä ihiche honhates tä ihi rey niyatyaj, ts'ilak ifwala trece tä 
lhamel lhaihutwek wet tatayhlä wichi tä inuye. Wet iche setenta y cinco mil 
(75.000) hin'ol tä lhamel ilänhen, mat tachumhiyet'a lakäywetes. Wet häp ifwala 
catorce lhamel iwo t'elakw'eta wet yenlhi lakäjyaj tä wuj. 

19Häp tä tamenej tä Judío lhayis tä ihiche lew'etes, wok oyok, ihiche hupuy tä 
newache n'olafwek tä lep'ot, lhamel iwopej lakäjyaja häp ifwala catorce, iwel'a tä 
lhey Adar. Nekchämpej nekchämpej lhamel yenlhi lakäjyaj ifwalatso, wet wuj tä 
akäswethä, wet hiw'en lhamhomche t'awayhtes. 

N'okäjyaj tä lhey Purim 

20Mardoqueo ilesayen m'ayhay tä iche, wet ichene laka cartas nilhokej Judío 
lhayis tä ihiche rey Asuero niyatyaj tä lew'etes ni'tofwaye lhäy'e iyhäj tä 
atosehen. 

21Ne'tek Judío lhayis, chik nichätepej nekchäm, wet iwo lakäjyaja häp ifwala 
catorce lhäy'e quince, häp iwel'a tä lhey Adar. 

22Häp ifwalas täkwfwasna tä Judío lhayis ikalhi letayhfwas, häp iwel'a tä lhamel 
lelhakli wuj tä äytaj mat nech'e häpe t'at lakäjyaj. Wet ifwalas täkwfwasna is chik 
Judío lhayis iwo lakäjyaja, wet is chik hiw'en lhamhomche t'awayhtes wet äp iwo 
t'awayhtesa iyhäj tä p'elitses. 

23Wet Judío lhayis iwoye t'at m'ak tä Mardoqueo ne'tek iwoye, wet lhamel iwo 
tesa tä yenpej lakäjyaja tähestso. 

24Tsi Amán, häp Judío lhayis letayhfwa tä häpe Hamedata lhäs tä letes p'ante 
Agag, lham pajche ikoyej p'ante suerte tä t'uhläk ilänhen lhamel yämthilek 
nofwej. 

25Matkat tä reina Ester ihoye rey, wet rey ne'tek õ'lesayen lhämet tä yok, “Nilhok 
m'ak tä ni'isa tä Amán t'uhläk iwoyeje Judío lhayis, is chik nichätpe lham Amán.” 
Wet mälhyej p'antetso Amán lhäy'e leles õ'fwuhatwethä. 

26-27Häp tä tamenej tä õyen lheya Purim häp ifwalas täkwfwasna. Tälhe t'at 
n'olhämet p'ante yok, Pur, tä yiwithi n'olhämet tä yok, Okoyej suerte. Wet Judío 
lhayis yen tichunhayaja tä is chik iwoye t'at mälhyej Mardoqueo lhämet tä 
ilesayen tä ichene lhamel, lhäy'e m'ak tä lhamel hiw'enpe. Wet lhamel yok: –Is 
chik lhakey t'at täja, pajla'tha nichäte lhales tä lepes lheley, lhäy'e nilhokej wichi 
tä lhayen häpeya Judío lhayis. Tä n'amel y'anchätepej nekchäm, is chik y'en 
lhakäjyaja häp ifwalas täkwfwasna, mälhyej tä õne'tek y'awoye. 

28Wet is chik y'alhokej n'amel y'enpej lhatichunhayaja ifwalastso tä Purim, wet 
y'en lhat'amajcheta tä y'ehiche lhaw'etes, honhat at chik häpe chik y'ehi, 
yämthilek nittäya pajla'tha tiyäj'attsiy. 

29Wet reina Ester tä Abihail lhäse, lhäy'e Mardoqueo, lhamel ilesayen elh laka 
carta tä yäm kalelhäj häp carta tä ichun tä yäme n'okäjyaj tä Purim. 

30Wet ichene nilhokej Judío lhayis tä ihiche ciento veintisiete (127) honhates tä 
ihi rey Asuero niyatyaj. Ilesayen lhämtes tä isen lhäy'e tä kalelhäjen, 

31ne'tek Judío lhayis iwopej lakäjyaja tä nichäte lakäjyaj tä lhey Purim, häp 
ifwalas tä lewhäy, mälhyej tä Mardoqueo lhäy'e reina Ester ne'tek lhamel iwoye, 
lhäy'e leles, pajla'tha nichäte lepes lheley. Häte yenlhi lhämet tä hip'ajtej tä ne'tek 
Judío lhayis yen keya tä lhaichuyhathen wet t'änch'oye Dios. 

32Wet Ester lhämet yäm kalelhäj m'ayhayna tä yäme Purim, wet õ'lesayen tä ihi 
lehi. 

Ester 10 

Mardoqueo lewujyaj 

1Rey Asuero ne'tek nilhokej wichi tä ihi leniyatyaj tiskanpe impuestos, häp 
lhamel tä lew'etes iwhäye lewomekitas lhäy'e iyhäj tä ihi honhates iyhäj. 

2Nilhokej m'ak tä rey iwoye, lhäy'e lakhajyhayaj tä wuj, lhäy'e n'olesaynek tä 
yäme häp lewujyaj tä hiw'enho Mardoqueo, ihi t'at lehi tä õ'lesayen m'ayhay tä 
ihi n'oniyatyaj tä ihi Media lhäy'e Persia. 

3Judío Mardoqueo häpe rey lech'otfwa tä lhamya tä tumejlä lham Asuero. Wet 
häpe t'at hin'o tä lewujyaj ihi tä iyej laka wichi Judío lhayis, wet lhamel wuj tä 
ihumin, tsi iwoye m'ak tä lhamel isej wet letamsekis ihi. 

Job 

Job 1 

Häp hin'o tä lhey Job tä le'isyaj ihi p'ante 

1Iche p'ante hin'o tä lhey Job tä lew'et p'ante honhat tä lhey Us. Häpe p'ante elh tä 
is wet lajit letesa. Ihumin Dios wet iwoye lhämtes, wet matche tä t'u lhamehlä 
m'ak che ni'isa. 

2Wet leles tä hin'ol ihi siete wet atsinhay ihi tres. 

3Wet leläy tson'atas ihi siete mil, tres mil camellos, mil w'asetas tä 
n'ochumyenhay, wet quinientos asno lhayis, wet äp iti lhamej nitäkw n'okawos. 
Wet lham wuj m'ak tä hiw'en, inu'pe iyhäj wichi tä hiw'en m'ak tä lew'et tumej 
p'ante tä ifwala inuhiphä. 

4Job leles tä hin'ol, lhamel m'ak tä yen lakeya tä lhaihuthiwek lepuhfwas elh che 
häpe lew'et tä iwo lakäjyaja, wet t'äne lech'inhälis. 

5Tä ileyejpej lakäjyajay, Job t'änehenpej leles. Tä nephä tä nech'e fwala, ilänhen 
itshätäy wet iwunhomche wet yachaje Dios häpkhilek nofw lakokhayaj che häpe 
che iyej lhamel. Mälhyej'attso tä Job iwoyepej, yenpej tichunhayaja tä yok, “Etp'i 
oles iwo lech'isukyaja wet isitäyen Dios tä ihi lechowhal.” 

Dios tach'anlhaye che Satanás yelhte Job 

6Iche ifwala tä Lhawuk lakawos tä pule lheley ihoye, wet äpte Satanás lhamtej 
ihoye Lhawuk. 

7Wet Lhawuk tay'ätshane tä yok: –¿Chi letälhe? Wet Satanás nichulho tä yok: –
Imälhewek honhat tä olunpe, nilhokej lhipey tä ohoye. 

8Wet häp tä Lhawuk yok: –¿Hät letetshan okawo Job? Tsi ihichet'a elh che te 
iwoye tä i'pe honhat tä le'isyaj ihi wet lajit letesa. Ihumin'atn'o wet iwoyepej 
olhämtes. 

9Wet Satanás nichulho Lhawuk wet yok: –Lajit lefwawalhyaja amej. 

10Tsi kawahinayej m'ak at che iyej lham, lhäy'e lew'et lheley, lhäy'e nilhokej m'ak 
tä ihi lew'et tä lakäywet, wet äp letiyej akäpfwayaj lechumtes. Häp tä tamenej tä 
yiklhatshi t'at m'ak tä hiw'en tä i'pe honhat. 

11Che letiyej akwey m'ak tä hiw'en, wet aisitäynhila t'at. 

12Lhawuk tahuyej Satanás wet yok: –Is t'at. Nilhokej m'ak tä hiw'en ihi t'at 
akwey. Mat yej tiyeja akwey lham. Wet häp tä Satanás yikch'oye Lhawuk. 

Job lewit'äyhyaj tä wuj 

13Wet iche ifwala tä Job leles iwo lakäjyaja tä ihi lhamel lechilaw'et. 

14Wet näm elh tä iwo silätaye Job, yok: –Tä w'asetas isaji honhat, wet asnolis 
t'ekwethä tä atott'aho, 

15iwelkate tä nämhen Sabá lhayis tä t'etane, wet ilänhen lhamel tä t'uye. 
Tajlhamet olham tä omälhehi tä ofwel ame. 

16Tä kamaj yämlhi elhtso, wet näm elh tä yok: –Itäj tä tälh puleye iwunhomche 
tson'ataswos, hap'akej t'at leläy. Tajlhamet olham tä omälhehi tä ofwel ame. 

17Tä kamaj yämlhi elhtso, wet äp näm elh tä yok: –Caldeo lhayis tä inuye 
camellos, lhamel ichäj, nilhoktshi t'at tä tres lets'il. Wet äp ilänhen nilhokej lewos. 
Tajlhamet olham tä omälhehi tä ofwel ame. 

18Tä kamaj yämlhi elhtso, näm elh tä yok: –Ales tä iwo lakäjyaja tä ihi lechilaw'et. 

19Wet yafwthitaj tä äytajiy tälhche lhip tä laj wichiyahi, häp tä taj lewukwe lhipey, 
wet nichätpe lhamel wet nofwej. Tajlhamet olham tä omälhehi tä ofwel ame. 

20Tä Job iläte tähestso, nephä wet äytaj letichunhayaj. Wet häp tä hich'esajche 
lew'uy wet yähäs lhetek w'oley. Wet t'upey at katsi wet n'okwiyej Dios, 

21wet yok: –Tä nech'e onchätchä, ots'ilakche, wet äp ots'ilakhichela che oleyej 
honhat. Owuk Dios hiw'ente n'oho nilhokej m'ayhay, wet äp ilhokon tä iso n'oyej. 
Mat lewujyaj ihi Owuk. 

22Tej tä tehentso m'ak tä iyej Job, mat iwohit'a lech'isukyaja, isitäyenhit'a Dios. 

Job 2 

Dios yachajo tä tach'anlhaye Satanás che yelhte Job 

1Iche ifwala elh p'ante tä Lhawuk lakawos tä pule lheley ihoye, wet äpte Satanás 
lhamtej ihoye Lhawuk. 

2Wet Lhawuk tay'ätshane, yok: –¿Chi letälhe? Wet Satanás nichulho tä yok: –
Imälhewek honhat tä olunpe, nilhokej lhipey tä ohoye. 

3Wet häp tä Lhawuk yok: –¿Hät letetshan okawo Job? Tsi ihichet'a elh che te 
iwoye tä i'pe honhat tä le'isyaj ihi wet lajit letesa. Ihumin'atn'o wet iwoyepej 
olhämtes. Tej tä am lene'tek owit'äyen, ilehiyejt'a tä t'ekha n'oye, tujlhache m'ak 
tä is alhoho tä iwoye. 

4Mat Satanás nichulho Lhawuk wet yok: –Tä kalhama che lewit'äyhyaj iyej, wet is 
t'at, yen at tichunhayaja che lhaifwayhat. 

5Lhek tiyej akwey lham, tiyej m'ak at che ilät, wet aisitäynhila t'at. 

6Lhawuk nichulho Satanás wet yok: –Is t'at, ene t'at m'ak at che let'uhläk 
lewoyeje. Mat yej let'ajte lew'atshancheyaj tä iyej. 

Job t'inhayaj tä äytajchey tä iyej 

7Wet Satanás yikch'oye Lhawuk, wet häp tä ichene Job t'inhayaj tä äytajchey, 
amostas tä isotaj'atpe t'äj yäk y'aje lhetek. 

8Tä mälhyejtso, wet Job tatayhiphä hup mok wet tachuma awset lhip wet 
yähäsejiche laka amos. 

9Tha mat lech'efwa tahuyej hin'o wet yok: –¿Hä kamaj alhene t'at elh tä is t'at? 
¡Sitäyen t'at Dios wet häpkhilek let'il! 

10Job nichulho tä yok: –¡Atsinha, yej welkatyenphä ämtes! Tsi y'akatej m'ak tä 
ischehen tä tälhe Dios, wet iwohiyet'ak kay'akatayej m'ak tä ni'isachehen tä tälhe 
häp lham. Täjtso kamaj Job niwohiyet lhämet che häpe lech'isukyaj. 

Job lakalay'is ihoye 

11Iche tres Job lakalay'is: Temán lhele tä lhey Elifaz, Súa lhele tä lhey Bildad, wet 
Naamat lhele tä lhey Sofar. Tä lhamel ihanch'oye lakalay'i Job lewit'äyhyajay, 
lhamel tatshupiye tä iwo t'unfwaya, t'uhläk tahuyej. 

12Tä lhamel atott'aye Job, wet lhamel nitäfwenhiyet'a tsi tet nem häpe. Tä 
nichäte, wet tafwchehchä tä hip'altsen, wet t'änwethä, wet hich'esajchehen 
lew'uyis tä letetnekej tä wuj tä lelhakli ihi, wet itsäche'pe honhat häp lhethey. 

13Tä ileyejen täjtso, wet tatachephäwhäye lakalay'i pajtha siete ifwalas lhäy'e 
siete honatsis. Niwohiyet elhpej che tahuy, tsi matche tä hip'altsenej Job 
leteläythayaj tä äytajchey. 

Job 3 

Job tume ifwala p'ante nech'e nichäthihchä 

1Job nech'e tahuy, tume ifwala p'ante nech'e nichäthihchä. 

2Lhämet yok: 

3“Isi p'antek n'am newhi oko, isi p'antek n'am newche. 

4Isi p'antek ifwalatsi lhayen honatsiya wet nin'änhiya'pe honhat, wet Dios tä 
ikaphä nenhiya lelhakliya. 

5Isi p'antek honataj yen kweneka ifwalatso wet pule tä ichalaji lhaip'oyejpe, 
häpkhilek ifwala matche tä lenowayhyaj ihi, tet iwoyek y'om laka isi. 

6Isi p'antek honataj tim honatsi tä nech'e oihi oko, häpkhilek nemhit iyej p'ante 
iyhäj honatsis tä ihi nekchäm. 

7Isi p'antek honatsitso lajit m'akahi, wet wichi nit'änhiyawethä tä laj lakäjyaja. 

8Isi p'antek hiyawul tä ikänchi honatsitso, häp lhamel tä ihanej tä ineyhatphä 
Leviatán, m'akitaj tä alhutas tak. 

9Isi p'antek katetsel tä ifwalawos nemhit isiche, wet isi tä õ'niwhi nämhit'a, wet 
n'änhit'ahlä che ifwala isatlä. 

10Onchuwete honatsi p'ante onchäthihchä tä iwahin n'oyej m'ayhay tä 
äyteschehen. 

Job iwatläk ihanej m'ak tä tamenej tä n'ila p'ante 

11“¿Chipte tä n'am t'il p'ante tä kamaj oihi oko lakahi? ¿Chipte tä n'am t'il p'ante 
tä nech'efwaj tä oiche? 

12¿Chipte tä õp'ante ipalakn'o wet äp õtifwkatlhin'o? 

13Che oy'inhi p'ante, oihin'et katsi, otamsek ihihin'e t'at, owo ot'elakw'eta, 

14op'akhiyejn'e niyatey tä yenchelhi hupuy tä wasiche, 

15lhäy'e n'oniyatyajwos tä iskon lhamej lakäywet tä wuj. 

16¿Chipte p'ante tä õkniskatan'o che ote iwoye han'äfwaj tä y'inhi tä niw'enaye 
isi? 

17Wichi tä ni'isahen lakapes häpe n'ot'olis, lhäy'e iyhäj tä t'elkas ilänhen hap'akej. 

18Wichi tä õ'chumyene mhaji lechumet tä äytajche, lhamel iwo t'elakw'eta tä ihi 
n'op'itseyhayw'et, lewuk nemhit isukunej lechumet. 

19Lhiptso häp tä äp ihi elh tä laj lewujyaja lhäy'e elh tä lewujyaj ihi, wet n'okawo 
tefwayej lewuk. 

20“¿Chipte tä Dios iwahnej elh tä atha len'äyij häp isi, wet äp iläyit elh tä 
lepayhyaj ihi? 

21N'ot'ilek tä õ'niwhi tä ninäma, tet iwoye n'okäywet tä õtjänlä tä õt'ukwe. 

22Tajlhamet che hin'o nichäte n'ot'olis, wet nech'e tä lakäjyaj ihi. 

23¿Chipte tä Dios hiw'enho lew'atshancheyaj elh tä nikalelhäja len'äyij, wet äp 
ilafwlhi? 

24“Oyakw'etej olhech'ethayaj, ot'änyajay oy'ayhthiyejent'a. 

25Nichät n'o'pe m'akmhaj onowayhlä. 

26Lajit ot'elakw'eta, matche tä äytaj otichunhayaj. Lajit otamseka, tajlhamet 
olhakli.” 

Job 4 

Elifaz ne'tehit'ak Job ileyej tä t'ekhaye Dios 

1Wet Elifaz, Temán lhele, nichulho Job wet yok: 

2“Che olham oyämlhi amho, etp'i ailhaklit, mat iwohiyet'ak n'am tahuy. 

3Ahäpe elh tä ichufwenhen mhaji iyhäj tä wuj, wet äp lekhajyen iyhäj tä laj 
lakhajyhayaja. 

4Ämtes tä ineyhatphä mhaji elhpej tä nichät katsi, wet äp lekhajyenej elh tä nem 
lakhajyhayaj ihi. 

5Mat tä am tä nichät ame awit'äyhyaj, lenowaye wet äp lenuhat amho. 

6Am tä ahäpe elh tä ihumin Dios wet äp ais alhoho, ¿chi iwoyek kat'ekhayaye 
Awuk? 

Elifaz yäme tä Dios itihiyejt'a lewäk wichi tä isen 

7“Lhek tichunlä, elh tä is m'ak tä iwoye lewit'äyhyaj ihihit'a, wet elh che laj letesa 
ihichet'a m'ak che iyej. 

8Tsi m'ak tä olham ow'en, tä lhamel tä itihchä lechumtes tä ni'isachehen, tä 
wak'alhejen wet äp lhamel t'at tä y'uyejchehen t'at. 

9Dios lewäk che yafwutejpe lhamel, wet nofwej t'at. 

10Tej tä fwitses, tet iwoye t'owalhas tä tanhätinwethä, mat Dios ifwone lhamel 
wet inäksen letsotey. 

11Tet iwoye t'owalhas tä nilhokaye lhäk, y'inhen t'at, wet leles ifwtsathi. 

Elifaz yäme lefwilhek 

12“M'ak tä osilät iwetya tä oläte, tet iwoye n'osamsayajfwaj. 

13Tä honatsi tä wichi imähen, ofwilhek ihi wet iwohit'a otamseka. 

14Nichät n'o'pe onowayhyaj, wet nilhokej olhiley tä tachettichehen. 

15Iche m'ak tä yafwutpe otte'pe wet isijyenpe ot'äj. 

16Takasit ihi tä ottache, n'am w'en tate'pe. Tä honhat yok tam, wet oläte n'opak tä 
yok, 

17¿Hä hin'o tefwaype Dios tä le'isyaj iyej? ¿Hä tefwaype Elh tä yenlhi p'ante? 

18Dios t'ekhahiyet'a lakawos tä pule lheley, tsi tej tä ángeles, tha Dios nitäfwelej 
lewetahayaj. 

19Wet wichi häp tä Dios lhäy'e lhip tä nit'ekhayaye, tsi t'unhihent'a, tet iwoye 
mohot lhayis, wet tet iwoye n'owukwe tä iyhät tä i'pe holo. 

20Tej tä hin'o iläy tä nech'e fwala, mat tä honaj y'il t'at. Tatäy t'at, wet niwohit 
täjche itetshan. 

21Noj lew'atshancheyaj, tet iwoye niyäkw tä hiy'es. Mälhyet m'ak nhanayej wet 
y'il t'at.” 

Job 5 

Elifaz fwetaj Job tä tamen lhamej tä lewit'äyhyaj ihi 

1“Che let'än, ¿atsihilak nichulh amho? ¿Atsi ángel tä akachi letihi? 



943 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

2Elh tä amukwe laka'tshayaj ilän, wet elh tä lefwitseyaj ihi nichätho t'at t'ilek. 

3Ow'ente elh tä amukwelhi, tet häp che is lhenek, mat yofwajkwet nemhit is 
lewukwe. 

4Leles wohit'a täjche t'uyehen, n'okalelhthayajwos hip'altsenhit'a lhamel, wet 
ihichet'a elh che tach'ote. 

5Lakäs tä wak'alh nehläs länhay yäpil'atlä, tej m'ak che hap'akej ch'uthanil, mat 
itälhtho t'at, wet ayhthatses ikäne lakhäy. 

6Tsi n'olhakli tälhihot'a holo, wet n'oteläythayaj tälhit'a'pe honhat. 

7Hin'o t'at tä yenlhi m'ak wit'äyhyaj, tet iwoye miyo les tä wey'ähen. 

Elifaz ne'tek Job lhaip'altsene Dios 

8“Olham oyok, is che alep'altsene Dios wet lhachaje lham takwey m'ak tä tamen 
amej. 

9Lham yenlhi m'ayhay tä wus tä n'am hanej che oy'ithat, lhäy'e m'ak tä 
otseltejpej tä n'am hanej che otetshanlä. 

10Ichenpej pelhay tä itsäype honhat wet ipumyen nilhok alhotaj. 

11Ineyhatphä lhamel tä laj lewujyaja, wet y'upthen lhamel tä lelhakli ilänhen. 

12Yen at w'et m'aka akantses lhetnhayajay, äp nikalhtache m'ak che fwetaj 
iwohiye. 

13Itsokhiwethä lehanyhayajay häp wichi tä fwetaj ihan m'akej, äp nikalhtache 
wichi tä ni'isahen lhetnhayajay. 

14Tej che ischä, tet häp che honatsiyej. Tä ifwala isi, tanhäphänlhi t'at. 

15Dios ifwayhthen wichi tä p'elitses, wet äp ifwayhtej n'ofwajnhat iyhäj tä 
n'olänyaj itiyej. 

16Lham häpe p'elitses leniwhayaj, wet hip'ohiche lak'as wichi tä iwoye m'ak tä 
ni'isachehen. 

Elifaz ifwenho Job tä Dios inech'aynhihila lew'atshancheyaj 

17“Elh tä Dios ifwone, häpe t'at lakäpfwayaj tä is. Yej t'ulhan Awuk tä laj 
letumfwaya tä aifwon. 

18Tsi lham häpe tä iwo lätseka elh, wet äp inayhitpe. Che lham tä y'aj elh, wet äp 
y'up'at. 

19Ilhatpe tä aifwayhthiyeja awit'äyhyaj, wet äp tek iwahnhila amej m'ak at che 
ni'isa. 

20Aifwayhthiyeja nifwotaj fwajnhat, wet äp tejlat che nehläs i'amej, mat 
kat'inhiya t'at. 

21Ifwayhthila amej n'olhämtes tä õ'ti amej, wet tek lenowayhiyela m'ak 
wit'äyhyaj che häpe. 

22Let'ischeyhiyeja nehläs lhäy'e m'ak wit'äyhyaj, wet tek lenowayhiyela itshätäy 
tä fwitses. 

23Tuntey tek inuhlahlä achumtes, te akalay'isla itshätäy tä fwitses. 

24Atamsek ihihila tä lhehi haw'et, wet che leyahne akäywetes, niwohit elh che 
tatäy. 

25Lew'enla tä wuj ales, tehlat iwoye hon'al tä i'pe honhat, pajla'tha nichäte lepes 
lheley. 

26Che lechäte hach'utyaj, wet kamaj atkhajaylhi t'at, tsi atehlat iwoye yachuyaj 
lha tä wak'alh lhoy. 

27Tep'attso m'ak tä olhamel ohanej. Ch'ahuye wet tetshan, häpkhilek aisej.” 

Job 6 

Choyhat Job lelhakli 

1Job nichulho wet yok: 

2“Che õ'wohi kaw'awlhanhatayej owit'äyhyajay lhäy'e olhaklis, 

3lechoyhthayaj tefwayhin'e'pe holo tä iwhäye tewok. Häp tä tamenej tä olhämtes 
äyteschehen. 

4Häp Dios tä laj tumfwaya inu n'oye wet matche tä onuhat lhamho. Lech'ähal tä 
in'ohi wet ot'ilek ilun n'okwe. 

5Che asno lhäk ihi, y'iphit'a. Che w'asetaj t'eklhi, iwohit'a lechosa. 

6Õtufwit'a n'olhäk tä nisoy newayej. Õ'känhit'a m'ak tä ni'akäja. 

7M'akmhaj n'am t'uhläk otufw, nech'e oyen at lhäka. 

Job t'uhläk Dios itäyhat 

8“Is t'at che Dios hiw'en n'oho m'ak tä ot'alhe. Is t'at che hiw'en n'oho m'ak tä 
owatlä. 

9Is t'at che Dios yen tichunhayaja che hip'ajtit n'ohchä wet yen lepesa 
ow'atshancheyaj. 

10Häpkhin'ek okachiw'et t'at, tsi tej tä wuj tä olhailät, mat tek ottayhlä Dios tä 
N'ot'amajchet lhämtes. 

11“Äp otumhit'ahlä oniwhayaj, tä nikalelhäja lepes oteläythayajay. 

12Ot'unhit'a, wet ot'isan tehit'a iwoye chinaj. 

13W'et om'ayek t'at, wet newache elh che tach'ot n'oye. 

Job ifwenho lakalay'is tä isiyejt'a lhamel lhämtes 

14“Hin'o tä nip'altsena elh nemhit iwoye Dios tä laj tumfwaya lhämet. 

15-16Amel tä oalepuhfwas let'akan n'oyej, häp tä atehen iwoye inätw'etes tä inät 
tapoyej, häp tä fwiy'et wachuhi. 

17Mat tä nahayhos, y'im t'at, tamchäyhen, nemhit inät ihiche. 

18Wichi tä tiyäjche n'äyij tatsay tä nilhokaye inät, pajtha tatäywethä wet y'inhen, 
nofw t'at. 

19Lhamel tä tälhe Tema lhäy'e Sabá t'ukwe t'at inät, 

20mat w'et leniwhayaj t'at. Tsi tä nichäte inätw'et, pajche y'im t'at. 

21Atehen'attso amel, tsi che lew'enay owit'äyhyaj, wet lenuhat amhohen. 

22Niwohit m'ak che ot'alhej amehen. Oyohit'akwe, W'en n'oho chinaj t'äj 
häpkhilek ifwayhatn'o. 

23Oyohit'akwe, Fwayhat n'oyej otayhfwa, yej wahin n'oyej wichi tä iwoye m'ak tä 
ni'isachehen. 

Job inityen tsi letes ihihit'a 

24“Chufwenn'o, oyohlak tam. Päyen n'oye owetahayaj n'aji. 

25Lakhajyhayaj ihi n'olhämet tä is alhoho, mat amel ämtes oisiyejt'a. 

26¿Hä lefwetaj le'isyen alhoho olhämtes tä ohäpe hin'o tä laj leniwhayaja, wet 
lefwetaj häpe m'ak tä nit'una tä leyalh yafwutphä? 

27Amel lehanej lewoyneje che lekoyej suerte tä lew'en amhomche chipenhas wet 
äp lewomay akalay'is. 

28“Lhek yahinyan'o, lew'enayhla che kamatachehen olhämtes. 

29Lehat n'oyej ämtes, hanayej tä is alhoho m'ak tä owoye. 

30¿Hä lhenay n'oye elh tä lhämtes kamatachehen? Mat ontäfwelej t'at m'ak tä is 
lhäy'e m'ak tä ni'isa. 

Job 7 

Matche tä äytajche Job len'äyij 

1“Hin'o tä i'pe honhat äytajche lechumet, tet iwoye chumaj tä tachumlhi nilhokej 
ifwalas. 

2Tet iwoye n'okwenek tä niteläjlä che lhay'up'at, wet tet iwoye n'ochumyenek tä 
iniwhihlä lakaha. 

3Häp tä otetso, iwel'apej iwel'apej m'ak tälhiyet'a, honajchepej tä oteläythayaj ihi. 

4Che omä katsi, oyok, ¿Chihlatek onephä? Mat honatsi pitaj wet och'ola pajtha 
ifwalayej. 

5Ot'isan iwos tapoyejej, ot'äj tek n'äleji t'ähes lhäy'e lemok, wet äp iwot t'ila, äp 
tasuy'atpe. 

6Oka ifwalas tajila lepes wet äp newache oniwhayaj. Tsi iläfwenhen, tet iwoye 
n'oyikcha tä n'okach'es. 

Job tek hich'etej lelhaklis 

7“Dios, lhek tichune tä ow'atshancheyaj tet iwoye leyalh. Äp yachajihot'ak 
ow'enla m'ak tä is. 

8Nemhit õ'yahnhila n'o'pe, wet am atey nemla hiw'enn'o tsi äp oihichet'ala. 

9Tet iwoye pule tä nofw, tatäy t'at, tettso n'oelh tä tiyäjo n'op'itsekw'et, pajihit'ak 
inuphä. 

10Yäpnhiyet'a lew'et, wet iyhäj nemhit hiw'en. 

11Häp tä tamenej tä n'am ch'etej olhaklis, oyämhiyela, opitsajiyejela m'ak tä tapay 
tä ihi ohusek. 

12¿Chipte tä nem lewahintshin'o tä letech'ayen n'oyej inät lheletaj? 

13Che oyok, Ohowet iwo otamseka, wet nahati iwäjyenla otichunhayajay, 

14leskon n'oye m'ak tä äyteschehen tä omä, wet lestun n'oyej ofwilhey tä 
tanhoch'achehen. 

15Is che õhp'ohi oyalh n'äyij, tsi owatläk oy'il t'at. 

16Okalhihit'a, nemhit is che oläyhi. Wo otamseka, tsi ot'unhit'a. 

17“¿Atsi m'ak tä häpe hin'o wet chipte tä wuj tä lewo haya? ¿Chipte tä lhen 
atichunhayaja? 

18¿Chipte tä letetshan ifwalaspej wet äp lhelhte nilhok lewhäy? 

19¿Chihlatek leleyej tä leyahinn'o? Nits'ilakhiyat che otim okhofw. 

20Lajit whäya tä letetshan wichi. Che nem otch'ahulhi, tek oaikänchi. ¿Chipte tä 
lhenn'o atiyäjeka? ¿Chipte tä nemla leteläyit n'oyej? 

21¿Hä tek letäyhat och'isukyaj? ¿Hä tek letäyhat m'ak tä ni'isa tä owoye? 
Pajiyejt'a wet oihlachufwi honhat. Che let'u n'okwe, oihichet'ala.” 

Job 8 

Bildad yäme tä Dios iwoyepej m'ak tä is alhoho 

1Bildad, Súa lhele, nichulho Job wet yok: 

2“¿Chihlatek leleyej ämtes tä tehentso tä tet iwoye leyalh lhayis tä äytesiche? 

3¿Hä Dios ichofwnhat m'ak tä is alhoho? ¿Hä lham tä laj tumfwaya inuhattshi 
m'ak tä matche? 

4N'älej tä ales tä iwoye lech'isukyajay wet tatayhlä Dios, wet häp tä is alhoho tä 
lham itiyej lewit'äyhyaj. 

5Ukwe Dios wet ap'altsene lham tä laj letumfwaya. 

6Che ahäpe elh tä is alhoho wet lajit akeya, lhaikhajyenla wet inech'aynhihila 
m'ak tä lew'en. 

7Wet tej tä wuj m'akmhaj i'amej, mat tehlat iwoye m'ak tä lhämsaj, tsi m'ak tä 
imälhhen tä i'amej lhäy'ehila lhip tä wuj. 

Wichi tä pajchehen ihanej t'at tä iyhäj tä ni'isahen nichätho lewit'äyhyaj 

8“Achufwenej m'ak tä iyej lhatetsel lhäy'e lhamel letäfwnhayaj p'ante. 

9N'amel n'anech'ehen t'at, m'ak n'ahanhiyejt'a, tsi lhaka ifwalas tä y'ehi tet iwoye 
hupel tä nit'una. 

10Mat lhatetsel aichufwenla, wet ifwenla amho m'ak tä matche tä tälho 
lechowhal. 

11“¿Hä lhaichiyhelit äyel che newahi inät? ¿Hä lhaichiyhelit tuskal che 
newawhäye inät? 

12Tej tä õknistahen wok tej tä w'atshanhen, che inät newachufwi ichun tä 
tamchäyhen, tä kamaj hon'al iyhäj n'ilahen. 

13Mälhyejentso lhamel tä iwoye m'ak tä ni'isachehen, häp lhamel tä hip'ethetlä 
Dios. Tehentso leniwhayajay, nofwej t'at. 

14Lhamel t'ekhahyaj t'unhit'a, wet leniwhayaj tet iwoye chohot kaniyäkw. 

15Che fwetaj itsokche, nit'unhiyalhi t'at. Tej che lhaithatpe, lechahit'a. 

16Wichi tä iwoye m'ak tä ni'isachehen tet iwoye hon'al tä ifwala hip'e'pe tä 
lhaichiyhelthen tä w'awulho n'olafwek. 

17Lefwettsil yiklhachetshi pajtha hits'ulhakejwethä tuntey wet äp satejen. 

18Che iche elh tä itonhiche, ihichet'ala elh tä ihanej ihi lhip tä ihit'apmhaji. 

19Tä nem iche, wet iyhäj hon'al tä tälho lew'et n'aji. 

Bildad yäme tä Dios tach'othiyela Job 

20“Dios iwomhit'a elh tä is alhoho, wet tek tach'ote wichi tä iwoye m'ak tä 
ni'isachehen. 

21Lham yachajila ame ascheyhyaj, wet äp let'änla tä akäjyaj ihi. 

22Mat atayhfwas taw'uyhihila len'äfwlhi, wet wichi tä ni'isahen lew'etes 
wasihichela t'at” 

Job 9 

Dios matche tä lakhajyhayaj ihi 

1Job nichulho wet yok: 

2“Matche t'at m'ak tä tetso, mat hin'o ihanhiyejt'a iwoyneje che yämhoplhi Dios 
wet yok, Otes ihihit'a. 

3Che iwoye t'at che inokwajejlhi, ihanhiyejt'a iwoyneje che nichulho m'ak at che 
häpe che Dios tay'ätshane. 

4Dios häpe ahantsaj, te lakhajyhayaj äp wuj. ¿Atsi tä lhayäm t'unlä wet is t'at 
p'iya? Ihichet'a. 

5Iwelkate tä Dios y'ayhthen tachenhas, itilhkatchehchä tä wuj tä lewäk ihi. 

6Lham hiw'ahhathi honhat wet isichäthi lhipey tä t'unejiche. 

7Lham tä ninuhtaphä ifwala, wet äp nin'älitahen katetsel. 

8Lham ts'ilak t'at tä hich'enhi pule, wet äp w'eleklhi'pe inät tä iwo lhetheya. 

9Lham tä yenlhi pule lheley, lhäy'e kates tä iyhäj lhaihutej, lhäy'e iyhäj tä nitäkw 
tä lhaihänwethä, lhäy'e iyhäj tä tumej tapinhiye. 

10Lham tä yenlhi m'ayhay tä wus tä n'am hanej che oy'ithat, lhäy'e m'ak tä 
otseltejpej tä n'am hanej che otetshanlä. 

11Tej che lham inu olhipche, tha äp n'am w'enhitpe, wet häp tä n'am täfwelej. 

12M'aklak ikatej, ¿atsihilak ilehatche? ¿Atsihilak yok, atsi m'ak tä lhenlhi? 

13Che Dios tawäkwäy, nofwiphät'a tha, hip'ajtejche katsi lhamel tä tach'ote p'ante 
Rahab, inät lheletaj. 

Job ihanej t'at tä ni'isak tatayhlä Dios 

14“¿Atsi olhämtes che otshupyene häpkhilek otayhtejlä Dios? 

15Tej tä ois alhoho, tha ohanhiyejt'a che onchulho, tsi lham t'at tä 
Okalelhthayajwo wet olhaip'altsene. 

16Che ot'alhe lakalelhthayaj, tach'ahuhlat n'oye, mat n'am nenhiyet che iwohiyela 
olhämettso. 

17Ilänla n'oyej pelhay tä äytajche, wet äp y'ayhthitshila olätshay tä laj otesa. 

18Ipayyenhilhilan'o wet äp niwahnhila n'oyej che ot'iyalhi. 

19Che y'äme lakhajyhayaj, wet matche t'at. Che ot'änejlä okalelhthayaj, ihichet'a 
elh tä inityene. 

20Tej tä ois alhoho wet laj otesa, mat olhämteslak ikalelhätn'o tä otes ihi. 

21“Tej tä ois alhoho, mat oy'elej on'äyij. 

22Nilhokej m'ak tä häpe t'at, wet häp tä oyok, Dios itäyhthen wichi tä ni'isahen 
lhäy'e iyhäj tä isen. 

23Che m'ak tä ni'isache ihämtej lhamel tä le'isyaj ihiche, wet Dios akäjejlhi 
lewit'äyhyaj. 

24Inayhitpe n'okalelhthayajwos tatey wet hiw'enho honhat häp wichi tä iwoye 
m'ak tä ni'isachehen. Che kahäpeya Dios, ¿wet atsi tä häpe? 

Job ihanej tä ihichet'a elh che lakachi itihi 

25“Oka ifwalas iläfwenhen, inu'pe n'ochenek. Ow'enhit'a m'ak at che is. 

26Tä yik, tet iwoye n'ohi tä t'ilin, iläfwel. Leläfwyhayaj tet iwoye miyo tä nakelche 
lelänek. 

27Che oyok, op'ethethilahlä otichunhayaj tä äytaj wet on'älthila okäjyaj tä i'pe 
ottey, 

28m'ak tä äytaj kamaj in'oyej wet istunpejn'o, tsi ohanej tä Dios yenhiyet'ak 
ohäpe elh tä is alhoho. 

29Wet che lham tä yen n'oye elh tä letes ihi, ¿chi iwoyek w'et olhaikhajyen t'at? 

30Tej che olhailejlhit thayej, onityen tä olejchehen otkweyey, 

31kamaj Dios y'uythila n'okwe chowej tä iyhät ihi, wet tejlak ow'uyis y'ulhanhila 
n'oyej och'ohle. 

32“Dios tehit'a iwoye hin'o, wet häp tä n'am hanej che otahuyej wet oyok, Mäh 
n'ahoye n'okalelhthayajw'et, häpkhilek kalelhäj elh tä letes ihi. 

33Ihichet'a elh tä len'ohyaj ihi tä okachi itihi häpkhilek itetshan n'ohen. 

34Is t'at che Dios ileyej tä itasinlhin'o lhäy'e tä istunlhi n'oyej m'ak tä äytajche, 

35häpkhilek otahuyej tsi nemhit onowaye. Mat tä niteyatso, wet okalhihit'a. 

Job 10 

Job yenek isit'a alhoho m'ak tä Dios iwoye 

1“Oy'elej on'äyij. Ofwelphä m'ak tä äytajchehen tä ihi ohusek tä tapay. 

2Oyok, ¡Dios, yej lhen otesa! ¡Fwel at n'oho m'ak tä letiyej n'ohi! 

3¿Hä lhen at isa tä lelhaklitn'o? ¿Hä let'ulhann'o tä ohäpe enek, nemhit leneytse 
n'oyej, wet lhen akäjyaja wichi tä ni'isahen lakeyis? 

4¿Hä tä letetshan m'ak, tet iwoye hin'ol tä fwetaj itetshan m'ak at che häpe? 

5¿Hä aka ifwalas tet iwoye hin'ol laka ifwalas, wok aka nekchämis tet iwoye wichi 
lakapes? 

6Tä mälhyejtso, ¿chipte tä let'ukwepej och'isukyaj, wet leyahinch'oye m'ak tä 
ni'isa tä in'ohi? 

7Lehanej t'at tä laj otesa wet äp newache elh che ifwayhatn'o amej. 

Job itech'aynej Dios häp t'owalhaj tä ichowalhe 

8“Akwey tä yenlhin'o, ¿wet äp letäyhthilan'o? 

9Tichunlä tä letech'ayen n'oyej iyhät tä lhenlhin'o, ¿wet äp lhachajohla tä lhen 
n'oye honhat mok? 

10Letech'ayen n'oyej t'os tä pajtha isop'anhi pajtha äp t'un. 

11Lew'uyyen n'ohi ot'äj wet ot'isan, wet äp lepätsin n'oyej osätäy wet olhiley. 

12Lew'en n'oho ow'atshancheyaj wet lep'altsenn'o, wet matche tä let'u n'oye. 

13Mat nech'e ohanej tä iche m'ak tä tumchä tä ihi achowej, 

14tsi häp tä letetshan'atn'o che owon'aj och'isukyaja, häpkhilek leti n'oyej otes. 

15Che otes ihi, wet ottäy t'at, wet che ois alhoho, okäjyaj ihihit'a, tsi laj on'ohyaja 
wet matche tä olhakli ihi. 

16Che olhaikhajyen, atet iwoye t'owalhaj tä ichowalh n'oye, wet lhäy'e lhip tä 
letatayej n'ohlä m'ayhay tä äyteschehen tä lewoye. 

17Lhäy'epej lhip awäk tä leti n'oyej, yachajopej tä lenu n'oye, tet iwoye nifwotaj tä 
nileyayej tä iwo laka'tshayaja. 

“Isi p'ante t'at che n'am newche” 

18“¿Chipte tä letach'anlhaye tä oiche p'ante? Isi p'ante t'at che n'am newche, 
häpkhin'ek õkniw'enhiyetn'o. 

19Tehin'et iwoyek õ'tälhet n'oho oko kachowej wet õ'that n'oho n'ot'olis. 
Häpkhin'ek niwoyat täjche hiw'en n'o'pe. 

20Tä nipitaja ow'atshancheyaj, wo otamseka, ch'anlhaye tä owoyej lhame 
lhimphaj otamsek, 

21tä kamaj n'am nek che ohoye honhat tä honataj ihi wet otpinhit'a. 

22Häpe honhat tä nikalelhäja m'ayhay tä ihi. Tej che isi i'pe, mat kamaj 
ichalajchä.” 

Job 11 

Sofar iyete Job 

1Sofar tä Naamat lhele nichulho Job tä yok: 

2“Tä wuj ämtes, t'uhawetej che õnchulh amho. Hin'o isiyejt'a lhämtes tä yäm wuj. 

3¿Hä lhenet che ämtes tä wuj ifwonla n'ohen? ¿Hä lhenet che n'am hanej 
owoyehlä aläkwyhanyajay? 

4Lhok, Ochufwenyaj häp tä is alhoho wet äp newache m'ak che oyen keya. 

5Mat olham oyok, Is t'at che Dios nichulhej amho lhämet, 

6häpkhilek ichufwen amej m'ak tä häpe n'ohanyhayaj tä matche, häp m'ak tä 
nin'äla wet äp wuj tä atha. Wet häp tä lew'enla tä Dios hich'athichet'a letasnhayaj 
tä iti amejpe ates. 

Lajit lepesa Dios lewujyaj 

7“¿Hä lhenek letiyäjihola m'ak tä Dios ithahyen, lhäy'e letichunhayajay tä lajit 
lepesa? 

8¿Atsi m'ak tä lewoye, tsi atoschephä wet äp atojchehchä? ¿Hä letäfwenhiyeja 
p'iya? 

9Tefwaype honhat tä wuj, äp inu'pe inät tä tsajpey. 

10Che Dios nek wet itiyej letes elh wet äp ikalelhät, ¿atsi tä ilehthichela täjtso? 

11Tsi lham ihanej hin'ol tä akantses wet hiw'en t'at m'ak tä ni'isa tä iwoye. ¿Hä 
lhenet che nhanayej p'iya? 

12Asno ihanhiyejt'ak lhayene n'oelh, wet tet iwoye amukwe, ihanhiyejt'ak 
lhayene ahantsaj. 

Sofar ne'tek Job iwo lehusek elha 

13“Wo ahusek elha, tiphä akweyey wet ap'altsene Dios. 

14Tiyej kanhi hach'isukyaj tä i'amej, wet yej wahnej che m'ak tä ni'isa ihi haw'et, 

15häpkhilek leneyhatphä etek wet ihichet'ala m'ak che lhen han'äfwlhiya. 
Kalelhäj tä lajla anowayhyaja wet atkhajay. 

16Lep'ethethilahlä ateläythayaj, tehlat iwoye inät tä tefwaytshi. 

17Haw'atshancheyaj tehlat iwoye tä ifwala ikanhi, tejlat che ichalajchä, mat tehlat 
iwoye tä nech'e fwala. 

18Aniwhayaj ihla amej wet atamsekhila, wet äp Dios t'uhla ame tä lemä. 

19Lemähla, tha niwohit täjche aistun, wet wujla wichi che t'ukwe hach'otyaj. 

20Mat wichi tä ni'isahen tatey nofwila, wet äp lajit leletnhaweta, wet leniwhayaj 
häpkhila t'ilek.” 

Job 12 

Job ifwenho lakalay'is tä lham lehanyhayaj w'awulhi lhamel lehanyhayaj 

1Job nichulho wet yok: 

2“¡Eh, amel alhen at ahantsesa, lefwetaj lhämwethä'pe wichipa! ¡Che let'inhen, 
wet äp tatäyhla n'ohanyhayaj! 

3Tha in'oyej ohanyhayaj tet iwoye tä i'amejen. Ow'awulh at amhihen, wet 
ihichet'a elh che nhanayej m'ak tä lhämetso. 

4“Ifwalasmhajtso ot'änpejch'oye Dios, wet nichulho ot'alhyajay. Mat ifwalasna 
okalay'is iti n'oyej leläkwyhanyaj. Ohäpe hin'o tä is alhoho wet lajit lakeya, mat 
lhamel t'ischey n'oyej. 

5Wichi tä ni'athaya len'äyij yen w'et m'ayeka elh tä atha len'äyij, wet ichätyenho 
lewit'äyhyaj. 

6Etantses tä fwitses newache m'ak che ilän lhamel, wet wichi tä iwäkwyhayen 
Dios letamsekis ihi tä ihiche lew'etes, wet lhamel yenet che Dios ihi takweyey. 

Job itech'aynej che itshätäy ihanej ihi m'ak tä Dios iwoye 

7“Y'ätshane itshätäy lhäy'e afwenchey, lhamenlak itäfwnhat amej m'ak tä Dios 
iwoye. 

8Ahuyej honhat wet ichufwenla amej, wet w'ahat äp ikalelhthila amho. 

9¿Atsi tä nhanayej ihi tä Lhawuk tä yenchelhi p'ante nilhokej tähestso? 

10Lham tä iti lhamej nilhokej m'ayhay lew'atshancheyaj. 

11N'ok'ajch'o ihanej m'ak tä akäj lhäy'e m'ak tä ni'akäja. Wet n'och'ote tet iwoye, 
tä iläte n'olhämtes, ihanej iyhäj tä isen lhäy'e iyhäj tä ni'isahen. 

Dios häpe Elh tä ihan m'akej wet äp takhajay 

12“Thänhäy ihan honhatejen, letäfwnhayaj tälhe tä pitaj tä ihonhatena. 

13Tha mat Dios häpe Elh tä ihan m'akej wet äp takhajay. Ihanej at iwoyneje m'ak 
tä yenlhi, pajtha wak'alh. 

14M'ak tä Dios iwasthi, ihichet'a elh che inech'aynhi. Che Dios hip'ohi hin'o, 
ihichet'a elh che inuhatphä. 

15Che nem iwahinchä pelhay, nilhok m'ak tä tamchäy. Che iwahinchä inät, wet 
hich'a honhat. 

16Lakhajyhayaj iyej lham wet häp tä ikalheji m'ak. Len'ohyaj i'pe wichi tä 
wetahen lhäy'e iyhäj tä iwetahathen lhamel. 

17Lham ilehtej lehanyhayaj häp ahantses, wet n'okalelhthayajwos nemhit 
nitäfwelej m'ak tä fwetaj ikalelhät. 

18Ilehtej len'ohyajay niyatey tä lhamenya, wet yen kwenkaya. 

19Isoyej len'ohyajay sacerdotes, wet iwit'äyen wichi tä lakhajyhayaj ihiche. 

20Wichi tä õt'ekhaye nemhit lhämet ihi, wet thänhäy nemhit laha ihi 
lakalelhthayaj. 

21Dios yen w'et m'ayeka wichi tä iyhäj lhethey, wet wichi tä khajnhas nemhit 
lakhajyhayaj ihi. 

22Hin'älitpe m'ak tä atha, wet ihutunpe m'ak tä lhäy'e lhip tä nin'äla. 

23Lham tä y'ayhattshi wichi tä i'pe honhat wet äp y'ayhtho lhamel. Ilhahatpetso 
wet äp ihutwek. 

24Isoyej letäfwnhayaj niyatey tä i'pe honhat, wet äp iwetahatche ts'anis tä n'äyij 
newache. 

25Lhamel inukwe t'at lhip tä honataj ihi, wet tan'ajchetshi tet iwoye w'oknhas. 

Job 13 

Job t'uhläk Dios ikalelhtho m'ak tä tamenej tä leteläythayaj ihi 

1“Häp tähestso m'ayhay tä ottelhoy hiw'enchehen wet äp och'otey iläte wet 
ontäfwelchehen. 

2Häp m'ak tä amel lehanayej te ohanej t'at, ow'awulh at amhihen. 

3Mat ot'uhläk oyämhoplhi Dios wet äp ot'uhläk ofwenho otichunhayaj häp lham 
tä laj tumfwaya. 

4Tsi amel lep'oyejpe aka sitäy m'ak tä matche, wet äp kachesata elh tä lhailät. 

5¡Che lhofwas tam, wet ahanyhayajay ihihichela! 

Job iwohit'a lahaya lakalay'is lhämtes 

6“Lhek ch'ahuyaye, a'amkatayej, tä on'älit m'ak tä in'oyej tä oy'ithat. 

7¿Hä lhenet che aka sitäy lhäy'e afweynhayajay tach'ote Dios? 

8¿Hä lhenet che lhämwethä'pe Dios häpkhilek is amejen? 

9¿Mat chiwoyek lham tä aitetshanhen? Lefwetaj tet iwoye hin'o che häpe tä 
lefwech'enlhi. 

10Che lefwetaj alep'ajtayej Dios, lew'enhatayn'o, lham yämla äytajche 
lefwonkanyaj che iwoyej amehen. 

11Che istun amejen lewujyaj tä matche, wet nichätla atapehen lenhoch'ayaj. 

12Ämtes pajla'tha lemhoy t'at, tet iwoye iyhät. 

Job t'uhläk yämlhi letape tä ihi tä Dios tatache 

13“Lhek oyay tam che otahuy amejen, tejlat che iche m'ak che in'oyej thayej. 

14Owak'alh t'at, onowayhit'ala letape, tek onlhak'alej ow'atshancheyaj. 

15Tejlat che ilänn'o thayej, lhamyaj t'at, laj oniwhayaja, oyämhilhila letape tä oihi 
tä lham tatache. 

16Wet täjtso häpkhilek ifwayhatn'o, tsi elh tä ni'isa tek atott'aye Dios. 

17A'amkathen tä letach'ahuye m'ak tä oyäme, tsi oyäm kalelhäj m'ak tä 
oy'ithatchä. 

18Oyämhilhila letape wet ohanej tä oisila alhoho. 

19¿Atsihilak yen otesa? Che otes ihi, oyohlak tam, oy'inhila. 

20“Täkwfwas m'ayhay tä ot'uhläk lewoyej n'oye, wet tek olhaiskatla amho. 

21Tiyej kanhi akwey tä leti n'oyej, yej lestun n'oyej m'ak tä äytajche. 

22Äna n'oye wet onchulhla amho. Wok oyämlhi amho wet lechulhla n'oho. 

23Fwel n'oho, ¿atsi tä häpe och'isukyaj, wet atsi m'ak tä ni'isa tä owoye? 

24¿Chipte tä leweskat n'ohlä? ¿Chipte tä letech'ayen n'oyej atayhfwa? 

25Otet iwoye hal'ä w'ole tä yafwthitaj ichäj. ¿Chipte tä lelhaklitn'o? Otet iwoye 
hup tä tamchäy. ¿Chipte tä lehänlhin'o? 

26Ämtes isichehent'a n'oye, lhen otesa täjte omamse m'ak tä owoye. 

27Lenayhtejen chinhas opach'ol, letetshan t'at ow'ekyaj, lelunlhi n'oyej. 

28Owasi t'at, otet iwoye m'ak tä y'itaji, otet iwoye wesaj tä mohot tuj. 

Job 14 

Job yen lelhakliya hin'o lew'atshancheyaj tä nipitaja 

1“Hin'o tä nech'e iche tälho atsinha, ifwalas nitäkwiyejt'a wet wujpe lelhaklis. 

2Tet iwoye inawo tä lhaich'enphä wet äp tasuy t'at, tefwaytshipej tet iwoye 
hupel. 

3¿Chipte tä letetshann'o wet leti n'oyej akalelhthayaj? 

4¿Atsi tä isyen m'ak tä laj le'isyaja? Ihichet'a. 

5Am tä let'ithat ifwalas tä hin'o ihonhatena, wet lewo lakapesa, tefwayhit'a'pe. 

6Leyej tä letetshan, wo letamseka, tehlat iwoye chumaj tä nofw laka ifwala. 

7“Häp hal'ä tä õyisetlä lepese äp w'atshanhila, wet yachajiholak iwo letälhesa. 

8Tej che lefwettsil hich'uthi honhat, wet letes pajla'tha honhat mok t'at, 

9mat che ikatej inät, w'atshanhila, wet pajla'tha wujche tä lhaichiyhelit. 

10Mat hin'o y'il t'at tsi lajit lachaya. Tatäy t'at, ¿wet chi tiyäji? 

11Tet iwoye lewomek tä laj inätahi, wet tewok t'aylhahchä pajtha y'im t'at, 

12wet häp tä tetso, tä kamaj pule iche hin'o tek nephä tä ihi n'ot'olis, äp 
nin'omhiya t'at. 

Job yen tesayej Dios tä fwetaj isoyej leniwhayaj 

13“Is t'at che leweskatshayen n'oho honhat tä n'op'itseyhay lew'et, pajla'tha 
tajyäme awäk wet äp nech'e letichunhiyeja n'ohlä. 

14Che y'il hin'o, yachajihot'alak iläyhi. Oteläythiyejn'e nilhokej ifwalas pajin'e'tha 
leti n'oyej hach'otyaj wet lefwayhat n'oyej olhaklis. 

15Che let'änhin'e n'oye, wet onchulhin'e t'at, wet a'akäjilhin'e n'oyej tä enekn'o. 

16Letetshanhin'e ochumyajay, häpkhin'ek katetshanhiyan'e och'isukyaj. 

17Letihiyejn'e kanhi okeyis, wet äp lelejin'e t'at och'isukyaj. 

18“Tha tachenhas waschehchä, wet tuntey yikchech'oye lew'etes, 

19wet inät ihämit tuntey, wet pelhayis ichäjchetshi honhat. Wet häp tä tetso tä am 
lesoyej hin'o leniwhayaj. 

20Tä letumlä hin'o wet y'il, lewo elha tate'pe tsi ileyej honhat. 

21Che leles nichätho lewujyajay, lham ch'amajej, wok õy'ayhatchehchä, nhanayej 
t'at. 

22Tajlhame t'at tä iläte t'isan tä äytaj, wet ifwitajejlhi leteläythayaj.” 

Job 15 

Elifaz iyete Job 

1Elifaz nichulho Job wet yok: 

2“¡W'et ämtes t'at! ¡W'et alhen ahantsaja! M'ak tälhiyet'a ämtes, tet iwoye leyalh. 

3W'et yämhilhit'a elh tä ahantsaj. Yämhiyet'a m'ak tä lajit lahaya. 

4Mat am n'älej tä lelehtej wichi tä ihumin Dios, häpkhilek nemhit iwoye lhämtes 
wet äp niwoya t'alhyaja. 

5Tsi ates ihi, häp tä tamenej tä lewoye ämtes tä afweynhayaj. 

6Olhamhit'a tä oayen tesa, ämtes t'at tä hin'älit tä ates ihi. 

7“¿Hä lechunp'antehlä Adán tä lhewche, wok lechunp'antehlä tachenhas? 

8¿Hä leläte p'ante m'ak tä Dios nin'älita? ¿Hä ats'ilak t'at tä lehanej m'ayhay? 

9¿Atsi m'ak tä lehanej tä olhamel n'am hanej? ¿Atsi m'ak tä lehanej tä newa 
n'oyejen? 

10Olhamel ohäpe iyhäj tä thänhäy, ohanyhayajay wuj tä tefwaype ajcha 
lehanyhayaj. 

11¿Hä nayahit'a Dios lep'altsenyaj tä i'amej, lhäy'e olhämtes tä akäschehen tä 
olhämel oyämej ame? 

12¿Chipte tä lewahin amej aka'tshayaj wet letihiche atelhoy afwitseyaj? 

13¿Chipte tä letawäkwäye Dios wet lewoyeje ämtes tä ni'isachehen? 

14Ihichet'a hin'ok laj lakokhayaja wet äp laj letesa. 

15Tej tä ángeles, tha Dios t'ekhahiyet'a, wet pule lajit le'isyajahi tä tatache. 

16Wet hin'o häp tä nem koyhyaj tä ni'isa, tsi matche tä w'et m'ak t'at, iwoye 
lech'isukyaj mälhyej tä iyäyej inät. 

Elifaz yen lhämeta wichi tä ni'isahen lewit'äyhyaj 

17-18“Ch'ahu n'oye wet owohla siläta, ofwenla amho m'ak tä ahantses ichufwen 
n'oyej. Lhamel ifwelpej m'ak tä letetsel iti lhamej wet tek iskat tä ihanejen. 

19Tajlhamat lhamel tä õhw'enho p'ante honhat, niwoyat elh che w'enha lhamej 
che ihi. 

20Hin'o tä ni'isa tä ilhaklithen iyhäj, äytajichela leteläythayaj nilhokej ifwalas tä 
kamaj iläyhi. 

21Iläte m'ak pakas tä istun, wet tä fwetaj letamsek ihi, etantses isakanej t'at. 

22Lham tefwayhiyejt'ala honataj, iniwhi tä n'ofwajnhatlak ilänla. 

23Tsetwos tufwila t'at lep'itsek, lham ihanej t'at tä nichäthihola honataj. 

24Wuj lenowayhyaj wet matche tä lelhakli ihi, tet iwoye hin'o tä letayhfwa inuye. 

25Tsi häp tä takwey itayhte Dios, wet äp lakachuhanyaj itiyej lham tä laj 
letumfwaya. 

26Lep'ot ihihlä Dios tä ikachuye, wet häp tä tatay'atlä. 

27Häpe hin'o tä lhäy'e lhip tä yätaj. 

28Mat hupuy tä yen w'eta õ'womla t'at pajla'tha wasiche, ts'ilakhilat lemhoy. 

29Pitajit'ala tä hiw'en m'ak, nofwila lakäywet, nemla t'aytshi. 

30Tefwayhiyejt'ala honataj, wet tehlat iwoye hal'ä tä letälhes y'ohen, wet äp Dios 
leyalhlak itäyhat. 

31Isit'ak t'ekha lhame, tsi ikanla lhamej wet m'ak tälhiyet'ala. 

32Tehlat iwoye hal'ä tä lhachal tasuype tä kamaj nitaja lewhäy, äp yachajihot'alak 
w'atshan. 

33Tehlat iwoye uvas lhay tä kamaj n'oyahen, wet tehlat olivo lhawo tä nat. 

34Wichi tä ni'isahen lajla lelesa, wet y'ohihomchela lewukwey tä ikalheji 
t'akanyajay tä iwoye. 

35Hich'otshanejen m'ak tä ni'isachehen wet takapuhtshanejen lewit'äyhyaj, wet 
leles tä iwoye häpe t'at lakafweynhayajay.” 

Job 16 

Job yäme tä lakalay'is hich'atej tä ilhaklit 

1Job nichulho wet yok: 

2“Pajchepej olätchehen m'ayhay tä tehentso. Amel lep'altsenhit'an'o wet äp 
lech'atay n'oyej tä lelhaklitn'o. 

3¿Hä lepes ihichet'a ämtes tä m'ak nitälhaye tä tet iwoye leyalh? ¿Chi lewoyaye tä 
lechulhay n'oho? 

4Che i'amejen m'ak tä in'oyej, olhämtes tehin'et iwoye amel ämtes tä lewoyej 
n'oye. Oaihowatshanhihenn'e t'at, tek oneytsehiyejn'e amehen olhämtes, 

5häpkhin'ek yachajo tä akhajyhayaj ihi wet nemhit äytaj atichunhayaj. 

Job yäme tä Dios matche tä itiyej laka'tshayaj 

6“Che oyämlhi, lechahit'a tä olhailät. Che oyok tam, äp n'up'atthiya t'at m'ak tä 
äytaj. 

7Dios ihämit okhajyhayaj, wet iso n'oyej ot'unfwas tä ihuminn'o. 

8Hip'o n'ohi, ifwel n'ohomche wichi iyhäj. Wichi hiw'en tä olopen, wet yäme tä 
fwetaj otes ihi. 

9Dios lhaitech'aynej itshäwet tä fwitsaj, tatey ilän n'oye tsi yenn'o letayhfwaya. 
Ipitsente letsotey n'oyej, inu n'oye wet iwo olhipeya. 

10Wichi lhaihut n'oyej wet iläkwlhin'o, lhamel ipäjwethä och'alos. 

11Dios inachaj n'oye wichi tä iwoye m'ak tä ni'isachehen, wet iti n'ohi takweyey. 

12-13Tä otamsek ihi, wet itsok ow'o, tafwom n'oyej wet iwo olhipeya. Tiyäjlhi 
n'oyej lech'ähal wet iwasthi ot'isan, tsi hip'altsenhit'an'o. 

14Yachajopej tä iwo olätshaya, tet iwoye n'oka'tshayajwo tä inu n'oye wet 
ihichäjlhi n'oyej lehun. 

15Otw'uyhi ow'uy tä yelajpe, wet olhetek y'uyhot honhat mok. 

16Ottey t'ukwahen tä otafwyalhi, wet äp ottelhoy ipelajen, 

17tej tä n'am wo m'akayej oelh thayej, tajlhamet ot'alhyaj tä ts'ilak. 

Job yäme tä iche elh tä ipuleye tä tach'othiyela 

18“¡Honhat, yej tajänlä ot'änyaj! ¡Yej p'o n'o'pe, pajla'tha n'äl tä laj otesa! 

19N'älej tä iche elh tä ipuleye tä tach'otla n'oye wet yämhilhila n'o'pe. 

20Ikalelhthihola Dios otichunhayaj, häpkhilek hiw'en olhafwyhayajay. 

21Tahuyhla n'o'pe tä ihi tä Dios tatache, tet iwoye hin'o tä tahuype elh. 

22Nekchämis tä niwuja tä tatäy n'oyej tefwayhitshila, wet onuhikwela on'äyij tä 
n'am tapinhila. 

Job 17 

1“Tä oyalh nofwphä, ow'atshancheyaj yiklhayet lepes, op'itsekw'et wak'alh. 

2Wichi tä in'oyej ts'ilak t'at aläkwyhantses, ow'en t'at tä iti n'oyej lefwitseyaj. 

Job lakalay'is ihichet'a elh che ahantsaj 

3“Dios, is che am tä lewo han'äyeka tä hin'äype otes tä õ'ti n'oyej, tsi niwoyat 
täjche tach'ot n'oye. 

4Lhäm tatsufwel letichunhayajay, häpkhilek nikalha n'ohi. 

5Elh tä õtispe t'isufwkanyaj tä itiyej lepuhfwas, laha häpkhilek leles nichuyuhen. 

6Wichi lhämtes tä iti n'oyej häpe t'at leläkwyhanyaj, wet äp ifwats'unpe ottey. 

7M'ak tä olät y'omathen ottelhoy, wet matche tä olopen, ot'isan nemhit lehupel 
ihi. 

8Wichi tä isen che hiw'en tähestso, wuj tä leselthayaj ihi, tawäkwäyhen wet yok, 
Hin'oni lajit t'ekhahyaja. 

9Mat oyok, elh tä iwoye m'ak tä is ilehichet'a len'äyij tä is alhoho, wet elh tä lajit 
lakeya t'aylhatshi t'at lehusek khajyhayaj. 

10Mat amel lhokayej tä leho kana, ihichet'a elh amel che ahantsaj. 

Job iniwhihlä t'ilek 

11“Tefwachetshi ifwalas tä oläyhi, wet olhetnhayajay tatäylhin t'at. 

12Amel letech'ayen ifwalayej honatsi. Tej tä ichalajchä, mat lhoyaykwe, Ifwalahlä. 

13M'ak tefwaji tä oniwhihlä häpe t'at ot'ilek, häpkhilek omäyej at katsi honataj tä 
wuj. 

14Tseyhayw'etes tehlat iwoye olhokwey, wet iwos tehlat iwoye opuhfwas. 

15¿Chi tä ihitso oniwhayaj? ¿Chi tä ihitso otamsek? 

16Oniwhayaj lhäy'e otamsek nekhila n'okwe che otiyäjo tseyhayw'etes, pajla'tha 
ohonhat mok.” 

Job 18 

Bildad iyete Job 

1Bildad nichulho Job wet yok: 



959 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

2“¿Chihlatek leleyej tä lhämlhi? Wo elha atichunhayaj häpkhilek y'atahuy 
n'amejen. 

3¿Chipte tä letech'ayen n'oyejen itshätäy tä laj lehuseya? 

4Tej tä alelänej afwitseyaj, tha lekalhihit'ak lhen ts'aniya honhat wet tek 
let'ayhatch'oye lew'etes tachenhas. 

5“Mat m'ak tä matche, wichi tä ni'isahen nofwila, tehlat iwoye isi tä y'om, wet 
lelhet lhal nemla y'ajphä. 

6Lechäkw nemla isi tä ihi lew'et, tsi häp tä y'omhila t'at. 

7Lew'ekyaj tä t'unche nemla lakhajyhayaj ihi, wet äp lhetnhayajay yäpnhila'pe. 

8Hits'ulhakhilhila hotanaj wet nemla nich'ola tsi yähäyhi. 

9N'oka niyäkw inayhthila lepach'ol, wet lakotso hit'unthihila. 

10N'onikyhat ihihila n'äyij tä inukwe, häpkhilek t'äsi. 

11Lenowayhyaj ihiyeja nilhokej lhipey, iläthiyela tä m'ak tä tanhoch'ay ihänlhi 
t'at. 

12Nehläs tä isohiyeja lakhajyhayaj, wet lewit'äyhyaj neklhaye t'at. 

13T'inhayaj tä iyej yiklhaye t'at t'ilek, tsi tuj t'at lhiphajpej lhiphajpej. 

14Õyokwesilach'oye lew'et, õ'sohiyeja letamsek, wet äp õ'tonhiyela n'ot'ilek 
kaniyat. 

15Õ'wunhihola lewukwe, wet azufre häp tä õ'tsäyhla'pe lew'et häpkhilek nofw 
t'inhayaj tä iyej. 

16Hin'o tä mälhyejtso tehlat iwoye hal'ä tä lefwettsil tamchäy wet lhachal 
tasuype. 

17Wichi hip'ethethilahlä, wet nemla iwo lheya. 

18Õ'thathiyela honataj, õyikhatlach'oye honhat. 

19Lajlat lelesa, ihichet'ala elh che häpe che imälhehi lew'et. 

20Wichi tä ihi tä ifwala tälhche, lhäy'e iyhäj tä ihi tä ifwala y'uy, lhamel inuhthila 
lhamhohen lenowayhyaj che ilätch'oye hin'o tä ni'isatso lewit'äyhyaj. 

21Tsi häp täjtso lakapes häp hin'o tä ni'isa tä nitetshana Dios.” 

Job 19 

Job tumeje lakalay'is lhämtes 

1Job nichulho wet yok: 

2“¿Chihlatek leleyayej tä lelhaklitn'o wet lelän n'oyej ämtes? 

3Lhachajlhaho tä leläkwlhin'o. ¿Hä len'äfwelhit'a tä lewoynayejetso? 

4Tejin'ek matche tä otes ihi thayej, y'ajit'a amehen. 

5Lhenayet che amel ha'isyaj tefway n'o'pe. Lhenay n'oye elh tä letes ihi wet 
lhoyaykwe, Häp tä aiwit'äyen. 

6Mat ofwel amhohen tä Dios t'at tä yatchenlhin'o, tsi ikäfwellhi n'ohi laka niyhäy. 

Job fwetaj Dios itech'aynej elh tä häpe letayhfwa 

7“Che ot'än wet oyok, ¡Leyej aka'tshayaj tä leti n'oyej!, niwohit täjche nichulh 
n'oho. Che ot'alhch'oye och'otyaj, wet newache elh che hip'altsenn'o. 

8Dios hip'ohi on'äyij häpkhilek n'am nukwe, wet äp itihi honataj on'äyij. 

9Itäyhat t'at owujyaj, wet nech'e wichi yenn'o w'et m'ayeka. 

10Matche tä iwasit at n'okwe, nemhit oniwhayaj ihi, otet iwoye hal'ä tä lefwettsil 
nämche. 

11Iti n'oyej lewäk, tet iwoye itäj tä y'uho. Itech'ayen n'oyej elh tä häpe letayhfwa. 

12Imälhewek laka nifwotaj inu n'oye, ilunejlhi t'at owukwe tä iti n'oyej 
laka'tshayaj. 

Job lepuhfwas lhäy'e lakalay'is nemhit ihumin 

13“Dios itonte n'ohlä opuhfwas lhäy'e okalay'is. Itech'ayen n'oyej elh tä w'enha 
lhamej. 

14Wichi tä oiyhäj itiyejn'o kanhi, wet okalay'is hip'ethet n'ohlä. 

15Wichimhaj iyej ow'et, lhäy'e okawos tsinhay, lhamel yen n'oye elh tä w'enha 
lhamej, tet häp che nitäfwela n'oyej. 

16Che ot'äne okawo, nichulhiya t'at, tej che onityen at thayej. 

17Che otott'aye och'efwa, takawoy n'ohlä, wet opuhfwas ikokyen n'oye. 

18Tej tä n'atfwas, tha iläkwlhin'o. Häpet che onephä, tha iwoyej at n'oye lhämtes 
tä ni'isa. 

19Okalay'is tä lhamenya y'ulhan'atn'o, wet iyhäj tä ohumnhay tatay n'ohlä. 

20Olopen, ts'ilak ot'äj tä i'pe olhiley. Tatäynaj lhimphaj che nem oiche, 
owit'äyhyaj yämet'atn'o. 

21P'altsenn'o, amel tä oalakalay'is, p'altsenn'o tsi Dios tä ichätyen n'o'pe takwey. 

22¿Chipte tä letenay Dios tä lelhaklitayn'o? ¿Chipte tä kaleyayej tä lelän n'oyej 
ämtes? Atet iwoye hin'ol tä teskanej m'ak tä ikänchä. 

Job ihanej tä lech'otfwa iche 

23“¡Is t'at che iche elh tä ilesayen olhämtes wet itihi lehi! 

24¡Is t'at che iche elh tä hiw'en chinaj tä tijejo tunte, häpkhilek olhämtes nittäya! 

25Ohanej tä Och'otfwa iche, wet che lepese häpkhila t'at okachiw'et. 

26Wet tej che nofw ot'isan thayej, tä kamaj oiche ow'enla t'at Dios. 

27Ottelhoy hiw'enla t'at, ontäfwenhiyeja tä häpe lham. “T'ayhchä okhajyhayaj 

28tä olät amehen tä lhoyaykwe, ¡Lham t'at tä tamen lhamej! ¡N'en tesayej! 

29Mat olham oyok, Is che amel tä lenowayaye Dios lefwajnhat tä häpe 
lakalelhthayaj. Itiyej lewäk häp wichi, tsi lham t'at tä N'okalelhthayaj Lewo.” 

Job 20 

Sofar yäme tä wichi tä ni'isahen lewit'äyhyaj ihi 

1Sofar nichulho Job tä yok: 

2“Matche tä oyen tichunhayaja ämtes tä lewoyena, wet häp tä iwohiyet'ak n'am 
chulh amho. 

3Aläkwyhanyaj leti n'oyej, äp oyachajila ahilä olhämet. 

4Lehanej tä tälhe täjp'ante nech'e õyenlhi hin'o, 

5wichi tä ni'isahen yik t'at lakäjyaj, pitajit'a. 

6Tej che atojphä lewujyaj wet lhetek tijejlhi pules thayej, 

7letäyhyaj tehlat iwoye y'amuk, wet wichi tä nitäfwelej yohlak, ¿Atsin'aj m'ak tä 
iyej? 

8Tefwayhitshila tehlat iwoye n'ofwilhek, tehlat iwoye n'ow'enek tä honatsiyej, 
wet nemhit õ'hanej ihiche. 

9Lew'et lheley lhäy'e wichi iyhäj nemla yachajo tä hiw'en. 

10Leles inachajiyela p'elitses häp laka m'ayhayn'aj t'etanehen. 

11Tsi wichi tä ni'isahen, tä kamaj nithänhäya wet takhajayhen, yäpnhihola honhat 
mok. 

12“M'ak tä ni'isa tet iwoye n'olhäk tä hak'onek tä ihi hin'o tä ni'isa lak'aj, itichufwi 
lak'ajlhich'utes. 

13Tä yenet che is, ilehiyejt'a, wet ifweyhthi t'at lak'ajch'o. 

14Mat che paj tehlat iwoye amlhäj lhach'il tä ihi lenipilh. 

15Tach'uyejphä m'ayhay tä wuj tä iskon lhamej, Dios t'at tä itonphä. 

16Hits'uhi amlhäj lhach'il tä n'ot'ilek, wet n'ot'ilektso ilänla. 

17Hiw'enhit'ala m'ak tä naya tä häpe pinu lhäy'e t'os tä iläfwelchehen. 

18Nilhokej m'akn'aj ikalhi yachajilahlä, tha niwohiyat kotsayej. 

19Tsi häp tä ilhaklithen p'elitses, tek hip'altsenhen lhamel, lhayen lewuka hupuy 
tä kalhamak yenchelhi. 

20Matche tä ayhthatsaj, wuj tä ikänch'oye m'ak. 

21Isoyej iyhäj nilhokej m'ak tä hiw'en, niwohiyat m'ak che imälhetchä. Mat 
t'unhit'ala lakäjyaj. 

22Che lhäy'ehila lhip m'ak tä hiw'en, wet lhäy'et lhip lelhaklis che iyej wet 
lewit'äyhyajay tä w'enhahiche nichätlatpe. 

23Häpet che naya m'ayhay tä iskon lhamej, wet Dios ichätyenla'pe lewäk, tehlat 
iwoye itäj tä y'uho. 

24Che n'otkwey lhele tä chinaj yämet, che õ'häne lutsej häpkhilek õ'sakanej. 

25Lotek tiyäjihola t'isan wet lepes tiyäjihola letänek wet tefwayphä lhip elhe. Wet 
wujla lenowayhyaj, 

26honataj hip'ohla'pe, wet itäj tä niwatahläk õyafwutlhi ihämthila häp lham 
lhäy'e lew'et. 

27Pule hin'älthila lech'isukyaj wet honhat neyhiphäla che itiyej letes. 

28Dios lewäk hip'ohla'pe, tehlat iwoye tewok tä tsaji, wet itäyhthila m'ak tä wuj tä 
iyej. 

29Häp m'ak tä Dios itshupyene p'ante, häp täjtso lakapes tä iwaklhatlä.” 

Job 21 

Job fwetaj wichi tä ni'isahen is t'at m'ak tä iyej 

1Job nichulho wet yok: 

2“Che amel let'uhläk letach'otay n'oye, wet is che letach'ahuyaye olhämtes. 

3Teläytayej tä letach'ahuyay n'oye, che tefwaytshi elat let'ischeyayej. 

4Oyetyaj itihiyejt'a hin'ok häpe, häp tä tamenej tä olhakli iyeji. 

5Tä leyahinn'o, häpkhilek lenuhat amhohen wet lhoyay tam. 

6Che oyen tichunhayaja, wet onowayhyaj isijyenpe ot'äj. 

7¿Chipte tä kamaj iläyhiche wichi tä iwoye m'ak tä ni'isachehen, pajtha thänhäy 
wet äp takhajayhen? 

8Hiw'en leles lhäy'e lechetsos tä lhaichiyhelthen, wet äp letamsekis ihiche t'at. 

9Niwohit täjche istunlhi lew'et, äp Dios nitasnhiya t'at. 

10Leläy iwolhat lelesa, wet leles tek y'inhiche. 

11Wichi tä iwoye m'ak tä ni'isachehen leles tiyäjchephä, tet iwoye tson'ataj les tä 
ikoyhen. 

12Lakäjyaj ihi, takatinwethä wet t'ichoywethä tä iwo lechosa n'ofwolis wet 
n'opum. 

13Wichi tä ni'isahen hiw'en m'ak wet letamsekis ihi nilhokej ifwalas, pajtha 
ileyejen honhat. 

14Yok, Is che Dios lhaitonte n'ohlähen. Tek owatläk ohanej m'ak tä lechumyaj. 

15¿Atsi m'ak che oisej tä otchumhoplhi wet owo ot'alhyajaye? 

16Olhamel t'at tä okatej m'ak tä owatlä. Mat olham otichunhayaj tehit'a iwoye 
lhamel. 

Job fwetaj Dios nitasina awit'äyhtses 

17“Wichi tä iwoye m'ak tä ni'isachehen y'inhihent'a tä kamaj nithänhäya, tehit'a 
iwoye isi tä ihanej tä y'om. Ihichet'a m'ak che ni'isache che iyejwethä lhamel. 
Dios itihiyejt'a lewäk lhamel wet hiw'enhihot'a leteläythayajay. 

18Ihichet'a tä ifwtsatpehentso che te iwoye hup tä yafwthitaj ifwtsatyenpe 
honhat. 

19-20Õyäme tä Dios tisichela'pe wichi häp lhokwey lakeyis. Mat olham oyok, Is che 
iyhäj tä ni'isahen lhamel t'at tä tiskanpe lakeyis. Is che lhamel hiw'enpe 
lewit'äyhyaj wet iyähi n'olhäthi tä Dios tä laj letumfwaya lewäk tapoyej, 
häpkhilek matche tä ilät letasnhayaj. 

21Mat che lew'et lheley tä tiskanpe wichi tä ni'isahen lakeyis, wet wichitso m'ak 
ihanhiyejt'a tsi lep'itseyhay t'at. 

22“Niwohit elh che ihanej che ichufwen Dios. Lham t'at tä ikalelhät pule lheley. 

23Iche wichi tä nichäte t'ilek wet wuj lakhajyhayaj, letamsek ihiche. 

24Yätajen lhäy'e tä laj t'inhayaja. 

25Iyhäj nitäfwenhit'ach'oye m'ak tä is, wet y'inhen tä laj lakäjyaja. 

26Matlhat nilhokej t'at tä nichäte t'ilek, w'enhahit'a lhamej t'olis wet iwos tufwen. 

Job fwetaj wichi tä ni'isahen tefwayej Dios letasnhayaj 

27“Ohanej t'at m'ak tä letichunej n'okwe lhäy'e m'ak tä let'uhläk lewit'äyen n'oyej. 

28Niyatey tä ni'isahen nichäte lakapes wet lewukwey wasiche. 

29Mat olham oyok, Is che letay'ätshanaye wichi tä iwo w'ekyaja. Is che 
letach'ahuyaye lhämtes tä yok, 

30Che Dios iwo lewäkwa, wet wichi tä ni'isahen tefwayej, Dios itasinhit'a lhamel. 

31Niwohit elh che yen tesayej lakeyis wet newache elh che iwo hayahlä. 

32-33Che õyikchufwi lep'itsek tä õ'häne n'ot'olis, wichi ichunlä wet iyhäj 
imälheche len'äyij. Honhat tä õ'tihi is t'at wet lhäy'e lhip tä õt'uye. 

34“¡Mattajichet'a tä lefwetajay letach'otay n'oye! ¡Asitäyhyajay t'at tä lhenaylhi!” 

Job 22 

Elifaz y'ithatejlhi Job häp letes tä kamatache 

1Elifaz nichulho Job wet yok: 

2“¿Hä lhenet che Dios isej hin'o? Tej che ahantsaj hin'o thayej, Dios isiyejt'a. 

3Tej che ais wet laj akeya, mat Dios tä laj tumfwaya isit'a amej. 

4Tä lham aifwon wet aikalelhät, tälhiyet'a tä lewoye lhämtes. 

5Tsi tä lewoye m'ak tä ni'isa wet äp kawoya pesa hach'isukyaj, häp tä tamenej tä 
awit'äyhyaj ihi. 

6Tsi lecheyjäntej aiyhäj häp chinaj t'äj, wet tä lhamel kamaj nitiskana'pe letes, 
wet häp tä lesoyej lakhäy pajtha ts'ilakchehen, tej tä nittäya amej haw'uy thayej. 

7Lew'enhihot'a inät elh tä ichim, wet lew'enhihot'a lhäk elh tä nichuyu. 

8Tä ahäpe elh tä takhajay wet han'ohyaj ihi, alhen lewuka honhat tä lhehi. 

9Letolnhathomche takweyey tesalis, wet lewit'äyen chipenhas. 

10Häp tä tamenej tä lhähäy t'at, wet anowayhyaj iwelkat ame. 

11Lhehi t'at honataj, kaw'ena katsi, wet tet iwoye tä inät inu ame tä hip'o atape. 

Elifaz yäme tä Dios hiw'en wichi lech'isukyajay wet itiyej letasnhayaj 

12“Dios ihi pule tä atojphä. Lepach'ol iyej t'at katetsel. 

13¿Chipte tä lhok, Dios m'ak ihanhiyejt'a. Iw'echehi pules tä ichalas, ihanhiyejt'a 
iwoyneje che itiyej lakalelhthayaj wichi? 

14Lefwetaj pules hip'o'pe tet iwoye sak'al, wet tä lham ilunlhi, wet hiw'enhiyet'a 
m'ak tä ihonhate. 

15¿Hä kamaj lenukwe n'äyij tä pajche tä wichi tä ni'isahen inukwe? 

16Lhamel y'inhen t'at tä nitaja lewhäy, tet iwoyek tewok tä tapoyej che inuye. 

17Lhamel yok, Is che Dios tä laj tumfwaya lhaitonte n'ohlähen, tsi ihichet'a m'ak 
tä iwoyeje olhamel. 

18Mat lham tä yäm tapoyej lew'etes m'ak tä hiw'en, tsi letichunhayajay tehit'a 
iwoye lhamel. 

19Wichi tä isen akäswethä, wet iyhäj tä laj letesa t'ischeyejen, tä hiw'en lhamel tä 
ni'isahen lewit'äyhyaj, 

20lhäy'e lakhäy tä itäj iwunhomche wet nofw t'at. 

Elifaz ne'tek Job lha'isyene Dios wet iwo letamsekayej 

21“Lhek a'isyene Dios wet wo atamsekayej. Äp yachajihola m'ak che hiw'enla 
amho. 

22Chumlä lham lechufwenyaj, wet tihi ahusek nilhokej lhämtes. 

23Is che lhäplej Dios tä laj tumfwaya, häpkhilek ainech'aynhi. Is che letiyej kanhi 
m'ak tä ni'isa tä ihi haw'et, 

24wet aka oro nemhit lewo lahaya, letech'aynej honhat mok wok tuntey tä ihi 
tewok n'äyij. 

25Che lewoynejetso m'ak tä lewoye, häp Dios tä laj tumfwaya häpkhila aka oro 
wet aka plata tä naya. 

26Lham häpkhila akäjyaj, wet häpkhilek let'ekhayepej. 

27Che let'alhe, tach'ahuhila ame, wet äp lhämlat matche ämet tä let'untejche. 

28Lekalhihila m'ak tä lewoye, wet isi ihutunhichela han'äyij. 

29Tsi Dios y'ayhatchä elh tä lhaichäjlhi, wet ifwayhat elh tä lhay'ayhatchä. 

30Che ais alhoho wet laj hach'isukyaja, wet aifwayhthila.” 

Job 23 

Job t'uhläk ihoye Dios lakalelhthayajw'et 

1Job nichulho wet yok: 

2“Äp yachajo otichunhayaj tä äytajche tä otech'etejlhi Dios takwey tä in'o'pe. 

3Is t'at che ohanej chi tä iche Dios, pajin'e'tha ohoye lakalelhthayajw'et. 

4Ofwenhihon'e m'ak tä in'oyej, tsi lhiphiyet'a m'ak tä oyäme. 

5Ohanhiyejn'e m'ak tä nichulhej n'oho lhäy'e m'ak tä yämej n'oye. 

6-7Lham tachumhiyet'an'e lakhajyhayaj tä nichulh n'oho, tach'ahuhin'e n'oye wet 
imatthichen'e t'at, ikalelhthin'e tä ois alhoho wet lajit otesa, wet otfwayhiyejn'e 
lakalelhthayaj. 

Job t'ekhaye Dios tsi ilehichet'a Dios len'äyij 

8“N'am lhoke Dios che iye tä ifwala tälhche, tä ifwala y'uy äp nehiyahi t'at. 

9Ottay tafwojyhiye wet äp n'am w'enhi t'at. Otilhake tapinhiye, äp n'am lhokhiye 
t'at. 

10Mat lham nitäfwelej lhip tä oihi, wet yelhat n'oye häpkhilek kalelhäj che ois, 
otehlat iwoye oro tä ts'ilak. 

11Pajihit'ak oleche len'äyij tä ipäyente n'okwe. 

12Owoyepej m'ak tä isukun n'oyej, owohiyet'a m'ak tä olham tä ohuminche. 

Job t'isawkane Dios 

13“Che Dios tä itshupyene m'ak at che yenlhi, ilehthichet'a m'ak tä häpe. 

14M'ak tä wak'alh tä iwoyej n'oye, häp tä iwohiyela wet y'isiyeja iyhäj m'ayhay. 

15Häp tä onowaye, che ontichunche wet otchettiyejche onowayhyaj. 

16Dios häpe Elh tä laj tumfwaya wet otsawkane. 

17Is t'at che honatsi hip'o n'o'pe wet honataj itäyhatn'o. 

Job 24 

Job yen tesayej Dios tä nitasina hin'ol tä iwoye m'ak tä ni'isachehen 

1“¿Chipte tä Dios tä laj tumfwaya nin'älita lewhäy tä itiyej lakalelhthayaj wichi tä 
iwoye m'ak tä ni'isachehen? Häp tä lham laka wichi w'et iniwhi t'at ifwalastso. 

2Wichi tä ni'isahen isoyej honhat tä lewuk iyhäj, wet t'etanehen iyhäj leläy. 

3Isoyej leläy asnolis häp chipenhas, wet lhayen lewuka tesalis leläy w'asetas tä 
kamaj lhamel nitiskana'pe letes. 

4Ilehatche len'äyij p'elitses, wet iyhäj tä w'et m'ayhay weskatlä lhamel. 

5Häp p'elitses tet iwoye asnolis tä ilunche ts'anis tä t'ukwe lhäk wet leles lhäk. 

6Ihoye iyhäj käsw'etes tä t'ukwe m'ak che isej, wet tachumahen wichi tä ni'isahen 
laka uvas. 

7Honajchepej lajit lew'uya tä imä, lajit lep'otahlä fwiy'et. 

8Pelhay ilän tä iche tachenhas, tatsufwelejwethä tuntey tä fwetaj ilethane. 

9“Wichi tä ni'isahen isoyej tesalis leles tä nech'efwas, wet yen kwenkaya n'atfwas 
tä lhokwey tä p'elitses nitiskana'pe letes. 

10P'elitses ts'ilakchehen tä ilunhen, wet talhunej n'okäs lhay, mat nichuyuhen t'at 
pajtha y'inhen. 

11Ilunkathiche tuntey tä itälhtho aceite. T'äsi uvas tä iwo t'ila, mat ichimhen t'at 
pajtha y'inhen. 

12Lhamel tä ayte y'inhihen tä ihi hupuy t'änwethä. T'änch'oye Dios lech'otyaj, mat 
tach'ahuhiyet'a. 

Wichi tä honatsi lheley lakeyis 

13“Iche iyhäj tä y'ulhan isi, wet häp tä lhamel ilechehen n'äyij tä ihutunpe. 

14Häp anikoy yäp'elhtshi tä t'uhläk ilän p'elitsaj, wet tä honatsi lhayen etantsaja. 

15Elh tä kain'oye iniwhihläk ichalajchä, wet yik tä iskatho iyhäj tate'pe, häpkhilek 
õknitäfwelayej. 

16Etantsaj y'uychechufwi hupuy tä honatsi, n'änhit'a tä ifwala tsi n'äyiho isi. 

17Yen laka honatsiya tä ifwalayej, wet tä ichalajchä iwoye t'at lakeyis. 

Dios itihiyeja lewit'äyhyaj häp wichi tä ni'isahen 

18“Inät tä iläfwelche ichäj hin'o tä ni'isa. Dios takäpfwayeje lewit'äyhyaj häp laka 
honhat, wet lakäsw'et nemlat wo täjche tachuma. 

19Nahayhos ilän inät lhäy'e fwiy'et, tetso n'ot'ilek tä ilän n'och'isukyajwo. 

20Lako hip'ethetlä wet iwos tufwila. Tehlat iwoye hal'ä, hiy'esla elh tä ni'isa. 

21Tsi häp tä ilhaklitwethä atsinhay tä laj lelesa, wet nip'altsena tesalis. 

22Mat Dios lakhajyhayaj ihämit lakhajyhayaj. Che tetso, ihichet'a elh che iläy. 

23Dios tach'anlhaye ayej, mat itetshanpej m'ak tä iwoye. 

24Elh tä ni'isa fwetaj ineyhatphä len'ohyaj, mat tä paj tatäyhla t'at, tet iwoye hal'ä 
w'atshan tä lhay tasuyhen. 

25Che niteyatso, ¿atsihilak lhaifwon n'ohlä wet hin'älit che owetahi olhämet?” 

Job 25 

Hin'o lajit le'isyajahlä Dios 

1Bildad nichulho Job wet yok: 

2“Dios lakhajyhayaj ihi wet tanhoch'ay, wet iwo letamseka pule lheley. 

3Laka nifwotaj õy'itthihit'a, wet lham laka isi niwohiyat täjche newa'pe. 

4Hin'o ihanhiyejt'a iwoyneje che yämhoplhi Dios wet yok, Otes ihihit'a, 
okok'ahiyet'a. 

5Iwel'a lhäy'e katetsel Dios yenhiyet'a m'ak tä isiche. 

6Wet hin'o hich'atej t'at, tet iwoye iwos.” 

Job 26 

Dios lewujyaj 

1Job nichulho wet yok: 

2¡W'et letach'ot at n'oye tä laj okhajyhayaja! ¡W'et lefwayhat'atn'o tä ok'efwhayaj 
ihi! 

3¡W'et lechufwenlhin'o tä n'am han m'akej! 

4¿Atsi tä aisej tä lewoye ämtesna? ¿Atsi m'ak tä ayämyenlhi? 

5“N'op'itseyhay tä yen w'eta inätch'oye tachettiyejchehen lenowayhyaj. 

6Honhat tä atojchä tä n'op'itseyhay lew'et, lajit lep'otahlä Dios, lham hiw'en t'at 
m'ak tä ihi. 

7Dios hich'enpe pule häp lhip tä m'ak newahi, wet ifwuhthilhi honhat häp lhip tä 
laj letakeka. 

8Inayhtej pules inät mat pules nikw'esache, tej tä choyhat at thayej. 

9Ichalnhathi iwel'a, hip'oyejpe pules tä tach'opway. 

10Yen lepeseya inät tä honatsi iye lhäy'e tä ischä lhal iye. 

11Che Dios istun tachenhas tä pule tsut, lenowayhyaj isichäthiche. 

12Dios lakhajyhayaj ikalhi p'ante awalak, wet letäfwnhayaj itäyhat m'akitaj tä inät 
lhele. 

13Leyalh ilikyenpe pule, wet takwey ikalhi amlhätaj tä iläche tä yik. 

14Wet tähesna m'akhifwast'a. Tä y'aläteje, tet iwoyek lesamsayaj t'at. Tsi 
lhiphiyet'a lakhajyhayaj, wet lewujyaj lajit letumfwaya.” 

Job 27 

1Wet Job äp yok: 

2“Oyäm kalelhäj olhämet, owo lheya Dios tä n'ilataj tä laj tumfwaya, häp lham tä 
n'äyej n'oho lakalelhthayaj tä is alhoho wet yäm tapoyej ohusek lepayhyaj. 

3Oyok, tä kamaj oläyhi wet Dios leyalh in'ohi, 

4oyämhiyet'ala m'ak che kamatache, äp lajit okafweynhayaja tä ihi ok'aj. 

5Otch'anlhahit'ala amehen che leti n'oyej otes. Tä kamaj n'am t'il, olehiyejt'ala 
che oyok, Laj otesa. 

6O'isyaj in'oyej wet tatäyhit'ala n'oyej, wet newache m'ak tä oyen n'äfwlhiya. 

Laj leniwhayaja wichi tä ni'isahen 

7“Häp lhamel tä tatay n'ohlä, is che lewit'äyhyaj tet iwoye wichi tä ni'isahen 
lewit'äyhyaj. 

8¿Atsi leniwhayaj wichi tä kahap'altsentsesa che Dios isoyej lew'atshancheyaj tä 
iyej? 

9Dios tach'ahuhiyet'a che lewit'äyhyaj nichätche'pe. 

10Lakäjyaj ihiyejt'a Dios tä laj tumfwaya, wet ihichet'ak t'änch'oye. 

Job t'uhläk ichufwen lakalay'is 

11“Opäynhila amehen Dios lakhajyhayaj tä wuj lhäy'e m'ak tä ihi letichunhayaj. 

12Wet che nilhokej amel lew'en p'ante, ¿chipte tä lhämaye m'ayhay tä m'ak 
nitälhaye? 

Dios ithathiyela lewit'äyhyaj wichi tä ni'isahen 

13“Häp täja letasnhayaj Dios tä laj tumfwaya tä itiyej lhamel tä hich'atchehen 
lech'isukyajay tä iwoye. 

14Tej tä wujpey leles, n'oka'tshayaj ihämthiyeja, wolak nehläs che tifwej. 

15Iyhäj tä imälhehi, äytesla che ilänhen, mat laka tesalis y'äyenhit'ala. 

16Tej tä wichi tä ni'isahen iskon laka chinaj t'äj lhäy'e lew'uyis, tet iwoye honhat 
tä õ'iskon, 

17mat ihichela elh tä is tä isiyeja alhoho. 

18Hin'o tä ni'isa yenlhi lewukwe tä nit'una, tet n'ohuplawet wok chohot 
kaniyäkw. 

19Tä hiw'en m'ak tä imä, che n'om wet nofw t'at m'ak tä iyej. 

20Iwelkate tä lenowayhyaj näme, tet iwoye tewok tä t'ulhpe honhat, wet inät tä 
yafwuteji ichäj honajche. 

21Leyalh tä äytaji ichäjphä, itälhetchufwi lewukwe wet nofw t'at. 

22Dios neytsehiyejt'a, tej tä fwetaj lhayämet at thayej. 

23Dios y'ajo takwech'ol tä iläkwlhi, wet yafwutche lepästey tä t'ischeyej.” 

Job 28 

Matche tä atha n'ohanyhayaj 

1Iche t'at lhipey tä ichufwi honhat tä õ'tälhtho plata lhäy'e oro, wet äp õ'lejen. 

2Häp chinaj õ'tälhtho honhat, wet tuntey tä ni'isa alhoho õ'wachuhathiche tä 
õyene chinaj tä ichät tä lhey cobre. 

3Hin'ol ikalhi tä tiyäj honhatch'oye tä t'ukwe tuntey tä ihi honhat tä ichalaj. 

4Ifwoyenpe lhipey tä ihi honhat, itonteho n'ow'etes, itihiche lhipey tä 
õkninuyakwe, ifwuhiwethä niyhäy tä ihonhatch'oye tä atofwehlä wichi. 

5Honhat häp tä n'olhäk tälho, mat tä tumchä tet iwoye itäj tä lak'e. 

6Häp tä lew'et tuntey tä ifwak'anhen tä isis wet oro tä honhat lhayej. 

7Nits'ilakhiyat che miyo lhayis wok afwenchey tä iyhäjkot che hiw'ene lhiptso. 

8Itshätäy tä fwitses t'äsihot'a lhiptso, nits'ilakhiyat che t'owalhaj che inukwe. 

9Hin'o iti'pe takwey tuntey, wet tijchufwi tachenhas. 

10Ifwoynhomche tachenhas wet tatelhoy hiw'ene m'ak tä matche tä laha ihi tä 
ikänitlhi lham. 

11Ikalelhätch'oye lhipey tä tewok lhayis tälho, wet ihänho isi m'ak tä nin'älahen 
wet nech'e n'älpe. 

12¿Mat chi tälhi n'ohanyhayaj? ¿Atsi lhip tä tälho n'otäfwnhayaj? 

13Hin'o ihanhiyejt'a laha n'ohanyhayaj, tsi nilhokaye tä i'pe honhat. 

14Lewen'itaj yok, “Ihit'a kana.” Awalak yok, “Ihit'a n'oyej.” 

15Õ'kalhiyejit'a oro, äp õknikalhiyejit chinaj t'äj che õ'chäjej. 

16Tej che õ'fwetaj õ'chäjej oro tä wuj laha thayej, äp nikalhiyahi t'at. Tej tä 
n'olhamis tä wuj laha wok tuntey tä isis thayej, ikalhihit'a. 

17N'ohanyhayaj iwohiyet'ak õ'thatlä oro tä lhamya, tsi laha tefwaype oro wet 
cristal. 

18Tej che tuntey tä isis tä wuj laha, mat w'awulhihit'a n'ohanyhayaj. 

19Häp tuntey tä ika'tuhen tä tälhe Etiopía, w'awulhihot'a n'ohanyhayaj. Tej che 
oro tä isajya thayej. 

20¿Chi tälhi n'ohanyhayaj? ¿Atsi lhip tä tälho n'otäfwnhayaj? 

21Tek lhain'ältej nilhokej m'ayhay tä iläyhiche tä i'pe honhat, lhäy'e afwenchey tä 
ipuleye. 

22Tej tä n'ot'ilek wet n'op'itsekw'et yok, “Tajlhame tä w'et olät'atch'oye.” 

23Mat Dios tä nitäfwelej lhip tä n'ohanyhayaj ihi, wet ihanej ihi n'äyij tä tataye. 

24Tsi lham hiw'en t'at nilhokej honhat lhipey wet nilhokej m'ak tä ichufwi pule. 

25Tä Dios hiw'enho p'ante leyalh lhayis lakhajyhayaj, wet yen pesa inät, 

26wet äp yenlhi pelhay keyis wet iwo n'äyija pelhay häpkhilek y'ajpe honhat, 

27te hiw'en n'ohanyhayaj wet itetshan, yelhte wet iwo lahaya. 

28Wet Dios ifwenho wichi wet yok: “Huminayn'o wet woyaye olhämtes tä 
Awukn'o, häpkhilek lehan m'akej. Atontehlä m'ak tä ni'isa, häpkhilek n'äl tä lehan 
honhatej.” 

Job 29 

Job nitichunche ifwalas tä pajche 

1Job äp iwo lhämeta wet yok: 

2“Is t'at che oyäple ifwalaste Dios t'amaj n'oyej nilhok lewhäy, 

3täjte lham tet iwoye ochäkw tä ihutun n'o'pe tä ow'elekhilhi honataj. 

4-5Is t'at che oyäple ifwalaste nech'e othaläkw tä Dios tä laj tumfwaya t'uyepej 
ow'et. Ifwalasmhajtso lham in'oyej, wet oles iwopej ot'unfwaya. 

6Wuj m'ak tä ow'ente, wet aceite tälhomche tachenhas tä tuntey. 

7Täjte ottayphäpej tä oiyej wichi tä lhaihutwek tä ihi hupuy, 

8häp mamses tä hiw'enn'o lhayämetchetshi wet thänhäy nechephä wet 
takasthen. 

9Hin'ol tä lahal ihi ileyej tä yämwethä wet itiche'pe lak'as takwech'ol. 

10Niyatey nifwitsenayejen lepakas, ithathomche lak'ajlhich'ul lak'ajch'ol. 

Job yäme lep'altsenyaj tä itiyej wichi tä laj lech'otyaja 

11“Ifwalasmhajtso wichi tä hiw'enn'o wok ilät n'oye, iwujyen n'oyej 
lakäpfwayajay wet yok, Is hin'ona. 

12Tsi ofwayhtej lep'altseyaj p'elitses tä t'än och'oye, lhäy'e chipenhas tä niwoya 
täjche t'uye. 

13Elh tä tawit'äy lakäjyaj tälh n'oye. Och'otyaj tä otiyej tesalis häpe lakäjyaj. 

14Häp m'ak tä is alhoho häpe op'ot nilhokej lewhäy lhäy'e ifwalaspej. 

15Ohäpe asnam telhoy wet ohäpe tsufwlaj pach'ol tä yikejpej. 

16Wichi tä iwatlä m'ak tet iwoyek lajchan'o, wet honhat elh lheley ispej n'oyej. 

17Otäyhthen lakhajyhayajay häp wichi tä iwoye m'ak tä ni'isachehen, wet osoyej 
lelänhay takweyey. 

Ifwalas tä pajche wichi wuj tä yen hin'oya häp Job 

18“Otichunhayaj yomhajkwe, Oka ifwalas wujla'pey, tehlat iwoye holo tä wuj. Che 
othaläkw, op'itsek ihihlat ow'et. 

19Otet iwoye hal'ä tä tälhpe inät, wet iyas nitsäypejpe lhachal tä honatsi. 

20Owujyaj nech'ehipej, okhajyhayaj nipajiyahit che tatäyhla n'oyej. 

21“Wichi tach'ahumhaj n'oye, lhamel yok tam tä tach'ahuye ochufwenyaj. 

22Tä oleyej tä oyämlhi, niwohiyat täjche nichulhche. Olhämtes nitonlha'pe 
lhamel, 

23wet lhamel niteläjwethä, tet iwoye tä niteläjlä pelhay tä nahayhos. 

24Tä ok'aj t'ischeyhi, iwetya tä imatitche. Lhamel akäjejlhi tä hiw'en okäjyaj tä 
i'pe ottey. 

25Oti'pe on'ohyaj lhamel, ofwenho m'ak tä lhamel iwoyepej. Otet iwoye niyat tä 
ichunlä laka nifwotaj, wet okhajyenhen lhamel tä lefwitajayaj ihi. 

Job 30 

Job yen w'et m'ayeka hin'ol tä leles aläkwyhantses 

1“Mat athana mamses t'ischey n'oyej. Häpehen wichi tä lajchalis w'et m'ayhay 
t'at, nits'ilakhiyat che op'ajthiyejn'e asinhäs tä oy'uhyene oläy tson'atas. 

2Niwohit m'ak tä oisej che tälhe hin'oltso tä nem lakhajyhayaj ihi takweyey. 

3Lhamel lep'altseyajay ilän nehläsejen, wet tä honatsi lhamel ilanche hal'äy 
fwettsil tä tamchäy tä iche ts'anis wet yets'äjchehen. 

4Itonhiche hal'äy w'atshan tä tapay, y'isej lefwettsil wet tuj t'at. 

5Häpe t'at wichi tä n'ot'ulhnhay, õ'tech'aynej etantses tä õt'änpe tä õ'wenej. 

6Yen w'etesa chowhay wet tachenhas tä tafwochechufwi tä tuntey. 

7T'änhitwethä m'ak tä yelaj, wet ilethanchechufwi hon'al. 

8Häpe wichi tä m'ak nitälhaye, w'et ichehen t'at, õyokwes'atch'oye honhat tä yen 
w'eta. 

9“Athana lhamel leles t'ischeywethä n'oyej tä iläkwlhin'o. 

10Lhamel pajtha ifwats'unpe ottey tä y'ulhann'o, wet nech'e lhaitonte n'ohlä. 

11Tä w'et om'ayek t'at wet laj och'otyaja, lhamel ifwunhit'a n'oye. 

12Lhailhokon n'o'pe tä inu n'oye wet ithatn'o katsi. Lhamel t'uhläk ilänn'o. 

13Hip'ohi on'äyij tä t'uhläk ihämitn'o, wet niwohiyat täjche ifwoneje täjtso. 

14Tet iwoye sip'äl tä ifwoynho n'olafwek tä tuntey wet tiyäjche, lhamel inu n'oye 
wet wes n'o'pe. 

15M'ak tä hich'atej tä ni'isa nichät n'o'pe. On'ohyaj ile n'oyej, tet iwoyek leyalhtas 
ichäj, wet otamsek yik n'och'oye, tet iwoye pule tä wey'ä. 

Job fwetaj Dios tä itiyej lewit'äyhyaj 

16“Nemhit oyenek oläyhihila, tsi olhaklis lhayen hin'oya n'oyej. 

17M'ak tä olät tumchehen olhiley, ilehiyejt'a tä nichätlha n'o'pe tä honatsi. 

18Dios itsok ow'o, wet lakhajyhayaj isichätchephä oka wiley. 

19Ithat n'oye iyhät, itech'ayen n'oyej honhat mok. 

20“Dios, ot'än hach'oye wet kachulhat n'oho, olhaip'altsen ame wet katach'ahuyat 
n'oye. 

21Aka'tshayaj leti n'oyej, wet lehänyenlhi n'oyej awäk. 

22Lene'tek leyalhtas ichäjphän'o wet äp inät tä yafwuteji isichät n'ohi. 

23Ohanej t'at tä lehän n'oye ot'ilek, häp lhip tä õ'näyhlä wichi tä kamaj iläyhiche. 

24Am lew'ennaj tä ot'uyehenpej p'elitses wet ofwayhtej lewit'äyhyaj tä iyejpej. 

25Am lew'ennaj tä oy'äyenpej iyhäj tä leteläythayaj ihi, wet op'altsenpej iyhäj tä 
iwatlä m'ak. 

26Oniwhilhi m'ak tä is, wet näm at m'ak tä ni'isa. Oniwhilhi isi, wet honatsi t'at tä 
nichät n'o'pe. 

27“Ot'otle iläfwel nilhok lewhäy. Lajla lepesa ifwalas tä olhaklis iche. 

28In'oyej ofwitajayaj, ifwala hutunek nehiyat n'o'pe. Olhoknej tä ot'alheje 
lech'otyaj. 

29Tet häp che opuhfwas m'awolis, che äp ot'unfwas t'at wänlhäs. 

30Ot'äj ichalaj t'at, tsi ot'inhayaj tä y'ajlha n'oho häp tä hip'o. 

31N'ofwolis lepakas tä ischehen welan at n'olhafwyhayaja. 

Job 31 

Job yäme tä iwohiyet'a m'ak che ni'isache 

1“Oti lhamej okey tä n'am t'akäne elh atsinhay tä ts'ilakwethä. 

2¿Atsi laha tä Dios tä laj tumfwaya tä ipuleye hiw'enho hin'o? 

3Häpe t'at wichi tä iwoye m'ak tä ni'isa tä Dios ichätyenho lewit'äyhyaj. 

4Dios itetshan m'akpej tä owoye wet iyahin lhip tä onukwepej. 

5Owohiyet'a m'ak at che ni'isache, äp niwohiyat täjche ofwech'enlhi. 

6Che Dios iti n'ohi lakaw'awlhanthi tä is, wet ihanhiyeja tä laj otesa. 

Job lajit lakain'oyaja 

7“Che onech'ethayaj iwetahathin'en'o, wet m'ak tä n'am lewuk ihin'e n'oyej, 

8is che iyhäj tuj t'at ochumet wet itonhiche t'at m'aknaj otihchä tä ihi olafwek. 

9Che owohiyet n'aji tä oy'akäne atsinha elh, wok oniwhilhipej oelh lech'efwa, 

10is che elh hin'o yen kweneka och'efwa wet iyhäj imäyejlhi. 

11Tsi che owohiyen'e okeytso, wet t'uhawethiyejn'e che n'okalelhthayajwos iti 
n'oyej letasnhayaj. 

12Tsi okeytso tehin'e iwoye itäj tä y'uho tä iwunhomche nilhokej m'ak tä in'oyej. 

Job häpe hin'o tä hip'altsen p'elitses 

13“Tä okawos tum n'oye'pe m'ak, otch'ahuye t'at, o'isyen alhoho m'ak at che 
iwatlä. 

14Che nitehiyan'etso, ¿atsi m'ak che owoye che oihi tä Dios tatache? Che 
tay'ätshan n'oye, ¿atsihin'e m'ak che onchulhejo? 

15Lham tä yenlhin'o wet äp yenlhi okawos. 

16“Olehiyejt'a tä ow'enho p'elitses m'ak tä iwatlä, wet otch'otepej tesalis tä 
lelhakli ihi. 

17Tä ot'ekpej, äp otischepej chipenhas tä laj lhäka. 

18Chipenhas otech'aynej at che oles, wet tesalis ot'uyejepej m'ak at che iwatlä. 

19Che ow'en elh tä y'il tä laj lew'uya, wok elh tä niwoya m'ak che hip'o'pe, 

20mat oläy tson'atas w'oley tä hip'ehyen, wet lakäjyaj itipej n'oyejpe. 

21Ostunhit'a chipenaj, n'am wohit kotsayej n'okalelhthayajwos tä okalay'is. 

22Che kamatache tähestso, wet is che otkweyey ichähen wet nichätchehchä. 

23Tha matche t'at tähestso, tsi häp tä onowayek Dios iti n'oyej owit'äyhyaj wet 
n'am kalhi che oihi tä leniyatyaj tatache. 

Job häpe hin'o tä nit'ekhayaye lakäywet wet äp nin'okwiyayej pule lheley 

24“Ohäpkhit'a hin'o tä t'ekhaye oro, wet otamsek tälhiyet'a oka chinaj t'äj. 

25Tej tä wuj okäywet, mat okäjyaj ihiyejit'a. 

26Oyahin ifwala tä isi, wet äp oyahin iwel'a tä lesilatyaj ihi. 

27Mat n'am weskathiyej t'at che on'okwiyej, wet ots'uhit'a otkwey tä otiye. 

28Che owohiyen'e m'ak tä ni'isachehentso, t'uhawethiyejn'e che õ'ti n'oyej 
n'otasnhayaj, tsi olhaifwonhin'ehlä Dios tä ipuleye. 

Job häpkhit'a hin'o tä ni'isa wet äp nitiyayej t'akanyaj iyhäj 

29“Tek okäjejlhi otayhfwas lewit'äyhyaj wet äp n'am t'ischeyej m'ak tä nichätpe 
lhamel. 

30Owohiyejet'a olhämet tä othatej lewit'äyhyaj. 

31Wichi tä in'oyej ihanej tä otischepej olhäk elh che häpe tä ihoye ow'et pajtha 
yipsej t'at. 

32Owahnhiyejt'a che ilunche hupuy honajche, ofwoyenlä nilhok lewhäy asiykas. 

33Tek oskat okeyis, otehit'a iwoye iyhäj tä hip'o'pe lech'isukyaj tä iwoye. 

34Onowayhiyet'a wichi sitäyhyaj, lhäy'e ow'etfwas läkwyhanyaj, wet häp tä n'am 
fwunphä wet äp otahuy t'at. 

Job lhämtes tä lepes 

35“¡Is t'at che iche elh tä tach'ahu n'oye, tsi matche t'at m'ak tä oyäme! ¡Is che 
Dios tä laj tumfwaya nichulh n'oho! Che otayhfwa ilesayen m'ak tä yen otesa, 

36wet otchuma t'at, oti'pe ofwapol, otech'aynej t'at okawon'a tä oti'pe olhetek. 

37Ofwenho Dios nilhokej m'ak tä owoye, oten elh tä len'ohyaj ihi tä ihi tä tatache. 

38“Oka honhat t'änhit'a n'o'pe, wet yachuyaj whay tek tafwchehchä. 

39Che otufw n'aji m'ak tä tälho tä ka'ochäjeka, wet olhaklit chumhas, 

40is che otihchä trigo wet tälh m'ak tä yelaj, wet tä lhay äp ch'uthanil t'at.” Häp 
täja lepes Job lhämtes. 

Job 32 

Hin'o mamse tä lhey Elihú iwo lhämeta 

1Tä Job lakalay'is hiw'en tä lhayen isa, lhamel ileyej tä yämhoplhi. 

2Wet iche hin'o tä ihi lhiptso tä lhey Elihú, häpe Baraquel lhäs, wet laka wichi 
lhey Buz lhayis, wet tälhe letes p'ante lhey Ram. Wet Elihú tawäkwäye Job, tsi Job 
iwo letesa Dios wet yäm lhame tä laj letesa. 

3Wet äpte Elihú nichuwetehen Job kalay'is tä lhamel nhanayej che nichulho, wet 
häp tä lhamel itech'aynej Dios tä ni'isa m'ak tä iwoye. 

4Tä Elihú häpe elh tä nech'e tä thaläkw, tataye t'at che iyhäj tä thänhäy ileyej tä 
yämhoplhi Job. 

5Wet tä Elihú hiw'en tä lhamel nhanayej che nichulho, wet matche tä lewäk ihi, 

6wet nech'e iwo lhämeta wet yok: “Tä athänhäy, onowaye mathi che ofwel 
amhomche otichunhayaj, tsi ohäpe elh tä mamse. 

7Oyomatkwe, Hin'ol tä thänhäy häp tä is che iwo lhämeta. Wichi tä lew'oley 
ipelas, häp tä is che ichufwenej m'ak tä ihanej. 

8Mat nech'e äp otichunhayaj yok, Nilhokej hin'ol tä lehusey ihi, tsi Dios tä laj 
tumfwaya yafwtejo lehanyhayajay tä iyej. 

9Ts'ilakhit'a thänhäy tä lehusey ihi. Ts'ilakhit'a wichi tä lew'oley ipelas tä ihanej 
m'ak tä is alhoho. 

10Häp tä tamenej tä oyok, Ch'ahuyay n'oye, ofwel amhohen m'ak tä ohanej ihi. 

Elihú iwohiyet'ak nämalhi 

11“Otch'ahu amehen tä lhämwethä, ottay at amehen tä let'uyaykwe ämtes tä isen 
tä lefwenho Job. 

12Wet äp ow'en tä ihichet'a elh amel che ihanej iwoyneje tä nichulho Job. 

13Amel tek lelhokaye n'ohanyhayaj, wet tä kahanayej lewoyneje che lechulho Job, 
Diosla t'at che nichulho. 

14Tä ka'olhama tä yämlhi n'oho Job, mat onchulhihola tä nitehiyat iwoye tä amel 
lechulho. 

15“Job, akalay'is inukwetshi, nemhit ihanej m'ak che nichulhej amho, nofwen t'at 
lhämtes. 

16Yej lhenayek och'ethiyeja tähestso tsi häp tä lhamel nichulha amho. 

17Ofwenla amho otichunhayaj, tsi olham iche t'at m'ak che onchulhej amho. 

18Wujla'pey olhämtes, on'äyhiyejt'a. 

19Tatäy lhimphaj che okw'esche, otet iwoye hat'eshi tä tsänt'äj tä ayta 
hikw'esiche. 

20Otahuyhila, tehlat iwoyek opäjphä, kalelhäj t'at olhämtes tä onchulhiyeja ahilä. 

21Tek okäntejlhi olhämtes elh che häpe, ow'awlhatlahchä. 

22Okeyhit'a che ofwayhetpe elh at che häpe iyhäj, tsi che tetso, Owuk 
itäyhthilan'o. 

Job 33 

Elihú iyete Job 

1“Oyok, Job, ch'ahuye olhämtes athana, tetshan m'ak tä ofwel amho. 

2Och'enhihila ok'aj, owak'alh tä otahuyhila. 

3Olhämtes tä owohiyela ischehen t'at, oyämhiyela t'at m'ak tä matche. 

4Dios laka Espíritu yenlhin'o, wet leyalh iläyit n'ohi. 

5Chulha n'oho che lekalhi, awaklhat che lhehi tä ottache. 

6N'aw'awulhchä tä y'ehi tä Dios tatache, te olham tä n'ahäpe iyhät tä n'olhenek. 

7Wet häp tä oyok, Yej noway n'oye, olhayenhiyet'a elh tä len'ohyaj i'atape. 

8“Iche mathi ämtes tä olätpej tä lhok, 

9Ohäpe elh tä laj lech'ohleya wet ois alhoho. Newache owit'äyhyaj che häpe wet 
laj otesa. 

10Mat Dios t'ukwe m'ak at che itiyej n'ohi, itech'ayen n'oyej che letayhfwa. 

11Inayhtejen chinhas opach'ol, wet itetshanpej m'ak tä owoye. 

12“Ofwel amho, ämtestso tek yiwetej m'ak tä is alhoho, Dios lewujyaj tehit'a 
iwoye hin'ol. 

13¿Chipte tä lhen tesayej tä nichulhaho elh m'ak tä lhen ämeta? 

14W'enhache lhamej m'ak tä Dios iwoye tä tahuyej wichi, mat lhamel ihanhiyejt'a. 

15Chejphämpej itihi tä honatsi, itihipej n'ofwilhek wok tä nahati iyej n'oelh. 

16Dios tahuche hin'ol lech'otey, ifwonejepej m'ak at che istunepej, 

17häpkhilek ileyej lechumtes tä ni'isachehen wet äp lhaknichäjawethä. 

18Wet häp tä ifwayhtej lhamel n'ot'ilek wet nitiyäjaho n'ot'olis. 

19Äpte ichepej tä Dios ikalelhtej t'inhayaj hin'o, lhäy'e nilhokej lhipey tä äytes. 

20Häp tä tej tä akäj n'olhäk, mat lhaifwonpej'atlä. 

21Häp tä nofw t'at t'isan, pajtha lhiley n'änhiche. 

22Tej tä iläyhi, tha yiklhaye n'ot'ilek lepe pajtha nichätho t'at n'ot'olis. 

23-24“Tha che iche ángel tä hap'altsentsaj tä tälhe iyhäj tä wuj, häpkhilek tach'ote 
hin'otso wet yäme tä is alhoho, wet häp tä ifwenho Dios, ne'tek itäyhtej letes wet 
ilehtej t'ilek, wet lhamlak iwo haya. 

25Mälhyejtso t'isan yäpnhihola che is, wet tehlat iwoye täjte kamaj mamse. 

26T'alhiyela Dios wet tach'ahuhiyela, hiw'enla tate'pe wet akäjilhila, wet 
ifwenhihola wichi häp Dios le'isyaj. 

27Yohlak, Owonaj och'isukyaja, n'am isi t'at, mat Dios itihit'a n'oyej letasnhayaj tä 
t'uhawetej. 

28Tsi ifwayhat n'oyej ot'ilek wet kamaj ow'enepej isi tä iche. 

29“Häp tä tetso m'ak tä Dios iwoyejepej hin'ol, 

30ifwayhtej t'ilek, iwahnej tä hiw'enepej isi tä iche. 

31“Ch'ahu n'oye, Job, alet'amkat tä letach'ahu n'oye, ok tam tä otahuy. 

32Che iche m'ak che lechulhej n'oho, che is at alhoho okäjiyejlhila. 

33Che niteyatso, ch'ahu n'oye, ochufwenla amej ahanyhayaj.” 

Job 34 

Elihú itiyej letes häp Job 

1Wet Elihú äp yok: 

2“Ch'ahu n'oye, amel tä a'ahantses, tetshanay olhämtesna. 

3N'ok'ajch'o ihanej m'ak tä akäj lhäy'e m'ak tä ni'akäja. Wet n'och'ote tet iwoye, 
tä iläte n'olhämtes, ihanej iyhäj tä isen lhäy'e iyhäj tä ni'isahen. 

4Wet häp tä oyok, Lhek n'atetshan, häpkhilek y'ahanej m'ak tä iyej Job. 

5Tsi yok, Otes ihihit'a, mat Dios n'äyej n'oho lakalelhthayaj tä is alhoho. 

6Che ofwetaj otes ihi, mathichet'a. Olätsek ichesit'a, tej tä n'am wo ch'isukyaja 
thayej. 

7“¡Ihichet'a elh che te iwoye Job! Iläkwlhi Dios che te iwoye inät tä oyäyej. 

8Ihumin tä ihänlhi wichi tä ni'isahen, lhäy'ewethä wichi tä awit'äyhtses. 

9Yäme tä hin'o m'ak ikalhihit'a tä fwetaj lhaikäntejlhi Dios. 

Elihú yäme tä Dios häpe Elh tä is alhoho wet ihanej t'at tä niyatej wichi 

10“Mat amel tä a'ahantses, ch'ahuyay n'oye. Dios tä laj tumfwaya häpe Elh tä is 
alhoho, iwohiyet'a m'ak tä ni'isa. 

11Tispe elhpej m'ak at che iwoye. Hiw'enho m'ak at che t'uhawetej che hiw'enho. 

12Matche tä Dios tä laj tumfwaya niwoyaye m'ak tä ni'isa, tek inuhattshi m'ak tä 
is alhoho. 

13Wohit'a täjche hiw'enho lakhajyhayaj tä lhayen niyatayej imälhewek honhat. 

14-15Che isoyej hin'ol lew'atshancheyaj, wet tan'isichelawek tä y'inhen, pajla'tha 
honhat mok t'at. 

16“Che lehan honhatej, ch'ahu n'oye, tetshan t'at olhämtes tä ofwel amho. 

17Che Dios y'ulhanhi m'ak tä is alhoho, ihanhiyejt'a che iwoye niyat lechumet. 
Isit'ak letiyej letes häp lham tä lakhajyhayaj ihi wet äp is alhoho m'ak tä iwoye. 

18Che ni'isahen niyatey, Dios yen at w'et m'ayhaya. 

19Tek hits'ilkat niyatey che ihumin, wet hiw'awlhatejchä lehumnhayaj tä itiyej 
wichi tä hiw'en m'ak lhäy'e häp p'elitses, tsi nilhokej lhamel tä lhenhay t'at. 

20Hin'ol y'inhenpej honajche, wichi tä tanuhanhen tatäylhipej, wet khajnhas 
nemhit iche, lakhajyhayaj nofwen. 

21Tsi Dios itetshanpej m'ak tä wichi iwoye wet iyahinpej lhip tä inukwe. 

22Ihichet'a honataj tä ichalaji che iskat elh tä takawit'äynhan. 

23Dios tek y'ithat hin'ol lewhäy che ichätyenho n'okalelhthayaj. 

24Iwasthiche hin'ol tä wus wet äp ithat lew'etho iyhäj. Tek tay'ätshanejlhi che is 
m'ak tä iwoye. 

25Tsi nitäfwelej m'ak tä lhamel iwoye, wet che honatsi äp iwasthichepej. 

26Itech'aynej iyhäj che anikoyis tä itasnhen, hiw'enyenej nilhokej wichi, 

27tsi lhamel tach'ahuhiyet'a wet äp nitetshana lhämtes. 

28Tä lhamel nip'altsena p'elitses, wet häp tä p'elitses t'änch'oye Dios wet lham 
tach'ahuye t'at. 

29Mat che Dios yok tam, ¿atsihilak yen tesa? Che iskat tatey, ¿atsihilak hiw'en? 
Mat itetshan t'at wichi, 

30häpkhilek hin'o tä ni'isa lhaknena niyatayej lhamel wet äp nifwech'enawethä. 

Elihú ne'tek Job iwo lehusek elha 

31“¿Hä alefwelejo Dios hach'isukyajay? ¿Hä lhok, Nemla oyachajo och'isukyaj? 

32¿Hä let'alhe Dios che ipäyen ame akeyis tä kahanahläk lewoye? ¿Hä lhok, Nemla 
owoye m'ak tä ni'isa? 

33Mat tä kahuminache m'ak tä Dios iwoye, ¿hä lhenet che iwohiyela m'ak tä 
lehuminche? Alewuk t'at m'ak tä lewoye, olhamhit'a. Fwel n'ohohen 
atichunhayaj. 

34“Ahantses tä ilät n'oye wet iyhäj tä lehusey ihi yohlak, 

35Job yämet m'ak tä nhanayej. Lhämtes m'ak nitälhaye t'at. 

36¿Atsi m'ak tä õnlhoke tä ilech'oye Job, tsi lhämtes tet iwoye awit'äyhtsaj? 

37Ts'ilakhit'a ch'isuk, y'isej t'at tä lhayen Dios tayhfwaya. Iläkwlhi Dios tä ihi tä 
olhamel ottache, wet yäm wuj lhämtes tä tatayejlä.” 

Job 35 

Elihú yäme tä hin'o iwohiyet'ak lhaichäjlhi tä ihi tä Dios tatache 

1Wet Elihú äp tahuyej Job wet yok: 

2“¿Hä lhenek is alhoho tä lhok, Olham tä ois alhoho, otes ihihit'a tä oihi tä Dios 
tatache? 

3Wet äp letahuyej Dios tä lhok, Y'ajit'a ame och'isukyaj. Wet tä n'am wo 
ch'isukyaja, ¿atsi m'ak tä oisej? 

4“Olham onchulhla amho, tehla akalay'is onchulhihola lhamel. 

5Lhek yahinyaye pule, lhäy'e pules tä atojphä tä i'atape. 

6Che lewo hach'isukyaja, y'ajiyet'a Dios. Tej che lhäm wuj hach'isukyajay, tha 
lewit'äynhiyejt'a Dios. 

7Che ais alhoho, niwohit m'ak che is amej, niwohit m'ak che ikalhej ahilä. 

8Hin'ol t'at tä lewit'äynej hach'isukyaj, wet äp hin'ol t'at tä isej alhoho ha'isyaj. 

9“Wichi tä t'änpe lewit'äyhyaj tä wuj tä iyej. T'änch'oyek õ'fwayhtejen n'owustas. 

10Mat lhamel t'uhikwet'a Dios tä lhenek, häp lham tä ikhajyenhen wichi häp 
lewhäy tä wuj tä athahen m'ak tä iyej, 

11wet n'aichufwenhen, n'atehit'a iwoye itshätäy lhäy'e afwenchey. 

12Wichi tä oyämetso t'änhen, mat Dios nichulhihot'a. Tsi ni'isahen wet äp 
lhaichäjwethä. 

13W'et t'änhen t'at, tsi Dios tä laj tumfwaya tach'ahuhiyet'a m'ak at che 
kamatache. 

14Wet tä am lhok, Ow'enhit'a'pe Dios, ottaye t'at lakalelhthayaj che iti n'oyej, - 
matche tä lham nitch'ahuya ame. 

15Wet äp lhok, Lewäk newache wet nitasina, äp tek t'iseltej n'och'isukyaj. 

16Mat lewoye ämtes tä m'ak nitälhaye, pitaj tä lhämlhi mat tälhihot'a ahusek.” 

Job 36 

Elihú fwetaj lhayen Dios lhämetwoya 

1Wet Elihú äp tahuyej Job wet yok: 

2“Ch'et lha ayhiya, teläytej ayej, kamaj owoye olhämtes tä oyämejlhi'pe Dios. 

3Ochumyenlhi ohanyhayaj tä wuj tä in'oyej, opäynhila ame tä Elh tä lhenekn'o 
ispej alhoho m'ak tä iwoye. 

4Matche t'at m'ak tä oyäme, w'et oyämhilhit'a, tsi ohäpe elh tä wak'alh 
lehanyhayaj tä iyej. 

Elihú fwetaj Dios itiyej lakalelhthayaj Job häpkhilek ileche lakeyis 

5“Dios khajnaj wet naya lehanyhayaj, wet y'ulhanhit'a elh che häpe. 

6Tek n'äyejo lewit'äyhyaj häp awit'äyhtsaj, wet hi'isyen alhoho elh tä p'elitsaj. 

7T'uyehen iyhäj tä ische alhoho, tek yikhatch'oye iyhäj tä ihi leniyatyaj. 

8Mat che õ'nayhtejchehen t'akay tä chinhas wet wuj tä lhailäthen, 

9häp tä Dios ipäyne m'ak tä ni'isa tä iwoye, wet äp ipäyne tä lhaichäjwethä. 

10Tahuyejen tsi itetshan, ne'tek lhamel ileyej m'ak tä ni'isa tä iwoye. 

11Che lhamel tach'ahuye wet iwoye, nilhokhiyeja ifwalas tä letamsekis ihi. 

12Che nitch'ahuyaye, y'inhihena, nofwiyela n'ot'olis tä nitäfwelayej. 

13“Akachuhantses matche tä lefwitseyaj ihi. Tej tä Dios hip'ohiche, tha t'alhiyet'a 
lech'otyaj. 

14Y'inhen tä kamaj nithänhäya, len'äfwlhi ihämtej lhamel. 

15Mat Dios itiyej leteläythayaj hin'o, häpkhilek ileyej m'ak tä ni'isa tä iwoye. Dios 
iwo lelhakliya hin'o, häpkhilek ileyej lakachuhanyaj. 

Elihú fwetaj Dios itiyej Job häp letasnhayaj tä t'uhawetej 

16“Dios yäm p'ante is alhoho han'äyij, wet hiw'en p'ante amho m'ak tä naya, 
häpkhilek atamsek ihi. 

17Mat athana aisej alhoho awit'äyhtsaj lewit'äyhyaj, wet lehanhiyejt'a lewoyneje 
che alhämet. 

18Äm ahin'ohlä n'otkanyaj tä õ'wo chalalhi amej, tsi chejiphälat õ'aikalheji chinaj 
t'äj. 

19Tej che let'änlhi tä afwitajayaj ihi, tha niwohit m'ak che aisej. Tej che 
alekhajyen, tha m'ak lekalhihit'a. 

20Yej teläjlä honatsi tä wichi nofwiyeja. 

21Uhlä, yej lhäplej m'ak tä ni'isa, tsi pajche õyelhtej ame ateläythayaj. 

Elihú itichunyenche Job häp Dios lewujyaj 

22“Tetshan tä wuj Dios lakhajyhayaj, wet äp ihichet'a elh n'ochufwenyajwo che 
w'awulhi. 

23Niwohiyat täjche ifwenho m'ak tä yenlhi, wet ihichet'a elh che iwo letesa. 

24Tä nilhokej wichi yen käjyaja lechumyaj, am tichunlä che lhen akäjyaja 
lechumyaj. 

25Nilhokej hin'ol tä hiw'ene lechumyaj, tej che atosehen at thayej, hiw'enehen 
t'at. 

26Dios lewujyaj kay'atäfwelayej, äp kay'ahanayej chitefwas nekchämis tä ihi. 

Pelhay hin'älit Dios lewujyaj 

27“Dios itonphä inät tä tälhpetso, wet ihän kaphä tä yen pelhaya. 

28Pelhay tä tälh kaphä nitsäyhchä'pe wichi. 

29-31Häp tä tetso tä Dios ichunnhen wet yäm naya lhäk tä hiw'enhomchepej. ¿Atsi 
tä ihanej pules tä nephä lhäy'e pelhay tä t'ajanlhi? Dios hich'enpe lep häp pule, 
wet ichätyen lech'oye inät tä pitoj. 

32Itsoklhi pelhay t'ajnhayaj, itshupyene lhip che häpe tä itajyenej. 

33Pelhay t'ajnhayaj itoyne Dios, pelhay tä yafwuteji hin'älit Dios lewäk. 

Job 37 

1“Che ow'en pelhay, wet ot'otle tan'ajphä tet tefwayhihiphä ot'okwe. 

2Ch'ahuyaye Dios lepak tä häpe pelhay t'ajnhayaj. 

3Hich'enpe lep häp pule wet ifwithen honhat pesey. 

4Wet tä kamaj leleplehyaj ihi, nech'e äp pitsaje lepak tä häpe pelhay t'ajnhayaj. 

5Dios ipitsente t'ajnhayaj chos tä äytaji, wet äp yenwethä m'ayhay tä 
n'aiselkathen tä kay'atäfwelayej. 

6Ichätyen honhate fwiy'et, wet äp yäm äytaji pelhay tä nichätpejpe honhat. 

7Ilehtej ayej wichi lechumet, häpkhilek lhamel ihanej tä lham t'at tä pelhay 
Lewuk. 

8Itshätäy y'uchehen lewhay, wet häpkhilek nemhit n'älwethä ayej. 

9Tälh tapinhiye pelhay tä yafwuteji, tälh tafwojyhiye leyalh tä techäji. 

10Dios leyalh tä yäm t'un fwiy'et, wet inät tä tseschephä techäjiche. 

11Dios ipumyenhi pules, wet äp itälhtho pelhay t'ajnhayaj. 

12Lep ilunchufwi pule, iwoye tä Dios ne'tek w'awulhpe honhat. 

13Häp tä tetso tä Dios ichene pelhay honhat, häpkhilek itasin wichi wok 
hip'altsene. 

Elihú lhämet tä lepes 

14“Job, lhek ch'ahuye täja, tetshan m'ayhay tä Dios yenlhipej tä iselkatejen wichi. 

15¿Hä lehanej m'ak tä Dios iwoyneje tä iwaklhat tähestso, lhäy'e tä hin'älit lep 
lhayis tä ihipej pule? 

16¿Hä lehanej tä pules tä ifwuhen tä ikaphä, täjtso hin'älit lham lehanyhayaj tä 
lhamya? 

17Am let'ohipej haw'uyis tä nempej leyalh yafwutpe honhat. 

18¿Hä letach'ote Dios tä hich'enpetso pule, wet lhäm t'un, letech'aynej chinaj? 

19Tä olhamel tet iwoyek oihi honatsi, ¿atsi olhämet che owoyeje Dios? Lhek 
chufwen n'oyejen täjtso. 

20Olham tek oyämhihoplhila. Che oyämhoplhi, tet häp che owat'atläk itäyhatn'o. 

21“N'änhiyet'a ifwala tä pules hip'o'pe. Che yafwuthi, wet nech'e n'äley tsi ischä. 

22Tälh tafwojyhiye Dios leleplehyaj, wet leniyatyaj matche tä naya. 

23N'aw'awulhihit'a Dios tä laj tumfwaya, tsi matche tä lakhajyhayaj ihi wet äp is 
alhoho, hach'atkantsajit'a. 

24Häp tä tamenej tä wichi nowaye, wet lham itihit'a lhamhi elh tä fwetaj häpe 
ahantsaj.” 

Job 38 

Dios tahuyej Job 

1Lhawuk nech'e tahuyej Job tä ihi pelhay tä yafwuteji, wet yok: 

2“¿Atsi tä ahäpe tä letatayejlä ochumtes häp ämtes tä laj lehanyhayaja? 

3Awaklhat, akhajyen, wet chulh n'oho tä oty'ätshan ameje m'ak. 

Dios itichunyenche Job tä lham t'at tä yenlhi p'ante honhat lhäy'e awalak 

4“¿Chi p'ante lhehi tä nech'e oyenlhi honhat? ¡Fwel n'oho che matche tä lehanej! 

5¿Atsi tä hiw'awlhatej lakaw'awlhanhat, wet atsi tä lhayen lhetekayej tähestso? 
¿Hä lehanej? 

6¿Atsi m'ak tä iti'pe, wet äp atsi tä iti'pe tunte tä hit'unteji? 

7Täjte owoynejetso, wet kates lhokwetas ichoywethä wet okawos tä pule lheley 
t'änwethä tä lakäjyaj ihi. 

8“Täjte awalak tälho honhat lechowej, ¿atsi tä itihi lepel häpkhilek itsokpej? 

9Olham tä okäfwelejlhi pules, wet onayhtejpe honataj tä wuj tä tach'opwayhen. 

10Owo lepeseya awalak lhayis, wet otihi lepel lechal tä hit'unthiche. 

11Otahuyej tä yok, Akapes t'at tä lhehi, yej tefwaype. Wet okasthaynhen inät 
lelhuy tä wustas. 

Dios yen lhämeta ifwala tä nech'e n'älpe honhat, lhäy'e honatsi, lhäy'e 
n'op'itseyhay lew'et 

12“¿Hä am tä lene'tek n'älhajpetso wet lene'tek inuphä ifwala, 

13häpkhilek ihutunpe honhat wet wichi tä ni'isahen lhaiskatwethä? 

14Wet nech'e n'äl m'ak tä tumejlä, tet iwoye m'ak tä n'opakek. 

15Wichi tä ni'isahen nemhit honatsi hip'o'pe lakeyis, wet takweyey nemhit 
takhajayhen. 

16“¿Hä lehoye n'aji awalakch'oye wet letetshan lhipey tä inät tälho? 

17¿Hä lew'en n'aji lepel tä n'ot'ilek tä tanhoch'ay lhäy'e honataj tä ichalaj? 

18¿Hä lehanej t'at tä tsajphä honhat? ¡Che matche tä lehanej nilhokej tähestso, 
wet fwel n'oho! 

19“¿Hä lehanej chi tälhe isi lhäy'e honatsi, wet len'äyij tä tataye lew'etes? 

20¿Hä lehanej tä lechätyene lhamel lhip tä tiyäjchepej wet äp tapilepej lhip tä yen 
w'eta? 

21¡Lehanej t'at tsi lefwetaj wuj aka ifwalas, letälhettsiy tä lhewche! 

Dios häpe pule Lewuk 

22“¿Hä lehoye n'aji lhip tä oyen w'eta fwiy'et lhäy'e kalatu 

23tä otsäype wichi tä iwo laka'tshayaja? 

24¿Atsi len'äyij tä inukwe isi, wet leyalh lhayis tä lhaiwelnhatpe honhat? 

25¿Atsi tä ifwoyenlä inät häpkhilek nitsäyhchä, wet ipäyenche len'äyij 

26häpkhilek iwomhihchä ts'anis lhäy'e lhipey tä wichi newahi, 

27häpkhilek nitsäype honhat tä niw'atshana wet nech'e tälh hon'al? 

28¿Atsi tä häpe pelhay lajcha? ¿Atsi tä häpe iyas lajcha? 

29¿Atsi tä tälho fwiy'et tä t'un? 

30Inät lhaitech'aynej tunte tä t'un, wet yäm techäj nilhok awalak tä tsajphä. 

31“¿Hä am tä lehutwek katetsel tä ichehen wet lew'enhat iyhäj tä lhaknhutawek? 

32¿Hä am tä lewo lewhäya kates lhokwetaj tä inuphä, lhäy'e katetsel tä tumej 
tafwojyhiye? 

33¿Hä letäfwelej pule lheley lechumyaj? ¿Hä letech'aynej honhat lechumyaj? 

34“¿Hä lekalhi tä lesukun pules häpkhilek yäm wuj inät tä itsäy atape? 

35¿Hä lekalhi tä lechen lep lhayis wet äp iwoye m'ak tä lene'tek iwoye? 

36¿Atsi tä hiw'enho lehanyhayaj kalapp'i, wet hiw'enho lehanyhayaj ho'o? 

37¿Atsi tä ihanej chitefwas pules tä iche, wet itsäyhchä inät tä tälho, 

38häpkhilek honhat lhayen iyhäta wet satejen itshatas? 

Dios yen lhämeta itshätäy lhäy'e afwenchey 

39“¿Hä ahäpe elh tä tachowalhanlhi häpkhilek lechunhen t'owalhaj lhäy'e leles, 

40tä ihi lhip tä weskatho tä iniwhihlä lelänek? 

41¿Atsi tä hiw'enho lhäk tsetwos tä leles y'iphen tä nichuyuhen wet t'alhej n'oye 
m'ak che isej? 

Job 39 

1¿Hä lehanej lewhäy tä tson'a lhayis iwo lelesa? ¿Hä lew'enej ch'iwase tä iwo 
lhäsa? 

2¿Hä lehanej chitefwas iwel'alis tä ihi tä lhäs nichätchä? 

3Tä lhaichofwnhatho wet nichätchä lhäs, yokwet nofw tä lhailät. 

4Tä paj wet lhäs takhajaylhi tä ihi tayhi, wet yik wet nitpila. 

5“¿Atsi tä iwahinpetso asno tä tayhi lhele? 

6Olham tä okalelhät lhip tä yen lew'eta, lhip tä ts'anis lhäy'e mak'ataj. 

7Lhaitontehlä wichi lepakas, ihichet'a elh che yen lhuhyeneka. 

8Ilunche tachenhas tä t'ukwe hup, t'ukwe m'ak che w'atshan che tuj. 

9“¿Hä lhenet che w'asetaj tä tayhi lhele tach'otla ame? ¿Ha lhenet che ihihila 
honajche iyhäj lhäkw'et? 

10¿Hä lehanej lewoyneje che lenayhit wet lesajyeneji honhat, wok lehän len'äyij 
tä isaphi honhat tä ihäne lecha? 

11¿Hä let'ekhaye tä lakhajyhayaj ihi wet lewahnej tä yenlhi amho lechumet? 

12¿Hä lhenet che ilanhihila yachuyaj tä wak'alh wet iskonho akapuchehi? 

Dios yen lhämeta wänlhäj lhäy'e yel'ataj 

13“Wänlhäj tiyäjlhaphä tä akäjlhi, tet iwoyek hiw'en pätsaj lhafwis. 

14Iwomhi lhich'ul holo häpkhilek isej tä nahayoj i'pe. 

15Yenhiyet'ak hin'o wok itshäwet tä wuj t'äsihichela. 

16T'uhiyehent'a leles, itech'aynej at che kalelesa. Yenhit'a lelhakliya m'ak tä 
iwoye che m'ak nitälhaye. 

17Tsi olham tä on'äyejo letäfwnhayaj wet äp n'am w'enho lehanyhayaj. 

18Mat che nephä wet inukwe alhoho, tefwaype yel'atas tä iläfwenhen tä õ'iche'pe. 

19“¿Hä am tä lew'enho lakhajyhayaj yel'ataj wet äp leti'pe lew'o w'oley? 

20¿Hä letiyäjayenphä, letech'aynej chol tä tiyäjphä? Iwom leyalh tä fwitsajlhi wet 
wichi nowaye. 

21Ifwiläji honhat tä akäjejlhi lakhajyhayaj, wet äp tiyäje n'oka'tshayaj, 
nowayhiyet'a n'otkwelheley. 

22Iläkwlhi n'onowayhyaj, niwohit m'ak che lhaistunej. Tej tä hiw'en n'ofwajnhat, 
mat yikhit'a lewejej. 

23Iläte n'och'ähal tä isichäthiche tä ihi lehi, lhäy'e n'ohun tä ihi takwey hin'o tä 
i'pe. 

24Che pitsaje n'ofwol, ifwunhiphät'a, lhäy'e lhip tä nakele t'at n'oka'tshayaj. 

25Nichulhejot t'iphayaj n'ofwol chos. Tä kamaj atofwey iläte n'oka'tshayaj, lhäy'e 
sip'äl kaniyatey lepakas. 

Dios yen lhämeta miyo lhäy'e tsetwo 

26“¿Hä ahäpe elh tä ihanej iwoyneje tä iwey'ähat miyo wet itayhat tapinhiye? 

27¿Hä lehanej lewoyneje che lene'tek tsetwo itonitphä lhup? 

28Yen at w'eta tuntey tä takotsochephä tä ihi tachenhas. 

29Tä ihi lew'et iyahinchä tä t'ukwe m'ak che yen leläneka. 

30Leles hits'uhiche w'oyis, tsi lhip tä n'op'itseyhay ihi häp tä tsetwos 
lhaihuthiwek. 

Job 40 

1-2Am tä lhämej n'oye otes tä ohäpe Dios tä laj tumfwaya, leyej tä letatay n'ohlä 
wet chulho m'ak tä oyäme.” 

Job lhay'ayhatchä 

3Tä Lhawuk ileyej lhämet, wet Job nichulho tä yok: 

4“Ihichet'a m'ak che onchulhej amho. W'et om'ayek t'at. 

5Wujmatpey olhämtes. Lepes t'at.” 

Dios yachajo tä tahuyej Job 

6Wet Dios yachajo tä tahuyej Job tä ihi pelhay tä yafwuteji. Wet yok: 

7“Awaklhathen, akhajyen, wet chulh n'oho tä oty'ätshan ameje m'ak. 

8¿Hä lefwetaj otes ihi mat am laj atesa? 

9¿Hä lefwetaj akhajyhayaj te iwoye okhajyhayaj? ¿Hä lefwetaj achos te iwoye 
ochos tä häpe pelhay t'ajnhayaj? 

10Che mälhyejtso, ¡that atape awujyaj, w'uyhi han'ohyaj lhäy'e asilatyaj tä 
lefwetaj i'amej! 

11¡Yahin wichi tä lhaichäjwethä, is che aka'tshayaj y'ayhatchehchä lhamel! 

12¡Is che awäk tä äytajche ithat katsi lhamel! ¡P'ajtitchehchä lhip at che ihi häp 
wichi tä ni'isahen! 

13¡Jänchehlä lhamel, en anaytshayaji n'ot'ilekw'etes tä honataj ihi! 

14¡Wet olham ontäfwenhiyeja tä akhajyhayaj häp tä lekalheji täjtso! 

Dios itichunyenche Job häp iwu lhayis tak 

15“Lhek tetshan iwu lhayis tak tä wujtaj. Häp tä olhenek t'at, tet iwoye am, wet tuj 
hup tet iwoye w'asetaj. 

16Lew'en tä t'unchehen lechäyi t'isanis, wet t'isanis tä ilech'oye takhajayhen. 

17Lechäs tet iwoye pänhichetek tä t'un, wet lesätäy tä ihi t'isan iwo lakotsola. 

18Lhiley lhäy'e takäläy wusche, tet iwoye chinhas tä t'unchehen. 

19Häpe olhenek tä lhamya, wet tajlhamat olham tä ohanej tä otumlä. 

20Tuj hup tä i'pe tachenhas tä itshätäy tä fwitses ihipej tä yen käjyaja. 

21Imächufwi hupelis, weskatchufwi hon'al tä hip'o'pe iyhät. 

22Hal'äy lehupelis hip'o'pe, wet sichuyukwat tä iwhäye tewok lhäsaj ilunejlhi. 

23Che tewok tapoyej, nowayhiyet'a. Tej che inät i'pe lenhus, mat iwo letamseka. 

24¿Atsi tä ikalhi tä itonphä wet äp ilanche tatelhoy wok inayhit lenhus? 

Job 41 

Dios itichunyenche Job häp alhutaj tak tä wujche 

1“¿Hä lehanej tä letonejphä anichäte häp alhutaj tak tä wujche? ¿Hä lenayhtej 
niyäkw lak'aj? 

2¿Hä lenayhtej lenhus akat'ak, wok lenuhtho akek lak'use lhiley? 

3¿Hä lefwetaj lhaip'altsenla ame? ¿Hä ifwenla amho lhämtes tä lakachi itihi? 

4¿Hä lhayenhiyela elh tä akwenek nilhokej ifwalas tä kamaj iläyhi? 

5¿Hä letech'aynej afwenche tä lekoyejlhi? ¿Hä lenayhit wet lhen ales tsinhay 
lakoyeka? 

6¿Hä õ'tihi m'ak tä õ'wompey lew'et? Che õ'wo lhipeya, ¿hä õ'chäjla che õ'fwellhi? 

7¿Hä lotek tiyäjihola t'äj, wok niwok hun tiyäjihola lhetek? 

8Che leti'pe akwey, täkleyhla amej häpkhilek nemhit lhachajo che lefwiye. 

9Elh che häpe che hiw'en m'akitajtso tawelkayejlhi lenowayhyaj. 

10Che õ'läkwlhi, fwitsaj t'at, ihichet'a elh che ifwiho tä tatache. 

11¿Atsi tä inuye wet laj lewit'äyhyajahlä? ¡Ihichet'a! 

Matche tä tanhoch'ay alhutaj tak 

12“Äpte oyämhiyela lepach'ol lhäy'e lakhajyhayaj tä niwoya täjche te iwoye. 

13¿Atsi tä isohiyeja t'äj? ¿Atsihilak itshänejo lehun häp t'isan tä t'un wet äp 
tach'opway? 

14¿Atsihilak ineyhatphä lenhus wet n'äl letsotey tä tanhoch'ayhen? 

15Lep'otes t'un wet äp lajit lepeya, tet iwoye tunte tä i'pe lechäyi. 

16Lhamel lhaip'ajthen wet häp tä ni'isiya t'at, tsi häp tä ichet letape. 

17Wet lhamel inu lhamhomche, wet niwohit täjche inachuhila. 

18Che tanektshan, tet iwoye lep, wet tatelhoy tet iwoye ifwala tä nech'e inuphä. 

19Lak'aj lhal y'ajphä tet iwoye itäj, wet lefwiyhol nitsäype honhat. 

20Lefwak tälhchehen lenhuspel, tet iwoye inät tä naway tä ihi itäj lefwak. 

21Leyalh iwunho fwiyhol, itäj lhal tälhche lak'aj tä y'ajphä. 

22Lew'o t'äj tach'opway, häp tä nilhokej lhamel tä hiw'en wet nowaye. 

23T'isan t'un, niwohit m'ak che tiyäjo, tet iwoye chinaj tä n'olhenek. 

24T'otle tet iwoye tunte tä t'un tä n'ochofwajekcha. 

25Tä inuphä, wet hin'ol tä takhajayhen wuj tä nowaye wet inukwe alhoho. 

26Tej che õttayejlä n'ofwajnhat, mat iwohit'a lelätseka. Tej che õ'nuyeje n'ohun 
wok n'och'äha, mat iwit'äyenhit'a. 

27Tej che chinaj, itech'aynej hup w'ole wok hal'ä tä pathu. 

28N'och'äha che õtiyäjej istunhit'a, wet che õtiyäjej tunte tä itselhäj, tet iwoye hup 
w'olefwaj. 

29Etektaj che õy'ajej tet iwoyek hal'ä w'ole, wet che ilätlä n'ohunis pakas, 
t'ischeyejlhi t'at. 

30Che lhaiton, hich'esajchehen iyhät, tet iwoye honhatcha tä õ'sajeji yachuyajw'et. 

31Inawayyenhi awalak pajla'tha nilhok inät isop'anhi t'at, tet honhat lhits'i. 

32Tä imälheche len'äyij isiy, tet iwoye n'ow'oley tä ipelaji tä õyisetlä. 

33Ihichet'a elh m'ak che te iwoye tä i'pe honhat tä oyenlhi wet laj lenowayhyaja. 

34Tatayhlä nilhokej m'ayhay tä wus, wet niyatej nilhok itshätäy tä fwitses.” 

Job 42 

Job tach'ahuye Dios lhämet wet lhay'ulhan 

1Tä Lhawuk ileyej lhämtes tä iwoye, wet Job nichulho wet yok: 

2“Nech'e ohanej tä am tä nilhokej m'ak tä lekalhi, wet m'ak at che häpe che 
lhetne, matche t'at. 

3Isit'a m'ak tä owoye mathi tä ottayejlä achumtes häp olhämtes tä laj 
lehanyhayaja. Oyäme mathi m'ak tä n'am hanej, oyen lhämeta m'ayhay tä n'am 
täfwelej tä inu'pe otichunhayaj. 

4Ammat tä lhok, Ch'ahu n'oye tä otahuy amej, wet chulh n'oho tä oty'ätshan 
ameje m'ak. 

5Pajtha athana ts'ilak tä olät hach'oye, mat nech'e ottelhoy t'at tä aiw'en. 

6Häp tä tamenej tä olhay'ulhan, wet ottayhiphä mok'otaj tsi owo ohusek elha.” 

Dios wuj tä itiyej lakäpfwayaj Job 

7Tä Lhawuk ileyej tä tahuyej Job, te äp ifwenho Elifaz tä yok: –Lhäy'e unfwas wuj 
tä owäkw i'amejen, tsi isit'a alhoho m'ak tä amel lhämej n'oye, tehit'a iwoye 
okawo Job. 

8Wet häp tä oyok, Chumaye siete w'asetas lhäy'e tson'atas wet hoye okawo Job. 
Enaylhi atapehen awunek, wet okawo Job y'alhyenlan'o amehen. Wet 
otch'ahuhiyela t'alhyaj wet otihit'ala amejen awit'äyhyaj. Tsi amel matche tä 
ach'isukwis, isit'a alhoho m'ak tä lhämej n'oye, tehit'a iwoye okawo Job. 

9Tä mälhyejtso, Elifaz, lhäy'e Bildad, wet Sofar, lhamel iwoye Lhawuk lhämet, wet 
Lhawuk tach'ahuye lakawo Job tä y'alhyene lhamel. 

10Tä paj wet Lhawuk hiw'enho Job m'akn'aj tatäyej, wet äp ithatpe iyhäj. 

11Wet nilhokej lepuhfwas tä hin'ol lhäy'e tä atsinhay ihoye, lhäy'e lakalay'is tä 
pajchehen, wet lhamel tachufwiyej tä iwo lakäjyaja. Wet lhamel tahuyej tä yok: –
Is tä tajyäme awit'äyhyaj. Tsi tefwayej tä Lhawuk yäm äytajche m'ak tä itiyej. Wet 
lhamel hiw'enho chinaj t'äj, äp hiw'enho n'ofwujhi tä oro. 

12Lhawuk takäpfwaye Job, ifwayhatpe tä itiyej nekchämis tä pajchehen. Nech'e 
catorce mil (14.000) tson'atas, seis mil camellos, dos mil w'asetas tä 
n'ochumyenhay, wet mil asnolis. 

13Te catorce leles tä hin'ol wet tres tä atsinhay. 

14Atsinha tä thaläkw lhey Jemima, elh tä yiklhache lhey Cesia, wet elh tä 
imälhhen lhey Keren-hapuc. 

15Ihichet'a atsinhay tä isis tä i'pe honhat che te iwoye Job les tsinhay. Wet lajcha 
itech'aynej leles tä hin'ol tä hiw'enho lakäywet lhip. 

16Tä tälhe tähestso, Job kamaj iläyhi ciento cuarenta (140) nekchämis, wet 
hiw'enpe lechetsos leles wet äp leles. 

17Wet tä nem koyhyaj tä hich'ut, häp tä y'il p'ante. 

Salmos 

Salmo|Sal 1 

LIBRO 1 
(SALMOS 1-41) 

Dios leles len'äyij wet akachuhantses len'äyij 

1Lhawuk lakäpfwayaj tä is iyej hin'o tä niwoyaye wichi tä ni'isahen lhämet, wet 
ninuyakwe wichi tä lech'isukyajay ihi len'äyij, wet nittayaphäwhäye lhamel tä 
aläkwyhantses, 

2mat itiyej lehumnhayaj Lhawuk lechufwenyaj, wet yen tichunhayaja ifwalapej 
honatsipej. 

3Lham hätet iwoye hal'ä tä iwhäye tewok. Tä nichätepej lewhäy iwo lhaya, wet 
ihanhiyejt'a chik tamchäy lew'ole. Nilhokej m'ak tä yenlhi wuj tä isen. 

4Tek mälhyejtso wichi tä ni'isahen, hätet iwoye hup tä yafwthi ichäj. 

5Häp tä tamenej tä wichi tä ni'isahen nichäthihola Dios lakalelhthayaj, wet lew'et 
ihiyejt'ala Dios laka wichi. 

6Lhawuk t'uyehen wichi tä isen, mat wichi tä ni'isahen nofwila. 

Salmo|Sal 2 

Niyat tä Dios yen lhäsa 

1¿Chipte tä iwo lehuyaja wichi tä i'pe honhat? ¿Chipte tä fwetaj iwoye m'ayhay tä 
lajit lahaya? 

2Niyatey lhäy'e n'owustas tä i'pe honhat lhaihutchewek tä lhaiwaklhatejen 
laka'tshayaj, yämthilek tatayhlä Lhawuk lhäy'e elh tä itshupyeneje tä yen niyata. 

3Lhamel t'änhen tä yok: “¡N'atiyej kanhi lhat'akay tä yäyit n'amejen! ¡N'aleyej tä 
yen lakwenkaya n'amel!” 

4Mat Lhawuk tä yen lew'eta pule t'ischeyej wet iläkwethä lhamel. 

5Itiyej lewäk wet ilhaklit lhamel, wet tahuyej tä yok: 

6“Olham pajche oyen t'amajchetayej elh tä oyen niyata. Lham i'pe Sión, häp 
chenaj tä ot'amajchet.” 

7Niyat yokwe: “Oyenla lhämeta m'ak tä Lhawuk t'uhläk iwoye. Lham ifwel n'oho 
tä yok, Ahäpe olhäs. Tälhe fwalana Ajchan'o. 

8Alhej n'oye yämthilek alewuk nilhokej wichi tä i'pe honhat, yäk nichäte lhip tä 
lepes. 

9Lewasthiyejila lhamel akhajyhayaj tä wuj, lewohla lhipeya, mälhhiyejat iwoye 
towhay tä iyhät.” 

10Tä mälhyejtso, amel tä aniyatey lhäy'e n'owustas tä i'pe honhat, hanayej täjtso, 
achufwenayej ochufwenyajayna. 

11-12Wunitay häp Dios wet n'okwiyayej. Khosche katsi tä lheyayhi tä itayche wet 
tiyayej anowayhyaj. Tsi elat lewäk ihi wet iso amejen haw'atshancheyaj. Tsi che 
iwo lewäka, iwoye t'at. Dios lakäpfwayaj tä is iyej t'at häp wichi tä ilethane. 

Salmo|Sal 3 

David t'alhe Dios lech'otyaj 
David yenlhi p'ante letenekna tä ilethanlä häp lhäs Absalón. 

1¡Iwuk, wujpey otayhfwas, wujpey lhamel tä tatay n'ohlä! 

2¡Wujpey wichi tä yok, “Dios tek ifwayhthila”! 

3Mat am, Iwuk, ahäpe ofwamthi. Lewujyenn'o wet leneyhatphä olhetek tä 
lekhajyenn'o. 

4Ot'änch'oye Lhawuk, wet nichulh n'oho tä i'pe laka chenaj tä t'amajchet. 

5Olhaithat katsi wet omä. Tä on'om, ois t'at, tsi Lhawuk t'u n'oye. 

6Onowayhiyet'a nifwotaj tä wuj tä oihi lechowej tä t'uhläk inu n'oye. 

7¡Iwuk, nephä! ¡Fwayhatn'o, ika Dios! Let'ajenla lech'alos häp otayhfwas, 
lenäksihena letsotey häp wichi tä ni'isahen. 

8Am, Iwuk, ahäpe N'ofwayhthi. ¡Käpfwayeje le'isyaj häp aka wichi! 

Salmo|Sal 4 

Olhämet tä eyte omähi 

1Dios tä oalefwayhthi, chulh n'oho chik ot'än hach'oye. Am tä lefwayhat n'oyej 
olhakli, p'altsen n'oye, ch'ahuye ot'alhyaj. 

2Amel tä lefwetaj ahäpehen n'owuhuy tä len'ohyajay ihiche, ¿atsihila ifwalak 
leleyej tä lesitäyen Elh tä häpe owujyaj? ¿Atsihila ifwalak nem lewatläk let'ukwe 
m'ak tä laj lahaya lhäy'e tä kamatache? 

3Hanayej tä Lhawuk tatshupiye hin'o tä t'ifwtiyej. Hanayej tä Lhawuk tach'ahu 
n'oye chik ot'änch'oye. 

4¡Uyayhlä, leyayej hach'isukyajay! Tä lemäkwe katsi, ok tam wet atetshanay. 

5Tä lelänhen itshätäy tä lhen han'okhayajayej Lhawuk, is chik newache m'ak chik 
ni'isa chik tumchä tä ihiche ahusey. 

6Wujpey wichi tä yopejkwe: “¿Atsihilak iti n'amejen lhakäjyaj?” Olham 
olhaip'altsen ame, Iwuk, oyok, ¡Chen n'oyehen isi, Iwuk, tä ahäpe elh tä 
akäpfwayhtsajej m'ak tä ischehen! 

7Lhäy'e lhip okäjyaj tä leti n'oyej, inu'pe wichi tä hiw'en lhäk tä naya lhäy'e hat'es 
tä wuj. 

8Olhaithat katsi wet omä t'at, tsi am, Iwuk, let'u n'oye wet otamsek ihi. 

Salmo|Sal 5 

Tä nech'e fwala ot'alhe Dios lech'otyaj 

1Iwuk, ch'ahuye olhämet. Yahinn'o tä ochowej yikej olhakli. 

2Ika Dios tä ahäpe oka Niyat, ch'ahu n'oye tä ot'än hach'oye, tsi am tä owo 
ot'alhyajaphä amej. 

3Tä nech'e fwala lelät n'oye, oyäp'elhej tä oho ame. Ofwel amho otichunhayaj wet 
ottayek lechulh n'oho. 

4Ahäp Dios tä nhumina m'ak tä ni'isa. Wichi tä ni'isahen ihanhiyejt'ak iwo lew'eta 
awhäye, 

5wet lhamel tä lhaichäjwethä ihanhiyejt'ak lhay'aj ame. Len'äyihomche iyhäj tä 
iwoye m'ak tä ni'isa, 

6letäyhat lhamel tä lhämtes kamatachehen, wet letiyej kanhi akantses wet äp 
aläntses. 

7Mat olham oisej ahumnhayaj tä nittäya, wet lewahin n'oyej tä otiyäjchufwi 
Haw'et, wet on'okwi amej mälhewek ohusek tä oihi Haw'et tä Amajchet. 

8Iwuk, tä otayhfwas iche, hän n'okwe han'äyij tä is alhoho yämthilek onukwe t'at. 

9Lhamel lhämtes mathichehent'a wet lhäy'e lhip tä ni'isa lehusey. Lak'ajlhich'utes 
hätet iwoye p'itsekhi tä tafwoche, wet ikänitchehen lhämtes tä ni'isachehen. 

10¡Dios, en tesayej lhamel wet tasnhen! ¡En at lhamel lewit'äyhyaja m'ak tä iwo 
huseya'pe tä t'uhläk iwoye! ¡Tä wujpey lech'isukyajay tä iwoye, tiyej kanhi 
lhamel tsi itay ahilä! 

11Mat is chik nilhokej wichi tä ilethan ame akäswethä, wet najit lepesa tä 
ichoywethä, tsi let'uyehen lhamel. Wet lhamel tä aihumin akäswethä amej, 

12tsi am, Iwuk, letiyej akäpfwayaj tä is häp elh tä t'ifwti amej, wet ihi t'at lechowej 
hap'altsenyaj wet tafwamhi. 

Salmo|Sal 6 

Ot'alhyaj che owit'äyhyaj ihi 

1Iwuk, yej chuwet n'oye tä lefwonn'o, wet yej tasinn'o tä awäk ihi. 

2Iwuk, p'altsenn'o, tsi olät lhame tä noj okhajyhayaj. Iwuk, nachaj n'oye 
ow'atshancheyaj, tsi imälhewek ot'isan tä otchettiche tä äytaj. 

3¡Otchettiyejche onowayhyaj! Wet am, Iwuk, ¿chihlahätek leho n'oye? 

4¡Lhuu Iwuk, fwayhatn'o! ¡Häp tä isej ahumnhayaj tä nittäya, fwayhatn'o! 

5Tsi elh tä n'op'itsek nem itichun hach'oya. Häp elh che ihi honhat tä atojchä tä 
n'op'itseyhay lew'et ihanhiyejt'ak aiwunit. 

6Oy'elej tä otafwlhi, honatsipej wuj olhafwyhayaj yäk ottet'ilis t'ulhpe ot'alaj. 

7Tä wuj tä olhailät, nemhit otkhajay tä oyahinphä, häp tä wujpey otayhfwas. 

8¡Mäyay och'oye, amel tä lewoyaye m'ak tä ni'isa! Lhawuk iläte olhafwyhayaj, 

9ichum'atlä ot'alhyaj wet nichulh n'oho tä olhaip'altsene. 

10Otayhfwas y'inhiyejena lenowayhyaj, lhamel n'äfwelhihena wet nikalelhäja 
m'ak tä iwoye. Inuhikwela alhoho wet nemla ow'en. 

Salmo|Sal 7 

Lhawuk häpe N'okalelhthayajwo tä is 
David letenek tä yenlhi tä yen letichunhayaja hin'o tä lhey Cus tä tälhe Benjamín laka wichi. 

1-2Iwuk Dios, olethan ame. Fwayhat n'oyej nilhokej otayhfwas tä iti n'oyej 
laka'tshayaj. Fwayhat n'oyej lhamel tä hätet iwoye t'owalhas, elat iwo olhipeya 
wet nehit katsik ifwayhthilan'o. 

3-4Iwuk Dios, chik otes iche tä owoyeje m'ak tä ni'isa p'iya häp oelh tä iwoyej 
n'oye m'ak tä is, wok isit'a alhoho p'iya m'ak tä owoyeje elh tä yenn'o 
letayhfwaya, 

5is chik otayhfwa ihänlhin'o wet ifwitn'o wet isakan n'oyej, wet ithat honhate 
on'ohyaj wet t'äspe. 

6¡Iwuk, aneyhtejphä aka'tshayaj! ¡Tayhlä otayhfwas lewäk! Am tä pajche let'ithat 
lewhäy chik lewo akalelhthayaja, ¡ch'ot n'oye! 

7Is chik nilhokej wichi tä i'pe honhat lhaihut ame, wet tä lhe puleye a'en 
Niyatayej. 

8Iwuk, tä am letiyej akalelhthayaj wichi, kalelhät n'oyej o'isyaj, kalelhät n'oyej tä 
laj otesa. 

9Dios tä ais, am tä letetshan hin'o letichunhayaj lhäy'e m'ak tä ilech'oye lehusek, 
¡hämit m'ak tä wichi tä ni'isa iwoye, wet khajyen elh tä le'isyaj ihi! 

10Dios häp tä lhaip'oyej n'o'pe, lham tä ifwayhthen wichi tä lehusey isen. 

11Dios häpe N'okalelhthayajwo tä is, wet ifwalapej itiyej lewäk häp iyhäj tä 
ni'isahen. 

12Chik hin'o niwoya lehusek elha, wak'alh Dios lefwajnhat tä yäm y'uy, wet 
lelutsej t'ak t'unho t'at, 

13wet itihi lech'ähal tä lak'ehen, wet ipiyne m'ak tä t'uhläk ilänej. ¡Pajche wak'alh 
t'at takwelheley tä lhäy'e lhip tä ni'isa! 

14Lhek yahinya hin'o tä kahap'altsentsaja, lhailät tet iwoye atsinha tä 
takapuhtshan, hich'otshanej m'ak tä ni'isa wet iwo lhäsa tä häpe n'otkanyaj. 

15¡Tij chowej tä pitoj, mat lhamlak nichäte! 

16¡M'ak tä ni'isa tä iwoye lhäy'e tä tanuhanlhi, lhamlak lewit'äyhyaj! 

17Mat olham owunthila Lhawuk tsi häpe Elh tä is alhoho. Otenla otenkay tä 
owujyen häp lham tä lajit letumfwaya. 

Salmo|Sal 8 

Dios lewujyaj wet hin'o len'ohyaj 

1Iwuk tä olhamel oka Niyat, ¡matche tä nilhokej wichi tä i'pe honhat itoyen ame! 
¡Awujyaj y'aje lhip tä iw'echehi pule! 

2Häp tä isej nä'tshas lhäy'e iyhäj tä tiphen tä aiwunit, lhenlhi akhajyhayaj tä lhehi 
tä atayhfwas itayche, yämthilek lehämit lhamel tä niwoyaye ämet wet itay ahilä. 

3Tä oyahin pule tä akwey lhenek, lhäy'e iwel'a lhäy'e katetsel tä letihi lew'etes, 

4otichunhayaj yok, ¿Chipte tä lhen atichunhayaja hin'o? ¿Atsi m'ak tä häpe? Tsi 
hin'o t'at, ¿wet chipte tä lhen alhakliya? 

5Lhene elh tä tatäy lhimphaj wet lhen häpeya dios, leti'pe lewujyaj lhäy'e 
len'ohyaj. 

6Lhen niyatayej akwey lhenhay, wet nilhokej m'ayhay tä letichufwi lepach'ol, 

7tson'atas, weyis, lhäy'e nilhokej tshätäy tä fwitses, 

8afwenchey, w'ahat lhayis, lhäy'e nilhokej m'ayhay iyhäj tä ihi inät. 

9Iwuk tä olhamel oka Niyat, ¡matche tä nilhokej wichi tä i'pe honhat itoyen ame! 

Salmo|Sal 9 

Owo graciasayej Dios 

1Iwuk, omälhetwek ohusek tä owunit ame wet oyen lhämeta nilhokej m'ayhay tä 
isen tä lhenlhi. 

2Iwuk tä najit atumfwaya, wuj tä okäjyaj ihi. ¡Ofwitsenej ochos tä on'okwi amej 
wet oten otenkay tä oaiwujyen! 

3Otayhfwas inukwe alhoho tä noway ame, nichätche katsi wet y'inhen. 

4Ahäpe N'okalelhthayajwo tä is, letatayhiphä aniyatyaj wet lewoyej n'oye m'ak tä 
is alhoho. 



995 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

5Lhäm äytajche afwonyaj tä letiyej wichi tä iche honhat tä w'enha lhamejen, wet 
lelänhen lhamel tä niwoya lep'altsenyaja. Letäyhat lhamel häpkhilek nehit katsik 
yenla letichunhayaja yämlek tiyäj'attsiy. 

6Y'inhen otayhfwas wet hupuy tä lewuk hap'akej, tatäy t'at tä lewasthiche wet 
nehit katsik yenla letichunhayaja. 

7Mat Lhawuk häpe Niyat yämlek tiyäj'attsiy. Ikhajyen leniyatyaj wet wak'alh t'at 
yämlek iwo lakalelhthayaja. 

8Häpkhila lakalelhthayaj tä is alhoho che itiyej nilhokej wichi tä i'pe honhat. 

9Wichi tä n'och'atkanyaj itiyej, häp tä leletnhawet Lhawuk, wet t'uye t'at che atha 
lhamel len'äyij. 

10Iwuk, häp lhamel tä nitäfwel amej, lechayaj iti amej, tsi lewomhit'a lhamel tä t'u 
amche. 

11¡Ten n'otenkay tä len'okwiyej Lhawuk, Niyat tä yen lew'eta Sión! ¡Wo silätayej 
wichi tä iche honhat m'ak tä lham yenlhi! 

12Dios tek hip'ethatlä wichi tä lelhakli ihi, wet tach'ahuye t'änyaj tä iwoye, wet 
itasnhen iyhäj tä inuyepej lhamel. 

13Iwuk, p'altsenn'o. ¡Lhek yahinya wichi tä n'äyi n'oho, wuj tä ilhaklitlhin'o! 
¡Fwayhat n'oyej ot'ilek, tsi oihi t'at lepe! 

14Häpkhilek otkasthi Jerusalén lepelis, nemhit häpe ot'ilek lepe, wet ofwenhihola 
wichi tä t'uhawet amej tä õ'aiwunit, wet okäjyaj ihi tä lefwayhatn'o. 

15Wichi tä kahäpeya aka wichi tij chowej, mat lhamel t'at tä nichäte. Iskathen laka 
niyhäy, mat lhamel t'at tä t'äsi wet hits'ulhakejwethä lepach'ol. 

16Lechumtes tä iwoye häp tä yäythen, wet Lhawuk itäfwnhatej wichi tä lham t'at 
tä lewoynejek täjtso. 

17Wichi tä kahäpeya Dios laka wichi, häp lhamel tä ni'isahen tä hip'ethatlä Dios, 
nilhokej lhamel tiyäjiyela honhat tä atojchä tä n'op'itseyhay lew'et, wet noj. 

18Tsi Dios tek hip'ethatlä p'elitses, wet leniwhayaj tatäyhit'ala lhamel. 

19Nephä, Iwuk, yej tach'anlhayeje m'ak tä iwoye hin'ol tä lhaichäjwethä. Wo 
akalelhthayajayej wichi tä kahäpeya aka wichi, tä ihi tä letatache. 

20Thathomche lenowayhyaj yämlek nowayhen. Is che nitäfwel lhamejen tä 
niwohit m'ak che häpehen, hin'ol t'at. 

Salmo|Sal 10 

Olhaip'altsene Dios chik tatayhlä wichi tä ni'isahen 

1Iwuk, ¿chipte tä aletonte? ¿Chipte tä aleskat häp ifwalas tä n'olhakli iche? 

2M'ak tä wichi iwoye, lhaichäjwethä wet iwohit'a lep'altsenyaja, ihänlhi elh tä 
p'elitsaj yämlek iwit'äyen. Matkat lhamel t'at tä yähäyhi t'akanyajay tä t'uhläk 
iwoyeje elh. 

3Hin'o tä niwoya lep'altsenyaja, lhaiwujyenej lenech'ethayajay. Elh tä yen 
tichunhayaja m'ayhay chik iti lhamej, itiyej lhämtes tä ni'isachehen häp Lhawuk 
wet yen w'et m'ayeka. 

4Iyahinphä wet yok, “Dios ihichet'a, ihichet'a elh tä itetshan m'ak tä owoye.” Häpe 
t'at täjtso letichunhayaj, elh ihichet'a. 

5Wet ikalhipej m'ak tä iwoye, yäme tä akalelhthayaj wuj tä atofwehlä, wet 
iläkwethä letayhfwas. 

6Letichunhayaj yok, “Ihichet'a elh chik ikalhla n'ohi, wet owit'äyhyaj ihihit'ala.” 

7Iwit'äynej iyhäj häp lhämtes tä ni'isachehen, w'et yämlhi t'at wet lefwitseyaj ihi. 

8Ichowalhehen iyhäj lew'etes, iniwhichehen n'äyhäy yämlek ilän elh chik häpek 
hiw'enlä. Tatey ilehthiyejt'a elh tä laj takwelheleya, 

9hätet iwoye t'owalhaj tä ihi chowej tä yen lew'eta, iyahinlhihlä elh tä p'elitsaj 
wet tiyäjpe wet itsoklhi, wet itone lehi tä iwaklhat wet ithatho. 

10T'upeyhen tä takaniwhan yäk lelänek ihi. 

11Hin'ol tä kahap'altsentsesa fwetaj Dios niw'ena. Yäme tä Dios atofwe wet 
niwohit m'ak chik hiw'enej. 

12¡Nephä, Iwuk, tasin hin'ol tä kahap'altsentsesa! ¡Yej p'ethatlä iyhäj tä lelhakli 
ihi! 

13Dios, ¿chipte tä ailäkwlhi häp hin'ol tä kahap'altsentsesa, häp lhamel tä fwetaj 
tek letetshanhila m'ak tä iwoye? 

14¡Lew'en t'at m'ak tä lhäy'e lhip tä ni'isa tä iwoye, wet lewohla lahayayej lhamel! 
Elh tä newache lech'otyaj lhayachaj ame, wet am t'at tä letach'ote chipenhas. 

15¡Iset lakhajyhayaj häp hin'ol tä kahap'altsentsesa! ¡Tetshan m'ak tä ni'isa tä 
iwoye, pajla'tha nojphä tä iwo lahaya nilhokej! 

16Lhawuk häpe Niyat tä n'ilataj yämlek tiyäj'attsiy. Ichenla wichi tä w'enha 
lhamejen tä ihi laka honhat. 

17Iwuk, leläte t'at t'alhyajay häp iyhäj tä lhaknichäjawethä. Lekhajyenhen lhamel 

18wet letach'ahuye iyhäj tä n'och'atkanyaj itiyej, lhäy'e lhamel tä chipenhas. ¡Is 
chik hin'o tä lhamtej honhat t'at ileyej tä ilänhen iyhäj! 

Salmo|Sal 11 

Ochayaj iyeji Lhawuk 

1Olham oyen oletnhaweta Lhawuk. Tä mälhyejtso, ¿chipte tä hin'ol yok: “¡Mäh 
lethane chenhas, hätet iwoye afwenche!? 

2Lhek yahin hin'ol tä kahap'altsentsesa, lech'ähel ihi t'at lelutsej wet lhaiskathen 
tä iniwhihlä hin'ol tä isen yämlek tiyäje. 

3Wet chik tatäy m'ak tä wichi isej, ¿atsi m'ak tä isej hin'o tä is alhoho?” 

4Matkat Lhawuk ihi t'at Lew'et tä T'amajchet, leniyatyaj ihi t'at pule, wet iyahin 
wichi tä ihonhate wet ihanej m'ak tä lhamel iwoye. 

5Lhawuk itetshan t'at wichi tä isen lhäy'e iyhäj tä kahap'altsentsesa, wet wuj tä 
n'äyihomche hin'ol tä fwitses. 

6Itsäyhla'pe itäj lhäy'e azufre häp hin'ol tä kahap'altsentsesa. Ichenhiyela yafwthi 
yämthilek y'uho, tsi häp tä t'uhawetej lhamel. 

7Tsi Lhawuk häpe elh tä is wet ihumin m'ak tä is. Häp tä tamenej tä wichi tä ische 
alhoho hiw'enla tate'pe. 

Salmo|Sal 12 

Ot'alhe Dios che itiyej lech'otyaj laka wichi 

1Fwayhat n'ohen, Iwuk, tsi nemhit iche wichi tä isen, nemhit ow'en hin'ol che 
lehusey ts'ilak. 

2Lhaifwech'en'atwethä, ikänitchehen lhämtes, mat nikalelhäja m'ak tä yäme. 

3Iwuk, tiyej kanhi kantses. Lanhi tä lhayej wichi iyhäj lhamel tä 
lhaiwujyenejwethä lhämtes tä iwoye, 

4häp lhamel tä yok: “Häp tä isej olhämtes tä owoye, olhamel okalhihila m'ak tä 
owatlä. Olewuk t'at olhayhi. ¿Atsi tä fwetaj ifwel n'ohohen m'ak che owoye?” 
5Häp täja Lhawuk lhämet, yokwe: “Häp wichi tä p'elitses wet nitkhajayahen, 
n'och'atkanyaj itiyej wet wuj leteläythayaj. Häp tä tamenej tä onehiphäla, 
ow'enhihola och'otyaj tä wuj tä lhamel iwatlä.” 

6Wuj tä isen m'ayhay tä Lhawuk ifwenho leles, hätet iwoye plata tä lewos ithatho 
siete veces itäj, lhäy'e lhip tä isilataj. 

7Am, Iwuk, let'uhla n'oyehen, let'amajpej n'oyejenlä häp wichi tä ni'isahen. 

8Lhamel tä niwoya lep'altsenyaja ilun'atwethä, wet nilhokej wichi iwunit t'at 
m'ak tä ni'isa. 

Salmo|Sal 13 

Ot'alhe Dios lech'otyaj 

1Iwuk, ¿hä lep'ethathila n'ohlä yämlek tiyäj'attsiy? ¿Hä lajit lepesa tä leweskathila 
n'ohlä? 

2¿Hä lajit lepesa tä oteläythayaj lhäy'e ofwitajayaj ihiyeja ohusek? ¿Hä otayhfwa 
lhaiwujyenla n'o'pe yämlek tiyäj'attsiy? 

3Iwuk Dios, yahinn'o wet chulh n'oho, khajyen ohusek häpkhilek ot'ilek 
nimäyenan'o. 

4Isit'ak otayhfwa yok, “¡Okalhi!” Isit'ak t'ischeylhi n'oyej chik n'am is alhoho. 

5Mat olham ot'ekhayej ame ahumnhayaj tä nittäya. Ohusek lakäjyaj ihi tä 
lefwayhatn'o. 

6Otenla otenkay tä oaiwunit, tsi wuj m'ak tä is tä lewoyej n'oye. 

Salmo|Sal 14 

M'ak tä ni'isa tä ihi hin'o lehusek 
(Salmo 53) 

1Wichi tä ch'isukwis iti lhamhiche letichunhayaj wet yok: “Dios ihichet'a.” Lhamel 
lhaikänchiyejen m'ak tä ni'isachehen. Ihichet'a elh che iwoye m'ak tä is. 

2Lhawuk tä ipuleye iyahin t'at wichi yämthilek hiw'en che iche p'iya elh tä ihan 
m'akej wet t'ukwe Dios. 

3Mat nilhokej ileche Dios len'äyij wet lhaikänchiyejen m'ak tä ni'isa. Nemhit iche 
elh che iwoye m'ak tä is, ihichet'ak tefwajni. 

4“Wichi tä iwoye m'ak tä ni'isa lehanyaj ihihit'a”, yokwe Lhawuk. Lhamel tufwen 
oka wichi, itech'aynej pan tä tuj, wet yenhit'a lewuka Lhawuk. 

5Ichetthiyejchela lenowayhyaj, tsi Dios iyej t'at wichi tä iwoye lhämet. 

6Õ'läkwethä wichi tä iwatlä häp Lhawuk, mat lham t'amajej t'at lhamel. 

7¡Istajyak Israel lhayis lefwayhyaj tälhe chenaj tä Sión! Che Lhawuk tach'ote laka 
wichi Israel wet yachaje letamsek, nilhokej lhamel akäslawethä. 

Salmo|Sal 15 

M'ak tä is chik hin'o iwoye yämlek ihoye Dios 

1Iwuk, ¿atsi elh chik ihihila Haw'et tä Amajchet? ¿Atsi elh chik yenla lew'eta 
chenaj tä amajchet? 

2Häpe elh tä matche tä t'amaj lhamejlä m'ak tä ni'isa, wet iwoye m'ak tä is, wet 
imälhetwek lehusek tä yäme m'ak tä matche. 

3Häpe elh tä niwoyayeje lhämet tä ni'isa elh chik häpe, wet niwoya lewit'äyhyaja 
elh, wet nisitäyena elh tä lew'etfwa. 

4Häpe elh tä y'ulhan wichi tä Lhawuk y'ulhan, mat ihumin elh tä ihumin Lhawuk. 
Yäm matche lhämet tä iwoye, tej chik atha mat iwoye t'at. 

5Häpe elh tä icheyjäntej elh laka chinaj t'äj, mat tek iwatläk ikalheji lhip. Tej chik 
õ'fwenho lakaha yämlek iwit'äyen elh tä laj letesa, iwohiyet'a. Elh tä iwoye 
tähestso kalelhäj, tek ihichela lewit'äyhyaj. 

Salmo|Sal 16 

“Ahäpe Owuk, ihichet'a m'ak chik oisej, tajlhamat am” 

1Dios, amaj n'oyej, tsi am tä olethan ame. 

2Ofwel amho tä oyok, Ahäpe Owuk, ihichet'a m'ak chik oisej, tajlhamat am. 

3Mat häp wichi yäme lhamel laka dios lhayis tä ihonhatena, wet yok: “Ahäpehen 
owuhuy tä takhajayhen.” Mälhyejtso lhämet lhamel tä ihumin 

4wet yäm wujpey lecheyälis tä yenwethä wet wuj tä itiyej len'okhayaj. Mat chik 
ilänhen itshätäy tä yen n'okhayajayej, wet olham tek olhaip'ajthiyeja lhamel, 
owohit'ala lheyisa. 

5Am, Iwuk, nilhok m'ak tä ow'en, ahäpe t'at, wet nilhok m'ak tä ihla n'oyej, ahäpe 
t'at. Am t'at tä lehän n'okwe on'äyij. 

6Iwuk, matche tä ois alhoho. Ois at amej wet wuj tä okäjyaj ihi. 

7Owunthila Lhawuk tsi iwo ochoweja. Tä honatsipej ichufwen n'oyej m'ak tä is 
alhoho. 

8Olehiyejt'a tä otipej lhamej Lhawuk. Ihi t'at olhip tä ofwomkat wet tek wohla 
m'ak chik iwit'äyenhilan'o. 

9Häp tä tamenej tä lhäy'e lhip tä okäjlhi. Matche tä otamsek ihi, 

10tsi tek lewomla n'ohi honhat tä atojchä tä n'op'itseyhay lew'et. Oyok, 
lewomhit'ala n'ohi chowej tä ohäpe akawo tä is. 

11Lepäynhila n'oye n'äyij tä tiyäje n'ow'atshancheyaj. Tä lhe n'oyej, matche tä 
okäjyaj ihi yämlek tiyäj'attsiy. 

Salmo|Sal 17 

“¡Nephä, Iwuk, tayhlä otayhfwas!” 

1Ch'ahu n'oye, Iwuk, tek w'et ot'än hach'oye. Hach'ote thate ot'alhyaj, tsi 
häpkhit'a olhämtes tä kamatachehen. 

2Tä otes newa ahilä, äm kalelhäj, tsi am lehanej t'at m'ak tä is alhoho. 

3Letäfwelej otichunhayajay. Tä honatsi leho n'oye, lhelhtej n'oye m'ayhay tä 
äyteschehen tä näm n'oye, mat lew'enhit'a m'ak che ni'isa che oti lhamhi. 
Newache olhämtes che ni'isachehen, 

4mälhyej tä wichi iyhäj iwoye. Otenhit'a hin'ol tä fwitses lakey, mälhyej tä ämtes 
ne'tek owoye. 

5Onukwe t'at han'äyij, olehiyejt'a. 

6Dios, ot'alh ame, tsi ohanej tä lechulh n'oho. Hach'ote that n'oye, ch'ahuye 
olhämtes. 

7Am tä lefwayhtej letayhfwas häp wichi tä ilethane akhajyhayaj, päyen n'oye 
ahumnhayaj tä isilataj tä nittäya. 

8Amaj n'oyej, mälhyej m'ak tä lhäy'e lhip tä let'uye. P'oyej n'o'pe afwis lehupel, 

9häpkhilek nisakana n'oyej hin'ol tä niwoya lep'altsenyaja tä inu n'oye, häp 
otayhfwas tä ilun n'oyej tä t'uhläk ilänn'o. 

10Lhaichäjwethä, iwoye lhämtes tä ni'isachehen. 

11Ihänlhin'o, lhailafw n'oyej tä t'uhläk ithatn'o katsi. 

12Hätet iwoye t'owalhas tä fwitses tä ihi chowej tä yen lew'eta, iniwhich'oye m'ak 
che nekche lhip yämlek tiyäjpe. 

13¡Nephä, Iwuk, tayhlä lhamel, häpkhilek lakamchetey itihiche honhat tä am 
lekalhi! ¡Häp tä isej afwajnhat, fwayhat n'oyej hin'ol tä niwoya lep'altsenyaja! 

14¡Iwuk, häp tä isej akhajyhayaj, fwayhat n'oyej honhat leles, häp wichi tä ts'ilak 
m'ak tä lew'et honhat tä yen tichunhayaja, wet teskanejen m'ak tä Alewuk, wet 
leles yipsen, wet äp hin'äyhlä lhip lechetsos! 

15Mat olham, naya n'oyej o'isyaj, wet ottey aiw'enla che on'om tä omä. 

Salmo|Sal 18 

David letenek tä ikalhi p'ante letayhfwas 
(2 Sam 22.1-51) 

Ifwala p'ante Lhawuk ifwayhat lakawo David tä Saúl lhäy'e nilhokej letayhfwas iyhäj t'uhläk ilän, 
wet häp tä David yenlhi letenekna. Yok: 

1Iwuk, ahäpe okhajyhayaj. Oaihumin t'at. 

2Am tä ahäpe op'ot wet Ofwayhthi, oka Dios wet oletnhawet. Ahäpe chenaj tä 
olethane wet otfwamhi, ahäpe n'okhajyhayaj tä ifwayhatn'o. Ahäpe ow'et tä 
atojphä tä oihi tä oweskatch'oye otayhfwas. 

3T'uhawet amej tä wichi n'okwi amej. Chik ot'än ame, lefwayhat n'oyej 
otayhfwas. 

4N'ot'ilek ikäfwelte n'oyej laka niyhäy, wet wuj tä onowaye n'otäyhyaj 
lakhajyhayaj. 

5N'ot'ilek yäyitlhi n'oyej laka niyhäy, wet oihi ot'akay tä lhäy'e lhip tä ni'isa. 

6Tä olhakli in'oyej, ot'äne Lhawuk, ot'alhe oka Dios lech'otyaj. Wet nichulh n'oho 
tä ihi Lew'et, ilät n'oye tä ot'änlhi. 

7Wet nech'e näm honhat w'ahu tä äytaji, wet hiw'ahhathiche chenhas, Dios lewäk 
tä hiw'ahhathiche. 

8Tutsaj tälhche chowej tä i'pe tä tumphä, wet tä tech'elh, nitsäyphä fwiyhol tä 
lak'ehen lhäy'e itäj tä hip'o nilhokej m'ayhay. 

9Dios hich'esajche pule wet inuhchä, t'äspe pule tä ichalaj. 

10Yen w'uteya m'ak tä lhafwis ihi tä itsokchufwi leniyatyaj, wet wey'ä'pe häp 
yafwthi lhayis. 

11Ihi lechowej häp honatsi tä wuj lhäy'e pules tä inät ihiche, wet yen lew'eta wet 
nehit katsik hiw'en. 

12Tä näm, leleplehyaj tafwayhi pule, wet nitsäyhchä kalatu lhäy'e fwiyhol tä 
lak'ehen. 

13Lhawuk tä lajit letumfwaya ifwitsenej lepak tä tum puleye, wet nitsäyhchä 
kalatu lhäy'e fwiyhol tä lak'ehen. 

14Ithattshi lech'ähal tä häpe lep lhayis, wet yokwes letayhfwas yämthilek inukwe 
alhoho. 

15Wet nech'e n'äl lech'oye häp lewomekitaj, nech'e n'äl honhat lefwetes tä 
Lhawuk lepak tä äytaji hin'älthen, lhäy'e leyalh tä wuj tä yafwuthi. 

16Tälh kaphä Dios takwey tä ipiyen n'oye, wet itonphän'o tä tet iwoyek oihi 
lewomekitaj tä wuj. 

17Ifwayhat n'oyej otayhfwa tä takhajay lhäy'e wichi tä n'äyi n'oho tä lakhajyhayaj 
inu'pe olham okhajyhayaj. 

18Ifwala tä oihi owit'äyhyaj lhamel inu n'oye, mat Lhawuk tach'ot n'oye 

19wet iti n'ohi lhip tä tsajphä. Ifwayhatn'o tsi wuj tä ihuminn'o. 

20Lhawuk hiw'en n'oho otw'ayhat tä t'uhawetej ochumyaj tä is alhoho. Iwoyej 
n'oye m'ak tä is, tsi lajit otesa. 

21Tsi onukwepej Lhawuk len'äyij wet tek olhaifwonpejlä oka Dios. 

22Otipej lhamej nilhokej lhämtes, wet tek olhaitiyej kanhihlä lechufwenyajay. 

23Hiw'en t'at tä otes ihihit'a, tsi onowayhtej letape m'ak tä ni'isa. 

24Häp tä tamenej tä hiw'en n'oho otw'ayhat tä t'uhawetej ochumyaj tä is alhoho, 
wet iwoyej n'oye m'ak tä is, tsi n'äl tä lajit otesa. 

25Am, Iwuk, lelehiyejt'a häp elh tä nileya amej, wet lewoyeje m'ak tä is häp elh tä 
is alhoho. 

26Häp elh tä niwoya t'akanyaja, häte lewohit'a akanyajayej, mat häp elh tä 
kantsaj, äytaj m'ak tä lewoyeje. 

27Am lefwayhthen iyhäj tä lhaknichäjawethä, mat let'ayhatchä iyhäj tä 
lhaichäjwethä. 

28Am, Iwuk, ahäpe ochäkw. Am, Dios, lehutunpe honatsi tä i'o'pe. 

29Letach'ot n'oye tä onuye otayhfwas, wet osakanpe n'olafwek tä atojphä. 

30Lhäy'e lhip tä is m'ak tä Dios iwoye, wet lhämet kalelhäj tä häpe t'at m'ak tä 
matche. Lhawuk t'uyehen wichi tä ilethane häp lham. 

31Chik kahäpeya Lhawuk, ¿atsi tä häpe Dios? ¿Atsi dios elh tä iche wet ihanej chik 
lhaip'oyejpe n'amel? 

32Dios häp tä hiw'en n'oho okhajyhayajay, wet yäm is alhoho on'äyij. 

33Hiw'en n'oho otkäläy tä iläfwel, mälhyej iwoye ch'iwase käläy, wet itsokn'o tä 
otiyäjche chenhas. 

34Wet yelhtshayenlhin'o yämthilek owak'alh chik owo oka'tshayaja, wet 
ikhajyenn'o yämthilek ot'unthomche lutses t'akay. 

35Am alep'oyej n'o'pe wet lefwayhatn'o, letsok n'oyej akwey tä afwomkat, wet 
owujyaj iyeji hap'altsenyaj tä leti n'oyej. 

36Lefwoyenche on'äyij tä onukwe wet ihichet'a m'ak chik otphutihi. 

37Tä ohän otayhfwas, ofwit lhamel, wet tä ohämtej, nech'e oyäpil. 

38Owo lhipey lhamel, wet nemhit nechephä, nichätche katsi wet ot'äspe. 

39Lew'en n'oho okhajyhayaj yämthilek owo oka'tshayaja, wet let'ayhatchä 
otayhfwas yämthilek häpehen okawos 

40wet inukwe alhoho tä noway n'oye. Häp tä mälhyej'attso, otäyhat t'at lhamel tä 
n'äyi n'oho. 

41T'alhch'oye n'och'otyaj, mat nehit katsik ifwayhthen. T'änch'oye Lhawuk, mat 
tek nichulho. 

42Tä otäyhat lhamel, hätet iwoye holo tä yafwthi ichäj. Ot'äsche lhamel, hätet 
iwoye iyhät tä iche hup kawayhil. 

43Lefwayhat n'oyej wichi tä fwitses, wet lhen n'oye niyat tä i'pe wichi tä ihiche 
laka honhates. Häp wichi tä n'am täfwelej lhayen okawosa, 

44häp lhamel tä w'enha lhamej tach'ahu n'oye. Tä iläte olhämet, iwoye t'at 

45wet noway n'oye, tachettichehen tä inukwephä tä tälhomche leletnhawetes. 

46¡Iläy Lhawuk! ¡Lewujyaj ihi lham tä t'u n'oye! ¡Wunitay Dios tä ifwayhatn'o, 

47häp lham tä iwo ohayahlä otayhfwas wet yen okawosa wichi tä ihiche laka 
honhates! 

48Ifwayhat n'oyej otayhfwas, iwujyenn'o wet oi'pe lhamel tä fwitses. ¡Am, Iwuk, 
lefwayhat n'oyej hin'ol tä inu n'oye! 

49Häp tä tamenej tä oaiwunit tä oiyej wichi tä kahäpeya aka wichi, wet oayen 
oteneka. 

50Lew'enho lakhajyhayaj tä wuj häp niyat tä letatshupiye, wet ikalhi letayhfwas. 
Wet lepes ihichet'a tä lehumin t'at David lhäy'e leles tä lepes lheley. 

Salmo|Sal 19 

Dios lhenhay lhäy'e lhämtes hin'älit lewujyaj 

1Pule hin'älit t'at Dios lewujyaj, wet matche tä isilataj takwey lhenek. 

2Ifwalas ifwel lhamhomche, wet honatsi lhayis lhamtej äp yäme t'at. 

3Tej tä nitahuyahen wet äp lepak newache, 

4mat lesilätyaj y'ajpe mälhewek honhat yäk nichäte lhip tä lepese. Häp pule tä 
Dios yen ifwala lew'eta, 

5wet ifwala yen lakäjyaja tä inukwe len'äyij, hätet iwoye hin'o tä takhajay tä 
ikoyej lakoyek, hätet iwoye hin'o tä tälhe lakäjyaj tä tawhayey. 

6Inukwe puleye yäk nichäte lhip elh, wet newache m'ak che ihanej lhaiwoyneje 
che ilethanlä tä chayokwe. 

7Lhawuk laka ley häp tä is, wet inech'aynhi hin'o lehusek. Lhawuk lechufwenyaj 
is alhoho, wet iwo lehanyaja häp elh tä nhana m'akej. 

8Lhawuk lhämtes häp tä isen, wet iwo ohusek käjyaja. Wet äp häpe m'ak tä 
ts'ilak, wet itäfwnhat n'oyej m'ak tä matche. 

9Tä otch'ahuye Lhawuk, häp tä o'isyaj, wet tek tatäy yämthilek tiyäj'attsiy. 
Lhawuk lakalelhthayajay häpe m'ak tä matchehen wet ische alhoho. 

10Lhäy'e lhip laha, inu'pe oro, wet äp hak'onek, inu'pe akäyek. 

11Häpe m'ak tä ifwonlhin'o tä akawon'o, wet tä owoye matche tä oisej. 

12Ihichet'a elh che nitäfwelej lewetahayaj. Täyhat n'oyej osukyaj tä n'am täfwel 
lhamej tä in'oyej. 

13So n'oyej tä olhaichäjlhi tä akawon'o, yej wahnej che ikalh n'ohi. Che 
mälhyejtso, ohäpkhila hin'o tä lajit letesa wet ihit'ala n'oyej osukyaj tä wuj. 

14Iwuk tä ahäpe Ofwayhthi wet äp oletnhawet, is che olhämtes häpe m'ak tä 
a'akäjejlhi, lhäy'e otichunhayaj tä ihi ohusek. 

Salmo|Sal 20 

Wichi iwo t'alhyaja'pe laka niyat häpkhilek ikalhi laka'tshayaj 

1Ika niyat, is chik Lhawuk tach'ahu ame chik lewo aka'tshayaja. Is chik lham tä 
häpe Jacob laka Dios ifwayhat amej atayhfwas. 

2Is chik ichen ame akhajyhayaj lhäy'e hach'otyaj tä tälhe Lew'et tä T'amajchet tä 
i'pe chenaj tä Sión. 

3Is chik yen tichunhayaja nilhokej m'ayhay tä lhen t'awayhata, wet tachumlä 
itshätäy tä lewunhomche tä i'pe altar wet akäjejlhi. 

4Is chik hiw'en amho m'ak tä achowej iwatlä, wet yäm wak'alhen m'ayhay tä 
lewoye. 

5Chik mälhyejtso, olhamel oyenla okäjyaja tä lekalhi aka'tshayaj, wet 
oneyhthiyejphäla banderas häp lhaka Dios. Is chik Lhawuk iwoye nilhokej 
alhyajay. 

6Athana ow'en tä matche tä Lhawuk aifwayhthila tä ahäpe niyat tä lham 
tatshupiye. Lhawuk tach'ahuhla ame tä ihi Lew'et tä T'amajchet tä häpe pule, wet 
hiw'enla amho lakhajyhayaj yämthilek lekalhipej aka'tshayaj. 

7Wichi yäme tä hiw'en kaletas tä laka'tshayajchal wet iyhäj yäme tä hiw'en 
yel'atas. Mat n'amel y'äme tä Lhawuk Dios häp tä in'amejen. 

8Wet lhamel nichäthichela katsi wet tatäy, mat n'amel y'atkhajayhen wet 
y'atkasthen. 

9Iwuk, ¡w'enho lakhajyhayaj häp niyat yämthilek ikalhi laka'tshayaj! ¡Ch'ahu 
n'oyehen chik ot'än hach'oye! 

Salmo|Sal 21 

Wichi iwo graciasa tä laka niyat ikalhi laka'tshayaj 

1Iwuk, lakäjyaj ihi niyat tä am lew'enho lakhajyhayaj. Lakäjyaj ihi tä letach'ote 
wet ikalhi laka'tshayaj. 

2Lew'enho m'ak tä lechowej iwatlä, tek len'äyejo m'ak tä t'alhej ame. 

3Letachumlä häp lham, wet wuj akäpfwayajay tä isen tä lew'enho, wet leti'pe 
lhetek corona tä oro. 

4T'alhej ame lew'atshancheyaj wet lew'enho t'at, lew'atshancheyaj tä pitaj wet 
t'un. 

5Häp tä isej hach'otyaj, wuj lakhajyhayaj. Matche tä lewujyen wet letiyej 
len'ohyaj. 

6Letakäpfwayeje m'ak tä is yämlek tiyäj'attsiy, wet tä lhewejpej lhäm wuj 
lakäjyaj. 

7Am, niyat, tek lechätla katsi tsi lechaye t'at Lhawuk, let'ekhaye N'owujtaj 
lehumnhayaj tä nittäya. 

8Akhajyhayaj ilänla nilhokej atayhfwas, wet afwomkat itäyhthila iyhäj tä n'äyi 
amho. 

9Che lenämla che lewo akalelhthayaja, letech'aynhiyeja lhamel häp n'onhonthi tä 
y'uho. Lhawuk tä lewäk ihi itäyhthiyeja itäj, 

10wet leles nemla ihi honhat yäk nichäte lepes lheley. Nofwila t'at wet tatäy. 

11Tejlak yenlhi m'ayhay tä t'uhläk tatay ahilä yämthilek iti amej awit'äyhyaj, mat 
tek ihanhiyeja iwoyneje, 

12tsi letiyäjiyela hach'ähal wet yikhen. 

13¡Awujyenej akhajyhayaj, Iwuk! ¡Olhamel ochoyhlawethä, oaiwunthila tä lekalhi 
aka'tshayaj! 

Salmo|Sal 22 

Ot'änyaj tä olhakli, lhäy'e otenek tä owunit Dios 

1Ika Dios, ika Dios, ¿chipte tä lewomn'o? ¿Chipte tä kahoya n'oye yämthilek 
lefwayhatn'o? ¿Chipte tä katach'ahuya n'oye tä ot'än hach'oye? 

2Ika Dios, ot'än hach'oye tä ifwala lhäy'e tä honatsi, mat tek lechulh n'oho. Lepes 
ihichet'a tä olhaip'altsen ame. 

3Mat ahäpe Niyat tä N'ot'amajchet, wet Israel lhayis aiwujyen t'at. 

4Olhamel ojchalis t'ekha p'ante ame, wet lefwayhthen t'at. 

5Lhamel t'än hach'oye wet letiyej lefwayhyaj, icha ame wet letihiyejt'a akanyaj 
lhamel. 

6Matkat olham ohäpkhit'a hin'o, ohäpe iwos t'at, wet wichi t'ischeyek, lhamel 
yenn'o w'et m'ayeka. 

7Wichi tä hiw'enn'o iläkwlhin'o, ipiyenlhit n'oyej lepästey wet ilanwethä lhethey 

8wet yok: “Lham ichaye Lhawuk, is chik ilanhi. Tä ihumin, is chik ifwayhat.” 

9Mat am tä letälhet p'ante n'oho oko kachowej wet tä ihäläkwlhin'o, let'u n'oye. 

10Tälhe tä kamaj n'am chätchä tä let'amaj n'oyej, wet tä otälho oko kachowej 
ahäpe t'at oka Dios. 

11Yej aletonte n'ohlä, tsi tott'a n'oye olhakli wet newache elh chik tach'ot n'oye. 

12Oihit lechowej otayhfwas, hätet iwoye w'asetas tä fwitses tä ihi Basán, 

13hätet iwoye t'owalhas tä y'iphen, hich'enhiche lak'as tä inu n'oye. 

14Omälhyet iwoye inät tä nitsäy, olhiley tan'aj'atwek, ohusek mälhyet akäyek 
lhus tä wachuhi. 

15Ok'aj tamchäy wet ok'ajlhich'u satej ok'ajch'o. Leti n'ohi ot'ilek lemok. 

16Oihit lechowej häp hin'ol tä niwoya lep'altsenyaja, hätet iwoye asinhäs wet 
itoynej lefwus t'ähes otkwech'ol lhäy'e opach'ol. 

17Ow'en t'at olhiley, wet otayhfwas ilehiyejt'a tä iyahinn'o. 

18Hiw'en lhamhomche ow'uyis, wet ikoyejpe suerte häp ow'uy tä n'oyik. 

19Mat am, Iwuk, ¡yej aletonte n'ohlä! Tä ahäpe okhajyhayaj, ¡ho n'oye'thahya wet 
ch'ot n'oye! 

20¡Fwayhat n'oyej hin'ol lefwajnhates! ¡Yej wahin n'oyej chik ilänn'o häp 
asinhästso! 

21¡Fwayhat n'oyej t'owalhastso lak'as! ¡Fwayhat n'oyej w'asetastso lech'ul! 

22Oayenla silätyajayej opuhfwas, wet oaiwunthila chik oiyej ales chik lhaihutwek. 

23¡Wunitay häp Lhawuk, amel tä lehuminay wet lewoyaye lhämet! ¡Amel tä Jacob 
leles tä lepes lheley, tiyayej lewujyaj! ¡Amel tä Israel leles tä lepes lheley, 
n'okwiyayej! 

24Tsi lham tek yen w'et m'ayeka wok nitetshana wichi tä p'elitses leteläythayajay, 
mat ihoye t'at lhamel wet tach'ahuye chik t'alheje lech'otyaj. 

25Chik oiyej aka wichi tä wuj chik lhaihutwek, oaiwunthila tä ha'isyaj ihi. Chik 
oiyej lhamel tä aihumin wet iwoye ämtes, oyämla matche olhämet tä pajche 
ofwel amho. 

26Wichi tä p'elitses t'ekhihena yäk yipsen. Lhamel tä t'ukwe Lhawuk iwunthila 
häp lham. ¡Is chik pitaj lhamel lew'atshancheyaj! 

27Nilhokej wichi tä lhämtes w'enhache lhamej tä ihiche laka honhates, lhamel 
yenla tichunhayaja Lhawuk wet ihohiyela. Itihihila honhat lakamchetey wet 
n'okwihiyeja, 

28tsi Lhawuk häpe Niyat wet äp wichi Lewuk. 

29Nilhokej lhamel tä hiw'en m'ayek t'upeyhiyejahchä tä ihi tä itayche. Häte 
lhamel tä yäpnhihola honhat tä nem lew'atshancheyaj ihi, n'okwihiyeja t'at. 

30Oles yenla Lewuka, wet yenla lhämeta nilhokej ifwalas tä iläy. 

31Ifwenhihola leles tä lepes lheley häp Lhawuk le'isyaj lhäy'e lechumtes tä iwoye. 

Salmo|Sal 23 

Lhawuk häpe tson'ataswo tä matche 

1Lhawuk häpe tson'ataswo tä t'u n'oye. Niwohit m'ak chik tatäy n'oyej. 

2Ihän n'oye lhip tä hup w'atshan yämlek owo ot'elakw'eta, wet ipäyen n'oye inät 
tä isathi wet otamsek ihi. 

3Inech'aynhi okhajyhayaj wet ihän n'okwe n'äyhäy tä ische alhoho, tsi lhamyaj 
t'at, t'uyehen leläy. 

4Tej chik onukwe chenhas kawayhil tä honatsi wuj, tek onoway. Tsi am, Iwuk, lhe 
n'oyej, wet oisej aka hal'ä lhäy'e atsut. 

5Lewaklhat n'oho okäjyaj tä ihi tä otayhfwas itayche. Letsäype olhetek m'ak tä 
lenij akäjche, wet lhäm tapoyej olhäthi yäk nitsäy. 

6Hap'altsenyaj lhäy'e ahumnhayaj in'oyej nilhokej ifwalas tä oläy, wet oihi Haw'et 
yämlek tiyäj'attsiy. 

Salmo|Sal 24 

Lhawuk häpe Niyat tä lewujyaj ihi 

1Imälhewek honhat lhäy'e m'ak tä ihi, lewuk t'at häp Lhawuk. 

2Tsi lham yenlhi honhat lefwetes wet iti'pe lewomekitas lhäy'e tewok lhayis. 

3¿Atsi tä ikalhi yämthilek taw'ulhpe chenaj tä lewuk Lhawuk? ¿Wet atsi tä ikalhi 
yämthilek ihi Lhawuk Lew'et tä T'amajchet? 

4Häp elh tä is alhoho wet lehusek ts'ilak, wet nin'okwiyayej n'ocheyä tä õyen 
häpeya dios, wet lhämet che iwoye, iwohiyet'ak niwoyaye. 

5Häp Lhawuk tä häpe laka Dios wet Lefwayhthi takäpfwayhiyejela le'isyaj. 

6Häp tä is che mälhyejtso häp lhamel tä t'ukwe lham tä häpe Jacob laka Dios. 

7¡Afwoyenchehen, huppelis tä pajchehen! ¡Afwoyenchehen wet wo n'äyija Niyat 
tä lewujyaj ihi yämthilek tiyäjche! 

8¿Atsi tä häpe Niyattso tä lewujyaj ihi? ¡Häpe t'at Lhawuk, Hin'o tä takhajay! 
¡Häpe Lhawuk, Hin'o tä takhajay tä ihi n'oka'tshayaj! 

9¡Afwoyenchehen, huppelis tä pajchehen! ¡Afwoyenchehen wet wo n'äyija Niyat 
tä lewujyaj ihi yämthilek tiyäjche! 

10¿Atsi tä häpe Niyattso tä lewujyaj ihi? ¡Häpe Lhawuk tä laj letumfwaya, häp tä 
Niyat tä lewujyaj ihi! 

Salmo|Sal 25 

Ot'alhyaj yämlek Dios isyen alhoho on'äyij 

1Iwuk, oneyhatphä amej ohusek. 

2Ika Dios, ochayaj ihi amej. Yej wahnej chik wichi hin'äfwlhatn'o. Isit'ak 
otayhfwas t'ischey n'oyej. 

3Is chik len'äfwlhi newayej elh chik häpe häp wichi tä icha ame, mat n'äfwelhen 
lhamel tä niwoya m'ak chik tamenej tä tatay ahilä. 

4Iwuk, päyen n'oye han'äyhäy, chufwen n'oyej häpkhilek onukwehen. 

5Hän n'okwe m'ak tä matche tä tälh ame wet chufwen n'oyej. Tsi ahäpe oka Dios 
wet Ofwayhthi, lajit whäya tä ot'ekha ame. 

6Iwuk, tichunche hap'altsenyaj lhäy'e ahumnhayaj tä nittäya tä pajchey tä leti 
n'oyejen. 

7Yej lhen atichunhayaja och'isukyajay lhäy'e m'ak tä ni'isa tä owoye tä omamse. 
Iwuk, tichun och'oye, häp tä isej ahumnhayaj tä nittäya lhäy'e hap'altsenyaj. 

8Hap'altsentsaj häp Lhawuk wet is alhoho. Häp tä tamenej tä ichufwenej wichi tä 
lech'isukyaj ihi häp m'ak tä is chik iwoye. 

9Ihänche lham len'äyij häp iyhäj tä lhaknichäjawethä, wet ipäyne lhamel häp 
m'ak tä is alhoho. 

10Lhamyaj t'at Lhawuk t'ifwtihyaj lhäy'e lehumnhayaj tä nittäya tä itiyejpej häp 
lhamel tä t'ifwtiyej lham wet iwoye lhämtes. 

11Iwuk, wuj m'ak tä ni'isa tä in'oyej. Tä ahäpe elh tä is, täyhat otes. 

12Häp hin'o tä ihumin Lhawuk, lham Dios ipäyne t'at n'äyij tä is chik inukwe. 

13Is m'ak tä iyej wet letamsek ihi, wet Lhawuk hiw'enho leles tä lepes lheley häp 
honhat tä lewuhuy. 

14Lhawuk itiyej t'at lehumnhayaj häp wichi tä iwujyen wet iwoye lhämtes. Lham 
itäfwnhatejen lhämtes tä lehumnhayaj ihi tä hit'unteji m'ak tä iwoyeje lhamel. 

15Ottey ilehthiyejt'a häp Lhawuk, tsi lham tä ifwayhat n'oyej nilhokej 
owit'äyhyajay. 

16Iwuk, yahinn'o, p'altsenn'o, tsi ots'ilak t'at wet wuj tä onlhak'alhi. 

17Lhäy'epej lhip, lhäy'epej lhip ohusek lhakli. Fwayhat n'oyej, 

18tetshan ofwitajayajay lhäy'e oteläythayajay, wet täyhat nilhokej och'isukyajay. 

19Lhek yahinya otayhfwas, wujpey lhamel, wuj tä fwitses wet n'äyi n'oho. 

20¡Un'oye, fwayhatn'o! Yej wahnej chik wichi hin'äfwlhatn'o, tsi am t'at tä olethan 
ame. 

21Is chik t'amaj n'oyej o'isyaj lhäy'e tä otes newa ahilä, tsi am t'at tä ot'ekha ame. 

22Dios, fwayhtej Israel lhayis nilhokej lelhaklis. 

Salmo|Sal 26 

“Yej tan'iset n'oyej wichi tä lesukyajay ihi” 

1Iwuk, kalelhät n'oyej o'isyaj tsi matche tä oyäm is alhoho on'äyij. Kalelhäj tä 
ocha ame. 

2Tetshann'o, elhat n'oye, elhte otichunhayajay tä ilech'oye ohusek, lew'enla m'ak 
tä häpe. 

3Tsi ahumnhayaj tä nittäya ipej n'oyej, wet olehiyejt'a ämtes tä matchehen. 

4Tek ohanej che olhay'aje wichi tä w'et yämwethä wok olhaip'ajtej akantses. 

5Oy'ulhan lakey wichi tä ni'isahen tä lhaihutchewek, wet ohanhiyejt'a che 
olhay'aje lhamel tä kahap'altsentsesa. 

6Iwuk, olejchehen otkweyey tä on'älit tä otes newache, wet nech'e olunejlhi aka 
altar 

7wet oten otenkay tä owo graciasa amej wet oyen lhämeta nilhokej m'ayhay tä 
ischehen tä lhenlhi. 

8Iwuk, Haw'et tä lhehi häp tä ohumin, häp lhip tä awujyaj yen lew'eta. 

9Yej so n'oyej ow'atshancheyaj, yej tan'iset n'oyej wichi tä lesukyajay ihi. Yej 
chätyen n'oye aläntses lewit'äyhyaj, 

10häp lhamel tä nileyayej tä iwoye m'ak tä ni'isa wet tachumlä lakaha yämlek elh 
lewit'äy ihi. 

11Mat olham matche tä oyäm is alhoho on'äyij. ¡P'altsenn'o, fwayhatn'o! 

12Kalelhäj t'at tä owoye m'ak tä is alhoho. Iwuk, che oiyej aka wichi, oaiwunthila. 

Salmo|Sal 27 

Lhawuk häpe isi tä ihutun o'pe, wet ofwayhyaj 

1Lhawuk häpe isi tä ihutun o'pe, wet ofwayhyaj. Tek onowaye elh chik häpe. 
Lhawuk t'amaj n'oyejlä owit'äy, wet tek onowaye wichi. 

2Häp hin'ol tä ni'isa tä häpehen otayhfwas, lhamel lhaihutwekhen yämthilek inu 
n'oye wet itäyhatn'o. Mat lhamel t'at tä tanhäphänhen wet nichätche katsi. 

3Tej chik nifwotas ilun n'oyej wet oihi lechowej, mat ohusek lenowayhyaj ihihit'a. 
Tej chik lhaiwaklhat yämthilek inu n'oye, mat otamsek ihi t'at. 

4M'ak tefwajni tä ot'alheje Lhawuk: M'ak tä owatlä häpe t'at chik oihi lham 
Lew'et nilhokej ifwalas tä oläy yämthilek on'okwiyej, wet oyahinpej lesilatyaj. 

5Chik näm fwalas tä ni'isa, oisiyeja Lew'et tä oichufwi, wet oihihila lehupel. 
Hätehlat iwoyek iti o'pe chenaj, 

6häpkhilek okalhi chik olhaineyhatphä wet onu'pe otayhfwas. Chik mälhyejtso, 
olänhihena itshätäy tä oyen n'okhayajayej Lhawuk tä ihi Lew'et, wet ot'änla tä 
okäjyaj ihi wet otenla otenek tä owunit. 

7¡Ch'ahu n'oye, Iwuk, tä ot'än hach'oye! ¡P'altsenn'o wet chulh n'oho! 

8Ohusek yok, “Ukwe Lhawuk.” Wet häp tä ot'u amche, Iwuk. 

9Yej weskat n'ohlä. Yej tawäkwäy n'oye tä akawon'o. Tsi ihichet'a elh chik tach'ot 
n'oye, ts'ilak am. Yej le n'oyej wet yej womn'o, tsi ahäpe oka Dios tä Ofwayhthi. 

10Tejlak ojcha wok oko iwomn'o, mat am, Iwuk, let'uhla n'oye. 

11Iwuk, päyen n'oye han'äyij, hän n'okwe n'äyij tä is alhoho häpkhilek nisakana 
n'oyej otayhfwas. 

12Yej wahin n'oyej m'ak tä t'uhläk iwoyej n'oye otayhfwas, tsi iche hin'ol tä 
fwitses tä isufwkan n'oye wet tatay n'ohlä. 

13Mat olham oyok, matche wet kalelhäj tä ow'enla Lhawuk lep'altsenyaj tä kamaj 
oläy. 

14¡Chaye Lhawuk! ¡Akhajyen wet otle t'unhat! Oyok matche, chaye Lhawuk. 

Salmo|Sal 28 

Lhawuk tach'ahuye lhat'alhyajay 

1Iwuk tä oalefwayhthi, ot'än hach'oye. ¡Ch'ahuye ot'änyaj! Tsi che katach'ahuya 
n'oye, otn'isej t'at wichi tä y'inhen. 

2Ch'ahu n'oye tä ot'änlhi tä owatlä hach'otyaj wet opiyne otkweyey Haw'et tä 
Amajchet. 

3Yej p'ajtit n'oyej hin'ol tä iwoye m'ak tä ni'isa. Yej t'ajat n'oye lewit'äyhyaj häp 
iyhäj tä kahap'altsentsesa, häp lhamel tä fwetaj isen mat lehusey tapokwe m'ak tä 
ni'isachehen. 

4W'enho lhamel m'ak tä t'uhawetej lechumtes tä ni'isachehen tä iwoye. 
W'awlhatej laha m'ak tä lhamel iwoye tä lhachaje. 

5Tä lhamel nitetshana m'ayhay tä lhenlhi, is che letäyhat yämthilek nem ichehen. 

6Owunit Lhawuk, tsi tach'ahuye ot'alhyajay. 

7Lhawuk häpe ofwamthi tä takhajay. Otiyej ochayaj wet lham tach'ot n'oye. 
Ohusek lakäjyaj ihi wet otenla otenkay tä owo graciasayej. 

8Lhawuk häpe laka wichi lakhajyhayaj, wet ifwayhat niyat tä lham tatshupiye tä 
ilethane. 

9Iwuk, fwayhthen aka wichi, w'enho akäpfwayajay tä isen häp lhamel tä Alewuk. 
Atech'aynej tson'ataswo tä t'uye leläy, tsok lhamel tä lhekchufwi yämlek 
tiyäj'attsiy. 

Salmo|Sal 29 

Lhawuk lepak takhajay 

1¡Pule lheley, wunitay Lhawuk, wunitay lakhajyhayaj lhäy'e lewujyaj! 

2¡Wujyenay, tsi t'uhawetej t'at häp lham! ¡N'okwiyayej Lhawuk tä ihi lesilatyaj tä 
t'amajchet! 

3Lhawuk lepak tumpe lewomekitaj. Dios tä lewujyaj ihi iwo lepaka, häpe t'at 
pelhay tä y'ip. Lhawuk i'pe lewomekitaj tä wuj, 

4lepak äytaji wet matche tä takhajay. 

5Tä pitsaje inäksen hal'äy. Lhawuk inäksen pino lhayis tä ihi chenhas tä Líbano. 

6Ichetteynhiche chenhastso, lhäy'e chenaj tä Sirión. Itiyäjayenchephä, hätet 
iwoye w'asetas chik tiyäjchephä. 

7Lhawuk lepak iwo itäja, 

8wet hiw'ahhatlhi ts'anis, häp ts'anis tä Kadés. 

9Lhawuk lepak isichätlhi hal'ä tä t'un, wet ilanche hal'äy tä ihi tayhi. Wet nilhokej 
wichi tä ihi lham Lew'et tä T'amajchet yok: “¡Lewujyaj ihi Lhawuk!” 

10Pelhay lhayis laka Niyat häp Lhawuk, lham ihi Leniyatyaj yämlek tiyäj'attsiy. 

11Lhawuk ikhajyen laka wichi, wet takäpfwayeje letamsek. 

Salmo|Sal 30 

Owo graciasayej Dios tä otfwayej ot'ilek 

1Iwuk, owunit ame tä lefwayhatn'o wet tek lewahnej chik otayhfwas yen käjyaja 
ot'ilek. 

2Iwuk Dios, ot'alhejnaj ame hach'otyaj wet lechesatn'o. 

3Am, Iwuk, lefwayhat n'oyej ot'ilek, lew'en n'oho ow'atshancheyaj, yämthilek 
n'am hoye honhat tä atojchä tä n'op'itseyhay lew'et. 

4Amel tä Lhawuk aleles, tenay atenkay wet wunitay lhey tä t'amajchet. 

5Tsi pitajit'a lewäk, mat lep'altsenyaj häp tä lepes ihichet'a. Chik y'atafwchehchä 
tä honatsi, mat tä nech'e fwala lhakäjyaj ihihila. 

6Täjte ow'en tä ois t'at, wet oyok: “Ihichet'a m'ak chik ikalhla n'ohi.” 

7Am, Iwuk, tä oisej hap'altsenyaj, lhäm kalelhäj ow'et tä leti n'ohi. Mat tä nem lhe 
n'oyej, wuj tä onoway. 

8Ot'ännaj hach'oye, Iwuk, olhaip'altsennaj ame, oyok: 

9“¿Atsi m'ak chik aisej chik oy'il wet ohoye n'op'itseyhay lew'et? Ot'isan lemok 
ihanhiyejt'ak aiwunit wet tek yen lhämeta hap'altsenyaj. 

10¡Ch'ahu n'oye, Iwuk, p'altsenn'o! ¡Ch'ot n'oye, Iwuk!” 

11Letiyej kanhi olhaklis wet nech'e otkatinlhi t'at. Leso n'oyej ofwitajayaj wet 
lew'uyyen n'ohi okäjyaj. 

12Tä mälhyejtso, Iwuk Dios, okalhihit'ak oyok tam, mat otenla otenkay tä owunit 
ame wet ow'enpej amho gracias. 

Salmo|Sal 31 

Kalelhäj tä ochaye Lhawuk 

1Iwuk, olethan ame. Isit'ak ihichela ifwalak on'äfwlhi ihi. Fwayhatn'o, tsi ahäpe 
Elh tä is alhoho. 

2Hach'ote that n'oye wet ch'ahu n'oye. ¡Kelhi, lanche ot'akay! A'en häpeya chenaj 
tä olethane, a'en oletnhaweta yämthilek otfway. 

3¡Matche, ahäpe t'at chenaj tä oisej wet äp ow'et! Achun och'oye wet amaj n'oyej 
tä ahäpe elh tä is. 

4Yej tach'anlhayek onchätho otayhfwas laka niyäkw, tsi ahäpe Owuk tä t'u n'oye. 

5Iwuk Dios tä ahäpe m'ak tä matche, olhayachaj ame. Amajej ohusek, fwayhatn'o. 

6On'äyiho lhamel tä n'okwiyej laka dios lhayis tä lajit lahaya, mat ocha ame. 

7Okäjyaj ihihila, tsi leti n'oyej ahumnhayaj tä nittäya. Lew'en t'at ofwitajayajay 
wet lehanej t'at olhaklis. 

8Tek lewahin n'oyej chik isakan n'oyej otayhfwas, mat leti n'ohi lhip tä tsajphä. 

9Iwuk, p'altsenn'o, owit'äy ihi. Wuj tä olhailät, nemhit otkhajay tä oyahinphä. 
Imälhewek ot'isan lhäy'e ohusek tä nitkhajaya. 

10Tsi noj t'at ow'atshancheyaj tä lhäy'e lhip tä äytaj ot'isan. Tä wuj ofwitajayaj, 
nemhit okhajyhayaj ihi, ot'isan lak'efwhayaj ihi t'at. 

11Nilhokej otayhfwas t'ischeyek'atn'o, wet ow'etfwas läkwik'atn'o, wet wichi tä 
nitäfwel n'oyej yäme tä otnhoch'ay. Tä lhamel hiw'enn'o tä ow'eleklhi t'at, 
inukwe alhoho tä noway n'oye. 

12Wichi hip'ethat n'ohlä, mälhyej chik pajche oy'il. Omälhyet iwoye n'olhäthi tä 
wasi. 

13Wujpe wichi tä oläte lesufwkanyaj tä iti n'oyej tä t'uhläk ilänn'o, wet matche tä 
onowayhyaj ihi. Lhamel iwo huseya n'o'pe yämthilek iso n'oyej ow'atshancheyaj. 

14Mat ocha ame, Iwuk, wet oyok: “Ahäpe oka Dios.” 

15Ow'atshancheyaj ihi t'at akweyey. Fwayhat n'oyej otayhfwas takweyey, häp 
lhamel tä iti n'oyej laka'tshayaj. 

16Ti n'oyej akäpfwayaj tä is tä ohäpe akawo. Häp tä isej ahumnhayaj tä nittäya, 
fwayhatn'o. 

17Iwuk, ot'än hach'oye, isit'ak on'äfwlhi in'oyej. Mat häp wichi tä ni'isa, häp tä is 
chik n'äfwelhen. Is chik yok tam tä ihi honhat tä atojchä tä n'op'itseyhay lew'et, 

18häpkhilek nemhit pitsaje lhämtes tä kamatachehen tä iläkwlhi hin'o tä is 
alhoho wet yen w'et m'ayeka. 

19Matche tä wuj hap'altsenyaj tä let'amajejo lhamel tä aihumin wet iwoye ämtes. 
Lew'enhomche t'at häp lhamel tä icha ame, tä ihi tä wichi tatache. 

20Lhewej t'at lhamel wet let'uyehen, lefwayhtejen m'ak tä wichi tä ni'isahen 
t'uhläk iwoyeje. Let'uyehen tä ichufwi Haw'et wet tafwayej t'at letayhfwas 
läkwyhanyajay. 

21¡Lewujyaj ihi Lhawuk, tsi wuj tä hin'älit n'oyej lehumnhayaj tä nittäya tä oihi 
hupuy tä otayhfwas inuye! 

22Tä otichunhayaj in'oyej, ofwetaj lele n'oyej wet nemhit letetshann'o. Matkat tä 
ot'än hach'oye, lechulh at n'oho. 

23¡Huminay Lhawuk, amel tä aleles! Lhawuk t'uye lhamel tä nileyayej, mat häp 
wichi tä lhaichäjwethä lham y'isejpej lhip lewit'äyhyaj tä itiyej. 

24¡Akhajyenhen wet otle t'unhatay, nilhokej amel tä lechaye Lhawuk! 

Salmo|Sal 32 

Olhaifwelej osukyajay wet Dios itäyhat n'oyej otes 

1Lhawuk lakäpfwayaj tä is iyej hin'o tä lham itäyhtej lesukyajay wet noj letes. 

2Lakäpfwayaj tä is iyej hin'o tä tek akantsaj wet newache m'ak chik ni'isa chik 
Lhawuk yen tesayej. 

3Tä n'am lhaifwelej osukyaj, olhak'alhi fwala mälhewek wet tatäy t'at ot'isan 
lakhajyhayaj. 

4Tsi tä fwalapej lhäy'e tä honatsipej, akwey tä i'o'pe, wuj tä choyhat. Omälhyet 
iwoye hal'ä lhawo tä nahayoj ilän, tamchäy t'at. 

5Mat tä paj olhaifwelej amho osukyaj, nemhit ofwetaj oskat amho m'ak tä ni'isa tä 
owoye. Otichunhayaj yok, “Ofwenhihola Lhawuk osukyaj.” Wet matche t'at, 
letäyhat otes. 

6Tä mälhyejtso, chik lelhakli ihi aka wichi, is chik t'än hach'oye, häpkhilek tejlak 
tewok t'ulhpe honhat, mat tek nichäthiyela lhamel. 

7Ahäpe oletnhawet, let'amaj n'oyej wet owit'äyhyaj ihit'a n'oyej, wet lelafwlhi 
n'oyej ales tenkay tä yen silätyaja ofwayhyaj. 

8Lhawuk yokwe: “Otäfwnhatla amej wet ochufwenla amej n'äyij tä is chik 
kaleyache, wet olham oaitetshanhila. 

9Yej aletech'aynej mola wok yel'ataj tä nhana honhatej. Chik õ'kasthayen, isej 
lak'aj t'akay. Chik kahäpeya täjtso, ifwihiyet'a lewuk.” 

10Wujla leteläythayaj häp wichi tä ni'isahen, mat häp lhamel tä ichaye Lhawuk 
lham ilafwejlhi lehumnhayaj tä nittäya. 

11¡Akäsyenejwethä häp Lhawuk, amel tä aisen! ¡Woyay akäjyaja wet fwitsenayej 
achoslis, amel tä lewoye t'at Lhawuk lhämtes! 

Salmo|Sal 33 

On'okwiyej Dios wet owo graciasayej 

1¡Fwitsenayej achoslis wet akäsyenejwethä häp Lhawuk, amel tä lewoye lhämtes! 
Tsi lhäy'e lhip tä isilataj tä wichi tä isen iwunit Lhawuk. 

2Wo graciasayej Lhawuk, wo lechosayej arpa wet ten atenkay. 

3Ten atenek tä nech'ayek, fwitsenayej achoslis wet enlhi música tä isilataj. 

4Lhawuk lhämet häpe m'ak tä matche, wet nilhokej lechumtes tä yenlhi hin'älit 
t'at tä häpe elh tä nileyayej laka wichi. 

5Ihumin hin'o tä is wet is alhoho, wet lehumnhayaj tä nittäya tapoyejej honhat. 

6Tä yenlhi pule lhäy'e m'ayhay tä ihi, lhämet t'at tä yenejlhi, lhäy'e leyalh tä 
tälhche lak'aj. 

7Ihutwek inät tä ihi lewomekitaj wet t'amajej. 

8Nilhokej m'ayhay tä ihi honhat, huminay Lhawuk wet woyaye lhämtes. Nilhokej 
wichi tä lheyayhi honhat, ch'ahuyaye. 

9Tsi tä lham tahuy, iche nilhokej m'ayhay, wet tä ne'tek t'un lhenhay, häpe t'at 
m'ak tä t'un. 

10Imälhewek tä Lhawuk ni'isyena alhoho m'ak tä wichi tä kahäpeya laka wichi 
t'uhläk iwoye. 

11Mat häp m'ak tä Lhawuk t'uhläk iwoye, tatäyhit'a yämthilek tiyäj'attsiy. 

12Lhawuk lakäpfwayaj tä is iyej wichi tä yen häpeya laka Dios häp lham, häp 
wichi tä lham tatshupiye yämthilek häpe laka wichi. 

13Lhawuk iyahinchä tä ipuleye, wet hiw'en nilhokej wichi. 

14Tä ihi lhip tä lham Lew'et, itetshan t'at wichi tä ihonhatena. 

15Lham t'at tä lhenek hin'o lehusek, wet iyahin t'at m'ak tä iwoye. 

16Niyatey lefwayhyaj tälhiyet'a laka nifwotas, wet sip'äl lefwayhyaj tälhiyet'a 
lakhajyhayaj tä iyej. 

17Yel'atas, tej tä takhajayhen, mat nehit katsik isej wet lefwayhyaj iyej. 

18Mat häp Lhawuk t'uye t'at wichi tä ihumin wet t'ekhaye tä lham wuj tä 
ihumnhen lhamel, 

19yämthilek ifwayhtej t'ilek wet hiw'enho lhäk che nehläs iche honhat. 

20Y'at'ekhaye Lhawuk, lham tach'ot n'amehen wet t'u n'amehen. 

21Lhahusey akäsejwethä häp lham, wet y'at'ekhaye lhey tä t'amajchet. 

22Tä olhamel oti amej oniwhayaj, Iwuk, is che ahumnhayaj tä nittäya in'oyejen. 

Salmo|Sal 34 

David iwunit Lhawuk tsi le'isyaj ihi 
Tä David yikch'oye p'ante Abimelec, häp tä yenlhi letenekna. David lhayen welana, wet häp tä 

Abimelec yokwesphä wet yik. 

1Owunthila Lhawuk nilhokej ifwalas. Olehiyejt'ala tä otiyej lewujyaj. 

2Ohusek akäjejlhi häp Lhawuk. Amel tä laj han'ohyaja, ch'ahuyaye wet enay 
akäjyaja. 

3N'alhaip'ajtitwek tä y'awujyen Lhawuk wet y'an'okwiyej. 

4Tä ohoye Lhawuk, tach'ahu n'oye wet iso n'oyej nilhok onowayhyajay. 

5Isi iyejen t'at häp wichi tä iyahin Lhawuk, wet nehichet ifwalak yohlak: “Lhawuk 
ikan n'oyejen.” 

6Lhawuk tach'ahuye t'at elh tä lelhakli ihi tä t'änch'oye, wet isoyej nilhok 
lefwitajayajay. 

7Lhawuk laka ángel yikhit'ach'oye tä t'uyehen wet ifwayhthen häp lhamel tä 
ihumin Lhawuk wet iwoye lhämtes. 

8Elhtaye, lew'enayhla tä matche tä hap'altsentsaj Lhawuk, wet lakäpfwayaj tä is 
iyej t'at häp elh tä ilethane. 

9Huminay Lhawuk wet woyaye lhämtes, amel tä ahäpehen laka wichi, tsi niwohit 
m'ak chik tatäyej häp lhamel tä iwoye lhämet. 

10T'owalhas nichuyuhen t'at wet iwatlä lhäk, mat häp wichi tä tach'ahuye 
Lhawuk tek wo m'ak chik tatäyej. 

11Lhuyay, yaiyhäj, ch'ahuyay n'oye, ochufwenla amejen yämthilek lehuminay 
Lhawuk wet lewoyaye lhämtes. 

12¿Hä let'uhläk pitaj haw'atshancheyaj? ¿Hä let'uhläk akäjyaj ihi tä lhe'pe honhat? 

13Chik mälhyejtso, leyej ämtes tä ni'isachehen wet yej w'et lhämlhi. 

14Atontehlä m'ak tä ni'isa wet woye m'ak tä is. Ukwe atamsek wet yej leyej. 

15Lhawuk t'uye wichi tä isen wet tach'ahuye t'alhyajay, 

16mat tatayhlä iyhäj tä iwoye m'ak tä ni'isa, häpkhilek nehit katsik 
nitichunpejch'oye lhamel chik ileyejen honhat. 

17Tä wichi tä isen t'änch'oye Lhawuk, lham tach'ahuye t'at wet isoyej nilhok 
lefwitajayajay. 

18Häp wichi tä lehusey nitkhajaya wet wuj tä nilhak'al lhamche, Lhawuk tek 
atofwehlä lhamel wet ifwayhthen. 

19Häp hin'o tä is alhoho wujpe m'ayhay tä ni'isachehen tä nichätepej, mat 
Lhawuk ifwayhtej nilhokej. 

20T'uye nilhokej lhiley wet niwohit elh chik ichähla. 

21Hin'o tä ni'isa ilän lhamej m'ak tä iwoye wet y'inhila, wet wichi tä n'äyiho hin'o 
tä is alhoho Lhawuk itasnhila lhamel. 

22Mat ifwayhthen lham lakawos, tek itihiyeja letasnhayaj häp wichi tä ichaye häp 
lham. 

Salmo|Sal 35 

Ot'alhe Dios lech'otyaj 

1Iwuk, wo aka'tshayajayej lhamel tä iti n'oyej laka'tshayaj. Tayhlä lhamel tä itay 
ohilä. 

2Chuma afwamthi wet lhu, ch'ot n'oye. 

3Chuma ahun, tayhlä wichi tä ihänlhin'o tä t'uhläk ilänn'o. Wet fwel n'oho ämet tä 
lhok: “Ohäpe Afwayhthi.” 

4¡Is che n'äfwelhen wichi tä t'uhläk ilänn'o wet yikhen! ¡Is che n'äfwelhen lhamel 
tä t'uhläk owit'äyhyaj in'oyej! 

5¡Is che hätet iwoye hup tä yafwthi ichäj, tä Lhawuk laka ángel yokwes lhamel! 

6¡Is che hätet iwoye hin'o tä yik tä honatsi wet len'äyij lhäy'e lhip tä taphuthi! ¡Is 
che Lhawuk laka ángel ihänwethä lhamel! 

7Niwohit m'ak che tamenej tä lhayen chowalhnhasa n'oyej, wet tij chowej tä pitoj 
tä t'uhläk onchäte. 

8¡Is che lhamel che lewit'äyhyaj iselkathen! ¡Is che lhamel tä wesche chowej tä 
yenlhi! ¡Is che lewit'äyhyaj nichätpe lhamel! 

9Che mälhhiyejatso, owohla okäjyajayej häp Lhawuk tä lham ifwayhatn'o, 

10wet omälhthilawek ohusek che oyohlakwe: “¡Ihichet'a elh tä häte iwoye am, 
Iwuk. Tsi lefwayhthen wichi tä w'et m'ayhayhas t'at tä iyhäj tä takhajayhen 
ilhaklitwethä, wet lefwayhthen häp wichi tä p'elitses tä iyhäj tä iwo kotsayej m'ak 
tä tälhe lechumtes tä iwoye!” 

11Häp wichi tä tatay n'ohlä iti n'oyej lesufwkanyaj, y'ithatlhi n'oyej otes tä 
kamatache, häp m'ak tä n'am hanej ihi. 

12Owoyeje m'ak tä is lhamel, mat iwoyej n'oye m'ak tä ni'isa, wet wuj tä oyen 
fwitajayaja täjtso. 

13Tsi tä t'inhayaj ilänhen lhamel, wuj tä op'altsenhen, olhaichuyhat, otw'uyhi 
ow'uyis tä yelaj wet oti lhamhi tä owo ot'alhyaja'pe. 

14Ofwitajayaj ilän n'o'pe lhamel, hätet iwoyek oko, wok opuhfwa, wok okalay'i 
che ileyej honhat. 

15Matkat tä owit'äy in'oyej, nilhokej lhamel t'ischey n'oyej, mälhyej che n'am 
häpe lhamel elh, wet ilehiyejt'a tä ipäjlhin'o. 

16Äytaj leläkwyhanyaj tä iti n'oyej. Tä lhamel iyahinn'o, n'äl t'at tä wuj tä lewäk 
ihi. 

17¡Iwuk, pitaj lewhäy tä letach'anlhaye täjtso! ¡Fwayhat n'oyej t'owalhas tä 
fwitsestso tä t'uhläk itäyhatn'o! 

18Owohla graciasa amej wet owunthila ame che oiyej aka wichi tä wujpe che 
lhaihutwek. 

19Isit'ak t'ischey n'oyej häp otayhfwas, wet isit'ak isuyhtej n'ohi tatelho elh häp 
lhamel tä ikan n'oyej, wet niwohit m'ak che tamenej tä n'äyi n'oho. 

20Tsi lhamel yämhiyet'a n'otamsek, mat iwoye lhämtes tä t'akanyaj tä tatayejlä 
wichi tä letamsekis ihi. 

21Hich'enhiche lak'as tä t'änhen tä tatay n'ohlä wet yok: “¡Olhamel ow'en m'ak tä 
ni'isa tä lewoye!” 

22Iwuk, am lew'en t'at m'ak tä lhamel iwoye. ¡Yej lhok tam! ¡Yej aletonte n'ohlä! 

23¡Nephä, Iwuk, ika Dios, yej lemä! ¡Tetshann'o wet ch'ot n'oye! 

24Iwuk Dios, tä ahäpe elh tä is, ti n'oyej akalelhthayaj tä is alhoho. Isit'ak 
otayhfwas t'ischey n'oyej. 

25Isit'ak lhämtes wok letichunhayaj yok: “¡Häp tä y'awatläk mälhyejtso! 
¡Y'atäyhat wet noj t'at!” 

26Mat olham oyok, is che len'äfwlhi iyej lhamel tä akäsejwethä owit'äyhyaj. Is che 
yen w'uya len'äfwlhi häp lhamel tä fwetaj inu o'pe. 

27Mat häp wichi tä ihuminche che nikalha n'ohi otayhfwastso, häp tä is che 
akäswethä wet t'änhen, wet nileyayej tä yopejkwe: “¡Takhajay Lhawuk, wet 
ihumin tä lakawo letamsek ihi t'at!” 

28Oyämhiyejlhila ha'isyaj, wet fwala mälhewek oaiwunthila. 

Salmo|Sal 36 

M'ak tä ni'isa tä hin'o iwoye wet Dios lep'altsenyaj tä iwoye 

1Hin'o tä lesukyaj ihi, häp lhämtes tä ni'isachehen tä iwoye tälho t'at lehusek wet 
yok: “Niwohit m'ak chik tamenej chik onowaye Dios.” 
2Hin'o tä mälhyejtso fwetaj is t'at m'ak tä iwoye wet lhaiwujyen t'at. Tek y'ulhan 
lesukyaj, mat yok: “Ihichet'a m'ak tä ni'isa tä owoye.” 

3W'et yämlhi t'at wet lhämtes tä iwoye ikänchi wichi iyhäj. Nemhit häpe hin'o tä 
is, wet ileyej tä iwoye m'ak tä is. 

4Tä imä'pe lemäwet, yen tichunhayaja m'ak tä ni'isa tä t'uhläk iwoye. 
Lhay'amkatej lakeyis wet tek t'uhläk ileyej. 

5Mat am, Iwuk, hap'altsenyaj lhäy'e ahumnhayaj tä nittäya, wuj yäk nichät 
puleye. 

6Ha'isyaj hätet iwoye chenhas tä wus, wet ämtes tä lewoye hätet iwoye 
lewomekitaj tä wuj wet pitoj. Am, Iwuk, let'uye t'at hin'ol lhäy'e tshätäy. 

7Matche tä isilataj ahumnhayaj tä nittäya. Wichi ilethanchufwi afwis, 

8lhamel yipsejen lhäk tä naya tä tälhe Haw'et, wet leyäynejen inät tä akäji tä tälh 
ame. 

9Tsi i'amej inät tä ts'ifwik tä häpe n'ow'atshancheyaj, wet aka isi hiw'enyen 
n'okwehen honhat. 

10Ísejpej lhip ahumnhayaj tä nittäya tä letiyej lhamel tä nitäfwel amej, wet 
woyejepej m'ak tä is häp wichi tä lehusey isen. 

11Yej tach'anlhaye chik yenn'o w'et m'ayeka häp wichi tä lhaichäjwethä, wok 
isichätlhin'o häp lhamel tä iwoye m'ak tä ni'isa. 

12¡Lhek yahinya tä nichätche katsi häp wichi tä kahap'altsentsesa, wet nemla 
yachajok nechephä! 

Salmo|Sal 37 

Chaye Lhawuk 

1Yej län amej atichunhayaj che lew'en wichi tä iwoye m'ak tä ni'isa, wok 
let'äytene lhamel. 

2Tsi nofwila, hätehlat iwoye hup tä w'atshan mat tamchäy t'at. 

3Chaye Lhawuk wet woye m'ak tä is. Ehi honhatna wet amajej m'ak tä matche. 

4En akäjyaja Lhawuk, wet hiw'enla amho m'ak tä wuj tä lewatlä. 

5Tihi Lhawuk takwey häp haw'atshancheyaj. Chaye häp lham wet tach'otla ame. 

6Hin'älthila ha'isyaj lhäy'e tä lewoye m'ak tä is alhoho, mälhhiyejat iwoye ifwala 
tä nichätho lechowej, wuj tä isi. 

7Yej lhak'alhi mat wo atamseka, taye t'at wet Lhawuk tach'otla ame. Yej län amej 
atichunhayaj che lew'en hin'o tä ikalhi m'ayek, wok häp elh tä yenlhi m'ak tä 
ni'isachehen. 

8Tiyej kanhi awäk, leyej tä afwitsaj, yej län amej atichunhayaj, tsi täjtso häp tä 
y'ayhattshi m'ak tä ni'isa. 

9Tsi wichi tä ni'isahen õyokwesichephäla tä ihi honhat, mat häp lhamel tä 
t'ekhaye Lhawuk häpkhilek lew'et häp honhat tä lham hiw'enho. 

10Pajiyejt'a wet nemla iche wichi tä ni'isahen. Tejlak lefwetaj let'ukwe, mat 
lew'enhit'ala. 

11Mat häp lhamel tä lhaknichäjawethä häpkhilek honhat lewuhuy, wet iwohla 
lakäjyajayej letamsek tä wuj. 

12Häp hin'o tä ni'isa t'upejläk iwit'äyen häp elh tä is alhoho. Tä hiw'en, matche tä 
n'äyiho. 

13Mat Lhawuk t'ischeyej hin'o tä ni'isa, tsi hiw'en tä tott'aye t'at lakapes. 

14Wichi tä ni'isa itonhi lefwajnhat wet ithatho lech'äha häp lelutsej, yämlek 
ithatche katsi p'elitses lhäy'e tä w'et m'ayhayhas t'at, wet ilänhen wichi tä is m'ak 
tä iwoye. 

15Mat lhamenlak lefwajnhates itshänhomche t'otlelis, wet lelutses ichähihena 
wet wasiche. 

16Hin'o tä is lakäywet tä lhimphaj tä iyej, häp tä is, inu'pe wichi tä ni'isahen 
lakäywet tä wuj. 

17Tsi Lhawuk inäk'äsila lakhajyhayaj wichi tä ni'isahen, mat t'uye t'at wichi tä 
isen. 

18Häp wichi tä newache letes, Lhawuk hiw'en t'at m'ak tä iyej lhamel, wet m'ak tä 
lakäywetla nofwit'ala yämlek tiyäj'attsiy. 

19Häp ifwalas che ni'isa che nehläs iche, Lhawuk tek iwomla lhamel, wet lhäk tä 
naya ihiyeja. 

20Mat häp wichi tä ni'isahen hätehlat iwoye hon'al tä tamchäy, tatäy t'at. Wet tä 
tatayhlä Lhawuk, lhamel hätehlat iwoye tutsaj tä noj. 

21Häp hin'o tä ni'isa, che t'alhe m'ak che häpe, iwohit'a lahaya. Mat häp hin'o tä is 
hip'altsen elh wet hiw'enho m'ayek. 

22Häp wichi tä Lhawuk takäpfwayeje m'ak tä is, honhat lewuhuyla lhamel. Mat 
häp wichi tä Lhawuk takäpfwayeje m'ak tä ni'isa, õyokwesichephäla tä ihi 
honhat. 

23Lhawuk ipäyne m'ak tä is che elh iwoye, wet itihi n'äyij tä lham ihuminche. 

24Tejlak nichät katsi, mat nephäpej, tsi Lhawuk t'at tä itsok takwey. 

25Ohäpehte mamse, athana och'ut t'at, mat ohanhiyejt'ak ow'en hin'o tä is wet 
Lhawuk nitch'otaye, wok leles t'alh'atwethä. 

26Mat ifwalapej lham hip'altsen t'at iyhäj wet icheyjäntej m'ak tä lewuk, wet Dios 
takäpfwayhiyela leles. 

27Atontehlä m'ak tä ni'isa wet woye m'ak tä is, wet tek tatäyhla amej haw'et tä 
lhehi. 

28Tsi Lhawuk ihumin m'ak tä is alhoho wet iwomhit'a laka wichi. Mat itäyhat t'at 
häp wichi tä ni'isahen, wet tek iwahnej che iche leles. 

29Häp wichi tä isen, honhat lewuhuyla wet yenla lew'eta yämlek tiyäj'attsiy. 

30Häp hin'o tä is lehanyaj ihi tä yämlhi, wet is alhoho m'ak tä yäme. 

31Itihi t'at lehusek häp laka Dios chufwenyaj, wet ihanhiyejt'a che nichäthen. 

32M'ak tä iwoye hin'o tä ni'isa, iyahinlhi t'at hin'o tä is tsi t'uhläk ilän. 

33Mat isakanhiyejt'a tsi Lhawuk tek iwahnej, häte tach'anlhahiyet'ak itiyej letes. 

34Chaye Lhawuk wet woye lhämet, wet lham aiwujyenla wet hiw'enla amho 
honhat yämlek alewuk. Wet lew'enla wichi tä ni'isahen che tatäy lhamel. 

35Ow'en hin'o tä ni'isa, matche tä lhaichäjlhi, w'awulhit hal'äk tawoy. 

36Mat tajyäme wet nemhit iche, ofwetaj ot'ukwe mat ow'enhit'a. 

37Lhek yahinya hin'o tä is alhoho tä letes newache, m'ak tä ihiyeja lepese häpe 
t'at letamsek. 

38Mat häp wichi tä inäk'äs Dios lhämet nofwila t'at lhamel, tsi m'ak tä ihiyeja 
häpe t'at letäyhyaj. 

39Wichi tä isen lech'otyaj tälhe t'at Lhawuk, wet häpe t'at leletnhawet che näm 
ifwalas tä atha m'ayhay. 

40Lhawuk tach'ote yämlek lewit'äyhyaj newayej, wet ifwayhtej wichi tä fwitses, 
tsi lhamel ihoye yämlek t'uyehen. 

Salmo|Sal 38 

Hin'o tä t'inhayaj länek lhaip'altsene Dios 

1Iwuk, yej chuwet n'oye tä lefwonn'o, wet yej tasinn'o tä awäk ihi. 

2Tsi tajlhin'o hach'ähal, wet akwey nichät n'o'pe. 

3Och'isukyaj tamenej tä awäk ihi wet ot'inhayaj ilän mälhewek ot'isan, wet 
nilhokej olhiley tä äyteschehen. 

4Choyhat olhuk tä häpe och'isukyaj, ofwtsinhit'a, 

5wet tamen n'oyej tä olätshay najut wet wuj tä lenij ihi. 

6Fwala mälhewek tä ofwitajayaj in'oyej, oyahnhit honhat wet matche tä 
ot'ayhchä. 

7-8Mälhewek ot'isan tä wuj tä chayo, matche tä äytaj, tet iwoyek wasi. Nemhit 
okhajyhayaj ihi, wet ohusek wuj tä nilhak'alhi. 

9Iwuk, lehanej m'ak tä wuj tä owatlä, lew'en t'at olhakli tä in'oyej. 

10Ot'otle wuj tä iläfwel, okhajyhayaj yik och'oye, wet ottelhoy nemhit wuj tä 
isiche. 

11Okalay'is nemhit iho n'oye tä owit'äyhyaj in'oyej, wet opuhfwas, tej tä oiyhäj 
t'at, mat lhay'ajit'a n'oye. 

12Wet häp hin'ol tä t'uhläk iwit'äyenn'o, ichowalhi n'ohlä, wet nilhok lewhäy iwo 
huseya n'o'pe yämthilek ilänn'o. 

13Mat otch'ahuhiyet'a, mälhyej chik n'am läte, otahuyhit'a, mälhyej chik och'isuk 
t'at. 

14Omälhyet iwoye hin'o tä nilätache honhat, wet tek otahuyhlä wichi. 

15Iwuk Dios, oniwhich'oye hach'otyaj. Amlak lechulho lhamel. 

16Ot'alhe chik tek lewahnej chik t'ischey n'oyej. Isit'ak iläkwlhin'o chik onchät 
katsi. 

17Matche t'at, tatäy lhimphaj wet onchät katsi, tsi tek t'ayhchä tä wuj tä äytaj 
ot'isan. 

18Olhaifwelej amho och'isukyajay, tsi wuj tä ilän otichunhayaj. 

19Otayhfwas lhäy'e lhip tä wujpey, niwohit m'ak chik tamenej tä lhamel n'äyi 
n'oho. 

20Owoyeje m'ak tä is lhamel, mat iwoyej n'oye m'ak tä ni'isa. Tä ot'uhläk 
owoyepej m'ak tä is, lhamel tatay n'ohlä. 

21¡Iwuk, yej lewomn'o! ¡Ika Dios, yej aletonte n'ohlä! 

22¡Kelit, ch'ot n'oye, Iwuk tä ahäpe Ofwayhthi! 

Salmo|Sal 39 

Pitajit'a n'ow'atshancheyaj 

1Otichunhayaj yok, Oyämla is ochumyaj, oyämla ischehen olhämtes. Owohiyet'ala 
olhämtes tä ni'isachehen tä oiyej wichi tä ni'isahen. 

2Olhayen ch'isuka wet tek otahuy wok oyäme m'ak tä is. Mat lhäy'epej lhip tä 
äytaj ot'isan, 

3wet wuj tä ilänn'o otichunhayaj, hätet iwoyek itäj che in'ohi. Wet ofwitsenej 
ochos tä oyok: 

4“¡Iwuk, fwel n'oho häpkhilek ohanej m'ak tä okapesila wet chihtefwas ifwalas 
che kamaj oläyhla! ¡Owatläk ohanej che nipitaja p'iya häp ow'atshancheyaj!” 

5Matche, lhämhit'a pitaj on'äyij, w'et om'ayekfwaj t'at tä oihi tä letatache. Hin'o 
lew'atshancheyaj hätet iwoye n'oyalh, 

6hätet iwoye hupel, tajyäme wet noj t'at. Isiyejt'a lakäywet tä ihutwek, wet 
ihanhiyejt'a elh tä lewukla. 

7Athana, Iwuk, ¿atsi tä otiyej onihayaj? Am t'at tä oti amej. 

8Fwayhat n'oyej och'isukyajay, häpkhilek niläkwalhin'o kachuhantses. 

9Olhayen ch'isuka wet n'am tahuy, tsi am t'at tä oteläythayaj tälh ame. 

10So n'oyej owit'äyhyaj tä leti n'oyejna. Tä akwey tajlhin'o, oy'il t'at. 

11Letasin hin'o tä lefwoneje m'ak tä ni'isa tä iwoye, wet lewo lemoka m'ak tä 
lham ihumin. Hin'o hätet iwoye n'oyalh. 

12Iwuk, ch'ahuye ot'alhyaj, ch'ahu n'oye tä ot'än hach'oye. So n'oyej olhafwyhayaj 
häpkhilek ile n'oyej. Lehanej tä ohäpe t'at hin'o tä w'enha lhamej, pitajit'a tä 
oihonhatena, mälhyej otetsel p'ante. 

13Leyej tä leyahinn'o, häpkhilek otamsek ihi ayej tä kamaj n'am leyej honhat wet 
nemla oiche. 

Salmo|Sal 40 

“Ika Dios, wuj tä ohumin tä owoye anech'ethayaj” 

1Otiyejnaj onihayaj Lhawuk, tek olhak'alhi, wet lham tach'ahunaj n'oye tä 
ot'änch'oye. 

2Itonphän'o tä otälho chowej tä n'ot'ilek lhäy'e iyhät tä lepotsek. Iti n'o'pe chenaj 
wet ikhajyenn'o. 

3Hiw'en n'oho otenek tä nech'ayek tä ochoylhi, wet owunit lham tä häpe lhaka 
Dios. Wujpe wichi tä hiw'en täjtso, lhamel iwo letichunhayaja wet ichaye 
Lhawuk. 

4Dios lakäpfwayaj tä is iyej hin'o tä t'ekhaye lham, häp hin'o tä nitetshana wichi 
tä ni'isa lhäy'e iyhäj tä n'okwiyej laka dios lhayis tä takwey lhenhay. 

5Iwuk Dios, wujpe m'ayhay tä isen tä lhenlhi, wet wuj tä lhen atichunhayaja 
olhamel. Niwohit elh chik häte iwoye am. Ot'uhläk oyen silätyaja wet oyäme t'at 
tähestso, ¡mat ohanhiyejt'a chik oy'ithatlä tsi wujpey! 



1023 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

6Tek lewatlä tshätäy tä õ'länhen, lhäy'e n'otw'ayhtes, wet lehuminhit'a tshätäy tä 
õ'wunhomche lhäy'e m'ayhay tä wichi iwompe lesukyajay. Mat lefwoyenchehen 
och'otey yämlek otch'ahu ame, 

7wet häp tä oyok, Oikana, mälhyej tä N'olesaynhay tä ihi Lehi tä õ'käfwelche yäm 
n'oye. 

8Ika Dios, wuj tä ohumin tä owoye anech'ethayaj, wet achufwenyaj ihi t'at 
ohusek. 

9Otäfwnhatej m'ak tä is alhoho häp aka wichi tä wuj tä lhaihutwek. Am lehanej, 
Iwuk, tä tek oyok tam, 

10mat oyen at silätyaja tä ahäpe elh tä is alhoho, lhäy'e tä lefwayhthen wichi wet 
lelehiyejt'a lhamel. Oyen lhämetayej ahumnhayaj tä nittäya aka wichi tä wuj tä 
lhaihutwek, lhäy'e m'ak tä matche tä i'amej. 

11Iwuk, yej n'äyej n'oho hap'altsenyajay, wet p'oyej n'o'pe ahumnhayaj tä nittäya 
lhäy'e m'ak tä matche. 

12Tsi wujpe owit'äyhyajay tä nichätpej n'oye, ohanhiyejt'a chik oy'ithatlä tsi 
lhäy'e lhip tä wujpey. Osukyaj yäyitn'o yäk o'asnam t'at, matche tä wujpey, inu'pe 
ow'oley tä i'pe olhetek, wet okhajyhayaj häte tatäy t'at. 

13¡Iwuk, kelhi, ch'ot n'oye! ¡P'altsenn'o wet fwayhatn'o! 

14¡Is chik wuj tä õhn'äfwlhatejwethä lhamel tä nikalelhäja m'ak tä iwoye tä 
t'uhläk ilänn'o! ¡Is chik inukwe alhoho tä n'äfwelhen häp lhamel tä t'uhläk 
iwit'äyenn'o! 

15¡Häp lhamel tä iläkwlhin'o, is chik matche tä len'äfwlhi ihi wet inukwe alhoho! 

16Mat häp wichi tä t'u amche, is chik wuj tä lakäjyaj ihi amej. Häp lhamel tä wuj tä 
iwatlä lefwayhyaj, is chik yopejkwe, “¡Lhawuk häp tä takhajay!” 

17Wet olham tä op'elitsajfwaj t'at wet äp olhakli ihi, yej p'ethat n'ohlä, Iwuk. 
Ahäpe elh tä Och'otfwa wet äp Ofwayhthi. ¡Ika Dios, ho n'oye'thahya! 

Salmo|Sal 41 

Elh tä niw'atshanalhi let'alhyaj 

1Dios lakäpfwayaj tä is iyej t'at häp elh tä yen tichunhayaja elh tä laj 
lakhajyhayaja. Lhawuk ifwayhthiyeja ifwalas tä ni'isa. 

2T'uhiyela wet hiw'enhihola lew'atshancheyaj lhäy'e lakäjyaj tä lham ihi 
honhatna, wet tek iwahnhiyeja letayhfwas. 

3Wet che t'inhayaj ilän, hiw'enhihola lakhajyhayaj, wet nemla t'inhayaj mat 
lew'atshancheyaj. 

4Olham oyonajkwe, “Iwuk, otes ihi ahilä. P'altsenn'o, so n'oyej ot'inhayaj tä 
in'oyej.” 

5Wuj tä ni'isa lhämtes tä iti n'oyej otayhfwas wet yopejkwe: “¿Chihlahätek y'il 
wet nemhit iche?” 

6Tä näm elh tä iyahin o'pe, w'et yämlhi t'at. Tä yik och'oye, ifwenhomche iyhäj 
m'ak tä kamatache tä lham yäm n'oye. 

7Lhamel tä n'äyi n'oho lhaihutchewek tä yäm n'oye wet t'uhläk oy'il. 

8Wet yok, “Ahät tä ilän, ichesit'ala.” 

9Wet tej tä okalay'i tä wuj tä ohumin, häp hin'o tä ot'ekhaye wet otchufwiyej t'at 
tä ot'ek, mat athana häte lham lhayen otayhfwaya. 

10Mat am, Iwuk, p'altsenn'o, neyhatphän'o, häpkhilek owo hayahlä lhamel. 

11Wet che ow'en tä nikalha n'ohi, ohanhiyeja tä matche tä a'akäjlhi n'oyej. 

12Wet häpet olham tä laj otesa ahilä, chum n'oye yämlek laj lepesa tä oi'amej. 

13¡Lewujyaj ihi Lhawuk, häp Israel laka Dios, athana wet yämlek tiyäj'attsiy! 
¡Amén! ¡Amén! 

LIBRO 2 
(SALMOS 42-72) 

Salmo|Sal 42 

Tej tä n'am nehi honhat tä ow'et, mat otiyej onihayaj Dios 

1Hätet iwoye ch'iwase tä ichim, yik t'at tä t'ukwe tewok, mälhyejtso, Dios, tä 
ohusek t'u amche. 

2Hätet iwoyek ochim tä owat ahilä tä ahäpe ow'atshancheyaj. Dios, ¿atsihila 
ifwala chik oyachajo tä oho ame? 

3Ihichet'a m'ak chik oisej, mat olhafwyhayaj häp tä tatäyhit'a n'oyej wet wichi 
yopejkwe: “¿Chip ihitso aka Dios?” 

4Olät lhame tä ofwitajayaj wuj tä ilänn'o tä otichunch'oye ifwalaste ohäne wichi 
Dios Lew'et wet lhamel t'änhen tä iwunit Lhawuk. ¡Wuj tä is lakäjyaj! 

5Matkat oyok, ¿chipte tä ofwitajayaj ihi? ¿Chipte tä olhak'alhi? Is chik otiyej 
onihayaj Dios wet olehiyejt'a tä owunit. Lham häpe oka Dios wet Ofwayhthi. 

6Dios, olät lhame tä nemhit otkhajay. Häp tä tamenej tä wuj tä otichun hach'oye 
tä oihi honhat tä Jordán, lhäy'e tä oihi chenhas tä Hermón lhäy'e Misar. 

7Pitsaje tewok lepak tä ichulh lhamho. Matche tä äytaj otichunhayaj, hätet iwoyek 
lechen o'pe inät lhayis tä tälhpe chenhas wet iwo lhetheya tä hip'o o'pe. 

8Tä ifwala Lhawuk ichen n'oye lehumnhayaj tä nittäya, wet tä honatsi 
oy'enhiyejt'a tä ochoylhi, lhäy'e ot'alhyaj tä ot'alhe Dios tä häpe ow'atshancheyaj. 

9Otahuyej Dios tä Ofwayhthi wet oyok: “¿Chipte tä lep'ethat n'ohlä? ¿Chipte tä 
ofwitajayaj ihi wet otayhfwas ilhaklitn'o?” 
10Y'aje olhiley tä äytes tä otayhfwas iläkwlhin'o, wet nilhok lewhäy tä lhamel 
yopejkwe: “¿Chip ihitso aka Dios?” 

11Wet oyok, ¿chipte tä ofwitajayaj ihi? ¿Chipte tä olhak'alhi? Is chik otiyej 
onihayaj Dios wet olehiyejt'a tä owunit. Lham häpe oka Dios wet Ofwayhthi. 

Salmo|Sal 43 

1Dios, ti n'oyej akalelhthayaj tä is alhoho. Ch'ot n'oye wet tayhlä wichi tä keyis 
länhay. Fwayhat n'oyej hin'ol tä w'et yämwethä lhäy'e tä ni'isahen, 

2tsi ahäpe oka Dios wet let'u n'oye. ¿Chipte tä lewomn'o? ¿Chipte tä ofwitajayaj 
ihi wet otayhfwas ilhaklitn'o? 

3Chen n'oye aka isi lhäy'e m'ak tä matche, häpkhilek ipäyen n'oye n'äyij tä tiyäje 
chenaj tä amajchet tä häpe Haw'et. 

4Häpkhilek onchäte aka altar, Dios, wet otchuma oka arpa tä owunit ame, tsi 
ahäpe Dios tä hiw'en n'oho okäjyaj. 

5Wet oyok, ¿Chipte tä ofwitajayaj ihi? ¿Chipte tä olhak'alhi? Is chik otiyej onihayaj 
Dios wet olehiyejt'a tä owunit. Lham häpe oka Dios wet Ofwayhthi. 

Salmo|Sal 44 

M'ak tä Dios iwoyeje p'ante laka wichi tä ichun 

1-2Dios, olhamel oläte m'ak tä lewoyeje p'ante ochätilis häp ifwalas tä tajyämetso. 
Ojchalis ifwel n'ohohen tä letiyej p'ante kanhi wichi tä kahäpeya aka wichi, häp tä 
isej akhajyhayaj tä wuj, wet letiyej atasnhayaj, wet lew'enho laka honhates häp 
ochätilis p'ante. 

3Häpkhit'a lhamel takweyey wok lefwajnhates chik tamenej tä ikalhi laka'tshayaj. 
Häpkhit'a lhamel tä ikalhi honhat, mat isej t'at am akhajyhayaj, lhäy'e tä len'ältej 
tä lhewej t'at lhamel, tsi lehumnhen t'at. 

Oisej Dios 

4Ahäpe oka Niyat wet oka Dios. Am letach'ote aka wichi Israel wet ikalhipej 
laka'tshayaj. 

5Olhamel ois amej wet okalhipej otayhfwas. Häp tä isej ey op'ajtitchä lhamel tä 
inu n'oyehen. 

6Ot'ekhahiyet'a olutsej lhäy'e ofwajnhat, tsi häpkhit'ak tamenej chik okalhi 
oka'tshayaj. 

7Mat am t'at tä lefwayhat n'oyejen otayhfwas, wet len'äfwlhat wichi tä n'äyi 
n'ohomche. 

8Olhamel olehiyejt'a tä okäswethä amej, Dios, wet on'okwihipeja amej yämlek 
tiyäj'attsiy. 

Wichi y'ulhan m'ak tä Dios iwoyeje 

9Matkat athana nemhit lewatlä olhamel, letach'anlhaye t'at wichi tä 
hin'äfwlhatwethä olhamel, wet nemhit lhekche olhamel oka nifwotaj. 

10Lekhajyen otayhfwas wet yokwes olhamel, wet wichi tä n'äyiho olhamel t'etane 
m'ak tä olewuk wet ichäj. 

11Tä lewahin n'oyejen lhamel, ohätet iwoye tson'atas tä õ'häne lew'et tä õ'länhen. 
Wet letsatkatpe honhat häp olhamel, wet olhayej t'at wichi tä kahäpeya aka 
wichi. 

12Lhimphaj laha tä let'alhpe aka wichi tä lewom, wet niwohit m'ak chik 
lekalhihlä. 

13Lhen n'oyehen wichi leläkwik. Lhamel tä laka honhates iwhäye olhamel oka 
honhat t'ischey n'oyejen wet hin'äfwlhatwethä olhamel. 

14Wichi tä kahäpeya aka wichi yäm n'oyehen wet ilanwethä lhethey, wet wuj tä 
iti n'oyejen leläkwyhanyaj. 

15-16Nilhok lewhäy w'et om'ayek t'at, wuj tä on'äfwlhi ihi tä otayhfwa t'änpej 
n'o'pe wet iläkwlhin'o tä tawäkwäylhi lahayej. 

17Häp olhamel owit'äyhyajtso häpkhit'a chik olhamel op'ethat ahilä chik tamenej. 
Olhamel owoye t'at ämet, 

18olehit'a amej wet oyikhit'ach'oye han'äyij tä onukwe. 

19Matkat lep'ajtit katsi olhamel, wet tet iwoyek oihi honhat tä itshätäy tä fwitses 
lew'et, wet leti n'ohihen honatsi tä wuj tä ni'isa. 

20Dios, chik olhamel op'etthi ahilä, wet on'okwihiyejn'e dios tä w'enha lhamej, 

21pajichen'e lehanej, tsi niwohit m'ak chik õ'hanej chik õ'iskat amho. 

22Mat tä ohäpehen iyhäj tä aihänlhi, oihi tä ot'ilek itayche nilhokej ifwalas. 
Õ'tech'ayen at n'oyejen tson'ataspej õ'häne lew'et tä õ'länhen. 

Ot'alhe Dios lech'otyaj 

23¡Yahinphä, Iwuk! ¿Chipte tä lemä? ¡Yahinphä! ¡Yej le n'oyejen! 

24¿Chipte tä leweskatlä olhamel? ¿Chipte tä lep'ethatlä olhamel tä wuj tä 
oteläythayaj in'oyejen? 

25Ow'et m'ayhayhas t'at, onchätche katsi wet ohanhiyejt'a chik 
olhaineyhatchephä. 

26¡Nephä! ¡Lhu ch'ot n'oyehen wet fwayhat n'ohen, häp tä isej ahumnhayaj tä 
nittäya! 

Salmo|Sal 45 

N'otenek tä õ'wuntej niyat tä tawhayey 

1Olhämtes tä isen nitsäyphä tä tälho ohusek. Ok'ajlhich'u hätet iwoye hin'o tä 
lehusek ihi laka pluma tä ilesayen m'ayhay. Otshupyeneje häp niyat otenekna, 
wet oyok: 

2Ahäpe elh tä wuj tä isilataj tä lhewej wichi. Ämtes tä tälhche ayhi häpe t'at 
hap'altsenyaj. Häp tä tamenej tä Dios takäpfway ame yämlek tiyäj'attsiy. 

3Tä ahäpe hin'o tä takhajay, uyit ame afwajnhat wet ti amej awujyaj tä lhäy'e lhip 
tä isilataj. 

4Ahäpe niyat tä lewujyaj ihi. ¡Wo haw'uteya, tiyäjche han'äyij wet kalhipej 
aka'tshayaj! Wo äkleyhyaja'pe häp m'ak tä matche lhäy'e tä letach'ote wichi tä 
p'elitses. Akwey tä afwomkat yenhilhila m'ayhay tä lhäy'e lhip tä isen. 

5Hach'ähal wuj tä itselhäs wet tiyäjomche atayhfwas, wet wichi nichätwhäye 
apach'ol. 

6Dios, Aniyatyaj t'un yämlek tiyäj'attsiy, wet m'ak tä lhamya tä ische alhoho, häp 
tä Aniyatyaj lakeyis. 

7Lehumin m'ak tä is, wet len'äyiho m'ak tä ni'isa. Häp tä tamenej tä Dios tatshupi 
ame, lham tä häpe aka Dios, wet itsäy atape akäjyaj tä inu'pe aniyatfwas. 

8Nilhokej haw'uyis tä mirra lenij tälho, lhäy'e áloe lenij, lhäy'e canela lenij, wuj tä 
akäjche, wet lehuminche música tä lhehiche niyatey lewukwey tä isis. 

9Niyatey leles tsinhay i'amej tä ihi aniyatyaj, wet niyat tsinha tä lhehiyeja ihi t'at 
lhip tä afwomkat, wet õ'silatyenej oro tä lhäy'e lhip tä isilataj. 

10Yäse, am tä lhehiyeja niyat, ch'ahu n'oye, tetshan m'ak tä ofwel amho. Oyok, yej 
lhen alhakliya apuhfwas lhäy'e aka wichi, 

11tsi niyat ihumin asilatyaj, wet lham häpe t'at awuk. Is che lewoye lhämet. 

12Wichi tälhiyela aka honhat tä Tiro wet ichäjla ame awayhtes. Lhamel tä hiw'en 
m'ayek t'uhlahläk letach'otehen. 

13-14¡Lhek yahinya, näm niyat tsinha, wuj tä isilataj! Lew'uy tä õ'silatyenej oro, 
häp tä taw'uyhi tä õ'häne niyat. Wet häp atsinhay tä iyej tä ihi leniyatyaj, häp tä 
yikche, 

15wet lakäjyaj ihi tä yikhen wet tiyäjo niyat lew'et. 

16Ika niyat, ales ihihila häp achätilis p'ante leniyatyaj, wet lew'enhihola len'ohyaj 
yämthilek niyatejen mälhewek honhat tä lhamel lew'et. 

17Ofwenhihola wichi yämthilek nileyayej tä nitichun amche, lhäy'e leles tä nekche 
len'äyij, wet nilhokej wichi aiwunthila yämlek tiyäj'attsiy. 

Salmo|Sal 46 

Lhawuk in'amejen 

1Dios häpe lhaletnhawet, wet häpe t'at lhakhajyhayaj. Ipej n'amejen wet tach'ot 
n'amehen chik näm lhawit'äy. 

2Tä mälhyejtso, tek lhanowayhyaj in'amejen, tejlak honhat wachuhi wet chenhas 
nichätho lewomekitaj, 

3tejlak fwitsaj lewomekitaj wet iwo lhetheya inät, wet w'ahuhen chenhas, mat tek 
y'anowayhen. 

4Iche tewok lesas tä Dios laka hupuy isej, häp Dios tä N'owujtaj Lew'et tä 
T'amajchet tä lhamya. 

5Dios ihi t'at lechowej wet tek lewit'äyhyaj ihichela, tsi lham tach'othiyela tälhe tä 
nech'e fwala. 

6Wichi tä ihiche honhates t'änwethä, ichettiyejche lenowayhyaj, wet leniyatyajay 
nemhit kalelhäj. Dios ifwitsenej lepak wet honhat wachuhi. 

7In'amejen Lhawuk, wuj tä takhajay. Häp Jacob laka Dios häpe t'at lhaletnhawet. 

8Lhuyay, yahinay m'ayhay tä Lhawuk iselkat n'amejen tä yenlhi honhatena. 

9Itäyhat n'oka'tshayajay, yäk nichäte honhat lhip tä lepes tä nem n'oka'tshayaj 
ihi. Inäksen lutses hal'äy, wet iwo lhipeya hunis, wet iwunhomche kaletas tä 
n'oka'tshayajchal. 

10Wet yok, “¡Leyej aka'tshayajay! ¡Hanayej tä olham ohäpe Dios! ¡Oniyatej 
nilhokej wichi lhäy'e nilhok honhat!” 

11In'amejen Lhawuk, wuj tä takhajay. Häp Jacob laka Dios häpe t'at lhaletnhawet. 

Salmo|Sal 47 

Honhat laka Niyat häp Dios 

1Nilhokej wichi tä i'pe honhat, ajwek akwech'ol, fwitsenej achos tä akäjyaj ihi wet 
wunit häp Dios. 

2Tsi Lhawuk häpe N'owujtaj tä lajit letumfwaya wet honhat laka Niyat tä Lhamya. 

3Ikalhi wichi tä w'enha lhamejen wet yen häpeya n'amel lhakawos. 

4Itshupyenej n'amehen honhat tä y'ehina, häp lhaka honhat tä n'akäsejwethä 
n'amel tä n'ahäpe Jacob laka wichi, häp hin'o p'ante Dios ihumin. 

5¡Lhawuk Dios tiyäjo leniyatyaj! ¡T'änhen wichi tä lakäjyaj ihi wet pitsaje 
n'ofwolis tä tson'ataj ch'ul! 

6¡Choywethä wet wunit Dios! ¡Choywethä, wunit lhaka Niyat! 

7¡Tenay lhatenkay tä iwunit Dios tä häpe honhat laka Niyat! 

8¡Dios häpe wichi tä ihiche honhates laka Niyat, wet tatayphä tä ihi leniyatyaj tä 
t'amajchet! 

9Häp hin'ol tä len'ohyajay ihiche lhaihutej wichi tä Lewuk Abraham laka Dios. 

10Tsi nilhokej n'okhajyhayajay tä ihonhatena Lewuk t'at Dios wet niyatej nilhokej 
m'ayhay. 

Salmo|Sal 48 

Lewujyaj iyej Dios laka hupuy Jerusalén 

1Lewujyaj ihi Lhawuk Dios, wet t'uhawetej tä wichi iwunit tä ihi lham laka hupuy 
lhäy'e lew'et tä häpe chenaj tä t'amajchet. 

2Matche tä isilataj wet atojphä häp chenajtso tä Sión tä tumej tafwojhiye. 
Imälhewek wichi tä ihi honhat tä lhamel akäjejlhi, wet häpe hupuy tä Lewuk 
Niyat tä Lhamya. 

3Dios ihi t'at hupuy tä takhajayhen tä ihi Jerusalén, wet lhayen häpeya 
n'oletnhawet tä takhajay. 

4Tsi tä lhaihutwek niyatey tä fwetaj inuye hupuyna, 

5mat tä lhamel hiw'en, lhäy'e lhip tä iseltejen, wet yikhen tä nowayhen. 

6Lenowayhyaj ilänhen, wet lhaits'ulhkatejchehen t'isan tä äytaj, hätet iwoye 
atsinha tä takapuhtshan, 

7wet hätet iwoye barcos tä wus tä yafwthitaj tä tälhche tä ifwala tälhche 
iwasthiche. 

8Häp m'ak tä pajche y'aläte, nech'e y'aw'en t'at tä ihi lhaka Dios tä najit 
letumfwaya laka hupuy. Lham ikhajyenla yämthilek tiyäj'attsiy häp hupuyna tä 
lham t'at tä Lewuk. 

9Dios, tä olhamel oihi Haw'et tä Amajchet, oyen tichunhayaja ahumnhayaj tä 
nittäya. 

10Dios, nilhokpe honhat tä wichi aiwunit, mälhyej tä t'uhawet amej. Lewoyepej 
m'ak tä is alhoho, häp tä isej akhajyhayaj. 

11¡Is che iwo lakäjyaja chenaj tä Sión, wet is che Judá laka wichi tiyäjejchephä 
lakäjyaj, tsi is alhoho akalelhthayaj! 

12-13Lunayejlhi häp Sión, yahin hupuy tä takhajayhen tä ihi. Tetshan n'olafwek tä 
tuntey, wet wo t'ufwahtesa lhipey tä atoschephä tä takhajayhen. En 
atichunhayaja nilhokej tähestso, yämthilek lefwenhomche ales tä tatäy alhoho 

14tä mälhyej'attso lhaka Dios n'ilataj. Lham häpe lhan'äyijwo yämthilek 
tiyäj'attsiy. 

Salmo|Sal 49 

Hin'o lehusek isiyejt'a laka chinaj t'äj 

1Lhokayej amel ch'ahuyaye täja, nilhokej amel tä lheyayhi honhat, 

2hin'ol tä hiw'en m'ayek lhäy'e iyhäj tä p'elitses, häp wichi tä len'ohyajay ihiche 
lhäy'e iyhäj tä laj len'ohyaja. 

3Oyämhiyela n'otäfwnhayaj tä matche wet oy'ithatthila m'ak tä ihi ohusek. 

4Otch'ahuhiyela n'olhämet tä õyäme tä laha ihi, wet oy'ajihila arpa häpkhilek 
lepak yämhiyela m'ak tä häpe. 

5Tek onowayhla che näm ifwalas tä ni'isa, che ilun n'oyej m'ak tä ni'isachehen tä 
otayhfwas iwoyej n'oye. 

6Lhamel ichaye tä wuj lakäywet wet lhaichäjejwethä m'ak tä hiw'en. 

7Mat ihichet'a elh che ihanej lhaiwoyneje yämthilek lhaifwayhat, wok tiskanejpe 
laka chinaj t'äj häp lew'atshancheyaj yämthilek Dios ifwayhat. 

8Ihichet'a chinaj t'äj yämthilek õ'chäjej hin'o lew'atshancheyaj 

9wet tafwayej n'ot'ilek wet nemla y'il. 

10Tsi y'aw'en tä nilhokej wichi y'inhen t'at, lhamel tä nhana m'akejen lhäy'e iyhäj 
tä ahantses, wet nilhok lakäywet imälheyej iyhäj. 

11Tej tä lheyis iyej t'at laka honhates, mat nemhit lewuk, wet lew'et tä nittäyayej 
häpe t'at lep'itsekhi, wet ihi yämthilek tiyäj'attsiy. 

12Hin'o, tej che hiw'en m'ayek, mat t'unhit'a, y'il, hätet iwoye itshätäy tä y'inhen. 

13Häp täjtso lepes lhamel tä yok: “Niwohit m'ak che tatäy n'oyej.” Häp täjtso lepes 
lhamel tä lhaiwujyenhen. 

14Hätet iwoye tson'atas tä õ'häne lew'et tä õ'länhen, häp wichitso, t'ilek t'at tä 
lhayen lewoyayej wet ihäne lep'itseyhayw'etes. Wet che nichäte lewhäy, wichi tä 
isen ikalhihila lhamel, tsi nemla lakhajyhayaj ihi wet lep'itseyhay lehis häpkhila 
lhamel lew'et. 

15Mat olham, Dios ifwayhthila n'oyej häp n'ot'ilek lakhajyhayaj, tsi lhamlak 
ichäjn'o. 

16Yej lhen alhakliya tä akniteya iwoye elh tä hiw'en m'ayek wet lhäy'epej lhip tä 
wuj lakäywet. 

17Tsi che y'il, ihanhiyejt'ala iwoyneje yämthilek ichäj lhamche m'ak tä iyej. 
Lakäywet yikhichet'ala che lham ihoye lep'itsekw'et. 

18Tej che häpe elh tä lakäjyaj ihi tä kamaj iläy, wet wichi iwujyen tä häpe elh tä 
hiw'en m'ayek, 

19mat nichäthiyela ifwala tä ileyej honhat, wet hap'akhiyeja letetsel p'ante 
y'inhen, wet nemla hiw'en isi. 

20Hin'o, tej che hiw'en m'ayek, mat t'unhit'a, y'il, hätet iwoye itshätäy tä y'inhen. 

Salmo|Sal 50 

Dios häpe N'okalelhthayajwo tä is alhoho 

1Lhawuk, Dios tä matche, tahuy wet t'äne wichi tä tälhe tä ifwala tälhche lhäy'e tä 
ifwala y'uy. 

2Dios lesilatyaj tälhe t'at Sión, häp hupuy tä lhäy'e lhip tä isilataj. 

3Lhaka Dios näm wet yen lepaka itäj tä ichunlä wet hip'o m'ayhay. Häte yen 
lepaka pelhay tä äytaji tä ilunej t'at häp lham. 

4Tä lham ikaphä, t'äne pule lhäy'e honhat yämlek hiw'enej tä iwo 
lakalelhthayajayej häp laka wichi. 

5Wet yok: “Hutwek häp wichi tä olham ot'amajchetes, häp lhamel tä pajche yäm 
kalelhäj tä lhaithat n'oyej wet ilänhen tshätäy tä yen n'okhayaja n'oyej.” 

6Wet pule yen silätyaja tä Dios häpe N'okalelhthayajwo tä is alhoho. 

7Wet nech'e Dios yok, “Ch'ahuyay n'oye, amel tä ahäpehen oka wichi Israel lhayis, 
oyämhiyeja ame ates. Ohäpe Dios, amel aka Dios. 

8Ofwonhiyejt'a ame itshätäy tä lelänhen tä lhen han'okhayaja n'oyej, lhäy'e 
m'ayhay tä lewunhomche tä lew'en n'oho. 

9Wet ot'alhiyet'a aläy w'asetas leles, wok kayla lhayis tä asnakis tä ihi lehi, 

10tsi oläy t'at nilhokej itshätäy tä iche tayhi, lhäy'e w'asetas tä wujpey tä iche 
chenhas, 

11häte afwenchey tä iche puleye oläy t'at, wet nilhokej itshätäy tä i'pe honhat 
olewuk t'at. 

12Chik onchuyu p'iya, ofwenhit'a amho, tsi olewuk t'at honhat lhäy'e nilhokej 
m'ak tä ihi. 

13Otufwit'a w'asetaj t'isan wet oyähiyejt'a kayla w'oyis. 

14Is chik otw'ayhat tä lew'en n'oho häpe t'at aka gracias, wet ämpej matche ämet 
tä lewoyej n'oye. 

15Chik alhakli ihi än n'oye, olham ofwayhthila amej wet lewunthilan'o.” 

16-17Mat Dios tahuyej hin'o tä ni'isa wet yok: “Tä kahuminache tä ofwonej ame 
m'ak tä ni'isa tä lewoye wet let'ulhan olhämtes, ¿chipte tä w'et lhen ämeta 
olhämtes lhäy'e ochufwenyajay? 

18Mat tä lew'en elh tä etantsaj, lehumin t'at, wet alep'ajtej wichi tä lakain'oyaj ihi. 

19Lhenpej ämeta m'ak tä ni'isa wet m'ak tä kamatache tälhchepej hak'aj. 

20Lhäme apuhfwa wet lhok, Isit'a, wet letiyej asitäyhyaj. 

21Tä lewoye nilhokej tähestso newache olhämet chik oti amej, wet lefwetaj olham 
omälhyej lewoye. Mat oyen tesa amej tähestso, otetshanhila m'ayhay tä 
lewoyena, wet lew'enla. 

22“Amel tä lep'ethatay n'ohlä, tetshanay olhämettso, tsi elat otäyhat amel wet 
niwohit elh chik aifwayhthen. 

23Elh chik hiw'en n'oho laka gracias, häp tä ihuminn'o wet iwujyenn'o. Olham 
ofwayhthila häp elh tä nileyache on'äyij.” 

Salmo|Sal 51 

David lhaip'altsene Dios chik itäyhat lesukyaj 
David iwo p'ante lakain'oyaja tä iyej atsinha tä lhey Betsabé. Tä Dios hiw'en, ichene lhämetwo 

Natán, ne'tek ifwoneje David m'ak tä ni'isa tä iwoyetso. Wet häp tä David yenlhi p'ante 
letenekna. 

1Dios, p'altsenn'o, häp tä isej ahumnhayaj tä nittäya. Tä ahäpe elh tä wuj tä 
hap'altsentsaj, täyhat otes. 

2Lej n'oyej m'ak tä ni'isa, so n'oyej osukyaj. 

3Ohan lhamej tä otes ihi ahilä, wet tatäyhit'a tä oyenpej tichunhayaja osukyaj. 

4Tä owo osukyaja, am t'at tä ottayej ahilä wet owoye häp m'ak tä let'ulhan. Tä 
mälhyejtso, tä lhok, “Ates ihi”, is alhoho akalelhthayaj tä leti n'oyej. 

5Matche, tälhe tä nech'e oiche ohäpe t'at elh tä ni'isa. Osukyaj ihi tälhe tä oihi oko 
kachowej. 

6Mat lehumin t'at elh tä matche tä niskata m'ak tä ihi lehusek, wet lechufwen 
ohusek yämthilek ohan m'akej. 

7Lejej n'okwe ahumnhayaj wet nofwila och'ohle, häpkhilek omälhyej iwoye m'ak 
tä lhäy'e lhip tä ipelaj. 

8Nofwatphä ofwitajayaj. Tej tä letinaj n'oyej olhakli, mat nachaj n'oye okäjyaj. 

9Yej tetshan osukyajay, mat täyhat n'oyej nilhok m'ak tä ni'isachehen tä owoye. 

10Dios, käpfwayej n'oye ohusek tä laj lech'ohleya. W'en n'oho ochowej tä 
nech'ayek lhäy'e tä is alhoho. 

11Yej tiyejn'o kanhi ahilä, wet yej so n'oyej aka Espíritu tä Amajchet. 

12Nachaj n'oye okäjyaj tä tälho ofwayhyaj, wet ti n'ohi akäpfwayaj yämthilek 
ochowej ihi, 

13häpkhilek opäyne han'äyij häp wichi tä niwoyaye ämtes, wet iwo lehusey 
iyhäja. 

14Dios Ofwayhthi, so n'oyej tä ohumin tä olänhen oiyhäj, wet oyenla oteneka tä 
ahäpe Dios tä is alhoho. 

15Iwuk, w'en n'oho ochos häpkhilek otchoylhi tä owunit ame. 

16Tsi tek lewatlä awayhtes wok tshätäy tä õ'wunhomche. Chik olham ow'en 
amho tähestso, häpkhit'a m'ak tä lehumin. 

17M'ak tä let'uhläk elh yen awayhata häpe t'at chik lhayachaj ame. Häp elh tä yen 
lhakliya lesukyaj tä iwoye wet lhay'ayhatchä, häp tä letachumlä, Iwuk Dios. 

18Tiyej ahumnhayaj Jerusalén wet woyeje m'ak tä is. Achajo tä leneyhatphä 
n'olafwek tä tuntey tä ilunej. 

19Häpkhilek nech'e letachumlä tshätäy tä õ'länhen tä õyen n'okhayaja amej, 
lhäy'e m'ayhay tä õyen awayhtesa, lhäy'e tshätäy tä õ'wunhomche tä õ'hän ame. 
Wet õ'länhihena w'asetas tä asnakis häpkhilek õ'ti'pe aka altar. 

Salmo|Sal 52 

Hin'o tä ni'isa isiyejt'a m'ak tä lhaichäjejlhi 
David ilethanlä p'ante rey Saúl, wet ihoye sacerdote tä lhey Ahimelec wet t'ukwe lech'otyaj. Mat 

Saúl lakawos elh tä lhey Doeg hiw'en, wet tiyäje Saúl wet ifwenho. Wet häp tä David yenlhi 
letenekna. 

1Am tä lefwetaj atkhajay, ¿chipte tä alechäjejlhi m'ak tä ni'isa? Dios lehumnhayaj, 
häp tä tatäyhit'a. 

2Ts'ilak t'at m'ak tä ni'isa tä lhen atichunhayaja tä lewoye. Hak'ajlhich'u hätet 
iwoye tsonhat tä y'uy, wet äp akantsaj. 

3Lehumin m'ak tä ni'isa lhäy'e m'ak tä kamatache, wet lehuminhit'a m'ak tä is 
lhäy'e m'ak tä matche. 

4W'et lhämlhi t'at, lehumin tä lelänej wichi häp ämtes tä ni'isachehen. 

5Mat Dios aiwit'äyenhila yämlek tiyäj'attsiy, aitsokhilhila wet aiwomla tä lhehi 
haw'et, wet isohla amej haw'atshancheyaj. 

6Häp wichi tä isen hiw'enla täjtso wet nowayhen. Lhamel iläkwilhila hin'otso wet 
yok: 

7“Lhek yahinya hin'o tä nit'ekhayaye Dios mat t'ekhaye lakäywet tä iyej, wet 
tujlhache t'at m'ak tä ni'isa tä iwoye.” 

8Mat olham ohätet iwoye hal'ä tä w'atshan tä oihi Dios Lew'et, wet laj lepesa tä 
ochaye lehumnhayaj tä nittäya. 

9Ika Dios, häp m'ak tä lewoye owohipeja graciasa amej, wet che oiyej aka wichi 
otihla amej oniwhayaj, tsi ahäpe elh tä hap'altsentsaj. 

Salmo|Sal 53 

M'ak tä ni'isa tä ihi hin'o lehusek 
(Salmo 14) 

1Wichi tä isukis iti lhamhiche letichunhayaj wet yok: “Dios ihichet'a.” Lhamel 
lhaikänchiyejen m'ak tä ni'isachehen. Ihichet'a elh chik iwoye m'ak tä is. 

2Dios tä ipuleye iyahin t'at wichi yämlek hiw'en chik iche p'iya elh tä ihan m'akej 
wet t'ukwe Dios. 

3Mat ilhokej ileche Dios len'äyij wet lhaikänchiyejen m'ak tä ni'isa. Nemhit iche 
elh chik iwoye m'ak tä is, ihichet'ak weihalha. 

4“Wichi tä iwoye m'ak tä ni'isa lehanyaj ihihit'a”, yokwe Dios. Lhamel tufwen oka 
wichi, itech'aynej pan tä tufw, wet yenhit'a lewuka Lhawuk. 

5Tejlak newache m'ak chik istun, mat ichetthiyejchela lenowayhyaj. Tsi Dios 
tafwomejwethä lhiley häp letayhfwa wet matche tä len'äfwlhi ihi, tsi Dios tek 
tachumlä lhamel. 

6¡Istajyak Israel lhayis lefwayhyaj tälhe chenaj tä Sión! Chik Dios tach'ote laka 
wichi Israel wet yachaje letamsek, nilhokej lhamel akäslawethä. 

Salmo|Sal 54 

David t'alhe Dios lech'otyaj 
Tä David ilethanlä p'ante rey Saúl, häp hin'ol tä tälhe Zif ihoye Saúl wet ifwenho tä yok, “David 

ihi t'at olhamel oka honhat.” Wet häp tä David yenlhi letenekna. 

1Owo eya, Dios, fwayhatn'o. Tä akhajyhayaj ihi, fwayhat n'oyej otayhfwas. 

2Dios, ch'ahuye olhämtes wet chulho ot'alhyaj, 

3tsi hin'ol tä lhaichäjwethä wet ka'atännhatsesa tatay n'ohlä wet t'uhläk ilänn'o. 
Lhamel tek aitetshan tä ahäpe Dios. 

4Mat am, Dios, letach'ot n'oye, let'u n'oye wet oläy t'at. 

5-6Lhachajla'pe m'ak tä ni'isa häp otayhfwas. Tä ahäpe Dios tä is alhoho, täyhat 
lhamel, wet olham ow'enla amho itshätäy tä õ'länhen tä oyen n'okhayaja amej, 
wet oaiwunthila tsi ahäpe Dios tä hap'altsentsaj. 

7Lefwayhat n'oyej nilhokej owit'äyhyajay, wet ow'en tä otayhfwas tatäy. 

Salmo|Sal 55 

Hin'o tä lakalay'i yen letayhfwaya, t'alhe Dios lech'otyaj 

1Dios, ch'ahuye ot'alhyaj wet chulh n'oho tä olhaip'altsen ame. 

2Woye tä owoye, ch'ot n'oye tsi wuj tä olhakli ihi. 

3Otchettiche tä oläte otayhfwas lechos lhäy'e wichi tä ni'isahen tä t'änhen. 
Ichätyen o'pe owit'äyhyaj wet wuj tä fwitses tä inu n'oye. 

4Ot'otle nilhak'alhi tä nichät o'pe ot'ilek lenhoch'ayhyaj, 

5wet otchettiyejche onowayhyaj tä lhäy'e lhip tä ni'isa tä tiyäj n'oho. 

6-7Wet oyok, Istajyak olhafwis ihi, mälhyej iwoye hokwinaj, wet ohanej che 
owey'ä wet olhayäm atojche, oyen w'eta honhat tä wichi newahi wet otamsek ihi. 

8Wet oläfwel che oyik yämthilek nitajan'o fwitsek lhäy'e yafwthitaj tä fwitsaj. 

9-10Iwuk, täyhat wichina, w'enhathiche lhämtes. Tsi ow'en m'ak tä lhäy'e lhip tä 
ni'isa tä ihi hupuy, ow'en tä fwitses wichi wet äp äkleyhtses, wet fwalapej 
honatsipej ilunej n'olafwek tä tuntey tä iwoye lakeyis. 

11Tä ilunche hup kawayhil, itiyej lech'atkanyaj iyhäj, wet ifwech'enwethä wet 
iwit'äyen lhamel. 

12Che häpkhi otayhfwa che isitäyenn'o, oteläytej t'at, wok häp elh tä n'äyi n'oho 
che iläkwlhin'o, oweskathin'ehlä. 

13Matkat am t'at, yaelh, tä lewoyej n'oye m'ak tä ni'isa, tä ahäpe okalay'i tä 
lhamya wet äp ot'unfwa. 

14Fwalas tä tajyämetso y'epejwek tä y'ehi Dios Lew'et, wet y'alunhi t'at wichi tä 
wuj tä ihi. 

15¡Is che t'ilek iselkathen häp otayhfwas! ¡Is che nichätho n'op'itsek lew'et tä 
kamaj iläyhen, tsi m'ak tä ni'isa ihiche t'at lew'etes lhäy'e lehusey! 

16Mat olham ot'äne Lhawuk wet lham ifwayhthilan'o. 

17Tä nech'e fwala, lhäy'e tä fwala ihi lechowej, lhäy'e tä honaj, owopej ot'alhyaja 
tä onlhak'alhi wet olhafwyhayaj ihi. Wet lham tach'ahuhila n'oye, 

18wet ifwayhthilan'o che oihi n'oka'tshayaj, tejlak wujpey otayhfwas. 

19Dios tä Niyat tälhe tä nech'enyaya ilätla n'oye wet y'ayhthilahchä otayhfwas. 
Tsi lhamel iwohit'a lehusey iyhäja, wet tek nowaye häp lham. 

20Lhamel iwo m'akayej lakalay'is wet inäk'äs letamsek tä iwoyej lhamehen. 

21Iwoye lhämtes tä akäschehen, mat letichunhayaj häpe t'at laka'tshayaj. 
Lhämtes äytesichehent'a, mat häpkhit'a m'ak che elh isej, hätet iwoye 
n'ofwajnhat tä y'uy. 

22Ti'pe Lhawuk nilhokej m'ak tä lhen alhakliya, wet lham aikhajyenla. Tsi tek 
tach'anlhahiyelak nichät katsi häp hin'o tä iwoye lhämtes. 

23Dios, häp hin'oltso tä aläntses lhäy'e tä akantses, pitajit'ala len'äyij. 
Lechätyenhihola chowej tä lajit lech'oya. Mat olham ot'ekha ame. 

Salmo|Sal 56 

David ichaye Dios wet iwunit häp lhämet 
Häp Filisteo lhayis itsoklhi p'ante David tä ihi hupuy tä lhey Gat. Wet häp tä David yenlhi 

letenekna. 

1Dios, p'altsenn'o, tsi iche wichi tä iti n'oyej laka'tshayaj, nilhok lewhäy tä inupej 
n'oye wet ilhaklitn'o. 

2Nilhok lewhäy tä otayhfwas iti n'oyej laka'tshayaj, wet wujpe lhamel tä 
lhaichäjwethä tä tatay ohilä. 

3Tä onowayhyaj ihi, ocha ame, 

4ochaye Dios wet owunit lhämet. Ochaye Dios wet tek onoway, tsi nehit katsik 
ihanej iwoyneje m'ak chik yen n'oye. 

5Lhamel itsayhatchetshi olhämtes nilhok ifwalas, tsi elh ihichet'a tä t'uhläk iti 
n'oyej owit'äyhyaj. 

6Lhaiskatwethä tä ihänpejn'o tä oyik, t'uhläk hiw'en chik otekm'ahatlä yämthilek 
isakan n'oyej wet ilänn'o. 

7¡Lhamel tek tafwayhiyeja m'ak tä ni'isa tä iwoye! ¡Dios, is chik awäk y'ayhatchä 
wichini! 

8Tsi am lehanej t'at tä onulhit alhoho tä olethanpejlä otayhfwas, wet lew'en t'at 
olhafwyhayajay, ihi t'at aka libro. Hätet iwoyek lehutwek nilhokej ottet'ilis wet 
letsäyho lehi tä i'amej. 

9Chik ot'alhe hach'otyaj, otayhfwas yikhihena. Ohanej tä Dios tach'ot n'oye. 

10Ochaye Dios wet owunit lhämet, ochaye Lhawuk wet owunit lhämet. 

11Ochaye Dios wet tek onoway, tsi nehit katsik ihanej iwoyneje m'ak chik yen 
n'oye. 

12-13Dios, iwohiyet'ak n'am matitche olhämtes tä pajche ofwel amho. Ow'enla 
amho gracias tsi lefwayhatn'o wet oy'inhit'a. Lefwayhatn'o wet tek onchät katsi, 
wet oihi t'at isi tä häpe ow'atshancheyaj tä oihi tä am letayche. 

Salmo|Sal 57 

David t'alhe Dios yämlek ifwayhtej letayhfwas 
David ilethanlä p'ante rey Saúl wet y'uche chowej tä ihi chenaj. Wet häp tä yenlhi letenekna. 

1Dios, p'altsenn'o, p'altsenn'o, tsi am tä olethan ame. Ot'uhläk olethanchufwi 
afwis pajla'tha tajyäme owit'äyhyaj. 

2Ot'änlach'oye Dios tä N'owujtaj, häp lham tä iwoyejpej n'oye nilhokej m'ak tä 
oisej. 

3Lham nichulhla n'oho, ichenla n'oye lehumnhayaj tä nittäya lhäy'e m'ak tä 
matche tä tälh puleye, wet ifwayhthila n'oyej wichi tä fwitses tä iti n'oyej 
laka'tshayaj. 

4Oihi lechowej hin'ol tä hätet iwoye t'owalhas tä n'okotses, letsotey mälhyej 
iwoye hunis wok n'och'ähal wet lak'ajlhich'u häpe t'at n'ofwajnhat tä y'uy. 

5¡Dios, awujyaj i'pe pule wet tapoyej honhat! 

6Otayhfwas iwo t'akanyaja n'oyej tä t'uhläk onuhat lhamho. Yenlhi chowej tä ihi 
on'äyij, mat lhamel t'at tä nichäte. 

7Dios, owak'alh t'at yämlek oten otenkay tä oaiwunit. 

8On'omhila, oneyhiphälak nech'e fwamlafwaj, otchumhiyela oka arpa häpkhilek 
oyenlhi música, 

9wet owunthila amej otenkay, Iwuk, che oiyej wichi tä i'pe honhat. 

10Tsi afwtihyaj lhäy'e ahumnhayaj tä nittäya wuj yäk nichät puleye. 

11¡Dios, awujyaj i'pe pule wet tapoyej honhat! 

Salmo|Sal 58 

Is chik õ'tasin lhamel tä iwoye m'ak tä ni'isa 

1Amel tä han'ohyaj ihi, isit'a alhoho akalelhthayajay tä lewoyeje wichi, 
mathichet'a. 

2Isit'a m'ak tä lhen atichunhayaja, amel tä letamenej tä nemhit lefwunyaj itiyej 
m'ak tä ni'isa häp wichi tä ihi honhat. 

3Wichi tä ni'isahen, m'ak tä ni'isa ihiche t'at tä nech'e ichehen. Lhamel tä w'et 
yämwethä wetahen tälhe tä kamaj ihiche lakolis. 

4Hätet iwoye amlhäs tä n'ot'ilek, lhayen ch'otech'ola wet hip'okwe'pe lech'otey 

5häpkhilek nilätaye mago laka música tä ihanej tä ifwihat. 

6¡Dios, näksen letsotey häp t'owalhastso! 

7Is chik tatäy, hätet iwoye inät tä y'im. Is chik tamchäy, hätet iwoye hon'al tä 
iwhäye n'äyij. 

8Is chik hätet iwoye chilalo tä yik, noj t'at wet tatäy. Is chik hätet iwoye han'äfwaj 
tä lako ilän lhamhi, hiw'enhit'a'pe ifwala. 

9Tä kamaj nitäfwelayej lewit'äyhyaj, is chik y'uho hätet iwoye ch'uthanil. Is chik 
õyokwesphä lhamel, hätet iwoye hon'al tä w'atshan tä ihwok tä äytaji ichäj. 

10Elh tä is alhoho, lakäjyaj ihihila chik hiw'en häp hin'o tä ni'isa tä lewit'äyhyaj 
ihi. ¡T'äsichela lew'oyis, wet lepach'ol ichätejchehen! 

11Wet wichi yohlakwe: “Dios matche tä hiw'enho laha häp wichi tä ische alhoho. 
Iyahin lhamel wet iwo lahaya m'ak tä is tä iwoye.” 

Salmo|Sal 59 

Dios häp tä t'u n'amehen 
Häp rey Saúl t'up'antehläk ilän David, wet ichene hin'ol, ne'tek iyahin t'at lew'et. Wet häp tä 

David yenlhi letenekna. 

1-2Dios, fwayhat n'oyej otayhfwas, häp lhamel tä iwoye m'ak tä ni'isa wet inu 
n'oye tä t'uhläk ilänn'o. 

3Tsi lhek yahinya hin'ol tä fwitses tä ichowalhlhi n'ohlä yämthilek itäyhatn'o. 
Iwuk, otes ihihit'a ahilä, wet owohiyet'a osukyaj che häpe. 

4-5Ihichet'a m'ak che ni'isa che owoye, matkat lhamel nakel n'oye tä inu n'oye. 
¡Iwuk Dios tä lajit atumfwaya tä olhamel Israel lhayis laka Dios, nephä, lhu ho 
n'oye wet yahin owit'äyhyaj! ¡Yej lemä, tasin wichi tä kahäpeya aka wichi, yej 
p'altsen hin'ol tä iwoye m'ak tä ni'isa wet näma matche lhämet tä iwoyej 
n'oyehen! 

6Tä honatsi lhamel tapilche alhoho wet t'änwethä, hätet iwoye asinhäs, lhamel 
ilunche t'at hupuy. 

7Lakhofwis ihiche t'at lak'as, wet äyteschehen lhämtes tä iwoye, hätet iwoye 
n'ofwajnhates tä y'uyhen, wet yok, “¡Ihichet'a elh che ilät n'amehen!” 

8Matkat am, Iwuk, let'ischeyej lhamel, leläkwethä nilhokej wichi tä kahäpeya aka 
wichi. 

9Am t'at tä ois amej, Dios tä atkhajay, tsi am tä lekhajyenn'o wet let'u n'oye. 

10Am tä ahumnhayaj nittäya, lehohla n'oye wet lew'enyenla n'oyej otayhfwas tä 
tatäy. 

11Iwuk tä let'u n'oyehen, yej p'altsen lhamel, häpkhilek oka wichi yenpej 
tichunhayaja täjtso. Is che letsatkatpe honhat häp tä isej akhajyhayaj, yämthilek 
matche tä lewit'äy ihi. 

12Lhämtes tä iwoye häpe t'at lesukyaj, w'et yäm'atwethä wet takäpfwayeje 
lewit'äyhyaj iyhäj. ¡Is che lhamel t'at tä lewit'äyhyaj ihi, tä lhaichäjwethä tä 
mälhyejtso! 

13¡Is che awäk ihämtej lhamel, is che nem ichehen! ¡Is che nilhokej wichi ihanej tä 
Dios häpe Jacob leles laka Niyat yämthilek nichäte lepes honhat! 

14-15Tä honatsi lhamel tapilche alhoho wet t'änwethä, hätet iwoye asinhäs. 
Lhamel ilunche t'at hupuy tä t'ukwe m'ak che tufw. Tä niwuja lhäk tä nilhoke, 
ifwitsenej tä t'änwethä. 

16Matkat olham oyenla oteneka akhajyhayaj, wet tä nech'e fwalapej oyenla 
silätyaja ahumnhayaj tä nittäya. Tsi am tä let'uhte n'oye tä oho ame tä olhakli ihi. 

17Owunthila amej otenkay, Dios tä atkhajay, tsi ahäpe oletnhawet wet letipej 
n'oyej ahumnhayaj tä nittäya. 

Salmo|Sal 60 

“Ch'ot n'oyehen tä ottayhlä otayhfwas” 
(Sal 108.6-13) 

David yenlhi p'ante lelesaynekna yämlek ichufwenejen wichi. Häp ifwalastso David tatayhlä 
Aram lhayis tä tälhe Naharaim lhäy'e Soba, wet tä laka sip'äl kaniyat tä lhey Joab yäpil, lhäy'e 

laka nifwotas, lhamel ilänhen doce mil (12.000) Edom lheley tä ihi honhat tä w'awulhchä tä lhey 
Nisoyw'et. Wet häp tä David yenlhi letenekna. 

1Dios, lele n'oyejen tä awäk ihi wet nemhit otkhajayhen. Athana nachaj n'oyehen 
okhajyhayaj. 

2Hätet iwoye tä lesichäthi honhat wet hikw'esche. Athana p'ohiche naksel tsi yik 
t'at tä waslhatchä. 

3Lechätyene aka wichi m'ayhay tä äyteschehen, hätet iwoyek leyäyen n'oyejen 
hat'es tä hich'isukyenhen olhamel. 

4Athana päyne atetnek häp wichi tä nileya amej, häpkhilek ihanej tä let'uhläk 
yikhen wet n'och'ähal nitaja lhamel. 

5Ch'ahu n'oyehen, fwayhat n'ohen häp tä isej akhajyhayaj tä wuj. Fwayhthen häp 
wichi tä lehumnhen. 

6Tsi tä Dios ihi Lew'et tä T'amajchet, yokwe lhämet: “Okäjyaj ihi, tsi och'esajihena 
honhat tä Sikem tä okalhi, wet ow'enhihomchela lhipey oka wichi häp honhat tä 
w'awulhchä tä lhey Sukot. 

7Olewuk t'at Galaad lhäy'e Manasés, wet Efraín hätet iwoye okawon'a tä hip'o'pe 
olhetek, wet Judá hätet iwoye otsut tä häpe oniyatyaj. 

8Moab hätet iwoye inät tä olej lhamej lehi, wet Edom oyenla onisäjw'eta tsi 
olewuk t'at, wet ofwitsenhiyeja chik ot'än tä okalhi Filisteo lhayis.” 

9Dios, ¿atsihilak ihän n'oye hupuy tä takhajay n'olafwek tä lep'ot? ¿Atsihilak ihän 
n'oye Edom? 

10Tsi am lele n'oyejen, wet nemhit lhekche olhamel oka nifwotas. 

11Ch'ot n'oyehen tä ottayhlä otayhfwas, tsi oisiyejt'a hin'o lech'otyaj. 

12Mat Dios lech'otyaj häpkhilek n'aisej yämlek y'awoye m'ayhay tä äyteschehen, 
tsi lhamlak hip'ajtitchä lhatayhfwas. 

Salmo|Sal 61 

Ochaye tä Dios t'u n'oye 

1Dios, ch'ahu n'oye tä ot'än hach'oye wet chulho ot'alhyaj. 

2Tä oihi honhat lhip tä lepese, ot'än hach'oye tsi nemhit okhajyhayaj ihi. Hän 
n'o'pe chenaj tä atojphä tä leletnhayen n'oye. 

3Tsi am ahäpe oletnhawet, hätet iwoye hup tä atojphä wet t'un, ifwayhatn'o wet 
isakanhit'a n'oyej otayhfwa. 

4Ot'uhläk oihi Haw'et yämlek tiyäj'attsiy wet oisej afwis tä oichufwi. 

5Am, Dios, leläte olhämtes tä ofwel amho, wet lew'en n'oho honhat lhip tä lhen 
t'awayhata ales tä aihumin. 

6W'enho lew'atshancheyaj tä pitaj häp niyat, yämlek iläy wujpey nekchämis, 

7wet is che niyatej wichi yämlek tiyäj'attsiy, häp tä isej akäpfwayaj tä is. Wet is 
che afwtihyaj lhäy'e ahumnhayaj tä nittäya t'amajej t'at häp lham, 

8häpkhilek najit lepesa tä owunit ame wet fwalapej fwalapej oyäm matche 
olhämtes tä ofwel amho. 

Salmo|Sal 62 

Ts'ilak Dios tä oletnhawet 

1Ts'ilak Dios tä otamsek tälhe, lhäy'e ofwayhyaj. 

2Ts'ilak lham tä ifwayhatn'o wet t'amaj n'oyej. Wujit'alak õ'lhaklitn'o, tsi lham 
häpe oletnhawet. 

3¿Atsihila ifwalak amel leleyayej tä lenupej n'oye wet let'uyayhläk lethatn'o katsi, 
tet iwoye hup lhip chik waschä wok n'olafwek chik eyte nichäthi katsi? 

4Elh ihichet'a tä let'uyayhläk leso n'oyej owujyaj yämthilek w'et om'ayek t'at. 
Lehuminay m'ak tä kamatache. Tajlhamat ämtes tä iwunitn'o, mat atichunhayaj 
lethatlhi n'oyej owit'äyhyaj. 

5Ts'ilak Dios tä otamsek tälhe, lhäy'e oniwhayaj. 

6Ts'ilak lham tä ifwayhatn'o wet t'amaj n'oyej. Wet tek õ'lhaklitn'o, tsi lham häpe 
oletnhawet. 

7Ofwayhyaj lhäy'e owujyaj tälhe t'at Dios. Lham häpe oletnhawet wet t'amaj 
n'oyej. 

8Amel tä ahäpehen oka wichi, chayayepej häp lham. Mälhtejwek ahusey tä 
let'alhe, tsi häpe n'amel lhaletnhawet. 

9Häp hin'o tet iwoye n'oyalh. Tej chik hiw'en m'ayek wok p'elitsaj, hätet iwoye. 
Chik õ'pesayen chik õ'ti'pe n'okaw'awlhanthi lhamel, choyhathit'a wet lajit 
lahaya. 

10Yej fwetaj aisej etanyaj tä lesoyej iyhäj m'ak tä lewuk. Wet chik wuj aka kolhki, 
yej lhok: “Tek wo m'ak chik owatlä.” 

11-12Nitäkwche tä olätehte Dios lhämet tä yokwe: “Olewuk t'at n'okhajyhayaj, 
lhäy'e n'ohumnhayaj tä nittäya, wet olham tä owo lahayayej elhpej häp m'ak tä 
iwoye.” 

Salmo|Sal 63 

David isej Dios wet niwohit m'ak che tatäyej 
David ihi p'ante ts'anis tä Judá, wet häp tä yenlhi letenekna. 

1Dios, ahäpe oka Dios. Olhaimälhetwek tä ot'u amche, tet iwoyek ochim tä owat 
ahilä. Ot'isan nichuyu ahilä, omälhyet iwoye honhat tä tamchäy, inät ihihit'a wet 
niwohit m'ak che iche. 

2Ot'uhläk oaiw'en tä lhehi Haw'et tä Amajchet, yämthilek oyahin akhajyhayaj 
lhäy'e awujyaj tä isi. 

3Lhäy'e lhip tä is ahumnhayaj tä nittäya, inu'pe ow'atshancheyaj, wet häp tä 
oaiwunthila. 

4On'okwihila amej nilhokej ifwalas tä oihonhatena wet opiynhiphäla amej 
otkweyey che ot'alh ame. 

5Wet olham niwohit m'ak che tatäyhla n'oyej, omälhhiyejat iwoye hin'o tä tuj 
m'ak tä akäj wet yipsej. ¡Matche tä okäjyaj ihihila che owunit ame! 

6Tä honatsipej tä omä, olehiyejt'a tä oayen tichunhayaja, 

7tsi am ahäpe Och'otfwa wet otamsek ihi tä oichufwi afwis. 

8Wuj tä olhaip'ajtit amej, wet oihi t'at akwey tä afwomkat tä letsok n'oyej. 

9Mat wichi tä t'uhläk ilänn'o nichätla lech'oye n'op'itsekw'et. 

10Õ'länhiyejena n'ofwajnhates wet itshätäy tä fwitses tufwihena. 

11Mat niyat rey akäjiyejlhila Dios, wet nilhokej wichi tä iwo lheya tä hit'untejche 
lhämet akäslawethä. Mat häp wichi tä w'et yämwethä õhp'ohihichela lak'as. 

Salmo|Sal 64 

Ot'alhe Dios yämlek t'u n'oye 

1Dios, ch'ahu n'oye tä olhakli ihi, wet amaj n'oyej häpkhilek nisakana n'oyej 
otayhfwas tä fwitses. 

2Askat n'ohlä wichi tä ni'isahen, askat n'ohlä m'ak tä iskathiche tä t'uhläk iwoyej 
n'oye. Fwayhat n'oyej lhamel tä iwo huseya n'o'pe. 

3Lak'ajlhich'u hätet iwoye n'ofwajnhat tä õyäm y'uy, wet lhämtes hätet iwoye 
n'och'ähis tä n'ot'ilek. 

4Lhaiskatwethä wet iselkat elh tä laj letesa tä tiyäj, wet tek nowayhläk õyen 
tesayej lhamel m'ak tä iwoye. 

5Lhaikhajyenhen tä iwoye m'ak tä ni'isa, nitichunejlhi t'at m'ak chik iwohiyela 
yämlek iyhäj nitäfwelayej t'akanyajay. 

6Lhamel fwetaj ihichet'a elh chik häpe chik itetshan m'ak tä lhamel iwoye. Matkat 
Elh tä nitäfwelej wet ihanej hin'o letichunhayaj tä ihi lehusek, lhamlak itetshan. 

7Dios iselkatla chik tiyäjej lham lech'ähis. 

8Lhamenlak lhämtes ilänhen, wet iyhäj chik hiw'enla lhamel lewit'äyhyajtso 
iläklawethä. 

9Wet nilhokej wichi lenowayhyaj ihiyeja, lhamel yenla silätyaja m'ak tä Dios 
iwoyetso, wet yen tichunhayaja. 

10Hin'o tä is yenla lakäjyaja häp Lhawuk wet ilethanhiyela, wet nilhokej wichi tä 
ische alhoho iwunthila. 

Salmo|Sal 65 

Okäjejlhi m'ayhay tä matche tä ischehen tä Dios iwoyeje wichi 

1Dios, t'uhawet amej awujyaj tä õ'ti amej tä ihi hupuy tä Sión. Wet t'uhawetej che 
wichi yäm matche lhämet tä iwoyej ame, 

2tsi letach'ahuye t'at tä lhamel iwo let'alhyaja. Nilhokej wichi tä iho ame, 

3tsi m'ak tä ni'isachehen tä olhamel owoye wuj tä ilän n'ohen, mat am letäyhthen 
och'isukyajay. 

4Akäpfwayaj tä is iyej elh tä letatshupiye wet lehän ame yämthilek ihi Haw'et tä 
Amajchet. Is che lhäm tapokwe ohusey häp m'ayhay tä isen tä tälhe Haw'ettso. 

5Dios tä olhamel Ofwayhthi, lechulh n'ohohen tä lhenlhi m'ayhay tä wuj tä iselkat 
n'ohen wet hin'älit tä ahäpe Elh tä matche tä is alhoho. Wichi tä nilhokpe honhat 
iti amej lechayaj, lhäy'e lhamel tä iw'echehi lewomekitas tä atosehen. 

6Am let'untejiche chenhas häp akhajyhayaj tä wuj tä i'amej, 

7wet letahuye inät tä iwo lhetheya, lhäy'e wichi tä iwo lehuyaja, wet iwo 
letamseka. 

8Tej che ihiche lew'etes tä atosehen, ichettiyejchehen lenowayhyaj tä hiw'en 
atetnhay tä lhenlhi. Matche, wichi tä imälhewek honhat t'änhen tä 
lekäsyenwethä. 

9Am let'uye honhat wet lechene pelhay yämlek iche lhay tä ihi. Lhäm tapokwe 
tewok tä inukwehen len'äyhäy, wet lechihelit yachuyaj yämlek wichi isej. Häp 
täjtso m'ak tä lewoye tä lewaklhat yachuyajw'et. 

10Letsäype inät häp honhat tä õ'saji, wet lewasthiche lhipey tä niwasahiche 
yämlek w'awulhchä. Lechene pelhay tä wuj yämlek nemhit t'un honhat, wet 
letakäpfwaye yämlek isen yachuyaj tälhes. 

11Nekchämpej iche t'at akäpfwayaj tä isen tä letihi. M'ak tä lhäy'e lhip tä naya 
nitsäyhchä tä tälh puleye. 

12Hup tä i'pe honhat w'atshan t'at, wet chenhas lakäjyaj ihi. 

13Tson'atas tapoyej lhipey tä w'awulhchä yämlek tuj hup, wet trigo tapokwe 
chenhas kawayhil. Nilhokej ichoywethä wet t'änhen tä lakäjyaj ihi. 

Salmo|Sal 66 

“Wuj tä isen achumtes” 

1Amel tä lheyayhi honhat, wunit Dios wet wo akäjyajayej. 

2Ten atenkay tä letiyej lewujyaj, choywethä wet wunit. 

3Oyaypejkwe, “Wuj tä isen achumtes. Häp akhajyhayaj tä wuj tä i'amej, atayhfwas 
takhos achafwi, 

4wet nilhok wichi tä i'pe honhat n'okwi amej wet iten letenkay tä aiwunit.” 

5Lhuyay, tetshanay Dios lechumtes, häp m'ayhay tä ischehen yämthilek wichi 
isej. 

6Y'imhat p'ante lewomekitaj wet tamchäy lew'et, wet lhachätilis p'ante tä lhamel 
yistho tewok, tamchäche t'at tä inukwe. ¡N'akäsejwethä häp Dios tä mälhyejtso! 

7Häp tä isej lakhajyhayaj, wet lajit lepesa Leniyatyaj. Lham iyahin t'at wichi tä 
i'pe honhat, häpkhilek lhaknichäjawethä wet nittayahlä häp lham. 

8¡Nilhokej wichi tä lhe'pe honhat, wunitay olhamel oka Dios, tenay atenkay tä 
lewujyenej häp lham! 

9Tsi iti n'ohihen ow'atshancheyaj, wet tek tach'anlhayek õ'kalh n'ohihen. 

10Dios, am lhelhte olhamel yämthilek kalelhäj m'ak tä ohäpehen. Letech'ayen 
n'oyejen plata tä õt'uhläk matche tä is, õ'thatho itäj. 

11Lechätyen n'ohohen hotanaj, wet leti n'o'pehen olhuk tä wuj tä choyhat. 

12Letach'anlhaye yämthilek otayhfwas yen w'et m'ayeka olhamel, hätet iwoyek 
olhamel otiyäjo itäj lhäy'e inät. Mat tä lepese letonchephä olhamel, wet 
letakäpfwayej n'oyehen m'ak tä naya. 

13Ohohlachufwi Haw'et tä Amajchet wet owunhihola m'ak tä oyen awayhata tä 
ihi tä letatache. Owoynhiyejelatso m'ak chik owoye 

14tä oyäm matche olhämette ofwel amho tä owit'äyhyaj ihte n'oyej. 

15Otihla'pe aka altar tshätäy tä yätajen chik owunhomche. Ow'enla amho 
w'asetas lhäy'e kayla lhayis tä asnakas, lhäy'e tson'atas tä owunhomche lenij tä 
akäjche. 

16Nilhok amel tä lenowaye Dios, ch'ahu n'oye, ofwel amhohen m'ak tä lham 
iwoyej n'oye. 

17Ot'änch'oye wet owuntej olhämtes tä owoye. 

18Chik ihi n'oyej otichunhayaj tä ni'isa, Lhawuk tek tach'ahuhi n'oye. 

19Matkat tach'ahu n'oye wet nichulho ot'alhyaj. 

20Matche tä is Dios tä n'ulhana ot'alhyaj, wet isohit'a n'oyej lehumnhayaj tä 
nittäya. 

Salmo|Sal 67 

“Is chik nilhokej wichi aiwunit” 

1Dios, p'altsen n'ohen wet ti n'oyejen akäpfwayaj tä is, häpkhilek ha'isyaj n'äl tä 
in'oyejen, 

2häpkhilek wichi tä i'pe honhat ihanej ihi am anech'ethayaj, wet hiw'en 
akhajyhayaj tä wuj tä lefwayhat olhamel. 

3¡Dios, is chik wichi tä i'pe honhat aiwunit! ¡Is chik aiwunit nilhokej wichi! 

4Is chik nilhokej wichi t'änhen tä lakäjyaj ihi, tsi is alhoho akalelhthayaj tä letiyej 
lhamel wet alhen Lewoyayej. 

5¡Dios, is chik wichi tä i'pe honhat aiwunit! ¡Is chik aiwunit nilhokej wichi! 

6Iche t'at häp lhay tä ihi honhat. Lhaka Dios takäpfwayej n'amehen m'ak tä is. 

7¡Is chik Dios takäpfwayejpej n'amehen m'ak tä is! ¡Is chik nilhokej wichi tä i'pe 
honhat iwunit häp lham! 

Salmo|Sal 68 

Israel lhayis lhaiwujyenej Dios tä ikalhi lhamel letayhfwas 

1Tä Dios yik tä iwo laka'tshayaja, letayhfwas ifwtsatpehen honhat. Häp wichi tä 
n'äyiho, tä hiw'en nowaye wet inukwe alhoho. 

2Wet noj lhamel, hätet iwoye tutsaj tä yafwthi ichäj, noj t'at. Wachuhi, hätet 
iwoye akäyek lhus che õ'tihi itäj, wachuhi t'at. Wichi tä ni'isahen, tätäy lhamel tä 
ihi tä Dios tatache. 

3Mat häp wichi tä isen lhäy'e lhip tä akäswethä tä ihi tä Dios tatache, wet 
tiyäjchephä. 

4¡Tenay atenkay tä iwunit Dios, lhäy'e tä lewujyen lhey! ¡Wunitay häp lham tä 
yen lew'uteya pule lhayis! ¡Enay akäjyaja Lhawuk, enay akäjyaja tä lheyayhi tä 
tatache! 

5Dios tä ihi Lew'et tä T'amajchet, chipenhas lajcha t'at wet tach'otehen tesalis. 

6Wet wichi che iyhäj newache, Dios iwo lew'eta yämthilek lhamel ihi. Ilanche 
n'okwenkay yämthilek hiw'en m'ayek, mat häp wichi tä niwoyaye m'ak tä is 
alhoho, lhamel imälhehi honhat tä niwohit m'ak che ihi. 

7Dios, tä lechunch'oye p'ante aka wichi wet lenukwe honhat tä ts'anis, 

8wet honhat w'ahuye, wuj pelhay tä tälh puleye, tä am tä ahäpe Israel laka Dios 
alen'älit tä lhe'pe p'ante chenaj tä Sinaí. 

9Wuj pelhay tä letsäype honhat, yämthilek lew'atshancheyaj ihi aka honhat tä 
tamchäy. 

10Wet aka wichi ihi t'at, wet häp tä isej hap'altsenyaj lew'enho elh tä p'elitsaj 
m'ak tä iwatlä. 

11Lhawuk iwo lhämeta wet wujpe atsinhay tä yen silätyaja tä yok: 

12“¡Niyatey lhäy'e laka nifwotas inukwe alhoho tä nowayhen!” Wet atsinhay tä ihi 
lew'et, lhamel hiw'en lhamhomche m'ak tä õ'soyej lhamel tä yikhen. 

13Matkat amel lemälheyej aläy. ¡Hokwinaj lhafwis tä õhp'oyejche'pe plata, wet 
oro tä lhäy'e lhip tä is tä õhp'oyejpe lew'oley! 

14Häp ifwala tä Dios tä laj letumfwaya yokwes häp niyatey, hätet iwoye tä fwiy'et 
tä ipelaj nichätpe chenaj tä lhey Chalaj. 

15¡Matche tä wuj tä atojphä häp chenaj tä ihi Basán! 

16Amel, chenhas tä a'atoschephä, ¿chipte tä let'äytene chenaj tä Sión tä Dios 
t'uhläk yen lew'eta? Lhawuk yenla lew'eta yämthilek tiyäj'attsiy. 

17Wujpey kaletas tä häpe Dios laka'tshayajchal, wet lham nekche tä tälhe Sinaí 
wet ihoye Lew'et tä T'amajchet. 

18Dios, am leho'pe lhip tä atojphä, wet lechäj amche iyhäj tä pajche lhäythen. 
Letachumlä m'ak tä hin'ol yachaj ame tä Alewuk, y'aje wichi tä tatayhlä m'ak tä is, 
lhamel lhayachaj ame, Iwuk. 

19¡Lewujyaj ihi Lhawuk, n'amel lhaka Dios tä lhafwayhyaj tälhe! Nilhokej ifwalas 
lham tach'ot n'amehen. 

20Lhaka Dios häpe Lhawuk Lhafwayhthi, wet ihanej iwoyneje yämthilek ifwayhat 
n'amejen lhat'ilek. 

21Dios y'ajihomchela letayhfwas lhethey, häp lhamel tä tujlhache tä iwoye 
lesukyajay. 

22Lhawuk yokwe: “Onachajila alhoho amel tä letälhe Basán, onachajila alhoho 
amel tä letälh lech'oye lewomekitaj, 

23häpkhilek apach'ol ichätejchehen atayhfwas lew'oyis tä let'äsche, wet aläy 
asinhäs iyähiyejena.” 

24Dios, ika Niyat, ow'en wichi tä inukwe len'äyij, ihoye Haw'et tä Amajchet 
yämthilek n'okwi amej. 

25Iyhäj tä ichoywethä ichunch'oye lhamel tä yikhen, wet iyhäj tä tachuma lefwolis 
imälheche len'äyij, wet lhutshay ihi lechowej wet y'ajiche laka panderetas. 

26¡Nilhokej amel, wunitay Dios! ¡Wujyenay Lhawuk, amel tä ahäpehen Israel 
leles! 

27Wet lhamel tä ichunlä iyhäj häpe wichi tä tälhe letes p'ante Benjamín, häp wichi 
tä niwuja'pe, lhäy'e wujpe niyatey tä tälhe Judá, tälhe Zabulón wet tälhe Neftalí. 

28Dios, n'älit akhajyhayaj, mälhyej tä pajche lewoyeje olhamel. 

29Tä lhehi Haw'et tä Amajchet tä ihi Jerusalén, niyatey ihän ame awayhtes. 

30Fwone Egipto tä hätet iwoye m'akitaj tä fwuna lhele, häp lhamel tä hätet iwoye 
w'asetas tä fwitses tä yen lelesa wichi iyhäj wet niyatejen. Lhamel t'uhläk hiw'en 
m'ayek, häp tä tamenej tä yen kwenkaya wichi. ¡Dios, tsatkatpe honhat häp wichi 
tä ihumin laka'tshayaj! 

31Nämhihena hin'ol tä tälhe Egipto tä ichäj alhoho m'ayhay tä isis, wet häp wichi 
tä ihi Etiopía ipiynhiyela takweyey häp Dios. 

32¡N'oniyatyajay tä i'pe honhat, choywethä tä lewunit Dios! ¡Tenay n'otenkay tä 
lewunit Lhawuk, 

33lham tä i'pe pule lhayis, häp pule lhayis tä tälhe tä nech'enyaya! ¡Ch'ahuyaye 
lepak tä äytaji tä ifwitsenej tä iwoye! 

34Hanayej tä Dios lakhajyhayaj ihi, lewujyaj n'äl t'at tä iyej Israel lhayis, wet 
lakhajyhayaj ihi pule. 

35Len'ohyaj ihi Dios tä ihi Lew'et tä T'amajchet. Lham t'at tä Israel laka Dios wet 
hiw'enho lakhajyhayaj laka wichi. ¡Wunit Dios! 

Salmo|Sal 69 

Ot'änch'oye Dios tä olhakli ihi 

1-2¡Dios, fwayhatn'o! Tsi hätet iwoye tä onchät lech'oye inät tä lhäy'e lhip tä pitoj, 
wet ichäjtshin'o inät tä iläfwelche. Oy'uyhihchä lepotsek tä pitoj, ihichet'a m'ak 
chik ot'äspe wet tatäy lhimphaj wet och'a. 

3Oy'elej tä ot'änlhi, äytaj opänhi. Äytes ottelhoy tä wuj tä oyahinlä Dios tä 
onteläjlä. 

4Wujpey wichi tä n'äyi n'oho, inu'pe ow'oley tä i'pe olhetek, lhäy'e lhip tä wujpey 
lhamel, mat niwohit m'ak chik tamenej tä t'uhläk ilänn'o, wet ne'tek oyachaje 
m'ak tä yäme tä fwetaj ot'etanhat. 

5Dios, am lehanej t'at tä ohäpe hin'o tä ni'isa. Ihichet'a och'isukyaj chik ohanej 
owoyneje wet oskat amho. 

6Iwuk Dios tä lajit atumfwaya, isit'ak olham otmenej chik len'äfwlhi ihi häp iyhäj 
tä icha ame. Israel laka Dios, isit'ak olham otmenej wichi tä t'u amche wet 
lechowej ilehthen. 

7Olham ohumnhayaj tä oti amej, häp tä tamenej tä oteläytej wichi läkwyhanyaj 
lhäy'e tä lhamel hin'äfwlhatlhin'o. 

8Ohätet iwoye hin'o chik w'enha lhamej chik lepuhfwas nitäfwelayej. 

9Otäyijlhayaj tapo n'oyejpe Awukwe, wet atayhfwas läkwyhanyajay tä itipej amej 
nichät n'o'pe. 

10Tä olhafwyhayaj ihi wet olhaichuyhat, lhamel iläkwlhin'o, 

11wet chik otw'uyhi ow'uy tä yelaj tä oyen tetneka lhamej tä wuj tä olhayen 
lhakliya, lhamel t'ischey n'oyej 

12wet yämlhi n'oyej, wet w'oknhas yenn'o leteneka. 

13Mat olham, am t'at tä ot'än hach'oye, Iwuk. ¡Dios, p'altsenn'o athana! Häp tä isej 
ahumnhayaj tä nittäya, ¡chulh n'oho! Häp tä isej hach'otyaj tä matche, 
¡fwayhatn'o! 

14¡Yej tach'anlhaye tä oyiklhahchä tä oihi lepotsek! ¡Fwayhatn'o, häpkhilek 
nikalha n'ohi lhamel tä n'äyi n'oho, wet n'am chätho inät tä pitos! 

15¡Yej tach'anlhaye tä ichäjtshin'o inät tä iläfwelche, wet onchätho chowej tä laj 
lech'oya wet timn'o! 

16¡Iwuk, ch'ahu n'oye tä ahäpe Elh tä is wet lehumnhayaj nittäya! Tä ahäpe Elh tä 
wuj tä hap'altsentsaj, ¡lhek yahin n'oye! 

17¡Chum n'ohlä tä ohäpe akawo! ¡Chulh n'oho'thahya, tsi oihi t'at owit'äyhyaj! 

18¡Ho n'oye wet fwayhatn'o, häpkhilek nisakana n'oyej otayhfwas! 

19Am lew'en t'at tä wuj tä oteläytej wichi läkwyhanyaj lhäy'e tä lhamel 
hin'äfwlhatlhin'o wet yenn'o w'et m'ayeka. Letäfwelej t'at lhamel tä häpehen 
otayhfwas. 

20Leläkwyhanyajay wuj tä ilän ohusek, nemhit okalhi wet nemhit otkhajay. 
Owatlä elh chik hip'altsenn'o, mat ihichet'a. Ot'ukwe elh chik ikhajyenn'o, mat 
onlhokhiyet'a. 

21Wichi ithatho m'ak tä n'ot'ilek häp olhäk, wet tä ochim lhamel iyäyen n'oyej 
vino tä tapay. 

22¡Is chik lhamel lakäjyaj lhäy'e lhäk tä tis lhamhiche, lewit'äyhyaj t'at lhamel! 

23¡En asnamisa, wet k'efwyenchehen takäläy! 

24¡Tsäype awäk häp lhamel, hätet iwoye itäj tä y'uho tä nichätpe! 

25¡Is chik ts'ani t'at lew'etes! ¡Is chik nehit katsik ichufwi lhamel lewukwey! 

26Tsi lhamel itiyej laka'tshayaj häp elh tä am lelhaklit, wet yen läkwyhanyaja 
letajyhayaj häp iyhäj tä letasnhen. 

27¡Ísej lhip m'ak tä ni'isa tä lhamel iwoye tä lethatpe, wet yej täyhtej letes! 

28¡Lej lheyis tä ihi lehi tä wichi lheyis ihi! ¡Yej p'ajtej häp wichi tä isen! 

29¡Mat häp olham neyhatphän'o tä olhakli äytaj wet fwayhatn'o! 

30Otenla otenkay tä owunit Dios, owujyenla häp lham wet owo graciasayej. 

31Wet Lhawuk akäjiyejlhila, inuhla'pe lakäjyaj tä itiyej w'asetaj, wok w'asetaj lhäs 
tä lech'ul ihi, tä õ'wunej tä õyen n'okhayajayej. 

32Wet häp wichi tä lelhakli ihi, chik hiw'en ofwayhyaj lhamel akäslawethä, wet 
lhamel tä t'ukwe Dios, lehusey takhajayhihena. 

33Tsi Lhawuk tach'ahuye t'at häp wichi tä p'elitses, wet tek hip'ethatlä häp leles 
tä õyen kwenkaya. 

34¡Pule lhäy'e honhat, lhäy'e lewomekitaj lhäy'e nilhokej m'ayhay tä ihi, wunitay 
Lhawuk! 

35Tsi Dios ifwayhthila Jerusalén, wet yachajiholak yenlhi Judá laka hupuy. 

36Laka wichi yenla lew'eta, wet leles tä nekche len'äyij lhayenla lewuhuya. 
¡Matche, lhamel tä ihumin Dios ihihila! 

Salmo|Sal 70 

“Kelhi, ho n'oye” 
(Sal 40.13-17) 

1¡Dios, kelhi, ch'ot n'oye! ¡P'altsenn'o wet fwayhatn'o! 

2¡Is che wuj tä õhn'äfwlhatejwethä lhamel tä nikalelhäja m'ak tä iwoye tä t'uhläk 
ilänn'o! ¡Is che inukwe alhoho tä n'äfwelhen häp lhamel tä t'uhläk iwit'äyenn'o! 

3¡Häp lhamel tä iläkwlhin'o, is che matche tä len'äfwlhi ihi wet inukwe alhoho! 

4Mat häp wichi tä t'u amche, is che wuj tä lakäjyaj ihi amej. Häp lhamel tä wuj tä 
iwatlä lefwayhyaj, is che yopejkwe, “¡Lhawuk häp tä takhajay!” 

5Wet olham tä op'elitsajfwaj t'at wet äp olhakli ihi, ¡kelhi, ho n'oye, Dios! Ahäpe 
elh tä Och'otfwa wet äp Ofwayhthi. ¡Iwuk, ho n'oye'thahya! 

Salmo|Sal 71 

Hin'o tä thaläkw t'alhyaj 

1Iwuk, olethan ame, isit'ak ihichela fwalak on'äfwlhi ihi. 

2Fwayhatn'o, tsi ahäpe elh tä is alhoho. Hach'ote that n'oye wet ch'ahu n'oye, 
fwayhatn'o. 

3A'en häpeya chenaj tä olethane, a'en oletnhaweta yämlek otfway. Pajche lewoye 
ämet yämlek lefwayhatn'o, tsi ahäpe t'at oletnhawet wet okhajyhayaj. 

4Dios, fwayhat n'oyej hin'ol tä ni'isahen, häp lhamel tä lakeyis ihi wet äp fwitses. 

5Tsi tälhe tä omamse, Iwuk Dios, am t'at tä ahäpe oniwhayaj tä kalelhäj. 

6Tä kamaj oihi p'ante oko kachowej olhaip'ajtit amej, wet lew'en n'oho 
ow'atshancheyaj wet onchätchä, wet let'u n'oye yäk fwalasna. Olehiyejt'a tä 
oaiwunitpej. 

7Ohäpehte elh tä wujpe wichi iseltejen m'ak tä in'oyej. Mat am t'at tä ois amej tä 
atkhajay. 

8Fwala mälhewek tä owunit ame wet oyok, “Wuj tä ais.” 

9Chik och'ut, yej t'ulhanan'o, wet chik nemla otkhajay, yej woman'o. 

10Tsi otayhfwas itäyhtej n'ohlä lhämtes, lhamel lhaithatwek wet iwo huseya'pe 
m'ak chik iwohiyela yämlek ilänn'o. 

11Wet lhamel yok, “¡N'ahän wet n'atsoklhi! ¡Äp ihichet'a elh chik ifwayhthila, tsi 
Dios iwom!” 

12¡Dios, yej aletonte n'ohlä, ho n'oye'thahya, ch'ot n'oye! 

13¡Is chik n'äfwelhen wet noj häp lhamel tä tatay n'ohlä! ¡Is chik ihi t'at 
n'oläkwyhanyaj häp lhamel tä t'uhläk owit'äyhyaj ihi! 

14Mat olham olehiyejt'a tä oti amej oniwhayaj, wet lhäy'epej lhip chik oaiwunit. 

15Fwala mälhewek oyenla lhämeta m'ayhay tä ischehen tä lewoyej n'oyehen tä 
lefwayhthen olhamel, tejlak n'am kalhi nilhokej chik oyenla lhämeta. 

16Oyämhiyela m'ayhay tä äyteschehen tä lhenlhipej. Oyämhiyela tä ts'ilak am, 
Iwuk Dios, tä ais alhoho. 

17Dios, am tä lechufwenten'o tä ohäpe mamse, wet athana kamaj oyen lhämeta 
m'ayhay tä ischehen tä lhenlhi. 

18Dios, yej womn'o chik onchäte chik othaläkw wet ow'oley ipelajchehen. Tsi 
kamaj is chik oyäme t'at akhajyhayaj tä wuj, wet ofwenho häp wichi tä iche 
fwalasna lhäy'e iyhäj tä tatay alhoho. 

19Dios, ha'isyaj tä i'amej wuj yäk nichät puleye. Pajche lhenlhi m'ayhay tä 
ischehen. Dios, ihichet'a elh tä häte iwoye am. 

20Tej tä lechätyen o'pe wujpe owit'äyhyajay lhäy'e olhaklis, mat lenech'aynhihila 
ow'atshancheyaj wet lefwayhthila n'oyej ot'ilek. 

21Lhachajiholak lekhajyenn'o wet let'isiyeja lhip owujyaj. 

22Oyok, otenla otenkay tä owujyen afwtihyaj, ika Dios, Israel T'amajchet, wet 
oy'ajihila arpa. 

23Okäjyaj ihihila, ofwitsenhiyeja ochos tä owunit ame. Olhaimälhthilawek tä 
ochoylhi, tsi am tä lefwayhatn'o. 

24Nilhok lewhäy oyenla lhämeta tä ahäpe elh tä is alhoho. Tsi wichi tä t'uhläk iti 
n'oyej owit'äyhyaj, wuj tä len'äfwlhi ihi lhamel. 

Salmo|Sal 72 

Õy'alhyene Dios häp niyat rey 

1Dios, w'enho ha'isyaj lhäy'e m'ak tä is alhoho häp niyat rey, 

2häpkhilek is alhoho m'ayhay tä iwoyeje aka wichi lhäy'e ales tä p'elitses. 

3Is chik letamsek ihi honhat, wet wichi ikalhi lakäywet. 

4Is chik niyat tach'ote wichi tä p'elitses. Is chik ifwayhthen nä'tshas tä lhokwey 
niw'ena m'ayek, wet t'äspe hach'atkantses. 

5Is chik najit lepesa tä niyat iti amej lenowayhyaj, tä kamaj fwala iche lhäy'e 
wel'a. 

6Is chik hätet iwoye pelhay tä nitsäype hup tä w'atshan, wet hätet iwoye ayas tä 
i'pe honhat. 

7Häp fwalas tä lham ihi leniyatyaj, is chik lhäy'epej lhip n'otamsek lhäy'e m'ayhay 
tä isen, tä kamaj lewhäy iche. 

8Is chik leniyatyaj i'pe lewomekitas lhäy'e nilhokej honhates, tälhe tewokitaj 
Éufrates yäk nichäte honhat lhip tä lepes. 

9Is chik letayhfwas lhayachaje häp lham wet wichi tä yen lew'eta ts'anis 
takhoschufwi. 

10Is chik niyat tä tälhe Tarsis, lhäy'e iyhäj tä tälhe lhiletas, ichäje m'ak tä yen 
t'awayhata, lhäy'e niyatey tä tälhe Sabá lhäy'e Seba. 

11Is chik nilhokej niyatey itihiche honhat lakamchetey tä ihi tä lham itayche. Wet 
is chik nilhokej wichi tä i'pe honhat yen lewuka. 

12Tsi ifwayhthila elh tä p'elitsaj chik lhaip'altsene, wet tach'othiyela elh tä iwatlä 
m'ayek tä newache elh chik tach'ote. 

13Hip'altsenla wichi tä w'et m'ayhayhas t'at, wet ifwayhthiyeja t'ilek häp lhamel 
tä p'elitses. 

14Ifwayhthiyeja n'och'atkanyaj tä õ'tiyej, lhäy'e tä õ'sowethä, tsi wuj tä iwo 
lahaya lhamel. 

15Is chik pitaj len'äyij niyat rey. Is chik õhw'enho häp oro tä tälhe Sabá. Is chik 
najit lepesa tä õy'alhyene Dios wet õ'wunitpej. 

16Is chik wuj yachuyaj tä ihi laka honhat, is chik lhäy'e lhip tä i'pe chenhas lhipey 
tä atoschephä. Is chik tälh lhoy, mälhyej iwoye tä ihi chenhas tä Líbano, wet is 
chik wujpey lech'anfwas, mälhyej iwoye hon'al tä i'pe honhat iwo lhawoya. 

17Is chik wichi yenpej tichunhayaja niyat, wet is chik letoyaj tiyäj'attsiy. Is chik 
nilhokej wichi tä i'pe honhat isej t'at häp lham wet ikatej n'okäpfwayajay tä isen. 
Wet is chik lhamel yen lheya N'okäpfwaytsek. 

18¡Lewujyaj ihi Dios, Lhawuk, Israel laka Dios! ¡Ts'ilak lham tä yenlhi m'ayhay tä 
wus! 

19¡Wunitay yämlek tiyäj'attsiy! ¡Is chik lewujyaj tapoyej honhat! Amén. Amén. 

20Lepes Isaí lhäs David t'alhyajay. 

LIBRO 3 
(SALMOS 73-89) 

Salmo|Sal 73 

Hin'o yen letichunhayaja wichi tä ni'isahen tä tet häp chik is t'at m'ak tä iyej 

1Matche tä Dios hip'altsen Israel, häp lhamel tä lehusey isen. 

2Mat olham tatäy lhimphaj wet okachu m'ak tä matche. 

3M'ak tä tamen n'oyej, häp tä oy'äyteneje m'ak tä iyej häp wichi tä ni'isahen wet 
äp lhaichäjwethä. 

4Lhamel yenhit'a tichunhayaja t'ilek, tsi t'inhayaj ilänhihent'a häp lhamel. 

5Lhamel leteläythayaj ihiyejt'a, tek häte iwoye wichi iyhäj. Wet ihichet'a ifwalak 
õ'tasinwethä che tet iwoye hin'ol iyhäj. 

6Wet häp tä tamenej tä lhaichäjwethä wet fwitses. 

7Tatelhoy inuyejchephä tä wuj tä yätajen, wet lhäy'e lhip tä iwo huseya'pe 
m'ayhay tä ni'isachehen. 

8Iläkwethä wichi iyhäj wet iwoyeje lhämtes tä ni'isachehen. Lhaichäjwethä wet 
iyetehen iyhäj. 

9Itayhtejlä lhämtes tä ni'isa häp Dios tä ipuleye, wet itiyej lhämtes tä ni'isachehen 
häp wichi tä i'pe honhat. 

10Wet wichi ihumin lhamel wet yok: “Ihichet'a m'ak che ni'isa che iyej lhamel.” 
11Wet wichi tä ni'isahentso yok: “Dios ihanhiyejt'a m'ak tä y'awoye. Häp lham tä 
wichi yäme tä N'owujtaj, letäfwnhayaj ihihit'a.” 

12¡Lhek läte wichi tä ni'isa! ¡Lhamyaj t'at! Lhamel letamsek ihi t'at, wet lhäy'e lhip 
lakäywet tä ikalhi. 

M'ak tä lepesla wichi tä ni'isahen 

13Matche tä lajit lahaya tä ofwetaj n'am woye m'ak tä ni'isa wet ot'amajej ohusek 
wet olhay'ajiyet'a m'ayhay tä ni'isachehen. 

14Tsi nilhok lewhäy tä oteläythayaj in'oyej, õ'tasinn'o nilhok ifwalas. 

15Che oten p'iya wichi tä ni'isahen lhämtes, kalelhäj tä okanej t'at aka wichi. 

16Matche tä ot'uhläk ohanej täjtso, mat wuj tä atha n'oho. 

17Mat tä ohochufwi Haw'et tä Amajchet, nech'e häp tä ohanej m'ak tä lepesla 
lhamel. 

18Ow'en tä matche t'at tä letihi lew'et yämthilek ichätyene lewit'äyhyaj. 

19M'ak tä lhamel nowaye itäyhthila, wet nofwila'thahya. 

20Iwuk, che lenephä, tet iwoye hin'o tä nephä tä imä, wet lehämit lhamel, tet 
iwoye n'ofwilhek, tatäy t'at. 

21Olham wujnaj tä ohusek laj lakäjyaja, wet äytaj otichunhayaj. 

22Tsi ohäpenaj hin'o tä ch'isuk t'at wet m'ak ohanhiyejt'a. Otenaj at iwoye 
itshäwet tä oihi tä letatache. 

23Matkat lepes ihichet'a tä oi'amej, wet letsok otkwey tä ofwomkat. 

24Wet lechufwenpej n'oyej ämtes yämthilek letachum n'ohlä che oihi awujyaj 
ifwala che häpe. 

25Ihichet'a elh owuk tä ihi pule, ts'ilak am. Che oi'amej, niwohit m'ak che otiyej 
okänyaj tä ihonhatena. 

26Ot'isan lhäy'e ow'atshancheyaj tatäy t'at, mat Dios häpe okäywet tä nittäya wet 
lham ilehiyejt'a tä itsok ohusek. 

27Ohanej tä wichi tä ile amej y'inhihena wet letäyhthila iyhäj tä nit'ifwtiya amej. 

28Mat olham tä oiwhäye Dios, häp tä oisej. Am, Iwuk Dios, ahäpe oletnhawet, wet 
oyenla silätyaja nilhokej m'ayhay tä lhenlhipej. 

Salmo|Sal 74 

Hin'o yen lelhakliya Lhawuk Lew'et tä wasi 

1Dios, ¿chipte tä lajit lepesa tä lewom olhamel? ¿Chipte tä letiyej awäk aka wichi? 

2En atichunhayaja tä alhen p'ante Lewuka häp nekchämis tä pajche, wet äp 
lesakanej p'ante yämthilek lhen aka wichiya. En atichunhayaja chenaj Sión tä 
häpe haw'et. 

3Lhu, lhek yahin tä wasi t'at, atayhfwas iwasthi mälhewek häp Haw'et tä 
Amajchet. 

4Atayhfwas ihi naji Haw'et tä Amajchet wet iwo letenekayej tä ikalhi aka wichi, 
wet lhamel itihi laka banderas tä w'enha lhamej 

5wet iti'pe lepe. Lhamel hätet iwoye wichi tä yisthen n'olhetes tä ihi tayhi, 

6lhamel ifwajiche wet y'ajiche tä iwo lhipeya m'ayhay tä hal'ä, 

7wet lhamel iwunho Haw'et tä Amajchet, wet iwasthi wet ithat katsi. 

8Lhamel t'uhläk matche tä itäyhat olhamel. Iwunhomche hupuy tä ihi honhat tä 
olhamel oyenpej w'eta tä on'okwi amej. 

9Nemhit ow'en m'ayhay tä oyen tetnekayej m'ak tä n'ot'amajchetes, wet nemhit 
iche profetas, wet ohanhiyejt'a ifwala che nofwila m'ak tä mälhyejna. 

10Dios, ¿atsihila ifwalak noj tä otayhfwas iläkwethä olhamel, wet nemla yäm ame 
tä akni'isa? 

11¿Chipte tä kan'älita akhajyhayaj tä wuj, mat letatsufwel at amej? 

Lewujyaj ihi Dios tä yenlhi p'ante m'ayhay 

12Dios, ahäpe t'at oka Niyat tälhe ifwalas tä pajchehen, wet wujpey tä lekalhipej 
atayhfwas tä ihonhatena. 

13Häp tä isej akhajyhayaj wet lech'esajche p'ante lewomekitaj, wet lech'esajen 
lhethey häp m'akitas tä lewomekitaj lheley, 

14wet lep'ajthi lhethey häp lewomekitaj lhele tä lhey Leviatán, wet lew'enho 
t'isan häp itshätäy tä fwitses tä ihi ts'anis yämthilek tufw. 

15Lenuhatphä inät lhayis lhäy'e tewok lhayis, wet lhäm y'imche tewok lhayis tä 
nhanayej che y'im. 

16Alewuk t'at ifwala lhäy'e honatsi, wet iwel'a lhäy'e ifwala ihi t'at lew'et tä letihi. 

17Lewo lepeseya honhat, wet lhenlhi lewhäy tä nahayhos lhäy'e tä fwiy'etil. 

Õlhaip'altsene Lhawuk yämthilek ifwayhthen laka wichi 

18Iwuk, tichunche tä otayhfwas ailäkwlhi wet wichi tä ch'isukwis iti amej lhämtes 
tä ni'isachehen. 

19¡Yej p'ethatlä olhamel! ¡Tek otkhajayhen, omälhyet iwoye pop lhayis! ¡Yej 
wahin n'oyejen wichi tä tet iwoye itshätäy tä fwitses! 

20Tichunche ämet tä let'unhatche n'oyejen, tsi honhat tapoyej wichi tä fwitses. 

21Wet yej tach'anlhaye tä õyen w'et m'ayhaya iyhäj tä õ'lhaklit. Mat fwayhthen 
lhamel, yämthilek tej tä p'elitses lhäy'e tä niw'ena m'ak, mat aiwunit. 



1054 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

22¡Dios, nephä, akhajyen, yej alewahin! Tichunche tä wichi tä ch'isukwis 
y'enhiyejt'a tä ailäkwlhi. 

23Yej p'ethatlä tä atayhfwas t'än atape, wet lhäy'epej lhip t'änyajay lhamel tä 
tatay ahilä. 

Salmo|Sal 75 

Dios häpe N'okalelhthayajwo tä Lhamya 

1Dios, olhamel owo graciasa, owo graciasa amej. Olhamel owo eya wet oyen 
teneka m'ayhay tä ischehen tä lhenlhi. 

2Wet Dios yok, “Lewhäy tä ohuminche, owohiyela okalelhthayaj tä is alhoho. 

3Wet chik w'ahulhi honhat lhäy'e m'ayhay tä ihi, olham t'at tä otsoklhi lefwetes. 

4Wet ofwenho wichi tä lhainuhatpe iyhäj wet oyok, Yej alechäjwethä. 

5Yej alechäjejlhi akhajyhayaj, wet yej tektshanejlhi ämtes tä lewoye.” 

6Tsi n'okalelhthayaj tä is alhoho tälhiyet'a tä ifwala tälhche wok lhip tä ifwala 
y'uy, wet tek tälhe ts'anis, wet tälhiyet'a chenhas tä tumej tä tafwojhiye. 

7Mat Dios häpe N'okalelhthayajwo, wet y'ayhatchä iyhäj wet ineyhatphä iyhäj. 

8Lhawuk ichäjilhi takwey häp n'olhäthi tä lewäk ihi, tet iwoye hat'es tä 
õ'kasowek wet hin'o w'oknajej. Wet chik Lhawuk itsäyhla hat'estso, nilhokhiyeja 
wichi tä ni'isa tä ihi honhat lhamel iyähiyeja pajla'tha y'im. 

9Olham olehiyejt'ala tä oyen silätyaja Jacob laka Dios, wet owunthiyeja otenkay, 

10häp tä lham itäyhthila m'ak tä wichi tä ni'isahen lhaichäjejwethä, mat y'isiyeja 
lhip lakhajyhayaj häp hin'o tä is. 

Salmo|Sal 76 

Dios tä takhajay tä ikalhi letayhfwas 

1Wichi tä ihi Judá wuj tä nitäfwelej häp Dios, wet Israel lhayis itoyench'oye häp 
lhey. 

2Dios yen Lew'eta Jerusalén wet i'pe chenaj Sión, 

3wet häp tä ihi naji tä inäksen n'olutses tä n'oka'tshayajchal, lhäy'e n'ofwamthis, 
n'ofwajnhates, lhäy'e n'och'ähal. 

4¡Dios, am tä awujyaj ihi! Lenu'pe chenhas tä nittäya. 

5Lesoyej takwelheley häp iyhäj tä takhajayhen, wet niwohit m'ak che lhamel isej. 
¡Imähen t'at wet nemhit n'omhen! 

6Tä ahäpe Jacob laka Dios, len'äyejo m'ak tä lhamel fwetaj iwoye, wet 
akhajyhayaj itsokwethä laka kaletas tä laka'tshayajchal lhäy'e lew'utey yel'atas. 

7¡Matche tä han'ohyaj ihi! Che am lewoye awäk, nehit katsik tafwayej. 

8Tä lhe puleye, lhäme naji akalelhthayaj, wet tä honhat iläte, wuj tä noway ame 
wet yok tam. 

9Tsi lenephä wet lewoye akalelhthayaj tä is alhoho, wet lefwayhat nilhokej wichi 
tä w'et m'ayhayhas t'at tä ihonhatena. 

10Hin'o lewäk nemhit häpe lewäk, mat nech'e aiwujyen. Wet tejlak lhimphaj 
lewäk che kamaj imälheyej, lep'ajthihila. 

11Untejche ämet häp Lhawuk Dios wet matitche. Wet amel tä lheyayej häp lham 
Dios tä len'ohyaj ihi, is che lehänaye m'ak tä lhen t'awayhtesa. 

12Tsi lham isoyej lew'atshancheyaj häp niyatey, wet iwo lenowayhyaja häp reyes 
tä ihonhatena. 

Salmo|Sal 77 

Hin'o yen letichunhayaja m'ayhay tä äyteschehen tä Dios iwoye p'ante 

1Oyäm äytaji ochos tä ot'änch'oye Dios yämthilek ilät n'oye. 

2Ifwala tä ofwitajayaj in'oyej ot'ukwe t'at häp Lhawuk, wet tä honatsipej 
olehiyejt'a tä otiyejphä otkweyey tä owo ot'alhyaja, wet ohusek lakäjyaj ihihit'a. 

3Tä ontichunch'oye Dios, otafwlhi t'at, wuj otichunhayaj, wet olät lhame tä 
nemhit otkhajay. 

4Dios, nahati ilänhit'an'o. Wuj tä olhakli ihi wet okalhihit'ak oyämlhi. 

5Oyen tichunhayaja ifwalas lhäy'e nekchämis tä tajyäme. 

6Ontichunch'oye tä otenpej otenkay tä honatsipej. Tä oti lhamhi täjtso tä oyen 
tichunhayaja, wet oyok: 

7“¿Elat lajit lepesa p'iya tä Lhawuk n'aiwom? ¿Elat nemhit n'ahip'altsenla? 

8¿Elat noj p'iya lehumnhayaj? ¿Elat tatäy lhämtes tä pajche iwoyeje wichi? 

9¿Elat hip'ethatlä lep'altsenyaj tä iwoyepej? ¿Elat matche tä lewäk ihi wet nemhit 
iwo lep'altsenyaja?” 

10M'ak tä äytaj tä oyen tichunhayaja häpe t'at tä Dios tä N'owujtaj nemhit tach'ot 
n'amehen, tek häte iwoye ifwalas tä pajche. 

11Ontichunhilach'oye m'ayhay tä Lhawuk iselkatejente wichi häp ifwalas tä 
pajchehen. 

12Oyenla otichunhayaja nilhokej lechumtes lhäy'e m'ayhay tä äyteschehen tä 
iwoye p'ante. 

13Dios, achumtes tä lewoye ahäpe t'at N'ot'amajchet. Ihichet'a dios che w'awulh 
amhi. 

14Ahäpe Dios tä yenlhi m'ayhay tä leselkatejen wichi, wet letäfwnhatej 
akhajyhayaj häp lhamel tä i'pe honhat. 

15Lefwayhat p'ante aka wichi Israel, häp Jacob lhäy'e José lhamel leles tä lepes 
lheley, häp tä isej akhajyhayaj tä wuj. 

16Dios, tä lewomekitaj aiw'en p'ante, noway ame wet tachettihi pajtha taj 
lech'oye. 

17Wet pule lhayis itsäy honhate inät, wet y'ip pelhay tä tumho pule, wet lep lhayis 
n'älehi nilhok lhipey. 

18Pelhay t'ajanlhi tä tumho yafwthitaj tä äytaji, wet lehutunejpe honhat häp aka 
lep lhayis, wet honhat w'ahu, isichäthi honhat. 

19Wet lewo p'ante len'äyija wichi tä inukwe lewomekitaj, wet lenukwe inät tä wuj 
mat nehit katsik hiw'en han'äyhäy. 

20Aka wichi p'ante tet iwoye tson'atas tä lhekchufwi, häp tä isej Moisés lhäy'e 
Aarón. 

Salmo|Sal 78 

“Ch'ahuye ochufwenyaj, tetshan m'ak tä ofwel amho” 

1Ahäpe oka wichi, ch'ahuyaye ochufwenyaj, tetshan m'ak tä ofwel amho. 

2Otech'aynhiyeja m'ak chik häpe olhämtes. Oyämhiyela m'ak tä nin'äla tälhe 
lewhäy tä pajche. 

3M'ak tä y'aläte y'ahanej t'at, wet lhajchalis ichufwente n'amejen. 

4Häte n'afwenhola lhales lhäy'e iyhäj tä lepes lheley, wet n'awunita häp Dios wet 
n'ämejlhila lakhajyhayaj tä wuj, lhäy'e m'ak tä yenlhipej tä wichi t'iseltejen. 

5Dios yenlhi p'ante lhämtes wet hiw'enho Israel lhayis, häp wichi tä tälhe letes 
p'ante Jacob, yämthilek lhaichufwenejen wet yen lechumyaja. Wet Dios ifwenho 
p'ante lhachätilis wet yok: “Chufwenejena ales yämthilek lhamel tä nekche 
len'äyij, 

6lhäy'e leles chik nech'e ihichehena, nitäfwelej, wet häte lhamel 
ichufwenhiyejena leles. 

7Chik mälhhiyejatso, lhamel t'ekhahla n'oye, wet tek hip'ethathilahlä m'ak tä 
oyenlhihte, wet iwohiyela olhämtes. 

8Häpkhilek nihäteya iwoye lechätilis p'ante kachuhantses wet lehusey t'unhen, 
wet häpehen p'ante wichi tä ilepej n'oyej.” 

Israel lhayis lechätilis lakachuhanyaj p'ante 

9Häp Efraín lhayis tä lelutses hal'äy ihi lhäy'e lech'ähal, ifwala tä n'oka'tshayaj 
iche lhamel yikhen, iwohit'a laka'tshayaja. 

10Lhamel tek imatitche lhämet tä pajche hit'untejche Dios, wet iwohiyet'a Dios 
lechufwenyajay. 

11Lhamel yenhit'a tichunhayaja m'ayhay tä t'iseltejen tä Dios iwoye p'ante. 

12Häp lhamel lajchalis p'ante Dios ipäyne p'ante m'ayhay tä t'iseltejen tä ihi 
honhat tä Soan tä ihi Egipto. 

13Hich'esajche inät yämthilek lhamel inukwe lech'o tä tamchäy, wet inät hätet 
iwoye chenhas chik õ'nukwe lechowej tä tataywek. 

14Wet tä ifwala pule tä ipelaj ichunlä lhamel, wet tä honatsi puletso nech'e hätet 
iwoye itäj tä y'uho. 

15Wet tä lhamel ihi ts'anis, Dios hich'esaj chenaj yämthilek wichi iyäyej inät tä 
wuj tä tälho. 

16Wet inät tä Dios itälhtho chenaj iläfwelchehen, hätet iwoye tewok lhayis. 

17Matkat lhamel kamaj iwoye t'at lech'isukyajay wet tatayhlä p'ante Dios tä 
N'owujtaj tä lhamel ihi ts'anis. 

18Wet lhamel yelhte Dios wet itihiche lehusey tä yok: “Chik matche chik Dios 
in'amejen, is chik hiw'en n'amhohen m'ak chik y'atufw.” 
19Lhamel itayhtejlä lhämtes tä yok: “¿Hä Dios ihanej iwoyneje chik hiw'en 
n'amhohen lhalhäk tä y'ehi honhat tä wichi newahina? 

20N'amel y'aw'en t'at tä Dios hich'esaj chenaj wet inät tälho wet t'ulhpe honhat, 
hätet iwoye tewok. ¿Mat hä ihanej iwoyneje yämthilek hiw'en n'amhohen pan? 
¿Hä ihanej iwoyneje chik hiw'enhihola laka wichi häp m'ak chik tufw?” 

21Tä Lhawuk iläte täjtso, wuj tä lewäk ihi, lefwitseyaj hätet iwoye itäj tä y'uho 
wet tatäyhla Israel, 

22häp tä lhamel tek lechayaj iyeji Dios, wet tek imatitche tä Dios tach'othiyela 
lhamel. 

Dios ichene p'ante lhäk wichi tä häpe maná lhäy'e afwenchey 

23Matkat Dios tahuyej pule lhayis, ne'tek ifwoyenche lepelis, 

24wet itsäype laka wichi häp maná, häp n'olhäk tä tälh puleye yämthilek lhamel 
tufw. 

25Wichi tufw t'at n'olhäk tä häpe Dios lakawos tä pule lheley lhäk. Wuj lhäk tä 
Dios hiw'enho lhamel. 

26Näm yafwthitaj, Dios lakhajyhayaj ichäj alhoho tä tälhche tä ifwala tälhche 
lhäy'e tä tapinhiye. 

27-28Dios itsäype laka wichi häp afwenchey tä lhäy'e lhip tä wujpey, hätet iwoye 
holo tä iwhäye tewok. Nitsäype lhip tä wichi ihi yämthilek lhamel tufw. 

29Wet mälhyejtso tä Dios hiw'enho m'ak tä nichuyuhlä, wet lhamel tufw yäk 
yipsejen. 

30Mat tej tä lhäk ihi t'at lak'aj, kamaj iwatlä lhip. 

31Wet Dios lewäk nichätpe lhamel wet ilänhen Israel kamamses tä takhajayhen. 

Wichi ileyejpej Dios mat lham iwo lep'altsenyaja 

32Matkat tej tä Dios itiyej p'ante lewit'äyhyajtso, mat yachajo tä lhamel iwoye 
m'ak tä ni'isa, fwetaj tek matchehen m'ayhay tä Dios iselkatejen. 

33Häp tä tamenej tä Dios itäyhat lew'atshancheyaj tä m'ak nitälhaye, wet 
ichätyenpe lenowayhyaj wet y'inhen. 

34Wet tä Dios ilänhen iyhäj lhamel, nech'e häp tä lhamel t'ukwe häp lham. 

35Lhamel yachajo tä nitichunch'oye Dios tä N'owujtaj tä t'uyehen lhamel wet 
ifwayhthen. 

36Matkat lhamel iwoyeje lhämtes tä akäschehen mat tek matchehen, 

37tsi isit'a lhamel lehusey wet yen w'et m'ayeka Dios lhämet tä pajche 
hit'untejche lhamel. 

38Mat Dios hap'altsentsaj, itäyhtej m'ak tä ni'isa tä lhamel iwoye, wet tek 
itäyhthen lhamel. Wujpe lewhäy tä Dios itiyejpej kanhi lewäk wet iwo lepesa. 

39Tsi yen tichunhayaja lhamel tä hin'ol t'at, hätet iwoye yafwthi tä näm wet äp 
tatäy t'at. 

Dios lech'otyaj tä wuj tä itiyej p'ante laka wichi 

40Wujpe lewhäy tä lhamel ileyejpej Dios, wet tä lhamel inukwe ts'anis ilhaklitlhi 
häp lham. 

41Yachajopej tä lhamel yelhte häp Dios tä Israel T'amajchet, wet iwatläk ihanej 
chik matche chik iyej lhamel wet tach'ote. Wet Dios lefwitajayaj iyeji täjtso. 

42Lhamel yenhit'a tichunhayaja lham lakhajyhayaj, wet nemhit nitichunch'oye 
ifwala p'ante ifwayhtej letayhfwas 

43lhäy'e tä iwoye m'ak tä wus tä wichi t'iseltejen tä ihi honhat tä Soan tä ihi 
Egipto. 

44Iwelanhat w'oyisa häp tewok lhayis wet Egipto lheley ihanhiyejt'a chik iyäyej 
häp inät. 

45Wet äp ichätyenpe lhamel häp lakas tä fwitses wet itshänhen wichi, wet häte 
iche päy'i lhayis tä ikänchi m'ayhay. 

46Wet ichene chol häp yachuyaj lhayis yämthilek tufw. 

47Häte iche kalatu lhäy'e fwiy'et tä ikänchi higos lhäy'e uvas tä ihi n'olafwey. 

48Wet leläy w'asetas lhäy'e tson'atas y'inhen tä kalatu ilänhen lhäy'e tä pelhay 
t'ajanej. 

49Dios yen tesayej m'ak tä ni'isa wet häp tä tamenej tä ichätyenpe lewäk. Wet wuj 
tä lhamel lefwitajayaj ihi, wet tähestso häpe t'at tä nichäte wet ilänhen lhamel. 

50Dios tach'anlhaye t'at lewäk wet ilänejen t'inhayaj tä äytaj lhamel, 

51wet y'inhen nilhokej leles tä lechunkatshay. 

52Wet Dios itonphä laka wichi Israel, hätet iwoye tson'atas tä lewuk yikchufwi, 
wet ihänche honhat tä ts'anis. 

53Wet t'uye t'at yämthilek lenowayhyaj newayej lhamel, mat häp letayhfwas 
nofwej tä lewomekitaj hip'o'pe lhamel. 

54Wet Dios ichätyene laka wichi häp honhat tä t'amajchet, wet ihäne chenhas tä 
pajche lham ikalhi. 

55Wet yokweschephä p'ante wichil iyhäj tä ihi honhat tä Israel lhayis nekche, wet 
laka honhates hiw'enhomche Israel lhayis, häp lhamel tä tälhehen doce letetsel, 
wet yen lhamel lew'etesa. 

Dios itasin p'ante wichi tä ileyej häp lham 

56Matkat äp yachajo tä lhamel iwäkwyhayen p'ante Dios tä N'owujtaj wet yelhte, 
wet lhamel iwohiyet'a Dios lhämtes tä ne'tek lhamel iwoye. 

57Tsi lhamel hätet iwoye lajchalis p'ante, lhamel ileyejpej Dios wet isit'a alhoho 
m'ak tä lhamel iwoye, hätet iwoye lutsej hal'ä tä ni'isa. 

58Lhamel iwäkwyhayen Dios tä lhamel yenlhi len'okhayajw'etes tä iti'pe chenhas. 
Wet tä lhamel n'okwiyej lecheyälis, wet matche tä iwäkwyhayen Dios tä lhäy'e 
lhip tä nhumina chik õhp'ajtejlhi m'ak chik häpe. 

59Tä Dios hiw'en m'ak tä laka wichi iwoynejetso, wuj tä lewäk ihi wet iwom 
lhamel. 

60Wet lham yikch'oye p'ante lew'et tä t'amajchet tä ihi Silo, häp lew'et tä lham ihi 
tä iyej wichi. 

61Tach'anlhaye letayhfwas chik iti lhamej häp Arca tä T'amajchet tä lhämtes ihi tä 
yen tetnekayej lewujyaj lhäy'e lakhajyhayaj. 

62Matche tä wuj lewäk tä itiyej laka wichi, wet yachaje letayhfwas yämthilek 
ilänhen. 

63Õhp'ohen mamses, wet atsinha lhutshay tä t'uhläk yen lech'efwasa wuj tä 
lefwitajayaj ihi. 

64Õ'länejen n'ofwajnhates häp sacerdotes, wet atsinhay tä lech'efwas 
õ'wahnhiyejt'ak tafwchehchä. 

Dios tatshupiye p'ante Judá lhayis lhäy'e David 

65Mat Lhawuk nephä, hätet iwoye hin'o tä n'om tä imä, wok hätet iwoye nifwotaj 
elh tä iwo laka'tshayaja tä w'oknaj tä iyä, mat tä lew'ok nojphä lhaikhajyen, 

66wet ikalhi letayhfwas wet yokwes, wet hin'äfwlhat pajtha tiyäj'attsiy. 

67Tälhe ifwalastso Lhawuk nemhit iwo yiya wichi tä tälhe letes Efraín, häp lhamel 
tä José leles tä lepes lheley. 

68Mat tatshupiye wichi tä tälhe letes Judá, lhäy'e chenaj Sión, wet lhayen Lewuka. 

69Wet yenlhi Lew'et tä T'amajchet tä atojphä, hätet iwoye pule, wet yäm t'unhi 
yämthilek nittäya pajla'tha tiyäj'attsiy, hätet iwoye honhat tä ihit tä ihi. 

70Wet äp tatshupiye lakawo David tä häpe tson'ataswo, 

71isoyej lechumet tä t'uye tson'atas yämthilek t'uye lham laka wichi, wet nech'e 
häpe tson'atas tä häpehen Israel lhayis, häp tä lewo. 

72Wet David t'uye t'at Dios laka wichi imälhewek lehusek, wet lehanyaj ihi lhäy'e 
letäfwnhayaj tä yenlhi m'ak at chik häpe. 

Salmo|Sal 79 

Hin'o yen lefwitajayaja Jerusalén tä wasi 

1Dios, nämhen wichi tä tälhehen honhates wet tiyäjo aka honhat. Itotyenej m'ak 
tä ni'isa häp Haw'et tä Amajchet, wet iwasthi Jerusalén. 

2Wet lhamel ichunnhejen istiwin lhayis lhäy'e itshätäy tä fwitses häp akawos tä 
nileya amej. 

3Wet lhamel lew'oyis tet iwoye inät tä õ'tsäy tä ihi Jerusalén, wet nehit katsik 
tajänch'oye lep'itseyhay. 

4Wet wichi tä ihiche honhates tä iwhäye olhamel oka honhat, lhamel wuj tä 
iläkwethä olhamel wet t'ischey n'oyejen tä owit'äyhyaj ihi. 

5Iwuk, ¿atsihila ifwalak leleyej tä leti n'oyejen awäk? ¿Wok hä lepes ihichet'ala tä 
letawäkwäy n'oyehen? 

6Chätyenpe awäk häp wichi tä ihiche honhates tä lhamel nitäfwela amej, lhäy'e 
laka niyatey tä niwoya eya. 

7Tsi lhamel ilänhen aka wichi Israel wet iwasthi honhat tä lew'et. 

8Yej wo haya n'oyejen m'ak tä ni'isa tä ochätilis iwoye p'ante. Mat lhu wet ti 
n'oyejen hap'altsenyaj tä nittäya, tsi olhamel nemhit okhajyhayaj ihi. 

9¡Dios tä olhamel Ofwayhthi, ch'ot n'oyehen! ¡Fwayhat n'ohen wet täyhat 
n'oyejen otes, häpkhilek n'äl tä awujyaj ihi! 

10Tsi t'uhawethiyejt'ak wichi tä ihiche honhates yok: “¿Chip ihi aka Dios?” ¡Dios, 
päyen n'oyehen tä lewo hayahlä lhamel tä ilänhen akawos! 

11Ch'ahuye lelhakli häp wichi tä õ'chäje honhat tä kalew'eta. Fwayhthen häp tä 
isej akhajyhayaj tä wuj häp lhamel tä õt'uhläk õ'länhen. 

12¡Iwuk, wo hayahlä siete veces häp wichi tä ailäkwlhi tä laka honhates iwhäye 
olhamel oka honhat! 

13Wet olhamel tä ohäpe aka wichi wet ohäpehen aläy tson'atas, wet lepes 
ihichet'ala tä owopej graciasa amej. Otenhipeja otenkay tä owunit ame yämthilek 
tiyäj'attsiy. 

Salmo|Sal 80 

“Yahin n'ohen tä ahäpe hap'altsentsaj” 

1Dios, am tä let'u n'oyehen tä ohäpehen aka wichi Israel, wet lhekchufwi olhamel, 
ohätet iwoye aläy tson'atas, ch'ahu n'oyehen. An'älit, am tä lhe'pe aniyatyaj tä 
m'ayhay tä lhafwis ihi ichufwi. 

2An'ältej wichi tä tälhe letes Efraín, lhäy'e wichi tä tälhe letes Benjamín, lhäy'e 
wichi tä tälhe letes Manasés. Akhajyen wet fwayhat n'ohen. 

3Dios, nachaj n'oyehen awujyaj, mälhyej iwoye ifwalas tä pajche. Yahin n'ohen tä 
ahäpe hap'altsentsaj, wet otfwayhihena. 

4Iwuk Dios tä lajit atumfwaya, tä aka wichi iwo t'alhyaja ame, ¿atsihila ifwalak 
noj awäk? 

5Hätet iwoyek lhen olhamel olhäka olhafwyhayaj wet leyäyen at n'oyejen 
ottet'ilis. 

6Lhen at otayhfwas läkwika olhamel, wet t'ischey at n'oyejen. 

7Dios tä lajit atumfwaya, nachaj n'oyehen awujyaj, mälhyej iwoye ifwalas tä 
pajche. Yahin n'ohen tä ahäpe hap'altsentsaj, wet otfwayhihena. 

8Letonphä p'ante aka wichi tä tälho Egipto, wet lhokwes wichi tä ihi honhatna 
yämthilek letihi aka wichi. 

9Letiyej kanhi m'ayhay tä pajche ihi, wet aka wichi tapoyej häp honhat tä yen 
lew'eta. 

10Niyatej imälhewek chenhas tä Judá, wet hal'äy tä pino lhayis tä ihi Líbano, 
lewuk t'at lhamel. 

11Wet leniyatyaj y'ajpe honhat, tälhe tewokitaj Éufrates pajtha nichäte 
lewomekitaj tä tumej lhip tä ifwala y'uy. 

12Tä mälhyejtso, ¿chipte tä letach'anlhaye otayhfwas yämthilek tiyäjo honhat wet 
isoyej m'ak tä ihi? 

13Hätet iwoye nitsaj lhayis tä fwitses tä inukwe honhat tä yachuyaj ihi, t'äsche 
wet tuj. 

14Dios tä lajit atumfwaya, woye tä owoye, is chik letapil n'oyehen. Yahinchä 
n'oyejen tä lhe puleye, en atichunhayaja aka wichina. 

15Am t'at tä lhen p'ante aka wichiya olhamel wet lekhajyen n'ohen. 

16¡Tetshan otayhfwas wet tiyejen awäk lhamel! ¡Täyhthen lhamel tä ikänchi aka 
wichi wet itäyhat! 

17Ch'otehen t'at häp wichi tä letatshupiye, uyehen Israel lhayis tä lekhajyenhen 
p'ante. 

18Chik mälhyejtso, nemla oyachajo chik olhamel olehla amej. W'en n'ohohen 
ow'atshancheyaj, häpkhilek olhamel owo eya wet owunit ame. 

19Iwuk Dios tä lajit atumfwaya, nachaj n'oyehen awujyaj, mälhyej iwoye ifwalas 
tä pajche. Yahin n'ohen tä ahäpe hap'altsentsaj, wet otfwayhihena. 

Salmo|Sal 81 

Dios lep'altsenyaj wet Israel lech'isukyaj 

1¡Wo akäjyajayej Dios wet ten atenkay, tsi lham t'at tä häpe lhakhajyhayaj! 
¡Fwitsenej tä let'änhen tä akäjyaj iyeji häp Jacob laka Dios! 

2Ten atenkay wet aji arpa, enlhi música tä isilataj. 

3Afwutche trompeta tä lechäte wel'a nech'ayek, lhäy'e wel'a tapoyej tä häpe 
ifwala tä n'okäjyaj tä wuj. 

4Tsi häp täjtso lhämet häp Jacob laka Dios tä hiw'enho p'ante Israel lhayis 

5täjp'ante lham tatayhlä honhat tä Egipto. Oläte n'opak tä n'am täfwelche tä yok: 

6“Osohte amejen alhuk tä i'pe afwapol wet nemhit äytajte achumet. 

7Tä alhakli ihi wet let'än n'oye, wet oaifwayhthen t'at. Onchulh amhohen, otet 
iwoye pelhay tä y'ip tä tumho pule. Wet äp oyelhatte amehen tä lhewhäye 
inätw'etes tä ihi Meriba, yämthilek ow'en m'ak tä ahäpehen. 

8“Ch'ahu n'oye, amel tä ahäpe oka wichi, wet tetshan olhämtes. Wet che 
letach'ahu n'oye, Israel lhayis, häp tä is. 

9Yej ti amhihen m'ak at che häpek lhen häpeya aka dios, wet yej takhoschufwi 
yämthilek len'okwiyej. 

10Ohäpe Awuk Dios tä itonphä amel tä lhehihte Egipto. Ch'enhi ayhi, 
oaichunnhihena. 

11“Matkat oka wichi tach'ahuhit'a n'oye, Israel iwohiyet'a olhämet. 

12Häp tä tamenej tä otch'anlhayeje t'at lehusey tä t'unhen, wet iwoye t'at lhamel 
lenech'ethayajay. 

13“Che oka wichi tach'ahuhi n'oye wet che iwohiye olhämtes, 

14mälhhiyejn'et che lefwilhek tä ikalhi letayhfwas, wet olham otasnhin'e häp 
wichi tä fwetaj tatayhlä lhamel.” 

15Che mälhyejtso, wichi tä n'äyiho Lhawuk, lewit'äyhyaj häpe tä takhosche katsi 
tä nowayhen, wet tek tafwayej lewit'äyhyaj pajtha tiyäj'attsiy. 

16Matkat Dios hiw'enhihon'e laka wichi häp yachuyaj lhay tä wuj tä isen, wet 
ichunnhiyejn'e akäyek tä ihi chenhas.” 

Salmo|Sal 82 

Dios häpe N'okalelhthayajwo tä Lhamya 

1Dios nephä wet takasit tä ipuleye, itiyej lakalelhthayaj häp dios lhayis wet yok: 

2“¿Atsihila ifwalak leleyej tä lewo akanyaja tä lefwetaj le'isyen alhoho m'ak che 
häpe, wet tajlhamat wichi tä ni'isa tä letach'otaye? 

3¡Ch'otaye elh tä nitkhajaya lhäy'e chipenaj! ¡Ch'otaye elh tä p'elitsaj tä iwatlä 
m'ayek! 

4¡Fwayhtej lewit'äyhyaj iyhäj tä nitkhajayahen wet p'elitses, yämthilek tafwayej 
wichi tä ni'isahen! 

5“Mat tek letäfwelayej wet tek lehanayej, wet lewoyaye t'at m'ak tä ni'isa. Häp tä 
tamenej tä nemhit iche m'ak che is alhoho che ihi honhat. 

6Wet oyok, Amel ahäpehen dios lhayis wet ahäpehen t'at Dios tä N'owujtaj leles. 

7Mat let'inhihena, atehlat iwoye hin'ol tä y'inhen. Lefwitla akapes, atehlat iwoye 
niyatey tä ihi honhat tä ifwit lakapes.” 

8Dios, kelit, wo akalelhthayajayej honhat, tsi Alewuk t'at nilhokej wichi tä i'pe 
honhat. 

Salmo|Sal 83 

Hin'o t'alhe Dios che tach'ote Israel yämthilek itäyhat letayhfwas 

1¡Dios, yej lhok tam! ¡Nephä wet woye ämet! 

2Lhek yahin atayhfwas, häp wichi tä n'äyi amho. Lhamel t'änwethä wet tatay 
ahilä. 

3Wuj tä ni'isa m'ayhay tä t'uhläk iwoyeje aka wichi, häp wichi tä am let'uyehen. 

4Lhamel yok, “Mäh n'atäyhthen Israel lhayis, yämthilek nofwej wet tatäy lhey.” 

5Hit'unhatche lhämet tä tatay ahilä wet y'ajejwek letichunhayajtso. 

6Wet lhamel tä lhaihutchewek tälhe Edom lhäy'e Moab, lhäy'e wichi tä Ismael 
lhayis, Agar lhayis, 

7lhäy'e wichi tä tälhe Gebal lhäy'e Amón, lhäy'e Amalek lhayis, Filisteo lhayis, 
lhäy'e wichi tä ihi Tiro. 

8Wet Asirio lhayis tä lhaip'ajtej lhamel, wuj tä tach'ote Amón lhayis lhäy'e Moab 
lhayis, tä häpehen lhamel tä tälhe letes p'ante Lot. 

9Dios, woyeje wichitso m'ak tä lewoyeje p'ante Madián lhayis, wok häp m'ak tä 
lewoyeje p'ante Sísara, wok häp m'ak tä lewoyeje p'ante Jabín tä iwhäye tewok 
Kisón. , 

10Letäyhthen tä ihi Endor, wet lhen at häpeya m'ak tä õ'kasoyej honhat. 

11Wet laka hin'ol tä len'ohyajay ihiche, woyeje m'ak tä lewoyeje p'ante hin'ol tä 
lheyis Tsetwo lhäy'e M'awotaj. Wet lhamel laka niyatey, woyeje m'ak p'ante 
lewoyeje Zeba lhäy'e Salmuna, 

12häp lhamel tä t'uhläk lhayen lewuka häp honhates tä wuj itshätäy lhäk tä ihi tä 
Lewuk Dios. 

13Ika Dios, tech'aynej hal'ä tälhes tä yafwthitaj nichätho. Tech'aynej hal'ä w'oley 
tä tamchäy tä yafwthitaj ichäj. 

14Mälhyej tä itäj hip'o tayhi wet noj t'at, 

15länejen pelhay tä äytesiche, yämthilek yafwthitaj tä äytaji ichäj lhamel. 

16Iwuk, is che len'äfwlhatwethä lhamel yämthilek iho ame. 

17Is che lajit lepesa tä wichi itiyej leläkwyhanyaj, häpkhilek n'äfwelhen wet 
y'inhen. 

18Is che lhamel ihanej tä ts'ilak am Dios, ihichet'a elh, wet ahäpe N'owujtaj tä 
niyatej imälhewek honhat. 

Salmo|Sal 84 

Ohumnhayaj iyeji Dios Lew'et 

1Iwuk tä lajit atumfwaya, matche tä isilataj Haw'et. 

2Olät lhame tä matche tä ohumin, wet imälhewek ohusek tä owatläk oihi t'at, wet 
oten otenek tä okäjejlhi Dios tä ow'atshancheyaj. 

3Iwuk tä lajit atumfwaya, ika Niyat wet ika Dios, tej tä afwencheyhas, lhamel yen 
at lew'eta aka altares wet itihi lelesas. 

4Akäpfwayaj iyej t'at lhamel tä yen at lew'eta Haw'et wet ilehiyejt'a tä aiwunit. 

5Akäpfwayaj iyej t'at lhamel tä lhaikhajyen amej, häp lhamel tä ihumin tä iwo 
lew'ekyaja tä ihoye chenaj tä Alewuk. 

6Tej tä lhamel inukwe honhat tä tamchäy, mat nech'e hätet iwoye inätw'et tä 
tapoyej, wet tä wuj pelhay tä iche, wuj m'ak tä isen tä iyej. 

7Wet lhäy'ehipeja lhip lhamel lakhajyhayaj, wet hiw'enla Dios tä N'owujtaj tä ihi 
Sión. 

8¡Iwuk Dios tä lajit atumfwaya, ch'ahu n'oye! ¡Dios tä Jacob laka Dios, hach'ote 
thate ot'alhyaj! 

9Lhek yahin elh tä letatshupiye tä häpe rey. Käpfwaye häp lham tä häpe olhamel 
ofwamthi. 

10Tej che ifwala tefwajni che oihi Haw'et, is t'at. Inu'pe che wujpey ifwalas che 
ohoye lhipey wet lajit lahaya. M'ak tä ohumin häpe t'at che oihi oka Dios Lew'et 
wet ot'uye. Ohuminhit'a che oihi hup tä häpe m'ak tä ni'isa lew'et. 

11Tsi Dios tä Lhawuk ihutunpe n'amel wet t'u n'amehen. Lhawuk ihumin wet 
iwujyen häp lhamel tä iwoye m'ak tä is alhoho, wet tek n'äyejo m'ak tä is. 

12Iwuk tä lajit atumfwaya, akäpfwayaj iyej t'at lhamel tä t'ekha ame. 

Salmo|Sal 85 

“Achajo tä lefwayhthen olhamel” 

1Iwuk, ifwalas tä pajche wet matche tä letach'ote aka honhatna, wet lhachaje 
letamsek häp Israel. 

2Letäyhtej letes häp aka wichi wet noj lech'isukyajay, 

3wet imälhewek tä leleyej awäk. 

4Dios tä olhamel Ofwayhthi, achajo tä lefwayhthen olhamel wet leyej tä 
letawäkwäy n'oyehen. 

5¿Wok hä lepes ihichet'a p'iya awäk tä leti n'oyejen? 

6¿Hä nemla lew'en n'ohohen ow'atshancheyaj yämthilek aka wichi akäjlhi amej? 

7¡Iwuk, päyen n'oyehen ahumnhayaj tä nittäya wet fwayhat n'ohen! 

8Otch'ahuhiyela m'ak chik Lhawuk Dios yäme, tsi ifwenhihola letamsek häp laka 
wichi, häp lhamel tä matche tä t'ekhaye häp lham, yämthilek nachajaho tä iwoye 
m'ak tä ni'isa. 

9Matche, Dios tek atofwe yämthilek ifwayhthen lhamel tä ihumin häp lham wet 
iwoye lhämtes, wet lham lewujyaj lhäy'e len'ohyaj ihihila lhaka honhat. 

10N'ohumnhayaj lhäy'e m'ak tä matche ihlawek, wet n'otamsek lhäy'e m'ak tä is 
alhoho tatsufwenhilawek. 

11M'ak tä matche tälhihola honhat, wet m'ak tä is alhoho tä ipuleye iyahnhila 
honhatena. 

12Lhawuk lhamlak ichen pelhay yämthilek iche yachuyaj. 

13Wet m'ak tä is alhoho ichunlahlä häp lham, yämthilek iwaklhat len'äyij. 

Salmo|Sal 86 

David lhaip'altsene Dios 

1Iwuk, hach'ote that n'oye wet ch'ahu n'oye, tsi op'elitsaj t'at wet wuj tä olhakli 
in'oyej. 

2Un'oye tsi olehit'a amej. Ahäpe oka Dios, fwayhatn'o tä ohäpe akawo tä ot'ekha 
ame. 

3Iwuk, p'altsenn'o, ot'alh ame imälhewek ifwala. 

4W'en n'oho okäjyaj tä ohäpe akawo, tsi am t'at tä oneyhatphä amej ohusek. 

5Tsi ahäpe Dios tä hap'altsentsaj, wet letäyhtej elh letes, wet wuj tä lehumnhen 
lhamel tä t'än hach'oye. 

6Iwuk, ch'ahuye ot'alhyaj wet tetshan m'ak tä olhaip'altsenej ame. 

7Tä olhakli ihi ot'än hach'oye, tsi häp tä ohanej tä lechulh n'oho. 

8Iwuk, ihichet'a dios chik häte iwoye am, wet ihichet'a m'ak chik w'awulhi 
m'ayhay tä lhenlhi. 

9Iwuk, am tä enek nilhokej wichi, wet lhamel ihohla ame yämthilek n'okwi amej 
wet aiwunit. 

10Tsi tajlhamat am tä ahäpe Dios, ahäpe N'owujtaj wet lhenlhi m'ayhay tä wichi 
iseltejen. 

11Iwuk, päyen n'oye han'äyij häpkhilek n'am leyej tä owoye ämtes, wet w'en 
n'oho ohusek tä matche tä aihumin. 

12Iwuk Dios, omälhthilawek ohusek tä oaiwunthila, wet olehiyejt'ala tä 
oaiwujyen. 

13Tsi wuj ahumnhayaj tä leti n'oyej, wet lefwayhat n'oyej honhat tä atojchä tä 
n'op'itseyhay lew'et. 

14Dios, häp hin'ol tä lhaichäjwethä wet ka'atännhatsesa tatay n'ohlä wet t'uhläk 
ilänn'o. Lhamel tek aitetshan tä ahäpe Dios. 

15Mat am, Iwuk, ahäpe Dios tä is wet äp hap'altsentsaj, lekenhiyejt'a awäk, 
leteläytej t'at, wuj ahumnhayaj, wet lelehiyejt'a aka wichi. 

16Yahinn'o wet p'altsenn'o. Fwayhatn'o tä ohäpe akawo. W'en n'oho akhajyhayaj 
tä i'amej. 

17N'älit n'oyej tä matche t'at tä lew'en n'oho akäpfwayaj, häpkhilek n'äfwelhen 
wichi tä n'äyi n'oho. Iwuk, am tä lew'en n'oho hach'otyaj lhäy'e akhajyhayaj. 

Salmo|Sal 87 

Hin'o iwujyen Dios laka hupuy Jerusalén 

1Dios laka hupuy lefwetes i'pe chenhas tä n'ot'amajchetes. 

2Lhawuk ihumin Jerusalén, inu'pe lehumnhayaj tä itiyej Israel lhayis lew'etes 
iyhäj. 

3Wichi yäme tä Dios laka hupuy Jerusalén matche tä isis m'ayhay tä iyej. 

4Dios yok: “Häp wichi tä nitäfwel n'oyej, iche häp Egipto lheley, Babilonio lhayis, 
Filisteo lhayis, lhäy'e wichi tä lew'et Tiro, lhäy'e wichi tä lew'et Etiopía. Oyenla 
häpeya oka wichi, tehlat iwoyek Jerusalén leles.” 
5Wet wichi yenla lhämeta Jerusalén wet yohlak: “Matche, tet iwoyek nilhokej 
wichi häpehen Jerusalén lheley, wet Dios tä N'owujtaj lham t'at tä ikhajyen 
hupuyna.” 
6Wet Lhawuk ilesaynhila lheyis häp wichi tä i'pe honhat, wet ilesaynhila tä yok, 
“Lhamel lew'et t'at häp Jerusalén.” 

7Wet häp lhamel tä ichoywethä wet ikoy, lhamel yohlak: “Ahäpe t'at ow'et.” 

Salmo|Sal 88 

Hin'o lhaip'altsene Dios che ifwayhtej m'ak tä lhäy'e lhip tä äytajche tä ilän 

1Iwuk wet oka Dios wet Ofwayhthi, tä ifwala lhäy'e tä honatsi olhaip'altsen ame 
yämthilek letach'ot n'oye. 

2Chumlä ot'alhyaj, tetshan m'ak tä ot'alhej amena. 

3Wuj m'ak tä ni'isa tä nichät n'o'pe, wet tatäy lhimphaj wet onchätho t'at ot'ilek. 

4Op'akej t'at wichi tä tiyäjo t'ilek, tsi nemhit otkhajay. 

5Õ'wom at n'ohi n'op'itseyhay, ohätet iwoye lhamel tä õ'länhen tä ihi 
n'oka'tshayaj tä pajche õtjänch'oye lep'itseyhay. Omälhyet iwoye wichi tä leleyej 
tä let'uyehen wet nemhit lhen atichunhayaja. 

6Lethat n'oye chowej tä lhäy'e lhip tä pitoj, häp lhip tä honatsi t'at tä ihi tä 
ihonhatch'oye. 

7Lechätyen n'oye awäk, hätet iwoye inät tä iwo lhetheya wet inu n'o'pe. 

8Leso n'oyej okalay'is wet lhamel ile n'oyej, wet lhen n'oye elh tä lhäy'e lhip tä 
lhamel y'ulhan. Ohätet iwoye hin'o tä õhp'ohi, ihanhiyejt'a iwoyneje yämthilek 
lhaifwayhat. 

9Wet tä wuj tä otafwlhi, ottelhoy t'ukwahen wet nemhit ow'enche honhat. 
Nilhokej ifwalas tä ot'än hach'oye, Iwuk, wet otiphä amej otkweyey. 

10Häp wichi tä pajche y'inhen isiyejt'a m'ayhay tä lhenwethä tä leselkatejen iyhäj 
tä iläyhen. Häp n'op'itseyhay tek nechephä yämthilek aiwujyen. 

11Wichi tä pajche y'inhen nemhit yen lhämeta hap'altsenyaj lhäy'e ahumnhayaj, 
tsi lhamel ihi n'op'itsekw'et, häp honhat tä n'otäyhyaj. 

12Häp wichi tä ihi lhiptso tä honataj ihi, lhamel nemhit hiw'en m'ayhay tä isen tä 
lewoye. Nemhit õyen tichunhayaja wichitso, wet nemhit nitäfwelej ha'isyaj. 

13Mat olham, Iwuk, häp tä ot'än hach'oye. Tä nech'e fwala owo ot'alhyaja ame. 

14Iwuk, ¿chipte tä let'ulhann'o? ¿Chipte tä akan'älita n'oyej? 

15Tälhe tä omamse olhakli ihi t'at wet oitwhäye ot'ilek. In'oyej oteläythayajay tä 
tälh ame, wet nemhit otumlä. 

16Awäk tä wuj tä ni'isa it n'o'pe wet ikalh n'ohi. 

17Nilhok lewhäy oihi t'at, hätet iwoye inät che oihi lechowej. 

18Letonte n'ohlä okalay'is lhäy'e ot'unfwas, wet tajlhamat honataj tä oiyej. 

Salmo|Sal 89 

Hin'o iwunit Lhawuk tä yenlhi p'ante nilhokej m'ayhay tä iche 

1Iwuk, chik ochoylhi oyenhipeja teneka tä ahäpe hap'altsentsaj, wet olehiyejt'ala 
tä oyen lhämeta tä ahäpe Dios tä t'ifwtiyej laka wichi. 

2Owohla silätayej wichi häp ahumnhayaj tä nittäya, wet afwtihyaj tä letiyej wichi 
lewohit'a elha, ahätet iwoye pule, wet pule t'at. 

3Lewoyeje p'ante ämet häp David, wet lefwenho akawotso tä letatshupiye wet 
lhok: 

4“Häp ales oyenla häpeya hin'ol tä icheyäjo haw'et, häpkhilek aniyatyaj nittäya.” 

5Iwuk, nilhok pule lheley aiwujyen tä ahäpe Dios tä t'ifwtihyaj ihi, wet lhamel 
iwujyen m'ayhay tä isis tä lewoye. 

6Ihichet'a pule lhelek häte iwoye am, Iwuk. Ihichet'a dios chik w'awulh amhi 

7tä ahäpe Dios tä N'owujtaj wet len'ohyaj ihi tä ihi lechowej pule lheley, wet 
lhamel tä i'awhäye iti amej lenowayhyaj. 

8Iwuk Dios tä lajit atumfwaya, ihichet'a elh chik häpe chik w'awulh amhi, tsi 
ahäpe Dios tä takhajay wet äp afwtihyaj ihi. 

9Lewo letamseka lewomekitaj tä fwitsaj wet ileyej tä iwo lhetheya. 

10Lep'ajtitchä p'ante inät lheletaj wet lelän. Häp tä isej akhajyhayaj, lefwtsatkatpe 
honhat atayhfwas. 

11Alewuk t'at pule lhäy'e honhat tä lhenwethä, lhäy'e nilhokej m'ak tä ihi. 

12Wet lhenlhi lhip tä tumej tafwojhiye wet lhip tä tumej tapinhiye. Wet chenhas 
Tabor lhäy'e Hermón lakäjyaj ihi, wet ichoywethä tä aiwunit. 

13Akwey takhajay, akwey tä afwomkat takhajay wet ikalhi letayhfwa. 

14M'ak tä is alhoho lhäy'e m'ak tä matche ikhajyen aniyatyaj, wet ahumnhayaj 
lhäy'e afwtihyaj i'amej. 

15Iwuk, akäpfwayaj tä is iyej t'at wichi tä yen käjyaja tä aiwunit, wet lhamel is 
amej tä len'ältej lhamel. 

16Imälhewek lewhäy tä lhamel akäjlhi amej, wet wuj tä ihumin ha'isyaj. 

17Häp lhamel lakhajyhayaj lhäy'e lesilatyaj tälh ame, wet tä lep'altsenhen 
olhamel, let'isej lhip okhajyhayaj. 

18Olhamel op'ot t'at häp Owuk Dios, wet häpe t'at oka Rey tä häpe Israel 
T'amajchet. 

Hin'o yen letichunhayaja Lhawuk lhämet p'ante iwoyeje David 
19Ifwalas tä pajche lewo lew'eneka akawos tä afwtintses wet lhok: “Otchuma 
hin'o tä takhajay tä iyej oka wichi, ow'enho lewujyaj wet otch'ote. 

20Matche, onlhoke t'at okawo David, otsäype aceite tä ot'amajchet wet oyen 
häpeya niyat rey. 

21Tek och'otyaj tatäyhiyeja, wet okhajyenhiyeja okhajyhayaj, 

22wet letayhfwas tä häpe wichi tä ni'isahen ikalhihit'ala. 

23Ot'äsila'pe letayhfwas wet nemla hiw'en. Otäyhthila wichi tä n'äyiho. 

24Lham itihla lhamej ohumnhayaj lhäy'e ot'ifwtihyaj, wet oy'isiyeja lhip 
lakhajyhayaj. 

25Oy'ayhthitshila leniyatyaj, tälhe lewomekitaj pajla'tha nichäte tewokitaj. 

26Wet lham yohlak, Ahäpe Ojcha, ahäpe oka Dios tä ifwayhatn'o wet t'u n'oye. 

27Wet olham ow'enhihola owahnhayaj yämthilek häpe olhäs tä ochunkatsek, wet 
niyathiyeja nilhokej reyes tä i'pe honhat. 

28Wet tek otäyhthiyeja ohumnhayaj lhäy'e olhämet tä owoyeje häp lham. 

29Häp leles oyenla häpeya hin'ol tä icheyäjo lew'et, wet leniyatyaj nofwit'ala tä 
kamaj pule ninofwa. 

30-31“Matlak lhamel ileyej ochufwenyaj, wet niwoyaye olhämtes wet äp inäk'äs, 

32otasnhihena wet opäjiyejawethä hal'ä. 

33Mat olehiyejt'ala tä ohumin David, wet oyisthit'ala op'altsenyaj tä otiyej häp 
lham. 

34Owasthihit'ala olhämet tä pajche owoyeje, mat omatthichela. 

35Tä ohäpe Dios tä le'isyaj ihi, ot'untejchehte olhämet tä owoyeje, wet tek 
ofwech'enhilhila. 

36Leles icheyäjihola leniyatyaj chik kamaj ifwala iche. 

37Tek nofwila, hätehlat iwoye iwel'a, tatäyhit'ala chik kamaj pule iche.” 

Hin'o tafwlhi'pe rey tä letayhfwas ikalhi 

38Mat athana, Iwuk, let'ulhan t'at wet lhen w'et m'ayeka häp rey tä am 
letatshupiye, wet wuj tä letiyej awäk. 

39Lewasthi ämet tä let'untejche akawo, wet lethat katsi leniyatyaj tä letihi. 

40Lefwoyenlhi lelafwek tä hupuy lep'otes, wet lewasthiche laka hupuy tä 
takhajayhen. 

41Wichi tä ihiche honhates tä iwhäye t'etane m'ayhay tä ihi wet iläkwlhi rey, 

42wet lewahnej chik letayhfwas ikalhi wet akäjejlhi. 

43Lesoyej laka'tshayajchal wet nemhit lhewej tä iwo laka'tshayaja. 

44Lelehtej len'ohyaj tä iyej wet letiyej kanhi leniyatyaj. 

45Lhen häpeya hin'o tä yofwajkwet hich'ut, wet lhen n'oläkwika. 

46Iwuk, ¿atsihila ifwalak leleyej tä akan'älita? ¿Hä tek tatäyhla awäk tä tet iwoye 
itäj tä y'uho? 

47Tichunche tä pitajit'a ow'atshancheyaj, tsi t'unhihent'a wichi tä enhay. 

48Nehit katsik iläy wet ihanhiyejt'ak y'il, wet nehit katsik tafwayhiyeja n'ot'ilek 
khajyhayaj. 

49Iwuk, ¿chip ihitso ahumnhayaj tä ichun, tä lefwenho p'ante David häp tä isej 
hap'altsenyaj? 

50Iwuk, tichunche tä wichi wuj tä iläkwethä akawos, wet wuj tä olät tähestso. 

51Iwuk, mälhyej'attso tä iläkwethä olhamel häp otayhfwas. Mälhyej'attso tä 
tujlhache t'at tä iläkwlhi elh tä letatshupiye. 

52Lewujyaj ihi Lhawuk pajla'tha tiyäj'attsiy. Amén. Amén. 

LIBRO 4 
(SALMOS 90-106) 

Salmo|Sal 90 

Dios tä n'ilataj wet hin'o tä nit'una 

1Iwuk, ahäpe olhamel oletnhawet, tälhe tä nech'enyaya pajla'tha nichäte lepes 
lheley. 

2Tälhe tä kamaj newache chenhas wet kamaj ka'enalhi honhat, tälhe t'at tä 
nech'enyaya pajla'tha nichäte lepes, ahäpe t'at Dios. 

3Wet lehanej at lewoyneje tä lhachajo tä lhen at honhat moka hin'o tä lhok: “¡Is 
chik yachajo tä ahäpehen t'at honhat mok, amel tä wichi!” 

4Tsi häpet am, mil nekchämis hätet chik ifwala weihalha, pitajit'a, wet hätet 
iwoye tä honatsi wet ifwala. 

5Hätet iwoye inät tä wuj tä iläfwelche, wet ichäj hin'ol wet nemhit ichehen, hätet 
iwoye n'ofwilhek. 

6Lhamel hätet iwoye hal'ä tälhes tä inuphä tä nech'e fwala, mat tä honaj tamchäy 
t'at tä ifwala hip'o, wet y'il. 

7Matche tä tanhoch'ay awäk pajtha ihämit olhamel. 

8Lew'en t'at olhamel och'isukyajay, lhäy'e m'ak tä ni'isa tä ofwetaj oweskatej tä 
owoye. 

9Matche t'at tä awäk ihämit olhamel ow'atshancheyaj. Tajyäme t'at nekchämis tä 
olhamel oihi, hätet iwoyek oyalh iwomphä. 

10Tajlhamat setenta nekchämis wet lepes, wet elhpej tä takhajay tajlhamat 
ochenta nekchämis wet lepes. Wet tej tä olhamel okäswethä lhamejen tä oläyhen, 
mat tajlhamat olhaklis lhäy'e ochumyaj tä in'oyejen. Nekchämis yofwajkwet 
tajyäme, wet olhamel nemhit oichehen. 

11¿Atsi tä ihanej awäk lakhajyhayaj yämthilek tach'ahu ame? 

12Chufwen n'oyejen yämthilek ot'amaj lhamejen häp ifwalas tä oläyhen, 
häpkhilek ohusey lehanyaj ihi. 

13¡Iwuk, tapil n'oyehen! ¡Yej alepanitlä! ¡P'altsenhen akawosna! 

14W'en n'ohohen ahumnhayaj tä wuj tä nech'e fwalapej, häpkhilek okäjyaj ihi wet 
otenla otenkay nilhokej ifwalas tä oläyhen. 

15Äm pitaj nekchämis tä okäjyaj ihi, tech'aynej t'at tä pitaj nekchämis tä olhaklis 
in'oyejen. 

16Is chik olhamel tä akawos n'ohen ow'en achumtes lhäy'e awujyaj, pajla'tha 
nichäte oles tä lepes lheley. 

17Is chik Lhawuk Dios lakäpfwayaj in'amejen, wet is chik takäpfwaye lhachumtes. 
Matche, is chik takäpfwaye lhachumtes. 

Salmo|Sal 91 

Dios häpe lhaletnhawet 

1Hin'o tä ihi N'owujtaj tä laj letumfwaya t'uhyaj yok: 

2“Ahäpe oletnhawet wet owukwe tä takhajay. Ahäpe oka Dios tä ot'ekhaye.” 

3Tsi lham aifwayhthiyeja chowalhnaj lhäy'e t'akanyajay tä athahen, lhäy'e 
n'otnhayaj tä n'ot'ilek. 

4Hip'ohiyeja atape lhafwis, wet awit'äy ihit'ala amej chik lhechufwi. Wet ilehit'ala 
amej wet t'uhla ame, tehlat iwoye afwamthi. 

5Yej nowaych'oye m'ayhay tä tanhoch'ay tä nekche honatsi, wok häp n'och'ähal 
tä õ'thatchetshi tä ifwala. 

6Yej nowaych'oye häp n'otnhayajay tä nekche honatsi, wok häp n'ot'ilek tä 
nichätpe wichi tä ifwala. 

7Tejlak mil wichi y'inhen tä tumej hats'amkat, wet tejlak diez mil y'inhen tä tumej 
afwomkat, mat am ihichet'ala awit'äyhyaj. 

8Leyahnhiphäla wet atelhoy hiw'enla wichi tä ni'isahen chik Dios iwo lahayayej 
m'ak tä ni'isa tä iwoye. 

9Wet tä lhen aletnhaweta häp Lhawuk, wet lhen hap'ota lham tä häpe N'owujtaj, 

10nämhit'ala ame m'ak at chik häpek ni'isa, wet ihichet'ala n'otnhayaj chik 
nichäte haw'et lheley. 

11Tsi lham ne'tehlak laka ángeles t'u ame, honhat at chik häpek lehoye. 

12Lhehla'pe takweyey häpkhilek kachäta'pe tunte chik häpe wet laj awit'äyhyaja. 

13Tejlak lelunhilhi t'owalhas lhäy'e amlhätas, lhäy'e m'ayhay tä fwitses, mat tek 
awit'äy ihichela, let'äslatpe lhamel. 

14Lhawuk yok: “Olham ofwayhthila häp lhamel tä ihuminn'o. Ot'uhiyela lhamel 
tsi nitäfwel n'oyej. 

15Wet häp tä chik lhamel t'än n'oye, onchulhihola, wet chik lhamel lelhakli ihi, 
oihiyeja, otihiyeja kanhi lelhakli wet owujyenla lhamel. 

16Ow'enhihola lew'atshancheyaj tä pitaj yämthilek yen lakäjyaja, wet äp yenla 
lakäjyaja lefwayhyaj tä ow'enho.” 

Salmo|Sal 92 

N'otenek tä õ'wunit Dios 

1Iwuk tä N'owujtaj, matche tä is tä owo graciasa amej wet oten otenek tä 
oaiwujyen. 

2Matche tä is tä oyen lhämeta, tä nech'e fwala lhäy'e tä honatsi, häp ahumnhayaj 
tä nittäya lhäy'e afwtihyaj, 

3tä otchuma arpa lhäy'e m'ayhay iyhäj tä lepak ihi. 

4Iwuk, lekänitlhi n'oyej m'ayhay tä lewoyepej, wet ot'ichoylhi t'at tä oyen 
tichunhayaja achumtes. 

5Iwuk, niwohit m'ak che w'awulhi achumtes, wet lajit lepesa atichunhayajay. 

6Wichi tä ch'isukwis wet laj lehuseya ihanhiyejt'a. 

7Wet tä lhaichihelit häp wichi tä ni'isahen, tet iwoye hal'ä tälhes, wet äp wuj 
lakäywet tä ikalhi, mat nofwila wet nemla ichehen. 

8Mat am, Iwuk, lepes ihichet'a tä ahäpe t'at N'owujtaj. 

9Iwuk, m'ak tä kalelhäj, oyok, nofwila atayhfwas. Ifwtsatla'pe honhat häp wichi tä 
iwoye m'ak tä ni'isa. 

10Am let'isej lhip okhajyhayaj, otet iwoye w'asetaj, wet letsäype olhetek m'ak tä 
lenij akäjche. 

11Ottey hiw'enla otayhfwas che tatäy, wet oläthiyela lelhaklis häp lhamel tä 
ni'isahenna. 

12Mat häp wichi tä isen tehlat iwoye fwitsuk che tawoy, wet tehlat iwoye pino tä 
lhaichihelit tä ihi Líbano. 

13Õ'tshänhitchä lhamel häp Lhawuk Lew'et, wet tä lhamel ihi lhaka Dios Lew'et 
laka alho, wuj tä isis, tet iwoye m'ak che tawoy. 

14Tejlak hich'uthen, mat ihichela lhay, wet lepes ihichet'a tä lhäy'e lhip tä 
takhajayhen t'at, 

15yämthilek yen lhämeta tä Lhawuk tä t'u n'oye, häpe t'at Dios tä is alhoho wet 
ihichet'a m'ak che ni'isa che iwoye. 

Salmo|Sal 93 

Lhawuk häpe Rey 

1Lhawuk häpe Rey. Taw'uyhi lewujyaj lhäy'e lakhajyhayaj. Hit'unthi honhat wet 
ihit tä ihi. 

2Tälhettsiy, Iwuk, tä aniyatyaj nittäya, tsi tä kamaj newache m'ayhay, lheche t'at. 

3Tewok lhayis iwo lepaka wet iwo lhetheya, 

4mat am, Iwuk tä lhe puleye, akhajyhayaj inu'pe inät lakhajyhayaj tä iwo lhetheya 
lhäy'e lewomekitaj tä iwo lepaka. 

5Iwuk, tatäyhit'a ämtes, wet ha'isyaj isilatyen Haw'et yämlek tiyäj'attsiy. 

Salmo|Sal 94 

Dios häpe N'okalelhthayajwo tä Lhamya 

1Iwuk, an'ältej wichi häpkhilek lhamel hiw'en tä am lewo haya m'ak tä ni'isa. 

2Ahäpe Dios tä ikalelhät m'ak tä ihonhatena. Nephä wet tayhlä lhamel tä 
lhaichäjwethä, wet w'enho laha m'ak tä lhamel iwoye. 

3Iwuk, ¿atsihila ifwalak lepes lakäjyaj häp wichi tä ni'isahen? 

4¿Atsihila ifwalak nemla iwoye lhämtes tä äyteschehen? ¿Wet atsihila ifwalak 
ileyej tä w'et lhaichäjwethä tä iwoye m'ak tä ni'isa? 

5Iwuk, lhamel wuj tä ilhaklit aka wichi wet yen w'et m'ayhaya. 

6Lhamel ilänhen tesalis, wet ilänhen wichi tä w'enha lhamej, wet ilänhen 
chipenhas. 

7Lhamel yok: “Dios tä häpe Jacob laka Dios hiw'enhit'a m'ak tä n'amel y'awoye, 
wet itetshanhit'a.” 

8Amel tä ahäpe wichi tä laj lehuseya wet ch'isukwis, lhek ch'ahuyaye. ¿Atsihila 
ifwalak ahusey ihi? 

9¿Wok hä lefwetaj niläta ame häp Dios tä yenlhi n'och'otey? ¿Hä lefwetaj 
akniw'ena häp Dios tä lhenek n'ottelhoy? 

10¿Hä lefwetaj niwohila letasnhayaja häp Dios tä itetshan m'ak tä wichi iwoye? 
¿Hä lefwetaj nhanayej m'ak tä lewoye häp Dios tä hiw'enho lehanyaj elh chik 
häpe? 

11Lhawuk ihanej tä hin'o letichunhayajay laha ihihit'a. 

12Iwuk, elh tä am lefwonlhi wet lechufwenej ämtes, akäpfwayaj tä is iyej. 

13Häpkhilek tejlak näm ifwalas tä ni'isa, mat letamsek ihi t'at. Mat häp hin'o tä 
ni'isa õ'waklhatho chowej. 

14Lhawuk ilehiyejt'ala laka wichi, wet ihiyeja t'at lhamel. 

15N'okalelhthayajwos yachajiholak yäm is alhoho lakalelhthayaj tä iwoye, wet 
nilhokej wichi tä isen yohlak, “Häp tä is.” 

16¿Atsihila elh chik lhaineyhatphä yämthilek ifwayhat n'oyej wichi tä ni'isahen? 

17Chik Lhawuk nitch'othi p'ante n'oye, olham pajichen'et oihi t'at ot'ilek. 

18Tä ichehte lewhäy tä nem otkhajay, ahumnhayaj, Iwuk, näm at n'oye wet 
ikhajyenn'o. 

19Tä wuj otichunhayajay, am letach'ot n'oye wet lew'en n'oho okäjyaj. 

20Iwohiyet'ak lhen akalay'isa häp n'okalelhthayajwos tä ni'isahen tä lhamel 
iwoye lechumet tä ni'isa wet tatayhlä ley. 

21Lhamel iwo huseya'pe tä tatayhlä wichi tä ische alhoho wet laj letesa, yämthilek 
õ'länhen. 

22Mat Lhawuk häpe oletnhawet, oka Dios t'u n'oye wet ifwayhatn'o. 

23Häp wichi tä ni'isahen Lhawuk iwohla lahayayej lech'isukyajay wet itäyhthila 
lhamel. 

Salmo|Sal 95 

“Lhuyay n'achoywethä wet n'akäsejwethä häp Lhawuk” 

1Lhuyay n'achoywethä wet n'akäsejwethä häp Lhawuk. N'awo lhatenekayej 
Lhafwayhthi tä t'u n'amehen. 

2N'ahoho tä tatache wet n'awo graciasa, wet n'aten lhatenek tä y'awujyen. 

3Tsi Lhawuk häpe Dios tä N'owujtaj, häp Rey tä lhamya tä inu'pe nilhokej dios 
lhayis. 

4Wet lham t'at tä Lewuk lhipey tä ihonhatch'oye, lhäy'e chenhas tä atoschephä. 

5Häte lham t'at tä Lewuk lewomekitaj tä lham tä lhenek, wet takwey lhenek t'at 
häp honhat. 

6Lhuyay n'atihi lhakamchetey honhat, n'atkhosche katsi wet n'an'okwiyej 
Lhawuk, häp lham tä lhenek n'amel. 

7Lham häpe lhaka Dios wet n'ahäpehen laka wichi. Lham t'u n'amehen, hätet 
iwoye tson'ataswo tä t'uye leläy. Ifwalana ch'ahuyaye m'ak tä lham ne'tek 
lewoyaye: 

8“Yej t'unthen ahusey, yej ten achätilis tä ihihte Meriba, wok tä lhamel ihihte 
Masah tä ts'anis. 

9Tej tä lhamel hiw'ente m'ak tä owoyeje, mat lhamel yelhat n'oye. 

10Cuarenta nekchämis tä otiyej owäk häp wichitso wet oyok, Wichina matche tä 
wetahen, lhamel iwohiyet'a olhämtes. 

11Wet häp tä ot'untejche olhämet tä owäk ihi wet oyok, Tek nichäthihola honhat 
tä yämthilek owo t'elakw'eta.” 

Salmo|Sal 96 

Lhawuk häpe honhat laka Niyat tä Lhamya 
(1 Crón 16.23-33) 

1Nilhokej wichi, amel tä lhe'pe honhat, tenay atenek tä nech'ayek tä lewujyenay 
Lhawuk. 

2Wunitay häp lham, en asilätyaja nilhokej ifwalas häp wichi lefwayhyaj tä 
iwoyeje. 

3Fwenho nilhokej wichi tä i'pe honhat häp lham lewujyaj, lhäy'e m'ayhay tä 
iwoye tä wichi t'iseltejen. 

4Tsi Lhawuk häpe N'owujtaj tä Lhamya wet t'uhawetej chik õ'tiyej lewujyaj. Is 
chik wichi itiyej lenowayhyaj, tsi inu'pe dios lhayis. 

5Laha ihihit'a wichi iyhäj laka dios lhayis, mat Lhawuk häp tä lhenek pule. 

6Lhawuk lewujyaj tä isi iyej t'at, wet lakhajyhayaj lhäy'e lesilatyaj ihi t'at Lew'et 
tä T'amajchet. 

7Nilhokej wichi, amel tä lhe'pe honhat, wunitay Lhawuk. Wunitay lakhajyhayaj 
lhäy'e lewujyaj. 

8Wujyenay tsi t'uhawetej t'at häp lham. Häne m'ak tä lhen t'awayhata tä lehoho 
Lewukwe ka'alhos. 

9N'okwiyej Lhawuk tä ihi lesilatyaj tä t'amajchet. Is chik nilhokej wichi itiyej 
lenowayhyaj häp lham. 

10Fwenho wichi tä i'pe honhat, okwe: “¡Lhawuk häpe Rey!” Lham hit'unthi 
honhat wet ihit tä ihi, wet itiyej lakalelhthayaj tä is alhoho nilhokej wichi tä i'pe 
honhat. 

11Is chik pule lhäy'e honhat iwo lakäjyaja. Is chik lewomekitaj iwo lepaka, lhäy'e 
m'ayhay tä ihi. 

12Is chik yachuyaj lew'et iwo lakäjyaja, lhäy'e yachuyaj lhay tä ihi. Is chik hal'äy tä 
ihi tayhi t'änwethä tä lakäjyaj ihi 

13tä ihi tä tatache häp Lhawuk tä nek. Matche, lham nek yämthilek lhayen 
Niyatayej honhat, wet lhayenla Niyatayej wichi, wet yenla lakalelhthayaja m'ak tä 
is alhoho lhäy'e m'ak tä matche. 

Salmo|Sal 97 

Lhawuk niyatej nilhokej honhat 

1¡Imälhewek honhat, wo akäjyaja, lhäy'e lhiletas tä wujpey, tsi Lhawuk häpe Rey! 

2Ihi t'at lechowej häp pule lhayis tä wuj, wet m'ak tä matche lhäy'e m'ak tä is 
alhoho häp tä ikhajyen leniyatyaj. 

3Itäj ichunlä wet hip'ohen letayhfwas tä ilunej. 

4Leleplehyaj ihutunpe honhat, wet honhat w'ahuye tä hiw'en. 

5Chenhas wachuhiche tä ihi tä Lhawuk tatache, häp lham tä imälhewek honhat tä 
Lewuk, tet iwoye akäyek lhus tä wachuhi. 

6Pule yen silätyaja tä Lhawuk häpe Elh tä is alhoho, wet nilhokej wichi tä i'pe 
honhat hiw'en t'at lewujyaj. 

7Häp wichi tä lhaiwujyenejen lecheyälis tä n'okwiyej, lhamel len'äfwlhi ihi. 
Nilhokej lhamel lhäy'e dios lhayis t'upechehchä tä ihi tä Lhawuk tatache. 

8Iwuk, häp wichi tä lew'et Jerusalén, lhäy'e iyhäj tä ihiche lew'etes tä ihi Judá, 
lhamel iläte ämtes wet akäsejwethä. 

9Tsi am, Iwuk, ahäpe N'owujtaj tä niyatej imälhewek honhat, wet matche tä 
lenu'pe nilhokej dios lhayis. 

10Lhawuk ihumin häp lhamel tä n'äyiho m'ak tä ni'isa, wet t'amajej 
lew'atshancheyaj häp laka wichi, wet iwahnhiyejt'ak wichi tä ni'isahen iwit'äyen. 

11Tsi ihutunche'pe wichi tä isen häpkhilek lakäjyajay ihi. 

12¡Wo akäjyajayej Lhawuk, amel tä aisen, wet wunitay lhey tä t'amajchet! 

Salmo|Sal 98 

Lhawuk ikalhi letayhfwas 

1Tenay atenek tä nech'ayek tä len'okwiyej Lhawuk, tsi lham yenlhi m'ayhay tä 
wichi wuj tä iseltejen. Ikalhi letayhfwas häp tä isej lakhajyhayaj tä wuj lhäy'e 
takwey tä t'amajchet. 

2Lhawuk hin'älit t'at tä ikalhi letayhfwas, wet nilhokej wichi tä i'pe honhat hiw'en 
t'at tä is alhoho m'ak tä iwoye tä ifwayhthen häp lham laka wichi. 

3Lhawuk nitichunejch'oye lehumnhayaj tä nittäya lhäy'e t'ifwtihyaj tä itiyej Israel 
lhayis. Wet nilhokpe honhat tä wichi hiw'en t'at lhaka Dios tä ikalhi letayhfwas 
wet ifwayhthen häp lham laka wichi. 

4Tenay atenkay tä lewoyay akäjyajayej Dios, häp amel tä lhe'pe honhat. 
Choywethä, fwitsenej achoslis tä lewunit Lhawuk. 

5Chuma arpa tä leten atenkay tä len'okwiyej Lhawuk, lhäy'e iyhäj m'ayhay lepak 
tä lewujyenej. 

6Afwutchehen trompetas lhäy'e tson'ataj ch'ul, choywethä tä lewunit Lhawuk tä 
lhaka Niyat. 

7Is chik lewomekitaj iwo lechosa, lhäy'e m'ayhay tä ihi. Is chik honhat iwo lepaka, 
lhäy'e wichi tä ihi. 

8Is chik tewok lhayis iwunit Dios, wet häte chenhas is chik lhaip'ajtitwek tä 
lakäjyaj ihi 

9tä ihi tä Lhawuk tatache. Tsi lham nek yämthilek lhayen Niyatayej honhat, wet 
lhayenla Niyatayej wichi wet yenla lakalelhthayaja m'ak tä is alhoho. 

Salmo|Sal 99 

Lhawuk häpe Rey tä lhamya 

1Lhawuk häpe Rey. I'pe leniyatyaj tä m'ayhay tä lhafwis ihi ichufwi. Wichi 
tachettichehen tä nowaye Lhawuk, wet honhat w'ahu. 

2Lhawuk tä i'pe chenaj Sión häpe t'at N'owujtaj, wet niyatej nilhokej wichi tä i'pe 
honhat. 

3Is che õ'wujyen häp lham tä lewujyaj ihi wet len'ohyaj ihi. ¡Dios häpe 
N'ot'amajchet! 

4Ahäpe Rey tä takhajay, lehumin m'ak tä is alhoho, wet lewoyeje m'ak tä is 
alhoho häp olhamel tä ohäpehen Israel lhayis. 

5Wunitay Lhawuk Dios, wet khosche katsi tä lhewhäye lepach'ol. ¡Dios häpe 
N'ot'amajchet! 

6Moisés lhäy'e Aarón lhamel iyej p'ante laka sacerdotes, wet Samuel iyej p'ante 
lhamel tä t'änch'oye lhey. Wet Lhawuk nichulho t'at lhamel. 

7Wet tä inuhchä tä ihi pule, wet tahuyej lhamel, wet lhamel iwoye lhämtes tä 
hiw'enho, lhäy'e lechufwenyajay. 

8Iwuk tä olhamel oka Dios, am lechulho p'ante lhamel, wet len'älit p'ante tä 
ahäpe Dios tä itäythej letes häp laka wichi, mat häte letasin p'ante lhamel tä 
iwoye m'ak tä ni'isa. 

9Wunitay Lhawuk Dios, wet khosche katsi tä lhehi tä tatache häp chenaj tä lham 
t'amajchet. Tsi Lhawuk Dios häpe Elh tä N'ot'amajchet. 

Salmo|Sal 100 

Dios lhenek n'amel wet Lhawuk t'at 

1Tenay atenkay tä lewoyay akäjyajayej Lhawuk, häp amel tä lhe'pe honhat. 

2Wo akäjyaja tä len'okwiyej Lhawuk. ¡Lhuyay hoyaye wet änhen tä a'käswethä! 

3Täfwelayej tä Lhawuk häpe t'at Dios, tsi lham tä lhenek n'amel wet Lhawuk t'at. 
N'ahäpehen laka wichi wet lham t'u n'amehen, hätet iwoye tson'ataswo tä t'uye 
leläy. 

4Lhuyay hoyaye Lew'et lepelis wet hoyaychufwi. Ten atenkay tä lewujyenej wet 
wo graciasa, wo graciasayej wet wunit häp lham. 

5Tsi Lhawuk hap'altsentsaj wet lehumnhayaj tek tatäy, wet lepes ihichet'a tä iyej 
t'at laka wichi. 

Salmo|Sal 101 

David ifwenho Dios m'ak tä iwohiyejela 

1Owatläk owunit n'ohumnhayaj lhäy'e m'ak tä is alhoho. Owatläk oten n'otenkay 
tä oaiwujyen, Iwuk Dios, 

2wet owatläk is alhoho m'ak tä owoye. ¿Atsihila ifwalak leho n'oye? Ochumyaj 
tamenhit'ala n'oyej yämthilek otes ihi tä oihi ow'et, 

3wet otetshanhit'ala m'ayhay tä ni'isachehen. On'äyiho m'ak tä iwoye häp wichi 
tä ileyej Dios, olhay'ajiyet'a lhamel. 

4Otihiyeja kanhi otichunhayajay tä ni'isachehen, wet otihit'ala lhamhi m'ak tä 
ni'isa. 

5Elh at che häpek iweskatshayenchufwi lhämet tä ni'isa häp elh, otäyhthila. Tek 
oteläythiyeja elh che lhaichäjlhi. 

6Mat op'ajthila lhamej hin'ol tä matche tä isen, häpkhilek lhamel in'oyej. 
Tajlhamhiyelat elh tä is m'ak tä iwoye, häpkhilek tach'ot n'oye. 

7Hin'o tä akantsaj ihihit'ala ow'et, wet otihit'ala lhamej elh tä lhämtes 
kamatachehen. 

8Ifwalapej ifwalapej ottaylhihlä nilhokej lhamel tä kahap'altsentsesa tä ihi 
honhat, wet othatla kanhi lhamel tä iwoye m'ak tä ni'isa tä ihi hupuy tä lewuk 
Lhawuk. 

Salmo|Sal 102 

Hin'o tä lelhakli ihi iwo t'alhyaja 

1Iwuk, ch'ahuye ot'alhyaj, is chik lelät n'oye. 

2An'älit n'oyej tä olhakli ihi. Hach'ote that n'oye wet chulh n'oho'thahya chik 
ot'än ame. 

3Tsi ow'atshancheyaj t'aylhahchä tä noj t'at, hätet iwoye tutsaj tä noj. Olhiley 
hätet iwoye fwiyhol tä chayo, wuj tä äytes. 

4Ohusek wuj tä lak'efwhayaj ihi, hätet iwoye hal'ä tälhes chik tamchäy, wet tek 
onchuyuhlä olhäk. 

5Tä tajlhamat olhakli tä in'oyej, wuj tä olopen. 

6Ohätet iwoye wok'o tä ihi tayhi, wet ohätet iwoye ch'ustaj tä ihi wichiw'et 
wumek. 

7Omähit'a, ohätet iwoye afwenche tä i'pe hup lhetek. 

8Otayhfwas ilehiyejt'a tä ilhaklitn'o, wet chik yen käpfwayaja m'ak tä ni'isa, iwo 
olheya. 

9-10Wuj tä leti n'oyej awäk, leneyhatphän'o wet letafwom n'oyej. Wet häp tä oyen 
olhäka mok'otaj, wet ottet'ilis nitsäyho t'at olhät. 

11Wet ifwalas tä ow'atshancheyaj hätet iwoye hupel tä noj, ohätet iwoye hal'ä 
tälhes tä tamchäy. 

Hin'o tä lhämtes täjtso nech'e iwujyen Lhawuk wet yok: 

12Mat am, Iwuk, tatäyhit'a tä aNiyat t'at, wet lepes ihichet'ala tä wichi ayenpej 
tichunhayaja. 

13Nephä wet p'altsen Jerusalén, tsi nichäte t'at lewhäy tä õ'kalelhät yämthilek 
letiyej hap'altsenyaj. 

14Akawos wuj tä ihumin tuntey tä ihi, wet matche tä lhamel yen fwitajayaja tä 
wasi. 

15-16Chik nichäte lewhäy tä Lhawuk inech'aynhi Jerusalén wet hin'älit lham 
lewujyaj, nilhokej wichi tä i'pe honhat, lhäy'e niyatey reyes, iwujyenla lham tä 
lewujyaj ihi. 

17Lham tach'ahuhiyela elh tä n'och'otyaj newayej chik iwo let'alhyaja, wet 
lhayenhit'ala ch'otech'oya. 

18Wet täja is chik ihi n'olesaynek, yämthilek wichi tä nech'e ihichehena iwunit 
Lhawuk, pajla'tha nichäte leles tä lepes lheley. 

19-20Lhawuk tä ihi Lew'et tä T'amajchet tä ipuleye, iyahnejchä honhat yämthilek 
itetshan wichi tä õhp'ohiche tä lelhakli ihi, wet ifwayhthiyeja t'ilek iyhäj tä õ'tiyej 
n'olänyaj. 

21-22Häpkhilek wichi tä tälhomche honhates lhaihuthiwek Jerusalén, wet 
n'okwiyej Lhawuk wet iwujyen, wet yen silätyaja häp lhey. 

23Lhawuk iso n'oyej lhip okhajyhayaj tä otfwayej tä omamse, wet yämhit'a pitaj 
ow'atshancheyaj. 

24Wet otahuyej wet oyok: “Ika Dios, yej so n'oyej lhip ow'atshancheyaj.” Am lepes 
ihichet'a haw'atshancheyaj. 

25Wet lhäm t'unhi honhat wet ihit tä ihi, tälhe tä nech'enyaya, wet am t'at tä enek 
pule. 

26Tähestso nemla ichehen, mat am tek attäy, lhewche t'at. Nilhokej nofwila, 
hätehlat iwoye n'ow'uy tä noj. Am lewohla elha, hätehlat iwoye hin'o tä iwo elha 
lew'uy. 

27Mat am, Elh tä ahäpe ahäpe t'at, nofwit'ala haw'atshancheyaj. 

28Wet akawos leles let'uhiyehena, wet lhamel leles tä lepes lheley tek 
lep'ethathilahlä. 

Salmo|Sal 103 

David iwujyen Dios tä lehumnhayaj ihi 

1Owujyenla Lhawuk imälhewek ohusek, owujyenla lhey tä n'ot'amajchet 
imälhewek okhajyhayaj. 

2Owujyenla Lhawuk imälhewek ohusek, wet tek op'ethathilahlä nilhokej m'ayhay 
tä isen tä lham iwoye. 

3Lham tä itäyhat nilhokej och'isukyajay, wet ichesatn'o tä ot'inhayaj ilänn'o. 

4Lham tä ifwayhat n'oyej ot'ilek, wet iti n'oyej lehumnhayaj tä nittäya, lhäy'e 
lep'altsenyaj. 

5Wet iteskanyen n'oyej nilhokej m'ayhay tä isen, wet hätet iwoyek nofwit'a 
omamseyaj, lhäy'e okhajyhayaj tä nittäya. 

6Lhawuk hip'altsen wichi tä iyhäj itiyej lewit'äyhyaj, wet tach'otehen. 

7Itäfwnhatej p'ante lhämtes lhäy'e m'ak tä iwoye häp Moisés lhäy'e Israel lhayis. 

8Lhawuk häpe Dios tä is wet äp hap'altsentsaj, nakenhiyejt'a lewäk, iteläytej t'at, 
wet wuj lehumnhayaj. 

9Pitajit'a lewhäy tä n'aifwon, wet ileyej lewäk. 

10Tek iwoyej n'amehen laha tä t'uhawet n'amejen häp m'ak tä ni'isachehen lhäy'e 
lhach'isukyajay tä y'awoye. 

11Matche tä lajit lepesa lehumnhayaj tä itiyej wichi tä ihumin wet iwoye lhämtes. 

12Itontehlä n'amel häp lhach'isukyajay, hätet iwoye lhip tä ifwala tälhche wuj tä 
atofwehlä lhip tä ifwala y'uy. 

13Lhawuk hip'altsen t'at häp wichi tä ihumin wet iwoye lhämtes, hätet iwoye 
hin'o tä leles ihi hip'altsenhen t'at. 

14Tsi lham ihanej t'at m'ak tä n'ahäpe tä yenlhi p'ante n'amel, n'ahäpe honhat 
mok t'at. 

15Hin'o lew'atshancheyaj hätet iwoye hal'ä tälhes, wet hätet iwoye hal'ä lhawo tä 
ihi tayhi. 

16Chik näm yafwthitaj, mat tatäy t'at wet nehit katsik ihanej lhip tä ihi. 

17-18Mat häp Lhawuk lehumnhayaj ihanhiyejt'ak tatäyej wichi tä ihumin häp lham 
wet iwoye lhämtes. Wet lajit lepesa tä Lhawuk iwoyeje m'ak tä is häp lhamel tä 
yen Lewuka häp lham wet iwoye t'at lhämtes. 

19Lhawuk iti puleye leniyatyaj, wet lham t'at tä Lewuk nilhokej m'ayhay. 

20¡Amel, ángeles tä atkhajayhen, wunitay Lhawuk! ¡Amel tä letach'ahuyaye wet 
lewoye lhämtes, tiyayej lewujyaj! 

21¡Amel tä apule lheley, wunitay Lhawuk! ¡Amel tä letach'ote häp lham wet 
lewoye lenech'ethayaj, tiyayej lewujyaj! 

22¡Nilhokej Lhawuk lhenhay, wunitay häp lham, honhat at chik häpek leniyatyaj 
ihi! ¡Owunthila Lhawuk imälhewek ohusek! 

Salmo|Sal 104 

Õ'wujyen Lhawuk tä lhenek pule lhäy'e m'ayhay tä ikaphä 

1Owunthila Lhawuk imälhewek ohusek. Iwuk Dios, ahäpe t'at N'owujtaj, 
letaw'uyhi awujyaj lhäy'e asilatyaj, 

2wet lhen at haw'uya isi. Lech'enhi pule hätet iwoye wesaj, 

3wet lhenlhi haw'et tä atojphä tä iche'pe inät lhayis tä tumchephä. Lhen aka 
kaletaja häp pule tä yik, wet lhekche t'at yafwthitaj. 

4Aka silätwos t'at häp yafwthitas, wet lhen at akawosa häp itäj lhayis. 

Õ'wujyen Lhawuk tä lhenek honhat lhäy'e inät lhayis 

5Letip'ante'pe lefwetes tä t'unhi häp honhat yämthilek ihit tä ihi. 

6Wet lewomekitaj tä pitoj hip'op'ante'pe honhat hätet iwoye wesaj chik õtw'uyhi, 
wet inät hip'op'ante'pe chenhas. 

7Matkat tä am letahuye, yik t'at, tä iläte achos tä hätet iwoye pelhay tä y'ip. 

8Tiyäjche'pe chenhas wet äp inuhchä tä ihi lakawayhil, wet ihiche lew'etes tä 
letihiche. 

9Wet lhok, “Yej lhekch'oye, wet yej lhachajo yämthilek lep'o'pe honhat.” 

Õ'wujyen Lhawuk tä lhenek tewok lhayis 

10Lechen inät tä tälhomche lew'etes yämthilek tiyäjo tewok lhayis tä inukwe 
chenhas kawayhil. 

11Wet itshätäy tä fwitses iyäyej t'at, lhäy'e asnolis tä tayhlheley nemhit neheläp 
ilänhen. 

12Wet afwenchey iwo lhupisa tä iche tewok lhip, wet y'ipwethä tä ihiche hal'ä 
lhachal. 

Õ'wujyen Lhawuk tä ichen inät tä tälh puleye yämthilek lhenhay isej 

13Am t'at tä letsäype inät chenhas, tälhe haw'et tä atojphä. Wet tä wuj inät tä tälh 
puleye, wuj lhay tä ihi honhat. 

14Lechihelit hup yämthilek itshätäy lhäk iche, wet hin'o tutchey yämthilek hiw'en 
lhäk tä tälhe honhat 

15häpkhilek takhajay, wet hiw'en t'at hat'es tä ikänitlhi, wet äp hiw'en aceite 
yämthilek yätaj. 

16Häp hal'äy pino lhayis tä ihi Líbano tä Lhawuk lakäs, isej t'at inät. 

17Afwenchey tä niwusa iwo lhupisahiche, wet kalak lhayis ihiche pino lhayis. 

18Kayla lhayis yen at lew'eta häp chenhas tä atoschephä, wet inätetas 
y'uchechufwi häp tuntey tä wus. 



1083 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Õ'wujyen Lhawuk tä lhenek ifwala lhäy'e honatsi 

19Lhenlhi iwel'a yämthilek kalelhäj lewhäyis. Ifwala ihanej t'at lewhäy tä y'uy. 

20Lewo honatsiya wet nech'e ilunhen itshätäy tä ihi tayhi. 

21T'owalhas y'ipwethä tä t'uhläk iwo läneka, lhamel t'ukwe lhäk tä Dios 
hiw'enho. 

22Matkat tä ifwala yäpnhomche chowhay wet imähen. 

23Wet nech'e yik hin'o tä tachumlhi pajtha honatsi. 

Õ'wujyen Lhawuk tä lhenek lewomekitaj lhäy'e lheley 

24¡Iwuk, wujpey m'ayhay tä lhenlhi! Nilhokej lhamel ahanyaj t'at tä lhenejlhi. 
¡Honhat tapoyejej enhay! 

25Lewomekitaj tä wuj wet äp tsajo, itshätäy tä wus lhäy'e iyhäj tä niwusa tä ihi. 

26Wet barcos tä wus inukwe t'at, häte m'akitaj tä inät lhele ihi t'at wet ikoylhi tä 
ihi. 

Õ'wujyen Lhawuk tä iteskanyenej lhenhay häp m'ak tä isej 

27Nilhokej enhay tataye t'at chik am lew'enhomche lhäk tä nichätepej lewhäy. 

28Am lew'enho lhamel wet tachumlä, lhamel teskanejen m'ak tä isen tä tälho 
akwey. 

29Wet chik nem letetshan, nemhit is lhamel, wet chik lesoyej lew'atshancheyaj, 
y'inhen, yachajo tä honhat mok t'at. 

30Mat lechene ayalh tä n'ow'atshancheyaj tsi enhay t'at, wet mälhyej'attso tä 
lenech'aynhi m'ak tä i'pe honhat yämthilek is. 

Õ'käjejlhi Lhawuk 

31¡Is chik nittäya Lhawuk lewujyaj wet akäjejlhi lhenhay! 

32Chik iyahin honhat, honhat w'ahuye t'at, wet chik itsok chenhas, tutsaj 
tälhomche. 

33Tä kamaj oläy owunthila Lhawuk. Owohla otenekayej oka Dios tä kamaj 
ow'atshancheyaj ihi. 

34Is chik Lhawuk akäjejlhi otichunhayajay, tsi tajlhamat lham tä okäjyaj tälhe. 

35Is chik tatäy wichi tä lech'isukyajay ihi. Is chik nemhit iche lhamel tä ni'isahen. 
Owunthila Lhawuk imälhewek ohusek. ¡Lewujyaj ihi Lhawuk! 

Salmo|Sal 105 

M'ayhay tä ischehen tä Dios iwoyeje p'ante Israel lhayis 
(1 Crón 16.8-22) 



1084 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

1W'enho gracias häp Lhawuk wet änch'oye. Fwenho wichi tä i'pe honhat häp 
m'ak tä lham iwoye. 

2Ten atenkay tä lewujyenej. Enpej ämeta m'ayhay tä ischehen tä iwoye. 

3Awujyenejen häp lhey tä t'amajchet. Käsyenwethä ahusey, amel tä let'ukwe 
Lhawuk. 

4Hoye Lhawuk tä lakhajyhayaj ihi, ukwepej nilhokej ifwalas. 

5Tichunche m'ayhay tä isen tä lham yenlhi p'ante, lhäy'e lhämtes tä iwoyeje 
wichi. 

6Amel ahäpehen lakawo Abraham leles tä lepes lheley, wet ahäpehen Jacob leles 
tä lham tatshupiye. 

7Lham häpe Lhawuk Dios, wet niyatej imälhewek honhat. 

8Wet tek hip'ethathilahlä lhämet tä iwoye p'ante, pajla'tha nichäte lepes lheley. 

9Häpe t'at lhämet tä iwoyeje p'ante Abraham lhäy'e tä hit'untejche p'ante Isaac, 

10wet äp hit'unhatche tä ifwenho p'ante Jacob häp lhämet tä lhamya, häp lhämet 
tä nittäya tä ifwenho Israel tä yok: 

11“Ow'enla amhohen honhat tä Canaán yämthilek lewuk amel.” 

12Tej tä niwuja'pe lhamel, lhimphaj tä ihi honhat tä kalew'eta, 

13wet ihoyehen wichi iyhäj laka honhates wet iyejpej niyat tä w'enha lhamej, 

14Dios t'uyehen wet nehit katsik iwo lewit'äyhyaja. Wet ifwenho niyatey tä yok: 

15“Yej wo m'akayej oka wichi tä ottshupiye, wet amajej oka profetas.” 

Israel lhayis ihi p'ante Egipto 

16Lhawuk ichene nehläs häp lhamel laka honhat, itäyhat nilhokej m'ak tä n'olhäk. 

17Mat ichunkatlä lhamel häp José, häp hin'o tä õ'wom hätet iwoyek n'okwenek. 

18Õyäytejlhi chinhas wet õ'thatho n'op'onthi, wet takäläy hiy'esen tä õyäytej 
cadenas, 

19pajtha nichäte ifwala tä lhayäm matche m'ak p'ante José yäme, wet m'ak p'ante 
Lhawuk yäme wak'alhej t'at häp José. 

20Wet häp tä rey tä niyatej wujpe wichi, ne'tek õ'leyej tä õhp'ohi. 

21Wet yen niyatayej lham lew'et lhäy'e nilhok lakäywet, 

22wet ichufwenejen hin'ol tä len'ohyajay ihi, lhäy'e hin'ol tä thänhäy, yämthilek 
häpehen hin'ol tä ihanche m'akejen. 

23Tä paj p'ante, näm Israel tä häpe Jacob wet yen lew'eta Egipto, häp honhat tä 
kalew'eta. 

24Wet Dios yäm wujpey lhamel wet äp takhajayhen, inu'pe wichi tä lew'et Egipto. 

25Mat Dios ne'tek Egipto lheley n'äyiho häp lham laka wichina wet itiyej t'akanyaj 
häp Dios lakawos. 

Lhawuk itälhtho p'ante Egipto häp Israel lhayis 

26Wet Dios ichen lakawo Moisés, lhäy'e Aarón tä lham tatshupiye. 

27Wet lhamel yenlhi Dios letetnhay lhäy'e m'ayhay tä wichi iseltejen tä ihi Egipto. 

28Dios ichen honataj tä hip'o'pe Egipto tä lhamya, mat Egipto lheley iwohiyet'a 
Dios lhämet tä ifwenho. 

29Dios iwelanhat w'oyisa häp tewok lhayis, wet y'inhen w'ahat lhayis tä ihiche. 

30Wet ichene päy'i lhayis tä tapoyej honhat, wet y'aje rey lewukwe tä tiyäjchufwi. 

31Wet Dios yok: “Is chik iche wujpe lakas lhayis lhäy'e yaphin'a tä wuj, wet 
tapoyejej honhat tä Egipto.” 

32Wet tä iwomchä, tajlhamat kalatu lhäy'e lep lhayis tä hätet iwoye itäj tä taji 
honhat. 

33Wet iwasthiche uvas tä ihiche n'olafwey, lhäy'e higos, wet hal'äy tä ihi Egipto 
wasiche. 

34Wet Dios yok: “Is chik näm chol tä wuj.” Wet näm t'at chol tä lhäy'e lhip tä wuj, 

35wet itäyhat hal'äy tä i'pe honhat, lhäy'e yachuyaj. 

36Häte Dios ne'tek ángel ilänhen Egipto lheley leles tä lechunkatshay. 

37Wet itonphä laka wichi, wet ichäj wuj oro lhäy'e plata, wet ihichet'a elh chik 
häpek t'inhayaj ilän. 

38Wet Egipto lheley akäjejlhi tä hiw'en tä yikhen, tsi wuj tä lenowayhyaj ihi 
lhamel. 

Lhawuk hiw'enho p'ante laka wichi häp m'ak tä isej 

39Wet Dios iwo puleya wet i'pe lhamel, wet tä honatsi iche itäj tä y'uho wet 
hin'älitpe lhamel. 

40Lhamel t'alhch'oye lhäk, wet Dios ichene afwenchey tä lhey codornices. Wet 
lhamel yipsejen n'olhäk tä tälh puleye. 

41Hich'esaj chenaj wet inät tälho, hätet iwoye tewok tä inukwe honhat tä ts'anis. 

42Tsi Dios nitichunche lhämet tä t'amajchet tä ifwenho p'ante lakawo Abraham. 

43Mälhyejtso tä Dios itonphä p'ante laka wichi tä lham tatshupiye, wet lhamel 
t'änhen tä lakäjyaj ihi. 

44Wet hiw'enhomche honhates tä pajche lewuhuy wichi tä w'enha lhamej, lhäy'e 
yachuyaj lhay tä ihiche lew'etes. 

45Wet ne'tek laka wichi t'amajej lhämtes wet iwoye nilhokej m'ak tä 
ichufwenejen. ¡Lewujyaj ihi Lhawuk! 

Salmo|Sal 106 

Hin'o iwujyen Lhawuk wet äp lhaip'altsene chik nip'ethatahlä 

1¡Lewujyaj ihi Lhawuk! ¡N'awunit Lhawuk tsi lham häp tä hap'altsentsaj, wet 
lehumnhayaj tek tatäy! 

2Nehit katsik ihanej iwoyneje yämthilek y'ithat lhenhay tä äyteschehen. Nehit 
katsik ihanej iwoyneje yämthilek iwujyenej m'ak tä t'uhawetej. 

3Dios lakäpfwayaj tä is iyej iyhäj tä iwoyepej m'ak tä is alhoho. 

4En atichunhayajan'o, Iwuk, chik letach'ote aka wichi. Yej p'ethat n'ohlä chik 
lefwayhthen lhamel, 

5häpkhilek ow'en akäpfwayaj tä wuj tä iyej häp lhamel tä letatshupiye wet 
okäjyaj ihi tä oiyej aka wichi tä akäswethä. 

Israel lhayis iwo p'ante lech'isukyaja tä lhamel iwhäye Lewomekchät 

6Olhamel owoye t'at och'isukyajay, hätet iwoye ojchalis p'ante. Nemhit oisen, 
owoye t'at m'ak tä ni'isa. 

7Olhamel ojchalis ihi p'ante Egipto, wet lhamel itetshanhit'a m'ak tä äyteschehen 
tä lewoye. Lhamel yenhit'a tichunhayaja tä wuj tä lep'altsen lhamel, mat tä 
lhamel iwhäye Lewomekchät, lhamel tatay at ahilä. 

8Mat Dios ifwayhthen lhamel, ipäyne lham lakhajyhayaj tsi lhamyaj t'at, lewujyaj 
ihi. 

9Wet tahuye Lewomekchät wet y'im t'at, yämthilek lhamel inukwe lewomekch'o, 
hätet iwoyek inukwe ts'anis, tamchäy t'at. 

10Wet mälhyejtso tä ifwayhtej lhamel häp wichi tä n'äyihomche, wet 
isakanhiyejt'a tä t'uhläk ilänhen häp lhamel. 

11Mat inät hip'o'pe wet niwohit elh chik imälhehi, y'inhen t'at. 

12Tä mälhyejtso, lhamel t'ekhaye Dios lhämtes tä ifwenho, wet iten letenkay tä 
iwunit Dios. 

Israel lhayis t'akänyajay lhäy'e t'äytenyajay tä lhamel ihi p'ante ts'anis 

13Matkat lhamel yofwajkwet hip'ethatlä m'ayhay tä Dios iwoye, wet lhamel tek 
t'uhläk ihanej m'ak tä Dios t'uhläk iwoye. 

14Tä lhamel ihi ts'anis, lhamel yelhte Dios tä yok: “Chik matche tä Dios in'amejen, 
is chik hiw'en n'amhohen m'ayhay tä y'awatlä.” 

15Matche, Dios hiw'enho t'at m'ak tä lhamel t'alhch'oye, mat häte ichene t'inhayaj 
tä wuj tä ni'isa. 

16Tä lhamel ihi p'ante lakasthawet tä ihi ts'anis, lhamel y'äytene Moisés lhäy'e 
Aarón tä häpe Lhawuk t'amajchet. 

17Wet Lhawuk ifwoynho honhat, wet Datán lhäy'e Abiram, lhäy'e wichi tä 
lhaip'ajtej, lhamel wesche wet honhat hip'o'pe. 

18Häte iche itäj tä y'uho wet hip'ohen wichi iyhäj tä lhamel iwoye m'ak tä ni'isa. 

Israel lhayis yenlhi p'ante lecheyä tä oro tä itech'aynej w'asetaj lhäs 

19Tä lhamel ihi p'ante Horeb, lhamel yenlhi lecheyä tä oro tä itech'aynej w'asetaj 
lhäs tä asnak, wet lhamel n'okwiyej. 

20Ileyej Dios tä lewujyaj ihi, wet yen häpeya laka dios weyis tä tufw hal'ä tälhes 
lepeyak. 

21Lhamel hip'ethatlä Dios tä ifwayhthen tä iwoye m'ayhay tä äyteschehen tä ihi 
Egipto, 

22lhäy'e m'ak tä wichi iseltejen tä ihi Lewomekchät. 

23Dios yok, “Otäyhthila wichina.” Matkat häp hin'o tä lham tatshupiye tä häpe 
Moisés tek tach'anlhayeje täjtso. Wet Dios tach'ahuye t'at häp lham t'alhyaj, wet 
ileche lewäk wet tek itäyhthen wichina. 

Israel lhayis itiyej p'ante lhämtes tä ni'isachehen häp Dios tä lhamel ihi ts'anis 

24Mat tä paj lhamel lakachuhanyaj ihi, häp tä tamenej tä nichäthiyet'a honhat tä 
isilataj tä Dios ifwenho. 

25Tä lhamel ichechufwi lewukwey tä tsänt'ähes, lhamel yämejwethä tä isit'a m'ak 
tä Lhawuk iwoyeje, wet lhamel iwohiyet'a m'ak tä lham ne'tek lhamel iwoye. 

26Tä mälhyejtso, Dios itiyejphä takwey lhämet tä hit'unhatche wet yok: “Wichina 
y'inhihena tä ihi ts'anis, 

27wet lhamel leles ifwtsatla'pehen honhates tä lewuhuy wichi tä w'enha 
lhamejen.” 

Israel lhayis n'okwiyej p'ante dios tä kamatache tä lhey Ba'al-peor wet äp 
iwäkwyhayen Lhawuk 

28Lhamel lhaip'ajtej p'ante häp dios tä kamatache tä lhey Ba'al-peor, wet tufw 
itshätäy tä õ'länhen tä õyen n'okhayajayej n'ocheyälis tä laj leyalha. 

29Wet m'ak tä ni'isachehen tä iwoye iwäkwyhayen Lhawuk, wet ichene t'inhayaj 
häp lhamel. 

30Mat nephä Finees wet ilän elh tä tamenej täjtso, wet takasit t'inhayaj tä ilänhen 
wichi. 

31Wet Lhawuk yen tichunhayaja m'ak tä Finees iwoyena, wet nilhokej wichi yen 
lhämeta, tälhe lewhäytso yäk nämena, wet pajla'tha tiyäj'attsiy. 

32-33Wet tä äp lhamel ip'antewhäye inätw'etes tä ihi Meriba, yachajo tä 
iwäkwyhayen Lhawuk. Wet häp tä nech'e tamenej Moisés tä wuj tä ni'isa 
letichunhayaj wet iwoye lhämet tä ni'isa, wet lewit'äy ihi. 

Israel lhayis lhaikänchiyej p'ante dios lhayis tä w'enha lhamej 

34Lhamel tek itäyhthen p'ante häp wichil tä Lhawuk ne'tek itäyhthen. 

35Mat lhamel lhailhahtej t'at wichi tä kahäpeya lhamel, wet lhaichufwenejen 
wichitso lakeyis. 

36Lhamel n'okwiyej wichitso lecheyälis, wet häp tä tamenej tä lhamel 
lewit'äyhyaj ihi. 

37Wet ilänhen leles wet yen n'okhayajayej ahät lhayis. 

38Itsäy lew'oyis häp leles tä laj letesa, wet yen n'okhayajayej Canaán lheley laka 
dios lhayis, wet honhat kok'ayeje w'oyistso. 

39Wet lhamel kok'ayeje m'ayhay tä iwoye, wet lhaikänchiyej lakeyis tä 
ni'isachehen. 

40Wet Lhawuk itiyej lewäk häp laka wichi wet y'ulhan. 

41Wet yachaje wichi tä i'pe honhat, wet letayhfwas ikalhi wet lhayen lewuka häp 
lhamel. 

42Letayhfwas itiyej lewit'äyhyaj, yen w'et m'ayhaya wet yen lakawosa. 

43Wujpe lewhäy tä Dios ifwayhthenpej, matkat lhamel tataypejlä Lhawuk 
lhämtes, wet lhäy'epej lhip tä tiyäjo m'ak tä ni'isa. 

Lhawuk itiyejpej lep'altsenyaj häp laka wichi 

44Mat Dios hiw'enpej tä lelhakli ihi wet ilätepej t'alhyajay. 

45Wet yen tichunhayaja lhämet p'ante hit'untejche lhamel, wet häp tä äp yachajo 
tä hip'altsen t'at lhamel, tsi wuj lehumnhayaj tä itiyej lhamel. 

46Wet takäpfwayeje tä yämthilek letayhfwas tä yen lakawosa itiyej t'at 
lep'altsenyaj lhamel. 

47¡Fwayhat n'ohen, Iwuk tä ahäpe olhamel oka Dios! Tonphä olhamel tä oiyej 
wichi tä i'pe honhat, häpkhilek olhamel ow'en amho oka gracias wet oyenla 
okäjyaja tä owunitpej ey. 

48¡Lewujyaj ihi Lhawuk, Israel laka Dios, athana wet yämthilek tiyäj'attsiy! Is chik 
nilhokej wichi yok, “¡Amén!” ¡Lewujyaj ihi Lhawuk! 

LIBRO 5 
(SALMOS 107-150) 

Salmo|Sal 107 

Õ'wunit Lhawuk 

1¡N'awunit Lhawuk tsi lham häp tä hap'altsentsaj, wet lehumnhayaj tek tatäy! 

2Is chik iwoyetso häp wichi tä Lhawuk lefwayhtshay, häp lhamel tä Dios 
ifwayhtej letayhfwas 

3wet äp ihutwek tä tälhomche honhates tä tumej tafwojhiye lhäy'e tä tapinhiye, 
lhäy'e tä ifwala tälhche, lhäy'e tä ifwala y'uy. 

Lhawuk tach'ote wichi tä wetahen tä inukwe ts'anis 

4Iche iyhäj tä wetahen tä inukwe ts'anis tä holotaj. Lhamel nilhokhiyet'a len'äyij 
yämthilek nichäte hupuy wet yen lew'eta. 

5Wuj tä ichimhen wet äp nichuyuhen, wet tatäy lhimphaj wet y'inhen. 

6Mat tä lhamel lelhakli ihi, t'änch'oye Lhawuk wet ifwayhtej lelhakli. 

7Wet nech'e inuhatche len'äyij tä is tä tiyäje hupuy yämthilek yen lew'eta. 

8W'enho gracias Lhawuk häp lehumnhayaj tä nittäya, lhäy'e m'ayhay tä isis tä 
iwoyeje wichi, 

9tä lham hiw'enho inät wichi tä ichimhen, wet hiw'enho lhäk tä naya häp nehläs 
länhay. 

Lhawuk ifwayhthen wichi tä n'olhäytshay 

10Iche iyhäj tä ihi honataj, ihi t'at t'akay tä häpe lefwitajayajay lhäy'e cadenas, 

11tä lhamel tatayhlä Lhawuk lhämtes wet yen w'et m'ayeka m'ak tä lham Dios tä 
N'owujtaj t'uhläk lhamel iwoye. 

12Wet Dios yen leteläythayaja lechumtes tä äyteschehen, wet nichätej katsi wet 
nehit katsik tach'ote lhamel. 

13Mat tä lhamel lelhakli ihi, t'änch'oye Lhawuk wet ifwayhtej lelhakli. 

14Itonphä tä tälho honataj wet iwasthiche t'akay tä chinhas. 

15W'enho gracias Lhawuk häp lehumnhayaj tä nittäya, lhäy'e m'ayhay tä isis tä 
iwoyeje wichi. 

16Tsi iwasthiche lepe p'otes tä bronce, wet iwo lhipeya chinhas tä õhp'alkathiche. 

Lhawuk ichesthen t'inhayaj länhay 

17Iche iyhäj tä lech'isukyajay tamenej tä t'inhayajay ihi wet lelhakli ihi, 

18n'äfwtseye lhäk wet tatäy lhimphaj wet y'inhen. 

19Mat tä lhamel lelhakli ihi, t'änch'oye Lhawuk wet ifwayhtej lelhakli. 

20Iwoye lhämet wet ichesthen, wet ifwayhtej n'op'itsekw'et. 

21W'enho gracias Lhawuk häp lehumnhayaj tä nittäya, lhäy'e m'ayhay tä isis tä 
iwoyeje wichi. 

22Länhen itshätäy tä lewo graciasayej Lhawuk, wet en akäjyaja tä lhen ämeta 
m'ayhay tä iwoye. 

Lhawuk ifwayhtej lewit'äyhyaj häp hin'ol tä yikche barcos 

23Iche hin'ol tä iwom m'ayhay, inukwe lewomekitaj, wet laka barcos inukwe t'at 
inät. 

24Lhamel hiw'en m'ayhay tä isis tä Lhawuk iwoye tä ihi lewomekitaj. 

25Lhawuk yok: “Is chik iche yafwthitaj tä äytaji wet iwo lhetheya inät.” 

26Wet yafwthitaj ithatchephä barcos wet äp itiyäjayenchehchä, wet hin'ol tä 
ihiche y'ilejen tä hiw'en lewit'äyhyaj. 

27Tan'ajwethä tet iwoye w'oknhas, wet nemhit isej lakhajyhayajay. 

28Mat tä lhamel lelhakli ihi, t'änch'oye Lhawuk wet ifwayhtej lelhakli. 

29Lhawuk yok, “Is chik nem äytaji”, wet inät nemhit iwo lhetheya. 

30Wet tä lhamel hiw'en tä inät nem iwo lhetheya, akäswethä, wet Lhawuk 
ichätyene lhip tä lhamel t'uhläk nichäte. 

31W'enho gracias Lhawuk häp lehumnhayaj tä nittäya, lhäy'e m'ayhay tä isis tä 
iwoyeje wichi. 

32¡Wujyenay Lhawuk tä lheyayej wichi tä lhaihutwek, wet wunitay tä lheyayej 
hin'ol tä thänhäy! 

Õyachajo tä õ'wunit Lhawuk 

33Lhawuk y'imhat häp tewok lhayis lhäy'e inät lhayis, wet honhat tä inukwe 
nech'e ts'anis t'at. 

34Häp honhat tä is nech'e yen mak'ataja, wichi tä ihi häp tä lech'isukyajay 
tamenej. 

35Honhat tä ts'anis nech'e yen lewomhaya, wet honhat tä tamchäy nech'e yen 
inät lhayisa. 

36Häp tä yen wichi tä nehläs länhay lew'eta, wet lhamel yenwethä hupuy lhayis. 

37Tutcheyhiche lelafwey wet itihchä uvas, wet wuj yachuyaj lhay tä ilanhi. 

38Lham takäpfwayeje m'ak tä is wet yäm wujpey lhamel, wet leläy häte lhäy'epej 
lhip. 

39Tä letayhfwas yen w'et m'ayeka lhamel wet itiyej lewit'äyhyaj, wet wuj lelhakli 
ihi wet nemhit wujpe lhamel. 

40Mat Dios yen w'et m'ayeka häp wichi tä ilhaklit lhamel, wet iwetahathi ts'anis 
tä newache n'äyij. 

41Mat itonphä wichi tä ihi lep'altseyaj, wet yäm wujpey, tet iwoye tson'atas. 

42Wet hin'ol tä isen, tä hiw'en täja lhamel lakäjyaj ihi, mat häp wichi tä ni'isahen 
yok tam. 

43Elh chik lehusek ihi yenla letichunhayaja täjtso, wet ihanhiyeja Lhawuk 
lehumnhayaj tä nittäya. 

Salmo|Sal 108 

Hin'o t'alhe Dios che ifwayhtej letayhfwas 
(Sal 57.7-11; 60.5-12) 

1Dios, owak'alh t'at yämthilek oten otenkay tä oaiwunit. On'omhila, 

2oneyhiphälak nech'e fwamlafwaj, otchumhiyela oka arpa häpkhilek oyenlhi 
música, 

3wet owunthila amej otenkay, Iwuk, che oiyej wichi tä i'pe honhat. 

4Tsi wuj ahumnhayaj, niwohit elh enhay che häpek w'awulhi, wet wuj afwtihyaj 
yäk nichät puleye. 

5¡Dios, awujyaj i'pe pule wet tapoyej honhat! 

6Ch'ahu n'oyehen, fwayhat n'ohen häp tä isej akhajyhayaj tä wuj. Fwayhthen häp 
wichi tä lehumnhen. 

7Tä Dios ihi Lew'et tä T'amajchet, yokwe lhämet: “Okäjyaj ihi, tsi och'esajihena 
honhat tä Sikem tä okalhi, wet ow'enhihomchela lhipey oka wichi häp honhat tä 
w'awulhchä tä lhey Sukot. 

8Olewuk t'at Galaad lhäy'e Manasés, wet Efraín tet iwoye okawon'a tä hip'o'pe 
olhetek, wet Judá tet iwoye otsut tä häpe oniyatyaj. 

9Moab tet iwoye inät tä olej lhamej lehi, wet Edom oyenla onisäjw'eta tsi olewuk 
t'at, wet ofwitsenhiyeja che ot'än tä okalhi Filisteo lhayis.” 

10Dios, ¿atsihilak ihän n'oye hupuy tä takhajay n'olafwek tä lep'ot? ¿Atsihilak 
ihän n'oye Edom? 

11Tsi am lele n'oyejen, wet nemhit lhekche olhamel oka nifwotas. 

12Ch'ot n'oyehen tä ottayhlä otayhfwas, tsi oisiyejt'a hin'o lech'otyaj. 

13Mat Dios lech'otyaj häpkhilek n'aisej yämthilek y'awoye m'ayhay tä 
äyteschehen, tsi lhamlak hip'ajtitchä lhatayhfwas. 

Salmo|Sal 109 

Hin'o tä is alhoho t'alhyaj 

1Dios tä awujyaj ihi, chulho ot'alhyaj, 

2tsi wichi tä ni'isahen wuj lhämtes tä ni'isachehen tä iwoyej n'oye, wet iti n'oyej 
lesufwkanyaj. 

3Wuj tä lhamel n'äyi n'oho, wet niwohit m'ak chik otes tä iti n'oyej laka'tshayaj. 

4Ohumnhen lhamel mat tatay n'ohlä, mat owopej ot'alhyaja. 

5Tej tä owoye m'ak tä is, mat iwoyej at n'oye m'ak tä ni'isa, wet tej tä otiyej 
ohumnhayaj, mat n'äyi n'oho. 

Hin'o t'alhe Dios yämthilek tatäy letayhfwa 

6Tshupyeneje hin'o tä ni'isa lhäy'e elh tä itiyej letes, häpkhilek itiyej 
lakalelhthayaj hin'o tä tatay n'ohlä. 

7Is chik õ'kalelhät tä letes ihi t'at, wet is chik t'alhyaj häpe t'at lech'isukyaj. 

8Is chik nipitaja lew'atshancheyaj, wet is chik elh lhayen at lewuka lakäywet. 

9Is chik leles chipenhas t'at, wet lech'efwa tesa t'at. 

10Is chik leles häpehen wichi tä p'elitses, t'alh'atwethä, yikch'oye lew'etes tä 
wasiche, ihoye wichi iyhäj yämthilek t'alheje lhäk. 

11Is chik hin'ol tä tujlhaye isoyej lakäywet tä lewuk, wet is chik wichi tä w'enha 
lhamej isoyej lakäs lhay. 

12Is chik nehichet hin'ok hip'altsen lham lhäy'e leles tä chipenhas. 

13Is chik noj leles wet tatäy lhey pajla'tha tiyäj'attsiy. 

14Is chik Lhawuk nitichunejch'oye m'ak tä ni'isa tä lechätilis iwoye p'ante, wet 
tek tatäy lako ch'isukyaj. 

15Is chik Lhawuk nitäyhata letes, wet is chik wichi hip'ethatlä lhamel. 

16Ihanhiyejt'ak yenpej tichunhayaja yämthilek hip'altsen elh tä p'elitsaj lhäy'e tä 
w'et m'ayek t'at wet lelhakli ihi, mat n'äyiho wet ilän. 

17Wet tä ihumin lewit'äyhyaj, is chik õtkäpfwayeje t'at lewit'äyhyaj. Wet tä 
nhumina tä takäpfwayeje m'ak tä is elh chik häpe, is chik newache elh chik 
takäpfwayeje m'ak tä is häp lham. 

18Is chik õtkäpfwayeje t'at lewit'äyhyajay, hätet iwoyek õyen at lew'uya, wet 
tiyäjo lets'e wet tiyäjchehen lhiley, hätet iwoye inät wok aceite. 

19Is chik yen at lew'uya wet yäyit lhamej hätet iwoye kawak. 

20Is chik häp täjtso laha tä Lhawuk hiw'enho otayhfwas lhäy'e iyhäj tä iwoyej 
n'oye lhämtes tä ni'isachehen. 

Hin'o lhaip'altsene Dios yämthilek ifwayhat 

21Mat am, Iwuk, woyej n'oye m'ak tä is, tsi lhamyaj t'at, ahap'altsentsaj t'at. 
Fwayhatn'o häp tä isej ahumnhayaj tä nittäya. 

22Wuj tä op'elitsaj wet olhakli ihi, wet äytaj ohusek. 

23Yik t'at tä ottäy t'at, ohätet iwoye hupel, wet ohätet iwoye chol tä yafwthi ichäj. 

24Wet tä n'am t'ek, okamchetey tachettichehen, wet tä olhäk newache, olopen 
t'at. 

25Wichi läkwik'atn'o. Tä lhamel iyahinn'o, lhethey ilan'atwethä n'oyej tä 
iläkwlhin'o. 

26¡Iwuk Dios, ch'ot n'oye! ¡Häp tä isej ahumnhayaj tä nittäya, fwayhatn'o! 

27Tä lewoye täjtso, is chik wichi ihanej tä häpe t'at akwey. 

28Tej chik lhamel takäpfwayej n'oye lhämtes tä ni'isa, mat am letakäpfwayej 
n'oye m'ak tä is. Tej chik lhamel lhaikhajyen n'ohlä, mat is chik len'äfwlhi ihi 
lhamel, wet olham tä akawon'o is chik okäjyaj ihi t'at. 

29Is chik len'äfwlhi ihi otayhfwas. Is chik len'äfwlhi hätet iwoye lew'uy tä 
taw'uyhi wet hip'o'pe lhamel. 

30Oyohipejakwe, “Gracias, Iwuk.” Owujyenla chik oiyej wichi tä wuj tä 
lhaihutwek. 

31Tsi lham tach'ote hin'o tä p'elitsaj, wet ifwayhtej iyhäj tä itiyej letes. 

Salmo|Sal 110 

Dios hiw'enho len'ohyaj häp rey 
1Lhawuk ifwenho owuk wet yok: “Tayhiphä olhip tä ofwomkat wet otihlachufwi 
apach'ol häp atayhfwas.” 

2Tälhiyela Sión tä Lhawuk hiw'enla amho atsut tä letetnekej han'ohyaj tä 
hiw'enla amho, wet aniyatej t'at atayhfwas. 

3Aka wichi lhayachaj ame häp ifwala tä lekalhi atayhfwas. Wet tä lhe'pe chenhas 
tä amajchetes, ifwalapej ifwalapej lhainech'aynhi t'at amamseyaj. hätet iwoye 
ayas tä nitsäyhchä tä nech'e fwala, 

4Lhawuk pajche iwoye lhämet tä hit'unhatche wet tek itäyhthila lhämet tä yok: 
“Ahäpe sacerdote yämlek tiyäj'attsiy, mälhyet iwoye Melquisedec p'ante.” 

5Lhawuk ihi afwomkat. Ifwala chik lham lewäk ihi, itäyhthila niyatey reyes. 

6Itihiyeja letes häp wichi tä i'pe honhat, wet iskonlawek lep'itseyhay, wet lhethey 
wasihichela. 

7Wet rey iyähiyeja inät tä ihi tewok lhäsaj tä iwhäye n'äyij, häpkhilek yachajo tä 
takhajay. 

Salmo|Sal 111 

Lhawuk t'uye laka wichi 

1¡Lewujyaj ihi Lhawuk! Owujyenla Lhawuk imälhewek ohusek chik oiyej wichi tä 
isen chik lhaihutwek. 

2Lhawuk lechumtes lhäy'e lhip tä wus, wet wichi tä ihumin lhaichufwenejen t'at. 

3Lhawuk lechumet hin'älit lewujyaj wet äp lesilatyaj, wet tatäyhit'a m'ak tä is 
alhoho tä iwoye. 

4Pajche yen at häpeya m'ak tä wichi nip'ethatahlä häp m'ayhay tä wuj tä isen tä 
lham iwoye. Is häp Lhawuk wet äp hap'altsentsaj. 

5Wichi tä ihumin wet iwoye lhämtes, lham hiw'enho t'at lhäk, wet tek hip'ethatlä 
lhämet tä hit'unhatche p'ante tä iwoye. 

6Hin'ältej laka wichi häp lham lakhajyhayaj tä lham hiw'enho p'ante honhates tä 
lewuhuy wichi iyhäj. 

7Is alhoho m'ak tä iwoye wet äp matche t'at, wet t'uhawetej chik wichi t'ekhaye 
t'at häp lhämtes. 

8Häpe t'at lhämtes tä nittäya pajla'tha tiyäj'attsiy, wet häpe t'at m'ak tä matche 
wet is alhoho. 

9Lhawuk ifwayhthen p'ante laka wichi wet hit'untejche lhämet tä nittäya tä 
iwoyeje. Häpe Dios tä N'ot'amajchet wet len'ohyaj ihi. 

10Is chik hin'o ihumin Lhawuk wet iwoye lhämtes, tsi häp tä n'ohanyaj tälhe. Elh 
tä iwoynejetso lehusek ihi. ¡Lewujyaj ihi Lhawuk pajla'tha tiyäj'attsiy! 

Salmo|Sal 112 

Dios lakäpfwayaj tä is iyej elh tä ihumin häp lham wet iwoye lhämtes 

1¡Lewujyaj ihi Lhawuk! Lakäpfwayaj tä is iyej t'at häp elh tä ihumin häp lham wet 
matche tä ikän tä iwoye lhämtes. 

2Lakäpfwayaj tä is ihiyeja häp hin'o tä is leles, wet häpkhila wichi tä takhajayhen 
tä ihonhatena. 

3Niwohit m'ak che tatäyej hin'o tä is, lakäywet ihi t'at lew'et, wet tatäyhit'ala 
m'ak tä is alhoho tä iwoye. 

4Häp hin'o tä is ihichet'a honataj che iyej, mat hätet iwoye isi. Tsi häpe elh tä 
hap'altsentsaj, lechowej ihi wet is alhoho. 

5Hin'o tä lechowej ihi icheyjäntej elh m'ak tä iwatlä, wet lechumyaj tä iwoye 
itihiyejt'a t'akanyaj iyhäj. 

6Wet häp tä ihichet'ala lewit'äyhyaj, wet wichi yenhipeja tichunhayaja häp lham. 

7Itetshanhit'a m'ayhay che ni'isachehen che ihichela. Lehusek takhajay t'at, wet 
t'ekhaye t'at häp Lhawuk. 

8Lehusek ihi t'at wet lenowayhyaj ihihit'a, wet che lepese hiw'enla tä noj t'at 
letayhfwas. 

9Ihumin tä iwo t'awayhata p'elitses, wet lepes ihihit'a le'isyaj yämthilek 
tiyäj'attsiy, wet lhain'älit tä len'ohyaj ihi. 

10Wet hin'o tä kahap'altsentsaja lewäk ihi tä hiw'en. Matche tä n'äyiho, mat 
ihanhiyejt'a iwoyneje. Wichi tä kahap'altsentsesa niwohit m'ak che ikalhi. Laha 
ihihit'a tä fwetaj iwatlä m'ak che häpe. 

Salmo|Sal 113 

Dios ineyhatphä wichi tä w'et m'ayhayhas t'at 

1¡Lewujyaj ihi Lhawuk! Lhawuk lakawos, wunitay häp Lhawuk. 

2Is chik wichi n'okwiyej Lhawuk athana pajla'tha tiyäj'attsiy. 

3Is chik wichi iwujyen, tälhe lhamel tä tumej tä ifwala tälhche, lhäy'e lhamel tä 
tumej tä ifwala y'uy. 

4Lhawuk niyatej nilhokej honhates, wet lewujyaj i'pe pule. 

5Nehit katsik w'awulhi Lhawuk Dios, häp lham tä Niyat tä ipuleye. 

6Lham itetshan pule wet iyahnejchä honhat. 

7Lhawuk itonphä elh tä p'elitsaj, itälhtho honhat, wet ineyhatphä elh tä iwatlä 
m'ayek tä tälho honhat mok, 

8yämthilek iwujyen wet itayyenphäwhäye iyhäj tä len'ohyajay ihi. 

9Wet atsinha tä niwoya lelesa, lakäjyaj ihihila, tsi nech'e lew'et lheley ihi. 
¡Lewujyaj ihi Lhawuk! 

Salmo|Sal 114 

Oyen tichunhayaja ifwala p'ante Israel lhayis yikch'oye Egipto 

1Israel lhayis, wichi tä tälhe letes p'ante Jacob, lhamel yikch'oye p'ante Egipto, 
häp honhat tä wichi tä ihi lhämtes w'enha lhamej. 

2Wet tälhe ifwalatso, honhat tä Judá nech'e häpe Lhawuk t'amajchet, wet Israel 
nech'e häpe Lhawuk leniyatyaj. 

3Tä lewomekitaj hiw'enlä Israel lhayis, nowayhlä wet iwot len'äyija. Wet tä äp 
tewok Jordán hiw'enlä, takasit wet äp iwo len'äyija. 

4¡Wet chenhas tiyäjchephä, tet iwoye tson'atas les tä tiyäjchephä! 

5Lewomekitaj, ¿atsi p'ante m'ak tä tamenej tä lenoway? Wet Jordán, ¿atsi p'ante 
m'ak tä tamenej tä letakasit? 

6Wet chenhas, ¿atsi p'ante m'ak tä tamenej tä letiyäjchephä, atet iwoye tson'atas 
les tä tiyäjchephä? 

7Wet am, honhat, is tä aw'ahulhi tä lhehi tä tatache häp Lhawuk, Jacob laka Dios. 

8Lham itälhtho inät häp chenaj tä tunte, wet yen at inät lehiya. 

Salmo|Sal 115 

Lhaka Dios ipuleye 

1Iwuk, isit'ak õ'wujyen n'ohen. Mat am is chik õ'aiwujyen tä ahäpe Dios tä 
lehumnhayaj nittäya wet nileyayej laka wichi. 

2Isit'a tä wichi tä w'enha lhamejen yok: “¿Chip ihitso Israel laka Dios?” 

3Lhaka Dios ipuleye, wet lham yenlhi m'ak tä t'uhläk iwoye. 

4Wichi tä w'enha lhamejen yen häpeya laka dios oro lhäy'e plata, häp m'ak tä 
takwey lhenhay t'at. 

5Lak'aj ihi, mat ihanhiyejt'ak yämlhi. Tatelhoy ihi, mat hiw'enhichet'a honhat. 

6Lech'otey ihi, mat iläthichet'a honhat. Lenhus ihi, mat iläthichet'a lenij m'ak chik 
häpe. 

7Takweyey ihi, mat ihanhiyejt'ak tachumeje m'ak chik häpe. Takäläy ihi, mat 
ihanhiyejt'ak yik, wet lepak ihihit'a. 

8Wet häp lhamel tä yenwethä, lhäy'e nilhokej lhamel tä t'ekhaye, hätet iwoye 
lecheyälistso. 

Is chik matche tä wichi t'ekhaye Lhawuk 

9Israel lhayis, ekhayaye Lhawuk. Lham tach'ot n'amehen wet t'u n'amehen. 

10Sacerdotes, ekhayaye Lhawuk. Lham tach'ot n'amehen wet t'u n'amehen. 

11Nilhokej amel tä lewujyenay Lhawuk, ekhayaye Lhawuk. Lham tach'ot 
n'amehen wet t'u n'amehen. 

12Lhawuk nitichun lhach'oye wet takäpfwayhiyeja n'amehen m'ak tä is. 
Takäpfwayhiyejela m'ak tä is häp Israel lhayis, lhäy'e sacerdotes. 

13Takäpfwayhiyejela m'ak tä is häp wichi tä len'ohyajay ihi lhäy'e iyhäj tä laj 
len'ohyaja tä lhamel iwujyen häp Lhawuk. 

14¡Is chik Lhawuk yäm wujpey ales, pajla'tha nichäte lepes lheley! 

15¡Is chik Lhawuk tä lhenek pule lhäy'e honhat hiw'en amhohen lakäpfwayaj tä 
is! 



1097 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

16Pule lewuk t'at Lhawuk, wet hiw'enho wichi häp honhat. 

17Häp lhamel tä pajche y'inhen wet tiyäjo n'ot'ilek, ihanhiyejt'a iwoyneje 
yämthilek iwunit häp Lhawuk. 

18Mat häp n'amel lepes ihichet'ala tä y'awunit t'at häp Lhawuk. ¡Lewujyaj ihi 
Lhawuk! 

Salmo|Sal 116 

Hin'o tä nichätaho t'ilek iwo graciasayej Dios 

1Ohumin Lhawuk, tsi tach'ahu n'oye tä olhaip'altsene. 

2Wet tä mälhyejtso tä tach'ot n'oye, ot'änlatch'oye nilhokej ifwalas tä kamaj oläy. 

3N'ot'ilek yäyitlhinajn'o, ofwetaj eyte oy'inhi, wet oihi t'at onowayhyaj lhäy'e 
m'ak tä äytaj. 

4Wet häp tä ot'änch'oye Lhawuk, olhaip'altsene yämthilek ifwayhatn'o. 

5Lhawuk häpe elh tä is wet hap'altsentsaj. Wuj tä lechowej ihi lhaka Dios. 

6Lhawuk t'uye iyhäj tä newache lech'otyaj. Tä olham newache okhajyhayaj, lham 
ifwayhat n'oyej. 

7Athana yachajo tä otamsek ihi, tsi Lhawuk hip'altsenn'o. 

8Ifwayhat n'oyej ot'ilek, wet nem in'oyej olhafwyhayaj tä n'am chät katsi. 

9Tä mälhyejtso, owohiyela Lhawuk lenech'ethayaj chik oiyej wichi tä ihonhatena. 

10-11Tej tä wujnaj olhakli wet oyopej, “Ihichet'a m'ak chik oisej, tsi tek matchehen 
lhämtes häp wichi”, mat ot'ekhaye t'at Lhawuk. 

12¿Atsi m'ak chik ow'enhihola Lhawuk chik oyen lahaya nilhokej m'ayhay tä isen 
tä iwoyej n'oye? 

13Ohänhiyela Lhawuk häp hat'es tä oyen t'awayhata tä owo graciasayej tä 
ifwayhatn'o. 

14Chik oiyej wichi tä lhaihutwek, omatthichela olhämtes tä owoyeje naji Lhawuk. 

15Lhawuk wuj tä yen tichunhayaja t'ilek häp lhamel tä ihumin. 

16Iwuk, ohäpe akawo, ohäpe akawo'tsinha lhäs t'at. Am tä lhisthen ot'ilek tä 
yäyitlhin'o. 

17Tä mälhyejtso, Iwuk, oyenla awayhata hat'es tä owo graciasa amej, wet ot'änla 
hach'oye. 

18-19Chik oiyej aka wichi tä lhaihutwek tä ihi Haw'et ka'alhos tä ihi Jerusalén, 
omatthichela olhämtes tä owoyejnaj ame. ¡Lewujyaj ihi Lhawuk! 

Salmo|Sal 117 

Wunitay Lhawuk 

1Nilhokej wichi tä i'pe honhat, wunitay Lhawuk. 

2Tsi lehumnhayaj tä iti n'amejen lhäy'e lhip tä wuj, wet ilehit'ala n'amejen. 
¡Lewujyaj ihi Lhawuk! 

Salmo|Sal 118 

Wichi iwo graciasayej Dios tä ifwayhtej letayhfwas 

1¡N'awunit Lhawuk tsi lham häp tä hap'altsentsaj, wet lehumnhayaj tek tatäy! 

2Is chik Israel lhayis yok: “¡Lhawuk lehumnhayaj tek tatäy!” 
3Wet is chik sacerdotes yok: “¡Lhawuk lehumnhayaj tek tatäy!” 
4Wet is chik wichi tä iwujyen Lhawuk, yok: “¡Lhawuk lehumnhayaj tek tatäy!” 

5Tä olhakli ihi ot'äne Lhawuk, wet tach'ahu n'oye wet ifwayhatn'o. 

6Lhawuk in'oyej wet tek onoway, tsi nehit katsik ihanej iwoyneje m'ak chik yen 
n'oye. 

7Lhawuk in'oyej wet tach'ot n'oye. Tä mälhyejtso, ow'enla chik tatäy häp lhamel 
tä n'äyi n'oho. 

8Wuj tä is tä owo t'ekhahyajayej häp Lhawuk, wet tek ot'ekhaye häp hin'ol. 

9Wuj tä is tä owo t'ekhahyajayej häp Lhawuk, wet tek ot'ekhaye häp hin'ol tä 
takhajayhen. 

10Nilhokej wichi tä ihiche honhates tä lhamel tatay n'ohlä, mat oisej Lhawuk wet 
okalhi lhamel. 

11Wet tej tä oihit lechowej, mat oisej Lhawuk wet okalhi lhamel. 

12Tej tä tet iwoye akäyekwos chik oihi lechowej, mat lefwitseyaj y'om t'at, tet 
iwoye hon'al tä õ'wunho. Oisej Lhawuk wet okalhi. 

13Lhamel inu n'oye tä t'uhläk ikalh n'ohi, mat oisej Lhawuk tä tach'ot n'oye. 

14Owujyenej otenek häp Lhawuk tä häpe okhajyhayaj wet äp Ofwayhthi. 

15Häp hin'ol tä isen tumehen t'at lewukwey tä ichoywethä tä iwunit Lhawuk, wet 
yok: “¡Lhawuk lakhajyhayaj ikalhi letayhfwas! 

16¡Lhawuk lakhajyhayaj wuj tä isilataj! ¡Lhawuk lakhajyhayaj ikalhi letayhfwas!” 

17Oy'inhit'ala mat oläy t'at, yämthilek oyen lhämeta m'ak tä Lhawuk iwoye. 

18Äytajche Lhawuk letasnhayaj tä iti n'oyej, mat iwahnhit'a n'oyej ot'ilek. 

19Fwoyenchehen Lhawuk Lew'et lepelis, tsi ot'uhläk ohochufwi yämthilek 
ow'enho oka gracias häp Lhawuk. 

20Häpe t'at huppe tä lewuk Lhawuk, wet häp wichi tä isen häpkhilek inukwe. 

21Ow'en amho oka gracias, Iwuk, tsi lechulh n'oho tä ahäpe Ofwayhthi. 

22Häp tunte tä hin'ol tä yenlhi hup itiyej kanhi, nech'e häpe t'at tunte tä lhamya. 

23Wet elh tä iwoye täja häpe Lhawuk, wet y'aw'en tä wuj tä is lechumet. 

24Ifwalana häpe t'at tä Lhawuk iwo lechumeta. Is chik lhakäjyaj ihi wet 
lhatamsekis ihi. 

25Woye tä owoye, Iwuk, fwayhat n'ohen. Olhaip'altsen ame, Iwuk, ch'ot n'oyehen 
häpkhilek oische alhoho. 

26¡Is chik Lhawuk itiyej lakäpfwayaj tä is häp hin'o tä näm tä Lhawuk lhämetej! 
Olhamel otkäpfway amehen tä oihi Lhawuk Lew'et. 

27Lhawuk häpe Dios wet iwoyej n'oyehen m'ak tä is. Woyay tesa n'okäjyaj, chäj 
alhoho hal'ä lhachal wet tiwhäye altar lech'ul. 

28Owo graciasa amej wet oaiwujyen tä ahäpe oka Dios. 

29¡N'awunit Lhawuk tsi lham häp tä hap'altsentsaj, wet lehumnhayaj tek tatäy! 

Salmo|Sal 119 

Lhawuk lhämtes 

1Lhawuk lakäpfwayaj tä is iyej wichi tä iwoye lhämtes wet newache letes. 

2Lhawuk lakäpfwayaj tä is iyej wichi tä itetshan lhämtes wet imälhewek lehusey 
tä t'ukwe häp lham. 

3Lhamel iwohiyet'a m'ak tä ni'isa, mat inukwe Lhawuk len'äyij. 

4Am lene'tek matche tä wichi iwoye ämtes. 

5Wuj tä is chik olhaitsokhilhi t'at häp ämtes. 

6Wet chik otetshan nilhokej ämtes, ihichet'ala m'ak chik oyen n'äfwlhiya lhamej. 

7Wet chik olhaichufwenej ämtes tä isen, oaiwunthila wet ihichet'ala m'ak chik 
ni'isak oyenla tichunhayaja lhamej chik ihi ohusek. 

8Owohiyela ämtes, yej le n'oyej. 

Mamse lhaikhajyen yämthilek iwoye Lhawuk lhämtes 

9¿Atsi m'ak tä mamse iwoye yämthilek ihanej iwoyneje chik t'amaj lhamej? Häpe 
t'at chik iwoye Dios lhämtes. 

10Omälhetwek ohusek tä ot'u amche. Yej tach'anlha n'oye chik oleyej ämtes. 

11Oyenpej tichunhayaja ämtes, häpkhilek n'am woye och'isukyaj wet tek ottay 
ahilä. 

12Iwuk, oaiwunit. Chufwen n'oyej ämtes. 

13Oyenlat lhämeta nilhokej ämtes tä pajche lefwenho wichi. 

14Oyenlat käjyaja tä owoye ämtes, inu'pe okäywet. 

15Oyenlat tichunhayaja ämtes, wet otetshanhila m'ayhay tä lewoye yämthilek 
oten. 

16Oyenlat käjyaja achufwenyajay, wet tek op'ethathilahlä ämtes. 

“Wuj tä okäjejlhi ämtes tsi häp tä ichufwenn'o” 

17Woyej n'oye m'ak tä is tä akawon'o, häpkhilek ow'atshancheyaj ihi wet owoye 
t'at ämtes. 

18Päyen n'oye häpkhilek ohanej achufwenyaj tä isis. 

19Ohäpe hin'o tä w'enha lhamej tä oihonhatena. Yej leskat n'oho ämtes. 

20Nilhok lewhäy tä ilänn'o otichunhayaj tä owatläk ohanej ämtes. 

21Let'isej lhip awäk tä letiyej häp hin'ol tä lhaichäjwethä, wet lewit'äyhyaj ihi 
lhamel tä ileyej ämtes. 

22So n'oyej lhamel leläkwyhanyaj tä yenn'o w'et m'ayeka, tsi ohäpe elh tä iwoye 
t'at ämtes. 

23Tej tä hin'ol tä takhajayhen fwetaj iwoyej n'oye owit'äyhyaj, mat tä ohäpe 
akawo oyenpej tichunhayaja ämtes. 

24Olham wuj tä okäjejlhi ämtes, tsi häp tä ichufwenn'o. 

“Wuj tä owatlä ämtes” 

25Tatäy lhimphaj wet oy'il t'at. W'en n'oho ow'atshancheyaj, mälhyej tä ämet 
yäme. 

26Pajche ofwel amho m'ak tä owoye, wet lechulh n'oho. Chufwen n'oyej ämtes. 

27W'en n'oho ohanyaj häpkhilek owoye ämtes, häp tä ot'uhläk oyen tichunhayaja 
m'ayhay tä isis tä lhenlhi. 

28¡Olhakli hip'o n'o'pe! Khajyenn'o, mälhyej tä ämet yäme. 

29Tonte n'ohlä m'ak tä kamatache. P'altsenn'o wet chufwen n'oyej ämtes. 

30Ottshupiye m'ak tä matche, wet wuj tä owatlä ämtes. 

31Iwuk, olhaip'ajtej ämtes. Yej n'äfwlhatn'o. 

32Okelit tä ot'uhläk owoye ämtes, tsi wuj tä lekäjyenlhin'o. 

“W'en n'oho ohanyaj häpkhilek ot'amajej m'ak tä lechufwen n'oyej” 

33Iwuk, chufwen n'oyej ämtes häpkhilek ohanej, tsi owatläk owoye nilhokej. 

34W'en n'oho ohanyaj häpkhilek ot'amajej m'ak tä lechufwen n'oyej, wet 
imälhewek ohusek tä owohiyela. 

35Ti n'ohi on'äyij yämthilek onukwe wet owoye ämtes, tsi häp tä otamsek tälhe. 

36Humnhatej ohusek häp ämtes. Isit'ak onlhak'alch'oyek wuj okäywet chik 
okalhi. 

37Yej wahin n'oyej chik otetshan m'ak tä m'ak nitälhaye. W'en n'oho 
ow'atshancheyaj häpkhilek owoye m'ak tä lehuminche. 

38Äm matche n'oyej ämtes tä lewoyeje häp lhamel tä aihumin. 

39So n'oyej wichi lhämtes tä hin'äfwlhatlhi n'oyej tä onuhat lhamho. Tsi ämet chik 
am lewoye häp tä isen. 

40Olham okän ämtes. W'en n'oho ow'atshancheyaj, tsi ahäpe Elh tä is. 

“Ot'ekhaye t'at ämet” 

41Iwuk, ti n'oyej ahumnhayaj tä nittäya wet fwayhatn'o, mälhyej tä ämet yäme. 

42Häpkhilek onchulhejlä elh chik iti n'oyej lhämet tä ni'isa, tsi ot'ekhaye t'at ämet. 

43Yej so n'oyej tä oyämepej ämet tä matche, tsi ot'ekhaye t'at ämtes. 

44Oyenhipeja chumyaja achufwenyaj pajla'tha tiyäj'attsiy, 

45häpkhilek niwohit m'ak chik hip'ajtit n'ohchä, tsi owoye t'at ämtes. 

46Chik oihi tä reyes tatache, oyämhiyela ämtes, on'äfwelhit'ala. 

47Tsi wuj tä ohumin ämtes wet lhäy'e lhip tä okäjejlhi. 

48Ohumin wet owujyen wet wuj tä oyen tichunhayaja, oyenhit'a w'et m'ayeka. 

“Oisej t'at ämtes tä ikhajyenn'o” 

49Tichunche ämette lew'en n'oho tä ohäpe akawo, wet häp tä tamenej tä 
oniwhayaj ihi n'oyej. 

50Tä olhakli ihipej, oisej t'at tä ikhajyenn'o wet iwo ow'atshancheyaja. 

51Lepes ihichet'a tä iläkwlhin'o häp wichi tä lhaichäjwethä, mat olehiyejt'a 
achufwenyaj. 

52Iwuk, oyen at tichunhayaja ämtes tä lewoyehte häp ifwalas tä tajyämetso, wet 
häp tä ikhajyenn'o. 

53Wuj tä owäk ihi tä ow'en wichi tä iwoye m'ak tä ni'isa tä ileyej achufwenyaj. 

54Oyen oteneka ämtes tä oihi häp honhat tä ka'ow'etana. 

55Iwuk, otichun hach'oye tä honatsipej. Owatläk oyen chumyaja häp 
achufwenyaj. 

56M'ak tä lewukn'o häpe t'at tä owoye ämtes. 

Wuj tä olhay'amkatej Lhawuk lhämtes 
57Nilhok m'ak tä ow'en häpe t'at am, Iwuk. Pajchehte oyok: “Olhaichufwenhiyeja 
tä owoye ämtes.” 

58Imälhewek ohusek tä olhaip'altsen ame. Woyej n'oye m'ak tä is, mälhyej tä 
ämet yäme. 

59Oyen tichunhayaja olham ochumyaj, wet oyachajo tä owoye ämtes. 

60Olhaikeltej tä oyen chumyaja ämtes. 

61Oihi lechowej wichi tä ni'isahen tä iwoyej n'oye t'akanyajay, mat tek op'ethatlä 
achufwenyajay. 

62Onephä tä honatsi chowej wet owo graciasa amej tä oyen tichunhayaja ämtes tä 
ische alhoho. 

63Olhaip'ajtej lhamel tä aihumin wet iwoye ämtes. 

64Iwuk, ahumnhayaj tä nittäya tapoyejej honhat. Chufwen n'oyej ämtes. 

Lhäy'e lhip tä laha ihi Lhawuk lhämtes 

65Iwuk, let'amaj n'oyej tä ohäpe akawo, mälhyej tä ämet yäme. 

66Chufwen n'oyej yämthilek is m'ak tä owoye, lhäy'e otäfwnhayaj, tsi ot'ekhaye 
t'at ämtes. 

67Tä kamaj katasina n'oyej m'ak tä äytajche, wuj owetahayajay tä owoye, mat 
athana owoye t'at ämet. 

68Ahäpe elh tä hap'altsentsaj wet is m'ak tä lewoye. Chufwen n'oyej ämtes. 

69Wichi tä lhaichäjwethä yämej n'oye otes tä kamatache, mat owoye t'at ämtes 
mälhewek ohusek. 

70Lhamel lehusey t'unhen, mat olham oyen käjyaja achufwenyaj. 

71Wuj tä oisej tä letasinn'o, tsi tä mälhyejtso olhaichufwenej t'at ämtes. 

72Olham oyok, lhäy'e lhip tä laha ihi achufwenyaj tä lhen ämeta, inu'pe wuj chinaj 
t'äj. 

Lhawuk lhämet häpe m'ak tä is alhoho 

73Am tä enekn'o wet owak'alh t'at. W'en n'oho ohusek tä is yämthilek 
olhaichufwenej ämtes. 

74Wet wichi tä aihumin wet iwoye ämtes, lakäjyaj ihihilak lhamel hiw'enn'o, tsi 
ot'ekhaye t'at ämet. 

75Iwuk, ohanej tä m'ayhay tä lewoye isen t'at, wet is alhoho tä leti n'oyej olhakli. 

76Is chik ahumnhayaj tä nittäya ikhajyenn'o, mälhyej tä pajchehte lefwel n'oho. 

77Lhu päyen n'oye hap'altsenyaj wet en ow'atshancheyaja, tsi tä lechufwenn'o 
okäjyaj ihi t'at. 

78Is chik n'äfwelhen wichi tä lhaichäjwethä, tsi niwohit m'ak chik tamenej tä 
iwoyej n'oye lhämtes tä kamatachehen. Mat olham oyenlat tichunhayaja ämtes. 

79Is chik lhaip'ajtit n'oyej wichi tä aihumin, häp lhamel tä ihanej ämtes wet 
nitäfwelej. 

80Is chik imälhewek ohusek tä owoye ämtes, häpkhilek niwohit m'ak chik oyen 
n'äfwlhiya lhamej. 

Oyikhit'alach'oye Lhawuk lhämet tä otayhfwas iche 

81Matche tä oniwhich'oyek lefwayhthilan'o, wet ot'ekhaye t'at ämtes. 

82Oy'el tä oniwhipejlä ifwala chik lhayäm matche ämet, wet oyopej: “¿Atsihila 
ifwalak lekhajyenn'o?” 

83Tej tä nem ois, ohätet iwoye m'ak chik tutsaj länek, mat tek op'ethatlä ämtes. 

84¿Chihätefwas ifwalas chik kamaj oniwhihlä? ¿Atsihila ifwalak lewo 
akalelhthayajayej häp wichi tä n'äyi n'oho? 

85Wichi tä lhaichäjwethä wet iwohiyet'a achufwenyaj, hätet iwoyek lhamel 
yenwethä chowhay tä t'uhläk onchätho. 

86¡Ch'ot n'oye, tsi niwohit m'ak chik tamenej tä lhamel n'äyi n'oho! Nilhokej 
ämtes häpe t'at m'ak tä matchehen. 

87Tatäy lhimphaj wet otayhfwas itäyhatn'o tä oihi honhat, mat olehiyejt'a ämtes. 

88Tä ahumnhayaj nittäya, fwayhatn'o wet owohiyela ämtes tä lene'tek wichi 
iwoye. 

Tatäyhit'a Lhawuk lhämtes 

89Iwuk, ämtes tatäyhit'a. Ihi t'at pule. 

90Tälhe tä nech'enyaya pajla'tha nichäte lepes, lelehiyejt'a aka wichi. Lhenlhi 
honhat wet lhäm t'unhi, wet ihit tä ihi. 

91Nilhokej m'ayhay tä lene'tek ichehen, iche t'at pajtha nichäte ifwalasna, wet 
tach'ot at ame. 

92Wet chik achufwenyaj niwohi okäjyaja, oy'ilej t'at ofwitajayaj. 

93Ihichet'ala ifwalak op'ethathilahlä ämtes, häp tä ow'atshancheyaj tä lew'en 
n'oho tälho. 

94Fwayhatn'o tsi ahäpe Owuk, wet owoye t'at ämtes. 

95Wichi tä kahap'altsentsesa t'uhläk itäyhatn'o, mat wuj tä otch'ahuye ämtes tä 
lene'tek owoye. 

96Ow'en tä nilhokej m'ayhay lepes iche t'at, mat ämtes lepes ihichet'a. 

“Wuj tä ohumin achufwenyaj” 

97Wuj tä ohumin achufwenyaj. Ifwala imälhewek tä oyen tichunhayaja. 

98Ämtes ipej n'oyej, yenn'o häpeya ahantsaj wet onu'pe otayhfwas. 

99Matche tä ohan m'akej, onu'pe n'ochufwenyajwos tä lechufwenekn'o, tsi wuj tä 
oyen tichunhayaja ämtes tä lene'tek wichi iwoye. 

100Tä owoye ämtes, häp tä ohan m'akej, onu'pe hin'ol tä thänhäy. 

101Tä ot'uhläk owoye ämet, olechehen nilhokej okeyis tä ni'isachehen. 

102Olehiyejt'a ämtes, tsi am tä lechufwenn'o. 

103Wuj tä hak'onek ämtes tä nichätho ok'aj, inu'pe akäyek. 

104Ohanyaj tä in'oyej tälho t'at ämtes, wet häp tä on'äyiho m'ak tä kamatache. 

Lhawuk lhämet hätet iwoye isi tä ihutunche on'äyij 

105Ämet hätet iwoye isi tä ihutunche on'äyij, häpkhilek ohanej m'ak tä is chik 
owoye. 

106Omatthichela olhämet tä ot'unhatche, wet oyenla ochumyaja ämtes tä isen. 

107Iwuk, wuj tä olhakli ihi. W'en n'oho ow'atshancheyaj, mälhyej tä ämet yäme. 

108Chumlä awujyaj tä owunit ame, wet chufwen n'oyej ämtes. 

109Owit'äyhyaj yikhit'a och'oye, mat tek op'ethatlä achufwenyaj. 

110Wichi tä kahap'altsentsesa iti n'oyej t'akanyajay, mat oyikhit'ach'oye ämtes. 

111Okäywet tä nittäya tä lhenn'o lewuka häpe t'at ämtes, tsi häp tä ikänitlhi 
ohusek. 

112Tälho t'at ohusek tä ot'uhläk oyen chumyaja nilhokej ämtes, wet olehiyejt'ala. 

Tä owoye Lhawuk lhämtes, wet otfway 

113On'äyiho wichi tä fwetaj lhayene iyhäj tä isen, mat achufwenyaj häp tä ohumin. 

114Am tä ahäpe oletnhawet wet äp ofwamthi. Oniwhayaj in'oyej tä ot'ekhaye 
ämet. 

115¡Mä och'oye, amel tä akni'isahen, tsi owatläk owoye oka Dios lhämtes! 

116Iwuk, w'en n'oho okhajyhayaj, mälhyej tä ämet yäme, wet oläyhla, häpkhilek 
newa n'oyej on'äfwlhi tä oniwhich'oye. 

117Ch'ot n'oye wet otfwayhla, wet owohiyela ämtes. 

118Lewohit'a lahaya häp wichi tä ileyej ämtes, tsi laha ihihit'a letichunhayajay. 

119Häp wichi tä kahap'altsentsesa tä ihi honhat, lhen at häpeya hup mok, wet häp 
tä tamenej tä ohumin t'at ämtes. 

120Ochettiyejche onowayhyaj tä oihi tä letatache, wet oyenhit'a w'et m'ayeka 
ämtes. 

“Ohumin ämtes, inu'pe oro tä isilataj” 

121Pajche owoye t'at m'ak tä is alhoho. Yej wom n'ohi otayhfwas kweyey. 

122Un'oye wet ch'ot n'oye, wet yej tach'anlhayek iwit'äyenn'o wichi tä 
lhaichäjwethä. 

123Oy'el tä oniwhich'oyek letach'ot n'oye wet lefwayhatn'o, mälhyej tä ämet 
yäme. 

124Tä i'amej ahumnhayaj tä nittäya, woyej n'oye tä ohäpe akawo, wet chufwen 
n'oyej ämtes. 

125Ohäpe akawo. W'en n'oho otäfwnhayaj, tsi owatläk ontäfwelej ämtes. 

126Iwuk, woye m'ak tä lewoye, tsi wichi iwohiyet'a achufwenyaj. 

127Mat olham ohumin ämtes, inu'pe oro tä isilataj. 

128Ochunkat lehilä ämtes, wet on'äyiho m'ak tä kamatache. 

Wuj tä okän Lhawuk lhämtes 

129Wuj tä isen ämtes, häp tä tamenej tä owoye t'at. 

130Ämtes lechufwenyaj hin'älit m'ayhay, wet wichi tä nhanache m'akejen nech'e 
letäfwnhayaj ihi. 

131Matche tä owatlä ämtes, wet och'enhi ok'aj tä okän. 

132Yahinn'o wet p'altsenn'o, mälhyej tä lewoyeje wichi tä aihumin. 

133Tsok otkwey yämthilek onukwe t'at ämtes, mälhyej tä lehuminche. Yej wahin 
n'oyej chik ikalh n'ohi m'ak tä ni'isa. 

134Fwayhat n'oyej hin'ol tä fwitses, wet owohiyela ämtes. 

135Ti n'oyej akäpfwayaj tä is tä ohäpe akawo, wet chufwen n'oyej ämtes. 

136Tä ow'en tä wichi yen w'et m'ayeka ämtes, wuj tä olhafwyhayaj ihi. 

Ische alhoho Lhawuk lhämtes wet matchehen 

137Iwuk, am tä ais, wet ämtes ische alhoho. 

138Nilhokej ämtes tä ische alhoho wet äp matchehen. 

139Matche tä ilänn'o owäk tä ow'en tä otayhfwas nitetshana ämtes. 

140Matche tä lhäy'e lhip tä isen ämtes, häp tä tamenej tä ohumin t'at. 

141Lajit ohaya, wichi yen'atn'o w'et m'ayeka, mat tek op'ethatlä ämtes. 

142Lepes ihichet'a tä is at alhoho m'ak tä lewoye, wet achufwenyaj häpe t'at m'ak 
tä matche. 

143Tä näm n'oye olhakli lhäy'e ofwitajayaj, ämtes iwot okäjyaja. 

144Lepes ihichet'a tä isen t'at ämtes. Täfwnhat n'oyej häpkhilek ow'atshancheyaj 
ihi. 

“Ot'ekhaye t'at m'ak tä ämet yäme wet oniwhayaj iyeji t'at” 

145Iwuk, imälhewek ohusek tä ot'än ame. Chulh n'oho, ot'uhläk owoye ämtes. 

146¡Ot'än hach'oye! Fwayhatn'o yämthilek owoye ämtes. 

147Tä nech'e fwala, tä kamaj honatsi i'pe honhat, onephä wet ot'alhej ame 
hach'otyaj chik leti n'oyej. Ot'ekhaye t'at m'ak tä ämet yäme, wet oniwhayaj iyeji 
t'at. 

148Tä honatsi omähit'a, oyen tichunhayaja ämtes tä isen. 

149Iwuk, tä ahumnhayaj nittäya, ch'ahu n'oye. Woye m'ak tä is alhoho wet 
fwayhatn'o. 

150Wichi tä t'uhläk iwit'äyenn'o atofwiyet'a n'ohlä, mat lhamel atofwehlä 
achufwenyajay. 

151Wet am, Iwuk, tek a'tofwe n'ohlä, wet ämtes matchehen t'at. 

152Pajche tä ontäfwelej ämtes tä lewoye, wet nofwit'ala. 

“Wujpey otayhfwas mat olehiyejt'a ämtes” 

153Tetshan olhakli wet fwayhat n'oyej, tsi tek op'ethatlä achufwenyaj. 

154Ch'ot n'oye wet fwayhat n'oyej owit'äyhyaj, mälhyej tä ämet yäme. 

155Wichi tä ni'isahen nichäthiyet'ala lefwayhyaj, tsi lhamel iwohiyet'a ämtes. 

156Iwuk, lhäy'epej lhip hap'altsenyajay. Woye m'ak tä is alhoho wet fwayhatn'o. 

157Wujpey otayhfwas wet t'uhläk iti n'oyej owit'äyhyaj, mat olehiyejt'a ämtes. 

158Chik ow'en hin'ol tä itiyej t'akanyaj ämtes, lhäy'e lhip tä n'am humin, tsi 
lhamel iwohiyet'a ämtes. 

159Iwuk, tetshan, matche tä ohumin t'at ämtes. Tä ahumnhayaj nittäya, 
fwayhatn'o. 

160Imälhewek ämet tä matche t'at, t'un wet isen nilhokej ämtes. 

Lhawuk lhämtes häp tä otamsek tälhe 

161Niwohit m'ak chik tamenej tä t'uhläk iwit'äyenn'o häp hin'ol tä takhajayhen, 
mat ohusek yenhit'a w'et m'ayeka ämtes. 

162Oyen at käjyaja ämtes, ohätet iwoye hin'o tä nilhokpe chinaj t'äj tä wuj. 

163Ohuminhit'a n'olhämet tä kamatache, oy'ulhan. Mat häp achufwenyaj häp tä 
ohumin. 

164Tä ow'en ämtes tä isen, ifwala imälhewek tä oaiwunit t'at. 

165Häp wichi tä ihumin achufwenyaj matche tä letamsekis ihi, wet ihichet'ala 
m'ak chik iwit'äyen lhamel. 

166Iwuk, ottaye t'at chik lefwayhthilan'o, tsi oyen ochumyaja ämtes. 

167Owoye t'at ämtes wet matche tä ohumin. 

168Owoye ämtes lhäy'e achufwenyajay. Lew'en t'at nilhokej ochumyajay. 

“Matche tä ottshupiye ämtes” 

169Iwuk, is chik lelät n'oye tä ot'än hach'oye. W'en n'oho ohanyaj, mälhyej tä ämet 
yäme. 

170Is chik lelät n'oye tä ot'alh ame. Fwayhatn'o, mälhyej tä ämet yäme. 

171Chik lechufwen n'oyej ämtes, wujlak oaiwunit. 

172Oyenla oteneka achufwenyajay, tsi nilhokej ämtes isen t'at. 

173Is chik awak'alh t'at tä letach'othila n'oye, tsi matche tä ottshupiye t'at ämtes. 

174Iwuk, owot yiyak lefwayhat'atn'o. Tä lechufwenn'o, okäjyaj ihi t'at. 

175Fwayhatn'o häpkhilek oaiwujyen, wet is chik oisej t'at achufwenyajay. 

176Oweta, ohätet iwoye tson'ataj tä weta. ¡Lhu un'okwe, tsi tek op'ethatlä ämtes! 

Salmo|Sal 120 

“Che olhakli ihi, ot'änch'oye Lhawuk” 

1Che olhakli ihi, ot'änch'oye Lhawuk wet lham nichulh n'oho. 

2Iwuk, fwayhat n'oyej lhämtes wichi tä w'et yämwethä wet äp akantses. 

3¿Atsi m'ak che Dios itihla amejen, amel tä lewoyaye ämtes tä kamatachehen? 

4Häpe t'at n'och'ähal tä itselhäs tä n'oka'tshayajchal, wet häpe fwiyhol tä 
lak'ehen. 

5Matche tä op'elitsaj tä n'am te iwoye amel tä oi'amejen. 

6Pitaj lewhäy tä oiyej wichi tä nhumina letamsek. 

7Tä oyäme n'otamsek, lhamel yämet laka'tshayaj. 

Salmo|Sal 121 

Lhawuk häp tä t'u ame 
1Tä oyahin chenhas, wet oyok: “¿Chihla tälhi n'och'otyaj che nämla n'oye?” 

2N'och'otyaj che nämla n'oye tälhiyelat Lhawuk, häp lham tä lhenek pule lhäy'e 
honhat. 

3Lhawuk ichätyenhit'ala amho awit'äyhyaj. Imähit'ala Elh tä t'u ame. 

4Nahati ilänhit'ala wet imähit'a Elh tä t'uye Israel. 

5Lhawuk häp tä t'amaj amej, häpe hupel tä aisej wet aikhajyen. 

6Ifwala ailänhit'ala, wet awit'äy ihichet'ala che honatsi. 

7Lhawuk t'amajila amej wet m'ak tä ni'isa ihit'ala amej. Lham t'uhla ame. 

8Lhawuk t'amajila amej n'äyij at che häpek lenukwe, tälhe ifwalasna wet pajla'tha 
tiyäj'attsiy. 

Salmo|Sal 122 

Õ'wujyen häp Jerusalén 
1Wuj tä okäjyaj ihi tä wichi t'än n'oye wet yok: “¡Mäh n'ahoye Lhawuk Lew'et!” 

2Wet nech'e olhamel oihi t'at Jerusalén, onchätho t'at lepelis. 

3Jerusalén häpe hupuy tä õyenlhi yämthilek wichi lhaihuthiwek. 

4Lhawuk laka wichi nekhen tä ihoye yämthilek iwunit häp lham, mälhyej tä 
ne'tep'antek Israel iwoye. 

5Wet reyes tä tälhe letes David ihiche leniyatyajay yämthilek itiyej lakalelhthayaj 
wichi. 

6Alhyenaye Lhawuk häp Jerusalén, oyaykwe: “Is chik letamsek ihi Jerusalén, wet 
is chik letamsekis ihi häp wichi tä ihumin. 

7Is chik wichi isej t'at n'olafwek wet letamsekis ihi. Is chik newache lewit'äy häp 
lhamel tä ihi rey lewukwe.” 

8Wet tä ohumin opuhfwas lhäy'e okalay'is, oyok: “Is chik letamsek ihi Jerusalén 
tä lheyayhi.” 

9Wet tä ohumin Lhawuk Dios Lew'et, ot'alhe chik lham itiyej lakäpfwayaj tä is 
häp Jerusalén. 

Salmo|Sal 123 

Wichi tä lelhakli ihi lhaip'altsene Dios 

1Oyahinphä amej, Iwuk, oyahinphä amej tä olhaip'altsen ame tä lhehi aniyatyaj tä 
ipuleye. 

2Iwuk tä olhamel oka Dios, olhamel oaiyahin tä olhaip'altsen ame. Otet iwoye 
n'okawo tä iniwhihlä m'ak chik lewuk hiw'enho, wok häp atsinha tä n'okawo tä 
iniwhihlä m'ak chik lewuk tsinha hiw'enho. Olhamel oniwhitlä chik lep'altsen 
n'ohen. 

3Iwuk, p'altsen n'ohen. P'altsen n'ohen, tsi wuj tä ilän n'ohen tä wichi yen 
n'oyehen m'ak tä lajit lahaya. 

4Wuj tä oteläytej leläkwyhanyaj tä iti n'oyejen häp wichi tä hiw'en m'ayek, wet 
wichi tä lhaichäjwethä yen w'et m'ayeka olhamel. 

Salmo|Sal 124 

Israel lhayis iwujyen Dios tä ifwayhtej letayhfwas 

1Lhawuk tach'otnaj n'amehen. Tä mälhyejtso, athana is che Israel lhayis yok: 

2-3“Lhawuk tach'otnaj n'amehen. Che kahäpeya Lhawuk, y'anofwej t'at tä 
lhatayhfwas n'ailänhen, tsi lhäy'e lhip tä fwitses lhamel. 

4Tehin'et iwoyek inät tä hip'o'pe n'amel wet n'aichäj, wet y'ach'ahihen p'ante 

5wet nilhokej n'amel y'attäy t'at.” 

6N'awunit Lhawuk tä niwahna n'amejen lhatayhfwas yämthilek itäyhat n'amel. 

7Mat y'atfwayej, n'ate iwoye afwenche tä tafwayej hin'ol tä t'uhläk ilän. Niyäkw tä 
õyäyit n'amejen hiy'es wet y'ekhen. 

8Lhawuk t'at tä tach'ot n'amehen, häp lham tä lhenek pule lhäy'e honhat. 

Salmo|Sal 125 

Dios t'uyehen leles 

1Häp wichi tä t'ekhaye Lhawuk hätet iwoye chenaj Sión, ihit tä ihi wet nofwit'ala. 

2Hätet iwoye Jerusalén tä ihi chenhas lechowej, häp wichi tä Lhawuk laka wichi 
ihi t'at takweyey lechowej, tälhe ifwalasna wet pajla'tha tiyäj'attsiy. 

3Niyat tä ni'isa pitajit'ala len'äyij tä ihi honhatna tä Dios hiw'enho laka wichi. Tsi 
chik pitaj len'äyij tä niyat, Dios laka wichi lhaichufwenhiyejena m'ak tä ni'isa. 

4Iwuk, woyeje m'ak tä is häp wichi tä isen, wichi tä lajit lakeya. 

5Mat häp lhamel tä ile amej, p'ajtej t'at wichi tä iwoye m'ak tä ni'isa. Is chik 
letamsek iyej Israel. 

Salmo|Sal 126 

“Iwuk, achajo tä leti n'oyejen akäpfwayaj tä is” 

1Tä Lhawuk ifwayhatte n'amejen tä wichi n'ayen kwenkaya wet y'atpinho 
Jerusalén, hätet iwoyek lhafwilhek täjtso. 

2Wuj tä y'at'ischeyhen, y'at'änhen tä lhakäjyaj ihi, wet wichi tä ihiche honhates 
lhamel yok: “¡Wuj tä isen m'ayhay tä Dios iwoyeje wichina!” 

3Matche t'at, wuj tä isen m'ayhay tä Lhawuk iwoyej n'amehen, wet lhakäjyaj ihi. 

4Iwuk, achajo tä leti n'oyejen akäpfwayaj tä is, hätet iwoye honhat tä ts'anis chik 
pelhay ihi, w'enha lhamej. 

5Häp wichi tä lhafwyhayaj ihi tä iwoye lechumet, lakäjyaj ihiyeja chik ilanhi 
yachuyaj lhay. 

6Tej tä lhafwyhayaj ihi tä yik tä tutchey, lakäjyaj ihiyeja chik yäple lew'et tä tilhäj 
yachuyaj lhay. 

Salmo|Sal 127 

Nilhokej m'ayhay tälhe t'at Lhawuk 

1Chik Lhawuk kalhama chik yenlhi n'owukwe, laha ihihit'a lechumet häp hin'ol tä 
yenlhi. Wet chik äp Lhawuk kalhama chik t'uye hupuy, isiyejt'a häp hin'ol tä t'uye 
tä honatsi lhäy'e tä ifwala. 

2Lajit lahaya tä lenephä tä kamaj honatsi wet letachumlhi, wet äp leleyej tä honaj 
achumet wet wuj tä let'el. Tsi Dios t'at tä hiw'enho leles m'ak tä iwatlä tä kamaj 
imähen. 

3Häp hin'o leles häpe t'at t'awayhat tä tälhe Lhawuk, häp Lhawuk lakäpfwayaj tä 
isen. 

4Häp hin'o tä mamse wuj tä isej leles, hätet iwoye lech'ähal tä ihi takwey tä iwo 
laka'tshayaja. 

5Lakäjyaj ihi hin'o tä wujpe leles tä häte iwoye täjtso. Tsi lhamlak ikalhi iyhäj tä 
tatayhlä tä ihi tä n'okalelhthayajwos tatache, wet len'äfwlhi ihihit'ala. 

Salmo|Sal 128 

Lhawuk lakäpfwayajay tä isen 

1Lhawuk lakäpfwayaj tä is i'amej tä lehumin häp lham wet lewoye lhämet. 

2Letufwla m'ak tä tälho achumet, akäjyaj ihihla wet wujla m'ak tä lekalhi. 

3Hach'efwa hätehlat iwoye hal'ä tä lhay wuj, tsi wujla'pe ales tä ihi haw'et, 
hätehlat iwoye hal'ä tä letälhes tälhlhi. 

4Mälhhiyejatso chik Lhawuk takäpfwaye häp hin'o tä ihumin wet iwoye lhämtes. 

5Is chik Lhawuk lakäpfwayaj tä is tälhe chenaj Sión yämthilek i'amej. Is chik 
lew'en Jerusalén tä letamsek ihi nilhokej ifwalas tä leläy. 

6Wet is chik lew'en achetsos tä kamaj kat'ila. Is chik letamsek ihi Israel. 

Salmo|Sal 129 

Israel lefwayhyaj tälhe Lewuk Dios 

1Wuj tä õ'lhaklitpejn'o tälhe tä omamse. Tä mälhyejtso, athana is chik Israel 
lhayis yok: 

2“Wuj tä õ'lhaklitpejn'o tälhe tä omamse, mat tek õ'kalh n'ohi. 

3Õ'tasin ochäyi, ot'isan hikw'eschehen t'at. 

4Matkat Lhawuk tä is ifwayhat n'oyej wichi tä ni'isahen lakhajyhayaj.” 

5¡Is chik n'äfwelhen wichi tä fwetaj tatayhlä Sión! ¡Is chik inukwe alhoho! 

6¡Is chik hätet iwoye hal'ä tälhes tä i'pe hup lhetek, tamchäy t'at tä kamaj 
õknilanache, 

7wet äp nehichet hin'ok tachuma wok inayhthomche! 

8¡Is chik nehichet hin'ok inu lhipche wet yok: “Is chik Lhawuk takäpfwayej 
amehen m'ak tä is. Lhawuk ne'tek otkäpfway amehen”! 

Salmo|Sal 130 

Hin'o lhaip'altsene Lewuk Dios 

1Tä lhäy'e lhip tä olhakli ihi, tet iwoyek nemhit okalh lhamhi, ot'än hach'oye, 
Iwuk. 

2Ch'ahu n'oye, Iwuk, hach'ote thate ot'änyaj tä olhaip'altsen ame. 

3Iwuk, Iwuk, chik letetshanhi n'och'isukyaj, ihichet'a elh chik tafway. 

4Mat letäyhat n'oyejen otes, yämthilek oti amej ohumnhayaj wet owoye ämtes. 

5Imälhewek ohusek tä otiyej oniwhayaj häp Lhawuk, wet ot'ekhaye lhämet. 

6Oniwhayaj tä otiyej Lhawuk inu'pe hin'ol tä t'uye hupuy tä lhamel iniwhitläk 
nech'e fwala. Matche, inu'pe lhamel tä iniwhitläk nech'e fwala. 

7Israel, ekhayaye Lhawuk, tsi lehumnhayaj lepes ihichet'a, wet wuj tä ihanej tä 
ifwayhthen wichi. 

8Ifwayhthiyeja nilhokej lech'isukyajay häp Israel. 

Salmo|Sal 131 

Hin'o tä t'ekhaye Lewuk Dios lhaitech'aynej han'äfwaj 

1Iwuk, ohusek tek lhaichäjlhi wet tek olhaiwujyen, Ot'uhikwet'a m'ayhay tä 
n'owujyajay tä n'am kalhi. 

2Otamsek ihi t'at, ikalhit'a n'ohi onech'ethayajay, ohätet iwoye han'äfwaj tä iyej 
lako. 

3Israel, ekhayaye Lhawuk, tälhe ifwalasna wet pajla'tha tiyäj'attsiy. 

Salmo|Sal 132 

Õyen tichunhayaja ifwalas p'ante õ'häne Jerusalén häp Arca tä N'ot'amajchet tä 
Lhawuk lhämtes ihi 

1-2Iwuk tä ahäpe Jacob laka Dios tä takhajay, tichunche David lhäy'e lelhaklis tä 
iyej p'ante. Tichunche lhämet tä hit'unhatche amej tä yok: 

3“Ohohit'alachufwi owukwe wet tek olhaithatla'pe omäwet yämthilek owo 
t'elakw'eta. 

4-5Omähit'ala lhimphaj tä kamaj n'am lhoke hup yämthilek Owuk tä Jacob laka 
Dios tä takhajay yen lew'eta.” 

6Tä y'ehi p'ante Efrata, y'ahanej ihi lhip tä Arca tä N'ot'amajchet tä Lhawuk 
lhämet lehi ihi, wet y'anlhoke tä ihi lew'et tä lhey Jaar. 

7N'ahoyela Lhawuk Lew'et tä T'amajchet, wet n'atkhoschela katsi chik y'ewhäye 
lepach'ol. 

8Nephä, Iwuk, chuma Arca tä atetnekej awujyaj, wet lhuu hoye lhip tä lhenla 
haw'eta. 

9Is chik lew'uyyenhiche le'isyaj häp aka sacerdotes, wet is chik t'änhen tä lakäjyaj 
ihi lhamel tä häpe aka wichi. 

10Tä lehumin akawo p'ante David, wet is chik letach'ote t'at rey tä letatshupiye. 

11Lhawuk iwoyeje p'ante lhämet tä hit'untejche David, häp lhämet tä nilehichela 
tä yok: “Elh ales tä lepes lheley otihihila aniyatyaj. 

12Chik ales iwohiyela olhämet tä owoyeje lhamel, lhäy'e ochufwenyajay, häte 
lhamel leles ihihila aniyatyaj pajla'tha tiyäj'attsiy.” 

13Lhawuk tatshupiye chenaj Sión tä t'uhläk yen lew'eta. 

14Yok, “Häp täja ow'et tä ohumin chik oihihila pajla'tha tiyäj'attsiy. 

15Ow'enhihola wichi wuj häp m'ak chik isej, häpkhilek p'elitses teskanejen lhäk. 

16Ow'uyyenhihichela le'isyaj häp laka sacerdotes, wet oka wichi t'änhihena tä 
lakäjyaj ihi. 

17Otihihila David leniyatyaj tä ihi lhipna häp leles tä lepes lheley elh, wet 
olehiyejt'ala tä ot'uye leniyatyaj, hätehlat iwoye n'ochäkw tä isi tä n'oma. 

18Wet oyämla wuj len'äfwlhi häp wichi tä tatayhlä, mat lham ihihila isi tä 
lesilatyaj.” 

Salmo|Sal 133 

“Matche tä is tä Dios leles lhaip'ajtitwek” 

1Matche tä is tä Dios leles lhaip'ajtitwek. 

2Hätet iwoye aceite tä lenij akäjche tä õ'tsäype lhetek häp Sacerdote tä Lhamya, 
wet tiyäjo lepäsey wet äp tiyäjo lew'uyis. 

3Hätet iwoye ayas tä tälhpe chenaj Hermón tä nitsäype chenhas Sión. Wet tä 
Lhawuk ihi, häp tä itsäype laka wichi häp lakäpfwayaj tä is yämthilek pitaj 
lew'atshancheyaj. 

Salmo|Sal 134 

Wujyenay Lhawuk 

1Huwa, wujyenay Lhawuk, nilhokej amel tä ahäpehen lakawos tä lheyayhi 
Lewukwe tä honatsipej. 

2Piyne akweyey häp Lew'et tä T'amajchet wet wujyenay häp Lhawuk. 

3Lhawuk tä lhenek pule lhäy'e honhat, is chik iti amej lakäpfwayaj tä is tä tälhe 
t'at chenaj tä Sión. 

Salmo|Sal 135 

M'ayhay tä äyteschehen tä Lhawuk iwoye 

1-2¡Lewujyaj ihi Lhawuk! Wujyenay Lhawuk, häp amel tä ahäpehen lakawos, 
wunitay tä lheyayhi lhaka Dios Lew'et. 

3Wunitay Lhawuk tsi lechowej ihi. Wunitej atenkay tsi hap'altsentsaj, 

4wet tatshupiye Israel yämthilek häpe t'at lakäywet. 

5Olham ohanej tä n'amel Lhawuk lewujyaj ihi, inu'pe nilhokej dios lhayis. 

6Nilhokej m'ak tä Lhawuk ihuminche, yenlhi tä ipuleye lhäy'e tä ihonhatena, 
lhäy'e tä ihi lewomekitas tä pitos. 

7Ineyhatphä pules tä tälhe honhat lepes, wet ne'tek iche lep lhayis yämthilek 
wichi ihanej tä iwomlahchä, wet itälhthomche yafwthitas häp lew'etes tä ihiche. 

8Lham ne'tek ángel ilänhen p'ante häp Egipto lheley chunkatshay lhäy'e leläy 
leles tä lechunkatshay. 

9Wet itayhtejlä rey lhäy'e leniyatfwas häp letetnhay tä äyteschehen tä ihi Egipto 
tä lhamya. 

10Lham ilän p'ante wujpey wichi tä i'pe honhat, wet isoyej lew'atshancheyaj häp 
reyes tä takhajayhen, 

11häp Sehón, Amorreo lhayis kaniyat, lhäy'e Og, häp rey tä ihi Basán, lhäy'e 
nilhokej reyes tä ihi Canaán, 

12wet hiw'enho laka honhates häp lham laka wichi Israel, yämthilek lhayen 
lewuhuya. 

13Iwuk, ahäpe n'ilataj, wet lepes ihichet'ala tä wichi ayenpej tichunhayaja. 

14Lhawuk tach'ote laka wichi wet hip'altsen lakawos. 

15Wichi tä w'enha lhamejen yen häpeya laka dios oro lhäy'e plata, häp m'ak tä 
takwey lhenhay t'at. 

16Lak'aj ihi, mat ihanhiyejt'ak yämlhi. Tatelhoy ihi, mat hiw'enhichet'a honhat. 

17Lech'otey ihi, mat iläthichet'a honhat, wet lew'atshancheyaj ihihit'a. 

18Wet häp lhamel tä yenwethä, lhäy'e nilhokej lhamel tä t'ekhaye, hätet iwoye 
lecheyälistso. 

19Israel lhayis, wujyenay Lhawuk. Häte amel sacerdotes, wujyenay Lhawuk. 

20Amel tä ahäpehen Leví lhayis, wujyenay Lhawuk. Nilhokej amel tä lehuminay 
Lhawuk wet lewoyaye lhämtes, wujyenay häp lham. 

21Tä lheyayhi Sión, wujyenay Lhawuk tä ihi Jerusalén. ¡Lewujyaj ihi Lhawuk! 

Salmo|Sal 136 

Dios lehumnhayaj tä nittäya tä itiyej Israel 

1W'enho aka gracias häp Lhawuk, tsi hap'altsentsaj wet lehumnhayaj nittäya. 

2W'enho aka gracias häp lham tä häpe Dios tä matche, wet lehumnhayaj nittäya. 

3W'enho aka gracias häp lham tä häpe N'owuk tä matche, wet lehumnhayaj 
nittäya. 

4Ts'ilak lham tä yenlhi m'ayhay tä äyteschehen, wet lehumnhayaj nittäya. 

5Häp lham tä yenejlhi lehanyaj häp pule, wet lehumnhayaj nittäya. 

6Häp lham tä yenlhi honhat wet inät ichufwi, wet lehumnhayaj nittäya. 

7Häp lham tä yenlhi ifwala lhäy'e iwel'a, wet lehumnhayaj nittäya. 

8Wet ifwala häp tä ihutunpe honhat, wet lehumnhayaj nittäya. 

9Wet iwel'a lhäy'e katetsel ihutunpe honhat tä honatsi, wet lehumnhayaj nittäya. 

10Häp lham tä ne'tek ángel ilänhen p'ante Egipto lheley chunkatshay, wet 
lehumnhayaj nittäya. 

11Häp lham tä itonphä Israel lhayis tä ihi Egipto, wet lehumnhayaj nittäya. 

12Häp lham tä ipiyentshi takwey tä takhajay, wet lehumnhayaj nittäya. 

13Häp lham tä hich'esajche lechowej Lewomekchät, wet lehumnhayaj nittäya. 

14Häp lham tä inuhatche lewomek lechowej häp Israel, wet lehumnhayaj nittäya. 

15Häp lham tä hip'oyejpe Egipto kaniyat lhäy'e laka nifwotaj häp Lewomekchät, 
wet lehumnhayaj nittäya. 

16Häp lham tä inuhatche ts'anis häp laka wichi, wet lehumnhayaj nittäya. 

17Häp lham tä ilänhen häp reyes tä lhamenya, wet lehumnhayaj nittäya. 

18Häp lham tä isoyej lew'atshancheyaj reyes tä takhajayhen, wet lehumnhayaj 
nittäya. 

19Ilän Amorreo lhayis laka rey Sehón, wet lehumnhayaj nittäya. 

20Wet äp ilän Og, rey tä lew'et Basán, wet lehumnhayaj nittäya. 

21Tachuma reyestso laka honhates, wet lehumnhayaj nittäya. 

22Wet hiw'enho lham laka wichi Israel yämthilek lhayen lewuhuya, wet 
lehumnhayaj nittäya. 

23Häp lham tä hip'altsen n'amehen tä lhawit'äy ihipej, wet lehumnhayaj nittäya. 

24Häp lham tä ifwayhatpej n'amejen lhatayhfwas, wet lehumnhayaj nittäya. 

25Häp lham tä hiw'enho lhäk häp hin'ol lhäy'e itshätäy, wet lehumnhayaj nittäya. 

26W'enho aka gracias häp Dios tä pule Lewuk, tsi lehumnhayaj nittäya. 

Salmo|Sal 137 

Israel lhayis tä n'okwenkay lhafwyhayaj ihi tä iwhäye tewok lhayis tä ihi Babilonia 

1Olhamel ottachephä tä oipejwhäye tewok lhayis tä ihi Babilonia, wet 
otafwchehchä tä ontichune Sión. 

2Olhamel ofwuhatwethä oka arpas, otihiche sichuyuk lhayis tä ihi honhat tä 
olhamel oihi. 

3Tsi wichi tä ichäj n'oyehen laka honhat, lhamel yenn'o lakwenkaya. Mat ne'tek 
olhamel okäjyaj ihi t'at, wet yok: “¡Huwa, choywethä, tenay atenkay tä 
lheyayhihte Sión!” 
4Mat olhamel oyok, “¿Chiwoyek oten otenkay tä owuntej Lhawuk tä oihi laka 
honhat häp wichi tä w'enha lhamejen?” 

5Jerusalén, chik op'ethat ahilä, is chik tamchäy t'at otkwey tä ofwomkat. 

6Wet chik n'am tichun ame, wet chik n'am wo okäjyaja amej, is chik ok'ajlhich'u 
hap'akho t'at ok'ajch'o. 

7Iwuk, lhek tichunche m'ak tä Edom lhayis iwoyehte häp ifwala tä Jerusalén 
nichät katsi, wet lhamel yok, “¡Wasthi, wasthi häp lefwetes!” 

8¡Am, Babilonia, amlak awasi! ¡N'okäpfwayaj tä is ihiyeja hin'o tä iwoyej ame laha 
m'ak tä lewoyej n'oyehen! 

9¡Hin'ohlak tachuma alesas wet itasnejen chenhas, n'okäpfwayaj tä is ihiyeja! 

Salmo|Sal 138 

Õ'wo graciasayej Lhawuk tä häpe hap'altsentsaj 

1Iwuk, ow'en amho oka gracias mälhewek ohusek. Oten otenkay tä oaiwujyen tä 
lhehi tä tatache akawos tä pule lheley. 

2Otkhos achafwi, oyahin Haw'et tä Amajchet, wet owo graciasa amej tä ahäpe 
ahumnhatsaj wet a'afwtintsaj, tsi nilhokej m'ayhay tä letichufwi han'ohyaj lhäy'e 
ämet. 

3Tä ot'ännaj hach'oye, lechulh at n'oho wet let'isej lhip okhajyhayaj. 

4Iwuk, nilhokej niyatey tä i'pe honhat aiwujyenla chik lhamel iläte ämtes tä 
lewoye. 

5Lhamel yenla leteneka achumyajay tä isen, tsi matche tä awujyaj ihi. 

6Tej tä lhe puleye, mat let'uye t'at hin'o tä lhaknichäjalhi. Wet elh tä lhaichäjlhi, 
tej tä atofwe ahilä, mat lew'en t'at. 

7Chik owit'äy in'oyej, am lesohit'a n'oyej ow'atshancheyaj, mat lepiyen n'oye 
akwey wet lefwayhat n'oyej otayhfwas lefwitseyaj. 

8Lewohiyeja n'oye nilhokej m'ak tä oisej. Iwuk, tatäyhit'a ahumnhayaj. Is chik 
nittäya lhip m'ak tä lewoye. 

Salmo|Sal 139 

Niwohit m'ak chik Dios niw'ena wet ihanej nilhokej 

1Iwuk, am leyahnho ohusek wet letäfwel n'oyej. 

2Lew'en nilhok m'ak tä owoye. Tej tä a'tofwe, mat lehanej t'at otichunhayaj. 

3Letetshan'atn'o tä olunlhi, wet lehanej nilhok ochumyajay. 

4Tä kamaj n'am nämejphä olhämet, am, Iwuk, pajche lehanej t'at. 

5Am lhehi t'at tä ottache, wet äp lhehi tä ow'echehi, wet äp lhehi olhip tä 
ofwomkat, wet äp lhehi olhip tä ots'amkat, wet letipej n'o'pe akwey. 

6Ahanyaj tä mälhyejna wuj tä is, inu'pe otichunhayaj. Hätet iwoye m'ak tä lhäy'e 
lhip tä atojphä, osakanhiyet'a. 

7Ihichet'a lhip chik ohoye yämthilek otofwehlä aka Espíritu. Wet ihichet'a lhip 
chik olethane yämthilek nemhit oihi tä letatache. 

8Tej chik oho puleye, mat am lhehi t'at. Wok otiyäj honhatch'oye, häte lhehi t'at. 

9Tejlak owey'ä wet ohoye lhip tä ifwala tälhche, wok oihi lewomekitaj lepes tä 
tumej tä ifwala y'uy, 

10mat häte akwey ifwit'atn'o, wet lelehit'ala n'oyej tä letsok n'oyej akwey tä 
afwomkat. 

11Wok oyen tichunhayajak olhaiskathi honatsi, mat hätehlat iwoyek ifwala t'at tä 
oihi. Wok tejlak õy'omat isi tä ihutun n'o'pe, 

12mat honatsi ihanhiyejt'ak iskatn'o, honatsi nech'e hätehlat iwoyek ifwala isi 
t'at. ¡Tsi am, tä leyahin honatsi, hätet iwoyek ifwala isi t'at! 

Dios t'at tä yenlhin'o 

13Am t'at tä enek imälhewek ot'isan. Am t'at tä lhenlhin'o tä oihi oko kachowej. 

14Oaiwujyen tsi matche tä is m'ak tä lewoye tä lhenlhin'o. Ow'en tä wuj tä isen 
enhay wet oyok, “Matche tä is.” 

15Am lew'en t'at tä nech'e olhayenlhi p'ante tä oihi oko kachowej tä häpe lhip tä 
nehit katsik hiw'en. 

16Am atelhoy hiw'enn'o tä owo tesa tä olhayenlhi, wet nilhokej m'ayhay tä 
mälhyejentso pajche ihi t'at lehi tä lelesayen p'ante. Wet tej tä kamaj newache 
ifwalas tä ow'atshancheyaj, mat am pajche lewaklhat t'at lewhäy tä lepesla 
ow'atshancheyaj. 

17Dios, matche tä n'am fwit lepes häp atichunhayajay. Häpe m'ak tä lajit lepesa tä 
hap'akwek. 

18Chik ofwetaj owo t'ufwahtesa, ohanhiyejt'a tsi inu'pe holo. Mat chejiphäla wet 
nojphä tä owo t'ufwahtesa, mat kamaj oihlat amej. 

David t'alhe Dios yämthilek itäyhthen wichi tä ni'isahen 

19Dios, soyej lew'atshancheyaj häp wichi tä ni'isa wet tonte n'ohlä aläntses, 

20häp lhamel tä yäm ame tä akni'isa wet lhaikhajyen tä fwetaj tatay ahilä. 

21Iwuk, olham on'äyiho häp wichi tä n'äyi amho, wet oyen w'et m'ayeka 
atayhfwas. 

22¡Matche tä on'äyihomche lhamel, oyen at otayhfwasa! 

23Dios, tetshann'o wet täfwelej ohusek. Elhat n'oye wet äp täfwelej 
otichunhayajay. 

24Yahin chik owoye m'ak tä ni'isa. Yej tach'anlha n'oye, mat hän n'okwe n'äyij tä 
lajit lepesa. 

Salmo|Sal 140 

David lhaip'altsene Dios chik ifwayhtej wichi tä ni'isahen 

1Iwuk, fwayhat n'oyej wichi tä ni'isa. Un'oye häpkhilek niwoya owit'äyhyaja häp 
hin'ol tä fwitses, 

2häp lhamel tä t'uhläk iwoye m'ak tä ni'isa wet nilhok ifwalas tä iläkwethä wichi 
iyhäj yämthilek lhamel tatayhlä. 

3Lak'ajlhich'u hätet iwoye amlhätaj k'ajlhich'u, wet lhämtes hätet iwoye n'ot'ilek 
tä tälhe amlhätaj. 

4Iwuk, un'oye häpkhilek niwit'äyenan'o häp wichi tä kahap'altsentsesa, häp wichi 
tä fwitses tä t'uhläk ilhaklitlhin'o. 

5Hap hin'ol tä lhaichäjwethä iwoyej n'oye t'akanyaj. Lhip at chik häpek onukwe, 
itit n'ohlä t'akanyaj tä t'uhläk isakan n'oyej. 

6Ofwenho Owuk wet oyok: “Ahäpe oka Dios. Ch'ahuye ot'änyaj tä olhaip'altsen 
ame. 

7Iwuk Dios, Ofwayhthi tä takhajay, am tä let'u n'oye tä owo oka'tshayaja, hätet 
iwoye okawon'a tä i'pe olhetek.” 

8Iwuk, yej w'enho m'ak tä iwatlä häp wichi tä iwoye m'ak tä ni'isa. Yej 
tach'anlhaye tä iwaklhat m'ak tä t'uhläk iwoye. 

9Lhamel tä oihi lechowej tä lhaichäjwethä, is chik lhamel t'at tä lhämtes ilänhen, 
häpkhilek lewit'äyhyaj nichätpe. 

10Is chik lhamel tä itäj fwiyhol nitsäype, wet is chik õ'iskonchehen chowhay wet 
nemhit inukwephä tä ihi. 

11Is chik tatäy häp wichi tä fwotkantses tä ihi honhat. Is chik m'ak tä ni'isa yikche 
t'at wichi tä fwitses yämthilek tatäy. 

12Ohanej tä Lhawuk tach'ote hin'o tä p'elitsaj, wet iwoyeje m'ak tä is alhoho häp 
elh tä w'et m'ayek t'at. 

13Wichi tä iwoye ämtes aiwunthila, wet lhamel tä isen ihlat amej. 

Salmo|Sal 141 

David lhaip'altsene Dios chik t'uye häpkhilek nichätaho lewit'äyhyaj 

1Ot'än hach'oye, Iwuk. ¡Kelhi, ho n'oye! ¡Ch'ahu n'oye tä ot'än hach'oye! 

2Is chik ot'alhyaj hätet iwoye incienso tä õ'wun, lenij akäjche tä ihi tä letatache, 
wet otkweyey tä otiphä amej hätet iwoyek awayhat tä oyachaj ame tä honaj. 

3Iwuk, uye ok'aj, häpkhilek newache olhämet chik ni'isa chik tälhche. 

4Yej wahin n'oyej otichunhayaj tä ni'isa. Yej tach'anlha n'oye chik owoye m'ayhay 
tä ni'isa, wok otw'aye lhäk keyis länhay tä iwo lakäjyaja. 

5Häp hin'o tä is, chik itasinn'o wok ifwonn'o, lech'otyaj t'at wet häp tä oisej. Mat 
chik hin'o tä ni'isa iwujyenn'o, häp tä oisiyejt'a, otihit'a lhamej. Wet olehiyejt'a tä 
owo ot'alhyaja tä ottayhlä m'ak tä ni'isa tä elhna iwoye. 

6Häp laka niyatey õ'thatla lech'oye tä tälhpe chenhas, wet wichi nitäfwenhiyeja tä 
olhämtes häp tä matchehen. 

7Lhiley ifwtsatla'pe honhat tä iwhäye lep'itsekw'et, hätehlat iwoye honhat tä 
õ'saji. 

8Iwuk Dios, ottey ilehthit'a amej. Am tä ot'uhläk let'u n'oye. Yej womn'o. 

9Fwayhat n'oyej t'akanyajay häp wichi tä iwoye m'ak tä ni'isa. 

10Wet is chik m'ak tä ni'isa tä fwetaj iwoyej n'oye nichät'atpe lhamel, wet olham 
owit'äy ihihit'a. 

Salmo|Sal 142 

David lhaip'altsene Dios tä lham y'uche p'ante chowej tä ihi chenaj 

1Ofwitsenej ochos tä ot'änch'oye Lhawuk. Ofwitsenej opak tä olhaip'altsene. 

2-3Tä olät lhame tä nemhit otkhajay, ofwenho Lhawuk olhakli yämthilek ihanej tä 
ofwitajayaj ihi. Iwuk, am lehanej t'at m'ak tä owoye. Lhip at chik häpek onukwe, 
otayhfwas itit n'ohlä t'akanyaj tä t'uhläk isakan n'oyej. 

4Oyahin olhip tä ofwomkat, nehichet elh chik tach'ot n'oye. Ihichet'a elh chik 
olethane, ihichet'a elh chik yen lhakliyan'o. 

5Iwuk, ot'än hach'oye wet oyok: “Am tä ahäpe oletnhawet. Nilhokej m'ak tä 
okäywet tä oihi honhatna, ahäpe t'at.” 

6Ch'ahuye ot'änyaj, tsi nemhit okhajyhayaj ihi. Fwayhat n'oyej wichi tä inupej 
n'oye, tsi wuj tä takhajayhen. 

7Tonphän'o tä õ'tsoklhin'o, yämthilek oaiwujyen. Wet chik hin'ol tä isen hiw'en tä 
letach'ot n'oye, lhamel lhaip'ajtitla n'oyej tä oti amej awujyaj. 

Salmo|Sal 143 

David lhay'ayhatchä wet lhaip'altsene Dios yämthilek ifwayhtej letayhfwas 

1Iwuk, ch'ahuye ot'alhyaj, ch'ahu n'oye tä olhaip'altsen ame. Chulh n'oho tä ahäpe 
Elh tä is alhoho wet a'afwtintsaj. 

2Yej ti n'oyej akalelhthayaj tä ohäpe akawo, tsi ihichet'a elh chik letes newache tä 
ihi tä letatache. 

3Otayhfwas ihänpejn'o, hätet iwoyek t'äs n'o'pe wet hip'ajtit n'ohi honhat. Wet iti 
n'ohi honataj, omälhyet iwoye wichi tä pajche y'inhen. 

4Matche tä olät lhame tä nemhit otkhajay, ohusek wuj tä lelhakli ihi. 

5Oyen tichunhayaja m'ayhay tä äyteschehen tä lewoye p'ante. 

6Opiyen ame otkweyey, ohusek iwat ahilä, ohätet iwoye honhat tä tamchäy, 
iwatlä inät. 

7Iwuk, chulh n'oho'thahya, tsi oyalh tatäy t'at. Yej n'äyej n'oho hach'otyaj, 
häpkhilek n'am tan'isej wichi tä pajche y'inhen. 

8Tä nech'e fwalapej täfwnhat n'oyej ahumnhayaj tä nittäya, tsi am t'at tä ot'ekha 
ame. Chufwen n'oyej m'ak tä is yämthilek owoye, tsi am t'at tä oneyhatphä amej 
ohusek. 

9Iwuk, fwayhat n'oyej otayhfwas, tsi am t'at tä olethan ame. 

10Chufwen n'oyej yämthilek owoye anech'ethayaj, tsi ahäpe oka Dios. Tä achowej 
ihi, is chik lehän n'okwe on'äyij tä is alhoho. 

11Iwuk, tä ahäpe Dios tä matche, läyit'atn'o. Wet tä ahäpe Elh tä is, tonphän'o tä 
oihi olhakli. 

12Wet tä nittäya ahumnhayaj, täyhat nilhokej otayhfwas, tsi ohäpe akawo. 

Salmo|Sal 144 

David iwo graciasayej Dios 

1Lewujyaj ihi Lhawuk tä häpe oletnhawet. Lham tä ichufwenn'o yämthilek 
otkhajay tä owo oka'tshayaja. 

2Lham häpe och'otfwa tä t'u n'oye wet äp nileya n'oyej. Häpe ow'et tä atojphä tä 
oihi tä oweskatch'oye otayhfwas. Häpe Ofwayhthi wet oisej tä olhaifwamthi, wet 
lham tä itichufwi okhajyhayaj nilhokej wichi. 

3Iwuk, ¿chipte tä lhen atichunhayaja hin'o? ¿Atsi m'ak tä häpe? Tsi hin'o t'at, ¿wet 
chipte tä ka'ena w'et m'ayeka? 

4Hätet iwoyek n'oyalh t'at, wet ifwalas tä lew'atshancheyaj yik t'at, hätet iwoye 
hupel. 

5Iwuk, ch'esajche aka pules wet nuhchä. Tijtej akwey häp chenhas yämthilek 
tutsaj tälho. 

6Thattshi hach'ähal tä häpe lep lhayis, wet okwes atayhfwas yämthilek inukwe 
alhoho. 

7Piyen akwey tä lhe puleye, wet fwayhat n'oyej inät lhayis tä takhajayhen. 
Fwayhat n'oyej wichi tä w'enha lhamejen, 

8häp wichi tä lhämtes kamatachehen, wet fwetaj is alhoho tä hit'untejche lhämet 
tä kamatache m'ak at chik häpe. 

9Dios, otenla otenek tä nech'ayek tä oaiwujyen. Owohla lechosayej arpa wet 
ot'ichoyhilhila. 

10Tsi letach'ote reyes wet lefwayhatn'o tä ohäpe akawo David. 

11Fwayhat n'oyej n'ofwajnhat tä y'uy, fwayhat n'oyej lakhajyhayaj häp wichi tä 
w'enha lhamej, häp lhamel tä lhämtes kamatachehen, wet fwetaj is at alhoho tä 
hit'untejche lhämet tä kamatache m'ak at chik häpe. 

12N'amel lhales lhaichihelthen t'at, hätet iwoye n'okäs. Wet lhales tsinhay hätet 
iwoye niyat lewukwe kach'utey. 

13N'amel lhakapuchehis tapokwe, nilhokej m'ayhay tä n'olhäk tä ihiche, wet 
lhaläy lhäy'epej lhip tä ihiche lhaka honhates. 

14Lhaläy w'asetas hich'otshanhen, wet lewit'äy ihihit'a leles. Wet ihichet'a m'ak 
chik n'ailhaklithen tä y'ehi lhaw'et. 

15Wichi chik nilhokej tähestso iyej, letamsekis ihi t'at. Wichi chik yen lewuka 
Lhawuk Dios, letamsekis ihi t'at. 

Salmo|Sal 145 

Lhawuk häpe Dios tä lewujyaj ihi lhäy'e tä hap'altsentsaj 

1Dios tä ahäpe oka Niyat, oyenlat lhämeta awujyaj wet olehiyejt'ala tä oaiwujyen. 

2Ifwalapej ifwalapej oaiwujyen, wet tek olehiyeja tä oaiwunit. 

3Lhawuk häpe N'owujtaj tä Lhamya wet t'uhawetej tä wichi iwujyen. Lham 
lewujyaj nehit katsik ihanej. 

4Wichi ifwenhihola leles häp achumtes tä isen, pajla'tha nichate lepes lheley. 
Lhamel yenlat lhämeta m'ayhay tä äyteschehen tä lhenlhi. 

5Wichi yämhiyela aniyatyaj tä lewujyaj ihi, wet olham oyämhiyela enhay tä isis. 

6Wichi yämhiyela m'ayhay tä äyteschehen tä lewoye, wet olham oyämhiyela 
awujyaj. 

7Wichi yämhiyela tä matche tä ahäpe hap'altsentsaj. Lhamel yenlat leteneka tä 
ahäpe N'owuk tä is. 

8Lhawuk häpe Dios tä is wet äp hap'altsentsaj, nakenhiyejt'a lewäk, iteläytej t'at, 
wet wuj lehumnhayaj. 

9Lhawuk hip'altsen nilhok wichi, wet wuj tä t'uyehen häp lhenhay. 

10Iwuk, is chik nilhokej enhay aiwunit t'at, wet nilhokej aka wichi is chik 
aiwujyen. 

11Is chik lhamel yäme aniyatyaj lewujyaj lhäy'e achumtes tä äyteschehen. 

12Is chik ifwenhomche iyhäj häp akhajyhayaj lhäy'e aniyatyaj lewujyaj. 

13Aniyatyaj häpe m'ak tä nittäya, wet nofwit'ala pajla'tha nichäte wichi tä lepes 
lheley. Lhawuk yäm matche nilhokej lhämtes, wet ispej m'ak tä iwoye. 

14Lhawuk ilehiyejt'a lhamel tä nichät katsi, wet ineyhatphä iyhäj tä laj 
lakhajyhayaja. 

15Nilhokej wichi aiyahin t'at, lhamel iniwhich'oyek lew'enhomche lhäk tä 
nichätepej lewhäy. 

16Lew'enhomche lhamel m'ak tä naya, lhäm yipsejen lhäk tä tälho akwey. 

17Is alhoho nilhok m'ak tä iwoye häp Lhawuk, wet lakäpfwayaj tälhe t'at 
lechumtes. 

18Lhawuk tek atofwehlä häp lhamel tä t'änch'oye, häp lhamel tä lehusey ts'ilak tä 
t'änch'oye. 

19Wet häp lhamel tä ihumin wet iwoye lhämtes, hiw'enho t'at m'ak chik iwatlä. 
Chik t'alhe Lhawuk lech'otyaj, tach'ote t'at, iläte wet ifwayhthen. 

20Lhawuk t'uye t'at häp lhamel tä ihumin, mat häp wichi tä ni'isa itäyhat t'at. 

21Is chik owunit t'at Lhawuk. Is chik nilhokej wichi iwujyen lhey tä t'amajchet, 
athana wet pajla'tha tiyäj'attsiy. 

Salmo|Sal 146 

“Tä kamaj oläy owunthila Lhawuk” 

1¡Lewujyaj ihi Lhawuk! Owunthila häp Lhawuk imälhewek ohusek. 

2Tä kamaj oläy owunthila häp Lhawuk, otenla otenkay tä owujyen oka Dios tä 
kamaj oihonhatena. 

3Yej t'ekhaye hin'ol tä len'ohyajay ihi, tsi hin'ol t'at, ihanhiyejt'a iwoyneje 
yämthilek ifwayhat elh. 

4Wet y'inhen, yachajo tä honhat t'at, wet noj häp m'ayhay tä iwaklhat yämthilek 
iwoye. 

5Letamsek ihi elh tä yen lech'otfwaya Lhawuk wet itiyejpej t'ekhahyaj häp Dios tä 
Jacob laka Dios. 

6Lham yenlhi pule lhäy'e honhat, lhäy'e lewomekitaj, lhäy'e nilhok m'ayhay tä 
ihiche, wet iwohit'a elha lhämet tä pajche iwoye. 

7Lham tach'ote wichi tä õ'lhaklitwethä, wet hiw'enhomche lhäk häp nehläs 
länhay. Lhawuk inuhatchephä wichi tä õhp'ohiche, 

8wet hiw'enyenchehen honhat häp asnamis. Lhawuk ineyhatchephä wichi tä laj 
lakhajyhayaja, wet ihumin iyhäj tä isen. 

9Lhawuk t'uyehen wichi tä w'enha lhamej, wet hiw'enho lhäk tesalis lhäy'e 
chipenhas, mat iwetahayen häp wichi tä ni'isahen. 

10Lepes ihichet'ala Lhawuk leniyatyaj. Jerusalén lheley, aka Dios leniyatyaj ihihila 
pajla'tha tiyäj'attsiy. ¡Lewujyaj ihi Lhawuk! 

Salmo|Sal 147 

Õ'wunit Lhawuk tä takhajay lhäy'e tä hap'altsentsaj 

1¡Lewujyaj ihi Lhawuk! Matche tä is tä oten otenkay tä owunit lhaka Dios. Matche 
tä wichi ihuminche, wet äp t'uhawetej t'at häp lham. 

2Lhawuk inech'aynhi Jerusalén, wet inachaj Israel lhayis tä ihi honhat tä 
kalew'eta. 

3Ichesthen wichi tä lehusey lefwitajayaj ihiche, wet itiyej kanhi m'ak tä ilän 
letichunhayajay. 

4Ihanej t'at chihätefwas katetsel tä iche, wet iwo lheya elh tefwajpejni. 

5Ihichet'a m'ak chik w'awulhi Lhawuk, wet äp wuj lakhajyhayaj wet lepes 
ihichet'a lehanyaj. 

6Ineyhatphä wichi tä w'et m'ayhayhas t'at, wet yen w'et m'ayeka häp lhamel tä 
ni'isa. 

7Wo lechosayej arpa wet ten atenkay tä lewo graciasayej Lhawuk Dios. 

8Tä lham yok, “Is chik pule näm”, wet näm t'at yämthilek inät nitsäype honhat, 
wet lham t'at tä ne'tek hup tälhes i'pe chenhas. 

9Hiw'enho lhäk häp itshätäy lhäy'e tsetwos leles tä nichuyuhen. 

10Häpkhit'a yel'atas lakhajyhayaj lhäy'e hin'o lakhajyhayaj chik Lhawuk akäjejlhi. 

11M'ak tä Lhawuk wuj tä akäjejlhi häpe t'at wichi tä ihumin häp lham, wet iwoye 
lhämtes, wet t'ekhaye tä Dios wuj tä ihumnhen lhamel. 

12Jerusalén, wujyen häp Lhawuk. Sión, wujyen aka Dios. 

13Lham yäm t'unhiche awukwey lepechal, wet takäpfwaye ales tä ihi aka hupuy. 

14Ichäje letamsek aka honhat, wet yäm wuj aka yachuyaj tä lhäy'e lhip tä is. 

15Ichen honhatena häp lhämet, wet yofwajkwet nichäte nilhokej honhat lhipey. 

16Yenlhi fwiy'et, hätet iwoye tson'ataj w'ole, wet nitsäype honhat hätet iwoye 
holo. 

17Itsäy honhate kalatu tä wus, wet tä lhäy'e lhip tä techäjche, inät welan at 
fwiy'eta. 

18Mat häte chik lham yok, “Is chik wachuhi”, wet wachuhi t'at. Ichen yafwthitaj 
wet inät yik t'at. 

19Hiw'enho lhämtes lhäy'e lechufwenyajay häp laka wichi Israel. 

20Mat tek iwoyeje tähestso häp wichi iyhäj, wet lhamel nitäfwenhiyejt'a Lhawuk 
lhämtes. ¡Lewujyaj ihi Lhawuk! 

Salmo|Sal 148 

Lhawuk lhenhay iwunit t'at häp lham 

1¡Lewujyaj ihi Lhawuk! ¡Wujyenay Lhawuk, amel tä lheyay puleye! ¡Wujyenay 
Lhawuk, amel tä lheyay kaphä! 

2¡Nilhok amel ángeles, wujyenay Lhawuk! ¡Nifwotaj tä lheyay puleye, wujyenay 
Lhawuk! 

3¡Ifwala lhäy'e iwel'a, wujyenay Lhawuk! ¡Katetsel tä isiche, wujyenay Lhawuk! 

4¡Pule tä atojphä, wujyen Lhawuk! ¡Inät tä lhe'pe pule, wujyen Lhawuk! 

5Wujyenay Lhawuk lhey, tsi lham ne'tek iche m'ayhay wet iche t'at. 

6Lham yenlhi m'ayhay wet ichehen t'at yämthilek tiyäj'attsiy, tatäyhit'ala, wet 
iwoyeje lhämet tä häpe ley yämthilek elhpej lhenek, m'ak tä häpe häpe t'at. 

7¡Nilhok m'ayhay tä i'pe honhat, wujyenay häp Lhawuk! ¡M'akitas tä lewomekitaj 
lheley, lhäy'e inät tä pitoj, wujyenay häp Lhawuk! 

8¡Pelhay tä talepi lhäy'e kalatu, fwiy'et lhäy'e pule tutsaj, wujyenay häp Lhawuk! 
¡Yafwthitaj tä äytaji tä iwoye Lhawuk lhämet, wujyenay häp Lhawuk! 

9¡Chenhas lhäy'e tayhi, lhäy'e hal'äy tä iwo lhaya, wujyenay häp Lhawuk! 

10¡Itshätäy tä n'oläy lhäy'e iyhäj tä ihi tayhi, wujyenay häp Lhawuk! ¡Afwenchey 
lhäy'e amlhäs, wujyenay häp Lhawuk! 

11¡Reyes tä i'pe honhat lhäy'e nilhokej wichil, wujyenay häp Lhawuk! ¡Nilhok 
niyatey lhäy'e hin'ol tä lhamenya, wujyenay häp Lhawuk! 

12¡Thänhäy lhäy'e nä'tshas, mamses lhäy'e lhutshay, wujyenay häp Lhawuk! 

13¡Nilhokej wujyenay häp Lhawuk lhey, tsi tajlhamat lham tä lewujyaj ihi wet 
pule lhäy'e honhat laka Niyat t'at! 

14Lham hiw'enho lakhajyhayaj häp laka wichi. ¡Nilhokej amel tä ahäpehen laka 
wichi, häp Israel lhayis tä alehumnhay, wujyenay! ¡Lewujyaj ihi Lhawuk! 

Salmo|Sal 150 

Is chik nilhokej wichi iwunit Dios 

1¡Lewujyaj ihi Lhawuk! ¡Wujyenay häp Dios tä ihi Lew'et tä T'amajchet! ¡Wunitay 
tä ihi Lew'et tä wuj tä ipuleye! 

2¡Wujyenay Dios tä lhenhay takhajayhen! ¡Wunitay tä lewujyaj lajit lepesa! 

3¡Afwutchehen afwolis tä tson'ataj ch'ul tä lewujyen Dios! ¡Chuma arpa wet wo 
lepaka tä lewunit Lhawuk! 

4¡Koy tä lewujyen wet sichäthi panderos! ¡Chuma nilhokej afwolis tä w'enhahiche 
tä lewunit Lhawuk! 

5¡Ajwek chinaj lhipey tä lepak ihi tä lewujyen Dios! ¡Sichäthi achälhtsaj tä lewunit 
Lhawuk! 

6¡Is chik nilhok m'ayhay tä leyalh ihi, wujyenay häp Lhawuk! ¡Lewujyaj ihi 
Lhawuk! 

Prov 

Prov 1 

M'ak tä häpe n'ohanyaj 

1Häp tähesna David lhäs Salomón lhämtes, häp lham tä häpe Israel laka rey. 

2Iwoye lhämtesna yämthilek letäfwelej m'ak tä häpe n'ohanyaj lhäy'e 
n'ochufwenyaj, wet äp lehanej n'olhämtes tä yäme m'ak tä wuj tä laha ihi, 

3yämthilek i'amej n'ochufwenyaj tä aisej, wet lewoye t'at m'ak tä t'uhawetej wet 
is alhoho. 

4Häp n'olhämtesna ihanej iwoyneje chik ichufwenhen wichi, yämthilek 
hin'olwethä häp lhamel tä nihn'olawethä, wet mamses yen tichunhayaja 
yämthilek lehanyaj ihi. 

5Elh tä ahantsaj tach'ahuye n'olhämtesna wet lhäy'epej lhip lehanyaj. Wet elh tä 
letäfwnhayaj ihi isej n'olhämtesna wet lhäy'e lhip tä ihanej iwoyneje m'ak tä 
iwoye, 

6häpkhilek ihanej m'ak tä ahantses yäme, lhäy'e m'ayhay tä itech'aynej, lhäy'e 
m'ayhay tä õhn'ältehen. 

7Oyok, humin Lhawuk wet woye lhämtes, tsi häp tä n'ohanyaj tälhe. Wichi tä 
kachuhantses yen w'et m'ayeka n'ochufwenyaj lhäy'e n'ohanyaj. 

M'ak tä õne'tek mamses iwoye 

8Yäs, ch'ahuye ajcha tä aichufwen, wet yej leyej m'ak tä ako itäfwnhat amej, 

9tsi häpkhilek asilatyaj, hätehlat iwoye amis wok n'olhetek t'ak tä wuj tä isilataj. 

10Yäs, chik wichi tä lech'isukyajay ihi fwetaj ikan amej, yej alewahnej. 

11-12Elat lhamel yok, “¡Nek n'okwehen! ¡Is chik y'aniwhi hin'o chik häpe wet 
n'alän! ¡Tej chik newache m'ak chik tamenej wet lakäjyajay ihi, mat n'alänhen 
t'at! 

13¡Wet n'ahäpkhihena hin'ol tä wuj lakäywet tä hiw'en! ¡Lhat'etantes 
tapohikwela lhawukwey! 

14¡Lhu, häte am lew'enla m'ak tä alewuk, häte iwoye olhamel, wet ihla n'amejen 
chinaj t'äj tä y'awatlä!” 

15¡Yäs, yej lhekche lhamel tä lhämtes mälhyej'attso! Atontehlä lakeyis, 

16tsi lhamel nakele m'ak tä ni'isa tä iwoye, nakele yämthilek itsäy w'oyis. 

17Laha ihihit'a n'otkanyaj tä õyenlhi chik afwenchey hiw'en. 

18Mat hin'oltso yenlhit lhamhohen t'akanyaj, wet yenlhit lhamhohen lewit'äyhyaj. 

19Häp täjtso lepes häp hin'ol tä t'uhläk wuj m'ak tä hiw'en. T'akänyaj tä ni'isa 
ilänhen. 

¿Atsi m'ak chik in'oyej chik n'am watlä n'ohanyaj? 

20N'ohanyaj t'än tä tumche hupuy kawayhil, ifwitsenej lechos tä ihiche lhipey tä 
ischephä. 

21T'äne wichi tä wuj tä ilunhen, wet iwo lhämetayej lhamel tä lhaihutwek tä ihi 
hupuy lepelis. 

22Yok, “Amel tä kahanache m'akejen, ¿atsihila ifwalak lehan m'akejen? Amel tä 
alhen aläkwyhantsesa, ¿atsihila ifwalak leleyej tä lhen akäjyaja täjtso? Amel tä laj 
ahuseya, ¿atsihila ifwalak leleyej tä lhen w'et m'ayeka n'ohanyaj? 

23Ch'ahuyaye ofwonyaj wet otihla amejen ohusek, wet itäfwnhatla amejen 
otichunhayaj. 

24Ot'än amehen, mat letach'ahuhit'a n'oye. One'tek leho n'oye, mat lewohiyet'a. 

25Lewohiyet'a olhämet tä one'tek lewoyaye, wet tek letach'ahuye ofwonyaj. 

26Tä mälhyejtso, olhamlak ot'ischey amejen chik nichät amehen awit'äyhyaj. 
Olhamlak oailäkwethä chik let'ilejen anowayhyaj, 

27chik näm amehen m'ak tä tanhoch'ay lhäy'e m'ayhay tä ni'isa wet 
ailhaklitwethä, hätehlat iwoye pelhay tä fwitsaj, iwasthiche nilhokej m'ayhay. 

28“Wet chik mälhhiyejatso, lefwetajla let'än n'oye, mat tek onchulhla amho. 
Lefwetajla let'u n'okwe, mat tek lelhokla n'oye, 

29tsi lhen w'et m'ayeka n'ohanyaj, lehuminhit'a Lhawuk wet lewohiyet'a lhämtes. 

30Tek lewatlä ochufwenyaj wet lhen w'et m'ayeka ofwonyaj. 

31¡Lekathiyeja laha m'ak tä ni'isa tä lewoye, hätehlat iwoyek letshatejen ämtes tä 
ni'isachehen! 

32Tsi tä kahanache m'akejen, lewetahen wet let'inhen, wet tä laj ahuseya, 
letekm'ahatwethä wet attäy t'at. 

33Mat häp elh chik tach'ahuhila n'oye, letamsek ihihila, wet tek nowayhlahläk 
lewit'äyhyaj ihichela.” 

Prov 2 

M'ak tä elh isej tä tälho lehanyaj 

1Yäs, a'en lewuka olhämtes wet en atichunhayaja. 

2Ch'ahuye n'ohanyaj wet tihi ahusek yämthilek lewoye. 

3Mälhetwek ahusek tä let'alheje Dios yämthilek ayen häpeya elh tä lehusek ihi. 

4Amälhetwek tä let'ukwe tähestso, hätet iwoyek let'ukwe chinaj t'äj wok 
n'okäywet tä õ'iskat. 

5Chik lewoye täjtso, letäfwenhiyeja m'ak tä is chik lewoye yämthilek lehumin 
Lhawuk wet lewoye lhämtes, wet nech'e mathichelak letäfwelej Dios. 

6Tsi Lhawuk lham t'at tä hiw'enhomche wichi lehanyaj. M'ak tä häpe n'ohanyaj 
lhäy'e n'otäfwnhayaj tälhche lak'aj. 

7Lhawuk tach'ote wet t'uye lhamel tä is alhoho m'ak tä iwoye wet newache letes. 

8T'uyepej iyhäj tä inukwe len'äyij tä is alhoho, wet t'amajej iyhäj tä t'ifwtiyej 
lham. 

9Chik letach'ahuye olhämtes, lehanhiyeja m'ak tä is alhoho wet äp is, wet 
alewaklhat t'at yämthilek lewoye m'ak tä is. 

10Tsi n'ohanyaj tiyäjla amho wet ikäjyenhilhila ahusek. 

11Chik lhen atichunhayaja wet ahanyaj ihi, häpkhilek t'amaj amej wet tek attäy. 

12Ifwayhthila amej n'äyij tä ni'isa, lhäy'e hin'ol tä iwoye lhämtes tä t'akanyajay, 

13häp lhamel tä ileche n'äyij tä is, wet inukwe n'äyhäy tä honatsichehen, 

14wet yen käjyaja tä iwit'äyen iyhäj, wet ihumin m'ak tä ni'isa tä iwoye, 

15wet nistakej n'äyij tä is alhoho, wet inukwe n'äyhäy tä hits'ulhakchehen. 

16Wet n'ohanyaj ifwayhthila amej atsinha tä lech'efwa ihi tä ikänitlhi amej 
lhämtes tä akäschehen, 

17häp lham tä iwom t'unfwa tä ichun wet hip'ethatlä lhämet tä iwoye tä ihi tä 
Dios tatache. 

18Chik lenukwe n'äyij tä tiyäje lew'et, letataye t'at ilek, hap'itsekw'et t'at. 

19Wet hin'ol tä tiyäjchufwi lewukwe, tek lhamel inukwephä, wet nemla yachajok 
inuhikwela n'äyij tä tiyäje n'ow'atshancheyaj. 

20Tä mälhyejtso, nukwe n'äyij tä is wet woye m'ak tä wichi tä isen iwoye. 

21Tsi lhamel tä is m'ak tä iwoye wet newache letes, tatäyhit'a tä ihi t'at honhat tä 
lew'et. 

22Mat häp lhamel tä iwoye m'ak tä ni'isa wet ileche Dios len'äyij, õ'tihiyeja 
kanhihlä honhat tä ihi. 

Prov 3 

M'ak tä is chik elh iwoye chik t'uhläk iwoye Dios lhämet 

1Yäs, yej p'ethatlä ochufwenyajay, wet amajeji ahusek olhämtes, 

2wet wujla'pe ifwalas lhäy'e nekchämis tä leläy, wet wujla atamsek chik i'amej. 

3Yej lhekach'oye n'ohumnhayaj lhäy'e m'ak tä matche. Ti amej, hätet iwoyek lhen 
amisa, wet lesaynhi ahusek, 

4häpkhilek Dios lhäy'e wichi akäswethä amej. 

5Mälhetwek ahusek tä let'ekhaye Lhawuk, yej t'ekhaye am ahanyaj. 

6Tihi Lhawuk nilhokej m'ak at chik häpe tä lewoye, wet lhamlak isyen alhoho. 

7Yej fwetaj wuj tä lehan m'akej, mat humin Lhawuk wet woye lhämtes, wet atiyej 
kanhihlä m'ak tä ni'isa. 

8Häp täjtso kacha tä wuj tä is yämthilek aikhajyen. 

9Wujyenej Lhawuk nilhokej m'ak tä akäywet, lhäy'e akäs lhay tä ichun tä lelanhi, 

10häpkhilek tapokwe akapuchehis wet aka hat'es nitsäywethä tä lehis tapokwe. 

11Yäs, yej t'ulhan chik Lhawuk iti amej letasnhayaj tä ifwonej ame m'ak chik lham 
nhuminache. 

12Tsi Lhawuk itasin elh tä lham ihumin, hätet iwoye hin'o tä itasin lhäs tä 
lehumnek. 

M'ayhay tä isen tä tälho n'ohanyaj 

13Elh chik nilhoke n'ohanyaj, Dios lakäpfwayaj tä is iyej. Häpe t'at elh tä lehusek 
ihi, 

14tsi m'ak tä ikalhi inu'pe m'ak tä õ'kalhi tä tälho chinaj t'äj, wet laha inu'pe oro. 

15Laha ihi n'ohanyaj, inu'pe tuntey tä isis. Nilhokej m'ak tä wichi ikänch'oye, tek 
w'awulhi n'ohanyaj tä laha ihi. 

16N'ow'atshancheyaj tä pitaj häp tä tälhe, lhäy'e n'okäywet, wet lhäy'e n'owujyaj. 

17N'ohanyaj len'äyhäy häpe n'äyhäy tä ischehen. Chik lenukwehen, atamsek ihi 
t'at. 

18Häpe t'at hal'ä tä iwo lew'atshancheyaja häp wichi tä itsok, wet Dios 
lakäpfwayaj tä is iyejen lhamel tä nileyayej. 

19Lhawuk yenejlhi honhat häp lehanyaj, wet hit'unteji pule lhayis. 

20Wet tä lehanyaj ihi, hiw'enhathen lewomekitas, wet itälhtho pule ayas. 

Elh chik lehanyaj ihi, is alhoho len'äyij 

21Yäs, tipej amej n'ohanyaj wet en atichunhayaja, isit'ak yik hach'oye wet nemhit 
lew'en. 

22Tsi häpkhilek haw'atshancheyaj tälho wet aisilatyenla, tehlat iwoye n'olhamis. 

23Wet tek ihichela awit'äyhyaj chik lenukwe n'äyij. Ihichet'ala m'ak chik 
letanhäphänej. 

24Chik lewo elakw'eta, ihichet'ala anowayhyaj, wet chik lemä, atamsek ihi t'at. 

25Tek lenuhthila amho m'ak chik aiselkat chik ni'isa, wok n'owit'äyhyaj chik 
nichätpe wichi tä ni'isahen. 

26Tsi Lhawuk hiw'enla amho ahusek yämthilek lechaye t'at häp lham, wet tek 
lechäthihola n'otkanyaj chik häpe. 

Tiyej hach'otyaj aelh 

27Elh chik häpek iwatlä hach'otyaj, yej alefwonlä chik lew'en tä lekalhi. 

28Yej tahuyej aelh wet lhok, “Mäh tapilak ifwala, ow'enla amho m'ak tä lewatlä.” 

29Yej woyeje atichunhayaj tä ni'isa aelh tä icha ame. 

30Yej t'ukwe m'ak chik lhen tesayej aelh wet letatayhlä, chik newache m'ak chik 
ni'isa chik iwoyej ame. 

31Yej lhok, “Häp tä is hin'o tä ka'atännhatsaja”, wet yej ten m'ak tä iwoye. 

32Tsi Lhawuk y'ulhan häp wichi tä iwoye m'ak tä ni'isa, mat ihumin t'at tä iyej 
wichi tä isen. 

33Lhawuk takäpfwayeje m'ak tä ni'isa lew'et hin'o tä ni'isa, mat takäpfwayeje 
m'ak tä is lew'etes wichi tä isen. 

34Lhawuk iläkwethä häp wichi tä aläkwyhantses, mat hip'altsen häp iyhäj tä 
lhaknichäjawethä. 

35Ahantses t'awayhat häpe t'at lewujyaj, mat häp akachuhantses lelhukla tä w'et 
m'ayhay t'at. 

Prov 4 

Chunkat tä lewatlä n'ohanyaj 

1Mamses, ch'ahuyaye ajchalis lhämtes tä ne'tek lewoyaye. Tetshan, häpkhilek 
lehanej m'ak tä is. 

2Ochufwen amejen m'ak tä is chik lewoyaye. Tä mälhyejtso, yej leyej 
ochufwenyajayna. 

3Tsi häte olham ohäpehte elh tä lajcha ihi, wet oko wuj tä ihuminn'o. 

4Ojcha yokwe tä ichufwenn'o: “Enpej atichunhayaja olhämtes. Woye m'ak tä 
one'tek lewoye, häpkhilek haw'atshancheyaj ihi. 

5Is chik lewatlä n'ohanyaj wet lewatlä n'otäfwnhayaj. Yej p'ethatlä olhämtes wet 
yej kachu. 

6Humin n'ohanyaj wet yej leyej, tsi t'amajila amej. 

7Chunkat tä lewatlä n'ohanyaj lhäy'e n'otäfwnhayaj. 

8Humin wet aineyhthiphäla. Wujyen wet aiwujyenla. 

9Yenla awayhata n'olhetek t'ak tä wuj tä isilataj, wet yäythiyeja etek.” 

N'ohanyaj häp tä ipäyen ame n'äyij 

10Yäs, ch'ahuye olhämtes wet a'en lewuka, wet wujla'pe nekchämis chik 
haw'atshancheyaj ihi. 

11Ohänla amche n'ohanyaj len'äyij. Otch'otla ame yämthilek lenukwe n'äyij tä is 
alhoho, 

12wet tek ihichela m'ak chik inu ahilä, ihichet'ala m'ak chik letanhäphänej chik 
lenu alhoho. 

13Akwey untej ochufwenyaj wet yej leyej. Amajej, tsi häp tä haw'atshancheyaj. 

14Yej nukwe len'äyij wichi tä kahap'altsentsesa, wet yej ten lhamel tä ni'isa. 

15Yej nukwe len'äyij, atontehlä. Mäch'oye lhamel wet tujlhache han'äyij. 

16Tsi chik niwoyaye m'ak chik ni'isa, imähihent'a, wet chik niläna elh chik häpe, 
nahati ilänhit'a. 

17Lhamel tufw pan tä tälhe m'ak tä ni'isa tä iwoye, wet iyäyej hat'es tä t'etantes. 

18Mat häp wichi tä isen lhamel len'äyij hätet iwoye ifwala tä nech'e inuphä, 
lhäy'epej lhip, lhäy'epej lhip tä isi. 

19Mat häp wichi tä iwoye m'ak tä ni'isa, len'äyij honatsi t'at, wet hiw'enhit'a m'ak 
chik tanhäphänej. 

N'ohanyaj häp tä n'ow'atshancheyaj tälho 

20Yäs, tetshan olhämtes wet ch'ahuye m'ayhay tä oyäme. 

21Yej p'ethatlä wet amajeji ahusek, 

22tsi elh tä iwoye häpe t'at lew'atshancheyaj wet kacha yämthilek t'isan isej. 

23Uye ahusek, nuhatpe m'ak at chik häpek let'uye, tsi häpe t'at tä 
haw'atshancheyaj tälho. 

24Tetshan m'ak chik let'uhläk lhäme, häpkhilek ka'ena ämeta m'ak chik 
kamatache. 

25Tetshan m'ak chik is alhoho, yej leyej tä leyahin m'ak tä ihi tä letatache. 

26Chunkat tetshan m'ak tä let'uhläk lewoye, häpkhilek ispej alhoho. 

27Yej tatsayej kanhi tä lewoye, wet yej woye m'ak tä ni'isa. 

Prov 5 

Uhlä atsinha tä lech'efwa ihi tä t'uhläk isakan amej 

1Yäs, tetshan olham ohanyaj wet ch'ahu n'oye tä oyäme m'ak tä ohanej, 

2häpkhilek is m'ak tä lewoye wet m'ak chik lhäme häpe t'at m'ak tä matche. 

3Tsi atsinha tä lech'efwa ihi akäj lhämtes tä iwoye, hätet iwoye akäyek. 

4Mat tä lepese hätet iwoye m'ak tä tapay wet äp y'uy, inu'pe n'ofwajnhat tä 
lhayhil nitäkw. 

5Ihänla ame n'op'itseyhay lew'et, tsi len'äyij tä inukwe tiyäje t'at n'ot'ilek. 

6Wet ihuminhit'a n'äyij tä tiyäje n'ow'atshancheyaj, wet kalelhäjit'a m'ak tä 
iwoye. 

7Tä mälhyejtso, tä ahäpehen oles ch'ahu n'oye athana wet woye m'ak tä ofwel 
amhohen. 

8Yej aletott'ayne atsinha tä lech'efwa ihi wet yej hoye lewukwe. 

9Tsi chik lewoye täjtso, wichi iyhäj tä kahap'altsentsesa isila amej wet ahäpkhila 
elh tä w'et m'ayek t'at. 

10Lhamel iwohla kotsayej akäywet lhäy'e nilhokej m'ak chik tälho achumtes. 

11-13Chik mälhyejtso, chik nemla akhajyhayaj ihi nech'ehilak letichunche täjtso 
wet lhohlak: “¿Chipte tä n'am woyehte m'ak tä is alhoho, wet tek owoye tä 
õ'näyej n'oho m'ak tä ni'isa, wet n'am woye lhämet n'ochufwenyajwos tä 
ichufwenn'o? 

14Tatäy lhimphaj wet matche tä owit'äyhyaj in'oyej tä oiyej wichi.” 

Yej leleyej atsinha tä hach'efwa 

15Chik lechim, yäyej inät tä ihi apek. 

16Yej w'et letsäylhi inät tä ihi aka ts'ifwik, yej tsächehen hupuy kawayhil. 

17Ts'ilak am tä alewuk ts'ifwik lhäy'e inät tä ihi, lewukhit'a wichi iyhäj. 

18Is chik Lhawuk lakäpfwayaj tä is ihi t'at aka ts'ifwik, wet wo akäjyajayej häp 
atsinha tä lhen unfwaya tä amamse, 

19häp lham tä laj lefwitseyaja. Is chik nittäya lehumnhayaj tä iti amej nilhokej 
ifwalas. 

20Yäs, yej läna amej atichunhayaj chik leyahin atsinha tä lech'efwa ihi. Yej 
tatsufweleja atsinha elh. 

21Lhawuk itetshan t'at m'ak tä hin'o iwoye, niwohit m'ak chik niw'ena. 

22Hin'o tä ni'isa, lakey tä iwoye yen lhäytseka. Lech'isukyaj hätet iwoye niyhäy tä 
yäyitlhi. 

23M'ak tä lhaknitsokayejlhi tä iwoye ihäne t'at t'ilek. Lhektshanyaj tä wuj tä 
iwoye tamenhiyejak tatäy. 

Prov 6 

Chik aelh t'alhe m'ak tä lewuk elh, yej lhok, “Olhamlak okeltejlhi” 

1Yäs, chik alelhuhyenej aelh laka pi'ä, 

2hätet iwoyek lhäyitlhi amej ämtes, wet ayen lhäytseka. 

3Lhehi t'at takweyey häp hin'o tä aelh letes ihihlä. Yäs, chik let'uhläk letafwayej 
täjtso, woye täja: Hoye aelh wet keltejlhi yämthilek tiskanpe letes. 

4Yej t'elej wet yej lemä, 

5afwayhtej awit'äyhyajtso, atech'aynej ch'iwase tä lhaifwayhtej hin'o tä 
ichowalhe, wok afwenche tä n'otkwey nistakej. 

Tetshan m'ak tä siwanhas iwoye wet achufwenej 

6¡N'etäjayis, lhek yahin m'ak tä siwanhas iwoye! Tetshan lakey wet achufwenej. 

7Tej tä newache elh chik laka niyat, 

8mat tachumlhi t'at wet ihutwek lhäk tä kamaj kapelhayisa, ihutwek hal'ä lhay tä 
y'o yämthilek lhäk iche t'at. 

9¡N'etäjayis, naya tä lemä! ¡Nephä, yej lemä! 

10Tä lekän nahati wet letatsufwel amej yämthilek akäj tä lemä, 

11hap'altseyaj ailänla wet nehläs nichätla atape, hätehlat iwoye etantsaj chik 
aipäjlhi. 

M'ak tä hin'älit hin'o tä ni'isa 

12Hin'o tä ni'isa iwoye t'at m'ak tä ni'isachehen. Häpe hin'o tä lhämtes 
mathichehent'a. 

13Tä yämlhi, isuyhthipej tatelho, wet äp ilanlhipej lepach'o, wet äp yämyenwethä 
lefwus. 

14Isit'a m'ayhay tä ihi lehusek, yen at tichunhayaja tä t'uhläk iwoye m'ak tä ni'isa, 
iläkwethä iyhäj, t'ukwe t'at laka'tshayaj. 

15Tä mälhyejtso, lewit'äyhyaj iselkatla wet lakacha ihichet'ala. 

M'ayhay tä Lhawuk y'ulhan 

16Iche seis m'ayhay tä Lhawuk y'ulhan, wok oyok, siete m'ayhay tä matche tä 
n'äyiho. Häp tähesna: 

17Olhaichäjlhi; olhämtes mathichehent'a; olän elh tä laj letesa; 

18owo ohuseka'pe otkanyaj yämthilek owoye; on'etäjiyet'a m'ak tä ni'isa; 

19oyäme m'ak tä n'am w'en, w'et oyämlhi; wet m'ak tä owoye tamenej tä 
tataywek iyhäj. 

M'ak tä n'okain'oyaj itone hin'o 

20Yäs, enpej atichunhayaja ajcha lhämet, wet yej leyej m'ak tä ako ichufwen amej. 

21Satyenhi ahusek wet ti amej, hätet iwoyek lhen amisa. 

22Ichunla ahiläk lelunlhi, wet t'uhla amek lemä, wet yämhilhila amhok len'om. 

23Tsi lhämtesna häpe n'ochäkw, wet lechufwenyajay häpe isi, wet lefwonyajay tä 
hiw'en amho häpe t'at han'äyij tä haw'atshancheyaj. 

24Tach'otla ame häpkhilek nikalha amhi atsinha tä ni'isa tä lech'efwa ihi chik 
fwetaj ikänitlhi amej lhämtes tä akäschehen. 

25Yej tihi ahusek tä lekäne tä isilataj. Yej yahinlä tatey chik aiyahin. 

26Atsinha tä kain'oyaj länek lakahat pan lhiphaj. Mat uhlä atsinha tä lech'efwa ihi, 
tamenla amej wet awit'äyhyaj ihi. 

27Tetshan, elh chik iti'pe let'okwe itäj, lew'uy y'o t'at, 

28wet elh chik t'äsche fwiyhol, lepach'ol y'o t'at. 

29Häp tä mälhyej'attso elh chik yikejlhi elh ch'efwa, iwohiyet'ak nikatayej 
n'otasnhayaj. 

30Elh tä nichuyu wet t'etan, õyen at häpeya hin'o tä ni'isa. 

31Wet chik õhw'enej, tiskanla'pe siete veces häp m'ak tä t'etane, wet äp 
õ'sohiyeja nilhok m'ak tä ihi lew'et. 

32Häp tä mälhyej'attso elh chik yikejlhi elh ch'efwa, lehusek ihihit'a. Elh tä iwoye 
täjtso, lhaiwit'äyen t'at. 

33M'ak tä ikalhihlä lakeytso, õ'wo lelätshaya wet õhn'äfwlhatlhi, wet lajit lepesa 
tä wichi y'ulhan. 

34Tsi hin'o tä lech'efwa atsinha, t'ischenyaj ihi wet lewäk ihi, wet tek itäyhthiyeja 
letes häp elh chik nichäte ifwala chik iwo hayahlä, 

35wet tek tachumlahlä m'ak chik elh fwetaj tiskanej letape. Tej chik wuj m'ak chik 
õ'fwenho, mat tatäyhit'a lewäk. 

Prov 7 

Atsinha tä ni'isa lakey tä iwoye 

1Yäs, ch'ahuye olhämtes wet en atichunhayaja. 

2Woye m'ak tä one'tek lewoye, häpkhilek haw'atshancheyaj ihi. Amajeji ahusek 
ochufwenyajay, hätet iwoyek let'uye ales. 

3Äytej afwus wet lesaynhi ahusek. 

4N'otäfwnhayaj en häpeya hach'inhä, wet n'ohanyaj en häpeya aelh. 

5T'uhla ame yämthilek akniwit'äyena häp atsinha tä lech'efwa ihi tä ikänitlhi 
amej lhämtes. 

6Iche ifwala tä ohoye oka ventana wet oyahinche t'at. 

7Ow'en wichi tä laj lehuseya, ow'en mamses, wet iche elh tä nitäfwelayej chik is 
wok ni'isa häp m'ak tä iwoye. 

8Yik t'at, tä nichäte esquina wet hap'alakpe n'äyij, wet ihoye atsinha tä kain'oyaj 
länek wukwe. 

9Wet tä ifwala y'uy wet nech'e honatsi, 

10inuphä atsinha tä tälhchufwi lewukwe wet ihoye mamse. Taw'uyhi lew'uyis tä 
isis, n'äl tä häpe t'at atsinha tä lakain'oyaj ihi. 

11Ifwunhiyejt'a m'ak at chik häpe. Häpe atsinha tä tek w'et yiklhaye wet 
len'äfwlhi ihihit'a, iwohit'a lew'etahchä, 

12ilunchehen hup kawayhil, takasthiche n'äyhäy tä iniwhichehlä hin'ol, elh chik 
nichutej itsoklhi. 

13Wet atsinhatso tä nichäte mamse, tatsufwelej wet hits'uhi lak'aj, n'äfwelhit'a, 
wet tahuyej wet yok: 

14“Pajchemat olän itshäwet tä ofwelnaj tä oyok, Olänla yämthilek olha'isyene 
Dios. 

15Häp tä tamenej tä ot'u amche, matche tä owatläk oaiw'en, wet tä oaiw'en, is t'at. 

16Owaklhatmat omäwet, och'enpe ow'uy tä isilataj. 

17Otsäype m'ak tä lenij akäjche, mirra, áloes, canela lenij. 

18Lhu wet n'attsufwelchewek, n'awoyej n'amehen tä y'akän lhamehen pajla'tha 
ifwala n'amejen. 

19Och'efwa ihit'a katsi, yik naji, ihoye honhat tä atofwe. 

20Wuj chinaj t'äj tä ichäj, atofwe ifwalanaj lewhäy chik tapinla.” 

21Matche tä atsinha inityen hin'o wet ikäsyenchehen lhämtes. Lepese, ikalhi t'at 
hin'o, 

22wet yikche atsinha, hätet iwoye weyis tä õ'tone lew'et tä õ'länhen itshätäy, 
hätet iwoye tson'ataj tä yikche hin'o tä yäyit, hätet iwoye ch'iwase tä õ'sakanej, 

23pajtha n'och'äha tajo t'at t'otle, hätet iwoye afwenche tä lhaiteläfwite hotanaj, 
ihanhiyejt'a tä t'ilek t'at. 

24Tä mälhyejtso, tä ahäpehen oles ch'ahu n'oye athana wet tetshan m'ak tä 
oyäme. 

25Yej tichunejlhi atsinha tä mälhyej tä oyämetso, yämthilek alemenyenej wet 
lhekche. 

26Tsi tamenej wujpey hin'ol tä lewit'äyhyaj ihi wok y'inhen, lhiphiyet'a, wujpey 
lelänhay, 

27wet chik lenukwe n'äyij tä tiyäje lewukwe, lenukwe t'at n'äyij tä tiyäje ilek. 

Prov 8 

N'ohanyaj t'änch'oye wichi 

1N'ohanyaj ifwitsenej lechos, wet n'otäfwnhayaj t'än yämthilek wichi iläte. 

2Takasitche'pe chenhas tä atoschephä tä iwhäye n'äyij, wet takasthiche n'äyhäy 
tä tajwek. 

3Ifwitsenej lechos tä ihiche n'olafwek tä hupuy lep'ot lepelis, wet yok: 

4“Amel tä ahin'ol, häp tä ot'än amehen, otshupyeneje olhämtesna häp amel. 

5Amel tä kahanache m'akejen wet laj ahuseya, achufwenejen wet lehanhiyeja, 
häpkhilek isen m'ayhay tä lewoye. 

6Tetshan olhämet, ofwenla amhohen m'ayhay tä laha ihi wet isen. 

7M'ak tä oyämhiyela häpe t'at m'ak tä matche, ohuminhit'ak oyäme m'ak tä 
kamatache. 

8Isen nilhokej olhämtes, ihichet'a elh chik häpek ni'isa alhoho wok otkanyaj. 

9Elh tä ihanej hiw'en tä nilhokej olhämtes matchehen t'at. Wet elh tä 
letäfwnhayaj ihi hiw'en tä nilhokej olhämtes ische alhoho. 

10Yej chunkat chinaj t'äj tä letachumlä, chunkat ochufwenyaj. Yej chunkat tä 
letachumlä oro tä isilataj, chunkat n'ohanyaj. 

11Tsi n'ohanyaj laha inu'pe tuntey tä isis. Nilhokej m'ak tä wichi yäme tä isen, 
w'awulhihit'a. 

M'ayhay tä isen tä tälho n'ohanyaj 

12“Olham ohäpe n'ohanyaj wet matche tä ohin'olhi. Otäfwnhayaj ihi tä owoye 
m'ayhay tä oyäme. 

13Chik on'äyiho m'ak tä ni'isa, häp tä owunit Lhawuk. Olham on'äyiho elh tä 
lhaichäjlhi wet lhaiwujyen. Olham on'äyiho elh tä iwoye m'ak tä ni'isa wet w'et 
yämlhi. 

14Olham tä lewukn'o m'ak tä one'tek õ'woye. Ohäpe n'otäfwnhayaj wet lewukn'o 
okhajyhayaj. 

15Olham tä ow'enho leniyatyaj häp reyes, wet niyatey is n'oyej tä yenlhi leyes tä 
ische alhoho. 

16Olham tä one'tek niyatey niyatejen wichi, wet lhamel iwo lakalelhthayajayej 
honhat. 

17Wichi tä ihuminn'o olham ohumnhen t'at, wet lhamel tä t'u n'okwe nilhok 
n'oye. 

18N'okäywet lhäy'e n'owujyaj in'oyej, n'okäywet tä t'un lhäy'e m'ak tä is alhoho. 

19M'ak chik tälh n'oye wuj tä is, inu'pe oro tä isilataj, inu'pe plata tä lhäy'e lhip tä 
is. 

20-21Wichi tä ihuminn'o, ohänche n'o'isyaj len'äyij wet is alhoho m'ak tä iwoye. 
Wet ow'enho lakäywet tä lewuk, oyäm tapokwe lewukwey häp m'ayhay.” 

Tälhe tä nech'enyaya tä n'ohanyaj iyej Lhawuk 
22Wet n'ohanyaj äp yok: “Olham t'at tä ochun tä oiyej Lhawuk tä kamaj niwoya 
tesa tä yenlhi nilhokej m'ayhay. 

23Tälhe tä nech'enyaya ohäpe t'at lechunkatsek, tä kamaj nenalhi honhat. 

24Oiche tä kamaj newache lewomekitas tä wus, tä kamaj newache tewok lhayis 
lhäy'e ts'ifwik lhayis. 

25Tä kamaj newache chenhas, pajche oiche t'at, 

26tä kamaj Lhawuk nenalhi honhat lhäy'e alhotas tä wus, tä kamaj nehichet 
m'akfwaj chik õyok, Honhat täja. 

27Wet tä Lhawuk yenlhi pule, wet hit'unthi tä lewomekitas ichufwi, olham oiyej 
t'at. 

28Tä lham itihi lew'et häp pule lhayis yämthilek ikaphä, wet yäm t'un 
lewomekitas lehis tä tumchä, olham oiyej t'at. 

29Wet tä ne'tek inät lhayis ihiche t'at lew'etes, yämthilek iwoye lham lhämet tä 
hiw'enho, wet tä wak'alh honhat lefwetes, 

30olham oiyej t'at, wet otch'oteje m'ak at chik häpek lenech'ethayaj. Wet ohäpe 
t'at lham lakäjyaj nilhokej ifwalas, wet okäjyaj in'oyej nilhok lewhäy tä oiyej. 

31Okoylhi t'at tä oyahinpe honhat tä lhenek, wet okäjejlhi wichi tä i'pe. 

32“Athana ch'ahu n'oye, amel tä oaleles. Okäpfwayaj tä is iyej lhamel tä iwoye 
olhämtes. 

33Tetshan m'ak tä ochufwen amejen, chumlä n'ohanyaj, yej kachuye. 

34Okäpfwayaj tä is iyej hin'o tä tach'ahu n'oye wet iniwhi n'ohlä tä iwhäye 
owukwe ifwalapej ifwalapej. 

35Tsi elh chik nilhok n'oye nilhoke t'at lew'atshancheyaj, wet Lhawuk 
tach'othiyela. 

36Mat häp elh chik lhaiwetahat wet nilhoka n'oye, lham t'at tä lhaiwit'äyen. 
Nilhokej wichi tä n'äyi n'oho, ihumin t'at t'ilek.” 

Prov 9 

N'ohanyaj t'äneje lakäjyaj wichi 

1N'ohanyaj yenlhi lewukwe wet itshänchä siete lech'utey. 

2Ilänhen itshätäy, iwaklhat hat'es tä wuj tä is, wet iti'pe laka mesa. 

3Wet ichen lakawos tsinhay wet ne'tek t'änhen tä i'pe lhip tä atojphä tä ihi hupuy 
wet yok: 

4“¡Lhuyay, amel tä kahanache m'akejen, hoyay kana!” Wet t'änch'oye iyhäj tä laj 
lehuseya wet yok: 

5“¡Lhuyay wet tufw oka pan, wet yäyej hat'es tä pajche owaklhat! 

6Leyache achumyaj tä ayen ch'isukwisa, achufwenhen häpkhilek kat'ilahen. Wo 
tesa tä alhen häpeya wichi tä lehusey ihi.” 

M'ak tä is chik iwoye elh tä lehusek ihi 
7Chik lefwetaj letahuyej elh tä aläkwyhantsaj wet lhok, “Isit'a alhoho ämet tä 
lewoye”, itihla amej leläkwyhanyaj. Wet chik letahuyej elh tä akachuhantsaj wet 
lhok, “Yej woynejetso m'ak tä lewoye”, ailätyenhilhila. 
8Yej fwone elh tä aläkwyhantsaj, n'äyihila amho. Mat chik letahuyej hin'o tä 
ahantsaj wet lhok, “Oyenek leweta”, lham ayenlat häpeya hin'o tä lehusek ihi. 

9Ch'ote elh tä ahantsaj, häpkhilek lhäy'e lhip lehanyaj. Chufwen hin'o tä lechowej 
ihi, häpkhilek lhäy'e lhip m'ak tä ihanej. 

10Humin Lhawuk wet woye lhämtes, tsi häp tä n'ohanyaj tälhe. Chik letäfwelej 
Dios tä N'ot'amajchet tä Lhamya, täjtso häp tä häpe n'ohanyaj tä lhamya. 

11Aisiyeja n'ohanyaj wet pitajla lewhäy tä leläy, wet wujla'pe aka nekchämis. 

12Chik ahäpe hin'o tä ahantsaj, amla t'at tä aisiyeja. Wet chik ahäpe 
aläkwyhantsaj, am t'at tä ihla amej ateläythayaj. 

Elh tä ch'isuk t'änchehlä wichi 

13M'ak tä hich'isukyen hin'o hätet iwoye atsinha tä sitäwo, ch'isuk t'at, len'äfwlhi 
ihiyejt'a. 

14I'pe laka silla wet tatayphä t'at tä ihi lewukwe lepe, i'pe lhip tä atojphä tä ihi 
hupuy. 

15Wet t'änchehlä hin'ol tä inukwe hup kawayhi, häp hin'ol tä iwoye lechumtes, 
wet yok: 

16“¡Lhuyay, amel tä kahanache m'akejen, hoyay kana!” Wet t'änch'oye hin'ol tä laj 
lehuseya wet yok: 

17“Inät tä õt'etane matche tä akäji, wet pan tä õweskatej tä õtufw wuj tä akäj.” 

18Mat hin'oltso ihanhiyejt'a tä iyhäj tä pajche õt'äne, lep'itseyhay ihi t'at, wet 
lhamel tä nech'e õt'äne nichätho t'at lep'itseyhay lew'ettso. 

Prov 10 

Salomón lhämtes 

1Mamse tä lehusek ihi ikänitlhi lajcha lhäy'e lako, mat häp mamse tä laj lehuseka 
iwo lelhakliya lajcha lhäy'e lako. 

2Chinaj t'äj tä kahäpeya n'ochumet laha, hin'o isiyejt'a. Mat n'o'isyaj häp tä 
ifwayhtej t'ilek häp hin'o. 

3Hin'o tä iwoye m'ak tä is, Lhawuk tek iwahnej chik nehläs ilän. Mat n'äyejo 
hin'ol tä kahap'altsentsesa häp m'ak tä iwatlä. 

4Hin'o tä niwujak tachumlhi, hiw'enhit'a m'ayek. Hin'o tä wuj tä tachumlhi, häp tä 
hiw'en m'ayek. 

5Hin'o tä ilanhi lakäs lhay tä wak'alh, häp tä lehusek ihi. Mat hin'o tä imä t'at tä 
õ'lanhi yachuyaj lhay, hin'äfwlhat lajcha. 

6Lhawuk lakäpfwayajay tä isen nitsäype hin'o tä is. Mat häp hin'o tä ni'isa, leyalh 
tatäyhihila m'ak tä ni'isa tä iwoye. 

7Lhawuk nitichunejch'oye lakäpfwayajay tä isen häp hin'o tä is. Mat häp hin'o tä 
ni'isa Lhawuk hip'ethatlä. 

8Hin'o tä lehusek ihi iwoye t'at Lhawuk lhämtes. Mat häp hin'o tä laj lehuseka, 
lewit'äyhyaj t'at häp lhämtes tä iwoye. 

9Hin'o tä is m'ak tä iwoye, ihichet'a m'ak chik nowaype. Mat häp hin'o tä 
weskatejlhi m'ak tä iwoye, n'änhila'pe. 

10Elh tä iwo t'akanyaja tä isuyhthipej tatelho, häp tä tamenej tä iche m'ak tä 
ni'isachehen. Mat häp elh tä t'otle t'un tä ifwone elh tä iwoye m'ak tä ni'isa, häp tä 
iwo n'otamseka. 

11Häp hin'o tä is, lhämtes tet iwoyek n'ow'atshancheyaj lehis t'at. Mat häp hin'o 
tä ni'isa, leyalh tatäyhihila m'ak tä ni'isa tä iwoye. 

12N'on'äyihyaj häp tä n'oka'tshayaj tälho. Mat häp n'ohumnhayaj, häp tä itäyhat 
m'ak chik ni'isache tä elh itiyej häp elh. 

13Hin'o tä lehusek ihi, häp tä n'ohanyaj tälho. Mat häp hin'o tä laj lehuseka, 
õ'tihiyeja n'otasnhayaj. 

14Ahantses t'amajej lehanyaj. Mat häp hin'ol tä ch'isukwis, lewit'äyhyaj nekche 
t'at lhämtes tä yämwethä. 

15Hin'o tä hiw'en m'ayek, lakäywet hätet iwoye n'olafwek tä hupuy lep'ot. Mat 
häp hin'ol tä niw'ena m'ayek, lewit'äyhyaj t'at tä niw'ena m'ayek. 

16Hin'o tä is, t'awayhat häpe t'at lew'atshancheyaj. Mat häp hin'o tä 
kahap'altsentsaja, tajlhamat lech'isukyaj tä ihutwek. 

17Hin'o tä tach'ahuye n'ofwonyaj, häp tä tiyäje n'ow'atshancheyaj. Mat häp hin'o 
tä nitch'ahuyaye, weta t'at. 

18Hin'o tä w'et yämlhi, häp tä lakey tä iskat tä n'äyiho elh. Wet hin'o tä ch'isuk, 
häp tä lakey tä y'ajthi wichi sitäy. 

19Hin'o tä wuj lhämtes tä iwoye, wetahihola lech'isukyaj. Mat häp hin'o tä 
nitektshanayejlhi lhämtes, häpe hin'o tä lehusek ihi. 

20Hin'o tä is, lhämtes hätet iwoye plata tä wuj tä is. Mat häp hin'o tä ni'isa, 
lehusek hätet iwoye m'ak tä lajit lahaya. 

21Hin'o tä is, wujpe wichi tä isej lhämtes tä iwoye. Mat häp hin'o tä laj lehuseka 
tamen lhamej tä y'il. 

22Lhawuk lakäpfwayaj tä is, häp tä iwo lakäyweta hin'o, wet ihichet'a m'ak chik 
yen lefwitajayaja. 

23M'ak tä ni'isa ikoyyenlhi t'at hin'o tä laj lehuseka. Mat häp hin'o tä lehusek ihi 
yen käjyaja n'ohanyaj. 

24Hin'o tä ni'isa, m'ak tä fwetaj nowayhlä nämhiyela. Mat häp hin'o tä is hiw'enla 
m'ak tä iwatlä. 

25Hin'o tä ni'isa tatäy t'at, hätet iwoye pelhay tä fwitsaj tä näm wet tafwaytshi. 
Mat häp hin'o tä is ihi tä ihi, tatäyhit'a. 

26Chik elh itsäyho lak'aj vinagre, wuj tä äytaj letsotey, wok chik tutsaj tiyäjo 
ottelhoy, wuj tä äytaj. Häp tä mälhyej'attso hin'o tä yen kawoya elh tä n'etäjlhi. 

27Pitaj lew'atshancheyaj lhamel tä ihumin Lhawuk wet iwoye lhämtes. Pitajit'a 
lew'atshancheyaj lhamel tä ni'isahen. 

28Wichi tä isen, leniwhayaj häpe t'at lakäjyaj. Mat häp lhamel tä 
kahap'altsentsesa, leniwhayaj tatäyhla. 

29Lhawuk t'uye wichi tä is m'ak tä iwoye, mat itäyhat lhamel tä iwoye m'ak tä 
ni'isa. 

30Hin'o tä is ihanhiyejt'a chik ni'isa alhoho m'ak chik iwoye. Mat wichi tä 
kahap'altsentsesa ihihit'ala honhat. 

31Hin'o tä is, n'ohanyaj tälhche t'at lak'aj. Mat häp hin'o tä lhämtes ikänchi m'ak 
tä is, õyisthila lak'ajlhich'u. 

32Hin'o tä is yäme t'at m'ayhay tä ischehen. Mat häp wichi tä kahap'altsentsesa 
iwoye t'at lhämtes tä ikänchi m'ak tä is. 

Prov 11 

1Lhawuk wuj tä y'ulhan n'okaw'awlhanthi tä akantsaj. Mat m'ak tä nittäya lhip, 
w'awulho, Lhawuk yok, “Häp tä is.” 

2Elh chik lhaichäjlhi, õyenla w'et m'ayeka. Mat elh tä lhaknichäjalhi, häp tä 
lehanyaj ihi. 

3Hin'ol tä ische alhoho isej t'at m'ak tä is alhoho tä iwoye. Mat häp hin'ol tä 
akantses, m'ak tä t'akanyaj tä iwoye itäyhthila lhamel. 

4Niwohit elh chik isiyeja n'okäywet chik nichäte Ifwala tä N'okalelhthayaj. Mat 
häp elh tä iwoye m'ak tä is alhoho tafwayej t'at t'ilek. 

5Hin'o tä is, le'isyaj tä iwoye hi'isyen alhoho len'äyij. Mat häp hin'o tä 
kahap'altsentsaja nichätej katsi m'ak tä ni'isa tä iwoye. 

6Hin'ol tä isen, le'isyaj tamenej wet tafway. Mat häp hin'ol tä akantses, t'akänyaj 
tä ni'isa yäythen. 

7Chik y'il hin'o tä kahap'altsentsaja, leniwhayaj tan'isej, tatäy t'at, wet ikathiyejt'a 
m'ak tä t'uhläk iti lhamej. 

8Dios ifwayhtej lelhaklis häp hin'o tä is, mat ichätyenpe lelhaklis hin'o tä 
kahap'altsentsaja. 

9Hin'o tä kahap'altsentsaja, lhämtes iwit'äyen elh. Mat häp hin'ol tä isen isej 
lehanyaj wet tafwayhen. 

10Chik hin'ol tä isen ikalhi m'ak tä iwoye, wichi lakäjyaj ihi. Wet t'änhen tä 
akäswethä tä nem iche hin'ol tä kahap'altsentsesa. 

11Wichi tä isen lakäpfwayaj iwujyen hupuy tä lhamel lew'et. Mat häp wichi tä 
kahap'altsentsesa, lhämtes tamenej tä wasi hupuy tä lhamel lew'et. 

12Hin'o tä laj lehuseka yen w'et m'ayeka elh, mat häp hin'o tä lehusek ihi yok tam. 

13Elh tä sitäwo, m'ak chik onta õ'iskat, yäme t'at. Mat häp hin'o tä lehusek ihi yok 
tam. 

14Chik newache niyat chik is, wichi lewit'äy ihi. Mat chik iche wujpe hin'ol tä 
lehusey ihi wet lhämtes isen, häpkhilek wichi isej. 

15Elh tä yok, “Olhamlak otiskanpe letes häp hin'otso”, lelhakli ihiyeja. Mat häp 
hin'o tä niwoyaye täjtso, letamsek ihi t'at. 

16Atsinha tä hap'altsentsaj ikatej lewujyaj. Wet häp hin'ol tä kahap'altsentsesa 
ikatej lakäywet. 



1142 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

17Hin'o tä hap'altsentsaj, lham t'at tä isej m'ak tä iwoye. Mat häp hin'o tä fwitsaj, 
lham t'at tä lhailänej leteläythayaj. 

18Hin'o tä kahap'altsentsaja ikatej lakaha tä kamatache. Mat häp hin'o tä iwoye 
m'ak tä is ikatej lakaha tä matche. 

19Chik elh iwoye m'ak tä is, ihoye t'at lew'atshancheyaj. Mat häp elh tä iwoye 
m'ak tä ni'isa, ihoye t'at t'ilek. 

20Lhawuk y'ulhan wichi tä lehusey ni'isa, mat akäjejlhi iyhäj tä letes newahihlä 
lechumyaj. 

21Iwohiyet'ak nikatayej n'otasnhayaj häp elh tä ni'isa. Mat häp wichi tä isen 
tafwayhla, lhäy'e leles. 

22Anillo tä oro tä ihi kutsi lenhus, häp tä mälhyej'attso atsinha tä isilataj tä 
lehusek newahi. 

23Wichi tä isen t'ukwe m'ak tä is wet ikatej t'at. Mat häp wichi tä 
kahap'altsentsesa t'ukwe m'ak tä ni'isa wet Dios itiyej lewäk. 

24Elh tä nin'äya m'akej, lhäy'e lhip m'ak tä ikalhi. Mat elh tä niwoyaye täjtso mat 
n'äyej, m'ak tä iyej nofwila. 

25Elh tä nin'äya m'akej, ikalhihila m'ayek. Elh tä hiw'enho m'ayek häp elh, häte 
ikathiyeja m'ak tä õhw'enho. 

26Hin'o tä n'äyej lakäs lhay, wichi iwoyeje lhämtes tä ni'isa. Mat häp elh tä 
hiw'enho wichi tä ichäj, wichi iwoyeje lhämtes tä isen. 

27Hin'o tä iwo yiya m'ak tä is, iyhäj ihumnhila. Mat häp elh tä t'ukwe m'ak tä 
ni'isa, ikathiyeja. 

28Hin'o tä t'ekhaye lakäywet hätehlat iwoye hal'ä w'ole tä tamchäy tä nichätchä. 
Mat häp wichi tä isen w'atshanhila, hätehlat iwoye hal'ä lhachal. 

29Hin'o tä iwo lhakliya lew'et lheley, nofwila m'ak tä lewuk, hätehlat iwoyek 
lakäywet t'at yafwthitas. Wet häp elh tä laj lehuseka häpkhila elh tä ihan m'akej 
lakawo t'at. 

30N'ow'atshancheyaj letes tälhe t'at hin'o tä is, wet hin'o tä ihan m'akej ikalhi t'at 
wichi lehusey. 

31Tä hin'o tä is ikathiyeja lakaha tä ihonhatena, hin'o tä kahap'altsentsaja lhäy'e 
elh tä lech'isukyaj ihi nemla koyhyaj tä ikathiyeja lakaha. 

Prov 12 

1Hin'o tä ihumin m'ak tä õ'chufwenej, ihumin n'ohanyaj. Mat häp elh tä y'ulhan 
n'ofwonyaj, w'et m'ayek t'at. 

2Hin'o tä lechowej ihi, Lhawuk tach'ote. Mat itiyej letes häp hin'o tä yenwethä 
m'ayhay tä ni'isachehen. 

3Hin'o tä kahap'altsentsaja t'unhiyejit'ala, mat häp wichi tä isen lefwetes tek 
w'ahuhiyela, ihit tä ihi. 

4Atsinha tä is m'ak tä iwoye, lech'efwa wujyaj t'at. Mat chik ni'isa m'ak tä iwoye, 
hätet iwoyek lech'efwa lhiley t'inhayaj t'at. 

5Wichi tä isen t'ukwe m'ak tä is alhoho yämthilek iwoye. Mat häp lhamel tä 
kahap'altsentsesa, m'ak tä yenwethä t'akanyaj t'at. 

6Wichi tä kahap'altsentsesa, t'akanyaj t'at lhämtes yämthilek ilän elh. Mat häp 
lhamel tä isen, lhämtes häpe t'at lhamel lefwayhyaj. 

7Wichi tä kahap'altsentsesa, lewit'äyhyaj ihi wet lepes. Mat häp wichi tä isen tek 
tatäyhla. 

8Chik is lehanyaj hin'o, wichi ihumin t'at. Mat häp hin'o tä nem is lehusek, wichi 
yen w'et m'ayeka. 

9Is t'at chik ahäpe hin'o tä laj len'ohyaja wet tachumlhi t'at, wet tek ahäte iwoye 
hin'o tä fwetaj lhaiwujyen mat niw'ena lhäk. 

10Hin'o tä is yen tichunhayaja leläy wet t'uye t'at. Mat häp hin'ol tä 
kahap'altsentsesa, tajlhamat lefwitseyaj tä yen tichunhayaja. 

11Hin'o tä isaji laka honhat, hiw'enla lhäk tä naya. Mat häp hin'o tä ihän m'ayhay 
tä kamatache, lehusek ihihit'a. 

12Hin'o tä kahap'altsentsaja ikäne m'ak tä wichi tä ni'isahen iti lhamejen. Mat häp 
wichi tä isen, lefwetes iwohla lhaya. 

13Hin'o tä kahap'altsentsaja yähäyhi t'at lhämtes tä kamatachehen. Mat häp hin'o 
tä is tafwayej leteläythayaj. 

14Hin'o ikatej t'at m'ak tä tälho lhämtes tä iwoye, wet ikatej laha m'ak tä yenlhi. 

15Hin'o tä ch'isuk yenek nilhokej m'ak tä iwoye is t'at. Mat häp hin'o tä lehusek 
ihi tach'ahuyet m'ak tä õne'tek iwoye. 

16Hin'o tä ch'isuk yofwajkwet hin'älit lewäk. Mat häp hin'o tä lehusek ihi 
itetshanhit'a wichi tä ilätyenlhi. 

17Hin'o tä matche tä hiw'en m'ak tä yäme, yäm kalelhäj m'ak tä is alhoho. Mat häp 
elh tä kamatache tä fwetaj hiw'en m'ak tä yäme, tach'ote t'at n'otkanyaj. 

18Iche iyhäj tä lhämtes hätet iwoyek itshänej elh tsonhat. Mat häp hin'ol tä 
lehusey ihi, lhämtes hätet iwoye kacha, ikhajyen t'at iyhäj. 

19N'olhämet tä matche tatäyhit'ala. Mat häp n'olhämet tä kamatache yofwajkwet 
tatäy. 

20Hin'ol tä yenwethä m'ak tä ni'isa, t'akanyaj ihi t'at lehusek. Mat häp iyhäj tä 
t'ukwe m'ak tä is, letamsekis ihiche. 

21Hin'o tä is ihichet'ala m'ak chik ni'isa chik tatayhlä. Mat häp hin'ol tä 
kahap'altsentsesa ikathiyeja nilhokej m'ayhay tä ni'isachehen. 

22Lhawuk y'ulhan wichi tä w'et yämwethä, mat akäjejlhi lhamel tä matche m'ak 
tä iwoye. 

23Hin'o tä lehusek ihi tek lhaichäjejlhi lehanyaj. Mat häp elh tä laj lehuseka 
hin'älit m'ak tä ni'isa tä iwoye. 

24Elh tä tachumlhi n'owukla, mat häp elh tä n'etäjej lechumet n'okawohila. 

25Hin'o tä lefwitajayaj ihi lehusek, lak'efwhayaj ihi t'isan. Mat häp n'olhämet tä is 
häp tä ikäjyenlhi hin'o. 

26Hin'o tä is ichufwenej m'ak tä is häp elh yämthilek iwoye. Mat häp iyhäj tä 
kahap'altsentsesa wetahen. 

27Hin'o tä lhaknikhajyena tek isakanej m'ak tä fwetaj ichowalhe. Mat häp hin'o tä 
lhaikhajyen, wuj lakäywet tä isakanej. 

28N'äyij tä häpe n'o'isyaj, häp tä n'ow'atshancheyaj ihi, wet elh chik inukwe 
y'inhit'a. 

Prov 13 

1Mamse tä iwoye lajcha lhämet, häp tä lehusek ihi. Mat mamse tä aläkwyhantsaj 
iwohiyet'a n'ofwonyaj. 

2Hin'o tä ischehen lhämtes tä iwoye tufw m'ak tä ischehen tä tälho. Mat häp iyhäj 
tä akantses nilhokhiyela m'ak tä ni'isa. 

3Elh tä t'amajej lhämtes tä yämlhi, t'amaj lhamej. Mat häp elh tä wuj lhämtes tä 
yämlhi, lham t'at tä lhaiwit'äyen. 

4Hin'o tä n'etäjlhi, tej chik iwatlä m'ayek, mat hiw'enhit'a. Mat häp elh tä 
tachumlhi, wuj m'ak tä ikalhi. 

5Hin'o tä is ihuminhit'a n'olhämet tä kamatache. Mat häp hin'o tä 
kahap'altsentsaja tamenej tä iche iyhäj tä len'äfwlhi ihi wet wichi yen w'et 
m'ayhaya. 

6Hin'o tä laj letesa, häp m'ak tä is tä iwoye ifwayhtej lewit'äyhyaj. Mat häp elh tä 
iwoye lech'isukyaj, häp m'ak tä ni'isa tä iwoye häp tä ichätyenho lewit'äyhyaj. 

7Iche lhamel tä fwetaj hiw'en m'ayek, mat p'elitses t'at. Wet iche lhamel tä fwetaj 
p'elitses, mat wuj m'ayek tä hiw'en. 

8Hin'o tä hiw'en m'ayek, elat isej t'at lakäywet wet tiskanej letape. Mat häp elh tä 
p'elitsaj tach'ahuhiyet'a etantses lhämtes tä iwoyeje. 

9Wichi tä isen hätet iwoye isi, mat häp lhamel tä kahap'altsentsesa hätet iwoye 
n'ochäkw tä y'om. 

10Iyhäj tä lhaichäjwethä tataywek, mat häp elh tä tach'ahuye iyhäj lhämtes, häp 
tä n'ohanyaj iyej. 

11Hin'o tä nipaja wet yofwajkwet hiw'en m'ayek, lakäywettso t'unhit'a. Mat häp 
elh tä lakäywet tälho lechumyaj, häp tä lhäy'epej lhip. 

12Chik pitaj oniwhayaj, ohusek lelhakli ihi. Mat tä okatej m'ak tä owatlä, wuj tä 
okäjyaj ihi. 

13Hin'o tä yen w'et m'ayeka n'olhämet, nofwila. Mat häp elh tä tach'ahuye 
n'olhämet, ikathiyeja laha. 

14Hin'o tä ihan m'akej, lechufwenyaj hätet iwoyek n'ow'atshancheyaj lehi t'at, 
wet ifwayhtej wichi häp n'ot'ilek khajyhayaj. 

15Chik is m'ak tä elh iwoye, wichi ihumin t'at. Mat häp elh tä akantsaj tiyäje t'at 
letäyhyaj. 

16Hin'o tä lehusek ihi ihanej m'ak tä iwoye. Mat häp elh tä laj lehuseka hin'älit 
m'ak tä ni'isa tä iwoye. 

17N'okasilätwo tä kahap'altsentsaja lewit'äyhyaj ihihila. Mat häp n'okasilätwo tä 
is hätet iwoye kacha, ikhajyenhen iyhäj. 

18Elh chik nitch'ahuyaye n'ofwonyaj p'elitsajila, wet wichi ihuminhit'ala. Mat häp 
elh tä iwoye n'ofwonyaj, wuj tä wichi itiyej lehumnhayaj. 

19Chik okatej m'ak tä owatlä, okäjyaj ihi. Mat häp iyhäj tä laj lehuseya ihuminhit'a 
chik lhaitontehlä m'ak tä ni'isa. 

20Elh tä lhaip'ajtej iyhäj tä ihan m'akejen, lehanyaj ihihila. Mat häp elh tä 
lhaip'ajtej iyhäj tä laj lehuseya, lewit'äy ihihila. 

21M'ak tä ni'isa takähännhej lhamel tä lech'isukyaj ihi. Mat häp iyhäj tä isen 
ikathiyeja lakaha tä häpe m'ak tä is. 

22Hin'o tä is hin'äyej lakäywet häp lechetsos. Mat häp hin'o tä lech'isukyaj ihi, 
lakäywet õt'amajejo hin'o tä is yämthilek lewuk. 

23Häp wichi tä p'elitses, tä ilanhi yachuyaj tä tälho leläfwey, wuj lhäk tä hiw'en. 
Mat chik lhamel iwoye m'ak tä ni'isa, tatäy t'at. 

24Elh tä fwetaj ihumin lhäs mat nitasina, mathichet'ak ihumin. Mat häp elh tä 
itasin lhäs, häp tä matche tä ihumin. 

25Hin'o tä is lhäk ihi wet tufw t'at pajtha yip'is. Mat häp iyhäj tä kahap'altsentsesa 
nichuyuhen t'at. 

Prov 14 

1Atsinha tä lehusek ihi, lew'et lheley wuj tä isej. Mat häp atsinha tä laj lehuseka, 
lew'et lheley niwohit m'ak chik isej. 

2Hin'o tä yäm is m'ak tä iwoye, iwunit Lhawuk. Mat häp elh tä näma is m'ak tä 
iwoye, yen w'et m'ayeka häp Lhawuk. 

3Hin'o tä laj lehuseka, tä yämlhi lhaichäjlhi t'at. Mat häp elh tä lehusek ihi, 
lhämtes tä iwoye isej t'at wet laj lewit'äya. 

4Chik newache weyis, yachuyaj ihichet'a. N'olhäk tä wuj tä iche tälhe t'at weyis 
lakhajyhayaj. 

5Hin'o tä matche tä hiw'en m'ak tä yäme, tek w'et yämlhi. Mat häp elh tä 
kamatache tä fwetaj hiw'en m'ak tä yäme, w'et yämlhi t'at. 

6Elh tä lhayen aläkwyhantsaja, chik fwetaj t'ukwe n'ohanyaj, nilhokhiyet'a. Mat 
häp elh tä lehusek ihi, lehanyaj athahihot'a. 

7Mäch'oye hin'o tä laj lehuseka, tsi lhämtes aichufwenhit'ala. 

8Hin'o tä lehusek ihi, lehanyaj tälhe t'at tä ihanej m'ak tä iwoye. Mat häp elh tä laj 
lehuseka nitäfwenhit'a lhamej tä weta, mat fwetaj lehanyaj ihi. 

9Wichi tä laj lehuseya yen läkwyhanyaja lech'isukyaj menyaj. Mat häp iyhäj tä is 
m'ak tä iwoye, häp tä lehusey ihi. 

10Hin'o lham t'at tä nitäfwelej lefwitajayaj tä ihi lehusek, wet lakäjyaj y'ajiyet'a 
elh. 

11Hin'ol tä kahap'altsentsesa, lew'et lheley nofwila. Mat häp hin'ol tä isen, lew'et 
lheley tek lewit'äyhyaj ihichela. 

12Iche m'ak tä hin'o iwoye tä yok, “Häp tä is”, mat lepes häpe t'at t'ilek. 

13Hin'o tej tä t'ischeylhi, mat lehusek äytaj t'at, wet tä lepese lakäjyaj häpe t'at 
lhafwyhayaj. 

14Hin'o tä laj lehuseka yipsej m'ak tä tälho lechumyaj tä ni'isa tä iwoye. Mat häp 
hin'o tä is yipsej m'ak tä tälho lechumyaj tä is tä iwoye. 

15Elh tä laj lehuseka imatitche m'ak at chik häpe tä õ'fwenho. Mat häp elh tä 
lehusek ihi, chunkat itetshan ayej wet nech'e iwoye. 

16Elh tä ihan m'akej nowaye m'ak tä ni'isa wet lhaitontehlä. Mat häp elh tä laj 
lehuseka lhay'uytho m'ak at chik häpe wet t'ekha lhame. 

17Elh tä m'akfwajpej wet tawäkwäylhi, isit'a m'ak tä iwoye. Wet hin'o tä nem is 
m'ak tä iwoye, wichi n'äyiho. 

18Wichi tä nhanache m'akejen, lhamel t'at tä lewuk tä laj lehuseya. Mat häp 
lhamel tä ihanche m'akejen, lakaha häpkhila lehanyaj. 

19Wichi tä ni'isahen lhäy'e iyhäj tä kahap'altsentsesa, lhamel takhoslachufwi 
iyhäj tä isen wet t'alheje lech'otyaj. 

20Hin'o tä niw'ena m'ayek, iyhäj ihuminhit'a. Mat häp hin'o tä hiw'en m'ayek, 
wujpey lakalay'is. 

21Hin'o tä yen w'et m'ayeka elh, iwoye t'at lech'isukyaj. Mat häp elh tä hip'altsen 
wichi tä p'elitses, Dios takäpfwayeje m'ak tä is. 

22Lhamel tä iwo huseya'pe m'ak tä ni'isa yämthilek iwoye, wetahen. Mat häp 
iyhäj tä iwo huseya'pe m'ak tä is yämthilek iwoye, wichi ihumnhen lhamel wet 
iwujyenhen. 

23Elh tä wuj tä tachumlhi, iche t'at m'ak tä isej. Mat elh tä niwoya m'ak chik 
iwoye, tajlhama tä yämlhi t'at, m'ak hiw'enhit'a. 

24Hin'ol tä lehusey ihi hiw'enla m'ayek. Mat häp wichi tä laj lehuseya, 
lewit'äyhyaj häpe t'at tä nhanache m'akejen. 

25Hin'o tä matche tä hiw'en m'ak tä yäme, ifwayhat iyhäj. Mat häp elh tä 
kamatache tä fwetaj hiw'en m'ak tä yäme, ikanejen iyhäj. 

26Elh tä ihumin Lhawuk wet iwoye lhämtes, ihi t'at n'oletnhawet tä takhajay, 
pajla'tha nichäte leles. 

27Elh tä ihumin Lhawuk wet iwoye lhämtes, lew'atshancheyaj ihi t'at wet 
tafwayej n'ot'ilek khajyhayaj. 

28Lewujyaj ihi niyat chik wujpe laka wichi. Wet chik niwuja'pe wichi, laka niyat 
nofwila. 

29Elh tä ka'alättsaja, n'äl tä lehusek ihi. Mat häp elh tä alättsaj itetshanhit'a m'ak 
tä iwoye, n'äl tä lehusek ihihit'a. 

30Elh tä letamsek ihi, t'isan takhajay t'at. Mat elh tä y'äytenehen iyhäj, lhiley 
t'inhayaj t'at. 

31Elh tä nip'altsena elh tä p'elitsaj, tatayhlä Lhawuk tä lhenek. Mat häp elh chik 
hip'altsen elh, iwunit t'at Lhawuk. 

32Elh tä kahap'altsentsaja tamenla lhamej chik õ'thathiyela letäyhyaj. Mat häp elh 
tä is nowayhiyet'a t'ilek, tsi ihanej tä lew'et iche. 

33Wichi tä itetshan m'ak tä iwoye, n'ohanyaj ihiche t'at lehusey. Mat häp wichi tä 
laj lehuseya tek nitäfwelej. 

34M'ak tä is tä wichi iwoye, häp tä lhamel lewujyaj. Mat häp m'ak tä ni'isa 
hin'äfwlhat wichi. 

35N'okawo tä lehusek ihi, laka niyat wuj tä akäjejlhi wet tach'ote. Mat häp 
n'okawo tä ni'isa, lewuk itiyej lewäk. 

Prov 15 

1N'olhämet tä äytaj ikelitphä n'owäk, mat häp n'olhämet tä ni'äytaja y'omat 
n'owäk. 

2Chik wichi iläte hin'o tä ahantsaj lhämet, lhamel wuj tä ihumin n'ohanyaj. Mat 
häp wichi tä laj lehuseya, lhämtes tä tälhche lak'aj laha ihihit'a. 

3Niwohit lhip chik Lhawuk newahi. Itetshan wichi tä isen lhäy'e iyhäj tä ni'isahen. 

4Iche n'olhämet tä mälhyej iwoye kacha, hätet iwoye hal'ä tä n'ow'atshancheyaj. 
Mat häp n'olhämet tä n'otkanyaj, häp tä iwit'äyen hin'o lehusek. 

5Hin'o tä laj lehuseka yen w'et m'ayeka lajcha fwonyaj. Mat häp hin'o tä 
tach'ahuye lajcha fwonyaj, häpkhila elh tä lehusek ihi. 

6Hin'o tä is wuj lakäywet. Mat häp hin'o tä kahap'altsentsaja, lefwitajayaj tälho 
t'at m'ak tä ikalhi. 

7Hin'ol tä ihanche m'akejen, tä yämwethä häpe t'at lehanyaj. Mat häp lhamel tä 
laj lehuseya, tek mälhyejtso m'ak tä iwoye. 

8Lhawuk y'ulhan m'ak tä wichi tä ni'isahen yen t'awayhata. Mat wuj tä akäjejlhi 
wichi tä isen t'alhyajay. 

9Lhawuk y'ulhan m'ak tä wichi tä kahap'altsentsesa iwoye. Mat ihumin elh chik 
iwoye m'ak tä is. 

10Elh tä ileyej m'ak tä is tä iwoye, tek iwatlä n'ofwonyaj. Wet häp elh tä y'ulhan 
n'ofwonyaj, y'inhila. 

11Tä Lhawuk hiw'en n'ot'ilek lhäy'e honhat tä atojchä tä n'op'itseyhay lew'et, 
¡wet wichi lehusey nem koyhyaj tä Lhawuk hiw'en m'ak tä ihi! 

12Hin'o tä aläkwyhantsaj ihuminhit'a tä elh ifwone, wet lhay'ajiyet'a iyhäj tä ihan 
m'akejen. 

13Elh tä lehusek akäjlhi, n'äl t'at tate'pe tä akäjlhi. Mat häp elh tä lehusek äytaj, 
wuj tä lefwitajayaj ihi. 

14Elh tä lehusek ihi wuj tä iwatläk ihan m'akej. Mat häp iyhäj tä m'ak nitälhaye 
yen lehusek lhäka m'ak tä lajit lahaya. 

15Elh tä lelhakli iyej hiw'en tä nilhokej t'at ifwalas tä isit'a. Mat häp elh tä lehusek 
lakäjyaj ihi, lepes ihichet'a tä akäjlhi t'at. 

16Is t'at chik n'am w'en m'ayek mat ohumin Lhawuk wet owoye lhämtes. Tsi chik 
ow'en m'ayek mat tek otamsek ihi, isit'a. 

17Wuj tä is chik oiyej oiyhäj tä lehumnhayaj ihi, wet tej chik hal'ä lhay t'at chik 
otufw, mat is t'at. Tsi chik otufw itshäwet t'isan tä yätaj, mat oiyej wichi tä laj 
lehumnhayaja, isit'a. 

18Elh tä tektshanlhi tamenej iyhäj tä tataywek. Mat häp elh tä nitektshanaye m'ak 
chik iwoye, y'omat n'olhäkleyhyaj. 

19Hin'o tä katawo len'äyij, ch'uthanil tä iche, lakawayhi ihichet'a. Mat häp hin'o tä 
is, len'äyij tet iwoyek tsajche wet holohit'a. 

20Mamse tä ihan m'akej ikänitlhi lajcha lhäy'e lako. Mat häp mamse tä laj 
lehuseka yen w'et m'ayeka lajcha lhäy'e lako. 

21Hin'o tä laj lehuseka ihumin t'at tä niwoya m'ak chik iwoye. Mat häp elh tä 
lehusek ihi hi'isyenpej alhoho m'ak tä iwoye. 

22Chik wichi nity'ätshanayej lhamehen m'ak tä t'uhläk iwoye, isit'a alhoho. Mat 
chik iche wujpe hin'ol tä lehusey ihi wet lhämtes isen, häpkhilek wichi isej. 

23Wuj tä lakäjyaj ihi hin'o tä wichi ihuminche lhämet tä iläte tä nichulhlä lhamel. 

24N'äyij tä n'ow'atshancheyaj tiyäj kaphä, wet hin'o tä lehusek ihi tä inukwe tek 
nichäthihola honhat tä atojchä tä n'op'itseyhay lew'et. 

25Lhawuk iwasthi lew'et häp hin'o tä lhaichäjlhi, mat t'uye t'at tesa laka honhates. 

26Lhawuk y'ulhan letichunhayaj häp hin'o tä ni'isa, mat ihumin lhämtes häp wichi 
tä laj lech'isukyaja. 

27Elh tä t'akänyaj itiyej m'ak at chik häpe, lhäkleyhyaj ihi t'at lew'et. Mat häp elh 
tä nitchumahlä m'ak tä õ'käntejlhi, pitajla lew'atshancheyaj. 

28Hin'o tä is nitichunejlhi lhämet chik is yämthilek nichulho iyhäj. Mat häp hin'o 
tä kahap'altsentsaja iwoye lhämtes tä ni'isachehen. 

29Lhawuk atofwehlä häp wichi tä kahap'altsentsesa, mat tach'ahuye t'alhyajay 
häp wichi tä isen. 

30Hin'o tä lakäjyaj i'pe tatey, ikhajyen elh. Wet elh tä ihanch'oye m'ayhay tä isen, 
takhajay. 

31Elh chik tach'ahuye n'ofwonyajay tä n'ow'atshancheyaj tälho, lew'et ihiyeja 
iyhäj tä ihan m'akejen. 

32Elh tä yen w'et m'ayeka n'ofwonyaj, lham t'at tä lhayen w'et m'ayeka. Mat häp 
elh tä tach'ahuye n'ofwonyaj, ikalhi lehanyaj. 

33Chik ohumin Lhawuk wet owoye lhämtes, täjtso häp tä ichufwen n'oyej 
n'ohanyaj. Wet chik ot'uhläk in'oyej on'ohyaj, chunkat is chik olhay'ayhatchä. 

Prov 16 

1Hin'o yen tichunhayaja m'ak chik iwohiyela, mat Lhawuk t'at tä iwoye m'ak tä 
lham ihuminche. 

2Hin'o yäme tä nilhokej m'ak tä lham iwoye is t'at. Mat Lhawuk lham t'at tä 
itetshan hin'o lehusek. 

3Nilhokej m'ak tä lewoye tihi Lhawuk takweyey, häpkhilek lehanej lewoyneje. 

4Nilhokej m'ayhay tä Lhawuk yenlhi, iche m'ak tä t'uhläk iwoyeje. Häte iwoye 
hin'o tä kahap'altsentsaja, ichätyenhiyela ifwala tä n'otasnhayaj. 

5Lhawuk y'ulhan iyhäj tä lhaichäjwethä. Iwohiyet'ak nikatayej n'otasnhayaj. 

6Lhawuk itäyhtej letes hin'o tä ihumnhen iyhäj wet yäm matchehen lhämtes tä 
iwoye. Elh tä ihumin Lhawuk wet iwoye lhämtes, lhaitontehlä m'ak tä ni'isa. 

7Chik hin'o ikäntejlhi m'ak tä iwoye häp Lhawuk, lham hi'isyen hin'o letayhfwas 
yämthilek letamsek ihi. 

8M'ak tä niwuja, chik häpe m'ak tä is, häp tä laha ihi. Wet m'ak tä wuj, chik häpe 
m'ak tä ni'isa, laha ihihit'a. 

9Hin'o yen tichunhayaja m'ak tä t'uhläk iwoye, mat Lhawuk t'at tä isyen alhoho. 

10M'ak tä rey yäme tälhe t'at Dios, wet chik iwo lakalelhthayaja, is alhoho. 

11M'ak tä nittäya lhip, w'awulho, tälhe t'at Lhawuk, wet lham t'at tä lhenek 
medidas. 

12Rey y'ulhan m'ak tä ni'isa tä wichi iwoye, tsi m'ak tä is alhoho häp tä ikhajyen 
n'oniyatyaj. 

13N'olhämtes tä ische alhoho häp tä tach'ote rey, wet ihumin hin'ol tä matchehen 
lhämtes. 

14Rey lewäk häpe t'at n'ot'ilek kasilätwo, mat häp hin'o tä lehusek ihi ihanej tä 
y'omat. 

15Chik lakäjyaj ihi rey, n'ot'ilek ihichet'a. Wet chik tach'ote hin'o, hätet iwoyek 
iwomchä. 

16M'ak tä is chik okalhi häpe t'at n'ohanyaj, tsi inu'pe oro lhäy'e plata. 

17Wichi tä isen, m'ak tä iwoye itiyej kanhihlä m'ak tä ni'isa, wet lhamel tä t'amaj 
lhamejen t'uye t'at lew'atshancheyaj. 

18Elh tä lhaichäjlhi, lewit'äyhyaj ihihila, wet elh tä lhaiwujyen nofwila. 

19Wuj tä is chik olhay'ayhatchä tä oiyej wichi tä p'elitses. Wet isit'ak oiyej wichi 
tä lhaichäjwethä wet oisej lakäywet. 

20Elh tä tach'ahuye Dios lhämet, isila alhoho. Lhawuk lakäpfwayaj tä is iyej elh tä 
ichaye. 

21Elh tä yen tichunhayaja m'ak tä is, wichi yäme tä lehusek ihi. Wet elh tä 
akäschehen lhämtes, y'ayhattshi n'ohanyaj. 

22Hin'o tä lehusek ihi, lew'atshancheyaj tek tatäyej. Mat häp wichi tä laj lehuseya, 
n'otasnhayaj tä õ'tiyej häpe t'at tä m'ak nitälhayehen. 



1151 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

23Hin'o tä lehanyaj ihi lehusek, lhämtes y'ayhattshi n'ohanyaj. 

24N'olhämtes tä akäschehen hätet iwoye akäyek. Ikäjyenlhi ohusek wet 
inech'aynhi okhajyhayaj. 

25Iche m'ak tä hin'o iwoye tä yok, “Häp tä is”, mat lepes häpe t'at t'ilek. 

26Hin'o tä chumaj, chik nichuyu tachumlhi t'at, tsi iwatlä lhäk. 

27Hin'o tä nem is t'ukwe t'at m'ak tä ni'isa, wet lhämtes hätet iwoye itäj lhal. 

28Hin'o tä nem is tamenej tä iyhäj tataywek. Wet elh tä sitäwo tamenej tä iyhäj 
nemhit lhaihumnhen. 

29Hin'o tä laj letäyijlhayaja tach'anlhahiyet'a elh wet iwetahatche n'äyij tä ni'isa. 

30Imäphä tä nitichunejlhi m'ak tä ni'isa tä t'uhläk iwoye. Wet ichofwnhatlhi 
lak'ajw'o, n'äl tä t'ukwe t'akanyaj yämthilek iwoye. 

31Hin'o tä lhetek ipelaji, häp tä õ'wujyen. Hin'o tä is, häp tä nichätho tä thaläkw 
t'at. 

32Hin'o tä nikelitaphä tä tawäkwäylhi, häp tä is, inu'pe hin'o tä takhajay. Wet elh 
tä lhaifwonlhi, häp tä is, inu'pe hin'o tä iso hupuy wet lhayen lewuka. 

33Hin'o tä iwatläk ihanej m'ak chik häpe, ikoyej suerte, mat m'ak tä tälhe suerte 
tälhe t'at Lhawuk. 

Prov 17 

1Chik otufw pan tä t'un tä laj olhäka mat otamsek ihi, is t'at. Inu'pe tä oyenlhipej 
okäjyaj wet ottachehlä ow'et lheley. 

2N'okawo tä lehusek ihi niyathiyeja lewuk lhäs tä m'ak nitälhaye, wet 
hap'akhiyeja mamse lepuhfwas chik õhw'enhomche n'okäywet lhip tä 
õhw'enhatejen elhpej. 

3Oro lhäy'e plata õ'thatho itäj häpkhilek ow'en chik kalelhäj tä is. Häp tä 
mälhyej'attso, Lhawuk itetshan t'at wichi letichunhayajay, yämthilek hiw'en m'ak 
tä häpe lehusey. 

4Hin'o tä iwoye m'ak tä ni'isa tach'ahuye t'at elh tä ni'isa. Wet hin'o tä w'et 
yämlhi tach'ahuye t'at elh tä sitäwo. 

5Elh chik iläkwlhi elh tä p'elitsaj, tatayhlä Hin'o tä lhenek. Wet elh chik 
t'ischeyejlhi elh tä lewit'äyhyaj ihi, ikathiyeja n'otasnhayaj. 

6Iyhäj tä thänhäy lewujyaj t'at häp lechetsos, wet mamses lewujyaj t'at häp 
lajchalis. 

7N'olhämtes tä isen, t'uhawethiyejt'a hin'o tä ch'isuk. Wet hin'o tä len'ohyaj ihi, 
t'uhawethiyejt'ak lhämtes kamatachehen. 

8Hin'o tä iwoye m'ak tä ni'isa tä iwo t'awayhata elh yämthilek lhaikäntejlhi, 
fwetaj lakhajyhayaj ihi yämthilek iwoye m'ak at chik häpe. 

9Hin'o tä nena lätyaja m'ak chik õ'tiyej, häpe elh tä ihumin chik iche t'at 
n'ohumnhayaj. Mat häp elh tä yenpej lhämeta m'ak tä õ'tiyej, häpe elh tä 
niwatahläk lakalay'i ihi. 

10Hin'o tä lehusek ihi isej t'at n'ofwonyaj, inu'pe elh tä laj lehuseka tä ni'isayej 
cien n'otasnhates. 

11Hin'o tä fwitsaj, tajlhamat laka'tshayaj tä t'ukwe. Mat õ'chenhiyela n'okasilätwo 
tä ni'isa yämthilek tatayhlä. 

12Isit'ak onchutej sulaj tä fwitsaj tä õ'soyej leles. Mat nem koyhyaj tä ni'isak 
otott'aye hin'o tä laj lehuseka tä m'ak nitälhaye. 

13Hin'o tä yachajejlä m'ak tä ni'isa häp m'ak tä is tä elh iwoyeje, m'ak tä ni'isa tek 
tatäyhiyeja lew'et. 

14Elh tä iwo tesa tä itayhtejlä lhämtes häp iyhäj, hätet iwoye hin'ok iwahintshi 
inät yämthilek t'ulhpe honhat. Tä mälhyejtso, leyej tä letatayejwek ämtes tä 
kamaj nämaho n'oka'tshayaj. 

15Lhawuk y'ulhan hin'o tä hi'isyen elh tä kahap'altsentsaja, lhäy'e elh tä yäme 
hin'o tä is wet yok, “Isit'a.” 

16Hin'o tä nhana m'akej, tej chik elh ichufwen, mat isiyejt'a, tsi lehusek ihihit'a. 

17Elh tä matche tä yen lakalay'iya elh, ilehiyejt'a. Wet chik lewit'äyhyaj ihi, tet 
iwoyek lepuhfwa t'at. 

18Hin'o tä laj lehuseka, chik lakalay'i letes ihi, wet lham yok, “Olhamlak owo 
lahaya”. Wet lham t'at tä lhailhuhyenej. 

19Elh tä ihumin tä ilätyenlhi elh, häpe hin'o tä ihumin tä tatayhlä elh. Elh tä 
lhaiwujyen, lewit'äy ihiyeja. 

20Hin'o tä nem is m'ak tä iwoye, isit'ala alhoho. Wet elh tä itäkwyen lhämet, 
lewit'äy ihiyeja. 

21Chik olhäs häpe elh tä m'ak nitälhaye, wuj tä ofwitajayaj iyeji. Wet elh tä lhäs laj 
lehuseka, lakäjyaj ihihit'a. 

22Chik ohusek lakäjyaj ihi, häpe t'at kacha tä is. Mat chik ohusek lefwitajayaj ihi, 
okhajyhayaj ihihit'a. 

23Hin'o tä kahap'altsentsaja iskat t'at m'ak tä õyen t'awayhata, yämthilek ikänchi 
m'ayhay tä is alhoho. 

24Hin'o tä ahantsaj, lhäy'epej lhip tä iwatlä lehanyaj. Mat häp hin'o tä laj lehuseka, 
kalelhäjit'a m'ak tä iwo yiya. 

25Mamse tä laj lehuseka tamenej lajcha tä tawäkwäylhi, wet matche tä äytaj 
letichunhayaj häp lako. 

26Isit'ak õt'alhe'pe multa häp elh tä laj letesa, wok õ'tasnhen iyhäj tä lechowhal 
ihi tä iwoye m'ak tä is alhoho. 

27Hin'o tä nitäfwelej m'ayhay, tek ikelitphä lhämet chik iwoye. Wet hin'o tä 
lehusek ihi, letamsek ihi t'at. 

28Tej tä laj lehuseka hin'o, chik nitahuya, yok tam, wichi yok, “Häp tä lehusek ihi.” 

Prov 18 

1Hin'o tä lhaits'ilkat iwoye m'ak tä lham lenech'ethayaj wet tatayhlä m'ak tä iyhäj 
ifwenho. 

2Hin'o tä laj lehuseka tek iwatläk lhaichufwen. Tajlhamat m'ak tä lham fwetaj 
ihanej tä yen lhämeta. 

3Elh tä iwoye m'ak tä ni'isa nemhit len'ohyaj ihi, w'et m'ayek t'at, wichi iläkwlhi. 

4Hin'o lhämtes hätet iwoye inät tä pitoj, wet n'ohanyaj hätet iwoye tewok tä 
tapoyej. 

5Isit'a chik n'okalelhthayajwos hip'altsen hin'o tä letes ihi wet tach'othiyet'a elh 
tä laj letesa. 

6Hin'o tä ch'isuk, lhämtes tamenej iyhäj tä tachum. Mat häte lham, lhämtes 
tamenej tä õ'päjlhi. 

7Hin'o tä ch'isuk, lhämtes t'at tä yäyitlhi wet lewit'äyhyaj ihi. 

8Elh tä sitäwo, lhämtes tet iwoyek akäj, wet tiyäjo hin'o chik häpe pajtha atojchä. 

9Hin'o tä letäyijlhayaj newayej tä ihi lechumet, lepuhfwa t'at elh tä iwasthiche 
m'ayhay. 

10Lhawuk hätet iwoye hup tä atojphä wet t'un, wet hin'o tä is inu alhoho tä 
ilethane wet tafway. 

11Hin'o tä hiw'en m'ayek fwetaj lakäywet hätet iwoye hupuy tä lep'ot n'olafwek 
tä wuj tä atojphä lhäy'e tä tach'opway. 

12Elh tä lhaichäjlhi, lewit'äyhyaj ihihila. Mat elh tä lhay'ayhatchä, ikalhihlat 
m'ayek. 

13Elh tä nitch'ahuyaye m'ak tä õyäme wet ichunkatphä lhämet tä iwoye, lehusek 
ihihit'a wet wichi iläkwlhi. 

14Hin'o lehusek tum'atlä t'inhayaj tä ilän. Mat chik lehusek nem takhajay wet 
nichät katsi, ¿atsihilak ihanej iwoyneje yämthilek ineyhatphä? 

15Hin'o tä lehusek ihi ikatej lehanyaj. Wet elh tä ihan m'akej t'uhläk lhäy'epej lhip 
lehanyaj. 

16Chik hin'o iwo t'awayhtesa iyhäj, õ'wot len'äyija pajtha nichäte hin'ol tä 
len'ohyajay ihi. 

17Chunkat hin'o yäm lhame tä letes ihichet'a, wet n'äl tä matche t'at. Matkat chik 
näm elh, wet yäme tä letes iche t'at. 

18Chik Dios iwo lakalelhthayaja, hi'isyen alhoho m'ak tä iyhäj yämejwethä 
lhamhomche, wet õ'tiyejche kanhi m'ak tä tamenej. 

19Hin'o tä õ'lätyenlhi, chik nem lhay'aje m'ak chik häpe, nehit katsik isakane, 
inu'pe hupuy tä lep'ot n'olafwek tä t'un. 

20Elh weihalhapej ikathiyeja m'ak tä tälho lhämtes, pajla'tha yipsej. 

21M'ak tä tälho ok'ajlhich'u häpkhilek häpe ow'atshancheyaj wok ot'ilek. Wet elh 
tä ihumin tä yämlhi, ikathiyeja m'ak tä tälho lhämtes. 

22Hin'o tä nilhoke atsinha yämthilek yen lech'efwaya, täjtso häp tä n'otetnekej tä 
hin'otso isakanej Lhawuk lech'otyaj. 

23Hin'o tä p'elitsaj lhaip'altsene elh, mat hin'o tä hiw'en m'ayek, tajlhama tä yäm 
äytaj lhämet tä nichulho. 

24Iche iyhäj tä iti lhamejen lehumnhayaj, mat yofwajkwet nemhit lhaihumnhen. 
Mat iche iyhäj tä matche tä lhalakalay'is, inu'pe iyhäj tä lhalepuhfwas. 

Prov 19 

1Tej chik op'elitsaj, mat chik is alhoho m'ak tä owoye, häp tä is. Isit'ak ohäpe 
hin'o tä ch'isuk wet oyen otkanyaja olhämtes. 

2Häte isit'a chik owoye m'ak tä n'am hanej. Wet elh tä nilhak'ale m'ak tä iwoye, 
isit'a alhoho. 

3Hin'o tä laj lehuseka wetayej m'ak tä fwetaj iwoye, wet lewäk itiyej Lhawuk. 

4Chik elh hiw'en m'ayek, wujpey lakalay'is. Mat häp elh tä niw'ena m'ayek, 
lakalay'i ileyej. 

5Elh tä kamatache tä fwetaj hiw'en m'ak tä yäme, õ'tasnhila. Wet elh tä w'et 
yämlhi, lewit'äyhyaj ihiyeja wet tek tafwayhiyeja. 

6Wujpe wichi t'alhe hin'o tä len'ohyaj ihi lech'otyaj. Wet elh weihalhapej yen at 
lakalay'iya elh tä hiw'enho m'ayek. 

7Hin'o tä p'elitsaj lepuhfwas y'ulhan t'at, wet iyhäj tä lakalay'is nem koyhyaj, 
ileyej t'at. 

8Elh tä yen chumyaja m'ak tä lhaichufwenej, t'amaj lhamej wet ikalhi m'ayek. 

9Elh tä kamatache tä fwetaj hiw'en m'ak tä yäme, õ'tasnhila, wet elh tä w'et 
yämlhi y'inhila. 

10Tek t'uhawetej hin'o tä ch'isuk chik hiw'en m'ayhay tä isis. Wet elh tä n'okawo 
t'uhawethiyejt'a chik niyatej hin'ol tä len'ohyajay ihiche. 

11Hin'o tä lehusek ihi itäyhat t'at lewäk. Wet tä nena letichunhayaja tä õ'lätyenlhi, 
wichi ihumin t'at. 

12Niyat lewäk hätet iwoye hay'äj tä y'ip. Mat tä hip'altsen wichi, hätet iwoye ayas 
tä nitsäype hal'ä tälhes. 

13Mamse tä laj lehuseka, lajcha wit'äyhyaj t'at. Wet atsinha tä äkleyhtsaj, hätet 
iwoye hup lhetekch'o tä tatoy chik iwomchä. 

14Hin'o lewukwe lhäy'e lakäywet tälhe lajchalis. Mat häp lech'efwa tä lehusek ihi 
tälhe t'at Lhawuk. 

15Hin'o tä n'etäjej lechumet, wuj nahati tä ilän. Wet hin'o chik nitäyijlhaya lhame, 
nehläs ilänla. 

16Elh chik t'amajej Lhawuk lhämet, t'amaj at lhamej. Mat elh tä yen w'et m'ayeka 
Lhawuk chufwenyaj, y'inhila. 

17Chik elh icheyjäntej laka chinaj t'äj häp elh tä p'elitsaj, icheyjäntej t'at häp 
Lhawuk, wet lhamlak iwo lahaya. 

18Tasin äs tä kamaj nithaläkwa, mat yej länej atasnhayaj. 

19Elh tä wuj tä lewäk ihi ikathiyeja laha tä t'uhawetej. Wet chik õknitasina, 
hich'athiyejak iwoye m'ak tä ni'isachehen. 

20Ch'ahuye n'ochufwenyaj wet chumlä n'ofwonyaj, wet chik lepese ahäpkhila 
hin'o tä ihan m'akej. 

21Wujpe m'ayhay tä hin'o yen tichunhayaja yämthilek iwoye, mat Lhawuk 
lenech'ethayaj häpkhilek lhayäm matche. 

22Wichi iwujyen hin'ol tä afwtintses. Wet is chik ohäpe t'at hin'o tä niw'ena 
m'ayek, wet tek ohäpe hin'o tä ifwech'enwethä iyhäj. 

23Chik hin'o ihumin Lhawuk wet iwoye lhämtes, täjtso häp tä ihäne 
lew'atshancheyaj. Matche tä letamsek ihi wet newache lewit'äyhyaj. 

24Hin'o tä n'etäjlhi tachuma n'olhäk tä ihi plato, mat tek ichuttej yämthilek itiye 
lak'aj. 

25Chik õ'tasin hin'o tä aläkwyhantsaj, wet hin'o tä laj lehuseka nech'e 
lhaichufwenlak hiw'en. Wet chik õ'tasin hin'o tä lehusek ihi, lhäy'ehila lhip 
lehanyaj. 

26Elh chik t'etane m'ak tä lewuk lajcha wet äp ichen lako tä ihi lew'et, 
lhain'äfwlhat wet wichi iläkwlhi. 

27Yäs, chik leleyej tä letach'ahuye ofwonyaj, nemla lewoye olhämtes tä isen tä 
one'tek lewoye. 

28Elh tä kamatache tä fwetaj hiw'en m'ak tä yäme, iläkwlhi n'okalelhthayaj. Wet 
hin'ol tä kahap'altsentsesa iwoye lhämtes tä ni'isachehen. 

29Iche t'at n'otasnhayajay tä õ'waklhatho aläkwyhantses lhäy'e iyhäj tä laj 
lehuseya. 

Prov 20 

1Hat'es, chik hin'o iyäyej, nech'e aläkwyhantsaj t'at wet ifwitseyen, wet nehit 
katsik is m'ak tä iwoye chik w'oknaj. 

2Niyat tä fwitsaj hätet iwoye hay'äj tä y'ip, wet elh chik ifwitseyen t'änej at lhame 
lewit'äyhyaj. 

3Wichi iwujyen hin'o tä nittayahlä iyhäj. Mat häp hin'o tä ch'isuk ikelit tä tatayhlä 
elh. 

4Tä nichäte lewhäy tä wichi tutcheyhen, n'etäjayis tutcheyhit'a. Wet tä nichäte 
lewhäy tä õ'lanhi yachuyaj, t'alhlhi t'at mat nehit katsik hiw'enho. 

5Hin'o lenech'ethayaj tä ihi lehusek hätet iwoye inät tä atojchä, mat elh tä lehusek 
ihi hin'älthila. 

6Ichehen hin'ol tä yäm lhamehen tä fwetaj isen, mat ihichet'a hin'o chik wichi 
t'ekhaye. 

7Hin'o tä is iwoye t'at m'ak tä is alhoho, wet lakäjyaj ihi leles tä nekche len'äyij. 

8Chik rey tatayhiphä n'okalelhthayaj lew'et, itetshan t'at wichi tä ihi tä tatache, 
wet ikalelhät m'ak tä ni'isa yämthilek noj. 

9Elh chik yok, “Olej ohusek, noj och'isukyaj”, mathichet'a lhämet. 

10N'okaw'awlhanthi tä akantsaj lhäy'e metro tä akantsaj, Lhawuk wuj tä y'ulhan. 

11M'ayhay tä han'äfwaj iwoye, n'änhila chik is wok ni'isa. 

12Lhawuk lham t'at tä yenlhi och'ote yämthilek olätche honhat, wet yenlhi 
ottelho yämthilek ow'enche honhat. 

13Yej humin tä lemä, häpkhilek niwohit m'ak chik tatäy amej wet lew'en äk tä 
naya. 

14Hin'o tä ichäj m'ayek yok, “Matche tä ni'isa täja.” Mat w'et iwoye t'attso, 
akäjejlhi t'at tä ichäj. 

15Hin'o tä ihan m'akej, lhämtes laha inu'pe oro lhäy'e m'ayhay tä wuj laha tä 
ihonhatena. 

16Elh chik lhailhuhyenej elh tä nitäfwelayej laka pi'ä, soyej lew'uy yämthilek yen 
lhäyeka letape. 

17Hin'o ihumin tä tufw m'ak tä ikalheji lefweynhayaj. Mat tä lak'aj tapoyejej, 
nech'e häpe t'at tunte les. 

18Chik iche m'ak tä let'uhläk lewoye, chunkat alhe elh chik iwo achoweja. Chik 
isen lhämtes, woye t'at. Chik lewo aka'tshayaja, a'äm hin'olhi, äm lehanej m'ak tä 
lewoye. 

19Elh tä sitäwo tek iskat m'ak chik häpe. Tä mälhyejtso, yej alet'aje elh tä lhämet 
nit'unahi. 

20Elh chik takäpfwayeje lewit'äyhyaj lajcha wok lako, y'inhila tä ihi honataj tä 
tanhowatnhan. 

21N'okäywet tä hin'o ikalhi tä nitälhayejo lechumet, chik lepese Dios lakäpfwayaj 
ihiyejt'ala. 

22Yej lhok, “Owo hayahlä m'ak tä oelh iwoyej n'oye.” Mat tiyej achayaj häp 
Lhawuk, wet lhamlak tach'ot ame wet aifwayhtej. 

23Isit'a n'okaw'awlhanthi tä akantsaj. Lhawuk wuj tä y'ulhan. 

24Lhawuk lhäm t'at tä tach'anlhaye wok nitch'anlhayaye m'ak tä hin'o iwoye. Tä 
mälhyejtso, nehit katsik ts'ilak lhamej wet ihanhiyeja m'ak chik ihiyeja. 

25Elh chik näma ayej kalelhäj letichunhayaj tä iwo t'awayhata Dios, wet chik 
tajyäme tä iwoye täjtso wet yok, “Okalhihit'a”, lewit'äyhyaj t'at. 

26Niyat tä lehusek ihi yokwes wichi tä kahap'altsentsesa, wet y'äsayenpe kaletas. 

27Lhawuk lechäkw häpe t'at hin'o lehusek, wet hiw'en m'ak tä ilech'oye hin'o. 

28Niyat tä hap'altsentsaj wet nileyayej laka wichi, nofwit'ala leniyatyaj. 

29Mamses len'ohyaj tälhe lakhajyhayaj, wet hin'ol tä lew'oley ipelajiche, wichi 
yenhit'a w'et m'ayeka. 

30N'otasnhayaj tä äytaj, häp tä itäyhat m'ak tä ni'isa. Wet chik õ'päjlhi hin'o, häp 
tä nech'e is m'ak tä yen tichunhayaja lhamej. 

Prov 21 

1Niyat lehusek ihi t'at Lhawuk takwey. Hätet iwoye inät tä iläfwelche tä Lhawuk 
inuhatche lhip tä ihuminche. 

2Hin'o tä yäme tä nilhokej m'ak tä lham iwoye is t'at. Mat Lhawuk lham t'at tä 
itetshan hin'o lehusek. 

3Woye m'ak tä is alhoho, tsi häp tä Lhawuk ihuminche. Inu'pe itshätäy tä 
õ'länhen tä õyen n'okhayajayej. 

4Wichi tä kahap'altsentsesa, lech'isukyaj häpe t'at tä lhaichäjwethä. Lhamel yok, 
“Ihichet'a elh chik w'awulh n'ohi.” 

5M'ak chik lhäy'e lhip tä otetshan, chik wak'alh, häp tä is. Mat häp iyhäj tä ikelitlhi 
m'ak tä iwoye, tä lepese niwohit m'ak chik iche. 

6Hin'o lakäywet tä ikalheji lhämtes tä kamatachehen, tet iwoye lefwak, t'unhit'a, 
nofwila. 

7Wichi tä kahap'altsentsesa, lhamel t'at tä lhailänhen tä niwoyaye m'ak tä is. 

8Hin'o tä ni'isa, m'ak tä iwoye hätet iwoye n'äyij tä hits'ulhakche. Mat häp hin'o tä 
lajit lakeya, lechumtes wuj tä isen. 

9Tej chik ow'et ni'saye, mat is t'at. Mat isit'ak oiyej atsinha tä äkleyhtsaj. 

10Hin'o tä ni'isa nichuyupejlä m'ak tä ni'isa yämthilek iwoye, wet hip'altsenhit'a 
elh. 

11Chik õ'tasin hin'o tä aläkwyhantsaj, wet hin'o tä laj lehuseka nech'e 
lhaichufwenlak hiw'en. Wet chik õ'tasin hin'o tä lehusek ihi, lhäy'ehila lhip 
lehanyaj. 

12Dios iyahin t'at lew'et häp hin'o tä kahap'altsentsaja, wet ichätyenpe 
lewit'äyhyaj häp lham. 

13Hin'o tä nitch'ahuyaye elh tä p'elitsaj tä lhaip'altsene, häte lham chik fwetajla 
t'alheje elh lech'otyaj, ihichet'ala m'ak chik ikalhi. 

14Chik õ'wo chalayejlhi hin'o wet õ'weskatshayne t'awayhat, noj t'at lewäk. 

15Hin'o tä is, lakäjyaj ihi t'at chik iwoye m'ak tä is alhoho. Mat häp wichi tä iwoye 
m'ak tä ni'isa, lewit'äyhyaj t'at. 

16Hin'o tä lehusek ihi, chik lewetahayaj iyej, tan'isiyeja wichi tä y'inhen. 

17Hin'o tä wuj tä ihumin tä iwo lakäjyaja, wet ikäne hat'es lhäy'e m'ayhay tä lenij 
akäjche, p'elitsajila, m'ak hiw'enhit'ala. 

18Wichi tä isen tek leteläythayaj ihiyeja. Tajlhamhiyela lhamel tä 
kahap'altsentsesa häpkhilek leteläythayaj iyej. Wet iyhäj tä iwoye m'ak tä is 
alhoho, tek leteläythayaj ihiyeja. Tajlhamhiyela wichi tä akantses häpkhilek 
leteläythayaj iyej. 

19Tej chik oihi honhat tä ts'anis, mat is t'at. Mat isit'ak oiyej atsinha tä fwitsaj wet 
äkleyhtsaj. 

20Hin'o tä lehusek ihi hiw'en lakäywet tä wuj laha. Mat häp hin'o tä laj lehuseka 
ihämit nilhokej m'ak tä iyej. 

21Elh chik nileyayej m'ak tä is lhäy'e lep'altsenyaj, lew'atshancheyaj ihiyeja, 
lhäy'e le'isyaj, lhäy'e len'ohyaj. 

22Hin'o tä lehusek ihi, tej chik wuj tä õt'uye häp hupuy, mat inuye wet ikalhi t'at, 
isiyejt'a sip'äl tä wuj tä t'uye. 

23Elh chik nowayhläk ni'isa alhoho lhämet chik iwoye, ihanhiyejt'a chik lelhakli 
iyeji m'ak chik häpe. 

24Hin'o tä lhäy'e lhip tä tektshanlhi, wichi yok, “Aläkwyhantsaj, lhaichäjlhi, 
welkatlhi.” 

25Hin'o tä n'etäjlhi lhailänej t'at tä iwatlä m'ayek, tsi tek t'uhläk tachumlhi. 

26Ifwala imälhewek tä t'akänyaj itiyej m'ak chik häpe. Mat häp hin'o tä is tek n'äy 
m'akej. 

27Lhawuk y'ulhan itshätäy tä wichi tä ni'isahen ilänhen wet yen t'awayhata. Wet 
chik lhamel iwo t'awayhata tä t'uhläk ikalheji m'ak tä iwatlä, nem koyhyaj tä 
y'ulhan. 

28Hin'o tä kamatache tä fwetaj hiw'en m'ak tä yäme, tatäyhla. Mat häp hin'o tä 
tach'ahuye m'ak tä õyäme, häp tä nittäya, lhäy'e m'ak tä yenpej lhämeta. 

29Hin'o tä kahap'altsentsaja lhayen at häpeya hin'o tä t'un. Mat häp hin'o tä is 
yäm is alhoho m'ak at chik häpek iwoye. 

30Chik Lhawuk tatay ahilä, lajit lahaya ahanyaj, lhäy'e atäfwnhayaj, lhäy'e ämtes 
tä isen. 

31Hin'o iwaklhat lew'ute yel'ataj yämthilek iwo laka'tshayaja. Mat Lhawuk t'at tä 
tach'ote yämthilek ikalhi letayhfwa. 

Prov 22 

1Chik wichi yäm n'oye tä ois, häp tä wuj tä laha ihi, inu'pe okäywet tä wuj. 

2Hin'o tä hiw'en m'ayek, Lhawuk t'at tä yenlhi, hätet iwoye hin'o tä niw'ena 
m'ayek. 

3Elh tä hin'olhi ihanlä lewit'äyhyaj wet lhaiskat. Mat häp elh tä nihn'oyalhi 
tujlhache t'at m'ak tä iwoye, pajtha lewit'äyhyaj ihi. 

4Elh tä lhaknichäjalhi, wet ihumin Lhawuk wet iwoye lhämtes, lakaha häpe t'at 
lakäywet, lhäy'e len'ohyaj, lhäy'e lew'atshancheyaj. 

5Hin'o tä ni'isa, lewit'äyhyaj tälhe t'at m'ak tä iwoye. Mat häp hin'o tä t'amaj 
lhamej lhaitontehlä tähestso. 

6Chufwenej m'ak tä is häp han'äfwaj yämthilek iwoye, häpkhilek chik nichäte tä 
thaläkw, ilehiyejt'ala. 

7Wichi tä p'elitses, hin'ol tä hiw'en m'ayek lakawos t'at. Wet elh tä tacheyjänej 
elh kachinaj t'äj, hin'o tä iwo lecheyjänhata lakawo t'at. 

8Elh tä yenlhi m'ak tä ni'isa ikalhihila lewit'äyhyaj. Õ'tasnhila wet tatäy. 

9Elh tä hip'altsen iyhäj, Dios lakäpfwayaj ihiyeja, tsi hiw'enho lhäk iyhäj tä m'ak 
niw'ena. 

10Hin'o tä aläkwyhantsaj is chik lechen wet yik, häpkhilek noj n'olhäkleyhyaj, wet 
nemla iche iyhäj tä iyet lhamehen, wet ileyej tä lhailäkwethä. 

11Niyat ihumin hin'o tä lehusek ihi lhäy'e tä lhämtes isen. 

12Lhawuk t'uye hin'ol tä lehusey ihi, wet itäyhat akantses lhämtes tä iwoye. 

13Hin'o tä n'etäjlhi yok: “¡Hay'äj tä ilunlhi! ¡Op'itsek ihihilat n'äyij!” 

14Atsinha tä lakain'oyaj ihi, lak'aj hätet iwoye chowej tä pitoj. Wet hin'ol tä 
Lhawuk itiyej lewäk, lhamel nichäthiyela. 

15Mamses lakey tä tektshanwethä tälho t'at lhamel letichunhayaj. Mat is chik 
õ'tasin lhamel häpkhilek ileyej. 

16Hin'o tä t'uhläk hiw'en m'ayek, wet ilänej lechumet elh tä p'elitsaj, hiw'enhit'ala 
m'ayek. Wet elh tä iwo t'awayhata hin'o tä hiw'en m'ayek, lhamtej p'elitsajila, 
m'ak hiw'enhit'ala. 

Ahantses lhämtes tä ihi treinta 

17Ch'ahuye lhämtes häp ahantses, wet tihi ahusek m'ak tä ochufwen amej. 

18Wuj tä is chik let'amajeji ahusek wet lhenpej ämeta. 

19Ohanhat amej ifwalana, häpkhilek letiyej ekhahyaj häp Lhawuk. 

20Olesayen treinta olhämtes tä n'ohanyaj ihi yämthilek aisej. 

21Wet otäfwnhat amej m'ak tä matche, häpkhilek lehanej chik lechulho elh chik 
tay'ätshan ame. 

- 1 - 

22Yej t'etane m'ak tä lewuk aelh tä p'elitsaj, tsi p'elitsaj t'at. Wet yej häne 
n'okalelhthayajwos häp elh tä newache m'ak chik isej. 

23Tsi Lhawuk tach'othiyela, wet lhamlak itiyej lelhakli häp iyhäj tä ilhaklit elh tä 
p'elitsaj. 

- 2 - 

24Yej lhekche iyhäj tä fwitses wet awäkyhatses, 

25tsi elat leten lhamel lakeyis wet letamen amej. 

- 3 - 

26Chik elh iwo laka pi'äya, yej alelhuhyenej. 

27Tsi chik kaw'ena laha chik letiskanpe, õ'sohla amej amäwet. 

- 4 - 

28Yej t'ayhattshi tuntey tä achätilis pajche itihi p'ante línea tä lepes laka honhat. 

- 5 - 

29Elh tä yäm is lechumet tä iwoye, niyatey yenla lakawoya, wet häpkhit'a wichi tä 
w'et m'ayhay t'at chik lakawo. 

- 6 - 

Prov 23 

1Chik letachufwiyej hin'o tä niyat, yej p'ethatlä tä lhewej häp hin'o tä len'ohyaj 
ihi. 

2Tej chik wuj tä lechuyu, mat yej lhak'ale äk, 

3häp n'olhäk tä wuj tä isen lhäy'e tä akäj, tsi elat niyattso t'uhläk ikan amej. 

- 7 - 

4Yej alekhajyen yämthilek ahäpe hin'o tä hiw'en m'ayek, wet yej lhen 
atichunhayaja. 

5Chik letetshan, lew'enla tä ihichet'a n'okäywet chik t'un. Yofwajkwet tatäy, tet 
iwoyek iwo lhafwisa wet yik, mälhyej iwoye iyhäjkottaj. 

- 8 - 

6Yej tachufwiyej hin'o tä tsofwnaj, wet yej käne lhäk tä isen wet akäj. 

7Tsi letichunhayaj isit'a, tej chik yok, “Tufw”, wok yok, “Yäyej”, mat mathichet'a. 

8Letach'uyhiyejlhila m'ak tä letufw, wet lajit lahaya ämtes tä isen tä lewoyeje 
hin'otso. 

- 9 - 

9Yej lätyeneje ämet häp hin'o tä ch'isuk, tsi iläkwihila ämtes tä matchehen. 

- 10 - 

10Yej lanche tuntey tä pajche õ'tihi línea tä lepes n'oelh kahonhat, wet yej soyej 
lhip honhat tä lewuk chipenhas. 

11Tsi Lhawuk häp tä tach'ote lhamel, wuj tä takhajay wet tatayhla ahilä. 

- 11 - 

12Ch'ahuye nilhokej m'ak tä õ'chufwen amej. Ti amej yämthilek wuj tä aisej. 

- 12 - 

13Yej leyej tä lefwonepej äs, tsi y'inhit'ak letasin. 

14Chik lewoyeje täjtso, lefwayhthiyeja t'ilek, tsi nech'e isila m'ak tä iwoye. 

- 13 - 

15Yäs, chik ahäpe hin'o tä lehusek ihi, matche tä okäjyaj ihla n'oyej, 

16wet otamsek ihi chik olät ame tä isen ämtes tä lhämlhi. 

- 14 - 

17Yej tihi ahusek chik let'äytene häp iyhäj tä lech'isukyajay ihi. Mat wujyenpej 
häp Lhawuk, 

18häpkhilek ais alhoho wet tek tatäy amej aniwhayaj. 

- 15 - 

19Yäs, ch'ahuye wet achufwenej, wet äm is m'ak tä lewoye. 

20Yej alet'aje iyhäj tä ikän hat'es, wok häp iyhäj tä yäm wuj lhäk tä tufw. 

21Tsi w'oknhas wet yalhk'alis pajla'tha nahati tä ilän, wet tä lepese noj lakäywet 
wet taw'uyhi lew'uy tä wasi. 

- 16 - 

22Ch'ahuye ajcha tä häpe elh tä letälho, wet yej lhen w'et m'ayeka ako chik 
nichäte ifwala tä hich'ut. 

23Akhajyench'oye m'ak tä matche, lhäy'e n'ohanyaj, lhäy'e n'ochufwenyaj, lhäy'e 
tä ahusek ihi. Wet chik lekatej, yej wompe m'ak tä lewatlä. 

24Mamse tä wuj tä is m'ak tä iwoye, lajcha matche tä akäjejlhi. Wet elh tä lhäs 
lehusek ihi, wuj tä lakäjyaj iyeji. 

25Tä mälhyejtso, is chik ahäpe elh tä lajcha lhäy'e lako akäjejlhi tä ahäpe lhamel 
lhäs. 

- 17 - 

26Yäs, ch'ahu n'oye wet tetshan m'ak tä owoye. 

27Tsi atsinha tä lakain'oyaj ihi hätet iwoye chowej tä pitoj chik hin'o nichäte. Wet 
atsinha chik katäfwelayej hätet iwoye chowej tä nitsajaho. Chik lechäte, 
lesakanhiyejt'a chik lech'oleye. 

28Häp atsinha tä mälhyejtso hätet iwoye etantsaj chik ikanejlhi m'ak tä t'uhläk 
t'etane, wet tamenej wujpe hin'ol tä nemhit ihumnhen lech'efwas. 

- 18 - 

29¿Atsi tä äytaj m'ak tä ilän wet t'änlhi? ¿Atsi tä õtäkleyejlhi, wet atsi tä õ'wo 
lelätseka tä niwoya m'ak chik tamenej? ¿Atsi tä tatey t'ukwahen? 

30Häpe t'at hin'o tä nileyayej hat'es, häpe t'at elh tä t'ukwe hat'es tä nech'ayek. 

31¡Yej yahin hat'es tä ichät tä ihi n'olhäthi tä akäj! 

32Tä lepese, hätet iwoye amlhäj chik ayokwaj, wuj tä äytaj. 

33Iwohla haw'enhaya, wet lhämhiyela m'ak tä lajit lahaya. 

34Hätehlat iwoyek lhehi lewomekitaj chowej, wok lhehi barco tä yafwthitaj tä 
äytaji ichäjlhi tä inät wuj tä iwo lhetheya. 

35Wet lhohlak, “Õ'hichäjn'o, mat tek oläte. Õ'päjlhin'o, mat oläthiyet'a. Chik ow'ok 
noj n'o'pe, äp ot'uhikwelat lhip hat'es.” 

- 19 - 

Prov 24 

1Yej t'äytene wichi tä ni'isa, wet yej lhen atichunhayajak lhewej lhamel. 

2Tsi tajlhamat lefwitseyaj tä yen letichunhayaja, wet iwoyepej lhämtes tä 
ni'isachehen. 

- 20 - 

3Hin'o tä lehusek ihi ihanej iwoyneje m'ak tä iwoye yämthilek lew'et lheley 
letamsekis ihi. 

4Wet nitäfwelej m'ayhay tä laha ihi tä wuj tä isis, wet häp tä itichufwi 
lewukwech'ol. 

- 21 - 

5Hin'o tä ihan m'akej, häp tä laha ihi, inu'pe n'okhajyhayaj. 

6Tsi chik iche n'oka'tshayaj, chunkat wichi iwo huseya'pe m'ak tä is chik iwoye. 
Wet chik iche wujpey hin'ol tä lehusey ihi, iyhäj isej lhämtes tä isen wet ikalhi 
laka'tshayaj. 

- 22 - 

7Chik wichi lhaihutwek yämthilek itetshan m'ayhay tä laha ihi, hin'o tä ch'isuk 
ihanhiyejt'a lhämet chik iwoye, yok tam, tsi ihanhit'a m'akej. 

- 23 - 

8Hin'o tä yenwethä m'ak tä ni'isa, wichi yok, “Akantsaj.” 

9Wet m'ak tä t'uhläk iwoye häp hin'o tä ch'isuk, häpe t'at lech'isukyaj. Wet wichi 
wuj tä y'ulhan häp hin'o tä aläkwyhantsaj. 

- 24 - 

10Chik iche lewhäy tä atha han'äyij wet lhok, “Okalhihit'a”, tälhe tä otle nit'una. 

- 25 - 

11Yej wahnej iyhäj tä ihäne t'ilek häp elh. Fwayhthen iyhäj tä eyte õ'länhihen. 

12Tsi tejlak lhok, “Olhamel ohanhiyejt'a”, mat Hin'o tä itetshan wichi lehusey 
hiw'en tä isichet'a ämet, wet iwo lahayayej m'ak tä lewoye. 

- 26 - 

13Yäs, tufw akäyek tsi wuj tä is. Chik nichätho hak'aj, wuj tä hak'onek. 

14Mälhhiyejattso ahanyaj lhäy'e atäfwnhayaj chik nichätho ahusek. Chik 
lelhokhiyela, aisila alhoho wet tek tatäyhla aniwhayaj. 

- 27 - 

15Yej aletech'aynej hin'o tä kahap'altsentsaja tä ikanejlhi hup tä lewuk hin'o tä is 
yämthilek t'etane m'ak tä ichufwi. 

16Tsi tej chik hin'o tä is nichätpej katsi pajla'tha siete veces, mat neyhiphäla. Mat 
häp hin'ol tä kahap'altsentsesa, lhamel nichäthihola lewit'äyhyaj. 

- 28 - 

17Yej a'käjlhi chik nichätpej katsi atayhfwa. 

18Tsi chik Lhawuk hiw'en m'ak tä lewoyaye, tek akäjiyejlhila, wet itihiyeja kanhi 
lewäk tä itiyej atayhfwa. 

- 29 - 

19Yej län amej atichunhayaj chik lew'en wichi tä iwoye m'ak tä ni'isa, wok 
let'äytene lhamel. 

20Tsi hin'o tä ni'isa ifwitla lakapes wet noj, tehlat iwoye n'ochäkw chik y'om. 

- 30 - 

21Yäs, is chik lewujyen häp Lhawuk lhäy'e niyat. Yej amtej letatayhlä lhamel. 

22Tsi chik Lhawuk iwo lewäka, lhäy'e niyat, wet letayhfwas yofwajkwet nichätho 
lewit'äyhyaj. 

Iyhäj ahantses lhämtes 

23Häte tähesna ahantses lhämtes t'at: Isit'ak n'okalelhthayajwos iwo leyahneka. 

24Elh chik tahuyej hin'o tä ni'isa wet yok, “Letes ihichet'a”, elh tä iwoyetso wichi 
iwoyeje lhämtes tä ni'isa wet yen w'et m'ayeka. 

25Mat häp n'okalelhthayajwos tä itasin hin'o tä ni'isa, wichi yok, “Häp tä is.” 

26Elh chik is alhoho lhämet chik nichulho m'ak chik õty'ätshaneje, matche tä iyhäj 
ihuminche lhämet. 

27Äm wak'alhen achumtes wet enwethä achumtes tä ihi alafwek. Chik wak'alhen, 
nech'e häpkhilek lhenlhi awukwe. 

28Yej kalelhät letes aelh chik nikalelhäja m'ak chik ni'isa tä iwoye, wet yej woyeje 
ämet tä kamatache. 

29Yej lhok, “M'ak tä hin'otso iwoyej n'oye, häte olham owoynhiyejelatso m'ak chik 
owoyeje. Owohla lahaya m'ak tä iwoyej n'oye.” 

30Onukwe lhip lelafwek häp hin'o tä n'etäjayis tä laj lehuseka. 

31Ow'en tä wuj hon'al tä yelaj tä tälho, lhäy'e nawaj, wet tuntey tä yen lelafweka 
wasi. 

32Tä ow'en, wuj tä oyen tichunhayaja. Wet ohanej m'ak tä tamenej, wet oyok, 

33Tä lekän nahati wet letatsufwel amej yämthilek akäj tä lemä, 

34hap'altseyaj ailänla wet nehläs nichätla atape, hätehlat iwoye etantsaj chik 
aipäjlhi. 

Prov 25 

Iyhäj Salomón lhämtes 

1Häte tähesna Salomón lhämtes t'at, tä rey Ezequías, Judá kaniyat, lakawos 
ilesayen: 

2Dios lewujyaj häpe t'at tä nin'älita m'ayek. Wet rey lewujyaj häpe t'at tä 
itetshanch'oye yämthilek ihanej. 

3Atojphä pule wet honhat wuj tä atojchä lepes, wet nehit katsik nichäte. Wet 
reyes lehusey hätet iwoye, nehit katsik ihanej m'ayhay tä yen tichunhayaja. 

4Lej lech'ohle häp plata, häpkhilek isilataj chik lewo yen n'olhäthiya. 

5Soyej hin'o tä ni'isa tä iyej rey, häpkhilek is alhoho m'ak tä rey iwoye tä lham ihi 
leniyatyaj. 

6Yej alhene hin'o tä len'ohyaj ihi tä lhehi tä rey tatache, wet yej lhehi lew'etes 
hin'ol tä len'ohyajay ihiche. 

7Tsi lhäy'e lhip tä is chik õt'än ame wet õyok, “Lhuu, ehi täja”, häpkhilek 
han'äfwlhi newa amej tä lhehi tä tatache häp hin'ol tä len'ohyajay ihiche. 

8M'ak chik häpek lew'enej, yej kelit chik lefwenho n'okalelhthayajwos. Tsi elat 
iche elh tä lhäy'e lhip tä ihanej m'ak tä lhen ämeta, wet tä lepese nemhit lehanej 
lewoyneje ämet wet han'äfwlhi ihi. 

9A'isyene aelh chik iche ämtes tä ni'isa tä leti amejen. Mat yej fwenho elh chik 
häpe m'ak tä iyej aelh. 

10Tsi chik ihichela elh chik lefwenho wet yenla lhämeta, wet nech'e ahäpe t'at 
hin'o tä õyen läkwika, wet matche tä awit'äy ihi. 

11Olhämet tä is tä owoyeje oelh, hätet iwoye m'ak tä lhäy'e lhip tä laha ihi tä õ'tihi 
lehi tä isilataj. 

12Chik hin'o tä lehusek ihi yämhoplhi elh, wet elh tach'ahuye lefwonyaj, matche 
tä laha ihi, hätet iwoye n'ofwujhi tä oro wok n'olhamis tä oro tä wuj tä isilataj. 

13Silätwo tä is, hin'o tä ichenchufwi lesilätyaj isej t'at. Hätet iwoye m'ak chik 
techäji chik hin'o iyäyej tä chayokwe, tsi ikhajyen t'at lewuk. 

14Elh chik ifwenho iyhäj wet yok, “Owohla awayhtesa”, mat niwohit m'ak chik 
hiw'enho lhamel, hätet iwoye pule tä näm wet niwomahchä, tajlhamat tä 
yafwuthi. 

15Elh tä nileyayej mat tujlhache t'at m'ak tä t'alhe, tä lepese laka niyat iwo lahaya 
letichunhayaj. Häte elh tä lhämtes ni'äytesachehen, ikalhi elh tä fwetaj lhayäm 
t'un. 

16Chik lelhoke akäyek, tufw t'at pajla'tha lhip'is. Mat chik lefwayhatpe m'ak tä 
letufw, letach'uyhiyejlhila. 

17Panitchehlä tä lesikaye elh tä haw'etfwa. Tsi elat chik nipajachehlä tä lehoye, 
wet nemhit ichutit ahilä wet nemhit aihumin. 

18Elh tä t'isufwkane elh, lhämtes hätet iwoye tsonhat tä y'uy, wok n'och'äha, wok 
n'okäjnhat. 

19Chik alhakli ihi, wet achowej lethate hin'o tä akantsaj yämthilek tach'ot ame, 
ahätet iwoye hin'ok takälä elh ichä, wok hätet iwoye elh tä fwetaj tufw lhäk tä 
letsote lhipey. 

20Elh tä ichoylhi tä iche elh tä lelhakli ihi, hätet iwoye hin'o tä ilanhi elh w'uy tä 
techäjche, wok hätet iwoyek itsäyho vinagre elh lätsek. 

21Chik atayhfwa nichuyu, w'enho lhäk, wok chik ichim, w'enho inät, 

22häpkhilek wuj tä len'äfwlhatej m'ak tä ni'isa tä iwoye. Wet Lhawuk iwohla 
lahaya amej. 

23Chik yafwuthi, nek t'at pelhay. Wet häp tä hätet iwoye elh tä lhämtes ni'isa, 
tamenej elh tä lewäk ihi. 

24Tej chik ow'et ni'saye, mat is t'at. Mat isit'ak oiyej atsinha tä äkleyhtsaj. 

25Chik elh ichim wet iyäyej inät tä techäji, wuj tä is. Häp tä mälhyej'attso chik iche 
n'osilätyaj tä isen tä tälhe honhat tä atofwe. 

26Hin'o tä is, chik elh tä ni'isa ikalhi, nemhit is. Hätet iwoye inät tä tach'oyhi wet 
najuthi. 

27Chik oyäm wuj tä otufw akäyek, olup'ayej. Häp tä mälhyej'attso, chik ofwetaj 
ot'ukwe lhamho yämthilek owujyaj ihi, niwohit m'ak chik oisej. 

28Hin'o tä lhaknitsokalhi mat iwoye m'ak chik häpe, hätet iwoye hupuy tä 
newache n'olafwek tä lep'ot. Kalelhäj tä lewit'äyhyaj ihichela. 

Prov 26 

1W'enha lhamej fwiy'et wet w'enha lhamej nahayofw, häte isit'a chik iwomchä 
chik õ'lanhi yachuyaj. Wet häp tä hätet iwoye täjtso, isit'a chik õ'wujyen häp hin'o 
tä ch'isuk. 

2Afwenche tä weta wok lhup newahi, wey'älhi t'at. Wet n'olhämtes tä 
ni'isachehen mälhyet iwoye, chik newache m'ak chik tamenej, m'ak iwohiyet'a. 

3Yel'ataj lecha t'at n'otasnhat, wet asno häp tä õ'wo lhokheka, wet hin'o tä ch'isuk 
häp tä õ'päjejlhi hal'ä. 

4Yej lhäjlhahlä letichunhayaj häp hin'o tä m'ak nitälhaye, häpkhilek akniteya 
iwoye lham tä ch'isuk. 

5Mat amtej chulhej'atlä ämtes tä m'ak nitälhaye, häpkhilek näma lhame tä inu 
atape tä ihan m'akej. 

6Hin'o tä t'ekhaye elh tä ch'isuk wet ichenchufwi lhämet, hätet iwoyek yisthen 
lham takäläy, wet hätet iwoyek iyäyej t'at lefwitajayaj. 

7Hin'o tä ch'isuk, lhämet yikhit'a. Hätet iwoye tsufwlaj takäläy, yäpnhomche t'at. 

8Elh tä iwujyen hin'o tä ch'isuk, hätet iwoye hin'o chik yäytej tunte lefwonthi. 

9Hin'o tä ch'isuk ihanhiyejt'a n'olhämet tä n'ohanyaj. Hätet iwoye hin'o tä 
w'oknaj chik ch'uthan ihi takwey, iläthit'a. 

10Hin'o tä yen lakawoya hin'o tä ch'isuk wet itihi lew'et, hätet iwoye hin'o tä 
tiyäjejen lotek wichi tä ilunhen. 

11Hin'o tä ch'isuk tä yachajopej m'ak tä ni'isa tä iwoye, hätet iwoye asinäj tä 
yachaj lhamho lech'uyhat. 

12¿Hä lew'en hin'o tä nhana m'akej tä fwetaj ihan m'akej? Iwoye t'at m'ak tä lham 
letichunhayaj. Mat häp hin'o tä ch'isuk, chik nitäfwelej m'ak tä ni'isa tä iwoye, 
elat ilehiyeja. 

13Hin'o tä n'etäjlhi yok: “¡Hay'äj tä ihi n'äyij! ¡Ow'enne tä nekche t'at hupuy 
kawayhi!” 

14Hupep'ot yafwthi ilunkatlhi t'at. Häp tä mälhyej'attso n'etäjayis tä nich'olelhi'pe 
lemäwet. 

15Hin'o tä n'etäjlhi tachuma n'olhäk tä ihi plato, mat tek ichuttej yämthilek 
y'uyhte lak'aj. 

16Hin'o tä n'etäjlhi yäm lhame tä lham t'at tä ihan m'akej, fwetaj inu'pe iyhäj tä is 
alhoho tä nichulho iyhäj. 

17Chik olhay'uytho iyhäj tä lhailätyenejwethä lhämtes, hätet iwoyek otsok 
lech'otey häp asinäj tä fwitsaj. 

18-19Hin'o tä itiyej t'akanyaj häp elh, chik tajyäme m'ak tä iwoyeje elh, wet yok, 
“Okoyhyaj t'at”, hätet iwoye hin'o tä cha länek chik iwunhomche m'ayhay, wet 
tiyäjejen wichi n'och'ähal tä n'ot'ilek. 

20Chik newache elh tä sitäwo, wichi tek tataywek. Hätet iwoye itäj, chik lehuk 
newache, y'om t'at. 

21Chik ot'uhläk nitutseya itäj, otchuma fwiyhol, wet chik ot'uhläk y'uho itäj, owo 
lehukwa. Wet mälhyej'attso hin'o tä äkleyhtsaj, häp tä iwo n'oka'tshayaja. 

22Elh tä sitäwo, lhämtes hätet iwoyek akäj, wet tiyäjo hin'o chik häpe pajtha 
atojchä. 

23Chik hin'o t'uhläk isilataj towej tä iyhät, y'ilenejlhi pintura. Häp tä mälhyej'attso 
n'olhämtes tä ni'äytesachehen mat häpe t'at n'otkanyaj. 

24Elh tä n'äyihomche iyhäj, tä yämlhi is t'at, mälhyej chik newache lefwitseyaj. 
Mat t'akanyaj ihi t'at letichunhayaj. 

25Tej chik yäm is lhämtes tä yämlhi amho, yej matitche, tsi m'ak tä ni'isa tapoyej 
lehusek. 

26Tej tä fwetaj iskat tä n'äyihomche iyhäj, n'änhila'pe m'ak tä ni'isa tä iwoye, wet 
nilhokhiyeja wichi chik hiw'enla. 

27Elh chik yenlhi chowej, lhamlak nichäte. Wet elh chik ihuttshi tunte, lhamlak 
tunte nichätpe. 

28Hin'o tä w'et yämlhi, n'äyiho elh wet ilänej lhämtes tä ni'isachehen. Wet hin'o tä 
ikänitchehen lhämtes, tamenej elh tä tach'ahuye. 

Prov 27 

1Yej alechäjejlhi tä lhok, “Owohiyela täjtso chik fwala.” Tsi lehanhiyejt'a m'ak chik 
ihichelak fwala. 

2Is chik wichi t'at chik yäm ame tä ais. Isit'ak am t'at chik lhäm ame tä ais. 

3Choyhat tunte lhäy'e holo, matkat hin'o tä ch'isuk lewäk nem koyhyaj tä 
choyhat, lechoyhthayaj inu'pe tähestso. 

4N'owäk häpe t'at m'ak tä ni'isa, wet n'ofwitseyaj iwasthi m'ak at chik häpe. Mat 
n'ot'ischenyaj inu'pe tähestso, ihichet'a elh chik tumlä. 

5Is chik lefwone aelh. Yej tech'aynej tä leskatho tä lehumin. 

6Ot'ekhaye t'at okalay'i, tej chik iwo olätseka. Mat ot'ekhahiyet'a elh tä yen 
tayhfwayan'o, tej chik fwetaj ihuminn'o wet hits'u och'alo. 

7Elh chik yip'is, y'ulhan akäyek. Mat häp elh tä nichuyu, tej m'ak chik tapay, mat 
yok, “Hak'onek.” 

8Elh tä yikch'oye honhat tä lew'et, hätet iwoye afwenche tä yikch'oye lhup wet 
lhaitonitche tä yik. 

9M'ak tä lenij akäjche ikänitlhin'o. Wet okalay'i lhämtes tä isen, häp tä 
ikhajyenn'o. 

10Yej leyej akalay'i, wok häp elh tä ajcha kalay'i. Häpkhilek tejlak alhakli ihi, mat 
lehohiyet'a apuhfwa tä lew'et atofwe, tsi iche elh tä ni'tofwayehlä haw'et. 

11Yäs, is chik ahäpe elh tä lehusek ihi, häpkhilek okäjyaj in'oyej wet ohanhiyeja 
owoyneje olhämet chik onchulho elh chik fwetaj ilätyenlhi n'oyej lhämet. 

12Elh tä hin'olhi ihanlä lewit'äyhyaj wet lhaiskat. Mat häp elh tä nihn'oyalhi 
tujlhache t'at m'ak tä iwoye, pajla'tha lewit'äyhyaj ihi. 

13Elh chik lhailhuhyenej elh tä nitäfwelayej laka pi'ä, soyej lew'uy yämthilek yen 
lhäyeka letape. 

14Elh tä ifwitsenej lhämet tä n'okwiyej elh tä kamaj honatsi, tet iwoyek iläkwlhi 
elh. 

15Atsinha tä äkleyhtsaj hätet iwoye hup lhetekch'o tä tatoy chik iwomchä. 

16Chik ofwetaj on'äyejo m'ak tä iwoye, hätet iwoyek ofwetaj ofwonlä ihwok, wok 
ot'uhläk otsok inät. 

17Chik ot'uhläk y'uy chinaj, ofwutej at elh chinaj. Häp tä mälhyej'attso, hin'o t'at 
tä ikhajyen elh. 

18Hin'o tä t'uye lelafwek, tufwila yachuyaj lhay. Häp tä mälhyej'attso elh chik 
t'uye lewuk, lewuk iwujyen t'at. 

19Chik oyahnhi inät, ow'en t'at opeyak. Häp tä mälhyej'attso, hin'o letichunhayaj 
hin'älit t'at m'ak tä ihi lehusek. 

20N'ot'ilek lhäy'e n'op'itsekw'et, tek lepes iche. Häp tä mälhyej'attso, hin'o tä 
ayhthatsaj lepes ihichet'a. 

21Oro lhäy'e plata, õ'thatho itäj häpkhilek õhw'en chik kalelhäj tä is. Wet häp tä 
mälhyej'attso hin'o. Chik wichi iwujyen, n'änhila m'ak tä häpe. 

22Tej chik õ'päjlhi hin'o tä m'ak nitälhaye, wok õ'chofwaji, ilehiyejt'a lakey tä 
nit'uyahläk yenlhi m'ak chik häpe. 

23Is chik wuj tä letäfwelejwethä aläy tson'atas, wet let'uyepej aläy kayla lhayis, 

24tsi n'okäywet lhäy'e n'oniyatyajay t'unhit'a. 

25Chik inuphä hup, iwo tesa tä w'atshan honhat, wet wichi ihutwek hup tä tälhe 
chenhas, 

26lew'enla lew'ole tson'atas yämthilek lhen haw'uya. Lewomla aläy kayla les wet 
lew'enla chinaj t'äj yämthilek lechäj honhates. 

27Lew'enla t'os tä naya tä tälhe aläy kayla lhayis, yämthilek iche lhäk häp haw'et 
lheley, lhäy'e iyhäj tä achumyenhay. 

Prov 28 

1Hin'o tä kahap'altsentsaja noway t'at, tej chik newache elh chik t'ukwe. Mat häp 
elh tä is nowayhit'a, hätet iwoye hay'äj. 

2Chik iche m'ak tä ni'isa chik ihi honhat, wujpey niyatey tä iche. Mat chik iche 
niyat tä is wet lehusek ihi, letamsek ihi t'at honhat. 

3Hin'o tä p'elitsaj, chik t'etane m'ak tä lewuk iyhäj tä p'elitses, hätet iwoye pelhay 
tä fwitsaj tä näm, itäyhat yachuyaj. 

4Wichi tä ileyej Dios lhämet iwujyen hin'ol tä kahap'altsentsesa. Mat häp wichi tä 
iwoye Dios lhämet tatayhlä lhamel. 

5Wichi tä ni'isahen ihanhiyejt'a m'ak tä is. Mat häp wichi tä yen lewuka Lhawuk, 
matche tä lhamel ihanej. 

6Tej chik op'elitsaj, mat chik is alhoho m'ak tä owoye, häp tä is. Isit'ak ohäpe 
hin'o tä hiw'en m'ayek wet akantsaj. 

7Elh tä iwoye Dios lhämet häpe hin'o tä lehusek ihi. Mat häp elh tä yikche 
yalhk'alis, hin'äfwlhat lajcha. 

8Hin'o tä yäm wuj laha m'ak tä icheyjäntej iyhäj, nilhokej m'ak tä fwetaj ihutwek 
lewukla häp elh tä lhaitan'istej wichi tä p'elitses. 

9Elh chik nitch'ahuyaye Dios lhämet, häte Dios y'ulhan t'alhyaj tä iwoye. 

10Elh chik iwetahatche iyhäj tä isen häp m'ak tä ni'isa, lhamlak nichätho m'ak tä 
ni'isa tä yen t'akanyaja. Mat häp hin'ol tä laj letesa, ikathiyeja m'ak tä is. 

11Hin'o tä hiw'en m'ayek fwetaj lham tä ihan m'akej. Matkat hin'o tä p'elitsaj wet 
lehusek ihi, häp tä itetshan chik matche tä ihan m'akej hin'otso. 

12Chik hin'ol tä isen tiyäjo leniyatyaj, wichi wuj tä lakäjyaj ihi. Matkat chik häp 
hin'ol tä kahap'altsentsesa chik tiyäjo leniyatyaj, wichi yikhen. 

13Elh chik iskat lech'isukyaj, wohit'ala m'ak chik ikalhi. Mat häp elh tä lhaifwelej 
wet ileyej lech'isukyaj, ikathiyeja Dios lep'altsenyaj. 

14Lhawuk lakäpfwayaj tä is iyej t'at häp hin'o tä nileyayej tä ihumin wet iwoye 
lhämtes. Mat häp elh tä kachuhantsaj, lewit'äyhyaj ihiyeja. 

15Hin'o tä kahap'altsentsaja tä lhayen niyatayej wichi tä p'elitses, hätet iwoye 
hay'äj tä y'iplhi wok sulaj tä nichuyu. 

16Hin'o tä laj lehuseka tä lhayen niyata, matche tä ilhaklit wichi. Mat häp niyat tä 
ka'ayhthatsaja, pitajila lew'atshancheyaj. 

17Hin'o tä ilän elh, ilethanhilhila pajla'tha ileyej honhat. Isit'ak iche elh chik 
fwetaj ifwayhat. 

18Elh tä iwoye m'ak tä is, tafwayhla. Mat häp elh tä nem is m'ak tä iwoye, 
lewit'äyhyaj ihihila. 

19Hin'o tä isaji laka honhat, hiw'enla lhäk tä naya. Mat häp elh tä yen lhama 
katawolis, hiw'enhit'ala m'ayek. 

20Hin'o tä is alhoho m'ak tä iwoye, wujla Dios lakäpfwayajay tä isen chik iyej. Mat 
elh chik nakelch'oye lakäywet, Dios letasnhayaj ihiyeja. 

21Isit'ak n'okalelhthayajwo iwo leyahneka. Tsi tejlak pan lhiphaj, mat 
tamenhiyejak õyok, “Letes ihi.” 

22Hin'o tä ihumin m'ayhay wet t'uhläk yofwajkwet häpe hin'o tä hiw'en m'ayek, 
ihanhiyejt'a tä nämla ifwala tä lham wujlak p'elitsaj. 

23Elh chik isyen alhoho m'ak tä elh iwoye, chik paj elh yohlak, “Matche tä oisej 
ämetnaj lewoyej n'oye.” Hätehit'a iwoye elh tä w'et ikänitchehen lhämtes. 

24Elh chik t'etane m'ak tä lewuk lajcha wok lako wet yok, “Otes ihihit'a”, aläntses 
lhäy'e t'at. 

25Elh tä alhaknhatsaj tamenej iyhäj tä tachum. Mat häp elh tä ichaye Lhawuk, 
ikalhihila lakäywet. 

26Hin'o tä ch'isuk t'ekhat lhame, mat häp elh tä iwoye m'ak tä lham ihanej, 
tafwayhla. 

27Elh chik tach'ote elh tä p'elitsaj, wohit'ala m'ak chik tatäyej. Mat häp elh tä 
nitch'otaye elh, wujla'pe wichi tä takäpfwayeje lewit'äyhyaj. 

28Chik hin'ol tä kahap'altsentsesa tiyäjo leniyatyaj, wichi yikhen. Mat chik äp taj 
lepes, nech'e häp hin'ol tä isen tä len'ohyajay ihi. 

Prov 29 

1Elh chik hit'unhat lehusek tä õ'fwonpej, yohifwajakwet tatäy wet ihichet'ala 
m'ak chik isej. 

2Chik hin'ol tä isen lhayen niyateya, lakäjyaj ihi wichi. Mat chik häp hin'ol tä 
kahap'altsentsesa chik lhayen niyateya, lelhakli ihi wichi. 

3Mamse tä t'uhläk ihan m'akej, lajcha wuj tä akäjejlhi. Mat häp mamse tä ihoye 
atsinhay tä kain'oyaj länhay, nofwila lakäywet. 

4Niyat tä is alhoho m'ak tä iwoye, laka honhat isej t'at. Mat häp niyat tä yäm wuj 
laha tä t'alhpe m'ayhay, iwit'äyen laka honhat. 

5Hin'o tä fwetaj matche tä iwunit elh, t'akanyaj t'at tä iwoyeje. 

6Hin'o tä ni'isa, lech'isukyaj tä iwoye häp tä yäyitlhi. Mat häp hin'o tä is, lakäjyaj 
ihi t'at wet letamsek ihi. 

7Hin'o tä is hip'altsen wichi tä p'elitses wet tach'ote. Mat häp hin'o tä 
kahap'altsentsaja tek iwo lep'altsenyaja, tsi ihanhiyejt'a. 

8Hin'ol tä aläkwyhantses tamenej wichi tä fwitses. Mat häp hin'ol tä lehusey ihi 
y'omat n'owäk. 

9Chik hin'o tä lehusek ihi ihoye n'okalelhthayajw'et wet itayhatlä m'ak tä iwoye 
häp hin'o tä laj lehuseka, tawäkwäyhilhila, tsi hin'o tä laj lehuseka iläkwilhila. Tä 
lepese niwohit m'ak chik yenlhi. 

10Hin'ol tä fwitses n'äyihomche iyhäj tä isen, wet t'uhläk ilän. 

11Hin'o tä laj lehuseka lhaitsokhit'a tä lewäk ihi. Mat häp elh tä lehusek ihi tek 
iwahinphä lewäk. 

12Hin'o tä niyat, chik tach'ahuye n'olhämtes tä kamatachehen, nilhokej lakawos 
häpkhihena hin'ol tä kahap'altsentsesa. 

13Hin'o tä p'elitsaj, Lhawuk t'at tä iwo tatelhoya, hätet iwoye elh tä ilänej 
lechumet. 

14Niyat tä matche tä hip'altsen laka wichi tä p'elitses, lepes ihichet'a leniyatyaj. 

15Chik õ'fwone mamse wet äp õ'tasin, isej wet lehusek ihi. Mat chik õtch'anlhaye, 
hin'äfwlhat atsinha tä lako. 

16Chik wujpe iyhäj tä kahap'altsentsesa, wuj m'ak tä ni'isa tä iche. Mat hin'ol tä 
isen hiw'enla tä nofwila lhamel tä ni'isahen. 

17Fwon äs, häpkhilek atamsek ihi wet akäjyaj ihla amej. 

18Chik newache n'otäfwnhayaj tä tälhe Dios, wichi iwoyet m'ak at chik häpe. Mat 
häp wichi tä iwoye Dios lhämet, Dios lakäpfwayaj tä is iyej t'at. 

19Lakeyhit'ak õtahuyej n'okawo chik õ'fwoneje m'ak chik iwoye. Tsi häpkhit'ak 
nhanayej, ihanej t'at mat iwohiyet'a. 

20Yej ch'ahuye hin'o tä ikelitphä lhämet tä nitetshana m'ak tä yäme. Mat hin'o tä 
ch'isuk, häp tä is, tsi iläfwenhit'a m'ak tä iwoye. 

21Hin'o tä nitasina lakawo tälhe tä nithaläkwa, chik lepese lakawotso tatayhlahlä 
lewuk. 

22Hin'o tä letäyijlhayaj newahi wet äp tektshanlhi, tamenej tä iche n'oka'tshayaj 
wet wuj m'ayhay tä ni'isache alhoho. 

23Hin'o tä lhaichäjlhi õyenla w'et m'ayeka, mat häp hin'o tä lhaknichäjalhi, Dios 
hiw'enho yämthilek wichi iwujyen. 

24Hin'o tä yen lhama etantsaj, lhaiwom t'at. Tsi tej tä ihanej at thayej m'ayhay tä 
ni'isa, lhaiskatejlhi t'at. 

25Elh chik nowaye hin'ol, lewit'äyhyaj t'at täjtso. Mat häp elh tä lechayaj iyeji 
Lhawuk, lewit'äyhyaj ihiyejt'ala. 

26Wujpe wichi tä iwatlä niyat lech'otyaj, matkat Lhawuk t'at tä hiw'enho elh 
weihalhapej m'ak tä t'uhawetej. 

27Hin'ol tä isen y'ulhan iyhäj tä ni'isahen. Wet hin'ol tä ni'isahen lhamel y'ulhan 
iyhäj tä isen. 

Prov 31 

Lemuel lhämtes 

1Rey Lemuel tä lew'et Masa, häp tä lhämtes täja tä lako ichufwenej wet yok: 

2Ahäpe olhäs tä tälho okachowej. Dios t'at tä nichulho ot'alhyaj tä olhaip'altsene. 
Iche m'ak tä ofwel amho, oyok: 

3Yej alekhajyench'oye atsinhay, tsi lhamel tamenej reyes tä tatäy. 

4Lemuel, ofwel amho, isit'ak reyes lhäy'e niyatey iyäyej hat'es. 

5Tsi chik iyäyej, hip'ethatlä leyes, wet nemhit itetshan wichi tä p'elitses. 

6W'enho hat'es häp wichi tä eyte y'inhihen, lhäy'e iyhäj tä laj lakäjyaja, 

7häpkhilek nemhit nitichunwethä lhamej tä p'elitses lhäy'e tä leteläythayaj iyej 
lhamel. 

8Ämlhi'pe wichi tä laj len'ohyajaya, wet ch'ote iyhäj tä newache elh chik tach'ote. 

9Ämlhi wet woye m'ak tä is alhoho, wet ch'ote wichi tä p'elitses tä iwatlä m'ayek. 

Atsinha tä lehusek ihi 

10Atha chik õnlhoke atsinha tä lehusek ihi, tsi hätet iwoye m'ak chik t'unhi, wuj 
laha, inu'pe tuntey tä isis. 

11Lech'efwa wuj tä t'ekhaye, wet lham ikalhi t'at lakäywet. 

12Nilhokej ifwalas hin'o isej atsinha, tsi ihanhiyejt'a chik iwoyeje m'ak chik ni'isa. 

13Ichäj tson'ataj w'ole lhäy'e lino, wet ihumin tä yenwethä. 

14Hätet iwoye barco tä ichäj n'olhäk tä tälhe lhip elh tä atofwe. 

15Tä nech'e fwala tä kamaj honatsi i'pe honhat, nephä wet iwaklhatho lhäk lew'et 
lheley, wet hiw'enhomche lechumtes lakawos tsinhay. 

16Itetshan honhat lhip chik häpe wet ichäj, wet chinaj t'äj tä ikalhi, itihchä uvas tä 
itihi lelafwek. 

17Lhaikhajyen wet tachumlhi, 

18wet hiw'en tä ikalhi t'at laha m'ak tä wichi ichäj tä tälhe, wet tä honatsi 
tachumlhi pajtha honaj chowej. 

19Ikhajyen takweyey wet tayhin wet ipätsinchehen. 

20Lakato t'unhihot'a, hiw'enho t'at m'akfwaj elh tä iwatlä m'ayek. 

21Tek nowayhlä fwiy'et, tsi nilhokej lew'et lheley lew'uyis ihi t'at. 

22Lham t'at tä yenwethä lew'uyis tä taw'uyhiche tä imähen, wet lakay'uchelis 
häpe t'at wesaj tä isis. 

23Wichi tä ihi hupuy tä lew'et wuj tä nitäfwelej hin'o tä lech'efwa tä iyejpej hin'ol 
tä len'ohyajay ihi tä lhaihutpejwek. 

24Lham yenwethä leyhil tä isis, wet wichi ichäj t'at. Yenwethä n'okawakay, wet 
hin'ol tä yen chumeta m'ayhay tä ihäne honhates iyhäj, lhamel ichäj t'at. 

25N'äl tä häpe t'at atsinha tä takhajay wet lewujyaj ihi, wet yenhit'a lhakliya 
ifwalas tä tatache. 

26Chik yämlhi, n'äl t'at tä lehanyaj ihi, wet tä ichufwenhen iyhäj, n'äl tä 
lep'altsenyaj ihi. 

27Itetshanpej m'ak tä lew'et lheley iwoye, wet tufwit'a m'ak chik nitälhaye 
lechumet. 

28Leles lhäy'e lech'efwa lhamel iwujyen wet yok: 

29“Iche t'at atsinhay tä lehusey ihi, mat am lenu'pe lhamel, wuj tä ahusek ihi.” 

30M'ayhay tä ikänitlhi hin'o mathichet'a, wet n'osilatyaj t'unhit'a. Mat häp atsinha 
tä ihumin Lhawuk wet iwoye lhämtes, häp tä t'uhawetej chik õ'wujyen. 

31¡Wunit tä ihi tä wichi tatache! ¡Is chik lewujyaj tälhe t'at lechumtes tä yenlhi! 

Ecles 

Ecles 1 

Nilhokej m'ak tä m'ak nitälhaye 

1Häp tähesna N'olhämetwo lhämtes, David lhäs tä häpe rey tä ihi Jerusalén: 

2M'ak tä m'ak nitälhaye häpe m'ak tä m'ak nitälhahomche. Häp m'ak tä m'ak 
nitälhaye tälhe m'ak tä m'ak nitälhahomche. Häpe t'at m'ak tä m'ak nitälhaye. 

3¿Atsi m'ak tä hin'o teskanej tä tälho lepäytshayaj tä häpe lechumet tä 
ihonhatena? 

4Wichi ichehen wet wichi y'inhen, tha mat honhat ihit tä ihi. 

5Ifwala inuphä wet äp ifwala y'uy, wet äp nakele lhip tä äp inuhiphä. 

6Yafwthi tatay tapinhiye, wet äp tatay tafwojyhiye. Ilunhi t'at tä lhainech'ayenpej. 

7Tewok lhayis tiyäje awalak wet awalak nipajiyahit che tapoyej. Lhip tä tewok 
lhayis tälhe nech'e lhahi tä iläfwelche. 

8Nilhokej m'ak tä õy'elejen, wet n'am hanej che ofwetaj oy'ithat. N'ottelhoy 
y'ayhtejen m'ak tä hiw'ene, wet n'och'otey y'ayhtejen m'ak tä iläte, wet 
n'otamsek ihihit'a. 

9M'ak tä tafwaytshi häpe t'at m'ak tä äp ihichela, wet m'ak tä pajche õyenlhi häpe 
t'at m'ak tä äp õyenhilhila. Wet äp newache m'ak che äp nech'e tä ihonhatena. 

10¿Hä iche m'ak che õyok, “M'aktso häp tä nech'e”? Ihichet'a, pajche iche t'at. 

11Ihichet'ak õntichunlä m'ak tä pajche, wet wichi tä ihichela lhamel nemla 
nitichunch'oye m'ak tä pajche iche. 

N'olhämetwo lehanyhayaj 

12Olham tä N'olhämetwon'o oniyatej naji Israel lhayis tä ihi Jerusalén. 

13Olhaimälhetwek tä olhaichufwenej nilhokej m'ak tä n'ochumyaj tä ihonhatena. 
Wet ow'en tä wuj tä äytajche m'ak tä Dios hiw'enho wichi yämthilek lechumyaj tä 
y'ayhatchehchä. 

14Otetshan nilhokej m'ak tä hin'o iwoye tä ihonhatena. Tha häpe t'at m'ak tä m'ak 
nitälhaye, tet iwoyek õ'fwetaj õ'tsoklhi yafwthi. 

15M'ak tä tachofwelche õ'hanhiyejt'a õ'woyneje che õ'isyen alhoho, wet m'ak tä 
nilhoka õkn'ithathiye t'at. 

16Oti lhamhi olhämet, oyok, Eh olhaiwujyen wet häp tä yiklhatshi otäfwnhayaj, 
otfwaype lhamel tä ichunej tä niyatej Jerusalén. Okatej wuj otäfwnhayaj lhäy'e 
ohanyhayaj. 

17Onityen che ohan m'akej, wet äpte ohanej n'otektshanyaj lhäy'e m'ak at che 
w'et õteyej'atni. Mat ow'en tä lajit lahaya tä otetshan tähestso, tet iwoyek ofwetaj 
otsoklhi yafwthi. 

18Tsi elh tä ahantsaj wuj m'ak tä yen lhakliya. Che yiklhatshi letäfwnhayaj, lhäy'e 
lhip leteläythayaj. 

Ecles 2 

N'okäjyaj häpe m'ak tä m'ak nitälhaye 

1Otahuyhte lhamej wet oyok, Lhek owo okäjyaja, elat iche m'ak tä oisej. Mat 
ow'en tä täjtso häpe t'at m'ak tä m'ak nitälhaye. 

2Ow'en tä n'ot'ischeyhyaj häpe t'at n'olhektshanyaj. Wet n'okäjyaj, ¿atsi m'ak tä 
tälhejlä? 

3Wet otichunhayaj ihi, oyok, “Lhek okäntejlhi hat'es häp ot'isan häpkhilek ohusek 
ihan m'akej.” Wet olhayachaje omukwehyajtso tsi otichunhayaj yok, “Elat häp tä 
iwatläk wichi iwoye häp ifwalas tä nintäkwa tä ihonhatena.” 

4Wet oyäm wuj ochumtes, oyenlhi owukwey lhäy'e okäsw'etes. 

5Oyenlhi olafwey, hal'äy tä õ'tihchä lew'etes, lhäy'e hal'äy tä lhay n'olhäk. 

6Oyenlhi inätw'etes häpkhilek inät nitsäychufwi hal'äy tä otihchä. 

7Ochäjen okawos tä hin'ol lhäy'e tä atsinhay, wet ow'en okawos tä nichäthihchä 
ow'et. Wet äpte ow'en itshätäy tä wujpey, w'asetas wet äp tson'atas, tafwaype 
hin'ol tä ichunej Jerusalén. 

8Äpte oskon lhamej oro lhäy'e plata, häp m'ak tä wuj tä laha ihi tä iyejte niyatey 
iyhäj tä ihiche laka honhatil. Okanchä n'ochoyhyajwos tä hin'ol lhäy'e tä atsinhay, 
wet äp wujpe atsinhay tä oiyejwethä wet wuj tä okäjyaj ihi. 

9Owujyaj tafwaype tähes p'ante ichunej Jerusalén. Äp ot'amajej otäfwnhayaj. 

10M'ak che oyahin wet okäne olhaifwonhit'ahlä, wet otihi t'at ohusek n'okäjyaj 
che häpe. Okäjejlhi nilhokej ochumtes, wet häp täjtso m'ak tä okatej tä tälho 
ochumtes. 

11Tä paj otetshan t'at ochumtes tä otkwey lhenhay lhäy'e nilhokej m'ak tä owoye, 
wet oyen tichunhayaja tä chuttshan ochumet. Wet ow'en tä häpe m'ak tä m'ak 
nitälhaye, tet iwoyek ofwetaj otsoklhi yafwthi. Wet niwohit m'ak che õ'teskanej 
tä ihonhatena. 

Che y'inhen ahantses lhäy'e amukwelis, w'enhahit'a lhamej 

12Tä paj oyen tichunhayaja m'ak tä häpe n'otäfwnhayaj, lhäy'e n'omukwehyaj, 
lhäy'e n'olhektshanyaj. ¿Tsi atsihila m'ak tä yenlhi hin'o tä icheyäjo oniyatyaj? 
Ihichet'a, ts'ilak t'at m'ak tä wak'alhen. 

13Eh wet ow'en tä n'otäfwnhayaj tafwaype n'omukwehyaj, tet iwoye isi tä 
tafwaype honataj. 

14Häp ahantsaj isej tatelhoy tä ichumyenlhi, mat amukwe inukwe honataj. Tha 
ohanej tä m'ak at che iyej tehlat iwoye, w'awulhilahchä. 

15Wet oyok, m'ak tä iyej amukwe äpte ihlat n'oyej. Tä mälhyejtso, ¿atsi m'ak tä 
oisej tä ohantsaj? Wet äp oyok, äpte häpe m'ak tä m'ak nitälhaye. 

16Tsi tej tä ahantsaj wok amukwe, nehichela che õntichunejpejlä. Häp tä ifwalas 
tä tatay alhoho õhp'ethethilahlä, wet y'inhila ahantsaj, hap'akhiyeja amukwe. 

N'ochumet häpe m'ak tä m'ak nitälhaye 

17Oy'ulhan n'ow'atshancheyaj, tsi chuttshan n'ochumyaj tä ihonhatena. Häpe t'at 
m'ak tä m'ak nitälhaye, tet iwoyek õ'fwetaj õ'tsoklhi yafwthi. 

18Wet häp tä oy'ulhan nilhokej ochumtes tä owoye tä oihonhatena, tha häpkhila 
t'at m'ak tä on'äyej elh tä icheyäjo ow'et. 

19¿Wet atsi tä ihanej che ahantsaj wok amukwehila che lhayen lewuka m'ak tä 
tälhe ochumtes lhäy'e ohanyhayaj tä oihonhatena? Täjtso äpte häpe m'ak tä m'ak 
nitälhaye. 

20Wet häp tä oyen tichunhayaja opäytshayaj tä häpe t'at ochumtes tä 
oihonhatena, wet ochowej ilehat at lhamej wet äytaj otichunhayaj. 

21Che hin'o wuj lehusek tä itiyej häp lechumet tä iwoye, lhäy'e lehanyhayaj, 
lhäy'e letäfwnhayaj, mat tä lepese elh tä isej häpe t'at elh tä nhanayej che 
tachumlhi'pe. Äpte täjtso häpe m'ak tä m'ak nitälhaye wet äp m'ak tä lhamya tä 
ni'isa. 

22Hin'o w'et lhaipäytej lechumtes tä ihonhatena wet wuj tä yen tichunhayaja. Mat 
tä lepese ¿atsi m'ak tä isej? 

23Nilhokej ifwalas wuj tä leteläythayaj ihi wet lechumtes iwohit'a letamseka. Äpte 
tä honatsipej tha letichunhayaj lajit t'elakw'eta. Täjtso äpte häpe m'ak tä m'ak 
nitälhaye. 

M'ak tä Dios hiw'enho hin'o 

24¿Atsi m'ak tä is che hin'o iwoye? Is che t'ek wet iyä wet akäjejlhi m'ak tä tälhe 
lechumet. Äpte ow'en tä täjtso häpe t'at m'ak tä tälhe Dios. 

25Tsi che kahäpeya lham, laj lakäjyaja hin'o wet ihichet'a m'ak che tufw. 

26Mat häp hin'o tä Dios akäjejlhi, Dios hiw'enho letäfwnhayaj, lehanyhayaj wet 
lakäjyaj. Wet hin'o tä iwoye lech'isukyaj, Dios hiw'enho yämthilek iskon lhamej 
m'ayhay wet ihutwek lakäywet, häpkhilek hiw'enho elh tä Dios akäjejlhi. Äpte 
täjtso häpe m'ak tä m'ak nitälhaye, tet iwoyek õ'fwetaj õ'tsoklhi yafwthi. 

Ecles 3 

Nilhokej m'ayhay kalelhäjen lewhäy 

1Nilhokej m'ayhay tä lewhäy iche tä ihonhatena: 

2Lewhäy tä nech'e iche hin'o, wet äp lewhäy tä äp y'il. Lewhäy tä hin'o itihchä, 
wet lewhäy tä äp itonhiche tä tälho lewhay. 

3Lewhäy tä hin'o ilän elh, wet lewhäy tä ichesat. Lewhäy tä hin'o iwasthi m'ak, 
wet lewhäy tä yenlhi. 

4Lewhäy tä hin'o tafwlhi, wet lewhäy tä t'ischeylhi. Lewhäy tä hin'o y'äyin, wet 
lewhäy tä takatinlhi. 

5Lewhäy tä hin'o ifwtsatkathi tuntey, wet lewhäy tä t'äkwe tuntey. Lewhäy tä 
hin'o tatsufwelej elh, wet lewhäy tä ileyej tä tatsufwelej. 

6Lewhäy tä hin'o t'ukwe m'ak, wet lewhäy tä ileyej tä t'ukwe. Lewhäy tä hin'o 
t'amajej m'ak, wet lewhäy tä iwom. 

7Lewhäy tä hin'o hich'esajche m'ak, wet lewhäy tä itsekche. Lewhäy tä hin'o 
nitahuya, wet lewhäy tä yämlhi. 

8Lewhäy tä hin'o ihumin elh, wet lewhäy tä y'ulhan. Lewhäy tä hin'o iwo 
laka'tshayaja, wet lewhäy tä laka'tshayaj nofwi. 

Hin'o ihanhiyejt'a m'ak tä Dios iwoye 

9¿Atsi m'ak tä teskanej hin'o tä chumaj tä lhailänej lechumet? 

10Ow'en tä Dios yäm äyteschehen lechumtes tä itiyej wichi, häpkhilek 
lhay'ayhatchehchä. 

11Nilhokej m'ak tä Dios yen isa lewhäy at che ichepej, wet äp itihi wichi lehusek 
yämthilek t'uhläk ihanej m'ak tä tamenej m'ayhay tä iche tälhe tä nech'enyaya 
pajla'tha tiyäj'attsiy. Mat tej tä wichi wuj tä yen tichunhayaja, tha ihanhiyejt'a 
m'ak tä Dios iwoye tälhe täjp'ante iwo tesa pajtha taj lepes. 

12Ontäfwelej tä ihichet'a m'ak che is che iyej hin'o, tajlhame t'at lakäjyaj wet äp 
t'ukwe m'ak tä is tä kamaj iläyhi. 

13Wet Dios hiw'enho hin'o yämthilek t'ek wet iyä wet akäjejlhi m'ak tä is tä tälhe 
lechumtes. 

14Ontäfwelej tä nilhokej Dios lhenhay häpkhila m'ak tä t'un. Isit'ak õy'isej lhip 
wok õ'soyej lhip. Dios iwoynejetso tsi häpkhilek wichi ihumin wet iwoye lhämtes. 

15M'ak tä tafwaytshi äp häpe t'at, wet m'ak tä äp häpkhila häpen'aj t'at. Dios 
inech'aynhipej m'ak tä pajche. 

N'och'atkanyaj tä ihonhatena 

16Ow'en m'ak elh tä ihonhatena. Tsi ohoye n'okalelhthayajw'et tä ot'ukwe m'ak tä 
is alhoho, tha ow'en m'ak tä ni'isa lhäy'e n'och'atkanyaj. 

17Otahuy lhamej wet oyok, Oelh tä is alhoho lhäy'e elh tä ni'isa alhoho Dios 
itihiyeja lakalelhthayaj lhamel. Tsi iwo lewhäya nilhokej m'ak tä õyenlhi. 

18Äpte oyok, Dios yelhtepej wichi häpkhilek lhaiw'enhen tä tet iwoye itshätäy. 

19Tsi häp m'ak tä iyej wichi wet m'ak tä iyej itshätäy w'enhahit'a lhamej. Y'inhen 
tha w'awulh'atchä. Tä t'iyalhiche, tha w'awulh'atchä. Wichi tafwayhit'a'pe 
itshätäy. Täjtso häpe t'at m'ak tä m'ak nitälhaye. 

20Wichi lhäy'e itshätäy tefwaji lhip tä tiyäje. Nilhokej tä õyenejlhi honhat mok 
wet äp yäpnho honhat mok. 

21¿Atsi tä ihanej tä hin'o lehusek tiyäjla kaphä wet itshätäy lehusey tiyäjchufwi 
honhat? Ihichet'a. 

22Tä mälhyejtso, ow'en tä ts'ilak lechumet tä hin'o isej wet is che akäjejlhi t'at. 
Häp täjtso tä len'äyij. ¿Tsi atsi m'ak che n'änhila che tajyäme lham? Ihanhiyejt'a. 

Ecles 4 

N'och'atkanyaj tä õ'tiyej wichi 

1Oyachajo tä ow'en nilhokej n'och'atkanyajay tä õ'tiyej wichi tä ihonhatena. Wet 
ow'en tä wichi wuj tä tafwchehchä, wet newache elh che tach'ote. Lakhajyhayaj 
ihi lhamel tä hach'atkantses, wet newache elh che ifwayhtej. 

2Wet oyok, lhamel tä pajche y'inhen häp tä ische alhoho. Tha mat iyhäj tä kamaj 
iläyhen matche tä atha len'äyij. 

3Wet häp lhamel tä kamaj newache, matche tä ische alhoho. Lhamel tafwache'pe 
wichi tä iläyhen lhäy'e iyhäj tä pajche y'inhen, häp tä lhamel kamaj niw'ena'pe 
m'ak tä ni'isa tä õ'woye tä ihonhatena. 

N'ot'äytenyaj 

4Iche m'ak elh tä ow'en. Tsi tä hin'o tachumlhi wet ikatej m'ak tä tälhe lechumet, 
häp tä ichihelit elh t'äytenyaj. Täjtso äpte häpe m'ak tä m'ak nitälhaye, tet iwoyek 
õ'fwetaj õ'tsoklhi yafwthi. 

5Wichi yok, “Häp amukwe tatsufwel at lhamej pajtha nehläs iwom.” 

6Mat oyok, “Laha ihi che hin'o hiw'en m'ak tä lhimphaj wet letamsek ihi, niteyat 
iwoye tä tachumlhipej wet fwetaj itsoklhi yafwthi.” 

Hin'o tä y'ayhtej m'ak 

7Oyachajo tä oyahin, wet ow'en elh m'ak tä m'ak nitälhaye tä ihonhatena. 

8Iche hin'o tä lajit lhäsa wet äp lajit lepuhfwaya, ihichet'a elh che icheyäjo lew'et. 
Mat ilehiyejt'a tä tachumlhi wet n'elayej tä ihut lhamej lakäywet. Wet äp 
tay'ätshan lhame tä yok, “¿Atsi tä tamenej tä olhailänej ochumet? ¿Atsihilak isej 
m'ak tä ow'en? ¿Wet chipte tä olhaifwonlä okäjyaj?” Täjtso häpe m'ak tä m'ak 
nitälhaye wet äp isit'a, lajit lahaya. 



1180 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Isit'ak tefwaji n'oelh 

9Isit'ak tefwaji n'oelh. Matche, nitäkw häp tä is, tsi laha ihi m'ak tä yenlhi. 

10Tsi che nichäthen elh, elh ineyhatphä. Tha ch'at at lhamej tä tefwajyani n'oelh, 
che nichäthen wet newache elh che ineyhatphä. 

11Te che nitäkwfwas tä imäwek, wet hip'ewek. Tehit'a iwoye che tefwaji tä imä, 
hip'ehilhit'a. 

12Wet che hin'o weihalha, m'ak ikalhihit'a. Mat che lhäy'e elh, häpkhilek tumlä 
elh tä inuye. Wet n'opätnek tä nitäkwchehen õt'iwnhiyet'ak õyiset. 

Niyat len'äyij 

13Isajya mamse tä m'ak niw'ena tä ihan m'akej, tha mat t'at niyat wumek tä 
amukwe wet äp niwatahlä n'ochufwenyaj. 

14Etp'i mamsetso tälho n'aji n'op'onthi wet äp tiyäjo leniyatyaj. Wok häpe elh tä 
p'elitsaj täjp'ante nech'e nichätchä wet äp nichätho leniyatyaj. 

15Wet ow'en tä nilhokej wichi tä ihonhatena yen häneka häp mamsetso tä 
icheyäjo lew'et häp niyat wumek. 

16Matche, wujpey wichi tä yen lewuka. Matlhat iyhäj tä neklhache lhamel len'äyij 
akäjiyejlhit'a. Täjtso äpte häpe m'ak tä m'ak nitälhaye, tet iwoyek õ'fwetaj 
õ'tsoklhi yafwthi. 

Ecles 5 

Yej kelitphä ämet tä lewoyeje Dios 

1Che lehoye Dios Lew'et, tetshan t'at m'ak tä lewoye. A'ämte häpkhilek 
letach'ahuye Dios, yej atech'aynej hin'o tä amukwe tä fwetaj ikäntejlhi Dios häp 
itshäwet tä ilän. Hin'o tä mälhyejtso ihanhiyejt'ak ileyej m'ak tä ni'isa tä iwoye. 

2Amajej t'at ämtes, yej kelitphä ämet tä lewoyeje Dios. Tsi Dios Lew'et puleye wet 
am lhe honhatena, häp tä is che niwuja ämtes. 

3Tsi elh tä ilän lhamej letichunhayajay, häp tä lefwilhek ni'isa. Wet elh tä wuj 
lhämtes, häp tä lemukwehyaj tälhe. 

4Che lewoyeje ämet Dios, yej pantej tä lematitche, tsi lham tek akäjejlhi elh tä 
amukwe. Matitche m'ak tä etnhayaj. 

5Is t'at che ka'etnaye, tsi che lhetne wet kamattache m'ak tä lhetne. 

6Yej tach'anlhaye ämtes che aich'isukyen, wet häpkhilek kafwelaho Dios lakawo 
awetahayaj. Isit'ak ämtes iwäkyhayen Dios wet itäyhat m'ak tä lhenlhi. 

7Wichi lefwilhey lhäy'e lhämtes tä wuj tä iwoye, häpe t'at m'ak tä m'ak nitälhaye. 
Mat am humin Dios wet woye lhämtes. 

Niyatey lakeyis 



1181 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

8Che lew'en tä niyatey itiyej lech'atkanyaj häp wichi tä p'elitses wet niwoyayeje 
m'ak tä is alhoho, yej t'iseltej. Tsi niyat che häpe, iche elh tä niyatej, wet äp iche 
iyhäj tä niyatejen lhamel. 

9Mat m'ak tä wichi isej häpe t'at niyat tä wuj tä õt'uye laka honhates tä yachuyaj 
tälho. 

N'okäywet häpe m'ak tä m'ak nitälhaye 

10Elh tä ihumin chinaj t'äj nipajiyahit che leyi nofwi. Elh tä ihumin che wuj m'ak 
tä hiw'en kamaj y'ayhtejen t'at. Te häpe t'at m'ak tä m'ak nitälhaye. 

11Häpet che yiklhatshi m'ak tä hin'o hiw'en, äpte yiklhatshi kotses tä ihämthen. 
Wet niwohit m'ak che hin'o isej, tajlhame tä iyahin t'at lakäywet. 

12Chumaj letamsek ihi tä imä, tej che wuj wok niwujak t'ek. Tha mat käywet wuk 
imähit'ahlä m'ak tä naya tä iyej. 

13Iche m'ak tä äytajche tä ow'ene tä ihonhatena: Hin'o t'amajej lakäywet pajtha 
lewit'äyhyaj ihi, 

14häpkhilek tatäy t'at m'ayhay tä w'et nilhak'alch'oye. Wet lhäs tä iche niwohit 
m'ak che imälheyej. 

15Tä tälho lako kahi, ts'ilakche wet niwohit m'ak che hiw'en. Wet tehlattso che 
y'il, w'awulhi t'at täjp'ante näm, niwohit m'ak che ichäj lhamche. 

16Täjtso häpe m'ak tä wuj tä äytajche. Ileyej honhatna mälhyej at iwoye täjp'ante 
näm. ¿Wet atsi m'ak tä teskanej elh tä lechumyaj m'ak nitälhaye? 

17Nilhokej ifwalas tä kamaj iläy ihi t'at honataj wet wuj tä lelhakli ihi. Ilänpej 
lhamej letichunhayajay, wet äytaj t'isan, wet ichepej ifwala tä fwitsajlhi. 

M'ak tä is che hin'o iwoye 

18Iche m'ak tä is tä ow'ene: Is tä hin'o t'ek wet iyä wet äp akäjejlhi m'ak tä tälhe 
lechumet tä lhaipäytej häp ifwalas tä niwuja tä Dios iwahnej tä ihonhatena. Häp 
täjtso tä len'äyij. 

19Wet tä Dios hiw'enho hin'o häp lakäywet wet äp iwahnej che isej wet akäjejlhi 
m'ak tä tälhe, häp tä is, häp täjtso t'awayhat tä tälhe Dios. 

20Wet tä Dios itihi lechowej lakäjyaj, nemhit wuj tä yen tichunhayaja ifwalas tä 
kamaj iläyhi tä ihonhatena. 

Ecles 6 

1Iche elh m'ak tä ni'isa tä ow'ene tä ihonhatena, häpe t'at m'ak tä choyhat. 

2Ow'en tä Dios hiw'enho hin'o häp lakäywet lhäy'e len'ohyaj, wet niwohit m'ak 
che tatäyej. Tha Dios hiw'enhihot'a che yen käjyaja tähestso, tajlhamat iyhäj tä 
isej. Täjtso häpe m'ak tä m'ak nitälhaye wet äp äytajche. 

3Tej che wujpey hin'o leles wet äp iläyhi wuj nekchäm, mat che ni'isayej tähestso, 
wet che y'il newahi n'ot'olis, olham oyok, isin'aj che y'inhi tä kamaj ihi lako 
kachowej. 

4Tsi han'äfwaj tet iwoyek tatäyhi honataj wet ihichet'a elh che yen tichunhayaja. 

5Tajmatyaya, hiw'enhiyet'a ifwala wet äp nitäfwela m'akej. Mat t'elakw'et ihi, 
niteyat iwoye hin'otso. 

6Tsi lham elat iläyhi dos mil nekchämis, mat nena lakäjyaja m'ak tä iyej. Wet tä 
lepese, lham lhäy'e han'äfwaj tä y'inhi tä ihi lako kachowej, lhamel tan'is'atwek, 
w'enhahit'a lhamej honhat tä tiyäjo. 

7Hin'o tachumlhi häpkhilek iche m'ak che tufw, mat kamaj y'ayhtejen. 

8Elh tä ahantsaj w'awulhi t'at elh tä amukwe. Wet hin'o tä p'elitsaj tä iwoye m'ak 
tä is alhoho, niwohit m'ak che isej. 

9Laha ihi tä õhw'ene m'ak che häpe, nitehiyet iwoye m'ak tä w'et õ'tiche. Wet 
äpte häpe t'at m'ak tä m'ak nitälhaye, tet iwoyek õ'fwetaj õ'tsoklhi yafwthi. 

10M'ak tä iche pajche p'ante õ'wo lheya, wet äpte hin'o ihanej m'ak tä mälhyej. 
Wet ihanhiyejt'a iwoyneje che tatayhlä Elh tä matche tä lakhajyhayaj ihi. 

11Wet tej che wujpe lhämtes tä iwoye, matche tä m'ak nitälhaye wet niwohit m'ak 
che isej. 

12¿Tsi atsi tä ihanej m'ak che hin'o isej häp ifwalas tä niwuja tä ihonhatena? Tsi 
ifwalastso m'ak tälhiyet'a wet tafwayhichetshila, tehlat iwoye hupel. ¿Wet atsi tä 
ihanej che ifwenho hin'o m'ak tä ihichela che tafwaytshi tä ihonhatena? 

Ecles 7 

N'ot'ittshanyaj tä ahantsaj iwoye lhäy'e tä amukwe iwoye 

1Laha ihi hin'o tä is, tehit'a iwoye kacha tä lenij akäjche. Laha ihi ifwala tä hin'o 
ileyej honhat, tehit'a iwoye ifwala tä nichäthihchä. 

2Laha ihi che õ'hoye hup tä elh tä nem iche lew'et, tehit'a iwoye tä õ'hoye hup tä 
n'okäjyaj lew'et. Tsi n'ot'ilek häp tä hin'o lakapes, wet lhamel tä iläyhiche is che 
yen tichunhayaja. 

3Laha ihi n'ofwitajayaj, tehit'a iwoye n'ot'ischeyhyaj. Tsi tej tä n'ofwitajayaj i'pe 
n'ottey, mat iwo lakhajyhayaja n'ohusek. 

4Elh tä lechowej ihi yen tichunhayaja t'ilek. Mat häp elh tä laj lechoweja yen 
tichunhayaja lakäjyaj. 

5Laha ihi che õtch'ahuye elh tä ihan honhatej lefwonkanyaj. Tha mat at elh tä 
amukwe letenek isit'ak õtch'ahuye. 

6Tsi elh tä amukwe t'ischeyhyaj tet iwoye hon'al tä yelaj tä õ'wunho tä 
tech'elhiche. Häpe t'at m'ak tä m'ak nitälhaye. 

7N'on'äyihyaj imukwehyen ahantsaj, wet n'otkanyaj tä õ'wo chalayejlhi, häp tä 
iwit'äyen lechumyaj. 

8Laha ihi che taj lepes m'ayek, tehit'a iwoye tä õ'wo tesa. Laha ihi che õ'teläytej 
m'ak tä iche, tehit'a iwoye tä õlhaichäjlhi. 

9Yej kelitphä awäkw, tsi n'owäkw yen w'eta elh tä amukwe lehusek. 

10Yej lhok, “¿Atsi m'ak tä tamenej tä ifwalas tä pajche isen, nitehiyet iwoye 
ifwalasna?” Tsi elh tä iwoyetso lechowej ihihit'a. 

11N'ohanyhayaj tet iwoye n'okäywet, wuj tä laha ihi, häpkhilek wichi isej. 

12Tsi n'ohanyhayaj häpe n'op'ot, wet n'op'ot t'at chinaj t'äj. Mat hin'o isej 
lehanyhayaj, tsi häp tä lew'atshancheyaj tälho. 

13Tetshan Dios lechumtes. ¿Atsi tä hi'isyen alhoho m'ak tä Dios ni'isyena alhoho? 

14Che is alhoho han'äyij, wo akäjyaja. Che ni'isa alhoho, en atichunhayaja tä Dios 
t'at tä ni'isyena alhoho wok isyen alhoho, wet lehanhiyejt'a m'ak tä ihichela. 

15M'ak tälhiyet'a tä oihonhatena, mat wuj m'ak tä ow'en. Iche elh tä le'isyaj ihi 
wet nipajayej letäyhyaj. Mat elh tä ni'isa m'ak tä iwoye, häp tä pitaj ifwalas tä 
iläyhi. 

16Yej fwetaj ahäpe elh tä is alhoho, äpte yej fwetaj ahäpe elh tä wuj m'ak tä 
ihanej. Tsi chejiphälat am t'at tä alehämit. 

17Yej lhäm wuj m'ak tä ni'isa tä lhenlhi, tha äp isit'ak kahana honhatej. Tsi 
chejiphälat let'il che kamaj nitajaye awhäy. 

18Woye olhämtesna wet yej leyej, tsi elh tä ihumin Dios isiyeja alhoho. 

19Häp n'ohanyhayaj lakhajyhayaj tafwaype diez niyatey tä ihi hupuy tä wuj. 

20Matche t'at tä newache hin'o che le'isyaj ihi tä ihonhatena che iwoyepej m'ak tä 
is alhoho wet niwoya lech'isukyaja. 

21Yej tach'ahuye nilhokej m'ak tä õyen lhämtesa, häpkhilek kaläta akawo lhämet 
tä iti amej. 

22Tsi te am lehanej t'at tä wujpe ämtes tä letiyej aiyhäj. 

N'olhämetwo t'ukwe n'ohanyhayaj 

23Tähestso oyelhteje naji ohanyhayaj. Oyok, Is che ohan honhatej. Matlhat 
ohanyhayaj atofwet n'ohlä. 

24Nilhokej m'ak tä iche tet iwoyek atojche wet äp atojchä, wet nehit katsik ihanej 
che y'ithat. 

25Wet häp tä otichunhayaj yok, “Is che olhaichufwen häpkhilek matche tä ohan 
m'akej.” Wet ow'en tä elh tä iwoye m'ak tä ni'isa matche tä amukwelhi, wet elh tä 
amukwelhi lechowej ihihit'a. 

26Wet ow'en naji m'ak tä tapay tä tafwaype n'ot'ilek, tä häpe t'at atsinha tä 
yiklhaye hin'o pajtha isakanej. Tä tatsufwelej, yen t'akaya takweyey. Elh tä Dios 
akäjejlhi tafwayhiyeja täjtso, mat elh tä lech'isukyaj ihi nichäthihola niyhäytso. 

27Tä ow'en tähestso, olham tä oN'olhämetwo ontichunejlä che otetshan elh 
tefwajpeji pajla'tha onlhokpe m'ak tä tamenej, 

28mat onlhokhiyet'a. M'ak tä ow'en häp täja: Tej che iche mil hin'ol, mat 
hätefwaj'atni tä is. Mat che atsinhay, tej che iche mil, mat ihichet'a tefwajni che is. 

29Tajlhame tä ow'en tä Dios yenlhi hin'ol wet le'isyaj ihi, tha lhamel lhaikänchi 
wet nemhit isen. 

Ecles 8 

1¿Atsi tä te iwoye elh tä ihan m'akej? ¿Wet atsi elh tä ihanej tä y'ithatchehen 
nilhokej m'ayhay? Häp hin'o lehanyhayaj ihutunpe tate'pe wet nemhit fwitsaj. 

Woye rey lhämtes 

2Ofwel amho: Woye rey lhämtes, mälhyej tä pajche lefwenho Dios tä lhok, 
“Owohiyela t'at rey lhämtes.” 

3Yej tektshanek lhekch'oye rey. Te yej fweyhat ame m'ak tä ni'isa, tsi lhamlak 
iwoye m'ak at che ihuminche. 

4Wet lhämet häpe t'at m'ak tä lakhajyhayaj ihi, wet nehit katsik tektshaneje che 
tay'ätshaneje wet yok, “¿Atsi m'ak tä lhenlhi?” 

5Häp elh tä iwoye rey lhämet, m'ak tä ni'isa ihiyejt'ala. Wet elh tä ahantsaj ihanej 
t'at m'ak tä is che iwoye, lhäy'e lewhäy tä õ'tihi. 

6Tsi nilhokej m'ayhay tä õ'woye iche t'at lewhäy lhäy'e lakey. Tsi n'olhakli 
lhäsiyet'a tä i'pe hin'o, 

7häp tä ihanhiyejt'a m'ak che ihiyeja. Wet tä newache elh che ifwenho, wet häp tä 
ch'amajej t'at. 

8Ihichet'a hin'o che ikalhik itsoklhi lehusek häpkhilek nekach'oye t'isan. Ifwala 
che hin'o y'il, y'il t'at, ihanhiyejt'ak y'ayhattshi lew'atshancheyaj. Tej che tatayhlä 
t'ilek, mat ihanhiyejt'a iwoyneje che lhaifwayhtej. Tet iwoye m'ak tä ni'isa tä 
hin'o iwoye, tek ifwayhtej lewit'äyhyaj. 

9Nilhokej täjtso tä ow'en wet otihi ochowej n'ochumyaj tä ihonhatena. Wet ow'en 
tä iche hin'ol tä lhayen iyhäj lewuhuya wet äp iwit'äyen lhamel. 

M'ak elh tä m'ak nitälhaye 

10Äpte ow'en wichi tä ni'isahen tä õtjänchehlä. Häpehen lhamel tä pajche 
ihoyepej Dios Lew'et tä T'amajchet, wet õ'wujyen lhamel tä ihi hupuy tä lhamel 
ihi tä iwoyepej m'ak tä ni'isa. Äpte täjtso häpe m'ak tä m'ak nitälhaye. 

11Tsi tä õknena tesa lechumet tä ni'isa, wet häp tä wichi tä nektshanhas 
lechowhal wak'alhej tä iwoye m'ak tä ni'isa. 

12Tej che elh tä ch'isuk yachajlhaho tä iwoye m'ak tä ni'isa wet kamaj iläyhi t'at, 
olham oyok, lhamel tä ihumin Dios wet iwoye lhämtes, isihena m'ak tä iyej. 

13Mat isit'ala alhoho elh tä amukwelhi, äp t'ayhitshit'ala laka ifwalas, tsi tet iwoye 
hupel. Tsi häp tä nhumina Dios wet niwoyaye lhämtes. 

14Iche m'ak tä m'ak nitälhaye tä i'pe honhat tä õyenlhi. Iche lhamel tä isen mat 
m'ak tä iyej tet iwoye m'ak tä iyej iyhäj tä ni'isahen. Wet äp iche iyhäj tä ni'isahen 
tä m'ak tä iyej tet iwoye m'ak tä iyej lhamel tä isen. Oyok, täjtso te häpe m'ak tä 
m'ak nitälhaye. 

15Wet häp tä oyok, Is che hin'o iwo lakäjyaja, tsi newache m'ak che isej tä 
ihonhatena, tajlhame tä t'ek wet iyä wet akäjlhi t'at. Tähestso häp tä tach'ote 
lechumet tä iwoye ifwalas tä kamaj iläyhi tä Dios iti honhatena. 

16Olham ofwetaj oti lhamej ohanyhayaj wet otetshan m'ak tä n'ochumyaj tä 
ihonhatena. Wet ow'en tä hin'o imähit'a tä honatsi lhäy'e tä ifwala, tsi wuj 
lechumet. 

17Wet ow'en tä ihanhiyejt'a m'ak tä Dios iwoye, lhäy'e n'ochumyaj tä ihonhatena. 
Tej che yäm wuj lechumyaj tä t'ukwe, nilhokhiyet'a. Tej che ahantsaj che fwetaj 
y'ithatho thayej, ihanhiyejt'a. 

Ecles 9 

W'enhahit'a lhamej wichi lakapes 

1Wet olham otetshan nilhokej m'ayhaytso, wet ow'en tä wichi tä le'isyaj ihi, 
lhäy'e ahantses, lhäy'e lechumyajay, ihi t'at Dios takwey. Wet wichi ihanhiyejt'a 
m'ak che nekche len'äyij, che häpe n'ohumnhayaj wok n'on'äyihyaj. 

2Mat lakapes w'enhahit'a lhamej, w'awulhchä tä iyej nilhokej wichi. Taj elh tä is 
alhoho, taj elh tä ni'isa alhoho. Taj elh tä is, taj elh tä ni'isa. Taj elh tä kok'aye tä 
ihi tä Dios tatache, taj elh tä nikok'ayaye. Taj elh tä ichäje Dios itshäwet tä ilän tä 
yen n'okhayajayej, wet taj elh tä nimälhyayejtso lakey. Elh tä is wet elh tä iwo 
lech'isukyaja w'enhahit'a lhamej. Wet elh tä iwoyeje lhämet Dios lhey tet iwoye 
elh tä yok tam. 

3Matche, w'enhahit'a lhamej wichi lakapes, wet täjtso häp m'ak tä lhäy'e lhip tä 
ni'isa tä ihonhatena. Wet äpte häp wichi lechowhal tapoyejej m'ak tä ni'isa wet 
hich'atchehen lakeyis tä kamaj iläyhiche. Tä tafwaytshi, wet lhamel tiyäje 
tseyhay. 

4Mat elh tä iläyhi kamaj iche t'at leniwhayaj. Häp tä is t'at asinäj tä iläyhi, 
tafwaype t'owalhaj p'itsek. 

5Tsi häp tä lhamel tä iläyhiche ihanej t'at tä y'inhihena t'at. Tha mat tseyhay m'ak 
ihanhiyejt'a, wet niwohit m'ak che ikalhi, wet õhp'ethetlä lhamel. 

6Te lehumnhayaj wet t'ulhnhayaj wet t'ischenyaj nofwihena, wet nemhit iwoye 
m'ak at che häpe tä ihonhatena. 

7Lhek akäjyenejlhi äk tä letufw lhäy'e hat'es tä leyäyej, tsi häp tä Dios akäjejlhi 
achumtes. 

8W'uyhichepej haw'uyis tä ipelas wet yej lehtej tä lewo chaya etek. 

9En akäjyaja tä lehumin aelh tä lhewej nilhokej ifwalas tä m'ak nitälhaye tä Dios 
hiw'en amho tä kamaj leläyhi tä lhe honhatena. Tsi häp täjtso m'ak tä is che 
lewoye tä kamaj letachumlhi tä lhehi honhat. 

10M'ak at che häpe che lhenlhi, wet akhajyenej. Tsi lhip tä lehoye tä häpe honhat 
tä n'op'itseyhay lew'et, ihichet'a n'ochumyaj, wok n'otichunhayaj, wok 
n'otäfwnhayaj, wok n'ohanyhayaj. 

M'ak tä nikalelhäja tä iyej wichi 

11Wet iche m'ak elh tä ow'ene tä ihonhatena. Tej che hin'o iläfwel, mat inuhit'a'pe 
iyhäj tä yenlhi carrera. Tej che hin'o lakhajyhayaj ihi, mat ikalhihit'a laka'tshayaj. 
Tej che hin'o lehanyhayaj ihi, mat iche tä lhäk ihihit'a. Tej che hin'o nitäfwel 
m'akej, mat iche tä m'ak niw'ena. Tej che hin'o lehusek ihi, mat iche tä õyen at 
w'et m'aka. Tsi chejiphälat näm lewhäy tä hin'o lewit'äyhyaj ihi, wet ihanhiyejt'a 
iwoyneje. 

12Tsi häp tä hin'o nitäfwnhiyejt'a lham lewhäy. Tet iwoye w'ahat tä yähäyhi 
hotanaj tä t'ilek, wet äp tet iwoye afwenche tä yähäyhi niyäkw, tetso häp hin'ol 
nitäfwnhiyejt'a lewhäy tä iwelkatchä tä nichätpe, tsi yähäyhi t'at t'ilek. 

13Te ow'ene m'ak elh tä ihonhatena tä yäme n'ohanyhayaj, wet wuj tä 
ontichunejlhi. 

14Iche hupuy tä niwuja wet äp niwuja wichi tä ihi. Wet nek niyat tä takhajay tä 
tatayhlä tä inuye, wet yenlhi laka'tshayajchal tä wus häpkhilek iwasthi lelafwek 
tä tunte tä lep'ot. 

15Wet tej tä iche hin'o tä ihan m'akej tä ihi tä m'ak niw'ena, wet lhaiti'pe hupuy 
lhäsajtso tä ichumyenlhi m'ak tä ihanej iwoyneje, tha niwohit elh che lechowej 
inuhlä hin'o tä p'elitsaj. 

16Wet otichunhayaj yok, Häp tä is n'ohanyhayaj, tehit'a iwoye n'okhajyhayaj. Mat 
häp hin'o tä p'elitsaj lehanyhayaj õkniwoya lahaya wet äp õknitch'ahuyaye 
lhämtes. 

17Ahantsaj lhämtes iwo tamseka iyhäj tä tach'ahuye, tehit'a iwoye amukwelis 
kaniyat t'änyajay. 

18Lhäy'e lhip tä laha ihi n'ohanyhayaj, tehit'a iwoye nifwotaj kwelheley. Mat hin'o 
tä lech'isukyaj ihi ihämthen m'ayhay tä isen. 

Ecles 10 

1K'atas p'itseyhay iwit'äyen kacha tä lenij akäjche wet äp inajutshayen. Tet iwoye 
n'owelkatyaj, tej che lhimphaj thayej, itäyhat t'at n'ohanyhayaj lhäy'e n'owujyaj. 

2Hin'o tä lehusek ihi t'ukwe m'ak tä is alhoho yämthilek iwoye. Mat elh tä laj 
lehuseka t'ukwe m'ak tä ni'isa. 

3Hin'o tä ch'isuk, n'äl t'at tä laj lehuseka. Tej che iwo lew'ekyaja, mat wichi 
nitäfwelej t'at tä häpe elh tä nhana m'akej. 

4Che aka niyat tawäkwäy ame, yej lhekch'oye achumet. Tsi n'oteläythayaj ilehtej 
elh lewäk tä iti amej. 

5Iche m'ak tä ni'isa tä ow'ene tä ihonhatena, tä tälhe niyatey. 

6Häp hin'o tä ch'isuk õyäm wuj len'ohyaj, mat iyhäj tä hiw'en m'ak õ'tihiche 
lhipey tä ni'isayehen. 

7Ow'en n'okawos tä iche'pe yel'atas, mat iyhäj tä wus lajit lew'uteya, t'äschet 
honhat tet iwoyek n'okawos. 

8Elh tä yenlhi chowej, wet äp nichäthiyela lejäkw. Wet elh tä ifwoynho n'olafwek, 
wet äp amlhätaj yokwajila. 

9Elh at che iwasthiche tuntey, telätshayhila. Wet elh tä iwo lhipeya lelhetes, 
ihichela lhip tä hiy'es. 

10Häp hosan tä n'uya, che kafwusa iwatläk matche tä alekhajyen. Mat che pajche 
wak'alh achumetcha, häp tä aisej. 

11Che amlhätaj yokwaj lewo tä kamaj nifwihata, niwohit m'ak che isej lechumet. 

12Hin'o tä lehusek ihi, lhämtes tä iwoye iwethit'ala. Mat elh tä laj lehuseka, 
lhämtes häpe t'at letäyhyaj. 

13Lhämtes tä ichunkat häpe t'at lemukwehyaj, wet che paj nemhit koyhyaj 
lhämtes, hich'atchehen. 

14Lhämtes lhiphiyet'a, tej tä õknhanayej m'aklat che iche. Wet ihichet'a elh che 
ihanthiyeja m'ak tä ihichela. 

15Häp amukwe chumyaj matche tä ipäyit, Y'aje tä nikalelhäjiyat honhat che tiyäje. 

16Awit'äy i'amej, wet äp honhat tä lhehi, tä aka niyat kamaj mamse wet äp 
lech'otfwas yäp'elhejen lakäjyaj tä iyäyen iyhäj. 

17N'okäpfwayaj tä is i'amej, wet äp honhat tä lhehi, che aka niyat häpe hin'ol tä 
lhamelya lhäs, wet äp lech'otfwas iwot lewhäya tä t'ekhen häpkhilek isej wet 
lhaknena w'oknhasa. 

18Hin'o tä n'etäjlhi, äp inät tälho lewukwe. Tä niwohit m'ak che iwoye, äp waschä 
lewukwe lhetekch'o. 

19N'olhäk lhäy'e hat'es, häp tä ikänitlhi hin'o. Wet chinaj t'äj ikalhyeneji m'ak at 
che häpe. 

20Yej tiyej ämet tä ni'isache häp niyat, wet yej tatayejlä atichunhayaj. Yej lhäme tä 
ni'isa häp hin'o tä hiw'en m'ak, tej che asamsayaj tä lhechufwi awukwe. Tsi 
afwenchey tä yämhiyela ämtes. 

Ecles 11 

1Yej ahan'äyhtsaj, häpkhilek paj wet lew'enla m'ayek. 

2W'enhomche wichi m'ak tä i'amej, yej n'äyej, tsi lehanhiyejt'a m'ak tä ni'isa che 
nämhiyela honhat. 

3Che pules inät tapoyej, nitsäype t'at honhat. Wet che hal'ä nichät katsi, che 
itapinhiye wok itefwojhiye, lhip tä ihi wet ihi t'at. 

4Elh tä itetshan leyalh lhayis, nitutcheya t'at. Elh tä itetshan pule lhayis, m'ak 
nilanahi t'at. 

5Tet iwoye tä kahanayej chi tälhche leyalh tä tiyäjo n'olhiley, lhäy'e tä 
lhaichiyhelit nulis tä ihi atsinha kachowej tä hich'otshan, tettso tä kahanayej Dios 
lechumet tä yenlhi nilhokej m'ayhay. 

6Tutchey tä nech'e fwala, wet yej leyej tä letachumlhi pajtha honaj. Tsi 
lehanhiyejt'a atsi lhoy che iwohla lhaya, che iyhäj tä letihchä tä nech'e fwala, wok 
äp iyhäj tä honaj, wok w'awulhchä tä lhaichiyhelthen. 

7Akäj isi, lakäjyaj ihi n'ottey tä hiw'ene ifwala tä isi. 

8Tsi häp tä tej che thaläkw hin'o, wet äp nilhokej nekchäm tä lakäjyaj ihi, is che 
nitichunlä tä wujla ifwalas tä ihihila honataj. Nilhokej m'ak tä tatay alhoho, m'ak 
tälhiyet'a. 

N'otäyijlhayaj tä õ'fwenho wichi tä nech'e thänhäy 

9Is che akäjlhi amej tä nech'e athaläkw, tä lheklhayejphä tä alechiyhelit. Is che 
wuj tä aisej ifwalas tä lhehi wet woye m'ak tä lehuminche. Tha lehanej tä Dios 
aikalelhthiyeja nilhokej m'ak tä lewoye. 

10Lhek soyej achowej alhakli wet tiyej kanhihlä asan häp m'ak tä ni'isa. Tsi 
n'omamseyaj m'ak tälhiyet'a. 

Ecles 12 

1Achowej nuhlä Elh tä alhenek tä kamaj amamse, tä kamaj ninäma ifwalas lhäy'e 
nekchämis tä ihichela m'ak tä ni'isa che tamenej tä lhok, “Ohumnhichet'a.” 

2Achowej nuhlä aka Dios tä kamaj nichalajahchä wet n'omahen ifwala, iwel'a wet 
katetsel, lhäy'e pules tä yachajo tä näm tä tafwaytshi pelhay. 

3Che nichäte ifwalastso, hin'ol tä t'uye n'ow'et nemla takhajayhen takweyey, wet 
äp khajnhas tachofwenhichelahchä, wet äp atsinhay tä tachofwanhen ilehiyeja 
lechumet tsi nemhit wujpe lhamel, wet äp iyhäj tä iyahinche alhoye nemla 
tatelhoy isiche. 

4Che nichäte ifwalastso, lepe tä n'äl alhoye nemla tafwoche, wet äp nemla äytaji 
fwelhey lepakas, wet äp afwenchey yohlak tam, wet äp wichi nemla t'ichoywethä. 

5Che nichäte ifwalastso, che letaw'ulh wet lenowayhlahchä, wet che lenukwe 
n'äyij, tehlat iwoye. Etek ipelajila, tehlat iwoye hal'äy lhawol tä ipelas, wet atehlat 
iwoye chol tä lhaitonche honhat, nemhit alefwtsin. Äp nemla lechuyajch'oye m'ak 
che häpe, tsi häp hin'o ihoye t'at lhip tä yenlat lew'eta, wet wichi tafwchehchä tä 
ilunche hup kawayhil tä y'äyenche. 

6Achowej nuhlä Elh tä alhenek tä kamaj chinhas tä niyhäy nichäya, wet äp 
niwasaho lehi tä oro, wet äp nipofwoya iyäte tä iwhäye n'opek, wet äp niy'esa 
niyäkw tä letonejphä äkwe. 

7Che nichäte ifwalastso, asan yäpnhihola honhat mok p'ante tälho, wet achowej 
yäpnhiyela Dios tä hiw'en p'ante amho. 

8¡M'ak tä m'ak nitälhaye!, iwoyetso N'olhämetwo. Yok, ¡Nilhokej t'at tä häpe m'ak 
tä m'ak nitälhaye! 

N'olhämetwo ikalelhät m'ak tä is che hin'o iwoye 

9Tä N'olhämetwo lhäy'e lhip tä ihan honhatej, wet häp tä ichufwenejen wichi 
m'ak tä ihanej. Itetshan ahantses lhämtes, wuj tä yen lehuseka, wet t'amajchä tä 
ilesayen. 

10N'olhämetwo nilhak'alch'oye lhämtes tä akäschehen, wet äp hi'isyen alhoho tä 
ilesayen tsi matche. 

11Ahantsaj lhämtes tet iwoye hal'ä tä õ'tshänejlhi tson'ataj yämthilek yikch'oye 
lhip tä ihi. Wet tä õ'hutwek lhämtestso, tet iwoye chinhas tä õ'ikäjejo hal'ä, 
matche tä t'unhiche, wet tälhe t'at Dios tä häpe Tson'ataswo tä Lhamya. 

12Yäs, iche m'ak elh tä ofwel amho yämthilek katekm'ahatalhi. Lajit whäya tä 
õknileyayej tä õyenlhi n'olesaynekhis, wet tä äp hin'o lhaichufwenej, pajtha y'elej 
t'at. 

13Tajlhame olhämet. M'ak tä ofwel amho, oyok, Wujyen Dios wet woye lhämtes. 
Häp täjtso hin'o lechumyaj tä is. 

14Tsi Dios yenla lakalelhthayajayej nilhokej m'ak tä hin'o iwoye, che is wok ni'isa, 
tej che häpe m'ak tä weskatej. 

Cant 

Can 1 

1Häp täja Salomón letenek tä matche tä ische. Atsinha lhutsha yok: 

2Ts'uhi ok'aj, tsi ahumnhayaj tä leti n'oyej matche tä is, inu'pe hat'es tä akäj. 

3Matche tä akäjche lenij m'ak tä letsäy amche. Chik oläte tä õ'wo eya, tet iwoye 
hal'ä lhawo lenij tä akäjche tä nekche leyalh. Häp tä tamenej tä atsinha lhutshay 
tä kamaj kan'och'efwasa matche tä lhamel aihumin. 

4Tä oalehumnek, ahäpe t'at owuk. ¡Chäjn'o, mäh n'akelchetshi, hänn'o 
awukwech'oya! Wichi tä iläte atsinha lhutsha lhämet, lhamel tahuyej hin'o wet 
yok: Olhamel wuj tä okäswethä amej, wet ihichet'ala ifwala chik olhamel 
op'ethatlä ahumnhayaj tä inu'pe hat'es tä akäj. Olhamel nech'e ohanej m'ak tä 
tamenej tä atsinhay aihumin. Atsinha lhutsha yok: 

5Jerusalén ka'tsinhay, olham ohäpe atsinha tä ichalaj, mat oisilataj. Ot'äj tet iwoye 
tsänt'ähes tä ichalas tä wichi tä Kedar lhayis yen lewukweya. Wet tet iwoye häp 
wesas tä isis tä õhp'oyeji ventanas tä ihi Salomón lewukwe tä leniyatyajw'et. 

6Yej tetshan n'oyej tä ochalaj tä nahayofw hip'o ot'äj. Oko leles tä w'enha lhamej 
lajcha lhamel nichuwet n'oye wet ne'tek ot'uye lelafwek tä uvas lhiley ihi. Häp tä 
tamenej tä nemhit ot'u lhame. 

7Wet am tä ahäpe ohumnek tä matche, lhek fwel n'oho, ¿Chi tä lhehi tä 
lechunhanwethä aläy tson'atas? ¿Wet chi tä lhehi tä lewo t'elakw'eta lhamel tä 
ifwala ihi lechowej? Tsi isit'ak w'et otiyäjehen akalay'is tä ichunhanwethä leläy 
chik ot'u amche. Wichi tä iläte atsinha lhutsha lhämet, lhamel nichulho wet yok: 

8¡Aisilataj, lenu'pe atsinhay iyhäj tä isis! Chik matche chik kahanayej ihi, hän t'at 
len'äyij häp n'oläy tson'atas tä õyokos, wet häp tä lechunnhilawethä aläy kayla 
les, wet lhehiyeja tson'ataswos lewukwey tä tsänt'ähes. Hin'o mamse tä atsinha 
lehumnek lhämet yok: 

9Am ahäpe t'at ohumnek tä matche, wet wuj tä aisilataj tä leti amej amsilis lhäy'e 
haw'uyis tä isis, tet iwoye tä Egipto kaniyat isilatyenej lew'utey tä atsinhay tä 
iton laka kaletas tä laka'tshayajchal. 

10Tä hach'ote lheley ihi, nem koyhyaj tä isis hach'alos, wet lhäy'e häp haw'o tä 
amsilis tä isis iyej. 

11Olhamel oyenhilhila amho hach'ote lheley tä oro tä õ'lesayneji plata. Nech'e 
atsinha lhutsha yok: 

12Ihumnek, tä alemäyentshi tä lhehi aka silla tä pitaj, wet m'ak tä olänej ot'äj lenij 
tä akäjche tapoyej häp hup lech'o tä y'echufwi. 

13Atet iwoye hal'ä lhits'i tä lenij akäjche tä lhey mirra, tä õ'wo lemokwa tä ihi lehi 
tä niwuja tä imälhewek honatsi tä ihi t'at ot'aatey chowej. 

14Atet iwoye hal'ä lhawo tä lenij tä akäjche y'ajpe wichi tä ilanhi uvas tä ihi 
honhat lhip tä lhey Kayla Kahits'ifwik. Wet hin'o mamse yok: 

15¡Ika'is, matche tä aisilataj! ¡Aisilataj, wet atelhoy tet iwoye hokwinhas! Wet 
atsinha lhutsha yok: 

16¡Ihumnek, matche tä aisilataj! ¡Aisilataj! Wet hin'o mamse yok: ¡Hal'ä tälhes tä 
w'atshan häpe lhamäwet! 

17¡Pino häpe lhawukwe sij lhiley, wet ciprés häpe lhawukwe lhetekch'o lep'ot! 

Can 2 

Wet atsinha lhutsha yok: 

1Olham otet iwoye hal'ä lhawo tä ihi Sarón, wet otet iwoye hal'ä lhawo tä ihiche 
tachenhas kawayhil. Wet hin'o mamse nichulho wet yok: 

2Ihumnek, tä lhewej atsinha lhutshay iyhäj, atet iwoye hal'ä lhawo tä lhahi 
ch'uthanil, tsi lenu'pe lhamel tä aisilataj. Wet atsinha lhutsha äp yok: 

3Ihumnek, tä lhewej hin'ol mamses iyhäj, atet iwoye hal'ä tä ihi tayhi tä lhay akäj 
tä matche tä hupel. Ohumin tä ottayhiphä ahupel, wet tet iwoyek ay chik ihi ok'aj 
hik'onekyenho. 

4Lehän n'oye haw'et häpkhilek y'echufwi tä n'akäswethä n'amejen, wet lekäfwel 
n'oyej aka bandera tä häpe ahumnhayaj. 

5Chunhan n'oyej uvas tä n'osuytshay wet käjyenlhi n'oyej hal'ä lhay iyhäj tä akäj. 
Tsi oy'ilejlhi t'at ohumnhayaj tä oti amej. 

6Let'alayen n'oyej akwey tä hats'amkat, wet letatsufwel n'oyejej akwey tä 
afwomkat. Wet hin'o mamse nech'e tahuyej atsinhay tä lew'et Jerusalén wet yok: 

7Jerusalén ka'tsinhay, äm matche ämet. Is chik atet iwoye ch'iwase wok tson'a tä 
ihi tayhi tä häpe t'at itshätäy tä lakhajyhayaj ihi. Fwel n'oho tä tek lelhaklitlhi 
ohumnek tä imä, pajla'tha lham t'at tä n'om. Häp atsinha lhutsha iti lhamhi 
lhämet wet yok: 

8¡Wepa tumcheni! ¡Nek t'at ohumnek, inu alhoho, tiyäjlhaphä tä nekpe tachenhas! 

9¡Tet iwoye ch'iwase lhäy'e tson'a tä pumfwetaj! ¡Wel'itsi, iw'echehi olhamel 
olafwek, iyahinche t'at oka ventana! 

10Wet tä iyahinn'o, wet yok, “¡Ihumnek, matche tä aisilataj! ¡Lhuu, nephä, nek 
n'okwe! 

11Lhek yahinya, tajyäme fwiy'etil wet nemhit iwomchä. 

12Nech'e yachup, hal'äy tä i'pe honhat iwo lhawoya, wichi tä ilunpe honhat 
ichoywethä, wet päk tum'atpe honhat tä y'iphen. 

13Y'o häp higos tä ihiche lhiley, wet uvas lhawo lenij tä akäjche y'ajpe honhat. 
¡Ihumnek, matche tä aisilataj! ¡Lhuu, nephä, nek n'okwe! 

14Atet iwoye hokwinaj tä yen leletnhaweta chowhay tä ihiche tachenhas tä 
atoschephä. Päyen n'oye ate'pe tä isilataj, wet ot'uhläk oläte achos tä tet iwoyek 
hak'onek chik lhämlhi n'oho.” Wet nech'e hin'o mamse lhäy'e atsinha lhutsha tä 
lehumnek lhamel yok: 

15N'atsokwethä m'awo les tä ilhaklit lhalafwek, häpkhilek nikänchiya lhaka uva 
lhiley tä tawoy. Wet atsinha lhutsha yok: 

16Olham tä olewuk ohumnek wet lham häpe owuk, wet itihi hal'äy tä lhawol isis 
tä ichunhanwethä leläy. 

17Tä kamaj ninäma leyalh tä techäj tä yafwutpe honhat tä honaj, tä hal'ä hupelis 
piteschetshi tsi yikhen, is chik letapil n'oye tä oalehumnek. ¡Is chik lenek, nu 
alhoho, nekpe tachenhas tä ihi Beter, atech'aynej ch'iwase wok tson'a tä 
pumfwetaj! 

Can 3 

1Honatsipej tä oi'pe omäwet, ofwilhek ihi tä ot'ukwepa häp elh tä ohumin. Tej tä 
oyäm matche tä ot'ukwe, tha onlhokhiyet'a. 

2Otichunhayaj yok, “Oneyhiphäla, olunhichehena hup kawayhil wet ohohiyehena 
lhipey tä ischephä, ot'uhikwela ohumnek.” Tej tä oyäm matche tä ot'ukwe, tha 
onlhokhiyet'a. 
3Wet tä ow'en häp sip'älis tä t'uye hupuy, wet oty'ätshane tä oyok, “¿Hä lew'enlä 
häp ohumnek tä ot'ukwe?” 

4Häpet tä otfwayej sip'älis, tha ow'enpa ohumnek tä ot'ukwe. Häpet tä ow'en, 
otsoklhi, olehiyejt'a, otone oko wukwe, ohänchufwi lech'o tä olham p'ante 
onchäthihchä. Wet hin'o mamse tä atsinha lhutsha lehumnek nech'e tahuyej 
atsinhay tä lew'et Jerusalén wet yok: 

5Jerusalén ka'tsinhay, äm matche ämet. Is chik atet iwoye ch'iwase wok tson'a tä 
ihi tayhi tä häpe t'at itshätäy tä lakhajyhayaj ihi. Fwel n'oho tä tek lelhaklitlhi 
ohumnek tä imä, pajla'tha lham t'at tä n'om. Wichi nech'e iwoye lhämetna tä yok: 

6¿Atsi m'ak tä häpe häp m'ak tä inuphä tä tälho honhat tä ts'anis, tä tet iwoye 
tutsaj tä itolajche tä tiyäjphä tä häpe mirra lhäy'e incienso lemokw letutsaj tä 
õhp'o, wet lenij tä akäjche hip'o'pe honhat? 

7Häpe Salomón tä näm, i'pe leniyatyajw'et, wet sesenta sip'älis tä 
n'oka'tshayajchal tä matche tä takhajayhen tä ihi Israel tä lhamel t'uye. 

8Wet nilhokej lhamel tä ichäjwethä lefwajnhates, häpe hin'ol tä ihoyanlä tä iwo 
laka'tshayaja. Elh tefwajpejni lefwajnhat iche t'at lehi tä y'uyitchufwi lakawak, 
wak'alhen t'at chik iche m'ak tä ni'isa tä honatsi. 

9Rey Salomón yenejlhi p'ante leniyatyajw'et hal'äy tä isis tä tälhe Líbano. 

10Yen lhileya plata, wet lhetekw'et häp tä oro, wet lhip tä õ'i'pe häp tä yok fwam. 
Wet tä lech'oye häp tä atsinhay tä Jerusalén lheley isilatyen, t'amajej, tsi t'uhläk 
matche tä isilataj. 

11¡Jerusalén ka'tsinhay, nukwephä! ¡Yahinlä Salomón tä lako iti'pe lhetek 
lakawon'a tä n'oniyatyaj kawon'a häp ifwala tä tawhayey wet akäjlhi! 

Can 4 

Wet hin'o mamse nech'e tahuyej atsinha lhutsha tä lehumnek wet yok: 

1¡Matche tä aisilataj tä ahäpe ohumnek! Aisilataj, atelhoy tet iwoye hokwinhas tä 
iw'echehi wile tä lep'oyejpe hak'aj. Wet haw'oley tä pites mälhyej iwoye kayla tä 
akäswethä tä tiyäjchephä tä inukwehchä tä tälhpe tachenhas tä ihi Galaad. 

2Wet atsotey isis, tet iwoye tson'atas tä õ'nayyenhen tä õyisthichehena lew'ole. 
Ipelaj, matche tä tijej iyhäj tä tumchä, wet newache elh chik tatäy. 

3Häp apästey ichät tsi matche tä isis, wet chik lhämlhi akäschehen ämtes. Wet 
hach'alos mälhyej iwoye hat'anek lhawo tä iw'echehi wile tä lep'oyejpe hak'aj. 

4Wet haw'o häp tä lesilatyenej amsilis tä letiche letape, tet iwoye rey David laka 
hup tä atojphä tä õ'fwuhthilhi sip'älis tä takhajayhen laka'tshayajchal tä wujpey. 

5Wet hat'aatey mälhyej iwoye ch'iwase les tä õ'chunhanwethä tä ihi hal'äy tä 
lhawol isis. 

6Tä kamaj ninäma leyalh tä techäj tä yafwutpe honhat tä honaj, tä hal'ä hupelis 
piteschetshi tsi yikhen, wet onkenla'pe tachenhas tä isis tä olätche lenij tä 
akäjche. 

7¡Imälhewek tä ahäpe atsinha tä isilataj wet niwohit ip chik ni'isa! 

8Ihumnek, ho n'oye tä lhehi häp Líbano. Nuhchä tä lhe'pe tachenhas tä 
atoschephä tä häpe Amana lhäy'e Senir lhäy'e Hermón. Nuhchä tä lhe'pe 
tachenhas tä t'owalhas lhokwey ihi, lhäy'e tä hay'äj lhayis yen lew'eta. 

9Inhä tä oalehumnek, ohusek i'amej, matche tä leso n'oyej. Tefwaj'atni tä 
leyahinn'o, lhäy'e amis tä iyej haw'o tä ow'en, matche tä lekalh n'ohi. 

10Inhä tä oalehumnek, matche tä is ahumnhayaj tä leti n'oyej, inu'pe hat'es tä 
ikäjyenlhi hin'o tä iyäyej. Wet m'ak tä lenij akäjche tä letsäy amche inu'pe 
nilhokej häp hal'ä lhawo t'i. 

11Ihumnek, apästey tet iwoye akäyek, hak'ajlhich'u häpe akäyek t'i lhäy'e t'os, 
wet akhäy lenij tet iwoye tayhi tä ihi Líbano lenij tä akäjche. 

12Inhä tä oalehumnek, ahäpe t'at häp n'okäsw'et tä nitsajaho tä isilataj tä 
õ'lafwlhi. Atet iwoye hits'ifwik tä õn'äyejlhi tä õkniwahna amej hin'ol. 

13Amälhyej iwoye n'okäsw'et tä hal'äy tä lhawo isis tä ihi, wet tä iwo lhaya, 
matche tä akäj häp lhaytso. 

14Wet äpte atet iwoye hal'äy iyhäj tä w'enhahiche tä lenij matche tä akäjche. 

15Wet inät tä ipumyen häp n'okäsw'et häpe inät tä iläfwelche tä tälhe honhat tä 
Líbano. 

16¡Lhuyay, tafwojnhi lhäy'e tapinhi, leyej tä lemä! ¡Afwutpe okäsw'et häpkhilek 
lhawo lenij tä akäjche y'ajpe honhat! Wet atsinha lhutsha yok: ¡Ihumnek, is chik 
lehoye akäsw'et wet tufw akäs lhay tä wuj tä akäj! 

Can 5 

Wet hin'o mamse äp yok: 

1Inhä tä oalehumnek, ohoyene okäsw'et. Otchuma häp mirra lhäy'e nilhokej 
hal'äy tä lenij akäjche. Otufw akäyek wet oyäyejne olhät hat'es lhäy'e t'os. Wet 
wichi iyhäj nech'e tahuyej hin'o mamse lhäy'e atsinha lhutsha tä lehumnek, wet 
yok: Amel tä ahäpehen okalay'is tä ohumnhay, is chik let'ekhen wet leyä. Äm at 
nofwi leyi ahumnhayaj tä leti amejen. Wet atsinha lhutsha yok: 

2Omä, mat mälhyej chik kamatachek omä. Wet tä paj olätepa ohumnek tä tume 
lepe tä t'än n'oye tä yok, “¡Inhä tä oalehumnek, fwoyenche lepe! ¡Ahäpe hokwinaj 
tä kamaj hin'ol nisakanayej! ¡Olhetek takhalhi, ayas tä nitsäyhchä tä honatsi häp 
tä ipumyen ow'oley!” Wet olham onchulhopa tä oyok, 

3“Pajche olanhine okay'uche. ¿Chiwoyek yachajo chik oy'uche? Pajche olejenne 
opach'ol. ¿Chiwoyek äp yachajo chik och'oyhthen?” 

4Tä ohumnek hits'ulhkatlhipa lepecha, tumho ochowej okäjyaj tä ow'en takwey 
tä tachas lech'oye, wet ot'otle iläfwel. 

5-6Wet häp tä onephäpa häpkhilek ofwoyenlä ohumnek, wet mirra tä ichehen 
otkweyey nitsächehchä tä tälhchehen ofwus wet nitsäche'pe hup lepechal tä 
otsokej. ¡Wet tä oläte tä yämlhi, oy'ilej ohumnhayaj! Wet tä ofwoyenlä ohumnek, 
ow'enhit'a, pajche yik. Ot'ukwe, mat onlhokhiyet'a. Ot'änch'oye, wet nichulhit'a 
n'oho. 

7Wet tä sip'älis tä t'uye hupuy lelafwek lepe hiw'enn'opa tä olunlhi, lhamel 
ipäjlhin'o wet iwo olätshaya; hich'ajyenchä ow'uy, iso n'oyej. 

8Jerusalén ka'tsinhay, is chik lewoye olhämetna. Oyok, chik amel lew'en ohumnek 
chik ihi lhip chik häpe, fwenhola tä nech'e oy'ilejlhi t'at tä n'am w'en, tsi matche 
tä ohumin häp lham. Wet atsinhay tä lew'et Jerusalén lhamel nichulho wet yok: 



1196 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

9Ahäpe atsinha tä matche tä isilataj. Ahumnektso etp'i inu'pe hin'ol iyhäj tä isis tä 
let'uhläk olhamel ofwenho tä let'ilejlhi t'at tä kaw'ena tsi lehumin. Wet atsinha 
lhutsha nichulho iyhäj wet yok: 

10Häp olham ohumnektso häpe mamse tä matche tä isilataj, inu'pe wichi tä isis tä 
i'pe honhat. 

11Tate'pe tet iwoye oro tä ts'ilak, lhetek tatsufwenhi, ichalaj mälhyej iwoye 
tsetwo. 

12Tatelhoy tet iwoye hokwinhas tä iwo t'elakw'eta tä iche tewok les, wet lhamel 
inayejen häp t'os. 

13Lech'alos mälhyej iwoye n'olafwey tä tsesomche tä hal'ä lhawo tä lenij akäjche 
tapoyej. Wet lepästey tet iwoye hal'ä lhawo tä matche tä isilataj tä õ'wo t'iya tä 
häpe mirra. 

14Takweyey mälhyej iwoye oro tä itolajchehen tä tuntey tä isis iyejwethä. Wet 
t'isan tet iwoye m'ak tä isilataj tä õ'lejlhi tä õhp'oyejpe tuntey tä wuj tä laha ihi. 

15Lhechey mälhyej iwoye hup ch'utey tä talesachehen, isis, tä õyen lefwetesa häp 
oro tä ts'ilak. Tä lham takasit, matche tä isilataj, tet iwoye pino tä ihi Líbano. 

16Lak'aj matche tä tet iwoyek hak'onek. Nilhokej lhipey tä isis wuj tä 
ikäjyenlhin'o. Häp tä mälhyejtso olham ohumnek tä oka'is, ofwel amhohen tä 
ahäpehen Jerusalén ka'tsinhay. 

Can 6 

Wet atsinhaytso tay'ätshane tä yok: 

1Ahäpe atsinha tä matche tä isilataj, ¿chim'at tiyäji ahumnek? ¿Atsim'at lhip tä 
ihoye? Olhamel oyikhila amche, n'at'ukwela. Atsinha lhutsha nichulho lhamel wet 
yok: 

2Ohumnek ihoyene lakäsw'et, häp lakäsw'et tä hal'ä lhawo tä lenij akäjche 
tapoyej. Ichunhanwethä leläy, wet tachuma hal'ä lhawo tä ichäjla. 

3Olham tä olewuk ohumnek wet lham häpe owuk. Ichunhanwethä leläy, ihäne 
hal'ä lhawo tä isis tä ihi lakäsw'et. Wet nech'e hin'o mamse tahuyej atsinha 
lhutsha tä lehumnek wet yok: 

4Matche tä aisilataj tä ahäpe ohumnek. Atet iwoye Tirsa lhäy'e Jerusalén, 
lekäjyenlhin'o. Tä oaiyahin, asilatyaj tiyäjo t'at ochowej, mälhyej sip'älis tä yikhen 
tä ichäjlhi laka bandera. 

5¡Leyej tä leyahinn'o! ¡Atelhoy tä isis ikalh n'ohi! Wet haw'oley tä pites mälhyej 
iwoye kayla tä akäswethä tä tiyäjchephä tä inukwehchä tä tälhpe tachenhas tä ihi 
Galaad. 

6Wet atsotey isis, tet iwoye tson'atas tä õ'nayyenhen. Ipelaj, matche tä tijej iyhäj 
tä tumchä, wet newache elh chik tatäy. 

7Wet hach'alos mälhyej iwoye hat'anek lhawo tä iw'echehi wile tä lep'oyejpe 
hak'aj. 

8Tej chik iche sesenta niyat tsinhay, wet ochenta atsinhay iyhäj tä w'et 
n'omäfwas t'at, lhäy'e häp atsinha lhutshay iyhäj tä isis tä kamaj kan'och'efwasa 
tä wujtaj'atpey, 

9mat oka'is tefwaj'atni, niwohit elh chik w'awulhi tä isilataj. Tet iwoye hokwinaj, 
wet häpe atsinha tä lako t'amajej. Tä atsinha lhutshay iyhäj hiw'en, wet lhamel 
yok, “Olhamel okäjlhi amej tä matche tä is m'ak tä õ'woyej ame.” Wet niyat 
tsinhay lhäy'e atsinhay iyhäj tä w'et n'omäfwas t'at, lhamel iwujyen wet 
n'okwiyej wet yok, 

10“¿Atsi tä häpe atsinha lhutshana tä tet iwoye ifwala tä ihutunphä tä nech'e 
ifwamlafwaj? Matche tä isilataj, mälhyej iwoye iwel'a, wet tet iwoye ifwala tä isi. 
Tä olhamel oyahin, lesilatyaj tiyäjo t'at ochowhal, tet iwoye sip'älis tä yikhen tä 
ichäjlhi laka bandera.” Wet atsinha lhutsha äp yok: 

11Ohoye tayhi, ot'uhläk ow'en chik w'atshan häp hal'äy tä lhey nogales tä iche 
tewok lhäsaj. Äpte ot'uhläk ow'en uva lhiley chik iwo letälhesa, lhäy'e häp 
granados chik äp tawoy p'iya. 

12Tä tajyäme täjtso, wet nemhit ohanej m'ak tä ote. Tä paj, tet häp chik oiyej 
oka'is chik olhamel oihi laka kaletaj. Wet nech'e atsinhay tä Jerusalén lheley 
lhaip'altsene atsinha lhutsha wet yok: 

13¡Tapil n'oyehen, Sulam lhele! ¡Yej lhek, olhamel ot'uhläk oaiw'en! Wet atsinha 
lhutsha tay'ätshane lhamel wet yok: ¿Atsi m'ak tä tamenej tä let'uhläk lew'enn'o 
tä ohäpe Sulam lhele tä otkatinlhi tä oihi lechowej wichi tä ihipej täkwfwas tä 
lhaipiyen? 

Can 7 

Wet nech'e hin'o mamse tahuyej atsinha lhutsha tä lehumnek wet yok: 

1¡Tä let'äsiche anisähes, matche tä isis apach'ol! Amälhyej chik ahäpe rey lhäse. 
Echey ts'ufwley, tet iwoye n'olhamsilis tä oro tä isis tä hin'o tä ihan m'akej 
lhenek, 

2wet hats'ak mälhyej iwoye n'olhäthi tä nilhokej ifwalas tä hat'es ihi. Asulak tet 
iwoye trigo tä õ'iskon tä hal'ä lhawo tä isis ilunejlhi. 

3Hat'aatey mälhyej iwoye ch'iwase les, 

4wet haw'o tet iwoye hup tä atojphä tä õyenejlhi elefante tsotey. Atelhoy mälhyej 
iwoye inät lehis tä õyenchelhi tä ihi tachenhas tä ihi Hesbón, tä iwhäye hupuy 

lepe tä lhey Bat-rabim. Wet anhus isilataj, tet iwoye Líbano laka hup tä atojphä tä 
tataye hupuy tä lhey Damasco. 

5Häp etek tä i'pe asan mälhyej iwoye tachenaj Carmelo, wet yäyitn'o tä awukn'o 
haw'oley tä pites, ichalas, isi, mälhyej chik ichäthi. 

6Matche tä oalehumnek, ahäpe atsinha tä ikäjyenlhin'o. Tsi wuj tä aisilataj, 
lenukwetpe atsinhay iyhäj tä isis. 

7Asan isajya, tet iwoye fwitsuk, wet hat'aatey mälhyej iwoye lhay. 

8Olham otichunhayaj ihi tä ot'uhläk otw'ulhche fwitsuktso, tsi häp tä ot'uhläk 
otchuma lhay. Chik owoynejetso, ow'enla hat'aatey tä tet iwoye uvas tä ifwuhen 
tä ihi lhile, wet oläthichela hak'aj lenij tä akäjche tä tet iwoye manzanas lenij. 

9Hak'aj mälhyej iwoye hat'es tä matche tä is tä nitsäyho ok'aj, tiyäjchehen otsotey 
wet ichehen opästey. Tä atsinha lhutsha iläte hin'o tä lehumnek lhämet, wet yok: 

10Ahäpe t'at owuk wet wuj akänyaj tä leti n'oyej. 

11¡Ihumnek, mäh n'ekhen, n'ahoye tayhi! ¡N'amähila imälhewek honatsi hal'äy tä 
tawoy! 

12Chik nech'e ifwala n'ahoyela häp uvaw'etes. Chejphä y'aw'en uva lhiley chik 
iwo letälhesa, lhäy'e häp lhawo chik ipofwohiche, wet granados etp'i äpte tawoy 
p'iya. Häp tä n'ewhila tä oyachaj ame ohumnhayaj. 

13Häp hal'äy tä lhey mandrágoras lenij y'aj'atpe honhat, wet nilhokej hal'ä lhay tä 
akäj tä w'enhache lhamejen tä y'o häpkhilek y'atufw: häp hal'ä lhay tä pajche tä 
õ'lanhi lhäy'e iyhäj tä nech'e tä õ'lanhi, ow'enhat naji wet häp tä ow'enla amho tä 
ahäpe ohumnek. 

Can 8 

1¡Isip'antek ahäpe ochila tä opuhfwa, wet oko n'aip'ajthin'ewek tä n'aichiheltejen 
laka t'os! Tejin'ek oaits'ulhi chik y'e alhoye, tha wichi iläkwilhit'an'en'o. 

2Wet ohänhin'e achafwi oko lewukwe, wet häp tä lechufwenhin'en'o. Wet olham 
oyäynhin'e amej hat'es tä matche tä is, lhäy'e häp hal'ä lhay iyhäj t'i. 

3Let'alayen n'oyej akwey tä hats'amkat, wet letatsufwel n'oyejej akwey tä 
afwomkat. Wet hin'o mamse tä atsinha lhutsha lehumnek nech'e tahuyej 
atsinhay tä lew'et Jerusalén wet yok: 

4Jerusalén ka'tsinhay, äm matche ämet. Fwel n'oho tä tek lelhaklitlhi ohumnek tä 
imä, pajla'tha lham t'at tä n'om. Wet atsinhaytso nech'e yok: 

5¿Atsi tä häpe atsinha lhutsha tä tälhe honhat tä ts'anis tä iti'pe takwey hin'o tä 
lehumnek lefwapo tä nekhen? Wet hin'o mamse tahuyej atsinha lhutsha tä 
lehumnek wet yok: Oain'omhatlhi naji tä lhechufwi häp manzana lhile, häp 



1199 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

honhat tä ako takaw'ahan amej wet lechäthihchä p'ante. Wet atsinha lhutsha 
nichulho wet yok: 

6En ow'eta ahusek häpkhilek tet iwoyek lajit lepesa tä letatsufwel n'oyej. Tsi 
n'ohumnhayaj wuj tä takhajay, ihichet'a m'ak chik lhaifwonlä, tet iwoye n'ot'ilek. 
N'ohumnhayaj mälhyej iwoye itäj tä wuj, lhal tä y'ajphä. 

7Nilhokej häp inät tä ihiche lewomekitas lhäy'e tewok lhayis ikalhihit'a chik 
y'omat n'ohumnhayaj. Chik iche hin'o chik fwetaj ichäjej n'ohumnhayaj nilhokej 
lakäywet, wet ts'ilak t'at n'oläkwyhanyaj tä ikatej. Wet hin'ol tä atsinha lhutsha 
lepuhfwas nech'e iwo lhämeta wet yok: 

8Kamaj t'aatey ihihit'a n'amel lhach'inhä. ¿Atsi m'ak chik y'awoye chik nämhen 
hin'ol chik t'uhläk iyej? 

9Chik häpehi häp n'olafwek tä tuntey, wet n'amel y'enhiyejlhin'e plata hupuy tä 
atoschephä chik y'ati'pe. Wet chik häpehi häp huppe, wet y'enhin'e lep'ota hal'äy 
tä isis tä häpe pänhichetek. Atsinha lhutsha yok: 

10Olham ohäpe n'olafwek tä tuntey, wet ot'aatey tet iwoye hupuy tä atoschephä. 
Häp tä tamenej tä ohumnek akäjlhi n'oyej tä iyahinn'o. 

11Salomón hiw'en p'ante häp lelafwek tä uva lhiley ihi tä ihi honhat tä lhey 
N'okäywet Lewuk. Wet iwo lakawosa, häp tä t'uye yachuyaj tä uvas, wet chik 
nichäte lewhäy tä ilanhi yachuyaj lhay, wet elh tefwajpejni yachaje laka niyat mil 
chinaj t'äj mhoy tä plata tä laha häp lakäs lhay tä iwom. 

12Häp mil chinaj t'äj mhoy am tä alewuk, Salomón, wet doscientos tä lewuk häp 
wichi tä akawos. Mat yachuyajw'et elh tä olham tä olewuk, oy'uhyene ohumnek. 
Wet hin'o mamse tahuyej atsinha lhutsha tä lehumnek wet yok: 

13Olham ohuminche chik oläte achos tä ahäpe atsinha tä niyatej n'okäsw'etes. 
Lhakalay'is iniwhi ahilä, lhamel t'uhläk ilät ame. Wet atsinha lhutsha lhämet tä 
lepes yok: 

14¡Nu alhoho tä oalehumnek tä ahäpe oka'is! ¡Is chik ate iwoye ch'iwase tä inu 
alhoho! ¡Atech'aynej tson'a lhäs tä i'pe tachenhas tä hal'ä lhawo tä lenij tä akäjche 
tapoyej! 

Isa 

Isa 1 

Wichi tä ihi Judá lech'isukyajay ihi 

1Täjp'ante Uzías, Jotam, Acaz, lhäy'e Ezequías, häpehen niyatey tä tajyämetso tä 
ihi Judá, Dios ifwenho p'ante lhämtesna Amoz lhäs tä lhey Isaías, wet yäme m'ak 
tä ihiyeja Judá lhäy'e Jerusalén. 

2Wet yok: “Pule lhäy'e honhat, is chik leläte olhämet, oyok, Owo olesa wet oyäm 
thänhäy, mat lhamel tatay n'ohlä. 

3Weyis nitäfwelej t'at hin'o tä lewuk, wet asno nitäfwelej t'at lhäkw'et tä lewuk 
hin'o tä lewuk. Mat häp Israel tä häpe oka wichi, letäfwnhayaj ihihit'a wet 
ihanhiyejt'a olhämtes tä one'tek iwoye.” 

4¡Awit'äyhyaj ihi, amel tä ach'isukwis, häp wichi tä m'ak tä ni'isa tapoyej, tä 
ahäpehen iyhäj tä lakeyis ihi wet letsayhattshi m'ak tä lewoye! Amel lhekch'oye 
Lhawuk wet lhen w'et m'ayeka Israel laka Dios tä T'amajchet, wet lhäplej m'ak tä 
ni'isa. 

5Amel lelehiyejt'a tä letatayhlä Lhawuk, wet imälhewek asan tä Lhawuk itiyej 
letasnhayaj. Alätsek ihi etek wet imälhewek akhajyhayaj noj t'at. 

6Tälhe apach'ol pajtha nichäte etek, imälhewek asan tä ni'isa, wet alätshay ihi tä 
õ'aipäjwethä. Wet nehit katsik ilänej kacha wok yäytejpe wesaj, wok ilänej aceite 
yämthilek nem äytaj. 

7Aka honhat nech'e häpe t'at ts'anis wet hupuy y'uhomche, wet lew'en t'at tä 
atayhfwas lhamel tufw t'at akäs lhay tä ihiche alafwey. Matche, wichi tä w'enha 
lhamej yen ts'anisa aka honhat. 

8Tajlhama Jerusalén tä imälhehi, hätet iwoye n'ohuplawet tä ihi n'olafwek tä uvas 
ihi, wet hätet iwoye n'owukwefwaj tä ihi nelom lhiley, wet hätet iwoye hupuy tä 
ihi lechowej letayhfwas tä ilunej. 

9Wet chik Lhawuk tä lajit letumfwaya nimälhtahi iyhäjfwas n'amel, n'ahätehin'et 
iwoye honhates p'ante Sodoma lhäy'e Gomorra, noj t'at. 

Wichi tä niwoyaye m'ak tä Dios ihuminche, len'okhayaj lajit lahaya 
10-11Amel tä aniyatey, ¡ahätet iwoye Sodoma kaniyatey p'ante! Amel tä awichi tä 
Jerusalén lheley, ¡ahätet iwoye Gomorra lheley p'ante! Lhek ch'ahuyaye lhaka 
Dios lhämet tä ichufwen amejen tä yok: “¿Chipte tä wujpey itshätäy tä lelänhen 
wet lechäj n'oye? Oy'elej ch'unak lhayis tä lewunhomche tä lefwetaj lhen 
otw'ayhata, lhäy'e itshätäy tä yätajen t'alhä. Ohuminhit'a w'asetas w'oyis, lhäy'e 
tson'atas les w'oyis, lhäy'e kayla les w'oyis. 

12Amel lehoyay n'oye, ¿mat atsi tä ne'tek let'äsi lhip honhat tä ot'amajchet? 

13Leyej tä lechäjay n'oye m'ak tä lajit lahaya tä lefwetajay lhen otw'ayhata. Wuj tä 
ilänn'o letutsaj tä tälho. Amel let'änaye wichi yämthilek iwo lakäjyaja tä iwel'a 
nech'ayekpej, lhäy'e ifwala tä n'ot'elakw'et, mat wuj tä ilänn'o lakäjyaj häp wichi 
tä ni'isahen. 

14Ohuminhit'a tä wichi iwo lakäjyajayej häp iwel'a tä nech'ayekpej, lhäy'e tä 
lhaihutpejwek tä fwetaj n'okwi n'oyej. ¡Matche tä ilhaklitn'o, nemhit oteläytej! 

15Tä amel letichephä akweyey tä lewoyay alhyaja, oyahinchettso. Tej tä lhäm 
wujpey alhyajay, otch'ahuhiyet'a, tsi ates ihi, hätet iwoyek w'oyis t'at tä ichehen 
akweyey. 

16¡Lej, alejchehen! Tiyayej kanhi hach'isukyajay häpkhilek nemhit ow'en. Leyayej 
m'ak tä ni'isachehen tä lewoyaye 

17wet achufwenayej tä lewoyaye m'ak tä is. Akhajyen tä lewoye m'ak tä is alhoho. 
Ch'ote aelh tä lelhakli ihi, woye m'ak tä chipenaj isej, wet yej täyhat m'ak tä tesa 
isej.” 

18Lhawuk yokwe: “Lhuyay wet n'ämawethä n'amhohen. Tej tä hach'isukyajay 
wuj tä n'äl, mat olejla, hätehlat iwoye fwiy'et tä wuj tä ipelaj. Tej tä hätet iwoye 
wesaj tä ichät, olejla wet hätehlat iwoye tson'ataj w'ole tä ipelaj. 

19Chik lehumin wet alhen häpeya wichi tä iwoye olhämet, letufwayhla lhay tä wuj 
tä is tä tälhe honhat. 

20Mat chik kawoyaye wet letatay n'ohlä, let'inhihena chik õ'ailänhen chik lhehi 
n'oka'tshayaj.” Lhawuk lham t'at tä iwoyetso. 

Lhawuk ilejla m'ak tä ni'isa tä ihi Jerusalén 

21Ahäpehte honhat tä it n'oyej, mat athana nemhit lhe n'oyej, ahätet iwoye 
atsinha tä kain'oyaj länek. Ifwalas tä pajche aka wichi iwoye m'ak tä is alhoho, 
mat athana ts'ilak t'at aläntses tä i'amej. 

22Ahäpehte m'ak tä laha ihi, mat athana ahätet iwoye m'ak tä hup mok t'at. 
Pajche ahätet iwoye hat'es tä wuj tä is, mat athana ahätet iwoye inät t'at. 

23Aka niyatey lhayen Dios tayhfwasa, etantses kalay'is t'at. Lhaiwom'atpe chinaj 
t'äj, wet iwatläk wichi iwo t'awayhtesa. Tek tach'ote chipenhas, wet yenhit'a 
tichunhayajak hip'altsen tesalis. 

24Häp tä tamenej tä Lhawuk tä lajit letumfwaya, häp Israel laka Dios tä takhajay, 
yok: “¡Naya! M'ak tä otayhfwas iwoyej n'oye, owohla ohayahlä lhamel. 

25Imälhehilawek häp okhajyhayaj tä onuhiyeja amehen. Owunhihola nilhok m'ak 
tä ni'isa tä i'amejen, wet olejla nilhok akokhayaj. 

26Oyachajihola wet äp ihla amejen n'okalelhthayajwos, hätehlat iwoye täjte 
pajche, wet hin'ol tä ichufwenwethä iyhäj äp hätehlat iwoye täjte nech'e. Wet 

chik wak'alh chik oyenlhi, äp yachajiholak õyen eya Honhat tä n'o'isyaj lew'et, 
wet Honhat tä iyej Lhawuk. 

27Wet m'ak tä is alhoho tä owoye, ofwayhthihena wichi tä ihi Jerusalén, häp 
lhamel tä iwo lehusey iyhäja. 

28Mat otäyhthila wichi tä lech'isukyajay ihiche tä lhayen otayhfwasa, wet lhamel 
tä ile n'oyej y'inhihena. 

29Lehuminay tä lehoyayepej hal'ätaj lhayis lhäy'e n'olafwey tä lhen lew'etesa tä 
len'okwiyej dios lhayis tä kamatachehen. Mat han'äfwlhi ihla amejen tä lewoyaye 
täjtso. 

30Tsi ahätehlat iwoye hal'ätaj tä lew'ole tamchäy, wet ahätehlat iwoye n'olafwey 
tä lhele tamchäy. 

31Wet häp hin'o tä takhajay hätehlat iwoye hup tä tamchäy, wet lechumtes 
lak'ehen wet y'uhihomchela, wet nehit katsik y'omatla.” 

Isa 2 

Wichi letamsek tä laj lepesa 
(Miq 4.1-3) 

1Häp tähesna Dios lhämtes tä ifwenho p'ante Amoz lhäs tä lhey Isaías tä 
yämyenejlhi m'ak tä ihiyeja Judá lhäy'e Jerusalén. Wet yok: 

2Häp ifwalas tä ilepese, häp chenaj tä Lhawuk Lew'et i'pe häpkhila chenaj tä 
inu'pe nilhokej chenhas tä atoschephä, wet õyenla häpeya chenhas laka niyat. 
Wet nilhokhiyeja wichi tä i'pe honhat nämhiyela. 

3Wujla'pe wichi tä yohlak, “Mäh n'ekhen, n'ahoye Lhawuk laka chenaj, häp Jacob 
laka Dios Lew'et, häpkhilek lham tä ichufwenla n'amejen lhämtes yämthilek 
y'awoye t'at.” Tsi Lhawuk lechufwenyaj tälhiyela Sión, wet lhämtes tälhihola 
Jerusalén. 

4Lhawuk itetshanhila m'ak tä iyej wichi tä i'pe honhat, wet isyenla alhoho. Wet 
lhamel lefwajnhates yenla häpeya lechumetcha tä isajeji lakäsw'et, wet lehunis 
yenla häpeya lechumetcha tä yistejen hup. Nemla iche wichi chik tachumhiyela 
laka'tshayajchal yämthilek ilänejen iyhäj, wet nemla lhaichufwenejen 
n'oka'tshayaj lakey. 

5¡Israel lhayis, mäh n'ekhen tä y'ehi Lhawuk laka isi! 

Lhawuk itihiyeja letasnhayaj laka wichi tä lhaichäjwethä 

6Iwuk, leleyej aka wichi Israel tä Jacob leles, häp tä lhamel ihumin wet iten t'at 
wichi tä tälhche tä ifwala tälhche lakeyis tä lhamel iwoye, wet lhayen 
han'ältshantsesa, mälhyej iwoye Filisteo lhayis, wet lhamel lhaip'ajtej t'at wichi 
tä w'enha lhamej. 

7Häp oro lhäy'e plata tapoyejej honhat wet lepes ihichet'a lakäywet. Wujpe 
yel'atas lhäy'e kaletas tä n'oka'tshayajchal tä ihi honhat. 

8Häte n'ocheyälis tapoyejej honhat, wichi n'okwiyej dios lhayis tä takwey 
lhenhay. 

9Wet mälhyejtso tä lhamel t'ayhchä wet nemhit laha ihi. ¡Yej täyhtej letes! 

10Chik wichi hiw'enlä Lhawuk chik nämla, y'uyhihomchela chenhas tä lhamel 
nowayhen, wet y'uyhihola honhat tä lhaiskatlä Lhawuk lewujyaj tä isi. 

11Wichi tä lhaiwujyen lhäy'e iyhäj tä fwetaj lajit letumfwaya, n'äfwelhihena. 
Ts'ilakhila Lhawuk chik wichi iwujyen häp ifwalatso, 

12häp ifwalahilak Lhawuk tä lajit letumfwaya tatayhlä wichi tä lhaichäjwethä, wet 
y'ayhthilahchä hin'o tä lhaiwujyen. 

13Matche, Lhawuk tatayhlahlä wichi tä fwetaj laha ihi, tet iwoye pänhichetek tä 
tälhe Líbano, häp hal'äy tä atoschephä, wok hal'ätaj tä is tä tälhe Basán. 

14Wet tatayhlahlä wichi tä fwetaj tet iwoye chenhas tä atoschephä, 

15lhäy'e lhamel tä fwetaj tet iwoye hupuy tä atoschephä, wok n'olafwey tä 
tach'opwayhen, 

16lhäy'e wichi tä fwetaj tet iwoye barcos tä wus lhäy'e tä isis. 

17Wet häp lhamel tä lhaiwujyen, lhäy'e häp wichi tä fwetaj lajit letumfwaya, 
Lhawuk y'ayhthichelahchä. Tajlhamhiyelat Lhawuk chik õ'wujyen häp ifwalatso, 

18wet ihämthiyeja nilhokej dios tä n'otkwey lhenhay wet nemla ichehen. 

19Chik wichi hiw'enlä Lhawuk chik nämla wet yäm tapoyejej honhat häp 
n'onowayhyaj, lhamel y'uyhichehena chowhay tä ihiche chenhas tä lhamel 
nowayhen, wet y'uyhichehena chowhay tä ihi honhat tä lhaiskatlä Lhawuk 
lewujyaj tä isi. 

20Häp ifwalatso hin'ol tafwomhiyeja dios lhayis tä oro lhäy'e plata tä yenlhi 
lhamhohen yämthilek n'okwiyej, wet ithathiyela ama lhayis lhäy'e asus lhayis. 

21Chik lhamel hiw'enlä Lhawuk chik nämla wet yäm tapoyejej honhat häp 
n'onowayhyaj, lhamel y'uyhichehena chowhay tä ihiche chenhas tä lhamel 
nowayhen, wet y'uyhichehena chowhay tä ihi honhat tä lhaiskatlä Lhawuk 
lewujyaj tä isi. 

22Tä mälhyejtso, leyej tä lefwetajay aisej hin'ol, tsi iwet t'at tä iläyhi. Niwohit 
m'ak chik tamenej chik lefwetaj lewujyen. 

Isa 3 

Lhawuk itihiyeja letasnhayaj Judá lhäy'e Jerusalén 

1Lhek yahinya, häp Lhawuk Dios tä lajit letumfwaya isohiyeja wichi tä ihi 
Jerusalén lhäy'e Judá nilhokej häp m'ak tä isej. Isohiyeja lhäk lhäy'e inät, 

2wet nemla ichehen hin'ol tä takhajayhen, lhäy'e iyhäj tä sip'äl, lhäy'e 
n'okalelhthayajwos, lhäy'e profetas, lhäy'e han'ältshantses, lhäy'e hin'ol tä 
thänhäy. 

3Nemla ichehen sip'äl kaniyatey, lhäy'e hin'ol tä len'ohyajay ihiche, lhäy'e hin'ol 
tä ichufwenwethä iyhäj, lhäy'e hin'ol tä mago lhayis, lhäy'e hin'ol tä hiyawul. 

4Wet Lhawuk yenla niyateya hin'ol mamses, wet tektshanwethä lhayis lhayenla 
niyateyayej wichi. 

5Wet wichi tatayhlawek wet lhailhaklithen. Hin'ol mamses yenla ch'isukwisa 
hin'ol tä thänhäy, wet iyhäj tä w'et m'ayhay yenla ch'isukwisa hin'ol tä 
len'ohyajay ihiche. 

6Ihichela iyhäj chik tahuyej lepuhfwa wet yohlak: “Ach'athiyejt'a, haw'uy ihi t'at, 
is chik alhen olhamel oka niyata. ¡Tetshan lhaw'etes tä wasichena wet p'altsen 
n'ohen!” 
7Wet elh nichulhihola wet yohlak: “Olham okalhihit'a chik o'isyenla m'ayhay tä 
ni'isa, tsi ohäpkhit'a hin'o tä hiw'en m'ayek. N'am w'enhit olhäk wet n'am w'enhit 
wesas. ¡Yej lhenay aka niyatan'o!” 

8Matche, Jerusalén tatäy t'at wet Judá lewit'äyhyaj ihi, tsi wichi lhämtes lhäy'e 
lakeyis tatayhlä Lhawuk wet ikachuye lewujyaj. 

9Tä lhaichäjwethä, n'äl tä letes ihi, n'äl t'at lech'isukyajay tä iwoye, hätet iwoye 
Sodoma. Nilhokej wichi tä i'pe honhat hiw'en t'at m'ak tä lhamel iwoye. Tamen 
lhamejen tä lewit'äyhyaj ihi. 

10Dios lakäpfwayaj tä is iyej t'at hin'o tä is, wet isila nilhokej m'ak tä iwoye, wet 
ikalhihila m'ayhay tä isen tä tälho lechumtes tä iwoye. 

11Lewit'äyhyaj ihi hin'o tä ni'isa, isit'ala alhoho, tsi Dios iwohla lahayayej m'ak tä 
ni'isa tä iwoye. 

12Wichi tä ilhaklit oka wichi, mamses t'at, wet atsinhay tä lhayen niyatayej häp 
lhamel. Amel tä ahäpehen oka wichi, aka niyatey ikan amejen wet aiwetahathen. 

13Lhawuk iwaklhat t'at tä yenla tesayej laka wichi häp m'ak tä lhamel iwoye. 

14Lhawuk itetshanhila häp hin'ol tä thänhäy lhäy'e wichi kaniyatey, wet 
ifwenhihola lhamel wet yohlak: “Amel lewasthi olafwek, wet let'etane m'ak tä 
lewuk iyhäj tä p'elitses wet letichechufwi awukwey. 

15¿Chipte tä lelhaklit oka wichi wet tek lep'altsen iyhäj tä p'elitses?” Yokwe häp 
Lhawuk Dios tä lajit letumfwaya. 

Lhawuk itihiyeja letasnhayaj atsinhay tä ihi Jerusalén 

16Lhawuk äp yokwe: “Häp atsinhay tä ihi Jerusalén lhain'älit tä lhaichäjwethä. Tä 
ilunhen, n'äl t'at tä lakain'oyaj ihiche tatey. Tä yik, takatintshi t'at, ihumin t'at tä 
m'ayhay tä yäytejen takäläy y'iphen. 

17Häp tä tamenej tä olänhiyejena chesoy pajla'tha lhethey isatwethä, wet 
on'äfwlhatlawethä.” 

18Chik nichäthiyela ifwalatso, Lhawuk itäyhthila nilhokej m'ayhaytso tä yäytejen 
takäläy, lhäy'e m'ayhay tä wuj laha tä lhaisilatyenejen tä yen lhamsilisa, 

19lhäy'e lech'ote lheley, lhäy'e takwe t'akay, lhäy'e wesas tä hip'oyejche'pe lak'as, 

20lhäy'e lhetekp'otes, lhäy'e takäläy t'akay tä cadenas lesas, hätet iwoye yel'ataj 
tä õyäyit takweyey, lhäy'e lakawakay tä isis, lhäy'e m'ak tä lenij akäjche, lhäy'e 
m'ayhay tä yen suertechaya, 

21lhäy'e lefwushis, lhäy'e lenhus lheley, 

22lhäy'e lew'uyis, lhäy'e lew'uyis tä lakäjyajchal, lhäy'e pañuelos, lhäy'e lakhäyhis, 

23lhäy'e leyanthis, lhäy'e wesas tä isis, lhäy'e lhetek t'akay. 

24Wet m'ak tä lenij akäjche tä y'ilen lhamejen, nech'e häpkhila m'ak tä lenij 
najutche, wet nemla iwo lakawaka, nech'e õyäythiyeja niyäk. Wet nemla isilatyen 
lew'ole, tsi nech'e isathilhila lhetek, wet nemla yen lew'uya lew'uyis tä isis, 
nech'e yenla lew'uya lew'uyis tä yelaj. Wet wuj tä len'äfwlhi ihiyeja lhamel, nemla 
isis. 

25Wet aka hin'ol lep'itseyhay ihihila n'oka'tshayaj, tej tä hin'ol tä wuj tä 
takhajayhen, mat õ'länhihena. 

26Wet Jerusalén hätehlat iwoye atsinha tä lew'et lheley nofwej, tafwlhi t'at wet 
tatayhiphät honhat. 

Isa 4 

1Wet ifwalatso wujit'ala'pe hin'ol chik imälhehi, wet elh tefwajpejni ihichela siete 
atsinhay chik lhailänhenpe. Wet lhamel tahuyhiyeja wet yohlak: “Olhamel tek 
ot'alhej ame olhäk, olhamel t'at tä ot'uhikwela, lhäy'e ow'uyis. Tajlhama m'ak tä 
ot'alhej ame, is chik ahäpe olhamel och'efwa, häpkhilek wichi nemhit iläkwethä 
olhamel.” 

N'otamsek tä nämla 

2Ifwalatso Lhawuk inech'aynhihila m'ak tä iwoye. Ihichela hin'o tä tälhe, wet 
tamenhiyeja chik lesilatyaj ihi häp Israel lhayis tä imälhehi, wet lewujyaj ihi. Wet 
yachuyaj tä lhamel yenlhi iwohla lakäjyaja lhamel. 

3Häp lhamel tä õknilänahen tä ihi Jerusalén wet õ'wahnej yämthilek yen lew'eta, 
wet õyenla lheya Lhawuk t'amajchetes. 

4Wet chik Lhawuk itiyej lakalelhthayaj häp Jerusalén wet iwo letasnhayaja, 
itäyhthihena lakokhayajay häp wichi tä ihi, wet ilejla n'olänhay w'oyis tä nitsäype 
honhat. 

5Wet tä ifwala Lhawuk ichenla pule tä wuj wet iwohla hupela'pe imälhewek 
chenaj Sión, lhäy'e wichi tä lhaihuthiwek. Wet chik honatsi nech'e itäj lhal tä isi 
hin'älthila chenajtso. Wet Lhawuk lewujyaj ihlatpe nilhokej wichi, 

6yämthilek ifwala tä chayo nilänahen, wet pelhay tä fwitsaj niwit'äyena. 

Isa 5 

Õ'tech'aynej Judá n'olafwek tä uvas lew'et 

1Owo otenekayej häp oelh, otenek tä otchoyejlhi lelafwek tä uvas ihi: Oelh 
lelafwek ihi tä uvas lew'et, häpe honhat tä wuj tä is. 

2Iwasthi honhat wet iwomlhi tuntey tä ihi, wet itihchä uvas lhachal tä isis. Wet 
yenlhi hup tä atojphä tä ihi lechowej yämthilek elh tä t'uye nilhokej ihi. Häte 
yenlhi lew'et yämthilek yenlhi hat'es. Oelh tataye t'at chik y'o uvas, matkat tä y'o, 
tek hak'onek, tapay t'at. 

3“Athana, amel tä lhehi Jerusalén lhäy'e amel tä haw'et Judá, fwelay n'oho, ¿atsi tä 
tamenej? ¿Etp'i olafwek tä ni'isa, wok olham tä n'am is? 

4¿Etp'i iche m'ak tä tatäyej chik otihi olafwek? Ihichet'a. ¿Iche p'iya m'ak tä n'am 
nenlhi? Ihichet'a. Mat ottaye t'at chik hak'onek uvas lhay, ¿wet atsi m'ak tä 
tamenej tä tapay? 

5Athana ofwel amho m'ak tä owohiyejela olafwek. Olanhihila lep'ot tä olafwejlhi 
yämthilek wichi iyhäj iwasthi, wet ofwoynhihola lelafwek tä tuntey yämthilek 
lhamel tiyäjo wet t'äsche. 

6Oyenlat ts'anisa, wet ihit'ala katsik yisetlä lepesey häp uva lhiley tä ihi, wet tek 
õyowajila hon'al tä ihi, wet nawajila t'at chik tapoyej tä ihi, lhäy'e hon'al tä yelaj, 
wet on'äyhiyejola pelhay chik nitsäype.” 

7Häp Lhawuk tä lajit letumfwaya, häp lelafwek tä uvas lew'et häpe t'at Israel, wet 
uvas lhachal tä lham akäjejlhi tä itihchä, lhamel häpe t'at Judá kawichi. Lhawuk 
t'uhläk lhamel iwoye lhämet, mat iwohiyet'a, tajlhamat tä lhailänhen t'at. T'uhläk 
wichi isej, matkat tajlhamat n'olhafwyhayaj tä pitsaje. 

Õ'tiyej letes wichi tä hiw'en m'ayek tä lhayen lewuhuya p'elitses laka honhates 

8¡Awit'äyhyaj i'amejen, amel tä wuj awukwey tä lechäjen, lhäy'e wujpe n'olafwey, 
wet ts'ilak amel tä lheyayhi honhat, nemhit lew'et ihi wichi iyhäj! 

9Tä mälhyejtso, Lhawuk tä lajit letumfwaya ifwel n'oho lhämet tä hit'unhatche tä 
yok: “Wujla'pe hupuy chik wasihichela. Tej tä wus wet äp isis, mat nemla iche elh 
chik yen lew'eta. 

10Tres hectáreas chik uvas ihi, tajlhamhiyelat lehi tefwajnik hat'es tapoyej tä 
tälho. Wet chik diez bolsas trigo lhoy tä õ'tihchä, tajlhamhiyelat bolsa tefwajnik 
tapoyej chik tälho.” 

Õ'tiyej letes wichi tä w'oknhas 

11¡Awit'äyhyaj i'amejen, amel tä lenephä tä nech'e fwamlafwaj wet aw'oknhas 
pajtha honatsi! 

12Amel lewo akäjyaja, wet wuj músicas wet wuj hat'es, wet lhen w'et m'ayeka 
m'ak tä Lhawuk iwoye, wet letetshanhit'a lechumtes. 

13Wet tä kat'uyahläk lehanej tä olham ohäpe Awuk, atayhfwas aihänhiyela 
honhat tä kahaw'eta. Wet nehläs lhäy'e neheläp ilänhihena nilhokej amel lhäy'e 
aka niyatey. 

14Wet n'op'itseyhayw'et hätehlat iwoye hay'äj chik hich'enhi lak'aj yämthilek 
timche aka niyatey lhäy'e nilhokej amel tä let'änwethä tä lewopej akäjyajaya. 

15Wichi tä lhaiwujyen lhäy'e iyhäj tä fwetaj lajit letumfwaya, n'äfwelhihena. 

16Mat häp Lhawuk tä lajit letumfwaya, wichi iwunthila tä itasin elh tä letes ihi 
wet tach'ote elh tä laj letesa. Wet chik wichi hiw'en tä is alhoho m'ak tä iwoye, 
yohlak, “Matche tä häpe Dios tä is.” 

17Wasihichela hupuy lhayis, wet tson'atas lhäy'e kayla lhayis yenlat lhäkw'etesa 
tä t'ekwethä. 

Õ'tiyej letes wichi tä kachuhantses 

18¡Awit'äyhyaj i'amejen tä akanyajay tamen amejen tä ates ihi, wet alet'elkatejen 
hach'isukyajay, hätet iwoyek leton kaletaj! 

19Amel leläkwlhi Israel laka Dios tä T'amajchet wet lhoyaykwe, “Is chik ikelit 
m'ayhay tä iwoye häpkhilek y'aw'en. Is chik iwoye'thahya m'ayhay tä pajche 
iwaklhat tä iwohiyela, häpkhilek y'antäfwelej.” 

Õ'tiyej letes wichi tä yen isa m'ak tä ni'isa 

20¡Awit'äyhyaj i'amejen, amel tä lhenay isa m'ak tä ni'isa, wet m'ak tä is lhenay 
häpeya m'ak tä ni'isa. Lhenay honatsiya häp isi, wet lhenay häpeya isi häp 
honatsi, wet häp m'ak tä tapay lhoyay, “Hak'onek”, wet m'ak tä hak'onek lhenay 
häpeya m'ak tä tapay! 

Õ'tiyej letes wichi tä fwetaj ihanche m'akejen 

21¡Awit'äyhyaj i'amejen, amel tä lefwetajay lehanche m'akejen wet lhäm amehen 
tä ahäpehen iyhäj tä lehusey ihiche! 

Õ'tiyej letes n'okalelhthayajwos tä akantses 

22¡Awit'äyhyaj i'amejen, amel tä lehanej lakey tä leyäyej hat'es wet ihichet'a elh 
chik häte iwoye amel tä lehanej tä lekasowek hat'es! 

23Amel letachumlä laka chinaj t'äj häp hin'o tä letes ihi wet lhok, “Is t'at, ates 
ihihit'a”, wet tek letach'ote elh tä matche tä laj letesa. 

24Wet häp tä tamenej tä amel ahätehlat iwoye hup tä tamchäy tä itäj hip'o, lhäy'e 
hal'ä w'oley tä tamchäy. Amel attäyhla, hätehlat iwoye n'okäs tä lefwettsil 
najuthiche, wet hätehlat iwoye hal'ä lhawol tä yafwthitaj ichäj, mälhyej iwoye 
honhat mok. Tsi letiyayej kanhi m'ak tä Lhawuk tä lajit letumfwaya ne'tek 
lewoye, wet lhenay w'et m'ayeka lhämtes, häp lham tä häpe Israel laka Dios tä 
T'amajchet. 

25Häp tä tamenej tä itiyej lewäk häp laka wichi wet itasin. Wet chenhas 
w'ahuwethä wet n'op'itseyhay i'pe honhat, hätet iwoye basura tä ichehen hupuy 
kawayhil. Mat kamaj nofwit'a Lhawuk lewäk, tujlhache t'at tä itiyej letasnhayaj 
wichi. 

Lhawuk t'äne nifwotas tä tälhehen honhates iyhäj yämthilek inuye Israel 

26Lhawuk ineyhatphä laka bandera wet isun tä t'äne wichi tä ihiche honhates 
iyhäj, ihän alhoho lhamel tä tälhe honhates tä atosehen. Wet yofwajkwet nämhen, 
wuj tä iläfwenhen. 

27Lhamel takhajayhen wet tek y'enhen, imähihent'a, wet wak'alhen t'at tä 
hit'unthiche lew'uyis lhäy'e lenisähes. 

28Lech'ähal wuj tä itselhäs, wet lelutses hal'äy wak'alhen t'at yämthilek ileyejen 
lech'ähal. Wet lew'utey fwus t'ähes t'un, hätet iwoye tunte, wet laka kaletas käläy 
hätet iwoye wejsuyhomtas tä ilunhiche. 

29Hätet iwoye hay'äj tä y'ip tä ikatej lelänek, wet tä ichäj lelänek, nehit katsik 
ihanej chik isoyej. 

30Häp wichitso, chik nichäthiyela ifwala tä lewhäy chik inuhiyela Israel, lhamel 
iwohla lepakayej, lepak hätehlat iwoye lewomekitaj chik yafwthitaj nichätho. 
Wet elh chik iyahin honhat, hiw'enla tä tajlhamat n'olhakli tä tapoyejej, tsi pule tä 
wuj nämla wet y'omatla isi. 

Isa 6 

Dios t'äne Isaías 

1Häp nekchäm p'ante rey Uzías y'il, ow'en Lhawuk tä tatayphä tä i'pe leniyatyaj 
tä atojphä tä lewujyaj ihi. Wet lew'uy tapoyejej häp N'ohusew'et tä Lewukwe. 

2Wet iche m'ayhay tä hätet iwoye itäj tä i'pe häp lham. Wet elh tefwajpejni iche 
seis lhafwis. Täkwfwas lhafwis hip'oyejpe tatey, wet täkwfwas lhafwis iyhäj 
hip'oyejpe t'isan, wet täkwfwas lhafwis iyhäj yämthilek wey'ä. 

3Wet lhamel nichulhwek wet yok: “¡Is, matche tä is, is Lhawuk tä lajit 
letumfwaya! Lewujyaj tapoyejej honhat.” 

4Wet häpet tä pitsaje n'opakastso, N'ohusew'et lepe ch'utey w'ahuye, wet tutsaj 
tapoyej N'ohusew'et. 

5Wet oyok: –¡Owit'äyhyaj ihi t'at, oy'inhila! Tsi ow'en Niyat tä häpe Lhawuk tä 
lajit letumfwaya, tä ohäpe hin'o tä olhämtes kok'achehen wet äp oiyej t'at wichi 
tä lhämtes kok'achehen. 

6Wet m'ayhay tä hätet iwoye itäj, elh wey'ä n'oye, ichäjilhi takwey tenazas tä 
itsokej fwiyho tä tälhe altar. 

7Wet itijtej opästey wet yok: –Lhek yahinya tä fwiyho taj apästey. Noj ates, tatäy 
amej hach'isukyajay. 

8Wet nech'e oläte Lhawuk lechos tä yok: –¿Atsi tä ochenla? ¿Atsi tä häpkhila 
olhamel oka silätwo? Tä oläte, onchulho wet oyok: –Olham tä oikana, chenn'o. 

9Wet lham yok: “Mäh hoye wichini wet fwenhola olhämetna, oyok, Tej chik amel 
leläte, mat tek lehanhiyeja, wet tej chik leyahin, mat tek letäfwenhiyeja.” 
10Wet äp ifwel n'oho tä yok: “En opalisa lehusey häp wichini, wet p'ohiche 
lech'otey wet p'okwe'pe tatelhoy, häpkhilek niw'ena wet nilätaye, wet 
ihanhiyejt'a, häpkhilek niwohit lehusey iyhäja, wet tek ochesthen.” 
11Wet oty'ätshane tä oyok: –Iwuk, ¿chihlahätefwas ifwalas chik mälhhiyejatso? 
Lham nichulh n'oho wet yok: “Pajla'tha nojphä hupuy chik õ'wasthiche, wet 
niwohit hin'ok imälhehi, wet niwohit wichik imälhechechufwi lewukwey, wet 
ts'ani t'at honhat. 

12Tsi ochenla kanhi wichi pajla'tha laka honhat nemhit wichi ihi. 

13Wet chik imälhehi iyhäjfwas wichi, häte õ'täyhthila, hätehlat iwoye hal'ätaj chik 
õyiset, wok pänhichetek, tajlhamhiyelat letes chik imälhehi. Mat letälhe tälhihola 
letes wet häpkhila ot'amajchet.” 

Isa 7 

Isaías lhämet tä iwoyeje rey Acaz 

1Häp Aram laka rey tä lhey Resín, lhäy'e Remalías lhäs tä lhey Peka tä häpe Israel 
lhayis laka rey, lhamel inuye p'ante Jerusalén yämthilek ikalhi, mat lhamel 
ikalhihit'a. Häpe p'ante ifwalas tä Acaz häpe Judá laka rey,lham häpe Jotam lhäs 
wet lechäti häpe Uzías. 

2Wet ifwalas p'antetso õ'wo silätaye rey Acaz lhäy'e lew'et lheley tä õyok: –Aram 
lhayis lhaip'ajtej Israel lhayis. Wet rey Acaz wuj tä lenowayhyaj ihi, lhäy'e laka 
wichi. Wuj tä ichettichehen, hätet iwoye hal'äy chik yafwthi nichätho. 

3Wet Lhawuk tahuyej Isaías wet yok: –Mäh, am lhäy'e äs Sear-jasub, wet ukwe 
rey Acaz. Lham ihi t'at lepes inät n'äyij tä tälhe n'opek tä i'pe honhat tä atojphä, 
häp n'äyij tä tiyäje honhat lhip tä lewuk hin'o tä ilejen wesas. 

4Chik lechäte, olak, “Yej noway, mat yej tekm'ahatlä wet yej nuhat amho. Yej 
nowaye fwiyhol tä lak'ehen, wok oyok, häp rey Resín lhäy'e laka wichi Aram 
lhayis, lhäy'e Remalías lhäs. Yej nowaye tä lhamel wuj tä lewäk ihi. 

5Aram lhayis, lhäy'e Israel lhayis, lhäy'e Remalías lhäs, lhamel t'uhläk iti amej 
awit'äyhyaj wet yok, 

6¡Mäh n'attayhlä Judá! Nowayhla n'amehen wichi tä ihi. Wet n'ena lhaka honhata 
wet n'atihila Tabeel lhäs yämthilek lhayen niyatayej. 

7“Matkat olham tä ohäpe Awuk Dios oyok, Tek mälhhiyejatso. 

8-9Damasco häpe t'at Aram laka honhat tä lhamya wet Resín lhayen niyatayej. 
Wet Samaria häpe t'at Israel laka honhat tä lhamya wet Remalías lhäs lhayen 
niyatayej. Mat chik nichäte sesenta y cinco nekchämis, nofwila Israel. Wet chik 
amel akachuhanyaj ihi, häte amel anofwila.” 

Isaías iwo siläta rey Acaz tä ihichela han'äfwaj tä õyenla lheya Emanuel 

10Häte Lhawuk ifwenho Acaz wet yok: 

11–Alh n'oye tä ohäpe Awuk Dios yämthilek opäyen ame otetnek häpkhilek aisej, 
otetnek chik ihonhatch'oye wok ipuleye. 

12Acaz nichulho wet yok: –Kha, tek ot'alhej ame. Tek oyelhthiyela Owuk Dios. 

13Wet nech'e Isaías yok: –Ch'ahuyay n'oye, amel tä ahäpehen rey David leles tä 
lepes lheley. ¿Hä let'ayhtejen tä lelhaklitay häp wichi, wet äp let'uyayhläk 
lelhaklitay Dios? 

14Lhawuk lhamlak ipäyen amehen letetnek. Oyok, atsinha lhutsha hich'otshan, 
iwohla lhäsa, wet yenla lheya Emanuel. , 

15Wet nekchämis tä kamaj han'äfwaj, tufwilat itshäwet kat'os tä isop'anhi, lhäy'e 
akäyek, pajla'tha nichäte ifwala tä iwo tesa tä itetshan m'ak, wet y'ulhan m'ak tä 
ni'isa wet tatshupiye m'ak tä is. 

16Oyok matche, chik kamaj han'äfwajna nitiyayej t'ulhnhayaj m'ak tä ni'isa, wet 
kamaj nittshupiyaye m'ak tä is, häp honhates tä lenowayaye laka niyatey, nemla 
wichi ihiche. 

17“Mat am, Lhawuk ichätyenla atape ifwalas tä wuj tä ni'isa, lhäy'e aka wichi, 
lhäy'e aniyatyaj. Häpkhila n'owit'äyhyaj tä nhanayej chik mälhyejtso, tälhe ifwala 
p'ante Israel lhaiw'enhat wet nemhit iyej Judá lhayis.Oyäme t'at häp Asiria laka 
rey.” 

Dios t'änhiyela Israel letayhfwas yämthilek iwasthi lhamel laka honhat 

18Wet häp lewhäytso Lhawuk t'änhiyejela wichi tä lew'etes atosehen tä ihi 
Egipto, tehlat iwoye k'atas tä wujpey chik nekhen. Wet äp t'änhiyejela wichi tä 
tälhe honhat tä Asiria, tehlat iwoye akäyekwos chik nekhen. 

19Wet nilhokej lhamel nämhihena wet ihihila tewok n'äyhäy tä pitos, lhäy'e 
chowhay tä ihiche chenhas, lhäy'e hon'al tä ch'uthanil, lhäy'e itshätäy lhäthis. 

20Wet ifwalatso Lhawuk yenla n'opäsechaya häp Asiria kaniyat, häp hin'o tä tälh 
w'echehi tewokitaj tä lhey Éufrates. Nämla häpkhilek wuj tä ilhaklit häp Israel 
lhayis, wet yähäsichela lepäsey lhäy'e t'isanis wet yisthichela lew'oley. 

21Wet häp ifwalatso elh chik ichihelit w'asetaj lhäy'e täkwfwas kayla, 

22iyähiyeja lakat'os wet tufwila lhip tä isop'anhi. Matche, iyhäjfwas wichi chik 
imälhehi honhat chik tafwayej n'owit'äyhyaj, lhamel tufwila itshäwet kat'os tä 
isop'anhi, lhäy'e akäyek. 

23Wet häp lewhäytso n'olafwek tä mil uvas lhiley tä ihi tä wuj laha, nech'e 
häpkhila ch'uthanil lhäy'e nawaj tä ihi. 

24Tajlhamhiyelat hin'ok ichäjlhi lelutsej tä ichowalh itshätäy chik tiyäjo, tsi 
imälhewek honhat tä nech'e ch'uthanil lhäy'e nawaj tä ihi. 

25Wet häp yachuyajw'etes tä õ'fwajejiche azada tä õtutcheyhi, tajlhamhiyelat 
ch'uthanil lhäy'e nawaj tä i'pe honhat, wet nehit katsik ihohiyela. Tajlhamhiyelat 
w'asetas, tson'atas lhäy'e kayla lhayis chik yen t'ekhaweta. 

Isa 8 

M'ak tä õyetnej Isaías lhäs lhey 

1Lhawuk tahuy n'oyej wet yok: –Chuma hal'ä lhip tä wuj wet lesayen häp 
n'olhämtesna tä yok, Läfwel - Wit'äy - Kelit - Tatäy. 

2Wet tshupyene häp sacerdote Urías lhäy'e Zacarías tä häpe Jeberequías lhäs tä 
häpe iyhäj tä ot'ekhaye. Is chik lhamel itetshan m'ak tä lewoye wet ifwenho wichi 
yämthilek ikalelhtho. 

3Wet tä paj omäyej och'efwa tä lham häpe profeta'tsinha, wet hich'otshan, wet 
iwo lhäsa. Wet Lhawuk tahuy n'oyej wet yok: –En lheya Läfwel-Wit'äy-Kelit-
Tatäy. 

4Tsi chik kamaj han'äfwajna nhanayej chik tahuy, n'okäywet tä ihi Damasco 
lhäy'e Samaria, letayhfwas ihänhiyela nilhokej niyat tä ihi Asiria. 

Asirio lhayis tiyäjihola Judá 

5Wet Lhawuk äp yachajo tä tahuy n'oyej wet yok: 

6–Wichina nemhit ihumin n'otamsek tä hätet iwoye inät tä ts'ifwik tä ihi Siloé. 
Wet nech'e itiyej t'ekhahyaj häp rey Resín lhäy'e elh tä Remalías lhäs. 

7Tä mälhyejtso, lhek yahinya, olham tä Lewukn'o ohänla alhoho Asiria kaniyat 
lhäy'e nilhokej laka nifwotaj tä lakhajyhayaj ihi, hätehlat iwoye tewokitaj 
Éufrates tä tsajo. Wet inuhikwehena nilhokej len'äyhäy, wet t'ulhlatpe honhat 

8pajla'tha nichäte Judá tä t'ulhla'pe, wet tatäy lhimphaj chik hip'o'pe mälhewek 
häp honhat. Eh Emanuel, ap'elitsajila t'at, tsi Asiria kaniyat hätehlat iwoye 
afwenche chik hich'enhi lhafwis wet hip'ohla'pe mälhewek aka honhat. 

9¡Ahutaywek, nilhokej wichi tä i'pe honhat! ¡Is chik anowayhyaj i'amejen! 
¡Ch'ahuyaye olhämet, nilhokej amel tä haw'etes atosehen! ¡Tejlak lewoyay 
akwelheleya, mat lenowayhihena! ¡Oyok matche, tejlak lewoyay akwelheleya, 
mat lenowayhihena! 

10¡M'ak chik lefwetaj lewaklhat yämthilek lewoye, isit'ala alhoho! Wet chik lhok, 
“Oyenhilhila täjtso”, mat tek lhenhilhila, tsi Dios in'oyejen. 

Lhawuk tehlat iwoye tunte tä wichi tanhäphänhiyeja 

11Lhawuk takwey hit'unhat n'oyej wet ifwel n'oho tä yok: –Yej woye m'ak tä 
wichi iwoye. Wet äp ifwel n'oho, olham lhäy'e ochufwenkay, wet yok: 

12–Yej alet'uytho wichi t'akanyaj tä iwoye. Yej nowaye m'ak tä lhamel nowaye, 
wet yej nuhat amhohen m'ak tä lhamel inuhat lhamhohen. 

13Tajlhama olham Dios tä lajit otumfwaya, häp tä is chik lhenay amajchetan'o. 
Olham tä is chik lenowayay n'oye. Ti n'oyej afwawalhyaj. 

14Olham otehlat iwoye niyäk tä ayäythen, wet otehlat iwoye tunte tä wichi 
tanhäphänej, wet othatla katsi täkwfwas n'oniyatyajay tä iyej Israel lhayis. Wet 
otehlat iwoye chowej tä Jerusalén lheley nichäte. 

15Wet wujla'pe wichi tä tanhäphänej wet nichäthichela katsi wet y'inhen. 
Wujla'pe wichi tä yähäyhen tä otsokwethä. 

Isaías tahuyej lechufwenkay 

16Amel tä ahäpehen ochufwenkay, is chik wuj tä let'amajej Dios lhämtes tä ifwel 
n'oho wet yej n'älit. 

17Tej tä Lhawuk lhaknin'ältayej laka wichi Israel, mat otiyej t'at ochayaj, wet 
lham t'at tä ottayeje m'ak at chik häpe. 

18Lhek yahinya, olham lhäy'e oles tä Lhawuk hiw'en n'oho, ohäpehen t'at 
letetnhay tä Lhawuk tä lajit letumfwaya iwoyeje Israel lhayis, häp lham tä ihi 
chenaj tä Sión. 

19Wichi tahuyhila amejen wet yohlak: –Y'ätshane hin'ol tä yämhopwethä wichi tä 
pajche y'inhen lehusey, lhäy'e hin'ol tä hin'älte m'ayhay wet iwoye lhämtes tä 
lesamsayaj. Mat is chik lechulhayho lhamel wet lhoyaykwe: –¿Chipte tä wichi 
nity'ätshanaye laka Dios? ¿Chipte tä wichi tä n'ilahen t'alhe p'itseyhay lech'otyaj 
yämthilek isej? 

20¡Yej woyaye täjtso! ¡Mat hoyaye Dios lhämtes lhäy'e lechufwenyajay! Elh chik 
lhämtes niwitayej Dios lhämtes, isi ihiyejt'a, tet iwoyek ifwala nin'äla'pe. 

21Wichi ilunla'pe honhat chik letayhfwas ikalhi, wet nehläs ilänhihena. Wet tä 
newache m'ak chik tufw, wuj tä fwitses. Tahuyhiyela laka niyatey lhäy'e laka Dios 
wet yohlak, “Matche tä ni'isa.” Wet iyahnhila puleye 

22wet iyahnhila honhate, mat tajlhamhiyelat n'olhakli lhäy'e honatsi tä hiw'en tä 
i'pe honhat, lhäy'e honataj tä tanhowatnhan. 

Isa 9 

Ihichela n'otamsek laka Niyat 

1Mat lhamel tä lelhakli ihi, nofwila lefwitajayaj wet nemla honatsi iyej. Pajche 
Dios itiyej lewit'äyhyaj Galilea tä häpe honhat tä lewuk wichi tä tälhe letes 
Zabulón, lhäy'e tä lewuk wichi tä tälhe letes Neftalí. Mat chik ifwalas tä tatay 
alhoho, wujla len'ohyaj chik Dios hiw'enho honhattso, tä häpe wichi tä w'enha 
lhamej tä lew'et, tälhe lewomekitaj lhip pajtha nichäte tewok Jordán lhip elh. 

2Wichi tä ihi honatsi nech'e hiw'en isi tä wuj. Lhamel tä ihi n'ot'ilek lehupel, isi 
ihutunche'pe lhamel. 

3Iwuk, lhäm wujpey aka wichi wet let'isej lhip lakäjyaj. Lhamel iwo lakäjyaja tä 
ihi tä letatache, hätet iwoye tä wichi ilanhi yachuyaj lhay, wuj tä lakäjyaj ihi, wet 
hätet iwoye tä wichi hiw'en lhamhomche n'okäywet tä isoyej letayhfwas, wuj tä 
iwo lakäjyaja. 

4Tsi letäyhat m'ak tä choyhat tä i'pe lhamel, wet lesoyej leteläythayaj. Lekalhi 
letayhfwas tä ilhaklitwethä lhamel, mälhyej tä letäyhat p'ante Madián lhayis. 

5Wet sip'äl nisähes tä pitsajche tä tiyäjo laka'tshayaj, lhäy'e lew'uyis tä w'oyis 
iyejen, õ'thathihola itäj wet noj. 

6Tsi nech'e iche han'äfwaj tä in'amejen. Dios hiw'en n'amhohen lhäs, wet 
hiw'enho lakhajyhayaj yämthilek häpe niyat. Wet õyenla lheya wichi Lech'otfwa 
tä matche wet lehusek ihi, Dios tä Takhajay, Lhajcha N'ilataj, N'otamsek laka 
Niyat. 

7Tatayhihiphäla rey David leniyatyaj, wet lakhajyhayaj y'ajla'pe nilhok honhat. 
Nofwit'ala n'otamsek wet leniyatyaj t'un, wet lefwetes häpe t'at m'ak tä is alhoho, 
lhäy'e lakalelhthayaj, tälhe athana wet yämthilek tiyäj'attsiy. Lhawuk tä lajit 
letumfwaya lhaikhajyenla wet iwohiyela tähestso. 

Lhawuk itiyej lewäk häp Israel lhayis 

8Lhawuk ichene lhämet häp Israel lhayis, häp Jacob kawichi, wet yämla matche. 

9Nilhokej wichi tä ihi Samaria lhamel ihanhiyeja. Tsi lhaichäjwethä wet yok: 

10“Hupuy tä ladrillos wasiche, mat n'achajolak y'enwethä wet nech'e n'atchumla 
tuntey. Õ'wasthiche lemäynhay tä higo takas, mat n'atihila lew'et pino.” 

11Mat Lhawuk ikhajyen letayhfwas wet ihän alhoho, wet lham t'at tä ne'tek 
inuyehen. 

12Wet nämhen Aram lhayis tä tälhche tä ifwala tälhche, wet äp nämhen Filisteo 
lhayis tä tälhche tä ifwala y'uy, wet lhamel ihämit Israel lhayis, hätet iwoye m'ak 
chik lhimphaj. Mat kamaj nofwit'a Lhawuk lewäk, tujlhache t'at tä itiyej 
letasnhayaj häp lhamel. 

13Matkat lhamel tek tapilej häp Dios tä itasin lhamel, wet t'uhikwet'a Lhawuk tä 
lajit letumfwaya. 

14-15Tä mälhyejtso, Lhawuk yiset lepes häp Israel niyatyaj, wet äp yiset tä ichun, 
hätet iwoye itshäwet tä õyiset lechäs wet õyiset lhetek, wet hätet iwoye fwitsuk 
chik õyiset letes wet õyiset lepes. Wok oyok, hin'ol tä thänhäy lhäy'e niyatey, häp 
tä Israel lhetek, wet häp profetas tä lechufwenyaj häpe m'ak tä kamatache, häp tä 
lechäs. Wet ifwala tefwajni iche nilhokej lewit'äyhyajaytso. 

16Tsi niyatey iwetahathen laka wichi, wet lhamel tä ihän m'ak tä laka niyatey 
ichufwenejen, nemhit kalelhäj m'ak tä iwoye. 

17Häp tä tamenej tä Lhawuk iwohit'ala lep'altsenyajayej häp mamses, wet tek 
iwohla lep'altsenyajayej chipenhas lhäy'e tesalis. Tsi nilhok wichi tek 
hap'altsentses wet iwoye t'at m'ak tä ni'isa, wet lhämtes tä iwoye lajit lahaya. Mat 
kamaj nofwit'a Lhawuk lewäk, tujlhache t'at tä itiyej letasnhayaj häp lhamel. 

18M'ak tä ni'isa tä ikänchi m'ayhay hätet iwoye itäj tä y'uho, hip'ohen hon'al 
lhäy'e nawaj, wet hip'ohen hal'äy tä ihi tayhi, wet letutsaj hätet iwoye 
wejsuyhomtaj tä tiyäj kaphä. 

19-20Tä Lhawuk tä lajit letumfwaya iwo lewäka, honhat y'uho t'at, wet wichi hätet 
iwoye hup tä tamchäy tä itäj nichätho. Hin'o tufw t'at leles t'isan, wet 
hip'altsenhit'a lepuhfwa. Elh teskanej lhäk, mat kamaj nichuyu t'at. Elh t'ek, mat 
yip'isit'a. 

21Wet wichi tä letes Manasés lhäy'e wichi tä letes Efraín, lhamel hätehlat iwoyek 
lhatufwen t'at, wet äp lhaip'ajtitwek tä tatayhlä Judá. Mat kamaj nofwit'a Lhawuk 
lewäk, tujlhache t'at tä itiyej letasnhayaj häp wichi. 

Isa 10 

1¡Awit'äy i'amejen, amel tä lhenaywethä leyes tä ni'isa tä ilhaklitwethä oka wichi! 

2Tek letach'ote wichi tä p'elitses wet tek lewoyeje m'ak tä is alhoho, wet 
lesoyejwethä lakäywet häp tesalis, wet let'etane m'ak tä lewuk chipenhas. 

3¿Atsihila m'ak chik lewohiyela häp ifwala tä n'otasnhayaj? Chik lew'enayhlä tä 
tatay amehen awit'äyhyaj, ¿atsihila elh chik lehohiyela yämthilek tach'ot amehen, 
wet chihla letihi akäywet? 

4Ihichet'ala m'ak chik aisej, tajlhamhiyelat chik letachettiyejche anowayhyaj wet 
letan'isiyeja iyhäj tä õyen kwenkaya lhäy'e iyhäj tä õ'länhen tä ihi n'oka'tshayaj. 
Mat kamaj nofwit'a Lhawuk lewäk, tujlhache t'at tä itiyej letasnhayaj häp amel. 

Dios yen takwelheleya häp Asirio lhayis tä lham itasin laka wichi 

5Lhawuk yok, “Niyat tä ihi Asiria, häp tä oyen oka hal'äya tä otasin oka wichi. 
Häpe t'at hal'ä tä oy'ajej wichi tä owäk ihi. 

6Olham t'at tä one'tek inuye wichi tä kahap'altsentsesa, häp wichi tä 
iwäkwyhayenn'o. One'tek isoyej nilhokej lakäywet, wet one'tek t'äsiche lhamel, 
tet iwoye iyhät tä iche hup kawayhil. 

7Mat häp niyattso tä lew'et Asiria, letichunhayajit'a yämthilek iwoye täjtso. Mat 
häp m'ak tä lham letichunhayaj, t'uhläk iwasthiche hupuy wet ilänhen wujpey 
wichi tä i'pe honhat. 

8Wet lham yok, Nilhokej niyatey iwoye m'ak chik olhämet, iwohiyet'a m'ak chik 
ka'olhämeta. 

9Häp honhat tä hupuy ihiche tä lhey Kalno, otech'aynejte m'ak tä owoyeje 
Karkemis, wet Hamat otech'aynejte m'ak tä owoyeje Arpad, wet Samaria 
otech'aynejte m'ak tä owoyeje Damasco. 

10Okalhihte wichi tä wujpey lecheyälis, inu'pe tä ihi Jerusalén lhäy'e Samaria. 

11¡Wet m'ak tä owoyejehte Samaria lhäy'e lecheyälis, häpkhilek owoyeje 
Jerusalén lhäy'e lecheyälis!” 

Dios itasnhila häp Asirio lhayis 
12-13Mat Lhawuk yok: “Chik oleyej tä owoye nilhokej m'ak tä owoye tä i'pe chenaj 
Sión lhäy'e Jerusalén, otihiyeja otasnhayaj häp Asiria kaniyat tä lhaichäjejlhi m'ak 
tä iwoye, wet otäyhthila len'ohyaj tä lhaiwujyenej tä yok, Wuj tä okhajyhayaj ihi, 
ohäpe hin'o tä ihan m'akej, ohanej at owoyneje m'ak at chik häpek owatläk 
owoye. Osoyejwethä wichi häp laka honhates, wet äp osoyejwethä lakäywetes, 
wet tä ohäpe khajnaj, otäyhthen laka niyatey. 

14Wet lakäywetes tä osoyejwethä wichi it n'oyej, wet ohut lhamej nilhokej 
honhates wet olewuk t'at, tet iwoye hin'o chik tachuma afwenche lhich'ul tä ihi 
lhup, nehit katsik tafwayej otkweyey, wet äp nehit katsik fwetaj tahuy chik yok, 
Isit'a m'ak tä lewoye.” 

15Matkat Lhawuk yok: “Hosan ihanhiyejt'ak fwetaj lhainuhatpe hin'o tä ifwajej 
hal'ä. Wok sierra ihanhiyejt'ak fwetaj lhainuhatpe hin'o tä yistej hal'ä. Wok häp 
n'otsut ihanhiyejt'ak lham tä yikhat häp hin'o tä ichäjilhi takwey.” 

16Häp tä tamenej tä Lhawuk Dios tä lajit letumfwaya ichenhiyela t'inhayaj häp 
lhamel tä takhajayhen, wet imälhehilawek t'isan chik chayo. 

17Wet Dios tä N'ot'amajchet, Israel laka Isi, nech'e häpkhila itäj, wet ifwala 
weihalha hip'ohla nilhokej nawaj lhäy'e ch'uthanil tä i'pe honhat. 

18Wet itäyhthila tayhi lhayis lhäy'e n'olafwey tä isis, tehlat iwoye hin'o tä imä 
katsi tä eyte y'inhi. 

19Wet imälhehihila lhimphaj hal'äy tä ihi tayhi, tejlat chik han'äfwaj, mat 
ihanhiyejak iwo t'ufwahtesa. 

Israel iyhäjfwas chik tafwayhiyeja lewit'äyhyaj 

20Chik nichäte ifwalatso, Israel iyhäjfwas tä imälhehi, häp lhamelhas tä tafwayej 
lewit'äyhyaj, nemla lhaip'ajtej wichi tä eyte ihämthiyej lhamel, mat yämla matche 
tä lhaip'ajtej Lhawuk tä häpe Israel T'amajchet. 

21Iyhäjfwas Israel lhayis tapinhiyela Dios tä Takhajay. 

22Wet tej tä wujpey aka wichi, Israel, tet iwoye holo tä iwhäye tewok, mat 
tajlhamhiyelat iyhäjfwas chik imälhehi chik tapil. Tsi wak'alh t'at atäyhyaj, tehlat 
iwoyek nitsäyphä n'okalelhthayaj tä imälhewek. 

23Häp Lhawuk Dios tä lajit letumfwaya lhaimälhthiyejawek yämthilek yäm 
matche lhämet tä itiyej nilhokej wichi tä i'pe honhat, wet nofwila t'at. 

Tatäyhla Asiria 
24Häp Lhawuk Dios tä lajit letumfwaya yokwe: “Amel tä ahäpehen oka wichi tä 
lheyayhi Sión, yej nowaye häp Asirio lhayis, tej chik ailhaklitwethä mälhyej iwoye 
Egipto lheley p'ante. 

25Tsi pitajit'ala ifwalas chik mälhhiyejatso, wet olehiyeja owäk tä oti amejen. Wet 
nech'e otihiyeja owäk häp Asirio lhayis, pajla'tha noj lhamel. 

26Olham tä ohäpe Awuk Dios tä lajit letumfwaya, otasnhila lhamel, mälhhiyeja 
iwoye täjte olänhen Madián lhayis tä ihi Tsetwo Kachenaj. Wet ottayhlahlä Asirio 
lhayis, wet lhamel hiw'enla tä wuj tä otkhajay, mälhyej tä Egipto lheleyhte hiw'en 
tä ottayhlä. 

27Wet ifwalatso osohla amejen m'ak tä äytajche tä lhamel iwoyej amehen, wet 
ofwayhthila amejen lhamel lakhajyhayaj.” 

Nekhen Asirio lhayis mat Lhawuk ikalhi lhamel 

Asirio lhayis nekhen wet inukwe Rimón, 

28wet nichäte Ajat wet inukwe Migrón. Wet hin'äyhi m'ayhay tä lhamel tilhäj häp 
Mikmas, 

29wet yistho tewok lhip tä nipitofwa wet iwo lakasthawetahi Geba. Wet wichi tä 
lew'et Ramá lenowayhyaj ihi, wet lhamel tä ihi Gabaa tä rey Saúl lew'et p'ante, 
lhamel inukwe alhoho tä ilethanhen. 

30¡Bat-galim lheley, fwitsenayej tä let'änhen! ¡Ch'ahuye, Laisa lheley! ¡Chulhey, 
Anatot lheley! 

31Madmena lheley inukwephä, ilethanhen, wet häp wichi tä ihi Gebim 
lhaiskathen. 

32Ifwalana nifwotaj takasthi Nob, wet lhaiwaklhat wet yok: “¡Mäh n'anuye chenaj 
Sión tä inu'pe Jerusalén!” 

33Mat lhek yahinya, Lhawuk Dios tä lajit letumfwaya lakhajyhayaj tä wuj 
ichätyenla katsi lhamel, tehlat iwoye hal'ä lhachal tä õ'lanche. Tej tä lhamel 
lhaiwujyen, mat Lhawuk ithatla katsi, tehlat iwoye hal'äy tä atoschephä. 

34Mälhhiyejat iwoye tayhi tä tach'opway tä õyistejen hosan, lhäy'e häp hal'äy tä 
isis tä ihi chenhas tä Líbano, tej tä atoschephä mat nichäthichela katsi. 

Isa 11 

Niyat tä nech'ayek tä tälhiyela wichi tä letes David p'ante, lhamel elh tä lepes 
lheley ichäjla alhoho n'otamsek lhäy'e m'ak tä is alhoho 

1David leniyatyaj hätet iwoye hal'ä tä õyiset. Mat mälhyej tä letälhes lhäy'e 
lhachal tälho lefwettsil, mälhhiyejatso niyat tä nech'ayek tälhiyela lhamel tä letes 
p'ante David. 

2Wet Lhawuk laka Espíritu yikhit'alach'oye tä i'pe, wet iwohla lehanyaja lhäy'e tä 
lehusek ihi, wet letäfwnhayaj ihi lhäy'e lakhajyhayaj. Wet itihiyejpeja len'okhayaj 
Lhawuk wet iwohiyela lhämtes. 

3Matche, ihumnhila tä n'okwiyej Lhawuk wet iwoye lhämtes. Wet iwohit'ala 
lakalelhthayajayejpe iyhäj häp m'ak tä tatelhoy hiw'en wok m'ak tä wichi yäme. 

4Yämla is alhoho lakalelhthayaj tä itiyej wichi tä p'elitses, wet tach'othiyela 
lhamel tä newache lech'otyaj tä ihi honhat. Lhämtes hätehlat iwoye hal'äk 
õ'päjejlhi hin'o, wet ilänhiyeja leyalh tä tälhche lak'aj häp wichi tä ni'isahen. 

5Tek itihiyeja kanhi häp m'ak tä is alhoho lhäy'e m'ak tä matche. 

6Wet chik mälhhiyejatso, tson'ataj lhäs ihlawhäye m'awotaj wet letamsek ihi t'at. 
Wet kayla lhäs iwohlat t'elakw'etawhäye hay'äj, wet w'asetaj lhäs lhäy'e 
t'owalhaj ihlawek tä lhaichihelthen, wet tach'anlhahiyela han'äfwaj chik 
yikchufwi. 

7Wet w'asetaj lhäy'e sulaj lhayenla t'unfwasa, wet leles imählawek. Wet t'owalhaj 
tufwila hup, hätehlat iwoye w'asetaj. 

8Wet han'äfwaj tatsiteyhiyeja chowej tä amlhäj ihi wet y'uyitche takwey. 

9Wet ihichet'ala elh chik häpe häp lhamel tä ihi chenaj tä ot'amajchet chik 
iwit'äyen m'ak at chik häpe. Mat hätehlat iwoye lewomekitaj, inät tapoyej tä ihi, 
mälhhiyejattso honhat tapoyejej wichi tä nitäfwelej Lhawuk. 

10Wet häp ifwalatso niyat tä nech'ayek tä tälhiyela letes David, neyhiphäla tä 
häpe n'otetnek yämthilek wichi tä ihiche honhates hiw'en. Wet lhamel ihohiyela, 
wet lewujyaj tä isi ihihila häp lham lew'et. 

Dios inachajiyela lew'etes häp laka wichi tä pajche õyen kwenkaya 

11Wet häp ifwalatso Lhawuk yachajiholak hin'älit lakhajyhayaj, wet lhayenla 
Lewuka iyhäjfwas laka wichi, wet inachajila tä tälhe Asiria lhäy'e Egipto, lhäy'e tä 
tälhe Patros, lhäy'e Etiopía, lhäy'e Elam, lhäy'e tä tälhe Babilonia, lhäy'e Hamat, 
lhäy'e tä tälhehen honhates tä iwhäye lewomekitaj. 

12Wet hin'älthila m'ak tä yen letetneka yämthilek wichi tä i'pe honhat hiw'en tä 
lham nech'e yachajo tä ihutwek häp Israel lhayis lhäy'e Judá lhayis tä 
ifwtsatpehen honhat. Lhamel tälhiyela tä ifwala tälhche, lhäy'e tä ifwala y'uy, 
lhäy'e tä tafwojhiye, lhäy'e tä tapinhiye. 

13Wet Israel lhayis t'äytenyaj nemla iche, wet Judá letayhfwas nemla iche. Israel 
lhayis nemla y'äytene iyhäj tä tälhe Judá, wet häte lhamel nemla yen letayhfwasa 
Israel lhayis. 

14Wet lhamel lhaip'ajthilawek wet inuye Filisteo lhayis tä ihi tä ifwala y'uy, wet 
lhaithathiyejahchä lhamel laka chenhas, hätehlat iwoye iyhäjkottaj tä 
lhaithatejchä lelänek. Wet lhamel isohiyejawethä lakäywet häp wichi tä ihi tä 
ifwala tälhche, wet lhayenla lewuhuya häp honhates tä Edom lhäy'e Moab, wet 
yenla lakawosa häp Amón lhayis. 

15Lhawuk yämla y'im häp Lewomekchät, wet ipiynhila'pe takwey tewokitaj 
Éufrates, ichenhiyela yafwthitaj tä äytaji yämthilek lhaiw'enhathen siete tewok 
lhayis, wet wichi yisthihola wet ilanhichet'a lenisähes, tsi pitojit'ala. 

16Wet chik Lhawuk laka wichi lhipna tapil chik tälhe Asiria, ihichela n'äyij chik 
lhamel inukwe, hätehlat iwoye Israel lhayis tä tälhe p'ante Egipto. 

Isa 12 

N'otenek tä õ'wo graciasayej Dios tä ifwayhthen wichi 
1Wet häp ifwalatso lhohlak: “Owo graciasa amej, Iwuk. Tsi tej tä letihte n'oyej 
awäk, mat tajyäme t'at wet lenachaj n'oye otamsek. 

2Dios t'at tä ifwayhatn'o, wet ot'ekhaye t'at, onowayhyaj ihihit'a. Tsi Lhawuk 
häpe t'at okhajyhayaj wet äp Ofwayhthi, wet owujyenej otenek.” 

3Häte amel a'akäsiyejawethä afwayhyaj tä tälhe Dios, tet iwoye hin'o tä ichim 
akäjejlhi inät tä tälho n'opek. 

4Wet häp ifwalatso lhoyayhlakwe: “W'enho aka gracias häp Lhawuk wet 
änch'oye. Wo siläta wichi tä i'pe honhat häp m'ak tä lham iwoye, fwenho tä lham 
t'at tä Lewuk nilhokej m'ayhay. 

5Wo atenekayej häp Lhawuk, tsi wuj tä is m'ak tä iwoye. Is chik imälhewek wichi 
tä i'pe honhat ihanej. 

6Amel tä lheyayhi Sión, änhen tä lewo akäjyaja, tsi Dios tä Israel T'amajchet 
i'amejen, wet lewujyaj ihi.” 

Isa 13 



1219 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Lewit'äyhyaj tä profeta yämeje Babilonia 

1Häp tähesna Dios lhämtes tä tatayhlä Babilonia tä Dios ifwenho p'ante Isaías tä 
Amoz lhäs. Yokwe: 

2“¡Neyhatphä bandera tä i'pe chenaj tä atojphä tä häpe atetnekej n'oka'tshayaj! 
¡Fwenho nifwotaj, is chik inuye letayhfwas! ¡Tiphä akwey häpkhilek lhamel 
tiyäjchehen niyatey lepelis! 

3Pajche ot'äne oka sip'äl tä häpehen ot'amajchetes, häp lhamel tä yen at lakäjyaja 
tä okalhi otayhfwas, häpkhilek lhamel lhayen lewosayej häp owäk.” 

4Pitsaje n'ot'änyaj tä tume chenhas, häp wichi tä wujpey tä lhaihutwek lepakas. 
Wet Lhawuk tä lajit letumfwaya lham t'at tä ilunche, wet iwaklhatchä häp laka 
sip'äl yämthilek iwo laka'tshayaja. 

5Lhamel tälhe t'at honhat tä lhäy'e lhip tä atofwey. Wet Lhawuk lhäy'e nilhokej 
laka'tshayajchal yämthilek iwasthi imälhewek häp honhat. 

6¡Lhak'alwethä tsi tott'a alhoho ifwala tä lewhäy häp Lhawuk, häpkhilek lham tä 
lajit letumfwaya itäyhthen wichi! 

7Wet nilhok wichi tä i'pe honhat nemla takhajayhen häp takweyey, nemla t'otle 
t'unhen. 

8Wet wuj tä lenowayhyaj iyejen, lhäy'e lelhaklis tä äyteschehen, tehlat iwoye 
atsinha tä takapuhtshan. Wet chik lhamel hiw'enla m'ak tä lewit'äyhyaj, wuj tä 
t'iselthiyejena wet len'äfwlhi ihi. 

9¡Lhek yahinya, nech'e näm Lhawuk laka ifwala, häp ifwala tä wuj tä ni'isa, häp 
Lhawuk lewäk lhäy'e laka'tshayaj tä hätet iwoye itätaj tä y'uho, wet yenlat 
ts'aniya häp honhat, wet ihämthiyeja wichi tä lech'isukyajay ihi tä i'pe honhat! 

10Wet katetsel lhäy'e iyhäj tä wus tä ihi pule nemla isiche. Wet ifwala häpet tä 
inuphä y'om t'at, wet iwel'a nemla isi. 

11Lhawuk yokwe: “Owohla wit'äya honhat wet otasnhila wichi tä letes ihi, häp 
m'ak tä ni'isa tä iwoye tä omenyenej. Ohämthila m'ak tä wichi lhaichäjejwethä, 
wet oy'ayhthilahchä lhamel tä lhaiwujyenhen, 

12wet wujit'ala'pe hin'ol tä i'pe honhat, tehlat iwoye oro tä niwuja'pe. 

13Chik nichäte ifwala tä wuj tä owo owäkwa, tehlat iwoye itätaj tä y'uho, 
osichäthilhila pule, wet honhat yikhilach'oye lew'et tä ihi. 

14“Wichi tehlat iwoye ch'iwase tä õ'hänlhi, wok tet iwoye tson'atas tä ifwtsathi, 
nehit katsik ihutlawek. Elhpej yäpnhiholat honhat tä lew'et wet ilethane. 

15Tsi elhlat chik õnlhoke, õ'hichäjiyeja tsonhat, wet elh chik õ'katej, õ'länla. 

16“Wet iyahnhila leles chik õ'tasnhiche honhat, wet õ'tonhiphäla nilhok lakäywet 
tä ihi lew'et, wet õhp'ajthichelahchä atsinhay tä lech'efwas. 

17Lhek yahinya, olham onityenej Medo lhayis yämthilek tatayhlä Babilonia. Häpe 
wichi tä nitetshana chinaj t'äj, wet tek tachumlä m'ak at chik häpe chik õ'fwetaj 
õ'käntejlhi. 

18Mat lech'ähal ilänhen mamses, wet tek lep'altsenyaj itiyej nä'tshas lhäy'e iyhäj 
tä nech'e ichehen. 

19Babilonia häpe honhat tä wuj tä isilataj, inu'pe nilhokej n'oniyatyajay tä i'pe 
honhat, wet häp tä laka wichi lhaichäjejwethä wet yen lewujyaja. Mat tehlat 
iwoye Sodoma lhäy'e Gomorra chik otäyhat. 

20Wet nemla yachajok wichi ihi, ihichet'ala hin'o chik häpe chik t'uhlahläk yen 
lew'eta. Wet Árabe lhayis nemla yen kasthaweta, häte tson'ataswos iwohit'ala 
t'elakw'etahi leläy. 

21Tajlhamhiyelat itshätäy tä fwitses chik yenla lew'eta, wet wok'o lhayis lhäy'e 
ch'ustas yenla lew'etesa häp hupuy, wet wänlhäs ihihila, wet ahät lhayis yenla 
lakoyweta. 

22Wet asinhäs takas t'änlawethä tä ihiche niyatey lewukwey, lhäy'e m'awotas tä 
ihiche hupuy tä isis. Tott'aye lewhäy lewit'äyhyaj häp Babilonia, wujit'a'pe 
ifwalas tä tatäy.” 

Isa 14 

Tapinla Israel lhayis tä tälhe honhat tä kalew'eta 

1Lhawuk hip'altsenla häp Israel lhayis. Yachajiholak äp tatshupiye lhamel wet 
itihihila häp honhat tä lew'et. Wet wichi tä kahäpeya Israel lhayis lhaip'ajthiyeja 
lhamel. 

2Wet wichi tä ihiche honhates lhamel tachumlahlä Israel lhayis wet iwohla 
t'unfwasa pajla'tha nichätho honhat tä lew'et. Wet Israel lhayis yenla lakawosa tä 
lhamel ihi Lhawuk kahonhat. Yenla kwenkaya häp wichi tä pajche yen kwenkaya 
lhamel, wet lhayenla lewuhuya häp wichi tä pajche yen lakawosa lhamel. 

Õ'läkwlhi Babilonia laka niyat 

3Israel lhayis, chik Lhawuk ay'up'atlä ateläythayaj, lhäy'e alhaklis, lhäy'e achumet 
tä äytaj, 

4letenhipeja häp n'otenekna tä leläkwaylhi häp Babilonia laka niyat, wet lhohlak: 
¿Chipte tä nemya tanuhan hin'o tä lhaichäjlhintaj? ¿Chipte tä nemhit m'ak iwoye 
häp hin'o tä lhayen lhawuka? 

5Lhawuk Dios t'at tä yiset lakhajyhayaj häp wichi tä ni'isahen, wet hich'esajen 
len'ohyaj häp niyatey tä lhaichäjwethä, 

6häp lhamel tä lefwitseyaj ihi wet iwopej letasnhayajayej wichi tä ihiche 
honhates, wet iwo laka'tshayajayej wet ilehiyejt'a tä ipäjwethä lhamel, wet 

hip'ajtej katsi lewäk häp wichi, wet t'ukwehen t'at wet matche tä iwoyeje m'ak tä 
ni'isa. 

7Mat chik Lhawuk itäyhthen lhamel, imälhewek honhat tä letamsek ihi wet wichi 
t'änhen tä lakäjyaj ihi. 

8Y'aje hal'äy tä pino lhäy'e pänhichetek lhayis tä iche chenhas tä Líbano, nilhokej 
yen käjyaja atäyhyaj wet yok, “Tälhe tä attäy, nemhit iche hin'o chik yisthen 
olhamel.” 
9¡N'op'itseyhay iläywethä wet iho ahilä tä lenämho lew'et! Lhamel inityen 
lhamejen wet yok, “¡Lhek yahinlä Babilonia kaniyat!” ¡Wet niyatey tä 
n'op'itseyhay nechephä tä tälhpe leniyatyajw'etes wet n'okwi amej! 
10Nilhokej lhamel yohlak, “¡Häte am nemhit atkhajay, wet nech'e ahätet iwoye 
olhamel! 

11Pajche õ'wujyen amej música, mat athana lhehi n'op'itseyhay lew'et. Athana 
amäwet lenij najut t'at wet lhen haw'uya iwos.” 

12Ahäpe kates lhokwetaj tä ichunlä ifwala, mat lechät honhate. Häp am tä 
lekalhiche wichi tä ihiche honhates, mat athana õ'aithat honhate. 

13Häp am tä leti amhi atichunhayaj tä lhok, “Otiyäjla puleye, otihihila oniyatyaj 
häp lhip tä atojphä, oihiyeja katetsel tä lewuk Dios. Oyenla ow'eta lhip tä tumej 
tafwojhiye tä lhäy'e lhip tä atofwey, oihla'pe chenaj tä dios lhayis lhaihuthiwek. 

14Otiyäjla w'echehi pule lhayis tä lhäy'e lhip tä atoschephä, ohätehlat iwoye Dios 
tä N'owujtaj tä Lhamya.” 

15Matche, lhek t'at, mat letiyäjit'a kaphä, ¡letiyäj honhatch'oye, letiyäjo n'ot'ilek 
niyatyaj tä lhäy'e lhip tä atojchä! 

16Wet häp n'op'itseyhay tä aiw'en tä mälhyejtso m'ak tä i'amej, tä lhamel aiyahin 
wet yohlak, “¿Hä kahäpeya hin'o tä nilhokej wichi tä i'pe honhat nowaye, häp 
lham tä ilänhen wichi 

17wet yen ts'anisa honhat, häp lham tä iwasthiche honhates tä nitäkw hupuy tä 
ihiche, wet tek inuhatchephä häp hin'ol tä lham yen kwenkaya?” 

18Nilhokej niyatey tä i'pe honhat iwo t'elakw'etesa, elhpej ihi t'at lep'itsekhi tä 
isilataj. 

19Mat am õ'aithatej kanhi wet lhehihit'a n'op'itsekhi, wuj tä a'tofwehlä, ahätet 
iwoye basura tä kok'aye, ahätet iwoye n'op'itsek chik õt'äsche tä lep'akej wichi tä 
õ'länhen, häp wichi tä y'inhen tä ihi n'oka'tshayaj, n'op'itseyhay tä õ'that 
honhatch'oye tä tuntey ihi. 

20Tek ahätehla iwoye niyatey tä õtjänlä lep'itseyhay, tsi lekänchi aka honhat wet 
lelänhen aka wichi. Wichi tä ni'isa m'ak tä iwoye, häpkhilek leles tatäy. 

21¡Awaklhathen yämthilek lelänhen leles, häp tä lajchalis ilänhen wichi, 
häpkhilek nemhit ilhaklit honhat, häpkhilek nenawethä laka hupuy tä wus! 

22Yokwe häp Lhawuk tä lajit letumfwaya: “Ohohiyela lhamel yämthilek ottayhlä. 
Otäyhthila honhat tä Babilonia, lhäy'e lhey, lhäy'e m'ak chik ihi, lhäy'e wichi leles 
lhäy'e lechetsos. 

23Oyenla osekekchaya letäyhyaj wet osekhiyeja kanhi. Otech'aynhiyeja tewok 
potsek, wet ch'ustas tapohiyeja honhat tä yen lew'eta. Olham tä ohäpe Awuk Dios 
olhämet täjtso.” 

Tatäyhla Asiria 
24Lhawuk tä lajit letumfwaya hit'unhatche lhämet tä yok: “Matche olhämet, m'ak 
at chik häpek owatläk owoye, ihichela. M'ak at chik häpek wak'alh tä owohiyela, 
mathichela. 

25Otäyhthila wichi tä Asirio lhayis tä ihi oka honhat, op'ajthilahchä tä ihi oka 
chenhas, wet lhamel nemla yen kwenkaya oka wichi, wet osohiyeja m'ak tä 
äytajche tä Asirio lhayis iwoyeje. 

26Häp täjtso m'ak tä ot'uhläk owoyeje honhat. Pajche otkwey i'pe nilhokej wichi 
tä ihiche honhates.” 

27Täjtso wak'alh t'at tä Lhawuk tä lajit letumfwaya iwohiyela, wet nehit katsik 
n'äyhiyejola. Pajche ipiyen takwey wet nehit katsik yohlak: “Is chik leleche m'ak 
tä let'uhläk lewoye.” 

Lewit'äyhyaj tä profeta yämeje Filisteo lhayis 

28Häp nekchäm tä rey Acaz y'il, Isaías iwoye lhämetna wet yok: 

29Filisteo lhayis, yej wo akäjyaja amejen tä yikhen wichi tä ailhaklit. Tsi tej tä 
tajyäme amlhätaj, mat nämla amlhäj tä fwitsaj, wet äp ihichela elh chik lhayenla 
häpeya m'akitaj tä wey'älhi. 

30Wichi tä p'elitses lhäk ihihila olafwey, wet häp iyhäj tä t'ukwe m'ak chik isej, 
letamsekis ihihila. Mat häp amel aka wichi olänhiyejena nehläs, wet otäyhthila 
aiyhäjfwas tä imälhehi. 

31¡Is chik letafwchehchä, amel Filisteo lhayis tä lhehi hupuy! ¡Is chik let'änwethä 
wet letachettichehen tä lenowayhen! Tsi nifwotaj nek t'at, hätet iwoye tutsaj tä 
wuj tä tälhche tafwojhiye, wet lhailhokon alhoho tä nekhen. 

32¿Atsihila ilhämet chik y'awoyehlä Filisteo lhayis kachenhay? Y'ohlakwe, 
“Lhawuk ikhajyen t'at häp Sión, wet laka wichi tä lelhakli ihi yenla leletnhaweta.” 

Isa 15 

Lewit'äyhyaj tä profeta yämeje Moab 

1Profeta lhämet tä yämeje Moab lewit'äyhyaj wet yok: Häp honatsi tä õ'wasthi 
honhat tä hupuy ihi tä lhey Ar, lewit'äyhyaj ihi Moab. Häte iwoye äp õ'wasthi tä 
honatsi häp Kir, Moab tatäy. 

2Wet häp wichi tä lew'et Dibón lhamel ihoye chenhas tä yen n'okhayajw'eta 
yämthilek tafwchehchä. Moab hip'altsen Nebo lhäy'e Medeba tä wasiche, wet 
nilhokej wichi tä õyisetchehen lew'oley lhäy'e lepäsey. 

3Lhamel taw'uyhiche lew'uyis tä yelaj tä inukwehen hupuy kawayhil, wet tä 
iche'pe lewukwey lhäy'e tä ilunwethä, lhamel t'änwethä wet wuj tä lhafwyhayaj 
ilänhen. 

4Hesbón lheley lhäy'e Dios Wujyaj lheley, lhamel t'alhch'oye n'och'otyaj, wet 
wichi tä ihi Jahas iläte t'at lhamel tä t'änwethä. Häp tä tamenej tä Moab 
kanifwotaj wuj tä inuhat lhamhohen wet tachettiyejche lenowayhyaj. 

5Olham wuj tä op'altsen Moab, tsi wichi tä ihi yikhen tä ilethanhen pajtha nichäte 
honhat tä Zoar lhäy'e Eglat-selisiya. Lhamel tafwchehchä tä iho'pe lhip tä atojphä 
tä lhey Luhit, wet iyhäj tä inukwe n'äyij tä ihoye Horonaim wuj tä t'änwethä tä 
hiw'en hupuy tä wasiche. 

6Häp inät tä ihi Nimrim y'imche wet tamchäy hon'al. Hal'äy y'il t'at wet niwohit 
hal'äk w'atshan. 

7Häp tä tamenej tä wichi tachuma lakäywetes wet yikhen, wet tiyäj w'echehi 
tewok lhäsaj tä wuj sichuyuk ihi. 

8Mälhewek honhat tä Moab tä n'olhafwyhayaj tume, wet wichi tä ihi Eglaim 
lhäy'e Hal'äytas Pek iläte t'at. 

9W'oyis nitsäyhihomchela inätes tä ihi Dimón, tsi ochenhiyela lewit'äyhyaj tä 
lhäy'e lhip tä ni'isa. Häp wichi tä yikch'oye Moab tä ilethanhen, t'owalhas tä 
fwitses tufwihena, lhäy'e wichi tä imälhehi honhat. 

Isa 16 

Wichi tä lew'et Moab t'uhläk ilethane Judá 

1Moab lhayis kaniyatey tä ihi Sela, häp honhat tä hupuy ihi tä ihi ts'anis, lhamel 
ichene tson'atas tä yen t'awayhata häp rey tä ihi Jerusalén. 

2Wet häp wichi tä tälhe Moab, lhamel nichäte n'olhijtshanw'et tä ihi tewok 
Arnón, tet iwoye afwenchey chik noway chik yikch'oye lhup. 

3Wet iwoyeje lhämet häp Judá lheley wet yok, “Ch'ot n'oyehen, fwayhat olhamel, 
is chik leskat olhamel häpkhilek nehit katsik hiw'en n'ohen. Wet yej fwel n'ohen, 
mat is chik leskat olhamel tä ka'ow'eta täja, wet yej lhachaj n'oyehen otayhfwas. 

4A'en oletnhaweta, ch'ot n'oyehen häpkhilek owit'äyhyaj nitaja n'ohen.” 
Tajyämhiyela hin'o tä ilhaklitwethä wichi. Häp lham tä ilänhen yikhilach'oye 
lhamel laka honhat. 

5Chik mälhyejtso, elh David leles tä lepes lhele nichäthihola leniyatyaj, wet 
nittäya lehumnhayaj tä itihiyeja wichi. Häpkhila n'okalelhthayajwo tä is, wet 
iwohiyela'thahya lech'otyaj tä is alhoho. 

Õtafwlhi'pe Moab 

6Y'ahanej t'at tä Moab lheley wuj tä lhaichäjwethä, lhaiwujyenhen, lhay'ayhatphä, 
fwetaj newache elh chik w'awulhi, wet iwoye lhämtes tä lajit lahaya. 

7Tä mälhyejtso, tafwichelahchä tä y'äyen lhamel laka honhat wet wuj tä lelhakli 
ihi. Lhamel yenla tichunhayaja n'olhäk tä wuj tä akäj tä ihi honhat lhip tä lhey 
Kir-hareset. 

8Häp n'olafwey tä uvas ihiche tä ihi Hesbón lhäy'e Sibma, nech'e tamchäyhen. 
Ifwalas tä pajche wuj m'ayhay tä tälho, wet nichäte Jazer, wet äp nichäte ts'anis, 
pajtha nichät w'echehi Lewomekitaj Nosoy. Mat niyatey tä tälhomche honhates 
nämhen wet t'äschehen wet iwasthiche. 

9Häp tä tamenej tä otafwlhi tä ow'en n'olafwey tä ihi Sibma, lhäy'e tä ihi Jazer, 
lhäy'e Hesbón, lhäy'e honhat tä lhey Dios Wujyaj, tsi n'oka'tshayaj lepak tumpe 
yachuyajw'etestso. 

10N'ot'änyajay tä wichi lakäjyaj nofwila tä ihiche yachuyajw'etes. Nemla iche 
wichi chik t'änwethä chik iwo lakäjyaja, wok ichoywethä tä ihiche lelafwey tä 
uvas ihiche. Ofwone wichi wet yok tam, wet nemhit iche uvas chik õt'äsiche tä 
õyen hat'esa. 

11Tä mälhyejtso, ohusek tachetteylhi tet iwoye arpa tä wuj tä op'altsen häp Moab 
lhäy'e Kir-hareset. 

12Tejlak Moab lheley fwetaj ihoye chenhas, tejlak fwetaj ihoye len'okhayajw'et 
yämthilek iwo let'alhyaja, mat pajla'tha w'et y'el t'at, niwohit m'ak chik isej. 

13Häp täjtso Lhawuk lhämet tä pajche tä iwoyeje Moab. 

14Athana wet äp Lhawuk äp yok: –Mälhyej tres nekchämis tä hin'o tä chumaj 
tachumlhi, ikalhi t'at lakaha, häp tä mälhhiyejatso, chik taj lewhäy, Moab lhäy'e 
laka wichi tä wuj, lhäy'e lewujyaj, õyenla w'et m'ayeka. Tajlhamhiyela iyhäjfwas 
chik imälhehi, wet nemla lakhajyhayaj ihi. 

Isa 17 

Lewit'äyhyaj tä profeta yämeje Damasco 

1Profeta lhämet tä yämeje Damasco lewit'äyhyaj wet yok: Damasco nemla häpe 
hupuy, mat hätehlat iwoye honhat chik õ'hutwek. 

2Nemla wichi ihi pajla'tha tiyäj'attsiy. Tajlhamhiyelat hup tä itshätäy lhäk chik 
i'pe honhat, wet itshätäy iwohlat letamsekahi tä t'ekwethä. 

3Israel nemla iche hupuy tä takhajay tä lelafwek tä tuntey ilunej. Wet Damasco 
nemla leniyatyaj ihi, wet iyhäjfwas tä imälhehi Aram tan'isiyeja Israel lhayis. 
Lhawuk tä lajit letumfwaya yäme tä mälhhiyejatso. 

Dios letasnhayaj tä itihiyeja Israel 

4Wet häp ifwalatso Israel lewujyaj nemla lakhajyhayaj ihi, wet nemla hiw'en 
m'ayek tä pajche ikalhi. 

5Hätehlat iwoye yachuyaj tä hin'o tachumahen lhay tä ilanhi, iche iyhäj tä natchä, 
mälhyej tä wichi iwoye tä ihi chenhas kawayhi tä lhey Refaím, 

6tajlhame m'ak tä natchä tä imälhehi lew'et. Wok hätehlat iwoye olivo lhile tä 
õy'ajejo hal'ä, lhainatchä, tajlhamat dos wok tres lhay tä imälhehi tä ihi lhachal 
lepesey, wok elat iche cuatro wok cinco lhay tä nilhok tä imälhehi lhile. Lhawuk 
tä Israel laka Dios yäme tä mälhhiyejatso. 

7Wet ifwalatso wichi nech'e lehusekhilach'oye Hin'o tä lhenek tä häpe Dios tä 
Israel T'amajchet. 

8Lhamel ilehiyeja tä itetshan altares, wok m'ayhay tä takwey lhenhay, wet nemla 
itetshan hal'äy tä dios tsinha tä lhey Asera lepeykas, wet nemla ihoye altares tä 
õ'ti'pe incienso tä õ'wunho tä õyen n'okhayajayej dios lhayis tä kamatachehen. 

9Ifwalatso wichi yikhilach'oye honhates tä lep'ot n'olafwek tä takhajay, 
mälhhiyeja iwoye Hiv lhayis lhäy'e Amorreo lhayis tä yikch'oye p'ante laka 
honhates tä lhamel nowaye Israel lhayis, wet nech'e ts'anis t'at. 

10Amälhhiyejatso, häp tä lep'ethatlä Dios tä aifwayhat wet lhenhit'a 
atichunhayaja tä lham häpe aletnhawet tä takhajay. Tä mälhyejtso, letutchey wet 
is, wet lewujyenej dios tä kamatache, 

11wet tälhe ifwala tä letutchey, let'uye t'at pajtha inuphä letälhes tä ifwala elh. 
Matkat chik näm m'ak tä ilän tä newache kacha, tatäy t'at yachuyaj. 

Dios ifwonhiyela Israel letayhfwas 

12¡Lhek ch'ahuyaye lepak häp wichil tä wujpey, hätet iwoye lewomekitaj pak tä 
äytajche! Häpe t'at wichi tä tälhomche honhates tä iwo laka'tshayaja, hätet iwoye 
inät tä fwitsaj lepak. 

13Matkat chik Dios ifwone lhamel, inuhikwela alhoho wet yikhen, hätehlat iwoye 
hup chik yafwthitaj ichäj, wok hal'ä lhawo chik wey'ä. 

14Wet tä honaj n'äl tä matche tä fwitses, matkat tä nech'e fwala nemhit ichehen. 
Häp täjtso lakapes wichi tä iso n'amejen lhakäywet. Nofwej t'at lhamel tä 
n'aiwit'äyen. 

Isa 18 

Lewit'äyhyaj tä profeta yämeje Etiopía 

1¡P'elitsaj honhat tä tsawotas tumpe, häp honhat tä iw'echehi tewok lhayis tä ihi 
Etiopía! 

2Laka wichi ichen lewos tä inukwe tewok Nilo, lhamel ihiche laka barcos tä 
tuskalis. ¡Mähen, silätwos tä iläfwenhen, äple aka wichi tä pites wet äp isis! 
Nilhokej wichi tä i'pe honhat nowaye lhamel, tsi takhajayhen wet äp lhainuhatpe 
iyhäj, wet lew'et honhat tä wuj tewok lhayis ihi. 

3Nilhokej amel tä lhe'pe honhat, lew'enla n'otetnek chik n'äle'pe chenaj, wet äp 
leläthiyelak pitsaje n'ofwolis tä tson'ataj ch'ul. 

4Tsi Lhawuk tahuy n'oyej wet yok: “Tä oihi ow'et otamsek ihi, oyahin t'at, otet 
iwoye ifwala tä isi, wet otet iwoye ayas tä nitsäyhchä tä wichi ilanhi yachuyaj 
lhay tä wak'alh. 

5Chik tajyäme tä tawoy uvas tä ihiche n'olafwey, wet nech'e häpe uvas tä y'o, mat 
lewuk yisthen lhachal tä kamaj nilanahi uvas, yistejen tsonhat wet iwom 
lhachaltso. 

6Nilhokej õ'womlahlä afwenchey tä n'okotses tä ihi chenhas, lhäy'e itshätäy tä 
fwitses tä i'pe honhat, wet afwenchey lhäy'e itshätäy tufwihena.” 

7Wet häp lewhäytso õ'hänhiyela Lhawuk tä lajit letumfwaya häp m'ayhay tä 
wichi tä pitestso wet äp isis yen t'awayhata, häp lhamel tä nilhokej wichi tä i'pe 
honhat nowaye, häp lhamel tä takhajayhen wet äp lhainuhatpe iyhäj, wet lew'et 
honhat tä wuj tewok lhayis ihi. Õ'hänhiyela m'ak tä yen t'awayhtesa häp chenaj 
Sión tä õyen lew'eta tä õn'okwiyej Lhawuk tä lajit letumfwaya. 

Isa 19 

Lewit'äyhyaj tä profeta yämeje Egipto 

1Profeta lhämet tä yämeje Egipto lewit'äyhyaj wet yok: Lhek yahinya Lhawuk, 
nek tä ihoye Egipto, yen w'uteya pule tä iläfwel. Wet n'ocheyälis tä õyen dios 
lhayisa tä ihi Egipto tachettichehen tä tott'aye, wet Egipto lheley wuj 
lenowayhyaj. 

2Wet yokwe Lhawuk, “Otayyenlawek Egipto lheley. Hin'o tatayhlahlä elh, wet 
wichi tä ihi lhip elh tatayhlahlä iyhäj tä lew'et w'enha lhamej, wet niyat 
tatayhlahlä elh tä äp niyat. 

3Wet wichi nemla is, wet tek o'isyenla alhoho m'ak at chik häpek fwetaj iwoye. 
Häpkhilek lhamel tay'ätshane lecheyälis tä yen laka dios lhayisa, lhäy'e hiyawul, 
lhäy'e han'ältshantses, lhäy'e wichi tä pajche y'inhen lehusey. 

4Mat otihihila niyat tä t'un häp Egipto, häpkhila hin'o tä wuj tä ni'isa yämthilek 
lhayen niyatayej. Olham tä ohäpe Dios tä matche olhämet täjtso.” 

5Wet tewok Nilo y'imhila wet tamchäyhla, 

6wet inätes tä inukwehen len'äyhäy najuthihichela. Nilhokej inätes tä ihi Egipto 
t'ayhichelahchä pajla'tha y'imche, wet tatäyhla kanohis lhäy'e tuskalis. 

7Nilhokej m'ak tä w'atshan tä iche tewok Nilo lhip, lhäy'e n'okäs, tamchäyhla wet 
tatäy. 

8Wet hin'ol tä t'ukwe w'ahat tä ihi tewok Nilo nilhak'anhilawethä. Häp lhamel tä 
ithatpej inäte lewotey, lakäjyaj ihihit'ala. 

9Wet iyhäj tä yen lechumeta lino tä yenejwethä m'ayhay, lhamel y'enhiyeja, wet 
atsinhay tä tayhinhen, lechowej ilehthihena. 

10Wet häp lhamel tä yenwethä wesas y'enhihena, wet iyhäj tä yenwethä m'ayhay 
at chik häpe yohlak, “¿Atsi m'ak tä y'awoye?” 
11¡Ach'isukwis t'at, amel tä Soan kaniyatey, amel tä lewo lechoweja Egipto 
kaniyat! Lefwetaj ahäpehen laka ahantses tä wuj tä lehusey ihi. Nemhit laha ihi 
ämtes tä lewoyaye. ¿Chip iwoye tä lefwetaj letahuyej aka niyat wet lhok, 
“Ohäpehen hin'ol tä ahantses leles, wet äp otälhe niyatey p'ante ichun”? 

12Egipto kaniyat, ¿chip ihitso aka ahantses yämthilek iwo siläta amej m'ak tä Dios 
tä lajit letumfwaya iwaklhat tä iwohiyejela häp Egipto? 

13Niyatey tä ihi Soan ch'isukwis t'at, wet niyatey tä ihi Menfis ikan lhamejen. 
Niyatey tä ihi lhip chik häpe ifwenho laka niyat tä lhamya tä ihi Egipto häp m'ak 
tä is chik iwoye, mat iwetahat. 

14Tsi Lhawuk hiw'enho lhamel letichunhayaj tä nhanayej iwoyneje m'ayek, wet 
häp tä tamenej tä nilhokej m'ak tä Egipto iwoye isit'a alhoho, tet iwoye w'oknaj tä 
taphuthihi lech'uyhat. 

15Wet nehit katsik ihanhiyeja iwoyneje yämthilek tach'ote Egipto, tej chik hin'o tä 
niyat, wok elh tä lakawo, wok elh tä len'ohyaj ihi, wok elh tä laj len'ohyaja. 

Egipto lheley lhayachajiyela Lhawuk 

16Wet ifwalatso hin'ol tä ihi Egipto tehlat iwoye atsinhay. Wuj tä lenowayhyaj 
ihihila lhamel chik hiw'en tä Lhawuk tä lajit letumfwaya ineyhatphä takwey 
yämthilek itasnhen lhamel. 

17Wet wichi tä ihi Egipto nowayhenla tä ihi tä Judá tatache. Tejlak tajlhamat lhey 
tä yen tichunhayaja, mat wujla lenowayhyaj tä ihanej m'ayhay tä Lhawuk tä lajit 
letumfwaya iwohiyejela Egipto. 

18Wet ifwalatso ihichela cinco honhates tä ihi Egipto tä wichi tä ihi ihanhiyeja 
Hebreo lhämet tä yämwethä, wet hit'unthiyejchela lhämet tä iwoyeje Lhawuk tä 
lajit letumfwaya. Elh honhatestso lheyla “Ifwala kahupuy.” 

19Wet ifwalatso ihichela altar tä ihi t'at lechowej Egipto tä õyen lewuka Lhawuk. 
Wet õyenhilhila tunte tä õ'tshänchä tä õyen t'amajchetayej Lhawuk, õ'tihlawhäye 
lepes honhat tä Egipto. 

20Häpkhilek n'otetnektso wichi tä ihi Egipto yen tichunhayaja Lhawuk tä lajit 
letumfwaya. Wet chik lhamel t'änch'oye Lhawuk wet t'alheje lech'otyaj yämthilek 
letayhfwas nikalhahi, Lhawuk ichenhiyela hin'o yämthilek ifwayhtej letayhfwas. 

21Lhawuk lhaitäfwnhathiyeja Egipto lheley, wet lhamel nitäfwenhiyeja wet 
n'okwihiyeja, wet ilänhihena itshätäy tä yen n'okhayajayej, lhäy'e t'awayhtes tä 
yachaje. Wet lhamel iwohiyejela lhämtes wet imatthichehena. 

22Wet Lhawuk iwit'äynhila Egipto, mat hi'isyenla. Lhamel lhayachajiyela Lhawuk, 
wet Lhawuk hip'altsenhihena wet ichesthihena. 

23Wet ifwalatso ihichela n'äyij tä tsajche, tälhe Egipto pajla'tha nichäte Asiria. 
Wet Asirio lhayis ihohiyela Egipto, wet Egipto lheley ihohiyela Asiria, wet 
nilhokej lhamel lhaip'ajthilawek tä n'okwiyej häp Lhawuk. 

24Wet ifwalatso Israel lhaip'ajthiyeja Egipto lhäy'e Asiria, yämthilek nilhokej 
wichi tä i'pe honhat isej. 

25Tsi Lhawuk tä lajit letumfwaya takäpfwayhiyejela m'ak tä is häp honhatesna, 
wet yohlak: –Olham otkäpfwaye Egipto, oka wichi t'at, wet otkäpfwaye Asiria tä 
olhenek, wet otkäpfwaye Israel tä Olewuk. 

Isa 20 

Asiria ikalhihla Egipto lhäy'e Etiopía 

1Iche ifwala tä rey Sargón, Asirio lhayis kaniyat, ichene laka sip'äl kaniyat häp 
honhat tä hupuy ihi tä lhey Asdod. Wet yik tä inuye honhattso wet ikalhi. 

2Wet tä kamaj nichätaye lewhäytso, Lhawuk tahuyej häp Amoz lhäs tä lhey Isaías 
wet yok: –Mäh lanche haw'uyis tä yelaj tä letaw'uyhi, lhäy'e anisähes tä ihi 
apach'ol. Isaías iwoye, ilanche lew'uyis lhäy'e lenisähes. 

3Wet tä Asirio lhayis ikalhi Asdod, Lhawuk yok: –Okawo Isaías lajit lew'uya wet 
äp lajit lenisäja pajtha tres nekchämis, häp tä oyen tetnekayej Egipto lhäy'e 
Etiopía. 

4Tsi mälhhiyejattso chik rey tä ihi Asiria yen kwenkaya häp wichi tä ihi Egipto 
lhäy'e Etiopía, wet ichäjiyela laka honhat nilhokej, häp thänhäy lhäy'e mamses, 
lajit lew'uyisa wet äp lajit lenisähesa, wet wujlak õhn'äfwlhatlawethä tsi lewhay 
n'älchetpe. 

5Wet wujlak wichi inuhat lhamhohen wet len'äfwlhi ihi tä hiw'en Etiopía 
wit'äyhyaj, tsi häpe t'at tä wichi t'ekhaye, lhäy'e Egipto tä wichi fwetaj häpkhilek 
isej. 

6Wet ifwalatso wichi tä iche lewomekitaj lhip yohlak: –Lhek yahinya m'ak tä 
lewit'äyhyaj häp wichi tä y'at'ekhaye, häp wichi tä y'ahoyepej yämthilek tach'ot 
n'amehen wet ifwayhat n'amejen Asiria kaniyat. Nemhit iche m'ak chik y'afwetaj 
n'aisiyeja. 

Isa 21 

Lewit'äyhyaj tä profeta yämeje Babilonia 

1Profeta lhämet tä yämeje ts'anis wet yok: N'otäyhyaj tälhe ts'anis tä tanhoch'ay, 
hätet iwoye yafwthitas tä fwitses. 

2Matche tä äytaj ow'enek tä Dios ipäyen n'oye. Ow'en akantses tä iwo t'akanyaja, 
wet wichi tä iwasthiche m'ayhay iwasthiche t'at. ¡Elam lheley, nechephä! ¡Wet 
amel, Medo lhayis, nuyaye atayhfwas! Nofwila t'at wichi leteläythayajay. 

3Tä oyen tichunhayaja tähestso, wuj tä olhailät. Olhaits'ulhkatejche tä äytaj 
ot'isan, ohätet iwoye atsinhak eyte iwohi lhäsa, wuj tä lhailät. Wet oläthichet'a 
honhat tä lhäy'e lhip tä olhakli ihi, wet tä matche tä onoway, oyahinpe honhat 
hätet iwoyek ichalajchä. 

4Ohusek tatäy t'at, lhäy'e lhip tä otk'efwiyejche onowayhyaj. Wet okäjyaj tä ipej 
n'oyej tä honaj tä wuj tä ohumin honatsi, nech'e häpe t'at onowayhyaj tä lhäy'e 
lhip tä ni'isa. 

5Wak'alh n'olhäk, õhch'enche katsi n'oyhil tä n'ot'äsawtes, wet õ'wo tesa 
n'okäjyaj. ¡Kasthen, sip'äl kaniyatey, chumahen afwamthis tä chinhas! 

6Tsi Lhawuk ifwel n'oho tä yok, “Mäh tihi hin'o yämthilek t'uye hupuy, häpkhilek 
iwo siläta wichi m'ak at chik häpek hiw'en. 

7Is chik wuj tä itetshan chik hiw'enlä kaletas tä täkwfwas yel'atas tä iton, wok 
wichi iche'pe asnolis wok camellos.” 

8Wet elh tä n'okasthaynek t'än wet yok, “Iwuk, oihi t'at lhip tä leti n'ohi tä ot'uye 
hupuy imälhewek ifwala, lhäy'e tä honatsipej otkasitlhi t'at. 
9Wet ow'enlä kaletaj tä yel'atas täkwfwas tä iton.” Wet iche elh tä iläte täjtso wet 
yok, “¡Tä mälhyejtso, tatäy t'at Babilonia! ¡Nilhokej lecheyälis tä yen laka dios 
lhayisa nichätche katsi wet wasiche!” 

10Amel tä ahäpehen oka wichi, wichi t'äs amche hätet iwoye trigo tä õt'äsi. Mat 
athana nech'e owo siläta amej m'ak tä oläte tä häpe Lhawuk tä lajit letumfwaya, 
häp Israel laka Dios, lhämet. 

Profeta lhämet tä yäme Edom 
11Profeta lhämet tä yäme Edom wet yok: Iche hin'o tä t'än n'o'pe tä tume Seír tä 
yok, “N'okasthaynek, ¿hä kamaj ifwalahit'a? N'okasthaynek, ¿hä kamaj 
ifwalahit'a?” 
12N'okasthaynek nichulho wet yok, “Ifwalahila, mat äp yachajiholak honatsi. Tä 
mälhyejtso, chik lewatläk letay'ätshan n'oye, achajolak lenäm.” 

Lewit'äyhyaj tä profeta yämeje Árabe lhayis 

13Profeta lhämet tä yämeje Árabe lhayis lewit'äyhyaj wet yok: Amel tä lewoyay 
haw'ekyaja tä letälhaye Dedán, chik honatsi wola elakw'etahi häp hal'äy tä 
lhaihutwek tä ihi ts'anis, 

14wet chik lew'enlä wichi tä ichimhen, istejlä wet w'enho inät. Wet amel tä 
lheyayhi honhat tä lhey Tema, istejlä wichi tä ilethanhen wet w'enho lhäk. 

15Tsi lhamel ilethanlä n'ofwajnhates tä y'uy, lhäy'e n'och'ähal tä õtiyäjejen, lhäy'e 
n'oka'tshayaj. 

16Lhawuk tahuy n'oyej wet yok: “Mälhyej nekchäm weihalha tä hin'o tä chumaj 
tachumlhi, ikalhi t'at lakaha, häp tä mälhhiyejatso, chik taj lewhäy, nofwila 
imälhewek Kedar lewujyaj. 

17Wet imälhehihila lhimphaj lutses tä iyej hin'ol tä iwo laka'tshayaja tä lew'et 
Kedar.” Lhawuk tä Israel laka Dios yäme tä mälhhiyejatso. 

Isa 22 

Lewit'äyhyaj tä profeta yämeje Jerusalén 

1-2Profeta lhämet tä yämeje lew'enek tä häpe lakawayhi, wet yok: Amel tä lhehi 
Jerusalén lewopej akäjyaja wet letaw'ulhche'pe awukwey. N'ohuyaj tapoyej 
hupuy tsi lhen akäjyajw'eta. Mat ohanhiyejt'a m'ak tä tamenej tä lewoynejetso. 
Tsi lhek yahinya, aka wichi tä y'inhen ihihit'a n'oka'tshayaj tä y'inhen. 

3Wet aka niyatey yikhen wet inukwe alhoho tä fwetaj ilethanlä n'och'ähal, mat 
õ'tsokwethä wet õyäythen. Wet aka hin'ol tä takhajayhen atoschey tä ilethanhen, 
mat häte õ'tsokwethä wet õyäythen. 

4Häp tä tamenej tä oyok, Mäyay och'oye, owatläk wuj tä otafwlhi. Wet yej 
p'altsenn'o tä otafwiyejlhi oka wichi lewit'äyhyaj tä wuj tä ni'isa. 

5Tsi Lhawuk Dios tä lajit letumfwaya pajche iwaklhat t'at. Chik nichäte ifwala tä 
lewhäy, wet nämla häp n'owit'äyhyajtso chik ihi lakawayhi tä ow'enek ihi, 
häpkhilek wichi lhäy'e lhip tä nowayhen wet nemhit kalelhäj m'ak tä fwetaj 
iwoye. Wet õ'wasthihichela n'olafwey tä hupuy lep'otes, wet wichi tä t'änhen 
lepak nichäthiyela chenhas. 

6Elam lheley iwaklhat t'at lech'ähal, wet pajche ihiche t'at häp kaletas tä 
n'oka'tshayajchal, wet iche'pe yel'atas. Wet wichi tä lew'et Kir ichäjwethä 
lefwamthis. 

7Wet lakawayhil tä isis tä ihi Judá, wujpey kaletas tä ihiche, wet nifwotaj tä 
iche'pe yel'atas lhamel inuye hupuy lepe, 

8wet nemhit õt'uye wichi tä ihi Judá. Ifwalatso let'ekhaye n'oka'tshayajchal tä ihi 
lew'et, 

9-10wet lew'en David laka Hupuy tä wuj naksel tä ihi, wet letetshan wichi 
lewukwey wet lenachuhen iyhäj yämthilek lhenejlhi n'olafwek tä hupuy lep'ot tä 
wasi. Wet lhäm tapoyejej inät n'opek tä tumchä, 

11wet n'olafwey tä tataywek lhenay lehiya inät tä tälhe n'opek wumek tä i'alhoye. 
Matkat letetshanhit'a Dios tä lhenek nilhokej m'ayhayna, häp lham tä pajchey tä 
yen tichunhayaja tähesna. 

12Wet ifwalatso Lhawuk Dios tä lajit letumfwaya ne'tek letafwchehchä wet 
lep'altsenchehen achoslis, wet ne'tek lhisetchehen haw'oley wet letaw'uyhiche 
haw'uyis tä yelajen tä atetnek amejen tä wuj tä äytaj atichunhayaj. 

13Matkat akäjyaj t'at tä lewoyaye, lelänhen w'asetas lhäy'e tson'atas, wet letufw 
t'isan wet leyäyej hat'es wet lhok, “¡Huwa n'at'ekhen wet n'ayä, tsi chik fwala 
y'at'inhen t'at!” 
14Wet Lhawuk tä lajit letumfwaya tahuche och'ote wet yok: “Tek otäyhthiyeja 
lech'isukyajay häp wichina pajla'tha y'inhen.” Lhawuk Dios tä lajit letumfwaya, 
lhämet t'at täjtso. 

Õhw'enhihola Eliaquim häp Sebna len'ohyaj 

15Lhawuk Dios tä lajit letumfwaya tahuy n'oyej wet yok: –Mäh hoye Sebna, häp 
hin'o tä niyatej rey lewukwe, wet fwenhola olak, 

16“¿Atsi m'ak tä lewoye kana? ¿Atsi tä lhämet amej tä lhenlhi amho n'op'itsek lehi 
wet letijo chenaj yämthilek letihi lhip tä tumphä? 

17-18Lhek tetshan, lhäm ame tä akhajyhayaj ihi, mat Lhawuk ithatla ame lhip tä 
wuj tä atofwey. Aitsokhilhila wet tafwomla amej, atehlat iwoye pelota, ithatla 
ame honhat tä wuj wet lhehihilak let'il. Nilhokej kaletas tä lhen awujyaja 
imälhehihila, wet letamenhiyeja aka niyat chik len'äfwlhi ihi. 

19Osohla amej achumet lhäy'e lew'et tä aniyatej. 

20“Wet häp ifwalatso ot'änhiyela okawo Eliaquim, Hilcías lhäs, 

21wet ow'uyyenhihila haw'uy wet ow'enhihola han'ohyaj lhäy'e aniyatyaj. Wet 
lham tehlat iwoyek Jerusalén lheley lajcha t'at, lhäy'e Judá laka wichi. 

22Len'ohyaj ihiyeja häpkhilek tach'ote David leles tä lepes lheley, tehlat iwoye 
llave, wet m'ak chik ifwoyenche nehit katsik hip'ohihila, wet m'ak chik hip'ohi 
nehit katsik ifwoynhichela. 

23Lham tehlat iwoyek n'oniyatyaj lew'et t'at, wet lew'et lheley wujyaj tälhiyela 
häp lham. Wet olham oyämla t'unhi tä ihi lew'et tä ihi, tehlat iwoye clavo, 

24wet nilhokej lew'et lheley lhayenla lham lelhuka, tehlat iwoye n'olhäthis lhäy'e 
lehis iyhäj tä ifwuhilhi. 

25Wet häp ifwalatso clavo tä pajche õ'käjejo tä ihi nemla t'unhi. Õ'lanhihila wet 
nichätla honhate, wet nilhokej m'ayhay tä ifwuhilhi wasihichela.” Lhawuk tä lajit 
letumfwaya lham t'at tä iwoyetso. 

Isa 23 

Lewit'äyhyaj tä profeta yämeje Tiro lhäy'e Sidón 

1Profeta lhämet tä yämeje Tiro lewit'äyhyaj wet yok: ¡Afwchehchä, amel tä 
abarco lewos tä lenukwehen lewomekitas, tsi õ'wasthiche barcos kasthawetes tä 
ihi Tiro! Häp lakasthawet tä barcos tä tälhe Chipre takasthipej pajche wasi t'at. 

2¡Ok tam, amel tä haw'et Tiro! ¡Woyay atamsekisa, amel tä haw'et Sidón tä lhen 
achumeta tä lewom m'ayhay! Häp hin'ol tä amel lechen tä lhen awosayej tä 
ifwelwethä m'ayhay, 

3lhamel inukwe t'at lewomekitas tä pitos. Wet lhamel ikalheji chinaj t'äj häp trigo 
tä tälhe Sihor, häp yachuyaj tä õ'lanhi tä tälhe tewok Nilo, wet ihänehen honhates 
yämthilek wichi ichäj. 

4Is tä len'äfwelh t'at, Sidón, tsi lewomekitaj tä takhajay yok, “Nemla iche 
barcowos chik tälh ame, wet nemla iche iyhäj chik ochufwenej yämthilek yen 
lechumeta.” 
5-6Wet chik Egipto lheley ihanch'oye Tiro wit'äyhyaj, wujlak lelhakli ihi wet 
yohlak, “¡Mähen hoyaye Tarsis, wet wo afwitajayaja, amel tä lhehi lewomekitaj 
lhip!” 

7¿Hä matche tä Tiro häpe honhat tä tälhe tä pajche, wet wuj tä ihumin tä iwo 
lakäjyaja? ¿Hä häp täja wichi tä ihumin tä ihoyehen honhates tä wuj tä atosehen? 

8¿Atsi tä iwoye lhämet tä itayyenejlä Tiro, häp honhat tä lhamya tä yen niyateya 
iyhäj tä ihi honhatil iyhäj? ¿Atsi tä iwo lewit'äyhyaja häp Tiro, häp honhat tä laka 
wichi ifwelwethä m'ayhay wet niyatey lhäy'e hin'ol tä len'ohyajay ihiche ichäj? 

9Oyok, Lhawuk tä lajit letumfwaya häp tä yenlhi täjtso, yämthilek y'ayhatchä 
nilhokej lhamel tä lhaichäjwethä, wet yen w'et m'ayhaya nilhokej lhamel tä 
len'ohyajay ihiche tä ihi honhat. 

10Amel tä lheyayhi Tarsis, chumwethä, enaywethä akäsw'etes, tsi aka barcos 
kasthawetes tä ihi Tiro nemhit iche. 

11Lhawuk ipiyenpe takwey häp lewomekitaj, wet ichettiyenwethä wichi tä ihiche 
honhates, wet ne'tek õ'wasthiche hupuy tä takhajayhen tä ihi Fenicia. 

12Wet tahuye honhat tä Sidón wet yok, “Nemla lewo akäjyaja, atet iwoye lhutsha 
tä hin'o hip'ajtitchä wet nemhit lehanej lewoyneje m'ak chik am lewoye. Wet 
tejlak wichi tä tälh ame nichäte Chipre, mat tek tafwayhiyeja lewit'äyhyaj.” 

13Lhek yahinya Babilonio lhayis kahonhat, häp wichi tä tet iwoyek nemhit iche. 
Asirio lhayis yen ts'anisa wet itshätäy yen lew'eta. Asirio lhayis ineyhatphä häp 
lew'etes tä atoschephä yämthilek isakanho, wet iwo lemoka häp niyatey 
lewukwey tä ihi, wet iwasthi. 

14¡Afwchehchä, amel tä abarco lewos tä lenukwehen lewomekitas, tsi 
õ'wasthiche t'at hupuy tä takhajay tä aisej! 

15Wet lewhäytso nemla õyen tichunhayaja Tiro pajla'tha setenta nekchämis, 
w'awulho ifwalas tä rey iläy. Wet chik tajyäme setenta nekchämistso, õ'tenla 
atsinha tä kain'oyaj länek letenek yämthilek Tiro iläte tä yok: 

16“Kain'oyaj länek tä n'owomek, chuma aka arpa wet lunche hupuy, ten música tä 
is, lhäy'e iyhäj n'otenkay. Elat wichi nitichunhila hach'oye.” 

17Wet chik tajyäme setenta nekchämistso, Lhawuk yachajiholak äp itetshan häp 
Tiro. Mat Tiro yachajiholak lhaip'ajtej nilhokej wichi tä ihiche honhates, wet 
iwomla m'ayhay, ichäjla m'ayhay, 

18mat chinaj t'äj tä ikalhi õyenla t'amajchetayej häp Lhawuk. Häpkhit'alak 
õt'amajej, mat õhw'enhihola häp lhamel tä Lhawuk laka wichi, yämthilek lhamel 
ichäjej lhäk tä wuj lhäy'e lew'uyis tä isis. 

Isa 24 

Lhawuk lakalelhthayaj nichätho honhat 

1Lhek yahinya, Lhawuk itäyhthila m'ak tä i'pe honhat, iwasthihila, wet yäpnhila 
lhamej täjp'ante nikalelhäjahchä m'ayhay, wet ifwtsatkatla'pe honhat häp wichi. 

2Wet lewit'äyhyajtso y'ajiyela nilhokej, tej chik n'ohusewo, wok wichi, wok niyat, 
wok lakawo, wok atsinha tä n'owuk, wok lakawo'tsinha, wok hin'o tä iwom 
m'ayhay, wok elh tä ichäj m'ayhay, wok elh tä icheyjäntej laka chinaj t'äj häp elh, 
wok elh tä lham iwo lecheyjänhata, wok hin'o tä laka pi'ä ihi, wok elh tä hiw'enho 
laka pi'ä. 

3Honhat imälhehilawek tä tatäy t'at m'ak tä ihi, imälhehilawek tä õ'soyej. Lhawuk 
t'at tä iwoye lhämettso. 

4Honhat tamchäy tet iwoyek t'inhayaj ihi. Imälhewek tä tamchäy, wet pule lhäy'e 
honhat tawelkaywethä. 

5Wichi tamenej tä nemhit is honhat tä lhamel ileyej Dios lhämtes. Lhamel 
iwohiyet'a m'ak tä ne'tek iwoye, mat inäk'äs Lhawuk lhämet p'ante hit'unhatche 
wet nittäya. 

6Häp tä tamenej tä takäpfwayeje lewit'äyhyaj honhat wet iwasthi, wet wuj 
n'otasnhayaj tä iyej wichi, wet nemhit wujpe häp wichi tä ihi honhat. 

7Uva lhiley tamchäy wet nemhit hat'es iche. Wet wichi tä wuj tä lakäjyaj ihi, 
lefwitajayaj ihi t'at. 

8Noj lepakas n'opumis lhäy'e arpa, wet wichi tä iwo lakäjyaja yok tam, nemhit 
lakäjyaj ihi. 

9Nemhit iyäyej hat'es tsi akäjit'a, wet nemhit ichoywethä. 

10Wet wichi lew'etes nemhit kalelhäj m'ak tä häpe, wasi wet tatäy. Ihichet'a elh 
chik tiyäjchufwi hup, tsi õhp'ohiche lepelis. 



1234 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

11Wichi tafwchehchä tä inukwehen hupuy kawayhil tä nem hat'es iche, wet 
nemhit iche n'okäjyaj chik ihi honhat, hätet iwoyek õ'soyej. 

12Õ'känchi hupuy wet wasiche lepelis häp n'olafwek tä hupuy lep'ot. 

13Mälhhiyejattso nilhokej wichi tä i'pe honhat. Hätehlat iwoye olivo lhile tä 
õy'ajo, lhay natchä, niwohit m'ak chik imälhehi. Wok hätet iwoye uvas tä 
õtch'uppe lew'et tä pajche õ'lanhi lhay, niwohit m'ak chik imälhehi lhiley. 

14Wet wichi tä imälhehi tä õknilänahen, chik hiw'enla Lhawuk lewujyaj, lakäjyaj 
ihihila. Pitsajiyela lepakas tä äytaji tä tumche tä ifwala y'uy. 

15Häte wichi tä tumej tä ifwala tälhche, lhäy'e wichi tä lew'etes lewomekitaj lhip, 
lhamel iwujyenla Lhawuk, Israel laka Dios. 

16Matche, y'aläte t'at wichi tä ihi honhat lepesey tä lhamel ichoywethä tä iwujyen 
Lhawuk wet yok: “¡Lewujyaj ihi häp lham tä is!” Matkat oyok, ¡Matche tä 
op'elitsaj t'at, hätet iwoyek ot'inhayaj ihi, hätet iwoyek iwos tufwn'o! ¡Tsi 
akantses iwo t'akanyaja, matche tä iwo t'akanyaja! 

17Wet wichi tä i'pe honhat hätehlat iwoye itshätäy, hin'ol tä lhayen 
chowalhnhasayej takähännhej t'at. Wok elat nichäte chowej wok t'äsi niyäkw tä 
õyenej. 

18Wet elh chik chowalhnhas nisakanayej, nichäthiyelat chowej. Wet elh chik 
isakanphä tä inuphä tä ihi chowej, t'äsihila niyäkw. Wet tafwohichehena lepelis 
tä ipuleye wet pelhay tä wuj itäyhthila wichi. Wet ihichela honhat w'ahu 

19wet honhat wasihila, hätehlat iwoyek õ'sichätlhi wet hikw'eschehen. 

20Tan'ajilhila, hätehlat iwoye w'oknaj, wok häp hup tä n'ohuplawet tan'ajlhi t'at. 
Lech'isukyajay choyhat tä i'pe, wet nichäthiyeja katsi wet tek neyhiphäla. 

21Wet ifwalatso Lhawuk itasnhila n'okhajyhayajay tä iche tä kaphä, lhäy'e niyatey 
tä i'pe honhat. 

22Hip'ajthilawek wet ithathihola n'op'onthi, wet chik tajyäme wujpe ifwalas, 
itasnhila lhamel. 

23Wet Lhawuk tä lajit letumfwaya lhain'älthila tä häpe Niyat, ihla'pe chenaj Sión 
tä ihi Jerusalén. Wet nech'e ifwala lhäy'e iwel'a y'omhila, wet Lhawuk laka wichi 
kaniyatey hiw'enla lham lewujyaj. 

Isa 25 

N'otenek tä n'on'okhayajayej Lhawuk 

1Iwuk, ahäpe oka Dios. On'okwi amej wet oaiwujyen, tsi wuj tä isen m'ayhay tä 
lhenwethä, pajche tä lewaklhat wet tatäyhit'a. 

2Leskon katsi häp honhates tä wus, hätet iwoye tuntey tä õ'iskon, wet hupuy tä 
takhajayhen nemhit is. Lewasthiche lewukwey häp otayhfwas kaniyatey, wet 
nehit katsik inech'aynhihila. 

3Wet täjtso häp tä tamenej tä wichi tä takhajayhen aiwujyen, wet wichi tä fwitses 
tä ihiche honhates yohlak: “Oyenek matche tä häpe Dios.” 

4Tsi ahäpe Dios tä hin'o tä p'elitsaj isej tä iho ame, wet äp let'uye t'at elh tä 
lelhakli ihi tä iho ame. Iche pelhay tä fwitsaj, mat ahäpe hup tä n'oletnhawet, wet 
wuj tä chayokwe, mat ahäpe hupel tä hin'o isej. Tsi m'ak tä iwoye hin'ol tä fwitses 
hätet iwoye tapinhitaj tä taj hup, 

5wok hätet iwoye nahayoj tä taji honhat tä tamchäy. Mat am lefwone wichi tä 
otayhfwas tä t'änwethä, hätet iwoye tä lechen pule, tä näm noj t'at tä chayokwe. 
Matche, lene'tek yok tam häp hin'ol tä fwitses. 

6Lhawuk tä lajit letumfwaya iwaklhatho wichi tä ihiche nilhokej honhates häp 
n'okäjyaj tä i'pe chenaj Sión. Ihichela n'olhäk tä wuj wet äp akäj, lhäy'e hat'es tä 
lhäy'e lhip tä is. 

7Wet ihla'pe chenajna Lhawuk iwasthihila lep'ot tä hip'o'pe nilhokej wichi. 

8Lhawuk itäyhthila n'ot'ilek wet nemla iche. Nilhokej wichi Lhawuk ilejla 
tatet'ilis, wet itäyhthiyeja n'oläkwyhanyaj tä õ'tiyej nilhokej laka wichi tä i'pe 
honhat. Lhawuk lham t'at tä iwoyetso. 

9Wet ifwalatso wichi yohlak: “Häp täja n'amel lhaka Dios, y'at'ekhaye wet 
n'aifwayhthen. Häp täja Lhawuk tä y'at'ekhaye. N'awo lhakäjyajayej, tsi lham t'at 
tä n'aifwayhthen.” 

10Lhawuk t'uhiyela chenaj Sión. Mat õt'äsihila Moab lheley, hätehlat iwoye hup 
mok tä õt'äsche tä õ'wom. 

11Lhamel tach'awla'petso, hätehlat iwoye hin'o tä t'ilin, wet tä nich'olewethä 
t'aylhatchä. 

12Lhawuk ithatla katsi lelafwey tä tuntey tä atoschephä wet äp tach'opwayhen. 
Iwasthihichela wet iskonla honhate. 

Isa 26 

Wichi letenek tä lhamel t'ekhaye Lhawuk 

1Ifwalatso wichi tä ihi Judá itenla n'otenekna tä yok: Y'aw'en lhaw'et tä takhajay 
yämthilek n'aifwayhat. Lhawuk yenwethä n'olafwey wet äp tach'opwayhen. 

2Fwoyenchehen lepelis häpkhilek wichi tä t'ekhaye Lhawuk wet isen tiyäjche. 

3Iwuk, let'amajeji letamsek tä imälhewek häp lhamel tä nileyayej wet t'ifwti amej 
wet t'ekha ame. 

4Chayaye wet yej leyej häp Lhawuk, tsi lham häpe n'oletnhawet tä nittäya. 

5Lham ithat katsi wichi tä lhaichäjwethä tä ihi honhat tä wuj, wet yen w'et 
m'ayeka hupuy tä lhamel iwujyen. Iwasthi pajtha nichät honhate, 

6häpkhilek wichi tä w'et m'ayhay t'at lhäy'e p'elitses t'äsche t'at. 

7Wichi tä isen is alhoho len'äyij tä lhamel inukwe, wet am tä ahäpe Elh tä is 
alhoho le'isyen alhoho m'ak tä iwoye. 

8Matche, olhamel owoye m'ak tä ämtes ne'tek owoye, wet oniwhayaj ihi amej. 
Wet m'ak tä ohusey ihumin häpe t'at tä oayen tichunhayaja. 

9Wet imälhewek tä ohusek ithat hach'oye tä honatsi, wet tälh ohusek lech'oye tä 
ot'u amche. Wet chik lewo akalelhthayajayej häp honhat, hin'ol iwohla tesa tä 
lhaichufwenejen m'ak tä is alhoho. 

10Tejlak lep'altsen wichi tä ni'isa, mat lhamel tek lhaichufwenhiyeja yämthilek 
häpe wichi tä isen. Lhamel ilehiyejt'a tä iwoye m'ak tä ni'isa tä ihi honhat tä 
lewuk wichi tä isen, wet yenhit'a tichunhayaja Lhawuk lewujyaj. 

11Iwuk, wak'alh t'at atasnhayaj tä lewaklhat, mat lhamel itetshanhit'ach'oye 
täjtso. Mat chik lhamel hiw'en ahumnhayaj tä wuj tä letiyej aka wichi, lhamel 
n'äfwelhihena. ¡Is chik awäk tä hätet iwoye itäj itäyhthen lhamel! 

12Iwuk, lew'en n'ohohen otamsek, wet am t'at tä lhenlhi n'ohohen nilhokej 
olhamel ochumtes. 

13Iwuk tä olhamel oalaka Dios, olhamel owuhuyhte iyhäj hin'ol, mat ts'ilak am tä 
ahäpe Owuk Dios tä matche. 

14Lhamel y'inhen wet tek yachajiholak iläyhen. Lhamel tet iwoye hupel, häpe t'at 
m'ak tä lajit t'isana, tek yachajiholak nechephä. Tsi am tä letasin wet letäyhat, 
wet lhäm noj yämthilek nemhit wichi nitichunpejch'oye. 

15Iwuk, am tä lhäm wujpey olhamel tä ohäpe aka wichi. Lhäm wujpey olhamel 
wet len'älit awujyaj, wet let'isej lhip olhamel oka honhat. 

16Iwuk, olhamel ot'u amche tä olhakli ihi. Tä letasnhen olhamel, owo ot'alhyaja 
ame. 

17Iwuk, lew'en tä olhamel oihi t'at tä letatache, omälhyet iwoye atsinha tä 
hich'otshan tä nichäte lewhäy tä iwo lhäsa, hits'ulhakejche tä lhailät wet t'änlhi 
t'at. 

18Matche, otet iwoye atsinha tä iwo lhäsa, olhailäthen, mat oles tä tälh n'ohohen 
leyalh t'at. Olhamel ochäjiyet'a honhat häp n'ofwayhyaj, wok wichi yämthilek yen 
lew'eta. 

19Mat häp wichi tä y'inhen tä häpe aka wichi inuhikwephäla tä tälho lep'itseyhay. 
Lhamel tä imähen tä ihi honhat n'omhihena wet t'änlawethä tä lakäjyaj ihi. Tsi 
lechenla isi, tehlat iwoye ayas chik nitsäype honhat, wet wichi tä y'inhen 
yachajiholak iläyhen wet inukwephä tä tälho honhat. 

20Mähen, amel tä ahäpehen oka wichi, tiyäjchufwi awukwey wet p'ohiche lepelis. 
Yej alen'älthen ayej pajla'tha tajyäme Lhawuk lewäk. 

21Tsi lhek yahinya, Lhawuk inuphä tä tälhchufwi Lewukwe tä ipuleye wet 
itasnhila wichi tä lech'isukyaj ihi tä i'pe honhat. Wet honhat ihanhiyejt'a 
iwoyneje yämthilek iskat häp n'olänhay tä ihi, wet hin'älthila m'ak tä ni'isa tä 
wichi iwoye tä iwo lelänhaya. 

Isa 27 

Israel lefwayhyaj 

1Ifwalatso Lhawuk itihiyeja letasnhayaj tä wuj häp Leviatán tä häpe amlhätaj tä 
tatsaylhi tä yik wet äp iläfwel. Matche, itasnhiyeja lefwajnhat tä tanhoch'ay wet 
äp takhajay, wet äp ilänla m'akitaj tä ihi lewomekitaj. 

2Wet ifwalatso Lhawuk yohlak: “Wo atenekayej olafwek tä oka uvas ihi. 

3Olham tä ohäpe Awuk Dios ot'uye t'at wet wuj tä otsäype inät. Ot'uye tä ifwala 
lhäy'e tä honatsi yämthilek lewit'äyhyaj newache. 

4Tek otwäkwäye, mat chik iche ch'uthanil lhäy'e hon'al chik ihi, ottayhlahlä wet 
owunhihola. 

5Chik lewatläk ot'u ame yämthilek newache awit'äyhyaj, a'isyen n'oye. Oyachajo, 
oyok, a'isyen n'oye.” 

6Häp ifwalas tä tatay alhoho, Israel lhayis, häp wichi tä tälhe letes p'ante Jacob, 
lhamel iwohla lefwettsila, wet iwohla letälhesa, wet iwohla lhawoya, wet lhay 
tapohiyeja honhat. 

7Dios itasin Israel, mat tek itech'aynej tä itasin wichi tä ilhaklit lhamel. Wet 
ilänhihent'a Israel mälhyej tä ilänhen wichi tä ilänhen lhamel. 

8Mat tä Dios itasin laka wichi, ichene honhat tä kalew'eta, wet leyalh tä äytaji 
ihutej kanhi, hätet iwoye yafwthitaj tä tälhche tä ifwala tälhche. 

9Mat itäyhthiyeja letes häp Israel chik lhamel iwoye Dios lhämetna tä ne'tek 
iwoye: Is chik iwo lemoka laka altares tä ni'isa, wet is chik iwasthiche hal'äy tä 
dios tsinha tä lhey Asera lepeykas, lhäy'e altares tä iti'pe incienso tä iwunho tä 
iwujyenej dios lhayis tä kamatachehen. 

10Nemhit is hupuy tä takhajayhen, hätet iwoye n'owukwe tä õyikch'oye, wet 
hätet iwoye ts'anis, wichi ihihit'a. Itshätäy yen at lhäkw'eta, wet tufw hal'äy 
pesey wet imähen. 

11Hal'ä lhachal ichähen tä tamchäy, wet atsinhay ihutwek wet yen lhetesa. Tä 
niwohit m'ak chik Israel lhayis ihanej, häp tä tamenej tä Dios tä lhenek lhamel 
nip'altsena. 

12Wet ifwalatso Lhawuk isekhiphäla m'ayhay, tälhiyela tewok tä wuj tä lhey 
Éufrates, pajla'tha nichäte tewok tä tumejlä Egipto, hätehlat iwoye hin'o chik 
isekphä trigo. Mat amel, Israel lhayis, Lhawuk tachumla amehen aelh 
weihalhapej. 

13Wet ifwalatso õyafwuthichela tson'ataj ch'u tä lhamya, wet wichi tä 
ifwtsatpehen honhat tä Asiria, lhäy'e iyhäj tä õ'häne honhat tä Egipto, nilhokej 
nekhihena yämthilek n'okwiyej häp Lhawuk tä i'pe chenaj tä t'amajchet tä ihi 
Jerusalén. 

Isa 28 

Lewit'äyhyaj tä profeta yämeje Israel 

1¡Lewit'äy ihi Samaria, honhat tä wuj tä Israel wujyaj! Laka wichi lhaiwujyen wet 
w'oknhas t'at. Itiche'pe lhethey häp hal'ä lhawol tä isis tä lhaichihelthen tä ihi 
laka honhat tä isilataj. ¡Mat tamchäyhla t'at, hat'es tä ilänhen wet lewujyaj noj! 

2Lhek yahinya, Lhawuk iwaklhat hin'o tä takhajay, tet iwoye pelhay kalatu, wok 
tapinhitaj tä iwasthiche m'ayhay, tet iwoye pelhay tä wuj, wok inät tä hip'o'pe 
honhat, wuj tä ni'isa. Wet ithatlahchä honhate lhamel tä lhaiwujyen, 

3wet t'äsichela lhamel tä hat'es länhay. 

4Lhamel itiche'pe lhethey häp hal'ä lhawol tä isis tä lhaichihelthen tä ihi laka 
honhat tä isilataj. Wet tehlat iwoye higos tä nichäte lewhäy tä y'o, wichi hiw'en 
wet tachuma wet tufw, nofw t'at. 

5Wet ifwalatso Lhawuk tä lajit letumfwaya häpkhila Niyat tä lewujyaj ihi. Tehlat 
iwoye hal'ä lhawo tä wuj tä isilataj tä iyej laka wichi tä imälhehi. 

6Wet hiw'enhihola lehusey tä is häp n'okalelhthayajwos chik iwo lakalelhthayaja, 
wet hiw'enhihola lakhajyhayaj häp nifwotaj tä tatayhlä letayhfwas. 

Isaías lhämet tä tatayhlä sacerdotes tä ni'isahen lhäy'e profetas tä kamatachehen 

7Iche iyhäj tä hat'es iwetahathen wet matche tä lhaich'isukyenejen. Häpe t'at 
sacerdotes lhäy'e profetas tä wetahen. Lhamel matche tä lhaich'isukyenejen 
hat'es wet lhailänejen. Wet profetas tan'aj'atwethä wet nemhit kalelhäj lew'enay, 
wet sacerdotes w'oknhas t'at tä fwetaj iwo lakalelhthayaja. 

8Wet lech'uyhtes tä kok'aye ichetpe laka mesas, imälhewek lew'et tä kok'aye. 

9Wet lhamel yäm n'oye wet yok: “¡Lenäm tä lefwetaj lechufwenej olhamel m'ak tä 
Dios ipäyen ame! ¡Mälhyej chik ohäpehen nä'tshas tä lelemsas 

10chik nech'efwaj chik lhaichufwenej tä yahyen n'olesaynhay: wa, we, wi, wo, 
wu!” 

11Tä mälhyejtso, chik wichina nitch'ahuyay n'oye, Dios iwohiyejela lhamel häp 
n'olhämet tä atha, n'olhämet tä w'enha lhamej. 

12Pajche p'ante ifwenhomche lhamel letamsek wet yok: “Is chik elh tä y'el iwo 
t'elakw'eta.” Mat lhamel tach'ahuhiyet'a. 

13Häp tä tamenej tä Lhawuk itech'aynhiyeja nä'tshas tä lelemsas chik tahuyej, tet 
iwoyek nech'efwaj tä lhaichufwenej tä yahyen häp n'olesaynek. Wet chik fwetaj 
yik, lechäyi tan'aji honhat, lewit'äy ihihila, wet nichäthihola n'otkanyaj, wet 
õ'tsoklawethä. 

Wichi iwet t'at tä isej lakeyis tä ni'isachehen 

14Tä mälhyejtso, ch'ahuyaye Lhawuk lhämet, amel, hin'ol tä aläkwyhantses, häp 
amel tä alhenay niyatayej wichi tä ihi Jerusalén. 

15Amel lhoyaykwe: “Pajche owoyeje olhämet tä ot'unhatche häp n'ot'ilek, tä 
olhamel owohiyela m'ak chik ne'tek owoye häp n'ot'ilek niyatyaj, häpkhilek näm 
n'owit'äyhyaj tä lhäy'e lhip tä ni'isa, mat ilänhit'a n'ohen, tsi oisej t'at olhämtes tä 
kamatache lhäy'e otkanyaj tä owoye.” 
16Wet häp tä tamenej tä Lhawuk Dios yokwe: “Lhek yahinya, otihi Sión tunte tä 
häpe tunte tä lhamya, häp tunte tä ottshupiye lhäy'e tä wuj laha, wet oyenla 
lefwetesa m'ak tä owoye. Wet elh chik t'ekhaye häp tä letamsek ihi. 

17Wet olhenekna otshupyenhiyejahchä häp m'ak tä is alhoho.” Lefwetaj aisej 
ämtes tä kamatachehen, mat nämla m'ak tä äyteschehen wet aiwasthihila. 
Lefwetaj aisej akanyaj tä lewoye, mat nämla awit'äyhyaj tä wuj wet attäy. 

18Õ'täyhthila ämet tä let'untejche n'ot'ilek, wet tä lefwetaj letach'ote n'ot'ilek 
niyatyaj, laha ihihit'ala. Chik nämla n'owit'äyhyaj tä lhäy'e lhip tä ni'isa, t'äsila 
amchehen. 

19Wet häp tä mälhhiyejattso, chik nämpej ichäj t'at amel. Nilhokej ifwalas lhäy'e 
nilhokej honatsis tä nämhipeja, wet tejlak tajlhamat tä lehanch'oye, mat 
lechettiche t'at. 

20Tehlat iwoye hin'o tä imä'pe n'omäwet tä nipitaja wet fwetaj lhaikäfwnhi 
lew'uy tä nitsajaho. 

21Lhawuk iwohla lewäka, mälhhiyeja iwoye täjp'ante i'pe chenaj tä lhey Perasim, 
wet lhaikhajyenla, mälhhiyeja iwoye tä ihi p'ante Gabaón. Lham iwohiyela m'ak 
chik iwoye, wet yenhilhila lechumet tä wuj tä w'enha lhamej. 

22Tä mälhyejtso, yej tiyej aläkwyhanyaj, häpkhilek niwujak äytaj m'ak chik 
iwoyej amehen. Tsi oläte t'at Lhawuk Dios tä lajit letumfwaya tä wak'alh t'at 
lhämet tä itäyhthila mälhewek honhat. 

Isaías lhämet tä itech'aynej n'utchenaj 

23Wo atamsekisa, tetshan m'ak tä oyäme, äm matche tä letach'ahuye olhämtes. 

24Oyok, chik n'utchenaj tutchey, chunkat isaji honhat, iwasthiche honhat tä 
imälhechewek, iwom hal'ä fwettsil tä i'pe honhat. 

25Wet tä wak'alh, itsäype m'ak tä lhey eneldo lhoy wok comino, wet äp itihchä 
trigo tä ifwilhkatchä, wet itichehen lakawayhil cebada lhäy'e centeno. ¿Hä 
matche? 

26Dios t'at tä ichufwenej m'ak tä is chik iwoye. 

27Wet eneldo lakeyhit'ak õt'äsi, wet tek õy'äsayenche kaletaj häp comino, mat 
eneldo õ'sichäteji hal'ä, wet comino õ'tasneji hal'ä pes. 

28Mat häp trigo häp tä õt'äsi tä õ'lanhi t'ähes, wok õy'äsayenche kaletaj, mat tek 
õ'wasthiche lhoy. 

29Nilhokej n'ohanyajayna tälhe t'at Lhawuk tä lajit letumfwaya. Yenpej 
tichunhayaja m'ak tä iwoye, wet ihanej iwoyneje yämthilek yäm wak'alh. 

Isa 29 

Lewit'äyhyaj tä profeta yämeje Jerusalén 

1¡Awit'äy ihi, Jerusalén, Jerusalén, honhat tä David ihi p'ante! Tujlhache tä lewo 
akäjyajaya nekchämpej nekchämpej. 

2Mat olham onämla wet olhaklitla aka wichi, lhamel tafwichelahchä wet lelhakli 
ihi. Tsi otihiyejena owäk wet Jerusalén hätehlat iwoye altar tä itäj tä y'uho ihi. 

3Ochenhiyela oka nifwotaj wet lhehihila lhamel lechowej, wet ineyhthichephäla 
lew'etes tä atoschephä yämthilek inu ame. 

4Ahäpkhila m'ak tä w'et m'ayek t'at, lechätla honhate wet apak tumhihola 
honhat, hätehlat iwoye honatsi lheley. Ämtes tumhiholat holo wet lajit 
akhajyhayaja. 

Dios ifwayhthila Jerusalén 

5-6Mat leselthiyejak Lhawuk tä lajit letumfwaya itasnhila atayhfwas. Ilänhiyeja 
pelhay tä fwitsaj, lhäy'e honhat w'ahu, lhäy'e yafwthitaj tä äytaji, lhäy'e itäj tä 
hip'ohen m'ayhay. Wet atayhfwas tä wujpey tajlhamhiyelat lemok, wet iyhäj tä 
takhajayhen hätehlat iwoye hup wok hal'ä lhawo tä yafwthitaj ichäj. 

7Nilhokej wichi tä wujpey tä iwo ka'tshayajayej Jerusalén, wet tatayhlä wet inuye 
n'olafwek tä hupuy lep'otes, wet ilhaklit wichi, lhamel hätehlat iwoye n'ofwilhek 
tä tanhoch'ache, wok m'ak chik õhw'en tä honatsi. 

8Hätehlat iwoye hin'o tä nichuyu wet tafwilhan tä tufw lhäk, mat tä n'om niwohit 
m'ak chik ihi lets'e. Wok hätehlat iwoye hin'o tä ichim wet tafwilhan tä iyäyej 
inät, mat tä n'om lepänhi tamchäche, kamaj wuj tä ichim. Häp tä mälhhiyejattso 
wichi tä wujpey tä tatayhlä wet inuye Jerusalén. 

Wichi lehusey asnamis t'at 

9¡Tä alhen ch'isukwisa, ach'isukwis t'at! ¡Tä alhen asnamisa, a'asnamis t'at! 
¡Letan'aj'atwethä hätet iwoye w'oknhas! ¡Tej tä kayäyayej hat'es, mat aw'oknhas 
t'at! 

10Tsi Lhawuk ithat atapehen nahati tä wuj. Profetas hätet iwoye wichi tatelhoy 
t'at, mat Lhawuk hip'okwe'pe. 

11M'ak tä häpe lhamel lehanyajay hätet iwoye n'olesaynekhi tä õ'käfwelche, 
n'änhit'a m'ak tä ihi. Wet chik õhw'enho elh tä ihanej tä yahyen wet õyok, 
“Yahyen täja”, mat lham yohlak, “Ohanhiyejt'a owoyneje, tsi õ'käfwelche wet sello 
tä i'pe.” 

12Wet chik õhw'enho elh tä nhanayej chik yahyen, wet yohlak, “Ohanhiyejt'a tä 
oyahyen n'olesaynhay.” 

N'on'okhayaj tä kamatache 
13Lhawuk tahuy n'oyej wet yok: “Wichina fwetaj iho n'oye, mat tajlhamat 
lhämtes. Fwetaj iwujyenn'o, mat mathichet'a. Lehusey wuj tä atofwe n'ohlä, wet 
lakey tä fwetaj n'okwi n'oyej, iwoyet m'ak tä hin'ol lhämtes t'at tä õ'chufwenejen. 

14Häp tä tamenej tä oyachajiholak oselkatejen m'ayhay tä äyteschehen häp 
wichina. Wet hin'ol tä ahantses lehanyaj tatäyhla, wet nemla letäfwnhayaj ihi.” 

15Lewit'äyhyaj ihi wichi tä fwetaj lhaiskatho häp Lhawuk, tä t'uhläk nin'äla'pe 
m'ayhay tä iwoye tä ihi honatsi wet yok: “Ihichet'a elh chik hiw'en n'amel, wet 
ihichet'a elh chik ihanej m'ak tä y'awoye.” 
16¡Matche tä lekänchiyay m'ayhay! ¿Hä lefwetaj hin'o tä yenwethä iyhät hätet 
iwoye iyhät tä lham yenwethä? ¿Hä lefwetaj m'ak chik n'olhenek ihanej chik 
tahuye hin'o tä yenlhi wet yok: “Amhit'ak lhenlhin'o”? ¿Wok m'ak chik wak'alh tä 
õyenlhi ihanej chik tahuye hin'o tä yäm wak'alh wet yok, “Lehanhit'a m'akej”? 

Õ'fwenho Israel lhayis tä tafwayhihena 

17Tek pajiyeja wet tayhi lhayis nech'e häpkhila yachuyajw'etes, wet honhat tä 
pajche yachuyajw'etes nech'e häpkhila tayhi lhayis. 

18Wet ifwalatso ch'otech'ol iläthiyela elh chik yahyen n'olesaynek, wet asnamis 
hiw'enhichela honhat, nemla ihi honataj. 

19Wet wichi tä w'et m'ayhayhas t'at, lhäy'ehila lhip lakäjyaj chik iyeji Lhawuk. 
Wet wichi tä wuj tä p'elitses, lakäjyaj ihiyejila Dios tä Israel T'amajchet. 

20Nofwila wichi tä tektshanejwethä m'ak tä ni'isa tä iwoye, wet nemla iche 
lhamel tä aläkwyhantses, wet tatäyhla wichi tä ts'ilak t'at m'ak tä ni'isa tä yen 
tichunhayaja yämthilek iwoye. 

21Nofwila häp lhamel tä itiyej lesufwkanyaj elh yämthilek õyen tesayej, wet 
ikanej n'okalelhthayajwos, wet tä iwoye t'akanyaj, tach'othiyet'a elh tä letes 
newache tä õ'tiyej n'osufwkanyaj. 

22Häp tä tamenej tä Lhawuk tä Israel laka Dios tä ifwayhat p'ante Abraham, yok: 
“Tälhe athana len'äfwlhi ihiyejt'ala häp Israel lhayis, wet nemla t'isanis 
lak'efwhayaj ihi. 

23Tsi chik leles tä lepes lheley hiw'enla m'ak tä owoyeje lhamel, yenla 
t'amajchetan'o wet iwunthilan'o tä ohäpe Dios tä Israel T'amajchet. 

24Wet häp lhamel tä nikalelhäja m'ak tä iwoye ihanla m'akejen, wet iyhäj tä 
y'ulhan m'ak tä õne'tek iwoye, lhaichufwenhihena.” 

Isa 30 

Lewit'äyhyaj ihi wichi tä t'ekhaye Egipto 
1Lhawuk lhämet yok: “Lewit'äyhyaj ihi oles tä tatay ohilä, wet tek y'ajat n'oye 
m'ayhay tä lhamel fwetaj iwoye. Tä yenwethä m'ayhay tä mälhyejentso, 
tälhihot'a olham otichunhayaj, mat y'isej at lhip lech'isukyajay tä iwoye. 

2Lhamel nakelchetshi tä ihoye Egipto wet tek chunkat chik tay'ätshan ayej n'oye. 
Lhamel t'ukwe Egipto kaniyat lech'otyaj yämthilek t'uyehen wet letamsekis ihi. 

3Mat letamsek tä Egipto hiw'enhihola mathichet'a, lewit'äyhyaj t'at. 

4Tej tä amel lewo achenekaye Egipto, wet akachenhay nichäte Soan lhäy'e Hanés, 

5nilhokej amel han'äfwlhi ihihila chik newache n'och'otyaj chik tälhe wichi tä 
ni'isahentso wet niwohit m'ak chik aisej, tajlhamat han'äfwlhi wet õ'ayen w'et 
m'ayhaya.” 

Laha ihihit'a Egipto lech'otyaj 

6Profeta lhämet tä yämeje itshätäy tä ihi ts'anis tä lhey Négueb, wet yok: Wuj 
m'ak wit'äyhyajay tä ihi honhattso, wuj t'owalhas tä fwitses tä y'ipwethä, wet wuj 
amlhäs lhäy'e m'akitas tä wey'äwethä. Wet wichi kachenhay yikchufwi 
lakäywetes lhäy'e chinaj t'äj, ithatche'pe asnolis lhäy'e camellos, wet ihäne Egipto 
yämthilek yen t'awayhata häp wichi tä m'ak nitälhaye, 

7häp lhamel tä nitkhajayahen wet nhanayej chik iwo lech'otyaja. Häp tä tamenej 
tä õyen lheya “M'akitaj tä w'et y'ip t'at, niwohit m'ak chik iwoye.” 

Lhawuk itasnhila wichi tä niwoyaye lhämet 

8Lhuu, chuma hal'ät'äj wet lesayen yämthilek wichi hiw'en. Tihi libro tä lelesayen 
yämthilek ihi t'at pajla'tha nichäte ifwalas tä tatay alhoho, wet nittäya yämthilek 
tiyäj'attsiy. 

9Wichina iwohiyet'a Lhawuk lhämet wet tach'ahuhiyet'a lechufwenyajay, wet 
iwoye lhämtes tä kamatachehen. 

10Wet tahuye wichi tä fwetaj hiw'ene m'ak tä tatay alhoho, wet yok, “Yej wo 
haw'enhaya.” Wet äp tahuye profetas wet yok, “Yej lhämaye m'ayhay tä ilätyen 
n'owethä. Fwel n'ohohen n'olhämtes tä ni'äytesachehen, wo siläta n'oyejen 
m'ayhay tä nikalelhäjahiche. 

11Tiyayej kanhi m'ak tä is alhoho. Nemhit olhamel ot'uhläk oläte häp Dios tä 
Israel T'amajchet lhämtes.” 

12Wet häp tä tamenej tä Dios tä Israel T'amajchet yok: “Letiyayej kanhi 
olhämetna wet let'ekhayaye aka'tshayajay tä lewoyaye, lhäy'e akeyis, wet häp tä 
lefwetajay aisej tähestso. 

13Tä mälhyejtso, hach'isukyajayna tamenla amejen. Ahätet iwoye n'olafwek tä 
atojphä tä hupuy lep'ot tä hikw'esche, wet nichätla katsi, wet yofwajkwet nämla 
awit'äyhyaj. 

14Oaitäyhthila, ahätehlat iwoye n'olhäthi tä iyhät tä wasi, nofw t'at wet tatäy, 
nehichet lhiphaj chik imälhewek yämthilek õ'ti'pe fwiyhol wok õtchumeje inät tä 
ihi chowej.” 

15Lhawuk, Dios tä Israel T'amajchet, yok: “Chik amel lewoyay ahusey iyhäja wet 
lewoyay atamseka, afwayhyaj ihla amejen. Wet chik lewoyay atamseka wet 
let'ekhayay n'oye, akhajyhayaj ihla amejen.” Matkat amel lewohiyet'a, 
16mat lhoyaykwe, “Kha, y'aisiyejat yel'atas wet n'ekhen.” Is t'at, lhekhihena tä 
lelethanlä atayhfwas. Wet äp lhoyaykwe, “Olhamel oihichela'pe yel'atas tä 
iläfwenhen.” Mat häp wichi tä aihänla lhäy'e lhip tä iläfwenhen. 

17Hin'o tefwaji yokwesila mil amel, wet cinco yokwesila nilhok amel, pajla'tha 
anofwej. Aiyhäjfwas chik imälhehihila hätehlat iwoye hal'ä tä n'äle'pe chenaj, 
wok n'otetnek chik õ'ti'pe honhat tä atojphä. 

Lhawuk ifwel lep'altsenyaj tä itihiyeja wichi 

18Mat Lhawuk inihich'oye yämthilek iti amejen lep'altsenyaj. Wuj tä ihumin chik 
lew'enay lehumnhayaj, tsi Lhawuk häpe Dios tä is, wet lakäpfwayaj iyej t'at 
nilhokej wichi tä t'ekhaye häp lham. 

19Sión kawichi, amel tä lheyayhi Jerusalén, nemla letafwchehchä. Chik Lhawuk 
ilät amehen chik let'äne tä let'uhläk tach'ot amehen, häpkhilek aip'altsenhen. 
Häpet chik ilätla amehen, nichulhla amhohen. 

20Tej tä yen äka ateläythayaj wet iyäyen amejen alhaklis, mat lham tä häpe Hin'o 
tä aichufwenhen lhain'älthila amejen wet lew'enla. 

21Wet chik lewetache lhip tä afwomkat wok hats'amkat, leläthiyela n'opak chik 
tum haw'echehi tä tahuy amejen wet yok, “Nukwe täja, häp tä n'äyij.” 

22Wet lhenla w'et m'ayeka wet lhenla häpeya m'ak tä kok'aye häp acheyälis tä 
plata lhäy'e iyhäj tä lelänejen oro. Lhenlat häpeya m'ak tä kok'aye tä lajit lahaya 
wet lewomla. 

23Wet Lhawuk ichenla amehen pelhay yämthilek tälh yachuyaj lhoy, häpkhilek 
wuj lhay. Wet ifwalatso aläy w'asetas wujla t'ekhawtes. 

24Wet häp weyis lhayis lhäy'e asnolis tä lechumyenhiwethä alafwey, ihichela hup 
tä lhäk tä wuj tä is. 

25Chik nämla ifwala tä n'olänyaj wet nichätche katsi hupuy tä atoschephä wet äp 
takhajayhen, ihichela tewok lhayis wet ihichela inät lhayis tä iläfwelchehen tä ihi 
chenhas lhäy'e honhates tä atoschephä. 

26Wet Lhawuk iwohla lechaya laka wichi lätshay wet yäytejche'pe wesaj lhipey. 
Wet chik mälhhiyejatso, iwel'a isihla, hätehlat iwoye ifwala tä isi, wet ifwala 
lhäy'ehila lhip chik isi, hätehlat iwoyek iche siete ifwala lhayis chik iwek. 

Lhawuk ichätyenla'pe letasnhayaj Asiria 

27Lhek yahinya, Lhawuk lham tä nek, tälhe t'at lhip tä atofwey. Lewäk y'uho t'at, 
lhäy'e tutsaj tä wuj. Lewäk tapoyej lak'aj, wet lhämtes hätet iwoye itäj tä 
iwunhomche m'ayhay. 

28Leyalh hätet iwoye tewok tä t'ulhpe honhat wet pitoj, nek yämthilek ilhaklit 
wichi tä ihiche honhates wet ihäne letäyhyaj, wet itech'aynhiyeja yel'atas tä õ'wo 
lhokheka yämthilek iwetahathen. 

29Matla amel lechoyhilawethä, mälhyej honatsi tä wichi iten letenek tä 
t'amajchet. Ahusey lakäjyaj ihihila, mälhyej wichi tä yikhen tä yafwutchehen 
lefwolis tä ihoye chenaj tä Lewuk Dios tä häpe Israel Letnhawet. 

30Wet Lhawuk iwohiyela lechos tä lewujyaj ihi yämthilek leläte, wet hin'älthila 
lakhajyhayaj, wet iwohiyela lewäk tä wuj tä äytaj, lhäy'e itäj tä iwunhomche 
m'ayhay, lhäy'e lep lhayis, lhäy'e pelhay tä wuj, lhäy'e kalatu. 

31Wet chik Lhawuk itasin Asiria, wujlak lenowayhyaj ihi chik iläte lham lechos. 

32Wet weihalhachepej letasnhayaj tä nichätpe lhamel, pitsajiyepeja n'opumis 
lhäy'e arpas. Lhawuk iwohiyejela laka'tshayaj tä wuj tä äytaj. 

33Pajche tä lham iwaklhatho Asiria lhäy'e laka niyat häp n'oteläythayajw'et tä 
tsajo wet äp pitoj, wet wuj hal'äy tä itäj huk tä ihi, wet Lhawuk leyalh tä wuj tä 
chayo häpkhilek iwunho wet y'uhihola. 

Isa 31 

Letes ihi wichi tä t'alheje Egipto lech'otyaj 

1Lewit'äyhyaj ihi lhamel tä ihoye Egipto wet t'alheje lech'otyaj. Lhamel t'ekhayet 
yel'atas, wet t'ekhayet kaletas tä n'oka'tshayajchal tä wujpey, wet t'ekhayet 
nifwotaj tä wujpey tä iche'pe yel'atas wet äp takhajayhen. Mat lhamel 
itetshanhit'a Dios tä Israel T'amajchet, lhamel tek tay'ätshane Lhawuk. 

2Mat häte lham ihanej m'ak tä iwoye, wet ichen n'owit'äyhyajay. Lhämet chik 
iwoye yäm at matche, iwoye t'at. Lham tatayhlä lhamel tä iwoye m'ak tä ni'isa, 
lhäy'e wichi tä tach'ote lhamel. 

3Egipto lheley hin'ol t'at, häpkhit'a Dios tä N'ilataj, wet lew'utey itshätäy t'at, 
häpkhit'a n'okhajyhayajay tä nin'äla. Lhawuk ipiynhila takwey wet itasnhila 
lhamel, wet Egipto tä tach'otehen wichi nichätla katsi, lhäy'e wichi tä Egipto itiyej 
lech'otyaj, nilhok tan'islawek tä tatäy. 

4Lhawuk tahuy n'oyej wet yok: “Lhek yahinya, t'owalhaj tä ilän tson'ataj 
nowayhiyet'a tson'atas lewos, tej chik lhaihutwek wet t'änhen tä fwetaj istun. 
Omälhhiyejattso olham Dios tä lajit otumfwaya chik onek yämthilek owo 
oka'tshayaja tä oi'pe chenaj Sión. 

5Tehlat iwoye afwenche tä t'uye lhup, wey'älhi t'at tä i'pe, omälhhiyejattso olham 
Dios tä lajit otumfwaya chik ot'uye Jerusalén. Ot'uhiyela, ofwayhthila, 
otch'othiyela wet ofwayhthiyeja lewit'äyhyaj.” 

6Woyay ahusey iyhäja, Israel lhayis, tapilaye Hin'o tä matche tä aletontayehlä. 

7Tsi ifwalahilak nilhokej amel letiyayej kanhi aka dios lhayis tä oro lhäy'e plata, 
häp m'ayhay tä akweyey tä lech'isukyaj ihi yenwethä, 

8õ'länhihena häp Asiria kanifwotas, wet häpkhit'ala hin'o lakhajyhayaj chik 
ilänhen. Lhamel inuhikwela alhoho tä yikch'oye n'oka'tshayaj, wet laka mamses 
õ'chumyenhiyela lechumet tä äytajche. 

9Wet inuhla alhoho laka niyat tä noway, wet laka sip'äl kaniyatey yikhihena wet 
iwomla laka bandera. Häp täjtso Lhawuk lhämet, häp lham tä laka itäj ihi 
Jerusalén yämthilek itäyhthen letayhfwas. 

Isa 32 

Rey tä is alhoho m'ak tä iwoye 

1Ihichela rey tä is m'ak tä iwoye, lhäy'e leniyatfwas tä ische alhoho. 

2Elh weihalhapej hätehlat iwoye hup chik wichi tiyäjchufwi tä yafwuthi wok 
iwomchä, wet hätehlat iwoye tewok lhayis tä ihi häp honhat tä tamchäy, wet 
hätehlat iwoye chenaj tä wuj lehupel tä ihi honhat tä hal'äy newache. 

3Wujlak t'uyehen laka wichi wet tach'ahuye lhamel. 

4Lhamel iwohiyet'ala m'ak chik nikalelhäja, mat yenhilhila m'ak tä kalelhäj, wet 
nilhokej m'ayhay tä yen lhämeta kalelhäj t'at. 

5Wet hin'o tä ni'isa nemla wichi iwujyen, mat y'ulhanhila wet yohlak, “Isit'a 
hin'ona.” Wet hin'o tä akantsaj nemla wichi ihumin, mat y'ulhanhila wet yohlak, 
“Lehusek ihihit'a.” 

6Tsi hin'o tä ni'isa isit'a lhämtes, yen tichunhayaja m'ayhay tä ni'isa yämthilek 
iwoye. Iwohit'a lep'altsenyaja elh, wet iwoyeje lhämtes tä kamatachehen tä 
itayhtejlä Lhawuk. Wet tek hiw'enho lhäk häp elh tä nichuyu, wet hiw'enhihot'a 
inät häp elh tä ichim. 

7Hin'o tä akantsaj isit'a lakeyis, yen tichunhayaja m'ak chik yen t'akanyaja, 
ifwech'enwethä wichi tä p'elitses lhäy'e iyhäj tä iwatlä lech'otyaj. 

8Mat häp elh tä is, m'ayhay tä t'uhläk iwoye wuj tä isen, wet kalelhäj t'at 
letichunhayaj. 

Profeta lhämet tä tatayhlä atsinhay tä yok, “Niwohit m'ak chik oyen lhakliya” 
9Amel, atsinhay tä niwoya m'ak chik lhenay alhakliya, ch'ahuyaye olhämet tä 
ofwel amhohen, amel, atsinhay tä lhoyaykwe, “Otamsekis ihi t'at.” 

10Athana matche t'at, tek wo m'ak chik ailhaklitwethä. Mat pajiyejt'ala, chik 
tajyäme nekchäm weihalha, anowayhyaj ihla amejen wet lechettihichehena, tsi 
nofwila yachuyaj wet nemla iche uvas. 

11Amel tä niwoya m'ak chik lhen alhakliya, is chik lechettichehen. Häp amel tä 
lhoyaykwe, “Otamsekis ihi t'at”, is chik anowayhyaj i'amejen. Lanche haw'uyis 
wet w'uyhiche haw'uyis tä yelaj tä atetnek tä lhen alhakliya tä õ'ayenla 
kwenkaya. 

12N'älitay tä lhen alhakliya n'olafwey tä n'olhäk tälho lhäy'e uvas tä wuj lhay. 

13N'älitay tä lhen alhakliya oka honhat tä wuj ch'uthanil lhäy'e hon'al tä ihi, lhäy'e 
wichi lewukwey tä pajche ihiche tä iwopej lakäjyaja. 

14Tsi lhamel tä ihi niyat lewukwe, lhamel yikhilach'oye, wet häp honhates tä wuj 
wichi tä ihi, ts'anisla t'at. Wet hupuy tä atoschephä sip'äl nemla ihiche, wet hupuy 
tä takhajayhen lajla lheleya, wet asnolis tä tayhlheley yenla lew'eta wet 
letamsekis ihi, wet tson'atas wujla lhäk tä ihi. 

Lhawuk yachajiholak isyen laka wichi 

15Mat chik Lhawuk laka Espíritu tä tälh kaphä nitsäyhla'pe n'amel, honhat tä 
ts'anis häpkhila yachuyajw'et, wet honhat tä pajche õ'saji lhäy'ehila lhip lheley 
chik ihi. 

16Wet oka wichi iwohiyepeja m'ak tä is alhoho, wet tach'otla lhamehen, 

17häpkhilek letamsekis ihi yämthilek tiyäj'attsiy, 

18wet newache m'ak chik ilhaklitwethä lhamel, tsi ihiche t'at lew'etes wet 
letamsekis ihi. 

19Tejlak õyisthen hal'äy tä ihi tayhi, wet õ'wasthiche hupuy, 

20mat amel atamsekis ihihila, wet wujla pelhay chik nitsäype aka yachuyaj, wet 
tek tatäyhla lhäk häp aläy asnolis lhäy'e weyis lhayis. 

Isa 33 

Lewujyaj ihi Lhawuk 

1¡Awit'äy i'amejen, amel tä oaletayhfwas! Letäyhat m'ayhay wet letiyej akanyaj 
wichi, tej tä õ'aknitäyhthena wet tej tä õknitiya amejen n'otkanyaj. Mat chik 



1247 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

tajyäme tä letäyhat m'ayhay, amenlak õ'aitäyhthen. Wet chik tajyäme tä lewo 
akanyaja, amenlak õ'ti amejen n'otkanyaj. 

2Iwuk, p'altsen olhamel, tsi am t'at tä ot'ekha ame. Tälhe tä nech'e fwalapej 
khajyen n'ohen, wet fwayhat n'ohen tä olhakli ihi. 

3Wichi tä ihiche honhates inukwe alhoho tä iläte achos tä äytaji. Inukwe alhoho 
wet ilethanhen. Wet chik len'älit akhajyhayaj, lhamel ifwtsatpe honhat. 

4Wet lakäywet imälhe katsi, tet iwoye hal'äwos ayat chik lhaihutwek, wet wichi 
tet iwoye chol tä wuj tä lhamel yike. 

5Lewujyaj ihi Lhawuk, tsi lham yen lew'eta pule wet ihi t'at, wet yäm tapoyej 
Jerusalén m'ak tä is alhoho lhäy'e n'och'otyaj, 

6wet lepes ihichet'a tä t'uhiyela. Wet n'okäywet tä ifwayhat hin'o, häpe t'at 
n'ohanyaj lhäy'e n'otäfwnhayaj. Wet chik hin'o ihumin Lhawuk wet iwoye 
lhämtes, häp täjtso tä lakäywet t'at. 

7¿Hä leläte hin'ol tä takhajayhen tä inukwe hup kawayhil, lhamel t'änhen tä 
t'alhch'oye lech'otyaj? ¿Hä leläte n'okachenhay tä õyen lewosayej yämthilek iche 
n'otamsek, lhamel wuj tä lhafwyhayaj ihi? 

8Nemhit iche n'äyhäy chik wichi inukwehen. Wichi nemhit iwo lahaya elh chik 
häpe. Wet tej tä niyatey yenlhi lhämet tä isit'ak lhayen letayhfwasa, mat tä paj 
wet itäyhat lhämet. 

9Honhat tet iwoye tesa, wuj lefwitajayaj, wet chenhas tä ihi Líbano tamchäy t'at 
wet wuj len'äfwlhi. Wet honhat tä Sarón nech'e ts'anis t'at, wet Basán lhäy'e 
chenaj Carmelo talich'itpe. 

10Lhawuk yok: “Athana olham tä owoye m'ak tä owoye. Athana on'älthila 
imälhewek owujyaj lhäy'e on'ohyaj tä niwohit elh chik häpe chik w'awulh n'ohi. 

11M'ak tä amel lewoye lajit lahaya, niwohit m'ak chik tälho, tet iwoye hup tä i'pe 
honhat wet basura t'at. Wet oyalh tehlat iwoye itäj tä y'uho wet aitäyhthila. 

12Wet lhimphajila wichi chik imälhehi, tehlat iwoye mok'otaj, wet tehlat iwoye 
ch'uthanil tä õyisthen wet õ'wunho. 

13Amel tä haw'etes atosehen, tichunache m'ak tä owoyehte, wet amel tä haw'etes 
ni'tosayehen, yej kachu okhajyhayaj.” 

14Wichi tä lech'isukyaj ihi tachettichehen tä ihi Jerusalén, wet lhamel tä 
kahap'altsentsesa wuj tä nowayhen wet lhamel yok: “¿Atsi elh n'amel tä ikalhi 
yämthilek tafwayej itäj tä itäyhthen m'ayhay? ¿Atsi elh tä ikalhi yämthilek 
tafwayej n'onhonthi tä t'un?” 

15Elh tä iwoye m'ak tä is alhoho, wet matche lhämet tä iwoye, wet häpkhit'a hin'o 
tä isoyejen iyhäj lakäywet, wet tek tachumlä wet lhaiwomhit'a'pe lakaha tä 

õt'uhläk õyen t'awayhata, wet iwohiyet'a aläntses letichunhayaj, wet lhay'ajiyet'a 
m'ak tä ni'isa, 

16häpkhila elhna tä kalelhäj tä letamsek ihi t'at, mälhyet iwoyek yen leletnhaweta 
häp chenhas tä takhajayhen, wet tek lhäk tatäyhiyeja, lhäy'e inät. 

Jerusalén lewujyaj tä ihichela 

17Yachajiholak äp lew'en rey chik ihi lesilatyaj, wet leyahnhila'pe honhat tä lhäy'e 
lhip tä tsajphä. 

18Wet chik letichunch'oye alhakli p'ante, wet lhohlak: “¿Chip ihitso hin'olte 
impuestos lewos? ¿Chip ihitso hin'olte itetshan m'ayhay tä wichi ichäj? ¿Chip 
ihitso chowalhnhaste iyahinlhi lhaw'et?” Nemhit ichehen lhamel. 

19Nemla lew'en wichi tä ni'isahentso, wichi tä lhämtes athahen wet lehanhiyejt'a. 

20Lhek yahin Sión, hupuy tä n'amel lhakäjyaj lew'et. Yahne Jerusalén, häp wichi 
lew'et tä n'otamsek ihi. Tehlat iwoye carpa tä n'okasthawet tä t'unhi, 
nämhichet'ala t'akayw'etes, wet tek hiy'esihena t'akay, 

21wet häp tä ihi tä lhain'älit n'amejen Lhawuk tä lewujyaj ihi. Tehlat iwoye 
honhat tä tewok lhayis tä tsesche ihi, mat letayhfwas ihanhiyejt'a chik 
ihänhichela laka barcos tä takhajayhen. 

22-23Wet mástiles, wok oyok, hal'äy tä tälho lechowej häp barcosna, nämchehen 
t'at, wet wesas tä õyen lechaya yämthilek yik, tek lhaich'enhiche. Y'asohiyeja 
lakäywet tä wuj häp lhatayhfwas, wet tejlak asnam, mat häte ikathiyeja m'ak chik 
õhw'enhatej, wet iyhäj tä tak'efwichehen yenlat lechumeta tä tachuma n'okäywet 
tä lewuk letayhfwas. Tsi Lhawuk häpe N'okalelhthayajwo tä Lhamya tä 
in'amejen, wet lhaka Niyat, lhamlak n'aifwayhat. 

24Wet ihichet'ala elh chik ihi Jerusalén chik yohlak: “Ot'inhayaj ilänn'o.” Wet Dios 
itäyhthila letes häp wichi tä lew'et. 

Isa 34 

Lhawuk itasnhila wichi tä i'pe honhat 

1Hoyay n'oye wet ch'ahuye olhämet, nilhokej amel tä lheyayhi honhat. Lhuyay 
wet tetshan m'ak tä ofwel amhohen. 

2Wuj lewäk Lhawuk tä itiyej wichil tä i'pe honhat, lhäy'e laka nifwotas. 
Ilänhihena wet itäyhat. 

3Õ'womla lep'itseyhay wet wujla lenij tä najut, wet lew'oyis hätehlat iwoye tewok 
tä iläfwelche tä inukwe chenhas. 

4Nilhok m'ayhay tä iche pule wachuhihila, wet õ'käfwnhichela pule, hätehlat 
iwoye papel tä õ'käfwelche. Wet nilhok katetsel nemla isiche, hätehlat iwoye 
hal'ä w'ole tä tamchäy wet nichätchä. 

Lhawuk itasnhila Edom 

5Lhawuk lefwajnhat n'änhiyela tä ihi pule wet nichätla'pe Edom, häp wichi tä 
õ'länhen. 

6W'oyis lhäy'e n'ot'alhä ihichela Lhawuk lefwajnhat, hätehlat iwoye tson'atas 
lhäy'e kayla lhayis tä õ'länhen tä õyachaje Lhawuk. Tsi wujla lelänyaj tä Lhawuk 
iwohiyela tä ihi Bosra, häp honhat tä lhamya tä ihi Edom, wet wujla'pey Edom 
lhayis tä y'inhen. 

7Hätehlat iwoye itshätäy tä wus chik nichätche katsi, wet w'oyis ihlatpe laka 
honhat, wet n'ot'alhä lhayej holo. 

8Matche, häpkhila lewhäy tä Sión tamenej tä Dios iwohla lahayahlä häp wichi tä 
tatayhlä. 

9Tewok n'äyhäy tä ihi Edom ichalajichehena, wet holo nech'e häpkhila azufre, 
wet honhat y'uhihola, hätehlat iwoye honhat lhits'i chik y'uho. 

10Wet nilhok ifwalas wet nilhok honatsis tä y'uho t'at, wet tutsaj tälhihola. 
Ts'anisla, nemla wichi ihi yämthilek tiyäj'attsiy, wet ihit'ala katsik inukwe 
lhiptso. 

11Wok'o lhayis lhäy'e chilichuk, tsetwos lhäy'e ch'ustas, häpkhilek yen lew'eta. 
Lhawuk yenla häpeya honhat tä ts'anis t'at, niwohit m'ak chik ihihila. 

12Nemla iche reyes chik ihi, wet nilhokej niyatey tatäy t'at. 

13Wet lhamel lewukwey hon'al tä yelaj häpkhilek wuj chik ihi, wet amlhäj 
lhawayuk lhäy'e nawaj lhayis häpkhilek iche'pe hupuy tä atoschephä. Häpkhila 
honhat tä m'awo lhayis lew'et t'at, lhäy'e wänlhäs. 

14Wet siläktas hap'akhiyeja itshätäy iyhäj tä fwitses, wet ahät lhayis t'änhiyela 
iyhäj, wet ihichela ahät tä wuj tä tanhoch'ay chik ihihila wet ilunlhi t'at tä honatsi. 

15Wok'o iwohla lhupahi wet iwo lhich'ula yämthilek iwo lelesa wet t'uyehen. 
Häte iyhäjkottas lhaihutlawek tä ihi, elh tefwajpejni hap'akhiyeja elh tä lech'efwa. 

16Ukwe libro tä Lhawuk lhämet lehi wet ahyen wet lehanhiyeja. Tek tatäyhla elh 
tefwajni itshätäy tä oyämetso, ihichet'ala elh chik nip'akayej elh tä atsinha. Tsi 
lham t'at Dios tä lhämetej wet äp laka Espíritu t'at tä hip'ajtitwek lhamel. 

17Wet iyhäjpej tä w'enha lhamej itshupyeneje honhat lhip chik häpe yämthilek 
yen lew'eta pajla'tha tiyäj'attsiy. 

Isa 35 

Wichi tapinhiyela Jerusalén 

1-2Is chik iwo lakäjyaja ts'anis, häp honhat tä tamchäy. Is chik wuj lakäjyaj, wet is 
chik iche hal'äy tä wuj tä iwo lhawoya, wet ichoywethä tä iten letenek. Dios 
yämla isilataj, hätehlat iwoye chenhas tä ihi Líbano, wet wujla yachuyaj chik ihi, 

hätehlat iwoye Carmelo lhäy'e Sarón. Nilhokej wichi hiw'enla lewujyaj lhäy'e 
lesilatyaj häp n'amel Lhawuk Dios. 

3Khajyenhen wichi tä nitkhajayahen, wet neyhatchephä iyhäj tä y'enhen. 

4Ahuyej iyhäj tä nifwiyache katsi wet ok: “¡Akhajyenhen, yej noway! ¡Nek aka 
Dios yämthilek aifwayhthen, wet itasnhila atayhfwas, iwohla hayayejlä lhamel 
häp m'ak tä iwoye!” 

5Wet asnamis hiw'enhichehena honhat, wet ch'otech'ol iläthichehena honhat. 

6Wet tsufwlas tiyäjichephäla, hätehlat iwoye tson'a tä tiyäjphä, wet elh tä 
nämalhi nech'e lepak ihihila. Wet inät tälhihola ts'anis tä iläfwelchehen, 

7wet holotaj tä i'pe honhat wet äp chayo nech'e häpkhila inätw'et t'at, wet häp 
honhat tä tamchäy nech'e ts'ifwik lhayisilak ihi. Wet honhat tä m'awo lhayis ihi 
nech'e ihichela kanohis tä tälho, lhäy'e m'ak tä hätet iwoye fwuna. 

8Ihichela n'äyij tä õyenla lheya “N'äyij tä N'ot'amajchet.” Wet wichi tä kok'ayeje 
m'ak tä ni'isa ihanhiyejt'alak inukwe, wet wichi tä ch'isukwis inuhikwet'ala 
n'äyijtso. 

9Wet ihichet'ala itshätäy tä fwitses chik lhaitott'aynhiyela häp n'äyijtso. Mat häp 
wichi tä nem häpe n'okwenkay, häpkhilek inukwe chik tapile laka honhat. 

10Häp wichi tä Lhawuk ifwayhthen tapinhiyela Jerusalén, wet ichoyhlawethä tä 
lakäjyaj ihi. Wet lajit lepesa lakäjyaj, wet nemla iche lhafwyhayaj lhäy'e lelhaklis. 

Isa 36 

Senaquerib tiyäjo p'ante Judá 
(2 Rey 18.13-37; 2 Crón 32.1-19) 

1Ihi catorce nekchämis tä Ezequías niyatej p'ante Judá, wet Senaquerib tä Asiria 
laka rey nech'e tatayhlä nilhokej honhates tä takhajayhen tä ihi Judá, wet lhayen 
lewuka. 

2Wet ichene Ezequías häp leniyatfwa lhäy'e laka'tshayajwos tä takhajayhen tä 
lhamel tälhe Lakis tä ihoye Jerusalén yämthilek tatayhlä. Wet tä nichäte p'ante 
Jerusalén, takasitwhäye inät n'äyij tä tälhe n'opek tä i'pe honhat lhip tä atojphä, 
häp n'äyij tä tiyäje honhat lhip tä lewuk hin'o tä ilejen wesas. 

3Wet Eliaquim tä Hilcías lhäs, häp n'okawo tä niyatej rey lew'et, lham yik tä 
iyahinlä lhamel. Wet iyhäj tä yikche häpe Sebna tä n'olesaynekwo, lhäy'e Joa tä 
Asaf lhäs tä häpe elh tä silätwo tä ifwenhopej rey häp m'ayhay tä iche. 

4Wet Asiria laka rey niyatfwa ifwenho lhamel tä yok: –Asiria laka rey häpe t'at 
häp rey tä lewujyaj ihi. Wet ichene lhämet Ezequías tä yok, “Niwohit m'ak chik 
aisej tä otle t'un.” 

5Lhäme tä akhajyhayaj ihi yämthilek lewo aka'tshayaja wet lekalhihla m'ak tä 
lewoye. ¡Mat w'et ämtes t'at, lajit lahaya! Wet athana tä lefwetaj letatay n'ohlä, 
¿atsi elh tä lechaye chik tach'ot ame? 

6Ow'en tä lechaye Egipto. Mat Egipto hätet iwoye n'otsut tä kanohi tä wasi. Chik 
iche elh tä lhaithatpe, itshänho takwey wet tafwayhi. Häp tä Egipto laka rey 
iwoyeje nilhokej lhamel tä ichaye. 

7“Mat chik amel lefwelay n'oho tä lhok, Olhamel ochaye häp olhamel Owuk Dios, 
wet olham oyok, Ezequías iwasthiche p'ante häp diostso lew'etes tä ihi chenhas, 
lhäy'e laka altares. Wet ifwenho p'ante wichi tä ihi Judá lhäy'e tä ihi Jerusalén tä 
ne'tek ts'ilak altar tä ihi Jerusalén chik lhamel ihoye tä lhamel n'okwiyej diostso. 

8“¡Ezequías, lhek tetshan olhämet! ¡Päyne owuk, Asiria laka rey, tä matche tä 
akhajyhayaj ihi! Olham ow'enla amho dos mil yel'atas. ¡Is chik let'ukwe sip'äl 
yämthilek iche'pe! 

9¡Am tek lehanhiyeja lewoyneje chik lestun elh owuk kasip'äl, tej chik häpe elh tä 
w'et m'ayek t'at tä lajit lahaya! ¡Wet kamaj lechaye Egipto laka rey tä let'uhläk 
ichen ame yel'atas lhäy'e hin'ol tä iche'pe! 

10Wet ¿hä lhenek tek awuk dios lhämet n'oyej tä onäm tä ottayhlä wet owasthi 
aka honhatna? Häpe lham tä ifwelnaj n'oho wet yok, ¡Mäh hoye, wasthi 
honhattso!” 

11Wet Eliaquim, lhäy'e Sebna, lhäy'e Joa, tä lhamel iläte Asiria laka rey niyatfwa, 
wet lhamel nichulho tä yok: –Is chik am lewoye Arameo lhämet tä letahuy 
n'oyejen, tsi olhamel ohanej. Yej woye Hebreo lhämtes tä letahuy n'oyejen, tsi 
nilhokej wichi tä ikaphä tä i'pe n'olafwek tä tuntey ilät ame, lhamel tach'ahu ame. 

12Mat Asiria laka rey niyatfwa yok: –Kha, häpkhit'a awuk lhäy'e amel tä owuk 
ichenn'o amehen yämthilek oyäme tähesna. Häpe t'at wichi tä ikaphä, tsi lhamel 
tan'isla amejen tä letufwla y'amuk wet leyähiyeja ulhu. 

13Wet Senaquerib niyatfwa takasit wet yäm äytaji tä ifwitsenej tä t'än tä iwo 
Hebreo lhämeta tä yok: –Ch'ahuyaye rey tä lewujyaj ihi lhämet, häpe Asiria laka 
rey tä yok, 

14“Yej ch'anlhaye tä Ezequías ikan amejen. Tsi lham ihanhiyejt'a iwoyneje chik 
aifwayhat. 

15Yej woyaye tä Ezequías inityen amejen chik lechayaye häp awuk dios, wet chik 
ifwel amhomche tä yok, Matche tä Lhawuk Dios n'aifwayhthenla, wet hupuyna 
lham tek yachajiyela Asiria laka rey.” 

16“Yej ch'ahuyaye Ezequías. Tsi Asiria laka rey lhämet yok, Woyay atamseka 
n'ohlä wet a'achajay n'oye. Chik mälhyejtso, elh weihalhapej tufwila lechumet 
lhay wet iyähiyeja inät tä tälho lepek. 

17Wet onämla, ohänla amehen honhat tä hätet iwoye amel aka honhat tä trigo ihi 
lhäy'e uvas tä ihi, yämthilek amel lhenaylhi pan lhäy'e hat'es. 

18“Mat yej ch'ahuyaye Ezequías tä ikan amejen tä yäme tä yok, Häp Lhawuk tä 
n'aifwayhthenla. ¿Hä ichenaj elh dios lhayis tä tälhe honhat elh tä ifwayhatnaj 
n'oyej laka honhat? 

19¿Chip ihi Hamat laka dios lhäy'e Arpad laka dios? ¿Chip ihi Sefarvaim laka dios? 
¿Hä lhamel ifwayhatnaj n'oyej Samaria? 

20¿Atsi dios elh tä häpe tä ihi honhates iyhäj tä ifwayhat n'oyej laka honhat? ¿Hä 
atichunhayaj tä awuk dios ifwayhthila n'oyej Jerusalén?” 

21Mat wichi lhamel nichulhihot'a, yok tam, lhämet ihihit'a, tsi rey tä lhämet tä 
ne'tek lhamel nichulhaho. 

22Wet Eliaquim tä rey lakawo tä niyatej lew'et, lham hich'esajchehen lew'uyis tä 
letetnek tä wuj tä lelhakli ihi. Wet häte Sebna tä n'olesaynekwo hich'esajchehen 
lew'uyis, lhäy'e Joa tä häpe elh tä silätwo tä ifwenhopej rey häp m'ayhay tä iche. 
Wet lhamel ihoye rey Ezequías tä lhamel ifwenho m'ak tä Asiria laka rey niyatfwa 
lhämtes. 

Isa 37 

Rey Ezequías iwo chenekaye Isaías tä t'uhläk y'alhyene Lhawuk 
(2 Rey 19.1-7) 

1Täjp'ante rey Ezequías iläte täjtso, hich'esajche lew'uy wet taw'uyhi wesaj tä 
yelaj, letetnek tä lefwitajayaj ihi, wet ihochufwi Lhawuk Lew'et. 

2Wet t'äne Eliaquim, häp lakawo tä niyatej lew'et, lhäy'e Sebna tä n'olesaynekwo, 
lhäy'e sacerdotes tä thänhäy, tä nilhokej lhamel taw'uyhi wesaj tä yelaj, lhamel 
letetnek tä lefwitajayaj ihi. Wet ichene lhamel profeta Isaías tä Amoz lhäs, 

3wet lhamel ifwenho rey Ezequías lhämet tä yok: –Ifwalana olhamel olhakli ihi 
lhäy'e tä on'äfwlhi ihi. Häpe ifwala tä lhawit'äy ihi tä äytaj, tä hätet iwoye atsinha 
tä eyte iwohi lhäsa tä laj lakhajyhayaja. 

4Elat Lhawuk Dios tä n'ilataj pajche iläte lhämtes tä Asiria laka rey niyatfwa 
iwoye tä iläkwlhi, wet elat Lhawuk itihiyeja letasnhayaj häp lhämtestso tä iläte. 
Tä mälhyejtso, alhyene häp lhaka wichi tä iläyhen tä imälhehi. 

5Tä Isaías iläte rey lhämet tä ichene, 

6wet nichulho lakachenhay tä yok: –Fwenho amel awuk Ezequías häp Lhawuk 
lhämet tä yok, “Yej nowaye Asiria laka rey kawos lhämtes tä ni'isachehen tä 
itayhat n'oye tä iläkwlhin'o. 

7Wet lhek yahinya, olham owohit'ala letamseka, olhaklithiyejlhila m'ak chik 
ihanch'oye yämthilek yäple laka honhat, wet chik nichät kanhi, õ'länla.” 

Rey Senaquerib yachajo tä ichene lhämet tä äytajche Ezequías 

(2 Rey 19.8-13) 

8Wet Asiria laka rey niyatfwa ihanej tä lewuk rey yikch'oye Lakis. Tä mälhyejtso, 
leniyatfwa yikch'oye Jerusalén wet nilhoke lewuk rey tä iwo laka'tshayaja tä 
tatayhlä wichi tä ihi honhat tä lhey Pelaj. 

9Wet Asiria laka rey ilätch'oye tä Etiopía laka rey tä lhey Tirhaca ihoye yämthilek 
iwo laka'tshayaja tä tatayhlä häp lham. Wet yachajo tä Asiria laka rey ichene 
lesilätwos häp Judá laka rey Ezequías. Wet ifwenhomche lhamel tä yok: 

10–Fwenho Ezequías tä lhok, “Aka dios tä am lechaye ifwel amho tä yok, Jerusalén 
tek nichäthihola Asiria laka rey lakwey. Mat yej wahin amej chik ikan amej aka 
dios. 

11Am lehanej m'ak tä Asiria laka reyes iwoye tä iwasthiche ilhokej honhates tä 
lhamel tiyäjo. ¿Hä am lefwetaj letafwayhla? 

12Häp dios lhayis tä ihi honhates iyhäj, ¿hä ifwayhthen p'ante hupuy tä Asiria laka 
rey lechätilis iwasthiche? ¿Häp honhates tä Gozán, Harán, Resef, lhäy'e p'ante 
wichi tä ihi Bet-edén tä lhamel yen lew'eta hupuy tä lhey Telasar? 

13¿Chip ihi Hamat laka rey, lhäy'e Arpad laka rey, lhäy'e Sefarvaim laka rey, lhäy'e 
Hena laka rey, lhäy'e Iva laka rey? ¡Oyok, nemhit ichehen lhamel, nofwej!” 

Ezequías iwo t'alhyaja 
(2 Rey 19.14-19) 

14Wet rey Ezequías tachuma carta tä silätwos hiw'enho, wet iyahyen. Wet ihoye 
Lhawuk Lew'et, wet hich'enhi carta, itihi tä Lhawuk tatache. 

15Wet iwo t'alhyaja tä t'alhe Lhawuk wet yok: 

16–Iwuk tä lajit atumfwaya, Israel laka Dios tä aniyatyaj i'pe m'ayhay tä lhafwis 
ihi, ts'ilak am tä Alewuk nilhokej n'oniyatyajay tä i'pe honhat. Am tä lhenlhi pule 
lhäy'e honhat. 

17Lhek tetshan, Iwuk, wet ch'ahuye. Fwoyenchehen atey, Iwuk, wet yahin. 
Ch'ahuye Senaquerib lhämtes tä ichen n'oye tä itayhat ame tä iläkwlhi Dios tä 
n'ilataj. 

18“Iwuk, matche tä Asiria laka reyes iwasthiche nilhokej honhates, 

19wet lhamel hip'ohen laka dios lhayis, ithatho itäj, tsi matche tä häpkhihent'a 
dios lhayis, mat häpe m'ayhay tä hin'o tä takwey lhenek, hal'ä wok tunte. Häp tä 
tamenej tä lhamel iwasthiche. 

20Athana, Iwuk Dios, fwayhat n'oyejen Asirio lhayis lakhajyhayaj, yämthilek 
nilhokej wichi tä i'pe honhat ihanej tä ts'ilak am, Iwuk, tä ahäpe Dios.” 

Isaías iwo siläta tä rey Senaquerib lewit'äy ihihla 
(2 Rey 19.20-34) 

21Wet Isaías tä Amoz lhäs ichene lhämet rey Ezequías tä yok: –Lhawuk, Israel 
laka Dios, lhämet yok, “Olham oläte alhyaj tä lewoyene tä lhämeje Asiria laka rey 
Senaquerib. 

22Wet athana olham tä ohäpe Awuk Dios oyok, “Senaquerib, Jerusalén hätet 
iwoye atsinha lhutsha tä t'ischeylhi amej. Ilanlhi lhetek tä ailäkwlhi tä lhekch'oye. 

23¿Atsi tä häpe tä leläkwlhi wet lekachuye? ¿Atsi tä häpe tä letayhte ämtes tä 
äytaji wet alechäjlhi tä leyahin? ¡Letatayhlä Israel laka Dios tä T'amajchet! 

24Häpe tä lechene asilätwos tä leläkwlhin'o tä lhok, Oho'pe chenhas tä lhäy'e lhip 
tä atoschephä tä ihi Líbano tä oyikche wujpe kaletas tä oka'tshayajchal. Wet tä 
onchät kaphä, oyisthen pänhichetek tä nem koyhyaj tä atoschephä, lhäy'e pino 
lhayis tä matche tä isis, yäk onchäte lhip tä lhäy'e lhip tä atofwe, lhäy'e tayhi tä 
hätet iwoye honhat tä n'olafwek ihi. 

25Ohoye honhates tä w'enha lhamej wet otij chowej. Oyenlhi opek wet oyäyej inät 
tä tälho. Wet nilhokej tewok lhayis tä ihi Egipto tä oy'uytho opach'ol yäk y'imche. 

26“¿Mat hä kahanayej tä olham tä ohäpe Dios tä matche tä otichunhayaj tä lewoye 
m'ayhayna? Wet athana oyäm matche. Häp tä tamenej tä am lewasthiche hupuy 
tä takhajayhen wet lhene n'oskonkay tä wus. 

27Wet wichi tä ihi hupuy noj lakhajyhayaj, wet wuj tä lhamel nowayhen wet 
n'äfwenhen, hätet iwoye hon'al tä i'pe honhat lhäy'e hupitas tä w'atshan, mälhyej 
hon'al tä lhaichihelit tä tälhpe n'owukwe wet yafwthi tä chayohi hip'ohen yäk 
tamchäyhen. 

28Olham Dios ohanej nilhokej m'ak tä lewoye. Ohanej ihi lhip tä lehoye, lhäy'e tä 
lhehi haw'et. Olham ohanej tä am letawäkwäy n'oye. 

29Wet tä ohanej tä afwitsaj wet alechäjlhi, wet otihihla chinaj anhus, owohla 
lheleya, wet owohla t'aka ayhi, wet oyachajila amche han'äyijnaj letälhche.” 

30Wet Isaías ifwenho rey Ezequías tä yok: “Häpe täjna letetnek m'ayhay tä 
ihichela: Tä nekchämna lhäy'e chik nekchäm elh tä amel letufwayhla m'ak tä 
inuphä tä tälhpe honhat. Mat chik nichäte tres nekchämis, nech'e iwohiyela chik 
amel letutcheyhen wet lelanhihla yachuyaj lhay, wet lethatlahchä uva lhiley wet 
letufwayhla lhay. 

31Häp wichi tä imälhehi Judá tä iläyhen, lhamel hätehlat iwoye hal'äy tä w'atshan, 
wet iwohla lefwettsila'pe honhat wet iwohla lhaya. 

32Tsi ihichela wichi tä ihi Jerusalén tä tafwayhen, lhäy'e tä ihi chenaj tä Sión. 
Lhawuk tä lajit letumfwaya lhaikhajyenla wet iwohiyela tähestso. 

33“Häpe täjtso Lhawuk lhämet tä yämeje Asiria laka rey tä yok, Iwohiyet'a chik 
tiyäjo hupuy tä Jerusalén. Iwohiyet'a chik tiyäj hätefwajni lech'äha. Iwohiyet'a 
chik itihlä laka'tshayajp'ot tä tatayhlä Jerusalén, wet iwohiyet'a chik yenlhi 
t'äsawet yämthilek isakane. 

34Wet yäpnhichela t'at len'äyijnaj tälhche tä yikhila, tiyäjihot'ala häp hupuyna. 
Olham tä ohäpe Awuk Dios tä olhämet täja. 

35Olham ot'uhiyela hupuyna wet ofwayhthila, häp ohumnhayaj tä otiyej okawo 
David tä tamenej, wet lhäy'e olham owujyaj tä tamenej.” 

Rey Senaquerib lewit'äy 
(2 Rey 19.35-37) 

36Wet honatsitso Lhawuk laka ángel ihoye lhip tä Asirio lhayis lhaihuthiwek wet 
ilänhen ciento ochenta y cinco mil (185.000). Wet tä ifwala inuphä, lep'itseyhay 
i'pe honhat. 

37Wet Asiria laka rey Senaquerib yik, ineyhatphä lew'et wet yäple laka honhat tä 
lhey Nínive. 

38Wet iche p'ante ifwala tä Senaquerib ihi len'okhayajw'et tä n'okwiyej laka dios 
tä lhey Nisroc. Wet leles Adramelec lhäy'e Sareser lhamel ihoye wet ilän lajcha. 
Wet lhamel yikhen, inukwe alhoho tä ihoye honhat tä Ararat. Wet Senaquerib 
lhäs tä lhey Esarhadón tä icheyäjo leniyatyajw'et. 

Isa 38 

Ezequías t'inhayaj ihi mat Dios ichesat 
(2 Rey 20.1-11; 2 Crón 32.24-26) 

1Häp ifwalastso t'inhayaj ihi rey Ezequías, imä katsi wet eyte y'inhi. Wet profeta 
Isaías tä Amoz lhäs ihoye wet tahuyej tä yok: –Häp Lhawuk lhämet yok, “Kanchä 
haw'et lhäy'e m'ayhay tä ihi. Tsi let'inla, lechesit'ala.” 

2Wet Ezequías itilhkathi tate'pe, itayhte hup lhip tä iwo t'alhyaja wet yok: 

3–Iwuk, olhaip'altsen ame chik ahuseklä m'ak tä owoyepej. Ts'ilak am tä on'okwi 
amej wet owoyepej m'ak tä am lehuminche. Wet Ezequías wuj tä tafwlhi. 

4-5Wet Lhawuk ne'tek Isaías ihoye Ezequías yämthilek ifwenho tä yok: –Lhawuk 
tä achäti David laka Dios yok, Oläte alhyaj wet ow'en tä letafwlhi. Ow'enla amho 
quince nekchämis iyhäj häp haw'atshancheyaj. 

6Wet am lhäy'e hupuyna tä Jerusalén ofwayhthiyeja Asiria laka rey, wet 
ot'uhiyela häp hupuyna. 

21 Wet Isaías tahuyej niyat lakawos wet yok: –Chofwaji higos wet pen. Hän 
alhoho, ti'pe rey t'isan lhip tä t'inhayaj ihi, häpkhilek iches. 

22Wet Ezequías tay'ätshane Isaías wet yok: –¿Atsi letetnek tä Lhawuk ihanthila 
n'oyej tä kalelhäj tä yachajo tä ohohiyela Lew'et? 

7Isaías nichulho wet yok: –Häp täja Lhawuk letetnek tä ipäynhila ame yämthilek 
lehanej tä yämla matche lhämetne ofwel amho. 

8N'ot'äsawet p'ante rey Acaz lhenek, lehupel lhayachajihena. Wet matche t'at, 
lehupel lhayachajen. 

Ezequías letenek 

9Tä Judá laka rey Ezequías iches, yenlhi letenekna, yok: 

10Olham pajche otichunhayaj tä oyok, Oy'inhila tä kamaj n'am ch'ut. Ofwitla 
okapes wet otiyäjiyela n'ot'ilek niyatyaj. 

11Otichunhayaj yok, Nemla ow'en Lhawuk honhatena, wet äp nemhit ow'enla elh 
chik häpe häp wichi tä ichena. 

12Ohusek lew'et tä häpe ot'isan noj, wasi, hätet iwoye tson'ataswo huplawet. 
Ow'atshancheyaj hätet iwoye niyäkfwaj tä hiy'es tä õyenlhi. Tä ifwala, tä honatsi, 
wuj oteläythayaj tä lew'en n'oho. 

13Tä honatsi ot'änlhi t'at tä olhailät, hätet iwoyek t'owalhaj chik inäksen olhiley. 
Tä ifwala, tä honatsi, wuj oteläythayaj tä lew'en n'oho. 

14Ohätet iwoye afwenche tä y'iplhi t'at, Olhaknhayaj tum at n'oye, ohätet iwoye 
hokwinaj tä y'iplhi. Ottelhoy y'ilejiche tä pitaj tä oyahin puleye. ¡Iwuk, olhakli ihi, 
ch'ot n'oye! 

15Mat laha ihihit'a olhämet tä owoyeje, tsi lham t'at tä iwoyej n'oye täjtso. Nemhit 
nahati ilänn'o tä wuj tä ohusek nilhak'alhi. 

16Iwuk, nilhokej tähestso iwot lew'atshancheyaja wichi. Wet äp häp tä ohusek 
takhajayej t'at, tsi am lenachaj n'oye ow'atshancheyaj wet leläyit'atn'o. 

17Wet athana otamsek ihi, nemhit häpe ofwitajayaj. Tä lehuminn'o, let'amaj 
n'oyej wet onchäthiyet'a chowej tä n'otäyhyaj, tsi letäyhat n'oyej nilhokej 
och'isukyajay. 

18N'op'itseyhay ihanhiyejt'a iwoyneje chik akäjlhi amej. Wichi tä pajche ileyejen 
honhat ihanhiyejt'a iwoyneje chik aiwujyen. Lhamel tä tiyäjche chowej tä 
ihonhatch'oye, leniwhayaj ihihit'ahlä ahumnhayaj. 

19Tajlhama wichi tä iläyhen häp tä aiwujyen, mälhyej tä olham owoye ifwalana. 
Hin'ol ifwenhomche leles tä am ahäpe Dios tä lehumnhayaj ihi. 

20Lhawuk ikana yämthilek ifwayhatn'o. N'atchuma lhaka arpas wet 
n'achoywethä nilhokej ifwalas tä y'aläyhen tä y'echufwi Lhawuk Lew'et. 

Isa 39 

Rey Ezequías tachumlä Babilonia laka rey lakachenhay 
(2 Rey 20.12-19; 2 Crón 32.31) 

1Häpe p'ante lewhäytso tä rey tä lhey Merodac-baladán tä Baladán lhäs tä 
Babilonia laka rey, lham ihanej tä Ezequías t'inhayaj ihi wet äp iches. Wet häp tä 
ichene lesilätwos, lhäy'e laka cartas, lhäy'e t'awayhat. 

2Wet Ezequías akäjejlhi tä hiw'en lhamel. Wet ipäyne nilhokej m'ak tä hiw'en tä 
laha ihi, plata lhäy'e oro, lhäy'e lakacha tä lenij akäjche, lhäy'e aceite tä laha ihi, 

lhäy'e takwelheley, lhäy'e nilhokej m'ak tä lakäywet. Niwohit m'ak chik 
nipäynaye. Nilhokej m'ak tä ipäyne, lhäy'e m'ak tä hiw'en tä ihi leniyatyajw'et 
lhäy'e tä ihi nilhokej laka honhat. 

3Wet profeta Isaías ihoye rey Ezequías wet tay'ätshane p'ante tä yok: –¿Atsi 
honhat tä tälhe hin'ol tä iho ame, wet atsi m'ak tä lhamel ifwel amho? Wet 
Ezequías nichulho tä yok: –Lhamel tälhe Babilonia, honhat tä atofwe. 

4Wet Isaías tay'ätshane tä yok: –¿Atsi m'ak tä lhamel hiw'en tä ihi aniyatyajw'et? 
Wet Ezequías nichulho tä yok: –Lhamel hiw'en nilhokej m'ayhay tä ichufwi ow'et. 
Niwohit m'ak chik imälhehi tä lhamel niw'ena. Nilhokej m'ak tä ot'amajej tä 
lhamel hiw'en. 

5Wet Isaías tahuyej Ezequías tä yok: –Lhek ch'ahuye Lhawuk tä laj letumfwaya 
lhämet tä yok, 

6“Ihichela ifwala tä õ'chäjiyela Babilonia nilhokej m'ayhay tä lew'en tä ihi 
aniyatyajw'et, lhäy'e nilhokej m'ayhay tä achätilis t'amajej yäk ifwalasna. Wet tek 
wohla m'ak chik imälhe kana. 

7Wet elhpej amel ales tä hin'ol tä tälh ame, õ'hänhiyela Babilonia wet 
õ'lanhihichela lechänsilis, wet Babilonia laka niyat yenla lakawosa.” 

8Wet Ezequías nichulho Isaías tä yok: –Häp Lhawuk lhämet tä lechäj n'oye is 
alhoho. Chik kamaj oläy, elat letamsek ihi honhat wet laj lewit'äya. 

Isa 40 

Lhawuk hip'altsen Jerusalén 

1“Khajyen oka wichi, khajyen lehusey”, yokwe lhaka Dios. 

2“Äm is ämtes tä lhämhoplhi Jerusalén. Fwenho tä noj tä wichi tä w'enhache 
lhamej yäm äytajche lechumyaj häp oka wichi. Pajche iwo lahaya m'ak tä ni'isa 
wet noj letes, tsi lhamel pajche ikatej otasnhayaj tä wuj tä lech'isukyajay 
tamenej.” 

3Pitsaje hin'o lechos tä t'än tä yok: “Waklhatache Lhawuk len'äyij tä inukwe 
ts'anis. Enhoplhi lhaka Dios n'äyij tä tuntey tä tsajche tä inukwe honhat tä wichi 
newahi. 

4Pothomche tä pitosomche, ayhatchehchä chenhas tä atoschephä, lhäy'e honhat 
lhipey tä takotsochephä, häpkhilek w'awulhchä. 

5Wet chik mälhyejtso, Lhawuk hin'älthila lewujyaj wet nilhokhiyeja wichi tä 
hiw'enla.” Lhawuk lham t'at tä iwoyetso. 

6Iche n'opak tä yok, “Än.” Wet olham oty'ätshane tä oyok, “¿Chi owoye tä ot'än?” 
Wet lham yok, “Okwe, Nilhokej hin'ol hätet iwoye hon'al, wet len'ohyajay hätet 
iwoye hal'ä lhawo. 

7Hon'al tamchäy wet lhawo natchä tä Lhawuk laka yafwthitaj inu'pe. Matche tä 
wichi hätet iwoye hon'al. 

8Tä tamchäy hon'al, wet lhawo natchä, mat häp lhaka Dios lhämet tatäyhit'a 
pajla'tha tiyäj'attsiy.” 

9Am tä lefwenho Sión häp n'osilätyaj tä is, ho'pe chenaj tä atojphä wet fwitsenej 
tä let'än. Am tä lewo silätayej Jerusalén häp m'ak tä is, fwitsenej achos, yej 
noway. Wo siläta honhates tä ihi Judá, is chik lhok, “¡Lhek yahinlä aka Dios!” 

10Nek Lhawuk Dios tä lakhajyhayaj ihi wet tiyäjo leniyatyaj, wet inachaj laka 
wichi tä pajche ifwayhat. 

11Hätet iwoye tson'ataswo tä t'uyehen leläy, wet ineyhatchephä tson'atas les wet 
tatsufwelej tä ichäj, wet t'uyehen tson'atas lakolis. 

Lhawuk Dios lewujyaj 

12¿Atsi tä hiw'awlhatho takwech'o häp lewomekitaj, wet hiw'awlhatej lefwus häp 
pule lhayis? ¿Wet atsi tä iwo kaw'awlhanhatayej holo wok chenhas? 

13¿Wet atsi tä itetshan m'ak tä iwoye häp Lhawuk, wok ichufwenej m'ak tä is chik 
iwoye? 

14¿Atsi tä yämhoplhi yämthilek letäfwnhayaj ihi? ¿Atsi tä ichufwenej yämthilek is 
alhoho lakalelhthayaj? ¿Atsi tä ichufwenej lehanyaj? 

15Nilhok wichi tä i'pe honhat, tä ihi tä Dios tatache hätet iwoye inät tä nitsäyhchä 
tä yok käm, hätet iwoye honhat mok tä i'pe n'okaw'awlhanthi, wet lhiletas hätet 
iwoye holo sajyhi tä lhämsaj. 

16Itshätäy tä ihi chenhas Líbano w'awulhiyejt'a yämthilek õ'länhen tä õyen 
n'okhayajayej Lhawuk. Häte hal'äy tä n'olhetes w'awulhiyejt'a. 

17Nilhok wichi tä i'pe honhat inuhit'a'pe Dios, wet mälhyet iwoye m'ak chik 
newache. 

18¿Atsi m'ak tä letech'aynej Dios, wok atsi n'ocheyä tä lhäme tä w'awulhi Dios? 

19Häpet n'ocheyä, hin'o t'at tä lhenek, wet elh yenlhi plata tä yen cadenasa wet 
y'ilenejlhi oro. 

20Hin'o tä yenlhi n'ocheyä tachumat hal'ä tä t'un, wet t'ukwe elh tä lehusek ihi 
yämthilek yäm t'unhi wet tek nichät kanhi. 

Lhawuk Dios lakhajyhayaj 

21¿Hä amel lehanhiyejt'a wet leläthiyet'a? ¿Hä tek õ'fwel p'ante amhohen tälhe tä 
iwo tesa? ¿Hä lehanhiyejt'a tä Dios yenlhi p'ante honhat? 

22Lham t'at tä leniyatyaj i'pe pule tä honhat ichufwi, wet hiw'en wichi tä hätet 
iwoye pänä lhayis. Wet lham t'at tä hich'enhi pule hätet iwoye wesaj, wok hätet 
iwoye carpa tä õhch'enhi tä õyen wukweya. 

23Yen häpeya m'ak tä lajit lahaya häp hin'ol tä n'owustas, wet itäyhat niyatey tä 
i'pe honhat. 

24Hätet iwoye n'okäs tä õ'tihchä. Tä kamaj tek atoschehchä lefwettsil tä tiyäjo 
honhat, wet Dios leyalh inu'pe lhamel, wet yofwajkwet tamchäy t'at, wet 
yafwthitaj tä äytaji ichäj, mälhyej chik huphas. 

25Dios tä N'ot'amajchet yok: “¿Atsi elh tä amel letech'ayen n'oyej? ¿Atsi elh tä 
häte iwoye olham?” 

26Lhek yahinay puleye, ¿Atsi elh tä lhenek nilhokej katetsel? Häp elh tä 
hiw'enhatejen elhpej m'ak tä häpe wet iwo lheyisa. Häp elhtso wuj tä 
lakhajyhayaj ihi wet niwohit elh lhamel chik tatäy. 

27Jacob kawichi Israel lhayis, ¿chipte tä lefwetajay Dios aknitetshana wet 
lhoyaykwe: “Lhawuk tek t'uhläk tach'ot n'amehen, Dios tek iwatlä n'amel”? 

28¿Hä lehanhiyejt'a wet leläthiyet'a? Lhawuk häpe Dios tä n'ilataj, wet lhenek 
imälhewek honhat. Ihanhiyejt'a chik yok, “Oy'el”, wet lepes ihichet'a lehanyaj. 

29Lham ikhajyen hin'o tä y'el, y'isej lhip lakhajyhayaj häp hin'o tä nitkhajaya. 

30Mamses ihanej tä y'enhen, wet hin'ol tä takhajayhen ihanej tä nichätche katsi. 

31Mat häp wichi tä t'ekhaye Lhawuk, tek tatäyhla lakhajyhayaj, wet ihanhiyeja 
chik wey'ä, hätehlat iwoye iyhäjkottaj. Chik inukwe len'äyij wok inukwe alhoho, 
mat tek y'enhen. 

Isa 41 

Lhawuk ifwenho Israel lhayis tä lham ifwayhthila 
1Lhawuk yok: “Woyay atamsekisa wet ch'ahuyay n'oye, nilhokej amel tä lheyaype 
honhat. Akhajyenhen wet hoyay n'oye yämthilek y'ämejwethä m'ayhay. 
N'alhaihutwek häpkhilek kalelhäj elh tä lhämet matche. 

2¿Atsi tä ikhajyen häp niyat tä lew'et honhat tä ifwala tälhche yämthilek ikalhipej 
letayhfwas? ¿Wet atsi tä ikhajyen yämthilek ikalhi honhates lhäy'e wichi tä 
ihiche, wet niyatey lewuk t'at, wet iwastejiche lefwajnhat lhäy'e lech'ähal, wet 
ifwtsatkatpe honhat häp wichi? 

3¿Wet atsi tä tach'ote tä takähännhej lhamel, wet newache lewit'äyhyaj, wet 
iläfwel, mälhyej chik wey'ä'pe honhat? 

4¿Atsi tä iwoye täjtso? ¿Wet atsi tä t'äne wichi tälhe tä nech'enyaya? Oyok, olham 
t'at, tä ohäpe Awuk Dios, ihichet'a elh. Olham ohäpe Elh tä ichun wet ohäpkhila 
Elh tä lepes.” 

5Wichi tä ihiche honhates, wuj tä lhamel nowaye tä hiw'en, wet imälhewek 
honhat tä w'ahuye, wet wichi lhaip'ajtitwek wet nämhen. 

6Wet elh tä yenwethä n'ocheyälis, hich'atlhayejlhi elh wet yok, “Akhajyen.” 

7Wet elh tä yen chumeta hal'äy wet yenwethä n'ocheyälis, hich'atlhayejlhi elh tä 
yenwethä m'ayhay tä oro, wet elh tä iphutyenche'pe m'ayhay tahuyej elh tä ikäji 
chinaj tä iti'pe lakäjnhawet, wet yok: “Matche tä is, satwek m'ak tä lhenlhi.” Wet 
nech'e hit'unthi n'ocheyä wet ikäjejo clavos yämthilek nichäta kanhi. 

8“Mat amel tä ahäpehen okawos Israel lhayis, amel t'at tä ottshupihte amehen, 
wet ahäpehen t'at leles häp okalay'i Abraham. 

9Olham tä otonphä amel tä letälhaye lepes honhat, wet ot'än amehen tä lheyayhi 
lhip tä wuj tä atofwe wet oyok, Ahäpe okawos, olham tä ottshupi amehen wet 
oay'ulhanhit'a. 

10Yej nowayhen, tsi oi'amejen. Yej lhak'alwethä, tsi ohäpe aka Dios. Ow'en 
amhohen akhajyhayajay, otch'ot amehen wet otsok amejen otkwey tä takhajay. 

11Nilhokej wichi tä n'äyi amhohen len'äfwlhi ihiyeja, w'et m'ayhayla t'at. Lhamel 
tä tatay ahilä nofwiyeja, nemla ichehen. 

12Lefwetajla let'ukwe atayhfwas, mat lelhokhiyet'ala. Wichi tä iwo ka'tshayaja 
amejen hätehlat iwoyek newache. 

13Tsi olham tä ohäpe Awuk Dios otsok t'at akwey wet oyok, Yej nowayhen, 
otch'ot amehen. 

14“Jacob kawichi Israel tä ahäpe wichi tä niwuja wet akhajyhayaj ihihit'a, yej 
nowayhen, olham t'at tä otch'ot amehen”, yokwe Lhawuk, Afwayhthi, Israel laka 
Dios tä T'amajchet. 

15“Oayen häpeya osapkanhatcha tä nech'ayek wet äp y'uyhen, wet lesapla'pe 
chenhas wet lhenla holoya, wet letech'aynhiyeja hal'ä w'oley tä tamchäy häp 
chenhas tä ni'tosachephä. 

16Letsäyhiphäla wet yafwthitaj ichäjla wet ifwtsatkatla'pe honhat. Wet chik 
mälhhiyejatso, lewohla akäjyaja n'oyej tä ohäpe Awuk Dios, wet lewujyenlan'o tä 
ohäpe Dios tä Israel T'amajchet. 

17“Wichi tä niw'ena m'ayek wet newache m'ak chik isej, lhamel fwetaj t'ukwe inät 
mat nilhokhiyet'a, wet wuj tä tamchäy lepänhi tä ichimhen. Mat olham tä ohäpe 
wichi Lewuk otch'othiyela lhamel. Olham, Israel laka Dios, olehiyejt'ala lhamel. 

18Otälhthihola tewok lhayis häp chenhas tä ts'anis, wet ts'ifwik lhayis ihihila 
lakawayhil. Oyenla inätw'etesa ts'anis, wet otihihila inät n'äyhäy häp honhat tä 
tamchäy, 

19wet pänhichetek lhayis lhäy'e hal'äy tä wus tä lehupelis ihi, lhaichihelthihena tä 
ihi honhat tä ts'anis. 

20Häpkhilek wichi hiw'en wet ihanej wet yen tichunhayaja tä olham Dios, Israel 
T'amajchet, häp tä olhenek.” 

Lhawuk tatayhlä dios lhayis tä kamatachehen 

21Dios tä Israel laka Niyat yok: “Lhuyay, n'ocheyälis, fwel n'oho ämet chik matche 
yämthilek aisej. Chik iche m'ak chik lhäme tä is alhoho, lhek päyen n'oye. 

22Hoyay alhoho, woyay siläta n'oyejen m'ak tä tatay alhoho, wet íthat n'ohohen 
m'ayhay tä tajyäme, häpkhilek olhamel otch'ahuye. Fwel n'ohohen m'ayhay tä 
ihichela, häpkhilek olhamel ohanej m'ak tä mälhhiyeja. 

23Hanhat n'oyejen m'ayhay tä tatay alhoho, häpkhilek olhamel ow'en tä matche, 
ahäpehen t'at dios lhayis. Woye m'ak tä lekalhi, m'ak tä is wok ni'isa, enlhi m'ak 
tä istun n'ohen, häpkhilek olhamel wuj tä onowaye. 

24Mat oyok, ¡niwohit m'ak chik ahäpehen, wet niwohit m'ak chik lehanej 
lewoyneje chik lhenlhi! Wet wichi tä tatshupi amehen lhayen at häpeya 
n'ot'ulhnhay. 

Lhawuk ikhajyenla rey Ciro yämthilek ikalhi letayhfwas 

25“Olham okhajyen hin'o tä ihi honhat lhip tä ifwala tälhche. Ot'äne, owo lheya, 
wet nek tä tälhe honhat lhip tä tafwojhiye, wet t'äsihila niyatey hätehlat iwoye 
iyhät. Hätehlat iwoye hin'o tä yenwethä m'ayhay tä iyhät wet t'äsi iyhät. 

26¿Atsi tä yen silätyaja täjtso häp ifwalas tä tajyämetso, yämthilek y'ahanej? 
¿Wok atsi tä yen p'ante silätyaja yämthilek y'ok, Matche m'ak tä yen lhämeta? 
Ihichet'a elh amel tä ahäpehen dios tä n'otkwey lhenhay chik lhen asilätyaja. 
Ihichet'a elh chik wichi iläte tä yen lhämeta. 

27Mat olham tä owo silätayej Sión tälhe tä pajchey, wet olham t'at tä ochenehte 
oka silätwo häp Jerusalén, yämthilek ifwenho tä wichi tä lew'et Jerusalén 
nämhihena'thahya. 

28Mat ow'enhit'a elh chik häpe dios lhayis, wet tä oty'ätshanej m'ayhayna, 
ihichet'a elh chik nichulh n'oho wok ifwel n'oho m'ayek. 

29Elh tefwajpejni lhamel niwohit m'ak chik häpe, niwohit m'ak chik ihanej 
iwoyneje chik yenlhi, tsi niwohit m'ak chik ihiche. 

Isa 42 

Lhawuk lakawo 

1“Lhek yahinya okawo tä olham owo lakhajyhayaja. Häpe elh tä ottshupiye wet 
okäjejlhi. Oti'pe oka Espíritu, wet ichätyenhiyela wichi tä ihiche honhates häp 
m'ak tä is alhoho. 

2T'änhit'ala wet tek ifwitsenhiyeja lechos, wet tek ilätyenhiyejela lhämet wichi tä 
iche hup kawayhil. 

3Inäk'äsit'ala kanohi tä ipofwokwe, wet nitäyijlhahiyela n'ochäk tä eyte y'omhi, 
wet matche tä ichätyenhiyela wichi m'ak tä is alhoho. 

4Y'enhit'ala wet nofwit'ala lakhajyhayaj, yämthilek kalelhäj tä m'ak tä is alhoho 
iwo w'etahi honhat. Wet wichi tä ihiche honhates iwatlahläk ihanej 
lechufwenyajay.” 

5Dios Lhawuk, häp lham tä yenlhi pule wet yäm tsajo, wet lham tä lhenek honhat 
lhäy'e m'ayhay tä lhaichihelit tä tälho, wet iwo lew'atshancheyaja häp wichi tä 
ihi, wet iwo leyalha. Wet tahuyej lakawo wet yok: 

6“Ohäpe Awuk Dios, ot'än ame yämthilek lechätyene honhat häp m'ak tä is 
alhoho. Wet otsok akwey, ot'amaj amej, wet oayenla lewoya häp olhämet tä 
ot'untejche wichi tä ihiche honhatil, wet ahäpkhila wichi laka isi. 

7Lew'enyenhichehena honhat asnamis, wet letonhichephäla wichi tä ihi 
n'op'onthi, häp lhamel tä õhp'ohiche tä ihi honatsi. 

8“Ohäpe Awuk Dios, häp täjtso olhey. Wet tek owahnhiyeja wichi chik iwujyenej 
owujyaj häp dios tä takwey lhenek, wet ow'enhihot'ala n'ocheyä chik häpe 
yämthilek lewujyaj ihi. 

9Lhek yahinay tä lhayäm matchehen häp m'ayhay tä pajche oyen silätyaja. Wet 
athana owo siläta amejen m'ayhay tä ihichela. Tä kamaj nin'äla, olham t'at tä owo 
siläta amejen.” 

N'otenek tä õ'wujyenej Dios tä lakhajyhayaj ifwayhat wichi 

10Tenay n'otenek tä nech'ayek tä lewunitay Lhawuk. Amel tä lheyayhiche 
honhates tä atosehen, wunitay. Häte amel tä lenukwe lewomekitaj, lhäy'e 
itshätäy tä ihi, lhäy'e honhates tä iche lhipey, lhäy'e amel tä haw'etes 
honhatestso, wunitay häp Lhawuk. 

11Is chik ts'anis iwo lakäjyaja, lhäy'e hupuy tä iche ts'anis, lhäy'e Kedar lhayis 
lew'etes. Is chik wichi tä ihi Sela iten n'otenek tä lakäjyaj, is chik ifwitsenej 
lechoslis tä tumpe chenhas. 

12Is chik iwujyen Lhawuk wet yen lhämeta lewujyaj chik lhamel ihiche honhates 
tä atosehen. 

13Lhawuk hätehlat iwoye hin'o tä takhajay, ifwitsenhiyeja laka'tshayaj. Hätehlat 
iwoye hin'o tä ihi n'oka'tshayaj, ifwitsenhiyeja lechos wet ikalhihila letayhfwas. 

14Lhawuk yok: “Pitaj lewhäy tä n'am tahuy, oyok tam wet owo otamseka. Mat 
athana ot'änla, ohätehlat woye atsinha tä iwo lhäsa, wuj tä äytaj wet leyalh 
ithatphäpej. 

15Owasthihila chenhas wet oyämla tamchäy m'ayhay tä ihiche, wet oy'imhatla 
tewok lhayis lhäy'e inätw'etes. 

16Ohänhichela asnamis häp n'äyhäy tä nitäfwelachehen p'ante. Oyenla isiya häp 
honatsi tä ihi tä lhamel tatache, wet oy'ayhthichelahchä honhat lhipey tä 
takotsochephä, häpkhilek w'awulhchä. M'ayhayna kalelhäj tä owohiyela. 

17Wet wichi tä t'ekhaye n'ocheyälis wet yok, Ahäpe olhamel oka dios lhayis, 
lhamel len'äfwlhi ihiyeja wet yikhen. 

Israel häpe wichi tä ch'otech'ol wet asnamis t'at 

18“Ch'otech'ol, ch'ahuyay n'oye. Asnamis, yahin wet tetshan. 

19¿Atsi tä matche tä asnamis wet ch'otech'ol? Häpe t'at okawos, lhamel tä oyen 
oka silätwosa. Ihichet'a iyhäj tä matche tä asnamis chik häte iwoye okawos tä oka 
silätwos. 

20Hiw'en wujpe m'ayhay mat itetshanhit'a. Ilätche honhat mat tek tach'ahulhi.” 

21Lhawuk tä häpe Dios tä le'isyaj ihi, t'uhläk iwunit lechufwenyajay. 

22Matkat wichina häpe wichi tä õt'etane lakäywet wet õ'soyej, wet õhp'ohiche 
wet õyäythen. Õyen kwenkaya wet nehit katsik ifwayhthen, õ'chäj lhamel wet 
nehit katsik yok: “Nachaj alhoho lhamel.” 

23¿Mat atsi elh amel chik tach'ahuhiyela olhämetna? ¿Wet atsi elh tä t'uhläk 
tach'ahuye m'ak tä ihichela? 

24¿Atsi tä iwahin Israel, Jacob kawichi, yämthilek letayhfwas ikalhi wet äp ichäj? 
¿Hä lekachu tä häpe t'at Lhawuk tä iwoye täjtso? Tsi lhamel iwoye lech'isukyajay 
tä tatayhlä, wet inuhikwet'a len'äyij tä Lhawuk ne'tek inukwe, wet iwohiyet'a 
lechufwenyajay. 

25Wet häp tä tamenej tä yäm äytaji lewäk tä itiyej lhamel, wet ichene letayhfwas 
tä fwitses yämthilek wuj tä iwo laka'tshayajayej lhamel, hätet iwoye itäj tä y'uho 
tä iwunhomche lhamel. Matkat kamaj tek lhamel t'uhläk tach'ahuye häp lham. 

Isa 43 

Lhawuk ifwayhthila laka wichi 
1Mat athana, Israel, Jacob kawichi, Lhawuk tä lhenek amel yok: “Yej nowayhen, 
olham tä oaifwayhthen. Olham tä ot'än amehen wet owo eya, wet Awukn'o. 

2Chik lhistho inät, oihla amejen, wok lhistho tewok, lech'ahihent'ala. Chik letiyäjo 
itäj, let'ohihent'ala, mat itäj y'omhila amhihen. 

3Tsi ohäpe Awuk wet äp Afwayhthi, Dios tä Israel T'amajchet. Tä oainachaj 
lhame, otiskanej atapehen Egipto lhäy'e Etiopía lhäy'e Seba. 

4Tsi oayenhit'a w'et m'ayhaya, ahäpe iyhäj tä wuj tä laha ihi wet oaihumnhen. 
Wet häp tä otiskanej atapehen wichil lhäy'e honhates, yämthilek oaifwayhthen 
wet lheyay n'oyej. 

5Yej nowayhen, tsi oi'amejen. Onachajila amel lhäy'e ales tä letälhe tä ifwala 
tälhche lhäy'e tä ifwala y'uy, yämthilek lheyayhi t'at honhat tä haw'et. 

6Otahuyhiyela tä tafwojhiye wet oyohlak, Achaj wichi. Wet ofwenhihola tä 
tapinhiye wet oyohlak, Yej tsoklhi wichi. Nachaj oles tä tälhe lhip tä atofwey tä 
häpe honhat lepes. 

7Nachaj nilhokej lhamel tä wichi yok, Lhawuk laka wichi, tä häpe olhenek 
yämthilek iwunitn'o. 

Lhawuk yok, “Ahäpehen iyhäj tä ottshupiye yämthilek lhen ämetan'o” 

8“Äne oka wichi, häp lhamel tä tatelhoy ihi mat asnamis t'at, lech'otey ihi mat tek 
ilätchehen honhat. 

9Häte amel tä aw'enha lhamej tä lhehiche honhates, ap'ajtitwek. ¿Atsi dios tä 
ichun tä yen p'ante lhämeta m'ayhay tä tajyämetso, wok pajche tä yen lhämeta 
m'ayhay tä iche athana? Is chik nämhen iyhäj tä yäme tä matche t'at m'ak tä dios 
lhayistso yäme p'ante, häpkhilek nilhokej wichi iyhäj yok, Matche.” 

10Lhawuk lhämet yok: “Amel, Israel lhayis, ahäpehen iyhäj tä hiw'enpe m'ayhay 
tä owoye. Ahäpehen okawos tä ottshupiye yämthilek nitäfwel n'oyej wet icha 
n'oye wet ihanej Elh tä ohäpe. Ihichet'a elh dios chik iche p'ante tä kamaj n'am 
neche, wet ihichet'alak paj. 

11Ts'ilak olham ohäpe Dios, ihichet'a elh chik ihanej chik ifwayhat hin'o.” 

12Lhawuk lhämet yok: “Olham t'at tä owo siläta wichi wet ofwenho t'at lhamel 
wet ofwayhat. Häpkhit'a dios tä w'enha lhamej chik iwoye täjtso. Amel lew'enay 
t'at m'ak tä owoye. 

13Tälhe tä kamaj newache m'ayhay, ohäpe t'at Dios. Nehit katsik neyachufwi 
okhajyhayaj, wet nehit katsik iwasthi m'ak tä olhenek.” 

Lhawuk ifwayhthila Israel lhayis tä ihi Babilonia 
14Lhawuk tä Afwayhthi, häp Dios tä Israel T'amajchet, yok: “Tä ot'uhläk 
oaifwayhthen, ochenhiyela honhat tä Babilonia häp nifwotas, häpkhilek 
ifwoyenchehen nilhokej lepelis, wet Babilonio lhayis käjyaj nech'e häpkhila 
lelhakli. 

15Ohäpe Awuk Dios tä Amajchet. Olham tä olhenek amel, Israel lhayis, wet ohäpe 
aka Niyat.” 

16Lhawuk ifwoyenchehen p'ante n'äyij tä tiyäjche lewomekitaj, n'äyij tä tiyäjche 
inät tä iläfwelchehen. 

17Wet inuhatphä p'ante nifwotaj tä takhajay, lhäy'e laka kaletas lhäy'e yel'atas, 
yämthilek itäyhat. Inät ichäj wet ihanhiyejt'a chik nechephä, hätet iwoye n'ochäk 
tä y'om, tatäy t'at. 

18Athana Dios tahuyej laka wichi wet yok: “Yej lhen atichunhayaja m'ayhay tä 
pajche, wet yej tichunchehen m'ayhay tä tajyäme. 

19Lhek yahinya, oyenlhi m'ak tä nech'ayek wet n'änhila athana. Ofwoynhichela 
n'äyij tä inukwe ts'anis, wet otihihila tewok lhayis häp honhat tä niwoya m'ak 
chik ihi. 

20Itshätäy tä fwitses iwujyenlan'o, m'awo lhayis lhäy'e wänlhäs. Tsi otihi inät häp 
ts'anis, wet otihi tewok lhayis häp honhat tä niwoya m'ak chik ihi, yämthilek 
ow'enho inät tä iyäyej häp oka wichi tä ottshupiye, 

21häp wichi tä oyenlhi lhamho yämthilek iwunitn'o. 

Lhawuk itiyej letes Israel lhayis 

22“Mat amel, Israel lhayis, Jacob kawichi, let'änhit'a och'oye, tajlhama tä let'el at 
n'oyej. 

23Tek lehänay n'oye tson'atas tä õ'wunhomche wet tek lewunitay n'oyej itshätäy 
chik lelänhen. Tek oy'elkat amejen chik ot'alhej amehen otw'ayhtes, wet tek 
olhaklit amejen chik ot'alhej amehen incienso. 

24Wet tek one'tek lechäj m'ak tä lenij akäjche yämthilek lhen otw'ayhata, wok 
lekänitlhi n'oyej itshätäy tä lelänhen t'alhä. Mat amel tä let'elkat n'oyej 
hach'isukyajay, wet lelhaklitlhi n'oyej m'ak tä ni'isa tä lewoye. 

25“Mat tä olham ohäpe aka Dios, otäyhat amejen ates, wet nemla oyen 
tichunhayaja hach'isukyajay. 

26Chik iche m'ak chik lhen tesa n'oyej, is chik y'akalelhät. Hän n'oye nilhokej m'ak 
tä amel lewoye, häpkhilek ow'en chik newache p'iya ates. 

27Häp atetsel elh tä ichunpe honhat iwoye lech'isukyaj, wet ämetwos tatay n'ohlä, 

28wet aka niyatey ikokyeneje m'ak tä ni'isa häp Owukwe. Häp tä tamenej tä 
oleyej Israel, häp Jacob kawichi, häpkhilek oläkwlhi wet otäyhat. 

Isa 44 

Lhawuk häpe Dios, ihichet'a elh 

1“Athana ch'ahuyay n'oye, Israel, Jacob kawichi, amel tä ahäpehen okawos tä 
ottshupiye. 

2Ohäpe Awuk Dios tä alhenek, häp lham tä ayenwethä tä kamaj ka'ewache, wet 
otch'ot amehen. Yej nowayhen. Ahäpehen okawos tä ottshupiyehen wet 
oaihumnhen. 

3Wet onuhthichela inät tä iläfwelche häp ts'anis, wet tewok n'äyhäy inuhikwela 
honhat tä tamchäy. Otsäyhla'pe oka Espíritu häp ales tä lepes lheley, wet 
ochenhiyela okäpfwayaj tä is. 

4Wet lhamel hätehlat iwoye sichuyuk lhayis tä tälh tä lhayej hal'ä tälhes tä 
iwhäye inät lhayis tä iläfwelchehen. 

5Wet elhpej lhamel yohlak, Olhamel Owuk t'at Dios, wet elhpej lheyla Jacob lhäs 
tä lepes lhele, wet elhpej ilesaynhila'pe takwech'o tä yok, Owuk Dios, wet õyenla 
lheyayej Israel.” 

6Lhawuk Dios tä lajit letumfwaya, Israel laka Niyat wet äp Lefwayhthi, yok: 
“Ohäpe Elh tä ichun wet lepes. Ihichet'a elh dios. 

7¿Atsi tä w'awulh n'ohi? Is chik yämlhi wet ichufwenn'o. ¿Atsi tä yen p'ante 
silätyaja ifwalas tä tatay alhoho, tälhe tä nech'enyaya, wet yäme m'ak tä ihichela? 

8¡Akhajyenhen, yej nowayhen, amel tä ahäpehen oka wichi! Olham t'at tä 
owoyetso, tälhe ifwalas tä pajche tä owoynejetso olhämet, wet amel lew'en t'at 
m'ak tä owoye. ¿Hä iche elh dios? Ihichet'a. Tek iche elh chik lakhajyhayaj ihi.” 

Ch'isukwis wichi tä n'okwiyej lecheyälis 

9Nilhokej lhamel tä yenwethä n'ocheyälis, laha ihihit'a, wet n'ocheyälis tä lhamel 
yäme tä laha ihi, niwohit m'ak chik tälhe. Wet hin'ol tä n'okwiyej asnamis t'at, 
ihanhit'a lhamejen tä n'änhila tä ch'isukwis t'at. 

10Hin'o tä yenlhi n'ocheyä yämthilek n'okwiyej wet yen häpeya laka dios, niwohit 
m'ak chik isej. 

11Nilhokej lhamel tä n'okwiyej, len'äfwlhi ihiyeja. Lhamel tä yenwethä 
n'ocheyälis, hin'ol t'at, wet chik nilhokhiyejak ihi tä n'okalelhthayaj tatache, 
wujlak lenowayhyaj iyej wet len'äfwlhi tapokwe. 

12M'ak tä chinajwo iwoye, tachuma chinaj wet hip'o, itihi itäj, wet tä chayo, 
tachuma lechumetcha wet ikäjej lakäjnhat pajtha wak'alh m'ak tä yene. Wuj tä 
lhaikhajyen. Mat chik chinajwo nit'eka, takhajayhit'a. Wet chik niyäyayej inät, wuj 
tä y'el. 

13Wet hin'o tä yen chumeta hal'ä, tachuma lakaw'awlhanhatcha lhäy'e laka lapi 
wet iwo marcaya, wet tijejo lecha tä yenlhi, itech'aynej hin'o wet yäm isilataj, wet 
tä wak'alh itihi lew'et. 

14Wok itihchä hal'ä tä pänhichetek, wet pelhay t'at tä ichihelit, wet chik paj iche 
t'at pänhichetek lhayis tä yisthen, wok hal'ätaj lhayis, wet t'uyehen tä ihi tayhi 
pajtha wusche. 

15Wet nech'e ichäj lhipey yämthilek yen lelhetesa tä ilhänhi itäj, yämthilek 
lhaihutunlhi wet äp hip'o laka pan. Wet tachuma lhipey iyhäj wet yenwethä tä 
yen häpeya laka dios, wet t'upeyhchä tä ihi tä tatache wet n'okwiyej. 

16Häte yen itäj hukwa yämthilek hip'o itshäwet, wet tufw pajtha leyi nofwi. Wet 
tä lhaihutunlhi, wet yok: –¡Wuj tä is tä oiwhäye itäj, nemhit okofwa! 

17Wet hal'ä lhip tä imälhehi, yen häpeya laka dios yämthilek t'upeyejchä wet 
n'okwiyej, wet lhaip'altsene tä yok: –¡Fwayhatn'o, tsi ahäpe oka dios! 

18Hin'o tä mälhyejna nitäfwenhiyejt'a wet ihanhiyejt'a, tsi imäphä yämthilek 
niw'ena, wet hit'unhat lehusek yämthilek nhanayej. 

19Nehit katsik yen tichunhayaja, wet nehit katsik letäfwnhayaj wok lehanyaj ihi 
wet yok: –Hal'äna oyen olhet hukwa, wet oti'pe lefwiyhol oka pan tä op'o lhäy'e 
itshäwet yämthilek otufw tä y'o, wet is t'at. Mat häp m'ak tä wuj tä ni'isa tä 
owoye, häp tä otchuma lhip hal'äna wet oyene m'ak tä ni'isa, oyen häpeya dios. 
¡Wet m'ak tä on'okwiyejna hal'ä lhip t'at! 

20¡Matche tä tet iwoyek tufw mok'otaj! Tach'anlhat lhame tä lehusek wetahayaj 
iwetahat. Hin'ona ihanhiyejt'a lhaiwoyneje yämthilek lhaifwayhat. Wet 
nitäfwenhiyejt'a m'ak tä lham itsok tä nileyayej tä häpe t'at m'ak tä lhamya tä 
kamatache. 

Lhawuk itäyhat letes Israel wet ifwayhat 

21Lhawuk yok, “Israel, Jacob kawichi, tichunache tä ahäpehen okawos. Ahäpehen 
okawos, tsi olham tä oayenwethä. Israel, yej p'ethat n'ohlä. 

22Otäyhat nilhokej hach'isukyajay, hätet iwoye pule wok tutsetaj tä noj. Is chik 
letapil n'oye, tsi olham tä oaifwayhthen.” 

23¡Pule, fwitsenej tä lhen akäjyaja m'ak tä Lhawuk iwoye! ¡Honhat, wunit Dios! 
¡Chenhas lhäy'e tayhi lhayis, lhäy'e nilhokej hal'äy tä ihiche, fwitsenayej achoslis 
tä akäjyaj ihi! Tsi Lhawuk hin'älit lewujyaj wet ifwayhat Israel, Jacob kawichi. 

24Häp täja lhämet Lhawuk tä Afwayhthi, häp lham tä ayenlhi tä kamaj ka'ewache. 
Lhämet yok: “Ohäpe Dios tä lhenek nilhokej m'ayhay. Och'enhi pule wet oyäm 
tsajo honhat. Ihichet'a elh chik tach'ot n'oye, ots'ilak t'at. 

25Oyen häpeya m'ak tä kamatache lhämtes häp wichi tä fwetaj yäme m'ak tä 
ihichela, wet han'ältshantses lehusey tatäyhen, wet oyen häpeya m'ak tä lajit 
lahaya ahantses hanyaj. 

26Mat oyäm matche m'ak tä okawos yäme, häp lhamel tä okachenhay tä yen 
silätyaja olhämtes. Oyok, Jerusalén yachajiholak wichi ihi, wet õ'nech'aynhihila tä 
õyenwethä honhates tä hupuy ihiche tä ihi Judá. Oneyhthiphäla tä wasiche. 

27Olham ohanej owoyneje chik oy'imhat lewomekitaj, yämthilek nemhit 
inukwehen tewok lhayis. 

28Olham ofwenho hin'o tä lhey Ciro wet oyok, Am ahäpe oläy tson'atas lewo, 
lewohiyela nilhokej m'ak tä olham ohuminche. Wet ofwenho Jerusalén wet oyok, 
Am õ'ainech'aynhihila. Wet ofwenho Owukwe tä Ot'amajchet wet oyok, 
Õyenhilhila afwetes tä nech'ayhis.” 

Isa 45 

Lhawuk hiw'enho lechumet häp rey Ciro 

1Lhawuk yen häpeya niyat häp Ciro, wet itsok takwey yämthilek ikalhiche 
honhates wet isoyej lakhajyhayaj häp niyatey. Lhawuk hiw'enho Ciro len'ohyaj 
häpkhilek honhat at chik häpe ifwoyenche lepelis wet nehit katsik ihanej chik 
hip'ohlä. Wet Lhawuk ifwenho tä yok: 

2“Olham ochunla ahilä, othatla katsi hupuy tä atoschephä, owasthihichela lepe 
p'otes tä bronce, wet owohla lhipeya chinhas tä õhp'alkathiche. 

3Ow'enla amho n'okäywet tä n'oskalhek, häp m'ak tä ihiche lew'etes tä wichi 
niw'ena, häpkhilek lehanej tä ohäpe Dios tä Israel lhayis Lewuk tä t'än ame. 

4Tä ontichunch'oye Israel, häp okawo Jacob kawichi tä ottshupiye, wet häp tä 
ot'än ame wet oyok, ¡Ciro! Ow'en amho han'ohyaj tä i'amejna, tej tä katäfwela 
n'oyej. 

5Ohäpe Dios, ihichet'a elh. Tek iche elh dios, tajlhamat olham. Oaiwaklhat 
yämthilek lewo aka'tshayaja, tej tä katäfwela n'oyej, 

6häpkhilek nilhokej wichi tä i'pe honhat, tälhe tä ifwala tälhche pajtha nichäte tä 
ifwala y'uy, ihanej tä ts'ilak olham tä ohäpe Dios, ihichet'a elh. 

7Olham tä olhenek isi lhäy'e honatsi, wet owo letamseka wichi, mat häte owo 
lelhakliya. Olham ohäpe Dios tä yenlhi nilhokej m'ayhayna. 

Dios tä N'owujtaj lakhajyhayaj 

8“Lhek yahinya, pelhay lhäy'e ayas tä tälh puleye nitsäype honhat wet iche m'ak 
tä tälhe. Wet häp tä mälhyej'attso, otälhthila kaphä n'o'isyaj, wet n'ofwayhyaj 
tälhiyela, lhäy'e m'ak tä is alhoho. Olham tä ohäpe Dios oyenhilhila nilhokej 
m'ayhayna.” 

9M'ak at chik häpe tä n'olhenek tek itayhtejlä lhämet häp hin'o tä lhenek. Iyhät 
tek tahuyej hin'o tä yen chumeta wet yok: “¿Atsi m'ak tä lhenlhi?” Wet n'olhenek 
tek tahuyej hin'o tä yenlhi wet yok: “Lehanhiyejt'a m'ak chik lefwetaj lhen n'oye.” 
10Han'äfwaj ihanhiyejt'a iwoyneje lhämet chik itiyej lhokwey wet yok: “¿Chipte tä 
omälhyejna tä lhenlhin'o?” 
11Lhawuk Dios tä Israel T'amajchet, häp lham tä lhenek lhamel, yok: “Tek 
t'uhawet amejen amel chik lefwetaj letay'ätshanej n'oye häpet wichi tä oles. Tek 
t'uhawet amejen chik lefwetaj letay'ätshanej n'oye häpet m'ak tä olhenek. 

12Olhenek t'at honhat, lhäy'e wichi tä ihi. Och'enhi pule wet one'tek iche nilhokej 
katetsel. 

13Okhajyen Ciro yämthilek ikalhi letayhfwas, wet tek othahyenhihola m'ayhay 
yämthilek iwoye. Lhamlak inech'aynhi oka hupuy, wet lhamlak yachaje honhat tä 
lew'et häp oka wichihte õ'häne honhat tä kalew'eta. Wet t'alhit'alach'oye laha 
wok m'ak chik õyen t'awayhata.” Häp täjtso lhämet häp Lhawuk tä lajit 
letumfwaya. 

Wichi tä kahäpeya Israel nitäfwenhiyeja tä Lhawuk häpe Dios 

14Lhawuk tahuyej Israel wet yok: “Häp wichi tä lew'et Egipto, lhäy'e hin'ol tä 
iwom m'ayhay, häp lhamel tä lew'et Etiopía, lhäy'e wichi tä pites tä lew'et Seba, 
lhamel lhayachajila amehen wet häpkhila akwenkay. Lechunlahlä lhamel tä 
lhäytejen chinhas, wet lakamchetey itihihila honhat tä ihi tä letatache, wet 
tahuyhla amejen wet yohlakwe, Matche tä Dios i'amejen, ihichet'a elh dios.” 

15Matche tä ahäpe Dios tä nin'äla, Israel laka Dios tä Lefwayhthi. 

16Nilhokej lhamel tä yenwethä dios tä takwey lhenhay n'äfwelhihena, õyenla 
n'oläkwika, wet w'et m'ayhayla t'at. 

17Mat häp Israel lhayis, Lhawuk tä ifwayhthen pajla'tha tiyäj'attsiy, wet len'äfwlhi 
ihiyejt'ala wet tek õyenla w'et m'ayhaya. 

18Lhawuk lham t'at tä häpe Dios. Yenlhi pule wet äp yenlhi honhat wet yäm 
t'unhi. Wet yenhit'a ts'anisa mat iwo lheleya tä häpe wichi. Lham yok, “Ohäpe 
Dios, ihichet'a elh. 

19Oskathit'a olhämet, wet oihihit'a honatsi tä ihi honhat. Wet ofwenhihot'a Jacob 
leles tä lepes lheley chik oyok, Hoye honhat tä newache m'ak chik ihi tä let'u 
n'okwe. Ohäpe Dios wet matche olhämet, oyäme m'ak tä is alhoho. 

20“Ahutwek wet hoyay n'oye, nilhokej wichi tä imälhehi tä ihiche honhatil. 
Atott'ayen n'oye, amel tä letilhäj akwey lhenhay tä lhen aka dios lhayisa wet 
let'alhaye lhamel tä niwohit m'ak chik ihanej iwoyneje yämthilek aifwayhthen. 
¡Atäfwnhayaj ihit'a amejen! 

21Ämwethä amhomche, wet päyen n'oye m'ak tä matche tä lhämaye. ¿Atsi tä yen 
lhämeta m'ayhayna häp ifwalas tä tajyämetso? Wet ifwalas tä pajche ¿atsi tä yen 
p'ante silätyaja? ¿Hä kahäpeya olham, Dios? Ihichet'a elh dios tä le'isyaj ihi wet 
äp N'ofwayhthi, tajlhamat olham. 

22“Hoyay n'oye, amel tä haw'etes atosehen. Oaifwayhthihena tsi ohäpe Dios, 
ihichet'a elh. 

23Wet ot'unhatche lhamej olhämet tä owoye tä oyämlat matche, oyok, 
Nilhokhiyeja wichi itsinenla lakamchetey tä ihi tä ottache, wet nilhokej 
hit'unthichela n'oyej lhämet 

24wet yohlak, Tajlhamat Lhawuk tä le'isyaj ihi, lhäy'e lakhajyhayaj. Wet nilhokej 
wichi tä n'äyi n'oho, len'äfwlhi ihiyeja lhamel. 

25Wet o'isyenla nilhokej Israel lhayis, wet lhamel akäslawethä n'oyej.” 

Isa 46 

Tatäy Babilonia laka dios lhayis 

1“Dios Bel takhos katsi, wet dios Nebo nichät honhate. Wichi ilhuhyenejen 
itshätäy häp laka dios lhayis tä takwey lhenhay wet y'enhen tsi wuj tä choyhthen. 

2Dios lhayis takhosche katsi wet nichät honhate. Ihanhiyejt'ak lhaifwayhthen wet 
lhamel t'at tä ihoye honhat tä kalew'eta. 

3“Jacob leles tä lepes lheley, ch'ahuyay n'oye, nilhokej amel tä Israel lhayis tä 
lemälhehi. Olham tä otilhäj amel, tälhe tä kamaj ka'ewachehen, wet lheyayhi t'at 
otkweyey tä oaichäj, 

4wet olehichet'ala tä owoye täjtso. Chik lech'uthen wet haw'oley ipelaj, kamaj 
olehit'ala amejen tä oaitsok t'at. Olham tä olhenek amel, wet otilhäjila t'at amel, 
wet otujlhahichela t'at tä oaitsok wet oaifwayhthila. 

5¿Atsi elh tä lefwetaj hätet iwoye olham? ¿Wet atsi elh tä lefwetaj olham ohätet 
iwoye? ¿Wet atsi elh tä lefwetaj w'awulh n'ohi? 

6Iche wichi tä wuj oro tä itonphä tä ihiche lakhäyhis, wet iwo pesaya plata, wet 
nech'e hiw'enho lechumet hin'o tä yenlhi laka dios yämthilek t'upeyejchä wet 
n'okwiyej. 

7Wet äp tilhäj wet yikchufwi, wet iti'pe lew'et wet ihi t'at wet tajlhame. Tejlak 
õt'änpe tä õt'alheje lech'otyaj, mat nichulhit'a wet ihanhiyejt'a iwoyneje 
yämthilek ifwayhtej wichi häp lelhakli. 

Lewhäy tä tajyäme wet lewhäy tä tatay alhoho Lewuk t'at Dios 

8“Tichunche täjtso, häp amel tä hach'isukyajay ihi. Is chik lehanej wet tihi ahusey. 

9Tichunche lewhäy tä tajyäme tälhe tä nech'enyaya. Ohäpe Dios, tek iche elh. 
Ohäpe Dios, ihichet'a elh chik w'awulh n'ohi. 

10Tälhe tä nech'enyaya tä oyen lhämeta m'ak tä ihichela häp lewhäy tä lepes. 
Lhäy'e lhip tä pajche tä oyen silätyaja m'ak tä ihichela häp lewhäy tä tatay 
alhoho. Oyok, Ihichela m'ayhay tä ot'uhläk owoye. Oyenhilhila nilhokej m'ayhay 
tä owaklhat tä owohiyela. 

11Ot'äne hin'o tä tälhe tä ifwala tälhche, nek t'at tä tälhe honhat tä atofwe, 
hätehlat iwoye afwenche tä iyhäjkottaj, wet lhamlak iwoye m'ak tä owaklhat tä 
owohiyela. Olhämet t'at täjtso wet omatthichela. M'ak tä pajche owaklhat tä 
owohiyela, oyenhilhila. 

12Amel tä ahusey t'unhen tä lefwetajay atofwey afwayhyaj, ch'ahuyay n'oye. 

13Olham tä otott'ayen alhoho afwayhyaj, tek pajlahlä, atofwiyet'a. Ow'enhihola 
lefwayhyaj häp Jerusalén, wet ow'enhihola owujyaj häp Israel.” 

Isa 47 

Tatäy honhat tä Babilonia 

1Lhawuk yokwe, “Babilonia, lhek nuhchä tä lhehi han'ohyaj, wet tayhiphä holo. 
Atenaj iwoye lhutsha tä kamaj laj lech'efwaya, mat nemla õyen eya tä õyok, 
Isilataj. ¡Nuhchä wet tayhiphä honhat, tsi nech'e ahäpe n'okwenek! 

2¡Chuma tunte tä fwelhek wet chofwaji harina! ¡Tiyej kanhi wesaj tä lep'oyejpe 
etek, wet fwoyenphä haw'uy, n'älitchehen echey wet istho tewok lhayis! 

3Is chik wichi hiw'en akakwhi tä n'älpe, häpkhilek han'äfwlhi ihi. Owohla 
ohayahlä wichi, wet ihit'ala katsik lhaip'altsen n'oye chik yohlak, Leyej 
aka'tshayaj.” 

4N'amel Lhafwayhthi, Dios tä Israel T'amajchet, häp lham tä lhey Lhawuk tä lajit 
letumfwaya, yok: 

5“Babilonia, uyho honatsi, tayphä wet ok tam. Nemla õyen eya Honhates Kaniyat 
Tsinha. 

6Tä otiyejte owäk oka wichi, olham t'at tä oyachaj ame yämthilek lhen w'et 
m'ayeka, wet owahin amej yämthilek lekalhi lhamel. Mat lep'altsenhit'a lhamel, 
wet tej tä wichi tä thänhäy, mat lech'atej m'ak tä lewoyeje lhamel. 

7Wet lhok, Lepes ihichet'ala tä oniyat t'at. Wet lhenhit'a atichunhayaja 
m'ayhayna, wet tek lhok, ¿Atsihila m'ak chik n'äl chik ilepese? 

8“Wet häp tä tamenej tä oyok, Athana ch'ahuye täja, tä atet iwoye atsinha tä 
ihumin m'ayhay tä isis wet atamsek ihi tä lhehi aniyatyaj, wet leti amhi 
atichunhayaj tä lhok, Olham, tajlhamat olham, ihichet'a elh chik te iwoye olham, 
wet ohäpkhit'ala tesa, wet otehit'ala iwoye atsinha tä laj lelesa. 

9“Mat leselthiyeja ifwalatso, nämla ame nitäkw awit'äyhyajay, ahäpkhila tesa wet 
nemla ales ihichela, tej tä wuj tä lewo hiyawu chumyaja. 

10Lefwetaj tej tä lewoye m'ak tä ni'isa, mat awit'äyhyaj ihichet'ala, wet 
atichunhayaj lhok, Nehit katsik hiw'enn'o. Ahanyaj lhäy'e atäfwnhayaj ikan amej, 
wet häp tä lewo atichunhayaja wet lhok, Olham, tajlhamat olham. 

11Mat nichätla atape häp m'ak tä ni'isa, wet tek aisiyeja tä alhen hiyawuya. 
Häpkhila awit'äyhyaj tä aiselkat, wet tek letafwayhiyeja. 

12“¡Tujlhache t'at tä alhen hiyawuya, tä alechufwenej tälhe tä aknithaläkwa! ¡Elat 
aisej p'iya wet elat wichi nowayhla ame p'iya! 

13Wujpey hin'ol tä aichufwenlhi pajtha w'et let'el. Is chik iho kana häp hin'ol tä 
let'ekhaye, häp lhamel tä itetshan katetsel, wet is chik aifwayhat, häp lhamel tä 
iwel'apej wet ifwel amho m'ayhay tä ihichela iwel'atso. 

14Mat lhek yahin, lhamel tet iwoye hup tä tamchäy. Itäj itäyhat, ihanhiyejt'ak 
lhaitiyej kanhihlä itäj tä y'uho. Tsi häpkhit'a itäj tä fwiyhol ihi yämthilek 
õttayphäwhäye wet õlhaihutunlhi. 

15Wet mälhhiyejatso häp lhamel tä lefwetaj aisej, häp wichi tä lechäj m'ak tä 
tälhe, tälhe tä aknithaläkwa. Elhpej tujlhache t'at lewetahayaj, wet newache elh 
chik ihanej chik aifwayhat.” 

Isa 48 

Lhawuk yen silätyaja m'ayhay tä nech'ayhis 

1Ch'ahuyaye täja, Jacob leles tä lepes lheley, häp amel tä õyen eya Israel wet 
letälho t'at Judá lew'oyis. Amel lhen akeya tä let'untejche ämet häp Lhawuk wet 
let'änch'oye Israel laka Dios, tej tä kamatachek lehumin wet isit'a m'ak tä lewoye. 

2Amel lhoyaykwe, “Olhamel ow'et t'at häp hupuy tä n'ot'amajchet.” Wet lefwetaj 
let'ekhayeje m'ak at chik häpe häp lham tä häpe Israel laka Dios tä lhey Lhawuk 
tä lajit letumfwaya. 

3Lhawuk tahuyej Israel lhayis wet yok: “Pajchehte owo siläta amejen m'ayhay tä 
tajyämetso. Olham t'at tä ofwel amhohen, wet yofwajkwet owoye wet lhayäm 
matchehen. 

4Ohanej t'at tä at'unhen, atet iwoye chinaj. 

5Pajchehte owo siläta amejen m'ayhaytso, ohanhat amejen tä kamaj newache. 
Wet lehanhiyejt'a lewoyneje chik lhok, Ocheyä tä oka dios häp tä iwoye täjtso. 
Häp n'opeyak tä oyenlhi, lham t'at tä lenech'ethayaj. 

6“Pajche leläte nilhokej tähestso, wet is chik letetshan häpkhilek lehanej tä 
matche t'at. Athana owohla siläta amejen m'ayhay tä nech'ayhis, häp m'ayhay tä 
nin'äla tä pajche katäfwelayej. 

7Häpe t'at m'ayhay tä owoye athana, häpkhit'a ifwalas tä tajyäme, mat häpe t'at 
m'ayhay tä kahanayej chik leläte yäk häp ifwalana. Tä mälhyejtso, lehanhiyejt'a 
chik lhok, Olhamel pajche ohanej. 

8Matche, amel tek pajche leläte tä oyen lhämeta, wet tek letäfwelej tsi hach'otey 
t'oyhiche. Wet ohanej t'at tä ahäpe wichi tä nikalelhäja m'ak tä iwoye, wet 
afwitses t'at tälhe tä nech'e lhechehen. 

9Matkat tä ohäpe Elh tä ohäpe, olhaifwon t'at wet oteläytej wet tek oaitäyhthen, 
yämthilek wichi iwunitn'o. 

10Wet oailejen, mat tek häte iwoye m'ak tä õ'woyeje plata. Oyelhtej amehen 
alhakli tä wuj tä äytaj. 

11Tä ohäpe Elh tä ohäpe, owoye m'ak tä owoye, tsi t'uhawethiyejt'a chik 
õ'kokyeneje m'ak tä ni'isa häp olhey, wet tek owahnhiyeja elh chik häpek 
õ'wujyen, tajlhamat olham. 

Lhawuk ifwayhthila laka wichi Israel 

12“Ch'ahuyay n'oye, Israel, Jacob laka wichi tä pajche ot'äne. Tajlhama olham tä 
ohäpe Dios, wet ohäpe Elh tä ichun wet lepes. 

13Ot'unteji honhat okhajyhayaj wet och'enhi pule. Tä oyok, Is chik iche pule 
lhäy'e honhat, wet iche t'at. 

14“Ahutwek, nilhokej amel, wet ch'ahuye olhämet. ¿Atsi dios tä n'otkwey lhenek 
tä pajche yen silätyaja m'ak tä ihichela? ¿Atsi elh tä yen lhämeta häp hin'o tä 
ottshupiye, wet yäme tä lhaikhajyenla wet iwohiyejela m'ak tä ot'uhläk owoyeje 
Babilonia? 

15Olham t'at tä oyämhoplhi, wet ot'äne wet ohän kana, wet otch'othiyela 
häpkhilek lhip at chik häpek inukwe ikalhi t'at. 

16Atott'ayenay n'oye wet ch'ahuye täja: Oyok, tälhe tä nech'enyaya ohanhiyejt'ak 
oweskatej olhämet tä oyämlhi, wet tä n'äl m'ak tä oyäme, häte oihi t'at. Wet 
athana olham tä ohäpe Awuk Dios olham tä ochen häp hin'o tä ottshupiyetso wet 
ow'enho okhajyhayaj.” 

M'ak tä Lhawuk iwaklhatej p'ante Israel 
17Lhawuk tä häpe Afwayhthi wet äp häpe Dios tä Israel T'amajchet, yok: “Ohäpe 
Awuk Dios, ochufwen amejen m'ak tä aisej, wet ohän amchehen n'ayij tä häp tä is 
chik lenukwe. 

18Wet chik lewohiyehte m'ak tä one'tek lewoye, wet atamsek mälhhiyejn'et 
iwoye tewok, wet ha'isyaj mälhhiyejn'et iwoye inät tä iwo lhetheya, 

19wet wujpey ales tä lepes lheley, tehin'et iwoye holo tä iwhäye tewok, wet tek 
olehiyej p'ante tä olhayen Lewuka, wet tek otäyhthihen p'ante lhamel.” 

Lhawuk ne'tek laka wichi yikch'oye Babilonia 

20¡Mäyaych'oye Babilonia! ¡Mäch'oye wichi tä lhewej! ¡Wo silätayej wichi häp 
n'osilätyajna, änhen tä akäjyaj ihi, wet täfwnhatej wichi pajla'tha nichäte lepes 
honhat! Oyaykwe, “¡Lhawuk ifwayhthen lakawos Israel lhayis!” 

21Tej tä inuhatche honhat tä ts'anis, mat neheläp ilänhit'a. Lham y'aj chenaj wet 
inät lhayis tä iläfwelchehen tälho. 

22Mat häp wichi tä ni'isahen letamsek ihihit'a. Häp täjtso Lhawuk lhämet. 

Isa 49 

Lhawuk lakawo häpe t'at wichi laka isi 

1Nilhokej wichi tä lheyaype honhat, is chik lelätay n'oye. Amel tä haw'etes 
atosehen, ch'ahuyay n'oye. Lhawuk t'än n'oye tälhe tä kamaj n'am newche, iwo 
olheya tä kamaj oihi oko kachowej. 

2Wet itech'aynej n'ofwajnhat tä y'uy häp olhämtes, wet iskatn'o tä oihi takwey. 
Itech'ayen at n'oyej n'och'äha tä itselhäj wet iti n'ohi lham lenech'ethayaj. 

3Wet tahuy n'oyej wet yok: “Israel, ahäpe okawo, on'älthila amhi owujyaj.” 
4Mat olham oyok: “Laha ihihit'a m'ayhay tä owoye, w'et olhaikhajyen t'at, niwohit 
m'ak chik n'äl tä okalhi.” Matlhat m'ak tä is alhoho tä y'aj n'oye ihi t'at Lhawuk 
takwey, wet lham hiw'enla n'oho okaha tä otw'ayhat. 

5Wet okatej on'ohyaj tä oihi tä Owuk Dios tatache, tsi lham häpe t'at okhajyhayaj. 
Lhawuk lham tä iwaklhatn'o tä kamaj oihi oko kachowej, yämthilek ohäpe 
lakawo wet onachaje lham häp Israel, Jacob kawichi. 

6Wet Lhawuk yok: “Nayahit'a tä ahäpe okawo yämthilek leneyhatphä Jacob 
kawichi wet lenachaj alhoho iyhäj Israel lhayis tä imälhehi. Mat oayenla häpeya 
nilhokej wichi laka isi, yämthilek wichi tä ihiche nilhokej honhatil tafwayhen.” 
7Lhawuk tä N'ofwayhthi wet äp Dios tä Israel T'amajchet, tahuyej häp elh tä wuj 
tä õyen w'et m'ayeka, häp lham tä wichi tä ihiche honhatil n'äyiho wet niyatey 
yen kweneka. Wet Lhawuk yok: “Reyes chik aiw'en neyhichephäla wet 
aiwujyenla, wet niyatey t'upeyhichelahchä tä n'okwi amej. Tsi olham tä ohäpe 
Awuk Dios, Israel T'amajchet, ottshupi ame wet omatitche olhämtes tä pajche 
ofwel amho.” 

Õ'nech'aynhihila Jerusalén 
8Lhawuk lhämet yok: “Häp lewhäy tä op'altsenyaj iche, otch'ahu ame, wet ifwala 
tä n'ofwayhyaj iche, otch'ot ame. Ot'u ame yämthilek oayen lewoya häp olhämet 
tä ot'untejche wichi, yämthilek onech'aynhi honhat tä Israel, wet lhamel yenla 
lew'etesa häp lhipey tä pajche õ'wasthiche. 

9Wet lefwenhihola wichi tä õhp'ohiche wet lhohlakwe, ¡Nukwephä! Wet 
lefwenhihola lhamel tä ihi honatsi wet lhohlakwe, ¡Mäyaych'oye honatsi! Wet 
lhamel hiw'enla hup tä w'atshan tä iwhäye n'äyij lhäy'e tä iche'pe chenhas tä 
ts'anis, yämthilek leläy itshätäy lhäk. 

10Tek nichuyuhihena wet tek ichimhihena, wet ifwala hip'ohihent'ala, wet 
nahayoj ilänhihent'ala. Tsi olham op'altsenhen wet ochunlä lhamel, wet 
ohänhiyela inät tä ts'ifwik lhayis. 

11Oyenhilhila n'äyij tä inuhikwela chenhas lechowej, wet one'tehlak õ'pothomche 
lhipey tä pitosomche. 

12¡Lhek yahinlä, nek wichi tä tälhe honhat tä atofwe, iyhäj tälhe tä tafwojhiye, wet 
iyhäj tälhe tä ifwala tälhche, wet iyhäj tälhe honhat tä Aswan! 

13¡Pule, fwitsenej achos tä akäjyaj ihi! ¡Wet am, honhat, is chik akäjyaj tapo amej! 
¡Wet amel, chenhas, änhen wet choywethä! Tsi Lhawuk ikhajyen laka wichi, wet 
hip'altsen lhamel tä lelhakli ihi. 

14“Jerusalén yohtekwe, Lhawuk iwomn'o, hip'ethat n'ohlä. 

15Mat olham oyok, ¿Hä atsinha ihanej tä hip'ethatlä häp lhäs, wok ileyej tä 
ihumin? Matche, elat iche elh tä hip'ethatlä häp lhäs, wok nemhit ihumin. Mat häp 
olham tek op'ethathila ahilä. 

16Lhehi t'at otkweyey wet oayen at tichunhayaja. 

17Aka wichi ikelit tä tapil, wet atayhfwas tä aiwasthihte wet ayen ts'aniya, lhamel 
yikhen. 

18Lhek yahinphä wet yahin lhipey, wet tetshan tä nilhokej aka wichi 
lhaihutwekhen wet tapil ame. “Olham tä ohäpe Awuk Dios tä n'ilataj, oyäm 
kalelhäj olhämet, oyok, Am a'käjiyejlhila lhamel tä tapil, hätehlat iwoye atsinha tä 
tawhayey akäjejlhi lhamsilis tä isilatyen lhamej. 

19Aka honhat häpehte honhat tä nemhit is, wasi t'at wet tatäy, mat athana wichi 
w'awulhihot'ala, hätehlat iwoyek lhämsaj. Wet lhamel tä aiwasthi wujlak atofwe 
ahilä. 

20Wet ales tä lefwetaj tatäy, leläthiyela lhamel chik yok, Honhatna lhämsaj, 
olhamel tek ow'awulho. Enlhi n'ohohen ow'et yämthilek olhamel oihi. 

21Wet letihla amhi atichunhayaj tä lhok, ¿Atsi tä iwo olesa? Tsi tek oles ichehte, 
wet ohanhiyejt'ak oti lhamej, tsi oka wichi ihihte honhat tä atofwey tä kalew'eta. 
¿Atsi tä ichihelit lhamel? Tsi wichi iwomtetn'o wet ots'ilak t'at, ¿wet chi tälhi 
lhamelna?” 

22Lhawuk Dios yok: “Otkwey y'ajiyela wichi tä ihiche honhatil, wet ow'enhihola 
otetnek lhamel wet hiw'enhiyela, häpkhilek lhamel tach'awej ales wet inachaj, 
wet talhunej ales tsinhay wet ihän alhoho. 

23Wet häp reyes hätehlat iwoye ajchalis, wet lech'efwas hätehlat iwoye akolis. 
Wet takhosichela katsi tä ihi tä letatache, pajla'tha letachol taji honhat, wet 
inap'uhila honhat tä iyej apach'ol. Wet lehanhiyeja tä ohäpe Awuk Dios, wet 
wichi tä t'ekha n'oye tek ofwech'enlawethä.” 

24¿Hä õ'soyej hin'o tä takhajay tä ihi n'oka'tshayaj häp m'ak tä ikatej tä ihi 
takwey? Wet häp niyat tä ni'isa tä yen kweneka elh, ¿hä õ'hanej tä õ'soyej? 

25Lhawuk yok: “Matche. Hin'o tä takhajay õ'sohiyeja wichi tä yen kwenkaya, wet 
niyat tä ni'isa õ'sohiyeja m'ak tä ikalhi. Olhamlak ottayhlä wichi tä tatay ahilä, 
wet olhamlak ofwayhat ales. 

26Wichi tä ailhaklit olhamlak ochunnhejen lhamel t'isanis, yämthilek w'oknhasej 
lhamel lew'oyis tehlat häp chik hat'es. Häpkhilek nilhokej wichi ihanhiyeja tä 
olham ohäpe Awuk Dios wet ohäpe Afwayhthi, wet ohäpe t'at Israel laka Dios tä 
takhajay.” 

Isa 50 

1Lhawuk lhämet yok: “Yej lhenek owom Israel tä amel ako tä ohätet iwoye hin'o 
tä iwom lech'efwa, wok owom amel yämthilek ahäpehen n'okwenkay tä oayen 
lahaya otes tä elh tufwlha n'oye. M'ak tä tamenej tä owom amel, häp tä 
hach'isukyajay, wet m'ak tä tamenej tä owom Israel tä amel ako, häp tä amel 
ahäpehen fwitses. 

2¿Tsi chipte tä n'am w'enhit elh chik häpe tä onäm? ¿Wet chipte tä niwohit elh 
chik nichulh n'oho tä ot'än amehen? ¿Wok elat amel lekachuyay tä oyok, Ohanej 
owoyneje yämthilek osakan amejen? ¿Wok lekachuyay tä ohanej owoyneje 

yämthilek oaifwayhthen? Lhek tetshan, olham chik owoye olhämet, y'im t'at 
lewomekitaj, wet tewok lhayis nech'e häpe t'at ts'anis, wet w'ahat y'inhen tä y'im 
inät tä ihi wet najuthen. 

3Ohanej tä ochalnhat pule wet ow'uyyenhi lefwitajayaj.” 

Häpet Lhawuk lakawo t'ekhahyaj, tä leteläythayaj ihi 

4Owuk Dios ichufwenn'o yämthilek ohanej olhämtes tä ikhajyen wichi tä 
nitkhajayahen wet ofwenho olhämtes tä takhajayejwethä. Nech'e fwalapej 
ifwoyenchehen och'otey yämthilek oläte häp lham wet matche tä 
lechufwenekn'o. 

5Lhawuk Dios hiw'en n'oho ohanyaj, wet tek olhaifwonlä wet oyikhit'ach'oye. 

6Wet otch'anlhaye t'at tä otayhfwas itasinlhin'o wet itonhiche opäsey. Wet tek 
otiyej kanhihlä otte'pe häp lhamel tä iläkwlhin'o wet ifwats'unlhin'o. 

7Elh tä tach'ot n'oye häpe t'at Owuk Dios. Häp tä tamenej tä nilänan'o 
n'oläkwyhanyaj, wet tamenej tä olhait'unthi, ohätet iwoye chenaj, tsi ohanej tä 
on'äfwlhi ihit'ala n'oyej. 

8Tek atofwe n'ohlä Elh tä tach'ot n'oye. Chik iche elh tä otes ihihlä, mäh n'ahoye 
n'okalelhthayajwo. Chik iche elh tä yäme tä matche m'ak tä yen tesa n'oyej, is 
chik iho n'oye wet ifwel n'oho. 

9Elh tä tach'ot n'oye häpe t'at Owuk Dios, wet ihichet'ala elh chik häpe chik yäme 
tä otes ihi. Nilhokej otayhfwas nofwila, hätehlat iwoye wesaj tä lewos tufw. 

10Amel tä lehuminay Lhawuk wet letach'ahuye lhämet häp lakawo, wet chik 
lheyayhi honatsi, newache isi, ekhaye Lhawuk Dios wet ap'ajtej. 

11Mat nilhokej amel tä lelhänhi itäj wet lhenwethä hach'ähal tä itäj ihiche 
lepesey, amenlak lechätho aka itäj tä y'uho, lhäy'e itäj tä ihiche amel hach'ähal. 
Dios ichenla amehen letasnhayajtso, wet hap'itseyhay ihihila ateläythayaj. 

Isa 51 

Lhawuk lhämtes tä ikhajyenej Jerusalén 
1Lhawuk yok: “Ch'ahuyay n'oye, amel tä let'u n'okwe wet let'uhläk is alhoho m'ak 
tä lewoye. Tichunache tä amel ahätet iwoye hal'ä tä tälhe lefwetes tä t'un. 

2Tetshan Abraham, amel ajcha, lhäy'e ako Sara tä amel letälho. Tä olham 
ot'änehte Abraham, weihalha t'at, mat otkäpfwaye wet ow'enho wujpey leles. 

3Wet häp tä otkäpfwayhiyejela m'ak tä is häp Jerusalén, häp hupuy tä imälhewek 
tä nemhit is. Honhates tä tamchäy tä ihi ts'anis, oyenla häpeya yachuyajw'et, 
hätehlat iwoye yachuyajw'ette otihi Edén. Wet wichi letamsekis ihihla, wet 
iwohla lakäjyaja, wet iwunthila n'oyej letenkay lhäy'e laka gracias. 

4“Ch'ahuyay n'oye, amel tä ahäpe oka wichi, wet tetshan m'ak tä oyäme. 
Ochufwenla wichi tä i'pe honhat, wet olhämtes häpkhila lhamel laka isi. 

5Tott'a alhoho ifwala tä okalhihila otayhfwas. Wichi lefwayhyaj tä owoye nek t'at, 
wet olhayenla Niyatayej wichi häp tä isej okhajyhayaj. Wet wichi tä nilhokpe 
honhat inihihla n'ohlä yämthilek ofwayhthen. 

6Lhek yahinay puleye wet yahinpe honhat. Nofwila pule hätehlat iwoye tutsaj, 
wet honhat hich'utla hätehlat iwoye wesaj tä n'ow'uy, wet wichi tä ihi y'inhihena, 
hätehlat iwoye k'atas tä y'inhen. Mat häp wichi lefwayhyaj tä ow'enho häpe t'at 
m'ak tä t'un, wet lepes ihichet'a tä okalhipej otayhfwas. 

7“Ch'ahuyay n'oye, amel tä lehanej m'ak tä is alhoho, häp amel tä alet'amkatej 
ochufwenyaj. Yej nowaye wichi läkwyhanyaj, wet yej nuhat amhohen tä 
ailäkwethä. 

8Tsi nofwila lhamel, hätehlat iwoye wesaj tä lewos tufw, wok tson'ataj w'ole tä 
lewos tufw. Mat lepes ihichet'a tä okalhipej otayhfwas, wet wichi lefwayhyaj 
nofwit'ala.” 

Lhawuk takwey tä takhajay 

9¡Iwuk, akhajyen, yej k'efwyenho akwey! Aneyhatphä, mälhyej tä lewoye p'ante 
lewhäy tä tajyämetso, häp ifwalas tä pajchehen. Am t'at tä lekalhi p'ante Egipto, 
hätet iwoyek lewo p'ante lhipeya häp Rahab, inät lheletaj. 

10Wet am t'at tä lhäm y'im lewomekitaj, häp inät tä wuj tä pitoj, wet lhen n'äyija 
lewomekitajch'o yämthilek wichi tä lefwayhat inukwe. 

11Mälhhiyejattso wichi tä lefwayhthen tapinhiyela Jerusalén, wet ichoyhlawethä 
tä lakäjyaj ihi. Wet lajit lepesa lakäjyaj, wet nemla iche lhafwyhayaj lhäy'e 
lelhaklis. 

12Lhawuk yok: “Olham t'at tä oaikhajyenhen. ¿Wet atsi tä lenowaye? ¿Hä 
lenowaye wichi? Lhek yahinya, hin'ol t'unhihent'a, hätet iwoye hal'ä tälhes. 

13¿Hä lep'ethathilahlä Awuk Dios tä alhenek, häp lham tä hich'enhi pule wet yäm 
t'unhi honhat? ¿Hä lepes ihihit'a tä lenowaye wichi tä n'äyi amhohen wet wak'alh 
t'at yämthilek aitäyhthen? ¿Mat chip ihitso wichi tä fwitses? 

14Aiyhäj tä õhp'ohiche pajiyejt'ala wet inuhikwephäla. Tek lep'itseyhay 
imälhehihila n'op'onthi, wet nehlä ilänhihent'ala. 

15“Tsi olham ohäpe Awuk Dios, olhey Dios tä lajit letumfwaya. Ow'ahhathi 
lewomekitaj wet iwo lhetheya, 

16wet och'enhi pule wet oyäm t'unhi honhat. Otihi hak'aj olhämtes, wet lhehi t'at 
okhajyhayaj wet ot'u ame, wet ofwenho Jerusalén lheley tä oyok, Ahäpe oka 
wichi.” 

Noj Lhawuk lewäk tä itiyej laka wichi 

17¡Jerusalén, nephä, akhajyen, yej lemä! Ifwalas tä tajyäme wuj tä ailän Lhawuk 
lewäk, ahätet iwoye hin'o tä iyäyej hat'es pajtha y'im tä ihi lhäthi wet w'oknaj. 

18Nilhokej ales tä i'amej, niwohit elh chik ichun ahilä. Nilhokej ales tä lechihelit, 
niwohit elh chik itsok akwey wet yik achafwi. 

19Täkwfwas awit'äyhyaj tä pajche näm ame. Õ'wasthi aka honhat, wet nehläs 
lhäy'e n'oka'tshayaj ilänhen aka wichi. Ihichet'a elh chik aip'altsen, wet ihichet'a 
elh chik tach'ot ame. 

20Aka wichi hätet iwoye ch'iwasek õ'tsoklhi, lakhajyhayaj ihihit'a, lhamel 
imäkwet katsi tä ihi hup kawayhil. Lhawuk Dios ilänej lhamel häp lewäk tä äytaj 
tä lham ifwoneje m'ak tä lhamel iwoye. 

21Häp tä tamenej tä oyok: Hupuy tä ap'elitsaj, am tä aw'oknaj mat häpkhit'a 
hat'es chik aw'oknajej, ch'ahuye täja: 

22Awuk wet aka Dios, häp lham tä iwo ka'tshayaja'pe laka wichi, yok, “Osohla 
amej n'olhäthi tä alhen w'oknajayej tä leyähi, wet nemla leyäyej m'ak tä häpe 
owäk. 

23Mat oyäynhihila wichi tä iti amejen ateläythayaj wet ne'tek letakhosche katsi 
wet ayen t'äsaweta, ahätet iwoye holo.” 

Isa 52 

Õyen silätyaja Jerusalén lefwayhyaj 

1¡Jerusalén, nephä, akhajyen, yej lemä! Jerusalén, hupuy tä n'ot'amajchet, w'uyhi 
haw'uy tä isilataj, tsi wichi tä akachuhantses tä lakokhayaj ihi nemla näm ame. 

2Nephä, Jerusalén, sichätchä honhat tä i'amche wet tayhiphä aniyatyaj. Amel tä 
Jerusalén lheley tä õyen lhäytshaya, tiyej kanhi m'ak tä choyhat tä õyäytejen 
haw'ol. 

3Tsi Lhawuk lhämet yok: “Täjte wichi aichäj, niwohit m'ak chik tiskanej atapehen. 
Wet mälhhiyejattso, chik oaifwayhthen owohit'ala lahayayej lhamel.” 
4Wet Lhawuk Dios lhämet yok: “Tä ichunte oka wichi ihoye Egipto, wet häpe t'at 
wichi tä w'enha lhamej tä ihi honhattso. Wet tä äp paj Asiria äp ilhaklithen.” 
5Wet Lhawuk äp yok: “¿Athana atsi m'ak tä owoye? Lajit lahaya tä õ'chäje 
Babilonia häp oka wichi, wet wichi tä yen lakawosa lhaichäjejwethä wet t'anhen, 
wet ilehiyejt'a tä iläkwlhin'o. 

6Mat nämla ifwala tä oka wichi yachajiholak nitäfwel n'oyej, wet lhamel 
ihanhiyeja tä olham tä ohäpe Lewuk Dios tä oyämhoplhi.” 

7¡Matche tä is tä õhw'enlä hin'o tä tälhpe chenhas, häp hin'o tä ichäj n'osilätyaj tä 
is tä häpe n'otamsek! Häpe elh tä yen silätyaja n'ofwayhyaj, wet ifwenho 
Jerusalén tä yok: “¡Aka Dios häpe Niyat tä Lhamya!” 

8¡Lhek ch'ahuye akasthaynhay t'änyajay, lhamel t'änhen tä lakäjyaj ihi tsi 
hiw'enlä Lhawuk tä tapile Jerusalén! 

9¡Lhokayej amel, choywethä wet wunit Dios, häp amel tä nemhit lheyayhi 
Jerusalén, tsi Lhawuk hip'altsen laka wichi wet ifwayhat Jerusalén! 

10Lhawuk hin'älit t'at lakhajyhayaj, wet nilhokej wichi tä i'pe honhat hiw'en t'at, 
wet lhamel ihanhiyeja tä lhaka Dios n'aifwayhthen. 

11¡Mäyaych'oye, mäyaych'oye tä lheyayhi! Amel tä letilhäj m'ayhay tä Lhawuk 
t'amajchetes, yej tsok m'ak tä kok'aye. Yej leyej tä let'amaj amejen, häpkhilek 
newa amejen m'ak tä ni'isa. 

12Mat athana nemla lekelchetshi tä lhekhen. Nemla häte iwoye tä lenukwe alhoho 
tä lelethanhen. Tsi Lhawuk, Israel laka Dios, ichunla ahilähen wet imälhehichela 
han'äyij. 

Lhawuk lakawo iteläytej wet äp tafwayej leteläythayaj 

13Okawo ikalhihila m'ak tä is. Lewujyaj ihiyeja wet wichi iwunthila. 

14Wujpe wichi pajche inuhat lhamhohen tä hiw'en tä nemhit häte iwoye hin'o, 
nemhit kalelhäj m'ak tä häpe. 

15Häte wujla'pe wichi tä ihiche honhates iselthiyejena. Niyatey tek tahuyhihena 
chik lhamel hiw'en, tsi ihanhiyeja tä häpe t'at m'ak tä nhanayej chik iläte p'ante. 

Isa 53 

1¿Atsi tä imatitche m'ak tä olhamel owo silätayej? ¿Wet atsi elh tä Lhawuk 
hin'älteji lakhajyhayaj? 

2Lhawuk t'uhläk lhaichihelit lakawo hätet iwoye hal'ä tä nech'e tälh, lefwettsil 
tiyäjo t'at honhat tä tamchäy. Lesilatyaj ihihit'a, niwohit m'ak chik t'uhawetej. 
Y'aw'en mat tek n'aikänitwethä. 

3Wichi yen häpeya m'ak tä lajit lahaya wet tek tachumlä. Ihanej t'at m'ak tä häpe 
n'oteläythayaj, tsi matche tä äytaj. Y'atech'aynej elh chik häpek kay'at'uyahläk 
y'ayahin. Y'en w'et m'ayeka wet y'enhit'a lhatichunhayaja. 

4Matkat lham tä tilhäj n'amel lhateläythayajay, wet lhaitumtejlä m'ak tä äytaj tä 
n'ailänhen. Wet y'afwetaj Dios t'at tä itasinlhi wet hiw'enho lelhakli. 

5Mat oyok, tä n'amel y'attayhlä Dios, häp tä y'atmenej tä lelätshay ihi, wet 
lhach'isukyajay tamenej tä lewit'äyhyaj tä lhäy'e lhip tä ni'isa nichätpe. Mat 
n'aisej tä n'otasnhayaj iyej, wet lhatamsek ihi t'at. N'aisej tä lham lelätshay ihi, 
wet y'achesen t'at. 

6Nilhokej n'amel n'ahätet iwoye tson'atas tä wetahen, elhpej inukwet len'äyij tä 
ihuminche. Matkat Lhawuk ilhuhyenej lham häp n'amel lhach'isukyajay. 

7Tej tä õ'nhäpäjlhi, mat lhayen w'et m'ayeka wet tek tahuy. Mälhyet tson'ataj lhäs 
tä õ'häne lew'et tä õ'län, lham yok tam, tek hich'enhi lak'aj. Mälhyet tson'ataj tä 
õyisetche lew'ole, iwohit'a lepaka. 

8Wichi tach'anlhaye t'at, wet õy'ithatejlhi letes. Wet õ'häne lew'et tä õ'län, wet 
nehit katsik yen tichunhayaja lewit'äyhyaj. Õ'soyej wichi tä ihonhatena, häp oka 
wichi lech'isukyajay tä tamenej tä õ'län. 

9Wet lep'itsek õ'tiyej wichi tä ni'isahen lhäy'e hin'o tä hiw'en m'ayek lep'itsek, tej 
tä okawo häpe hin'o tä laj lefwitseyaja wet newache lhämet chik t'akanyaj. 

10Lhawuk lenech'ethayaj t'at tä hiw'enho leteläythayaj. Wet tä lakawo 
lhahiw'enho t'ilek yämthilek tatäy wichi letes, lham nemla lepes iche 
lew'atshancheyaj, wet hiw'enla leles tä lepes lheley. Wet häp tä isej lham, isila 
alhoho m'ayhay tä Lhawuk t'uhläk iwoye. 

11Wet chik tajyäme leteläythayaj tä wuj, hiw'enla isi wet lakäjyaj ihiyeja. Lhawuk 
yok, “Okawo tä is wet lehanyaj ihi, hi'isyenhihena wujpe wichi, tsi lhamlak tilhäj 
lhamel lech'isukyajay. 

12Wet häp tä tamenej tä oyenla lewuka wujpe wichi, wet n'owustas iwujyenla, 
häp tä lham lhahiw'enho t'ilek wet õ'tan'istej keyis länhay. Wet tä matche tä 
tilhäj wujpey wichi lech'isukyajay, wet y'alhyen n'oye lhamel yämthilek otäyhat 
letes.” 

Isa 54 

Dios lehumnhayaj tä lajit lepesa 
1Jerusalén tä ahätet iwoye atsinhä tä sufwnaj, ¡än tä akäjyaj ihi! Tä ahätet iwoye 
atsinha tä laj lelesa, ¡fwitsenej atenek tä lechoylhi! Tsi Lhawuk yok: “Tä ahätet 
iwoye atsinha tä n'owomek, wujla'pe ales, inuhla'pe elh tä lech'efwa ihi.” 

2Äm tsajo carpa tä awukwe, yej nowayek lajla lheleya. Wet äm pites t'akay, äm 
t'unhiche lew'etes tä lekäjchehchä. 

3Tsi wujla'pe ales wet lhehihilat lechowej, lhamel lhayenla lewuhuya wujpe 
honhates wet yenla lew'etesa hupuy tä nem wichi ihiche athana. 

4Yej nowayek han'äfwlhi ihla amej. Tek wichi ailäkwilhila, wet ihichet'ala m'ak 
chik lhen han'äfwlhiya amej. Lhenhit'ala atichunhayaja m'ak tä ni'isa tä lewoye 
p'ante tä alhutsha, wet nemla lhen atichunhayaja tä wichi ay'ulhan tä ahäpe tesa. 

5Tsi Hin'o tä alhenek tachumla ame, Hin'otso lhey Lhawuk tä lajit letumfwaya. 
Afwayhthi häpe t'at Dios tä Israel T'amajchet, Dios tä imälhewek honhat Lewuk 
t'at. 

6Amälhyejtet iwoye lhutsha tä lech'efwa iwom, wuj lelhakli. Mat Awuk Dios 
yachajo tä t'än ame wet yok: 

7“Pitajit'a lewhäy tä olehte amej, mat aisej op'altsenyaj tä wuj, wet häp tä 
oyachajiholak otchum ame wet lhehla n'oyej. 

8Lhimphaj owäk, wet nipitaja lewhäy tä oweskat ahilä. Mat aisej ohumnhayaj tä 
nittäya, wet häp tä oaip'altsen.” Iwoyetso Lhawuk Afwayhthi. 

9“Ot'untejchehte olhämet häp Noé tä oyok, Tek oyachajiholak op'oyejpe honhat 
häp inät. Wet häp tä mälhyejtso athana, ot'unhatche olhämet tä oyok, Tek 
oyachajiholak oti amej owäk wet tek oaitasnhila. 

10Tejlak chenhas nem ihiche lew'etes wet waschehchä, mat häp ohumnhayaj tä 
oti amej nofwit'ala, lhäy'e olhämet tä ot'unhatche amej tä ofwel amho tä atamsek 
ihihla.” Häp täjtso lhämet häp Lhawuk tä iti amej lep'altsenyaj. 

Jerusalén nech'ayek 

11“Wuj tä p'elitsaj hupuy tä Jerusalén. Hätet iwoye tä yafwthitaj tä ailän wet 
newache hach'otyaj. Mat oyenla afwetesa tuntey tä isis, 

12wet rubí lhayis häpkhilek oyene hupuy tä atoschephä. Wet lepelis häpkhila 
tuntey tä ichätasen, hätet iwoye itäj lhal, wet alafwek tä hup lep'ot imälhewek tä 
häpkhila tuntey tä isis. 

13Ochufwenla nilhokej aka wichi, wet lhäy'ehila lhip letamsek. 

14Wet m'ak tä is alhoho aikhajyenla, wet ihit'ala katsik ailhaklit, wet anowayhyaj 
ihit'ala amej, wet m'ak tä tanhoch'ay nemla nichät ame. 

15Chik iche elh tä inu ame, olhamhit'alak olhämetej, wet elh tä inu ametso amlak 
lekalhi. 

16“Lhek yahin, olham tä oyenlhi chinajwo, wet ilhänhi itäj wet ichumyenwethä 
lechumetchal wet yenlhi lechumet. Häte oyenlhi hin'o tä iwasthiche m'ayhay wet 
ikänchi. 

17Mat nehit katsik ihanej iwoyneje yämthilek yenlhi takwelhele wet aiwasthi. 
Lep'ohihila lak'aj elh chik häpe tä iti amej ates. Wet m'ak tä ow'enho lhamel tä 
okawos häpe t'at le'isyaj.” Häp täjtso Lhawuk lhämet. 

Isa 55 

M'ak tä Dios ifwellhi 

1“Nilhokej amel tä lechimhen, lhuyay wet yäyej inät. Wet amel tä kaw'ena chinaj 
t'äj, hoyay n'oye wet chumaye pan wet tufw. Chumaye hat'es lhäy'e t'os tä n'am 
t'alhch'oye laha. 

2¿Chipte tä lewompe chinaj t'äj m'ak tä kahäpeya pan? ¿Wet chipte tä lewompe 
akaha m'ak tä kaläyayej? Lhek ch'ahuyay n'oye wet letufwayhla äk tä isen lhäy'e 
tä akäj. 

3Hoyay n'oye wet tetshan olhämet, wet ch'ahu n'oye häpkhilek haw'atshancheyaj 
ihi. Owohiyela olhämet tä ot'unhatche amejen tä nittäya. Owohiyela täjtso tä 
oyäm matchehen olhämtes tä owoyejehte David, häp tä isej ohumnhayaj. 

4Olham oyente niyatayej wichi tä i'pe honhat, yämthilek hin'ältej lhamel 
okhajyhayaj. 

5Amel let'änhiyela wichi tä katäfwelayej, wet wichi tä nitäfwela amejen 
inuhikwela alhoho tä iho amehen, tsi olham Awuk Dios wet Israel T'amajchet, 
oaiwujyenla.” 

6Uyaykwe Lhawuk tä kamaj ni'thaya chik lelhoke, wet änch'oye tä lham 
ni'tofwaye. 

7Is chik hin'o tä ni'isa ileyej m'ak tä ni'isa, wet hin'o tä kachuhantsaj ileyej 
letichunhayaj tä ni'isa. Wet is chik letapilaye Lhawuk, häpkhilek iti amejen 
lep'altsenyaj. Woyay ahusey iyhäja, tsi lhaka Dios le'isyaj ihi wet itäyhthila 
amejen ates. 

8Lham yok: “Otichunhayajay tek häte iwoye amel atichunhayajay, wet tä owoye 
m'ak tä owoye, tek ohäte iwoye amel. 

9Häte iwoye tä pule matche tä atojphä, lhäy'e lhip tä inu'pe honhat, wet 
mälhyej'attso otichunhayajay, lhäy'e lhip tä inu'pe amel atichunhayajay, wet m'ak 
tä owoye lhäy'e lhip tä inu'pe m'ak tä amel lewoye. 

10“Pelhay lhäy'e fwiy'et tälh puleye, häpkhit'ak w'et näm at honhate, mat yäm 
takhalhi honhat, wet wak'alh t'at yämthilek tälh m'ayhay tä tälho, wet hin'o tä 
tutchey hiw'en yachuyaj lhay, wet wichi lhäk ihi. 

11Häp tä mälhyej'attso olhämtes tä owoye, häpkhit'ala olhämtes tä m'ak 
nitälhaye, mat yenhilhila m'ak tä olham ohuminche, wet yämla wak'alh lechumet 
tä ochene. 

12“Chik lhekhilach'oye tä lheyayhi, akäjyaj ihla amejen wet onuhthila amchehen 
atamsek. Wet chenhas chik aiw'enlä, hätehlat iwoyek tech'elh tä t'änhen tä 
lakäjyaj ihi, wet nilhokej hal'äy y'ajihomchela takwech'ol. 

13Wet nemla iche ch'uthanil lhäy'e nawaj, mat nech'e ihichela hal'äy tä isis. Wet 
Lhawuk lewujyaj ihiyejila täjtso, häpkhila n'otetnek tä nittäya yämlek 
tiyäj'attsiy.” 

Isa 56 

Wichi tä kahäpeya Israel lhayis isiyeja Dios lakäpfwayajay 
1Lhawuk lhämet yok: “Woyaye m'ak tä is alhoho wet enay achumyaja m'ak tä 
t'uhawetej. Tsi nämla'thahya wichi lefwayhyaj tä oyäm wak'alh, wet n'änhila 
o'isyaj. 

2Okäpfwayaj tä is iyej hin'o tä iwoye olhämtesna wet nileyayej, wet yen 
t'amajcheta ifwala tä n'ot'elakw'et, wet yenhit'a w'et m'ayeka, wet t'amaj lhamej 
yämthilek niwoyaye m'ak tä ni'isa.” 

3Chik hin'o tä kahäpeya Israel lhayachaje Lhawuk, isit'ak yok, “Dios tek 
hip'ajthila n'oyej laka wichi.” Wok häp hin'o tä õyen lajchänisa chik yok, “Otet 
iwoye hal'ä tä tamchäy.” 
4Tsi Lhawuk lhämet yok: “Chik hin'ol tä õyen lajchänisa yen t'amajcheta ifwala tä 
n'ot'elakw'et, wet äp iwoye m'ak tä olham ohuminche, wet nileyayej tä iwoye 
olhämet tä ot'untejche wichi, 

5ow'enhihola m'ak tä lhäy'e lhip tä is, inuhla'pe chik leles ihi. Häp täja: 
Ow'enhihola yämthilek lhey nittäya tä ihi t'at Ow'et, häp lhey tä nehit katsik 
ilejla. 

6Wet häp wichi tä kahäpeya Israel lhayis, mat lhayachaj n'oye yämthilek n'okwi 
n'oyej, wet iti n'oyej lehumnhayaj wet lhayen häpeya okawos, wet lhamel yen 
t'amajcheta ifwala tä n'ot'elakw'et, wet yenhit'a w'et m'ayeka, wet nileyayej 
olhämet tä ot'untejche wichi, 

7chik mälhyejtso, ohänhiyela chenaj tä ot'amajchet, wet oyenla häpeya wichi tä 
lakäjyaj ihi tä lhamel ihi Ow'et tä häpe n'ot'alhyaj lew'et. Wet otchumlahlä 
m'ayhay tä lhamel yen otw'ayhata tä õ'ti'pe oka altar, häp m'ayhay tä 
õ'wunhomche lhäy'e itshätäy tä õ'länhen. Tsi Ow'et lheyla N'ot'alhyaj tä Lew'et, 
yämthilek wichi tä tälhe honhat at chik häpe ihoye tä iwo let'alhyaja. 

8Olham tä ohäpe Awuk Dios wet ohutwek Israel lhayis tä ifwtsatpehen honhat, 
olhämet yok, Ohutlawek iyhäj wichi yämthilek lhaip'ajtej häp lhamel.” 

Lhawuk itiyej letes häp lhamel tä y'uhyene laka wichi 
9Lhawuk yok: “Itshätäy tä fwitses tä ihi tayhi, ¡lhuyay wet tufwen tson'atas! 

10Tsi tet iwoyek asnamis t'at hin'ol tä fwetaj t'uye oka wichi, wet wohit'a m'ak 
chik ihanej. Nilhokej tet iwoye asinhäs tä laj lepaka, ihanhiyejt'ak t'än. Tajlhama 
tä imä t'at wet tafwilhanlhi, wuj tä ihumin tä imä. 

11Tet iwoye asinhäs tä yalhk'alis, tej chik lets'el tapokwe mat kamaj iwatlä lhip 
lhäk. Häpehen t'at lhamel tä oy'uhyene oka wichi, mat niwohit m'ak chik lhamel 
ihanej. Elhpej iwoyet m'ak tä lham ihuminche, wet t'ukwe m'ak tä lham t'at tä 
isej. 

12Wet yok, ¡Mäh n'at'ukwe hat'es tä wuj tä äytaji häpkhilek n'aw'oknhasej! ¡Wet 
chik ifwala n'achajola, wolak y'afwayhatpe tä y'ayäyej ifwalana!” 

Isa 57 

Tä wichi tä ische alhoho ileyej honhat, tafwayej m'ak tä ni'isa 

1Hin'ol tä ische alhoho y'inhen t'at, nehit katsik yen tichunhayaja. Hin'ol tä 
lehusey ihi ileyej honhat, wet nehit katsik ihanej tä õ'fwayhtej lhamel m'ayhay tä 
ni'isa, 

2wet tiyäjo letamsek. Lhamel iwoye m'ak tä is, wet athana lhay'upthen tä ihi 
lep'itseyhay lehis. 

Lhawuk itiyej letes wichi tä yen häpeya laka dios häp lecheyälis 

3Lhawuk lhämet yok, “¡A'ämetay n'oye, amel tä atet iwoye hiyawu leles, amel tä 
atet iwoye n'oles tä tälho n'okain'oyajay! 

4¿Atsi tä amel leläkwlhi, wet atsi tä amel letatayhlä wet wujpe ämtes tä lewoyeje? 
Amel ahäpehen n'och'isukyaj leles t'at, wichi tä lhämtes kamatachehen. 

5Lewoyej amehen m'ak tä nit'uhawetayej tä lheyachechufwi hal'ätaj lhayis lhäy'e 
iyhäj hal'äy lehupelis. Wet lelänhen n'atfwas tä lheyaywhäye tewok n'äyhäy, 
lhäy'e tä lhehiche chowhay tä ihiche chenhas, wet lhen t'awayhata aka dios tä 
kamatache. 

6“Israel lhayis, lehumin tä len'okwiyej tuntey tä isis tä ihi tewok n'äyij, tsi häp tä 
aletshupyeneje. Wet letsäche'pe hat'es tä lhen t'awayhata, lhäy'e yachuyaj lhay. 
¿Hä lefwetaj okäjejlhi tähestso? 

7Leho'pe chenhas tä atoschephä wet lewo akain'oyaja, wet häte lelänhen itshätäy 
tä lhen han'okhayajayej aka dios tä kamatache. 

8Wet leti w'echehi awukwe lepe häp n'opeyak tä letihi atichunhayaj, wet 
lep'ethat n'ohlä. Lelanche haw'uyis wet lemä'pe amäwetes tä tsesomche, wet 
lewoye t'at lenech'ethayaj elhpej tä let'uhläk lemäyej, wet leyahin t'at tä 
lhaits'ilkatche. 

9Lenukwe alhoho tä lehoye rey tä niyatej honhat elh, häp hin'o tä let'uhläk 
lhaip'ajtit amejen, wet lechäje aceite lhäy'e wuj m'ayhay tä lenij akäjche. Wet 
lechene akachenhay honhates tä atosehen, wet häp tä lechene t'at n'ot'ilek 
niyatyaj. 

10Wujpe tä lewopej haw'ekyaja wet let'enhen, mat letäfwenhiyejt'a tä nilhokej 
m'ak tä lewoye lajit lahaya. Lekalhipej m'ak tä aisej, häp tä tamenej tä tek let'elej 
täjtso. 

11¿Atsi tä lenowaye wet tamenej tä lele n'oyej wet lep'ethat n'ohlä, wet nem 
lhenn'o atichunhayaja? M'ak tä tamenej tä kanowaya n'oye, häp tä otch'anlhat 
amehen tet iwoyek tek oaiw'en. 

12Mat oayenla tesayej m'ak tä lewoye tä lefwetaj is, wet ihichet'ala m'ak chik 
aisej. 

13Wet chik lefwetajla let'änch'oye aka dios lhayis yämthilek tach'ot amehen, tek 
tach'otla amehen wet tek aifwayhthihena, mat yafwthitaj ichäjla lhamel wet noj. 

Mat häp elh chik t'ekha n'oye, lham ihihila honhat tä lewuk, wet n'okwihla n'oyej 
tä oihi Owukwe tä Ot'amajchet.” 

Dios ifwenho letamsek Israel lhayis 
14Wet ihichela n'olhämet tä wichi iläthiyela tä yok: “Waklhatche n'äyij, äm 
w'awulhchä, tiyej kanhi m'ayhay tä hap'alakhiche, yämthilek oka wichi inukwe 
wet tapil n'oye.” 
15Tsi N'owujtaj tä n'ilataj tä lhey N'ot'amajchet, yok: “Oihi ow'et tä atojphä wet äp 
n'ot'amajchet, mat häte oiyej t'at elh tä w'et m'ayekfwaj t'at tä lelhakli ihi, wet 
okhajyen wet onech'aynhi lew'atshancheyaj. 

16Wet nemla otujlhache tä oyok, Letes ihi oka wichi, wet äp nemla otwäkwäye 
nilhok lewhäy. Tsi chik owoye täjtso, olhenhay nofwila tä ihi tä ottache. 

17Israel ch'isukyaj tamen n'oyej tä owäk ihihte, wet otasin wet oleyej lhamel. Mat 
tujlhache t'at tä lhamel tatay n'ohlä, wet iwoye m'ak tä lhamel ihuminche. 

18Ow'en t'at m'ak tä iwoye, mat ochesthila, wet ow'enhihola t'elakw'et lhäy'e 
letamsek tä imälhewek. Okhajyenla tä lefwitajayaj ilän, 

19wet ofwenhihola nilhokej lhamel wet oyohlak, Letamsek ihi wichi tä atosehen, 
wet äp letamsek ihi lhamel tä ni'tosayehen, wet ochesthila lhamel. 

20Mat häp wichi tä ni'isahen tet iwoye lewomekitaj tä w'ahuye. Letamsek ihihit'a, 
wet ithatphä nilhok m'ak tä kok'aye tä ihi. 

21Wichi tä ni'isahen letamsek ihihit'a.” Häp täjtso Dios lhämet. 

Isa 58 

Wichi lhaichuyhathen mat Lhawuk tek akäjejlhi 
1Lhawuk tahuy n'oyej wet yok: “Fwitsenej tä let'än, yej leyej. Atech'aynej n'ofwol 
tä lepak äytaj wet ahuyej oka wichi Israel. Fwenho tä lhamel lech'isukyaj ihi wet 
en tesayej lhamel. 

2Ifwalapej lhamel t'u n'okwe wet iwatläk matche tä ihanej onech'ethayajay, 
mälhyej chik häpe wichi chik iwoye m'ak tä is alhoho, mälhyej chik nileyayej 
p'iya olhämtes. Wet t'alhej n'oye olhämtes tä isen, wet ihumin tä iho n'oye. 

3Mat lhamel yok, Olhaichuyhathen, mat lewohiyet'a ot'alhyaj. Wet matche tä 
olhay'ayhatchehchä, mat hätet iwoyek kahanayej m'ak tä olhamel owoyena. 
“Olham oyok, Ifwala tä alechuyhathen, lewomay akäywet yämthilek lekalhi chinaj 
t'äj, wet lelänejen t'elkas aka chumhas yämthilek wuj m'ak tä lekalhi. 

4Ifwala tä alechuyhathen, leyet amehen wet letachum, alenhäpäjwethä. Tä 
lewoyaye tähestso häp ifwala tä alechuyhathen, otch'ahuhiyet'a alhyajay. 

5¿Hä lefwetaj okäjejlhi akey tä alechuyhathen wet lewo alhakliya, wet wuj tä lewo 
afwitajayaja, wet lemä'pe wesas tä yelaj lhäy'e mok'otaj? ¿Hä tä lewoye tähestso, 
häp tä lhoyaykwe, Olhaichuyhat wet häpe ifwala tä Lhawuk akäjejlhi? 

Mat m'ak tä Lhawuk akäjejlhi häp täja: 

6“¡Tek okäjejlhi tahestso tä lewoye! M'ak tä okäjejlhi chik lewoye chik alechuyhat 
häp tähesna: Tiyej kanhi m'ak tä ni'isa tä lep'ajtejchä wichi, wet yej lhen 
akwenkaya iyhäj tä p'elitses, wet leyej akey tä ni'isa tä alhen iyhäj lewuka. 

7W'enho lhip äk häp elh tä niw'ena lhäk, wet lewo w'eta elh tä laj lewukweya 
yämthilek ihi ayej haw'et, wet lew'enho lew'uy elh tä niw'ena lew'uy, wet 
letach'ote t'at aiyhäj. 

8Wet häpkhilek ahätet iwoye isi tä nech'e fwala, wet nofwila anhayaj thahya. 
Lenuhikwela n'äyij tä is alhoho, wet owujyaj yikhit'ala hach'oye. 

9Chik let'än n'oye, onchulhla amho, wet chik let'än och'oye tä lewatlä och'otyaj, 
oyohlak, Oikana. Chik letiyej kanhi m'ak tä ni'isa tä alhen wichi lewuka, wet tek 
leläkwethä iyhäj, wet tek lewoyeje ämtes tä lajit lahaya, 

10wet lew'enho lhäk aelh tä nichuyu, wet letach'ote elh tä lelhakli ihi tä iwatlä 
m'ayek, chik mälhyejtso, wet tejlak lhehi lechowej m'ak tä ni'isa, wichi hiw'enla 
tä wuj tä is m'ak tä lewoye wet isej t'at. 

11Wet nilhokej ifwalas opäynhila ame m'ak tä is chik lewoye, wet tej chik atha 
han'äyij, mat ow'enla amho m'ak chik aisej. Okhajyenla asan, wet ahätehlat iwoye 
n'okäsw'et tä wuj inät tä õ'tsäype, wet ahätehlat iwoye ts'ifwik tä nhanayej chik 
y'im inät tä ihi. 

12Aka wichi inech'aynhihichela tä yenwethä m'ayhay tä wasichehte. Lhenlawethä 
hupuy lefwetes, häp hupuy tä õ'wasthichehte häp lewhäy tä pajchehen. Wet 
õyenla lheya aka wichi N'olafwek tä wasiche lewos, häp hin'ol tä inech'aynhi 
hupuy tä wasiche. 

Häpet ifwala tä n'ot'elakw'et 

13“Yej lhen w'et m'ayeka ifwala tä n'ot'elakw'et. Yej lhenlhi achumet chik häpe tä 
lechäte ifwala tä ot'amajchet. Is chik lhen häpeya ifwala tä a'akäjejlhi, häp ifwala 
tä ot'amajchet wet t'uhawetej tä õ'wujyen. Wunit, yej lhenlhi m'ak tä alewuk, 
wok let'ukwe chinaj t'äj chik lekalhi wet lewom m'ayhay. 

14Chik lewoye olhämettso, lewohla akäjyaja n'oyej wet otch'otla ame yämthilek 
nikalha amhi m'ayhay tä takhajayhen tä lew'et honhat, wet oyenla akäjyaja ates 
Jacob lakäywet.” Lhawuk lham t'at tä iwoyetso. 

Isa 59 

N'och'isukyaj hip'ohlä wichi wet atofwehlä Dios 

1Imälhewek Lhawuk lakhajyhayaj yämthilek ifwayhat hin'o, wet ilätche honhat 
wet iläte t'at elh chik häpe. 

2Matkat m'ak tä ni'isa tä lewoyaye häp tä hip'o ahilähen wet tek lesakanaye Dios. 
Wet hach'isukyajay häp tä tamenej tä lhaknin'älita amejen wet tek t'uhläk ilät 
amehen. 

3Afwus tach'oyejche m'ak tä ni'isa tä lewoyaye, hätet iwoyek w'oyis tä ichehen 
akweyey. Wet ämtes tek matchehen wet lhen ämeta m'ak tä ni'isa. 

4Elh tä ihoye n'okalelhthayajwos isit'a m'ak tä iwoye tä itiyej letes elh wet yäme 
m'ak tä kamatache. Ichaye m'ak tä kamatache, wet fwetaj isej n'olhämtes tä 
kamatachehen. Hätet iwoye atsinha tä hich'otshan, takapuhtshanej m'ak tä ni'isa 
wet iwo lhäsa tä häpe m'ak tä äytajche. 

5-6Wichi tä mälhyejentso yenlhi t'akanyajay, hätet iwoye amlhäj lhich'ulh, matche 
tä n'ot'ilek ihi, chik õt'äspe, amlhäj t'at tä tälho. Mat wichi tä akantsestso, niwohit 
m'ak chik isej lakeyis tä iwoye, niwohit m'ak chik tälho, t'unhihent'a, hätet iwoye 
chohot kaniyhäy tä õyen n'ow'uya. 

7Inukwe alhoho yämthilek iwoye m'ak tä ni'isa, wet nakele elh tä laj letesa wet 
ilän. M'ak tä yen letichunhayaja häpe t'at m'ak tä ni'isa, wet lhip at chik häpek 
inukwe, ilhaklitwethä wichi wet itäyhthen. 

8Lhamel nitäfwenhiyejt'a m'ak tä häpe n'otamsek, wet nilhokej m'ak tä iwoye 
isit'a alhoho. Inukwe len'äyij tä ni'isa alhoho, wet lajit letamseka. 

Wichi lhaifwelej lech'isukyajay 

9Tähestso tamenej tä lhafwayhyaj ihit'a n'amejen, kamaj n'ahäpehen t'at m'ak tä 
ni'isa lhäytshay t'at. Y'anihich'oye isi, mat tajlhamat honatsi tä in'amejen. 
Y'anihich'oyek n'älpe honhat, mat y'alunhitwethä honataj. 

10Y'ahätet iwoye asnamis tä yikhen, tachaschet hup lhip, hätet iwoyek laj 
lhattelhoya. Wet tej tä ifwala ihi lechowej, mat y'atnhäphänhen, hätet iwoyek 
honatsi. Iyhäj takhajayhen, mat n'amel y'ahätet iwoyek lhap'itseyhay t'at. 

11Nilhokej n'amel y'ipwethä, y'ahätet iwoye sulaj lhayis tä y'ipwethä. 
Lhalhaknhayaj tum at n'amehen, y'ahätet iwoye hokwinhas tä y'iphen. Y'anihihlä 
lhafwayhyaj mat nämhit'a, y'anihihläk nemla n'ahäpehen m'ak tä ni'isa lhäytshay, 
mat atofwet ilhahlä täjtso. 

12Tä lhäy'e lhip tä olhamel ottay ahilä, olhamel ow'en t'at tä otes ihi ahilä. 
Och'isukyajay in'oyejen, wet ohanej ihi m'ak tä ni'isachehen tä owoye. 

13Ohäpehen wichi tä tatay ahilä wet ole amej, tek owatläk owoye m'ak tä lene'tek 
owoye. Wet olhamel ohumin tä olhaklit wichi wet owoye otkanyajay. Nemhit is 
ohusey wet tek matchehen olhämtes tä tälho. 

14Owohit'a lahaya m'ak tä is alhoho, wet ihit'a n'amejen n'o'isyaj. M'ak tä matche 
isakanhihot'a wichi, wet ichepej m'ak tä kamatache tä tumchä tä ihiche ohusey. 

15Tatäy m'ak tä matche, wet elh tä is m'ak tä iwoye õ'soyej m'ak tä iyej. 

Lhawuk ifwayhthen laka wichi wet itäyhthen letayhfwas 

Lhawuk tek akäjejlhi tä hiw'en tä wichi niwoyaye m'ak tä is alhoho. 
16Wet yok: “¿Chipte tä newache elh chik tach'ote lhamel?” Wet nech'e lham Dios 
tä itetshan, ichumyenlhi lakhajyhayaj wet ikalhi. 

17Wet yen let'okwep'ota m'ak tä is alhoho, wet yen lakawon'aya n'ofwayhyaj. 
Wet taw'uyhi lewäk yämthilek iwo hayahlä letayhfwas. 

18Hiw'enhihola laha tä t'uhawetej m'ak tä iwoye letayhfwas, wet itasnhila lhamel. 
Tej chik lew'etes atosehen, mat itasnhila t'at lhamel. 

19Nilhokpe honhat, tälhe tä ifwala tälhche lhäy'e tä ifwala y'uy, wichi iwujyenla 
Lhawuk chik lhamel hiw'en lewujyaj. Tsi chik nek, hätehlat iwoye tewok tä 
tapoyej wet leyalh hiw'ahhathi. 

20Nämla tä ifwayhat Jerusalén, lhäy'e nilhokej Jacob leles tä lepes lheley tä lhamel 
ileyej m'ak tä ni'isa. Lhawuk lhämet t'at täjtso. 

21Wet Lhawuk yok, “Owoye olhämet tä ot'unhatche amejen wet omatthichela. 
Wet oyok, Oka Espíritu tä i'atapehen, lhäy'e olhämtes tä ow'en amhohen, 
yikhit'ala hach'oyehen, wet yikhit'alach'oye ales lhäy'e achetsos, pajla'tha nichäte 
lepes lheley.” 

Isa 60 

Jerusalén nech'ayek lewujyaj 

1Nephä, Jerusalén, asilatyen, tsi Lhawuk lewujyaj tä isi ihutun atape. 

2Tej tä ichalajpe honhat wet honatsi i'pe honhates, mat Lhawuk isi t'at tä i'atape, 
wet n'änhila lewujyaj tä i'atape. 

3Wichi tä ihiche honhates nämhiyela aka isi, wet niyatey ihohla ame tä asilatyaj 
ihi. 

4Yahinphä wet yahin nilhokej lhipey. Lew'en tä nilhokej wichi tä lhaihutwek wet 
nekhen tä iho ame. Ales tälhiyela honhates tä atosehen, wet ales tsinhay 
õtch'awhiyeja. 

5Wet chik lew'enlä, ate'pelis isihichela wet wuj tä akäjyaj ihihila. Wet wichi tä 
iw'echehi lewomekitas ichäjla ame lakäywet, lhamel hiw'enlat amho m'ak tä 
lewuk. 

6Nämla ame wujpey camellos tä n'olhuhyenhay tä tälhe Madián lhäy'e Efa, lhäy'e 
tä tälhe Sabá tä tilhäj ame oro lhäy'e incienso, wet wichi yenla silätyaja Lhawuk 
lewujyajay. 

7Wet nilhok tson'atas tä tälhe Kedar alewukla, lhäy'e tson'atas ch'unak lhayis tä 
tälhe Nebayot. Wet lelänhihena lhamel tä leti'pe Lhawuk laka altar wet lhen 
t'awayhata, wet lham nemla koyhyaj tä isilatyen Lew'et tä isilataj. 

8¿Atsi tä häpe m'ayhay tä wey'ähen, hätet iwoye pule lhayis tä wey'ähen, wet 
hätet iwoye hokwinhas tä wey'ähen tä yäple lhupis? 

9Häpe barcos tä nekhen, wet iyhäj tä tälhe Tarsis ichunlä. Wet nilhokej ichäj 
alhoho ales, lhäy'e oro lhäy'e plata, yämthilek iwujyenej häp Awuk Dios, Israel 
T'amajchet, häp lham tä aiwujyen. 

10Wichi tä kahäpeya Israel lhayis, lhamenlak yenlhi tä inech'aynhiche n'olafwey 
tä hupuy lep'otes tä wasiche, wet laka reyes tach'otla ame. Tej tä Lhawuk itasinte 
amej lewäk, mat athana iti amej lep'altsenyaj. 

11Alafwek tä hupuy lep'ot lepelis, lepes ihichet'ala tä tafwochehen t'at, wet 
lep'ohihit'ala tä ifwala lhäy'e tä honatsi. Häpkhilek len'äyij ihi t'at wichi tä ichäj 
ame lakäywetes tä tälhehen honhates, wet häte laka reyes len'äyij ihi, lhäy'e 
leniyatfwas tä iho ame. 

12Wet wichi lhäy'e laka niyatey chik akniwujyena, nofwila wet tatäy. 

13Lhawuk tahuyej Jerusalén wet yok: “Õ'chäjla ame hal'äy tä wuj tä laha ihi tä 
tälhe tayhi tä ihi Líbano, yämthilek lesilatyenej Owukwe, häpkhilek lewujyaj ihi 
lhip tä oyen ow'eta. 

14Wet wichi tä iti amej alhakli häp ifwalas tä tajyämetso, lhamel leles nämla ame 
yämthilek lhay'ayhatchä tä ihi tä letatache. Wet nilhokej wichi tä ayen w'et 
m'ayeka ifwalas tä pajche, takhoslawhäye apach'ol wet yohlak, Häp täja Dios laka 
Hupuy, Sión tä Lewuk Dios tä Israel T'amajchet. 

15“Nemla wichi aiwom wok n'äyi amho, wok atefwaj'atni, mat otihla amej 
awujyaj tä nittäya, wet wichi akäslawethä amej yämlek tiyäj'attsiy. 

16Wichi tä i'pe honhat hiw'enla amho n'olhäk tä wuj tä isen, wet reyes ichäjla 
ame lakäywetes. Wet lehanhiyeja tä olham tä Awukn'o ohäpe Afwayhthi, wet 
ohäpe Israel laka Dios tä takhajay, wet ofwayhat amej tä ahäpe n'okwenek, wet 
nemhit ahäpe. 

17“Ow'enla amho oro, häpkhit'a bronce. Ow'enla amho plata, häpkhit'a chinaj. 
Ow'enla amho bronce, häpkhit'a hal'ä. Ow'enla amho chinaj, häpkhit'a tuntey. 
Wet aka niyatey nemla häpe iyhäj tä ailhaklit, mat lhamel iwohiyepeja m'ak tä is 
alhoho häpkhilek wichi letamsekis ihi. 

18Nemla iche wichi chik inu ame tä lhehi aka honhat, wet nemla wichi iwasthi aka 
honhat. Mat a'käjiyejlhila alafwek tä hupuy lep'ot, lhäy'e lepelis. 

19“Nemla lewatläk ifwala ihutun atape, wet tek lewatlahläk iwel'a ihutun atape tä 
honatsi. Tsi olham tä ohäpe Awuk Dios ohäpkhila aka isi tä nittäya, wet ohäpkhila 
asilatyaj. 

20Aka ifwala nemla y'uy, wet nofwit'ala tä isi t'at aka iwel'a, tsi olham tä ohäpe 
Awuk Dios ohäpkhila aka isi tä nittäya, wet nofwila afwitajayaj. 

21“Wet nilhokej aka wichi häpkhihena wichi tä isen, wet lepes ihichet'ala tä laka 
honhat t'at tä ihi. Tsi m'ak tä pajche owoye häp tä letälhes, yämthilek n'äl tä 
owujyaj ihi. 

22Wichi tä lhimphajna lhayämla wujpey. Ohäpe Awuk Dios wet owohiyela'thahya 
täjtso chik nichäte lewhäy.” 

Isa 61 

Õyen silätyaja Israel lefwayhyaj 

1Häp Lhawuk Dios laka Espíritu in'o'pe, tsi Lhawuk yenn'o t'amajcheta häpkhilek 
oyen lhämetayej wichi tä p'elitses häp Dios silätyaj tä is. Ichenn'o yämthilek 
ow'enho lakhajyhayaj iyhäj tä lelhakli ihi, wet owo silätayej lefwayhyaj lhamel tä 
n'okwenkay, wet ofwenho iyhäj tä ihiche n'op'onthis tä lhamel inuhikwephäla. 

2Wet owo silätayej wichi tä näm lewhäy tä Lhawuk ifwayhat lhamel, wet häpe 
t'at ifwala tä lhaka Dios yachajlä lhatayhfwas m'ak tä iwoyej n'amehen. Wet 
ichenn'o yämthilek okäsyenwethä lhamel tä lefwitajayaj ihi, 

3wet ow'enho lhamel tä lelhakli ihi tä ihi Jerusalén häp lakäjyaj, nemhit häpe tä 
ilän lhamejen mok'otaj. Mat ilänla lhamejen m'ak tä lenij akäjche, nemla häpe 
lhafwyhayaj, wet iwujyenhiyeja Dios häp letenkay, nemhit häpe tä lechowej 
ilehat lhamejen. Wet õyenla lheya n'okhajyenhay tä Lhawuk yenlhi, yämthilek 
n'äl tä lham lewujyaj ihi. 

4Wet lhamel inech'aynhihichela m'ayhay tä wasiche, lhäy'e hupuy tä wasiche 
p'ante. 

5Wet wichi tä kahäpeya Israel lhayis lhamenlak t'uye aläy tson'atas lhäy'e 
alafwey. 

6Wet wichi yämla amehen wet yok, “Lhawuk lhämetwos, n'amel lhaka Dios 
lakawos t'at.” Wet lewohlat kotsayej n'okäywetes tä tälhehen honhates iyhäj, wet 
alesilatyenejen lakhäy tä isis. 

7Wet tej tä ateläythayaj wuj tä ailänhente wet wichi ayente w'et m'ayhaya, mat 
lhehihila t'at aka honhat, wet oy'isiyeja lhip akäywet chik lekatej, wet tek akäjyaj 
tatäyhla amejen. 

8“Tsi olham Dios ohumin m'ak tä is alhoho, wet ohuminhit'a n'ot'etanyaj lhäy'e 
m'ak at chik häpe tä ni'isa. Wet olehiyejt'ala tä ow'enho lakäywet oka wichi, wet 
owohiyejela olhämet tä nittäya tä ot'untejche. 

9Wet leles tä lepes lheley tä iyej wichi, letoyaj y'ajla'pe honhat, wet nilhokej wichi 
nitäfwenhiyeja chik hiw'en lhamel tä häpe wichi tä okäpfwayaj tä is iyej.” 

10Matche tä okäjyaj iyeji Lhawuk, tsi lham hiw'en n'oho ofwayhyaj wet ikäfwel 
n'oyej m'ak tä is alhoho. Ohätet iwoye hin'o tä n'oka'is tä lhayenlhi, wok atsinha 
tä n'oka'is tä lhayenejlhi lhamsilis tä wuj laha. 

11Tsi mälhyej iwoye honhat tä tälh hal'ä tälhes tä tälho, wet yachuyajw'et tälh t'at 
yachuyaj lhoy tä õ'tihi, wet häp tä mälhyej'attso, Lhawuk Dios hin'älthila m'ak tä 
is alhoho, wet ifwayhthila laka wichi, yämthilek nilhokej wichi tä ihiche honhates 
iwujyen. 

Isa 62 

Jerusalén, hupuy tä Dios iwo yiya 

1Am, Jerusalén, tä oti amej ohumnhayaj, lelätlat n'oye, wet owohit'ala 
ot'elakw'eta pajla'tha n'äl t'at ha'isyaj, hätet iwoye ifwala tä ihutunpe honhat, wet 
afwayhyaj hätehlat iwoye n'ochäk tä y'uho. 

2Wichi tä ihiche honhates hiw'enla ha'isyaj, wet nilhokej laka niyatey hiw'enla 
awujyaj. Wet ihichela ey tä nech'ayek tä Lhawuk lham t'at tä yenla eya. 

3Ahäpkhila Dios tä N'owujtaj lewujyaj tä lhehi t'at lham takwey tä Awuk. 

4Wet nemla wichi yäm ame wet yok, “N'owomek”, wok aka honhat chik wichi 
yäme wet yok, “Ts'anis”. Mat eyla “Lhawuk lehumnek”, wet aka honhat Lewuk 
t'at Dios. 

5Ahätehlat iwoye lhutsha tä tawhayey. Mälhhiyejatso, Dios tachumla ame 
yämthilek Awuk t'at häp lham, wet ainech'aynhihila yämthilek akäjyaj iyeji häp 
lham, hätet iwoye hin'o tä lakäjyaj iyeji atsinha tä lech'efwa. 

6Jerusalén, otihi n'okasthaynhay häp n'olafwek tä hupuy lep'ot, wet nilhokej 
ifwalas wet nilhokej honatsis lhamel ilehiyejt'a tä yok: “Häp amel tä let'änch'oye 
Lhawuk, yej leyej. 

7Yej wo t'elakw'eta pajla'tha wak'alh Jerusalén tä inech'aynhi, yämthilek nilhokej 
wichi tä i'pe honhat iwo lakäjyajayej.” 

8Lhawuk hit'unhatche lhämet wet ineyhtejphä takwey tä lefwomkat tä takhajay 
wet yok: “Nemla otch'anlhayek atayhfwas tufw akäs, wet wichi tä kahäpeya 
Israel lhayis tek iyähiyeja aka hat'es tä lhenlhi. 

9Mat amenlak lehutaywek akäs lhay wet letufwayhla, yämthilek lewunitayn'o. 
Lehutlawek aka uvas wet lhenla hat'esa yämthilek amel leyäyej chik lhehiche 
lew'etes tä ihi Ow'et tä Ot'amajchet.” 

10¡Jerusalén lheley, nukwehen lepelis wet mäyaych'oye! ¡Enlhi n'äyij häpkhilek 
wichi tä nekhen inukwe! ¡Äm w'awulhchä, tiyejche kanhi tuntey, tiphä n'otetnek 
yämthilek wichi tä ihiche honhates hiw'ene! 

11Häp täja m'ak tä Lhawuk yen silätyaja pajtha taje honhat lepes. Yok: “Fwenho 
Jerusalén lheley tä nek Lefwayhthi. Ichäj alhoho laka wichi tä lham ifwayhthen.” 
12Wet õyenla lheya “Wichi tä Dios t'amajchet”, wet “Lhawuk lefwayhtshay”. Wet 
häp Jerusalén õyenla lheya “Hupuy tä Dios iwo yiya”, wet “Hupuy tä 
kan'owomeka”. 

Isa 63 

Lhawuk itasin letayhfwas 
1¿Atsi tä häpe hin'o tä tälhe Bosra, Edom kahupuy tä lhamya, wet õ'pakej m'ak tä 
ichät lew'uy? Tä yik, n'äl t'at tä lakhajyhayaj wuj, wet wuj tä isis lew'uyis. Lham 
nichulho wet yok: “Olham t'at, häp elh tä yäme m'ak tä wuj tä is alhoho, wet 
okhajyhayaj ihi yämthilek ofwayhat wichi.” 

2¿Mat chipte tä ichät haw'uy, hätet iwoyek let'äsin'aj uvas? 

3Lham yok, “Matche, olham oweihalha t'at tä ot'äsinaj uvas. Ihichet'a naji elh chik 
tach'otnaj n'oye. Wuj tä owäk ihi tä ot'äsi otayhfwas, ot'äseji t'at owäk, wet 
lew'oyis tä nitsäyphä häp tä iyej ow'uy wet wuj tä kok'aye. 

4Pajche oyen tichunhayaja yämthilek owo lahayayej m'ak tä ni'isa, wet nichäte 
t'at lewhäy tä ofwayhat oka wichi. 

5Mat ow'en tä nehit katsik tach'ot n'oye, wet oyok, ¿Chipte tä newache 
och'otfwa? Mat olham t'at tä ochumyenlhi okhajyhayaj wet okalhi, wet otkhajay 
t'at, olehiyejt'a owäk. 

6Wet tä lhäy'e lhip owäk, ot'äspe wichi tä ihiche honhates, wet owasthiche wet 
lew'oyis t'ulhpe honhat.” 

Lhawuk lep'altsenyaj tä itiyej Israel 

7Owatläk oyäme Lhawuk lehumnhayaj tä nittäya wet owujyen tä oyäme nilhokej 
m'ak tä iwoyej n'amehen. Ot'uhläk oyäme lep'altsenyaj tä iti n'amejen tä n'aIsrael 
lhayis, häp m'ak tä iwoyeje wichi tä lham hip'altsen wet itiyej lehumnhayaj tä 
wuj. 

8-9Wet lham yop'antekwe: “Lhamel häpe t'at oka wichi, ikanhit'ala n'oyej.” Wet 
lham ifwayhtej p'ante lelhaklis. Häpkhit'a lakawo chik häpe chik ifwayhat wichi, 
mat lham t'at Dios, häp tä isej lehumnhayaj lhäy'e lep'altsenyaj, wet ineyhatphä 
lhamel wet tatsufwelej nilhokej ifwalas tä pajche. 

10Matkat lhamel iwohiyet'a lhämtes, wet lham laka Espíritu tä T'amajchet lelhakli 
ihi. Wet häp tä Lhawuk yen letayhfwasa lhamel wet tatayhlä. 

11Wet lhamel nech'e nitichunch'oye ifwalas tä pajchehen tä Moisés iyej wichi. 
Wet lhamel yok: ¿Chip ihitso Dios p'ante ifwayhat Moisés tä ihi p'ante tewokitaj 
Nilo, häp Moisés tä äp häpe elh tä t'uye Dios laka wichi? ¿Chip ihitso Dios p'ante 
ithatho laka Espíritu tä T'amajchet häp Moisés, 

12wet ichenche lakhajyhayaj tä wuj? ¿Chip ihitso Dios p'ante hich'esaj inät 
yämthilek wichi hiw'en wet letoyaj y'ajpe honhat pajla'tha tiyäj'attsiy? 

13¿Chip ihitso Dios p'ante inuhatche lhamel honhat tä tamchäy tä inukwe 
lewomekch'o, wet niwohit m'ak chik lhamel tanhäphänej, hätet iwoye yel'atas tä 
inukwe ts'anis? 

14Lhawuk laka Espíritu iwo p'ante t'elakw'eta lhamel, hätet iwoye n'oläy tä 
tälhpe chenhas wet yen lhäkw'eta honhat tä w'awulhchä. Häp p'ante täjtso tä 
Lhawuk iwoyeje laka wichi tä lham yikchufwi, yämthilek õ'toyench'oye häp lham 
wet õ'wujyen. 

Õlhaip'altsene Dios chik tach'ote laka wichi 

15Dios tä lhe puleye, lhek yahinya tä lhehi Haw'et tä Amajchet wet äp isilataj. 
¿Chip ihitso ahumnhayaj tä wuj lhäy'e akhajyhayaj? ¿Chipte tä lep'ethatlä 
olhamel? ¿Hä noj hap'altsenyaj tä leti n'oyejen? 

16Ahäpe olhamel Ojcha. Elat tej chik Abraham lhäy'e Israel nitäfwela n'oyejen 
p'iya, mat am, Iwuk, ahäpe t'at olhamel Ojcha, tälhettsiy tä ahäpe olhamel 
Ofwayhthi. 

17Iwuk, ¿chipte tä lewetahat n'ohen yämthilek n'am woye ämtes, wet let'unthen 
ohusey yämthilek oayen w'et m'ayeka? ¡Lhek tapil alhoho, tsi olhamel ohäpehen 
akawos, häp wichi tä Alewuk! 

18Pitajit'a lewhäy tä honhat lewukte aka wichi, mat olhamel otayhfwas t'äsche 
t'at Haw'et. 

19Hätet iwoyek nehichet ifwalak ahäpe olhamel Owuk, wet hätet iwoyek nehichet 
ifwalak ohäpehen aka wichi. 

Isa 64 

1¡Lhäy'e lhip tä is chik lech'esaj pule tä lhen haw'eta wet lenuhchä! ¡Oyenek 
wachuhiche t'at chenhas chik mälhyejtso! 

2Tehin'et iwoye itäj tä hip'o hon'al, wok tehin'et iwoye inät tä nawayhi tä õ'ti'pe 
itäj. Chik mälhhiyejtso tä alepäyne atayhfwas, elat nitäfwel amej, wet wichi tä i'pe 
honhat elat noway ame. 

3Ifwalas tä pajche p'ante lhenlhi m'ayhay tä äyteschehen tä leselkatejen olhamel 
ochätilis. ¡Lenuhchä p'ante wet chenhas w'ahuye tä aiw'en! 

4Ihichet'a ifwalak wichi hiw'en wok ilätch'oye dios tä te iwoye am tä lhenlhi 
m'ayhay yämthilek letach'ote wichi tä t'ekha ame. 

5Am letachumlä elh tä akäjejlhi tä iwoye m'ak tä is alhoho wet tek hip'ethatlä tä 
iwoye t'at m'ak tä lehuminche. Awäk ihi tsi olhamel owoye och'isukyajay, wet 
pitaj lewhäy tä oaiwäkyhayen. 

6Nilhokej olhamel okokhayaj ihi t'at. Nilhokej m'ayhay tä ofwetaj is tä owoye tet 
iwoye wesaj tä tach'oy. Nilhokej olhamel otet iwoye hal'ä w'oley tä tamchäy, 
onchätchet katsi, wet och'isukyaj iton olhamel tet iwoye yafwthitaj. 

7Wet nehit katsik t'än hach'oye wok lhaikhajyen tä lhaip'ajtit amej. Wet nemhit 
alepäyen n'oyehen, tsi och'isukyaj tä tamen n'oyejen tä leleyej olhamel. 

8Mat Iwuk, ahäpe t'at olhamel Ojcha. Olhamel ohäpe t'at iyhät wet am ahäpe Elh 
tä yenlhi. Wet am t'at tä enek olhamel. 

9Iwuk, yej wujyen awäk, wet yej lhen atichunhayaja och'isukyajay yämlek 
tiyäj'attsiy. Lhek yahin, olhamel ohäpe t'at aka wichi. 

10Honhat tä amajchet athana häpe t'at ts'anis, wet Jerusalén nemhit wichi ihi, 
wasi t'at. 

11Wet Haw'et tä Amajchet tä isilataj tä häpe hup tä olhamel ojchalis ihi p'ante tä 
n'okwi amej, noj t'at tä wichi iwunho. Nilhokej m'ayhay tä wuj tä olhamel ohumin 
wasiche t'at. 

12Iwuk, tä lew'en nilhokej tähestso, ¿hä niwohit m'ak chik lewohiyela? ¿Hä ämet 
ihichet'ala, wet lajit lepesa tä lew'en n'ohohen olhaklis? 

Lhawuk itasnhila wichi tä tatayhlä 

Isa 65 

1Lhawuk yok: “Häp wichi tä nity'ätshanalhi n'oyej, häp tä olhain'ältej. Wet äp 
häpe lhamel tä nit'uya n'okwe, häp tä hiw'enn'o. Wet äp häpe lhamel tä nit'äna 
och'oye, häp tä ot'äne lhamel wet oyok, Oikana. 

2Ifwala imälhewek tä opiyne otkweyey tä ot'äne wichi tä tatay n'ohlä wet iwoye 
m'ak tä ni'isa, häp lhamel tä iwoye m'ak tä yen letichunhayaja. 

3Lajit lepesa tä iwäkwyhayenn'o. Lhamel ihichepej n'olafwey wet ilänhen 
itshätäy tä yen n'okhayajayej dios lhayis tä kamatachehen, wet itiche'pe ladrillos 
tä yen häpeya laka altar häp incienso tä iwunhomche. 

4Wet tä honatsi lhamel weskatej tä ihoyepej n'op'itseyhay lew'etes lhäy'e 
lew'etes tä wichi niw'ena, yämthilek tay'ätshane n'op'itseyhay. Wet lhamel tufw 
kutsi t'isan, wet ipen m'ayhay tä lakokhayaj ihi wet t'i itsäyhomche lakathathis. 

5Wet lhamel yok, Ehi tä lhehi, yej aletott'ayen n'oye, tsi ohäpe n'ot'amajchet wet 
matche tä newa n'oyej m'ak tä ni'isa. “Wichina hätet iwoye itäj tä y'uho 
imälhewek ifwala. Tutsaj tä tälhe wuj tä ilänn'o tä tiyäjche onhus. 

6-7M'ak tä lhamel iwoye olesayen t'at, wet kalelhäj tä otihiyejena otasnhayaj. 
Ilätla n'oye tä owohla lahayayej lakeyis tä ni'isahen, ow'awlhathiyeja otasnhayaj 
häp m'ak tä lhamel iwoye lhäy'e m'ak tä lajchalis iwoyehte. Lhamel wuj tä 
iwäkwyhayenn'o tä iwunhomche incienso tä iche'pe chenhas. Kalelhäj, owohla 
lahayayej lhamel”, yokwe häp Lhawuk. 

M'ak tä is tä Lhawuk iwaklhatho wichi tä t'ifwtiyej, lhäy'e m'ak tä ni'isa tä 
iwaklhatho iyhäj tä ileyej 

8Lhawuk lhämet yok: “Tä wuj t'i uvas, wuj tä wichi t'amajej tä tachuma, tsi wuj 
hat'es tä tälho. Wet m'ak tä owohiyejela okawos hätet iwoye täjtso, oyämhit'ala 
nofwej lhamel. 

9Owohla lelesa Israel lhayis, wet ihichela wichi tä ihi Judá chik yen w'eta chenhas. 
Wet wichi tä okawos tä ottshupiye ihihila honhat wet yenla lew'eta. 

10Lhamel n'okwihila n'oyej, wet yenla leläy lhäkw'etesa häp honhat tä Acor tä 
tumej tä ifwala tälhche, pajla'tha nichäte honhat tä Sarón tä tumej tä ifwala y'uy. 

11“Mat awit'äy ihla amejen häp amel tä lhekay och'oye, wet lep'ethatlä chenaj tä 
ot'amajchet, wet lew'enho n'olhäk lhäy'e hat'es häp Gad lhäy'e Mení, tä häpehen 
dios lhayis tä kamatachehen tä lhen awuhuya tä lefwetaj ihanej tä hin'älit amejen 
m'ayhay tä ihla amejen. 

12Olham pajche owaklhat m'ak tä ihla amejen, õ'länla amejen n'ofwajnhates. Häp 
tä ot'än amehen wet tek lechulhay n'oho, wet otahuy amejen mat tek 
letach'ahuyay n'oye. Mat lewoye t'at m'ak tä ni'isa wet oy'ulhan, tä 
aletshupyeneje m'ak tä n'am akäjejlhi. 

13Häp tä tamenej tä olham tä ohäpe Dios tä matche oyok, Okawos hiw'enla lhäk, 
mat häp amel nehläslak ailänhen. Okawos hiw'enla m'ak chik iyäyej, mat häp 
amel neheläp ailänhihena. Okawos lakäjyaj ihiyeja, mat häp amel wichi 
ailäklawethä. 

14Okawos ichoyhlawethä tä lakäjyaj ihi, mat häp amel let'änhihena tä 
letafwchehchä, wet afwitajayaj lhäy'e alhakli ihla amejen. 

15Wet oka wichi chik t'uhläk lewit'äyhyaj iyej iyhäj chik häpe, wet yohlak, Is chik 
ahätet iwoye lhamel tä lewit'äyhyaj iyej p'ante. Wok t'uhläk õ'länhen iyhäj, wet 
häte iwoynhiyejelattso lhämet. Mat häp okawos owohla elha lhey. 

16Elh chik häpe tä ihi honhat, chik iwatlä n'okäpfwayaj tä is, t'alhiyejela Dios tä 
matche. Wet elh chik ihi honhat, chik hit'unhatche lhämet, hit'unthiyejchela Dios 
tä matche. Tsi m'ayhay tä pajche tatäy t'at, nemhit ow'en. 

Häpet pule nech'ayek lhäy'e honhat nech'ayek 

17“Tetshan, olham oyenhilhila pule tä nech'ayek lhäy'e honhat tä nech'ayek. Wet 
m'ak tä tajyäme nofwila, ihit'ala katsik yen tichunhayaja. 

18Yej leyej tä lhen akäjyaja häp m'ak tä oyenhilhila, tsi oyenhilhila Jerusalén tä 
wuj tä is wet wichi tä ihi lakäjyaj ihihila. 

19Olham okäjiyejlhila Jerusalén, wet okäjiyejlhila oka wichi. Wet nemla iche 
n'olhafwyhayaj wok n'ofwitajayaj. 

20Wet tek ihichela nä'tshas chik y'inhen tä kamaj lelemsas, wet ihichet'ala elh 
chik y'il chik kamaj nich'uta. Chik y'il elh tä hiw'en cien nekchämis, kamaj mamse 
t'at, wet chik elh y'il tä kamaj nichätaye cien nekchämis, n'owit'äynek t'at. 

21Wichi yenlawethä lewukwey wet ihlachufwi, wet itihlahchä yachuyaj lhay wet 
tufwila. 

22Ihichet'ala hin'o chik yenlhi lewukwe wet elh yen lewukweya, wok elh tutchey 
wet elh tufw. Pitajla lew'atshancheyaj häp oka wichi, hätehlat iwoye hal'ä, wet 
lhamel iwohla kotsayej m'ak tä tälho lechumtes. 

23Tek w'et tachumlawethä, wet lewit'äyhyaj ihihit'ala leles. Tsi lhamel häpehen 
wichi tä Lhawuk lakäpfwayaj tä is iyejen, wet lhamel leles äp hätehlat iwoye 
lhamel. 

24Onchulhihola lhamel chik kamaj nit'äna n'och'oye. Wet tä kamaj nileyayej tä 
yämlhi, otch'ahuhiyela. 

25Wet m'awotaj tachufwihiyeja tson'ataj lhäs chik t'ek, wet t'owalhaj tufwila hup 
tälhes, hätehlat iwoye weyis, mat amlhätaj tufwilat honhat. Wet ihichet'ala elh 
chik häpe tä ihi chenaj tä ot'amajchet chik iwit'äyen m'ak at chik häpe.” Häp 
täjtso Lhawuk lhämet. 

Isa 66 

Lhawuk itiyej letes wichi tä iwoye len'okhayaj tä ni'isa 
1Lhawuk lhämet yok: “Pule häpe oniyatyaj, wet honhat häpe opach'olw'et. ¿Atsi 
hup tä lefwetaj lhenlhi n'oho? ¿Atsi lew'et chik olhay'up'athi? 
2¡Olham t'at tä olhenhay nilhokej m'ayhaytso wet ichehen t'at! Olham tä Awuk 
Dios olhämet t'at täjtso. “Häp hin'o tä olham otetshan häpe hin'o tä p'elitsaj wet 
tek lhaichäjlhi, wet yenhit'a w'et m'ayeka olhämet. 

3Ichehen wichi tä ilän w'asetaj tä yen n'okhayaja n'oyej, mat äp ilän hin'o. 
Ichehen lhamel tä ilän tson'ataj lhäs tä yen n'okhayaja n'oyej, mat äp inäk'äs 
asinäj w'o. Ichehen iyhäj tä yen otw'ayhata yachuyaj lhay, mat äp ichäj n'oye 
kutsi w'oyis. Ichehen lhamel tä iwunho incienso tä iwujyen n'oyej, mat äp 
n'okwiyej dios tä takwey lhenek. Wet tä lhamel lhaitshupyeneje m'ayhay tä 
hich'atej tä ni'isahentso, wet lhäy'e lhip tä ihumin tä iwoye, 

4tä mälhyejtso, olham otshupyenhiyejela leteläythayaj häp lhamel, 
ochätyenhiyela m'ak tä lhamel fwetaj wuj tä nowayhlä. Tsi tä ot'äne lhamel, 
niwohit elh chik nichulh n'oho, wet tä otahuyejen lhamel, niwohit elh chik 
tach'ahu n'oye. Lhamel iwoye t'at m'ak tä oy'ulhan, wet tatshupiye m'ak tä n'am 
akäjejlhi.” 

N'okalelhthayaj lhäy'e n'ofwayhyaj 
5Ch'ahuyaye Lhawuk lhämet, häp amel tä lewoyaye. Yok, “Häp iyhäj haw'etfwas 
n'äyi amhomche wet ailäkwethä, häp tä amel lhenn'o Awuka. Wet yok, ¡Is chik 
Dios hin'älit lewujyaj! ¡Ot'uhläk ow'en amel tä a'käswethä! “Mat lhamenlak 
len'äfwlhi ihi. 

6¡Lhek ch'ahuyaye n'opak tä tume hupuy! ¡Tume t'at Ow'et tä Ot'amajchet! ¡Häpe 
t'at olham tä owoyeje m'ak tä t'uhawetej otayhfwas! 

7“Jerusalén hätehlat iwoye atsinha tä lhakniläta, mat iseltej tä iwo lhäsa. 

8¿Atsi tä ihanch'oye m'ak chik mälhyejtso, wok hiw'en m'ak chik tetso? ¿Hä wichi 
tä ihi honhat nichätchä ifwala tefwajni? ¿Hä yofwajkwet iche wujpey wichi? 
Matkat tä Jerusalén iwo tesa tä lhailät, yofwajkwet iwo lelesa, pajit'a. 

9¿Chiwoyek on'äyejo elh tä nech'e iche, tä olham t'at tä one'tek iwo lhäsa? Olham 
tä Awuk Dios olhämet t'at täjtso. 

10“¡Woyay akäjyajayej Jerusalén, nilhokej amel tä lehumin! ¡Akäsyenejwethä, 
nilhokej amel tä pajche let'äyenay! 

11Lham hätet iwoyek ako t'at, ikhajyenla amel yämthilek wuj tä aisej. 

12Tsi olham tä Awuk Dios oyok, Op'ohiyeja'pe letamsek tä wuj Jerusalén, wet 
n'okäywet tä tälhe honhates hätehlat iwoye tewok tä t'ulhpe honhat chik näme. 
Jerusalén mälhhiyejat iwoye ako tä aichihelthen, wet tach'awlawethä amejen tä 
aichäj, wet lhehla'pe lakamchetey wet atchaslhi t'at. 

13Olham oaikhajyenhihena tä lheyayhi Jerusalén, hätehlat iwoye atsinha tä 
ikhajyen lhäs.” 

14Wet chik amel lew'en täjtso, ahusey lakäjyaj ihihila wet asan hätehlat iwoyek 
nech'ayek, mälhhiyejat iwoye hal'ä tälhes. Lhawuk itäfwnhathiyeja lakawos häp 
lham lakhajyhayaj, mat itihiyeja lewäk häp letayhfwas. 

15Tsi Lhawuk ihihila itäj chik näm, wet laka kaletas tä laka'tshayajchal hätehlat 
iwoye yafwthitas, wet iwohiyela lewäk tä y'uho wet itasnhiyeja wichi. 

16Matche, Lhawuk iwohiyela lakalelhthayaj tä häpe itäj, wet iwohla 
laka'tshayajayej honhat, wet ilänhiyejena lefwajnhat häp wichi, wet wujla'pe 
lhamel tä y'inhen. 

17Lhawuk lhämet yok: “Lewit'äyhyaj ihihila wichi tä lhailejen wet lhayen 
t'amajchetesayej len'okhayaj tä ni'isa tä ihiche n'olafwey, wet iwoye t'at m'ak tä 
iyhäj iwoye, wet tufw kutsi t'isan lhäy'e ama, wok elh chik häpe itshäwet tä 
kok'aye. Otäyhthila lhamel wet nofwiyeja, 
18tsi olham ontäfwelej m'ak tä iwoye lhäy'e m'ak tä yen tichunhayaja. “Wet 
onämla, ohutlawek nilhokej wichi tä ihiche honhates, nämhihena wet hiw'enla 
owujyaj. 

19Ow'enhihola otetnek wet otch'anlhahiyelak yikhen iyhäj, ochenhiyela honhates 
tä Tarsis, Libia, lhäy'e Lidia, häp honhat tä wichi ihanej tä tiyäjej n'och'ähal iyhäj, 
lhäy'e Tubal, lhäy'e Grecia, lhäy'e honhates tä atosehen, häp wichi tä nhanayej 
chik iläte hin'o chik yen lhämetan'o wet ihanhiyejt'a chik hiw'en owujyaj. Wet 
wichi tä okachenhaytso häpkhilek yen silätyajayej honhates häp owujyaj. 

20Ichäjla alhoho nilhokej apuhfwas tä ihiche honhates wet yenla otw'ayhata. 
Ihänhiyela oka chenaj tä ot'amajchet tä ihi Jerusalén, ihichela'pe yel'atas, lhäy'e 
mola lhayis, lhäy'e camellos, wet iyhäj ihihila kaletas, wet iyhäj tilhäjla iyhäj. 

Matche, õ'chäjla n'oye lhamel, hätehlat iwoye otw'ayhtes tä Israel lhayis ichäje 
Ow'et tä ihi lehis tä nikok'ayaye. 

21Wet iyhäj lhamel oyenla häpeya sacerdotes lhäy'e Leví lhayis. Owoyetso olham 
tä ohäpe Awuk Dios.” 

22Wet Lhawuk äp yok: “Mälhyej pule lhäy'e honhat tä onech'aynhihichela nemla 
tatäyhen, häp tä mälhhiyejattso, ales lhäy'e ey nofwit'ala. 

23Wet iwel'apej häp ifwala tä iwel'a nech'ayek, lhäy'e semanapej, häp ifwala tä 
n'ot'elakw'et, nilhokej wichi ihohla n'oye wet takhosche katsi tä ihi tä ottache. 
Olham tä Awuk Dios olhämet t'at täjtso. 

24“Wet chik lhamel yikch'oye hupuy, hiw'enla lep'itseyhay häp lhamel tä tatay 
n'ohlä. Wet iwos tä tufw lhamel y'inhihent'ala, wet itäj tä hip'ohen y'omhit'ala. 
Lhamel häpkhila m'ak tä hich'atej tä ni'isa, wet nilhokej wichi ikokyene.” 

Jer 

Jer 1 

1-4Iche p'ante hin'o tä lhey Jeremías. Lajcha Hilcías häpe sacerdote, wet nilhokej 
iyhäj tä häpehen p'ante sacerdotes, wet lhamel lew'et Anatot tä ihi honhat tä 
lewuk wichi tä tälhe letes Benjamín. Täjp'ante rey Josías, Amón lhäs, niyat trece 
nekchämis tä ihi Judá, Lhawuk yämhoplhipej häp Jeremías. Wet Lhawuk 
tujlhache t'at tä tahuyej Jeremías häp ifwalas p'ante rey Joaquim, Josías lhäs, äp 
niyatej Judá, pajtha nichäte tä rey Sedequías, Josías lhäs elh, ihi leniyatyaj once 
nekchämis wet cinco iwel'as. Häp p'ante lewhäytso tä nech'e õyen kwenkaya 
wichi tä lew'et Jerusalén wet õ'häne honhat tä kalew'eta. 

Lhawuk t'äne p'ante Jeremías 

Häp tähesna Jeremías lhämtes. Lhawuk tahuy n'oyej wet yok: 

5“Tä kamaj akniwak'alha tä lhehi ako kachowej, olham pajche ottshupi ame. 
Lhäy'e tä kamaj ka'ewache, pajche oaiw'enhat tä ahäpkhila profeta tä 
lefwenhihola olhämtes häp wichi tä ihiche honhatil.” 

6Olham Jeremías onchulho tä oyok: “Iwuk Dios, ohanhiyejt'a chik oyämlhi, tsi 
kamaj omamse t'at.” 

7Wet Lhawuk yäm n'oye tä yok: “Yej lhok, Kamaj omamse. Is chik lehoye t'at lhip 
tä ochen ame wet lewoye olhämet, tsi olham tä olhämet. 

8Yej nowaye elh chik häpe, tsi olham oi'amej wet ot'uhlat ame. Olham tä Awukn'o 
olhämet täjtso.” 

9Wet Lhawuk ipiyen n'oye takwey wet tachumpe opästey, wet lhämet yok: 

10“Otihi apästey olham olhämtes lhäy'e tä oyachaj ame okhajyhayaj ifwalana tä 
oti'pe n'oniyatyajay lhäy'e tä oti'pe wichi tä ihiche honhatil. Wet lewohla siläta 
lhamel tä okänchihla wet oyokwesichephäla tä ihiche lew'etes, otihiyeja 
lewit'äyhyaj lhamel wet otäyhthihena t'at. Wet äpte lefwenhihola lhamel tä 
oneyhthichephäla wet oyämla kalelhäj lew'et.” 

11Lhawuk äp tahuy n'oyej wet yok: –Jeremías, ¿atsi m'ak tä lew'en? Olham 
onchulho wet oyok: –Ow'en hal'ä lhacha. 

12Lhawuk yok: –Is alhoho m'ak tä lhäme. Hätet iwoye tä ot'uyepej häp hal'ä, 
ot'uyepej olhämet pajla'tha matche. 

13Wet Lhawuk äp yachajo tä yäm n'oye wet yok: –¿Atsi tä lew'en? Wet olham 
onchulho tä oyok: –Ow'en n'olhatajhi tä tumej tafwojyhiye tä i'pe itäj tä naway, 
wet yiklhahchä, tatay tapinhiye. 

14Wet Lhawuk yäm n'oye wet yok: “Tälh tafwojyhiye lewit'äyhyaj tä 
ochätyenla'pe nilhokej häp wichi tä ihi honhatna. 

15Olham Dios tä ofwenho lhamel tä ot'änhiyela nilhokej wichi tä tälh tafwojyhiye, 
wet nämhihena laka niyatey wet inuhiyela nilhokej hupuy tä ihi Judá, wet 
ikalhihila, wet ilunhiyeja Jerusalén lelafwek tä tuntey, wet ikalhihila, wet itihihila 
leniyatyajw'etes häp Jerusalén lepelis. 

16Häp täja olham otasnhayaj tä owaklhat tä otayhte oka wichi, tsi häp tä lhamel 
iwomn'o wet iwoye m'ak tä ni'isa. Lhamel iwun incienso wet n'okwiyej dios 
lhayis tä w'enha lhamejen tä lhamel lhenhay. 

17“¡Wet am, nephä, awaklhat tä lehoye lhamel, fwenho nilhokej m'ak tä one'tek 
lefwenho! ¡Yej nowaye lhamel! Tsi chik lenoway athana tä ats'ilak, lhäy'ehila lhip 
anowayhyaj chik lhewej lhamel. 

18Ifwalana oaitech'aynej hup tä takhajay, wet ch'ute tä t'un, wet n'olafwek tä 
chinaj, häpkhilek letatayhlä nilhokej honhat tä Judá, lhäy'e laka reyes, lhäy'e 
leniyatfwas, lhäy'e sacerdotes, lhäy'e wichi. 

19Lhamel iwohla laka'tshayaja amej mat ikalhit'ala amhi, tsi olham oi'amej wet 
ot'uhlat ame. Olham tä Awukn'o olhämet täjtso.” 

Jer 2 

Israel lhayis ileyej Lewuk Dios 

1Lhawuk tahuy n'oyej wet yok: 

2“Mäh ämhoplhi wichi tä ihi Jerusalén, fwitsenej tä let'än häpkhilek lhamel ilät 
ame. Is chik lhok, Häp täja häp Lhawuk lhämet tä t'uhläk ofwel amhohen wet yok, 
Otichunlä tä kamaj aknithaläkwa, atet iwoye atsinha lhutsha wet wuj tä 
lehuminn'o. Täjte oayen t'unfwaya, wet let'ifwti n'oyej wet lehänlhin'o tä 
lheyayhi t'at honhat tä ts'anis tä kayachuyajw'eta. 

3Israel lhayis, oayen t'amajchetesa tsi Awukn'o, atet iwoye n'okäs lhay tä ichun tä 
õyen otw'ayhata tä tälhe yachuyajw'etes. Elh chik häpe tä aiwit'äyen, olham tä 
oyen letesa wet ochene lewit'äyhyaj. Olham tä Awukn'o olhämet täjtso.” 

4Israel lhayis, amel tä letälhe ates Jacob, ch'ahuyaye Lhawuk lhämtes 

5tä yok: “Ihichet'a m'ak tä ni'isa tä owoyejehte achätilis chik häp tä tamenej tä 
lhamel ile n'oyej wet ihänlhi dios lhayis tä m'ak nitälhaye, wet tamen lhamejen tä 
w'et m'ayhay t'at. 

6Wet lhamel yenhit'a letichunhayajan'o, tej tä otälhohte honhat tä Egipto tä 
otonphä lhamel wet onekhatpe ts'anis, honhat tä tamchäy lhäy'e tä laj wichiyahi. 
Häpe honhat tä lhäy'e lhip tä ni'isa tä laj inätahi, wet newache wichi chik yen 
lew'eta lhäy'e tä newache wichi chik ilunpe. 

7Olham ochäj amel kana honhat tä is yämthilek letutcheyhen, wet chik wak'alh 
lhay yachuyaj, wet letuj wet äk ihi. Tha häp tä amel lenämhen kana oka honhatna, 
wet lekänchiyej akeyis tä ni'isachehen tä lewoyaye, pajtha okokyene honhat. 

8Häp sacerdotes t'uhit'a n'okwe. Tej tä häpe olhämet lewos tä ichufwenhen oka 
wichi thayej, lhamel nitäfwenhit'a n'oyej. Häp niyatey tatay n'ohlä, wet tä 
profetas iwo lhämeta, fwetaj dios tä kamatache tä lhey Ba'al tä lhämetej, wet 
lhamel iwujyen n'ocheyälis tä m'ak nitälhaye. 

Lhawuk itiyej letes häp Israel lhayis 

9“Häp tä tamenej tä olham tä Awukn'o oti amejen okalelhthayaj pajla'tha nichäte 
ales tä lepes lheley. 

10Tej chik lehoyaye honhates tä tumej tä ifwala y'uy, tha lew'enhit'ala m'ak tä 
mälhyeja. Wet tej chik lewo achenekaye honhates tä tumej tä ifwala tälhche, 
lew'enhit'ala n'okeyis tä te iwoye oka wichi lakeyis. 

11Tsi wichi iyhäj ihichet'a chik iwo iyhäja laka dios lhayis, tej tä häpe m'ak tä 
kamatachehen thayej. Tha häp tä olham oka wichi tä ile n'oyej tä ohäpe laka Dios 
tä lewujyaj ihi, wet lhamel yen lewuhuya n'ocheyälis tä m'ak nitälhaye. 

12¡Pule, is chik lhäm wuj tä lenowaye täjtso, wet is chik lechettiyejche! Olham tä 
ohäpe Dios tä matche tä owoyetso. 

13Nitäkwfwas m'ak tä ni'isa tä oka wichi iwoye. Lhamel ile n'oyej tä otet iwoye 
hits'ifwik tä häpe inät tä n'ow'atshancheyaj, mat lhamel tet iwoyek yenlhi 
lhamhohen lepekis tä ipofwohen wet nemhit inät t'ifweyhi. 

Israel lewit'äyhyaj tä tälhe m'ak tä ni'isa tä iwoye 

14“Israel lhayis häpkhihent'a n'okwenkay, tälhe t'at tä nech'e ichehen. Tä 
mälhyejtso, ¿chipte tä letayhfwas ichowalhe wet yen kwenkaya? 

15¿Chipte tä inuye, tet iwoye t'owalhas tä fwitses tä tanhätinwethä? Iwasthi laka 
honhat wet iwunhomche laka hupuy, wet niwohit elh chik imälhehi. 

16Wichi tä ihi Menfis lhäy'e Tafnes, hupuy tä lhamenya tä ihi Egipto, lhamel 
iwasthi Israel lhetek. 

17Israel lhayis, tähestso i'amejen tsi häp tä lele n'oyej tä ohäpe Awuk Dios täjte 
oi'amejen tä lenukwe han'äyij. 

18Wet athana, ¿atsi m'ak tä aisej tä let'ukwe Egipto lech'otyaj lhäy'e häp Asiria 
lech'otyaj? 

19M'ak tä ni'isa tä lewoye, häp tä itonla alhoho awit'äyhyaj, lhäy'e tä lele n'oyej. 
Tichunache tä matche tä ni'isa tä lele n'oyej tä ohäpe Awuk Dios wet nemhit 
lewujyenn'o. Olham tä ohäpe Awuk Dios tä laj letumfwaya, olhämet täjtso. 

Israel lhayis tatayhlä Lewuk Dios 

20“Ifwalas tä pajche amel alefwon n'ohlä wet letatay n'ohlä. Lhok, Olhamel oleyej 
tä oayen owuka. Wet lewo akeyisa wet len'okwiyej acheyälis tä lheche'pe 
tachenhas lhäy'e tä lhechechufwi hal'äy lehupelis. 

21Oaitshäntehchä tä otech'ayen amejen häp uva lhile tä n'ochumet tä wuj tä 
isilataj tä tälhe lhoy tä matche tä isen. Mat tä lewo akeyisa, nech'e atet iwoye 
hal'ä tä tayhlhele tä kan'ochumeta tä lhay ihanhiyejt'ak is. 

22Tej chik lelej amche, lelän amej jabón, kamaj sat amej hach'isukyaj. Olham tä 
Awukn'o olhämet täjtso. 

23Tej tä lhok, Tek wo m'ak chik sat n'oyej, oyenhit'a owuhuya häp dios lhayis tä 
m'ak nitälhaye, mat lhek tetshan akeyis tä lewoye tä lhäy'e lhip tä ni'isa tä lhehi 
honhat lhip tä lhey Ben-hinom. Atet iwoye camello tsinha tä tayhlhele tä iläfwel 
tä nilhok lhipey tä ilunhi. 

24Wet atet iwoye asno tsinha tä tayhlhele tä ihoyanche tä ilunche tayhi tä ilätche 
hin'o nij. Tä iwatlä hin'o, newache elh chik ihanej chik ifwonej. Wet chik hin'o 
t'ukwe, tachuttshanhit'a, nilhoke t'at. 

25“Israel, yej w'et alet'elkathen tä lehänlhi dios lhayis tä kamatachehen. Yej w'et 
letshäjyenche apänhi tä aleteläfwite n'ocheyälis. Mat lhok, Kha, okalhihit'ak 
oleyej, tsi ohumin wet ohän'atwethä. 

T'uhawetej chik õ'tiyej n'otasnhayaj Israel 

26“Chik õ'tsoklhi etantsaj, wuj tä len'äfwlhi ihi. Wet amel tä aIsrael lhayis atehlat 
iwoye, han'äfwlhi ihihila, lhäy'e aka reyes, lhäy'e leniyatfwas, lhäy'e sacerdotes, 
lhäy'e profetas. 

27Tsi lhenay ajchaya hal'ä wet lhenay akoya tunte, mat olham nemhit 
letetshann'o, lethat n'ohlä awhol. Mat chik lew'en m'ak tä ni'isa tä i'amejen, 
nech'e tä let'alhej n'oye hach'otyaj. 

28Judá lheley, tä amel awit'äyhyaj ihi, ¿chip ihitso aka dios lhayis tä lhenlhi 
amhohen? ¡Is chik lhamel tä nämhen wet aifwayhthen! ¡Tsi wujtaj'atpey lhamel, 
tet iwoye aka hupuy! 

29Oyok, ¿chipte tä let'an n'o'pe? Nilhokej amel tä letatay n'ohlä. 

30M'ak tälhiyet'a otasnhayaj tä oti amejen, amel tek alechufwenej ochufwenyaj tä 
matche. Tsi amel atet iwoye t'owalhas tä fwitses tä lelänhenpej aka profetas. 

31“Israel lhayis, ch'ahuyaye olhämet. ¿Chipte tä letech'ayenay n'oyej tayhi tä 
wujpe tä lenhoch'ayhyaj ihi? ¿Chipte tä leleyay n'oyej tä Awukn'o wet nemhit 
lehoyay n'oye? 

32Lakeyhit'ak atsinha hip'ethatlä lhamsilis lhäy'e m'ak tä lehumnek yen 
t'awayhata. Mat oka wichi wet pajche tä hip'ethat n'ohlä. 

33“¡Matche tä lehanayej len'äyij tä let'ukwe hin'ol tä lhen hach'efwasa! ¡Tej chik 
key länhay tä lechufwenejen t'at lakey! 

34¡Wet äp lelänhen wichi tä p'elitses lhäy'e tä laj letesa, tet iwoyek lhamel 
lew'oyis tä iyej haw'uyis! ¡Isit'a tä lewoynejatso m'ak tä lewoye! ¡Letes ihihit'a 

lhamel tä kahäpeya wichi tä etantses chik tiyäjchufwi awukwe wet letsokwethä! 
Mat tej tä tetso m'ak tä lewoye, 

35lhok, Olhamel otes ihihit'a, Lhawuk nemhit nichuwet n'oyehen. Mat tej tä tetso 
ämet, olham tä Awukn'o otihla amejen ates. 

36¡Matche tä lewopej iyhäja hach'otfwas! Lehoye Egipto lheley mat lhamel ikanla 
amejen, mälhyej tä Asirio lhayis ikan amejen. 

37Chik letapil tä letälhe Egipto, wujlak han'äfwlhi ihi, tsi olham tä Awukn'o pajche 
owohit'a lahaya lhamel tä let'ekhaye, wet wohit'ala m'ak chik amel aisej.” 

Jer 3 

Israel lhayis pajche ileyej p'ante Lewuk Dios 
1Lhawuk yok: “Chik iche hin'o tä iwom lech'efwa, wet atsinha ileyej häp hin'otso 
wet iyej elh hin'o, wet elh tä ichun lech'efwa nemhit yachajo chik yäple atsinha. 
Tsi chik yachajo tä iyej, wet tamenej tä honhat nech'e kok'aye. Tha häp amel, 
Israel lhayis, matche tä lewoyay akeya, aletech'aynej kain'oyaj länek tä wujpey 
hin'ol tä iyejwethä. ¡Wet athana lefwetaj letapilay n'oye! 

2“Lhek yahinphä, tetshanay tachenhas ts'anis tä atoschephä. Ihichet'a tachenaj 
chik häpe chik kawoya akeya'pe. Letatayphäwhäye n'äyij tä leniwhich'oye 
ahumnhay, atet iwoye chowalhnaj tä iniwhich'oyek itsoklhi elh chik häpe chik 
inukwe laka honhat. Matche tä ni'isa akeyis tä lewoyayetso, wet letamenej tä 
honhat nech'e kok'aye. 

3Wet häp tä tamenej tä nem iche pelhay häp lewhäy tä fwiy'etil lhäy'e tä inawop. 
Mat akain'oyaj itpe atey wet lewohit'a han'äfwlhiya. 

4Pajichet'a tä lhämay n'oye tä lhok, Ijcha, tälhe tä nech'e omamses tä oalakalay'i 
t'at. 

5¿Hä lajit lepesa awäk? ¿Hä nittäya amej tä leyetpej n'oyehen? “Mat tej tä 
lhämayetso, kamaj wuj m'ak tä ni'isa tä lewoyaye.” 

Lhawuk ne'tek laka wichi iwo lehusey iyhäja 

6Häp ifwalaste rey häp Josías, Lhawuk tahuy n'oyej wet yok: –¿Hä lew'en m'ak tä 
ni'isa tä Israel lhayis iwoye? Lhamel ile n'oyej wet iwo lakeya tä iche'pe 
tachenhas lhäy'e tä ichechufwi hal'äy lehupelis. 

7Olham oyen tichunhayaja tä ch'athiyejat lhamel chik paj wet yen letichunhayaja 
chik tapil n'oye p'iya. Mat tapinhit'a n'oye. Wet lech'inhälis tä akachuhantses tä 
Judá lheley lhamel hiw'enej. 

8Wet hiw'enej tä owom Israel lhayistso tä nitch'ahuyawethä, oleyej lhamel tsi 
häp tä iwo lakeya wet nemhit ihuminn'o. Wet lech'inhälis tä akachuhantses tä 
Judá lheley lhamel nowayhit'a n'oye, wet lhamel äpte yikhen tä iwo lakeya. 

9Iwoye m'ak tä iwoye, wet tä n'okwiyej tuntey lhäy'e hal'äy, wet tamenej tä 
kok'aye honhat. 

10Lhamel äpte tapinhit'a n'oye, imälhehit'awek lehusek chik lhayachaj n'oye, mat 
fwetaj ikan n'oyej. Olham tä Lewukn'o olhämet täjtso. 

11Wet Lhawuk äp yäm n'oye tä yok: –Judá lheley lakachuhanyaj inu'pe Israel 
lhayis lakachuhanyaj. 

12Wet am is chik leyahne lhip tä tafwojyhiye wet lefwenhomche lhamel 
olhämetna. “Lhawuk lhämet yok, Israel lhayis tä a'akachuhantses, is chik 
letapilay n'oye. Olehichela owäk tä oti amejen wet nemla onchuwet amehen, tsi 
ohäpe Elh tä hap'altsentsaj. Olham tä Awukn'o olhämet täjtso. 

13Wet oyok, afwelayej n'oho tsi ates ihi n'ohlä tä ohäpe Awuk Dios, lhäy'e tä lewo 
akeyayej dios lhayis tä w'enha lhamejen tä lheyaypejchufwi hal'äy lehupelis, wet 
tek letach'ahuyaye olhämtes. 

14“Oyok, Lhuyay, tapilay n'oye tä oaleles tä akachuhantses. Tapilay n'oye tsi 
olham tä ohäpe Awuk. Otchumhiyela elhpej tä otälhtho hupuy tefwaji, wet 
op'ajthiyeja nitäkwfwaspej tä otälhtho iyhäjpej tä lhalepuhfwas, wet onachajiyela 
lhamel häp Jerusalén. 

15Wet ow'enla amhohen niyatey tä ikänitlhin'o, häpkhilek lhamel t'u amehen wet 
äp ihanej tä iwoye m'ak tä is alhoho. 

16Wet chik amel let'ayhitshila tä lhehi aka honhat wet wujla'pe ales, wet nemla 
iche elh chik lechowej inuhlä häp Arca tä Ot'amajchet tä olhämtes ihi. Nemla 
õntichunch'oye wet nemla õyenlhi elh. Olham tä Awukn'o olhämet täjtso. 

17Chik nichäthiyela lewhäytso, Jerusalén lheyla Lhawuk leniyatyajw'et, wet 
nilhokhiyeja wichi tä ihiche honhatil tä lhaihutlawek tä n'okwi n'oyej tä 
Lewukn'o. Nemla t'unhen lehusey wet nemla yachajo tä iwoye m'ak tä ni'isa. 

18“Chik nichäte ifwalastso, Judá lheley lhaip'ajthiyeja häp Israel lhayis, wet 
nilhokej lhamel tälhiyela honhat tä tumej tafwojyhiye wet tapinhiyela häp honhat 
tä olham ow'enho lechätilis lhäy'e amel tä aleles. 

Lhawuk inityenej Israel lhayis chik iwo lehusey iyhäja 

19“Israel lhayis, pajche ot'uhläk oayen olesa, owattehläk ow'enhat amejen honhat 
tä isilataj tä inu'pe honhatil iyhäj. Oyen tichunhayaja chik paj nech'e lhenla 
Ajchayan'o, wet lelehit'ala n'oyej tä lep'akhila n'oyej. 

20Mat amälhyej atsinha tä yen t'ulhneka hin'o, pajtha lewomn'o tä ohäpe Awuk. 

21“N'opakas tumpe tachenhas tä ts'anis, häpe Israel lhayis tä lhamel tafwchehchä, 
t'alhej n'oye chik op'altsene lhamel. M'ak tä tamenej häp tä yikch'oye n'äyij tä is 
alhoho, tsi hip'ethat n'ohlä tä ohäpe Lewuk Dios. 

22Lhuyay, tapilay n'oye, tsi oaleles tä akachuhantses. Olham oaichesthenla tä 
let'ilejen m'ak tä ni'isa.” 

Nech'e Israel lhayis nichulho Lewuk Dios wet yok: 

“Eh, olhamel ohohla ame, tsi am tä ahäpe Owuk Dios. 

23Tä olhamel oho'pe tachenhas tä on'okwiyej ocheyälis, matche tä okan lhamejen. 
Tä olhamel ot'änwethä tä oiche'pe tachenhas, tek wo m'ak tä okalhi. Tajlhama 
am, Iwuk Dios, tä lew'en n'ohomche ofwayhyajay tä ohäpehen Israel lhayis. 

24Tälhettsiy wet pajtha nämena tä dios tä kamatache tä hich'atej tä ni'isa tä lhey 
Ba'al, iso n'oyejen olhamel olhokwey lechumtes, lhäy'e leles, lhäy'e leläy. 

25Tä mälhyej'attso, is chik olhamel owo n'äfwlhiya wet olhay'ayhatchehchä. Tsi 
olhamel lhäy'e ojchalis owo ch'isukyaja, tälhe ifwalas tä pajche pajtha ifwalasna. 
Olhamel ottay ahilä tä ahäpe Owuk Dios.” 

Jer 4 

Lhawuk äp inityenej Israel lhayis chik iwo lehusey iyhäja 
1Lhawuk yok: “¡Israel lhayis, is chik letapil! ¡Is chik letapil n'oye! Is chik lewom 
acheyälis tä on'äyihomche wet nemhit letatsaywethä. 

2Is chik lewo olheya tä ohäpe Dios tä n'ilataj wet is chik matche ämet lhäy'e tä is 
alhoho. Chik mälhyejtso, nilhokej wichi tä ihiche honhatil iwujyenlan'o wet 
olham otihiyeja okäpfwayaj tä is.” 

3Lhawuk yäme wichi tä ihi Judá lhäy'e Jerusalén, yok: “Tä t'unhen ahusey, lhek 
tech'aynej honhat tä õ'waklhatlä tä häpkhilek õtutcheyhi. ¡Yej tutcheyhi hon'al tä 
ch'uthanil! 

4Judá lheley lhäy'e häp Jerusalén lheley, is chik amel lewo ahusey iyhäja wet 
nemhit letäyhat ämette lewoyej n'oye. Tsi chik kaleyache akeyis, otihla amejen 
owäk, tehlat iwoye itäj, wet ihichet'ala elh chik häpe chik ihanej iwoyneja chik 
y'omat. 

Judá lheley letayhfwas neke 

5“Fwenhomche häp Jerusalén lheley lhäy'e Judá lheley tä lhok, ¡Is chik pitsaje 
n'ofwolis tä tson'ataj ch'ul tä nilhokpe honhat! ¡Wet äp fwitsenayej achoslis, 
oyaykwe, Mäh n'alhaihutwek wet n'atiyäje hupuy tä õyen lep'otesa n'olafwey tä 
t'un! 

6¡Neyhatphä bandera, tayhte Sión! ¡Hoye lhip tä lelethane, kelchetshi! Tsi olham 
ochenla m'ak tä ni'isa tä tälhe lhip tä tafwojyhiye tä häpkhila awit'äyhyaj tä wuj.” 

7Nek t'at häp hin'o tä ilänhihena wichi, tet iwoye t'owalhaj tä fwitsaj tä tälho lhip 
tä yen lew'eta. Tälho laka honhat yäk iwasthi aka honhat, wet yen ts'anisa 
häpkhilek nemhit wichi ihi. 

8Athana is chik letaw'uyhiche wesas tä yelaj, wet afwchehchä wet p'altsenchehen 
achoslis, tsi Lhawuk ilehiyejt'a tä iti n'amejen lewäk tä äytajche. 

9Lhawuk yok, “Chik nichäte ifwalatso, häp reyes lhäy'e leniyatfwas nemla t'otle 
t'unhen wet sacerdotes wuj tä inuhthila lhamhohen, wet profetas matche tä 
nowayhihena.” 

10Wet olham oyok, “Iwuk Dios, matche tä lefwech'enwethä wichi tä lew'et 
Jerusalén. Lefwenho letamsek, mat mälhyej chik letihi t'at lepänhi tsonhat.” 

11Ifwala chik häpe lefwenhihola wichi tä ihi Jerusalén, lhohlak, “Nämla leyalh tä 
wuj tä nichayo tä tälhche lhip tä ts'anis, tatshupiye oka wichi. Tehit'ala iwoye 
leyalh tä ni'äytajahi tä ichäj hup tä lhahi trigo. 

12Häp leyalh tä olham tä ochenla wet lhäy'ehila lhip tä äytaji, häpkhilek otiyej t'at 
letes oka wichi.” 

Judá lheley letayhfwas nech'e atott'aho Jerusalén 

13Lhek yahinya, lhatayhfwas mälhyej iwoye pule tä näm, wet lakaletas tä 
laka'tshayajchal mälhyej iwoye häp leyalh lhayis elh tä matche tä äytaji, wet 
lew'utey yel'atas leläfwyhayaj tefwaype afwenche tä iyhäjkottaj. Tä 
mälhyej'attso, nech'e n'amel y'anofwiyeja. 

14Jerusalén lheley, lej hach'ohley tä iyej ahusey wet häpkhilek letefwayhen. 
¿Chihlatek leleche atichunhayajay tä ni'isa? 

15Näm silät tä ni'isa tä tälh tafwojyhiye, tälhe hupuy tä lhey Dan wet äp tälhe 
tachenhas tä ihi honhat tä lewuk wichi tä tälhe letes Efraín. Wet silät yok: 

16“Fwenhomche wichi tä ihiche laka honhatil, wet wo silätayej lhamel tä ihi 
Jerusalén, tä nekhen nifwotas tä tälhe honhat tä atofwe, lhamel ifwitsenej 
lechoslis tä tatayhlä Judá lheley. 

17Wet lhamel ilunhiyejlhila häp honhat tä Judá, mälhyej iwoye sip'älis tä ilunejlhi 
honhat tä t'uye, tsi häp tä Judá lheley pajche ikachuye Lhawuk wet tatayhlä. 
Lhawuk Dios lhämet täjtso.” 

18“Judá lheley, amel achumyaj lhäy'e akeyis tä ni'isachehen häp tä tamen amejen. 
Äytajichela otasnhayaj tä otihla amejen, tehlat iwoye n'ofwajnhat tä tiyäjo otley.” 

Jeremías y'äyen laka wichi 

19Olham otichunhayaj tä ohanhiyejt'a owoyneja tsi häp tä ot'otle tan'ajlhaphä. 
Oyalh äytaji, wet n'am hanej owoyneja chik owo tamseka. Tsi oläte tson'ataj ch'u 
lechos lhäy'e n'ot'änyajay tä yäme tä nichäte lewhäy n'oka'tshayaj. 

20Ichepej n'olhämet tä yäme tä ilhatpe lhawit'äyhyajay, tsi häp nilhokej honhat tä 
m'ak tä ni'isa tä ihi. Lhawukwey yofwajkwet wasiche wet lhaw'etes nofwej t'at. 

21¿Atsihila lewhäy chik häpe chik nemla ow'en lhatayhfwas laka bandera wet 
nemla oläte laka tson'ataj ch'ul lechoslis? 

22Lhawuk yok: “Oka wichi isihent'a m'ak tä iwoye, nitäfwenhit'a n'oyej. Tet iwoye 
n'atfwas tä nhana m'akejen, lehusey ihihit'a. Ihanej tä iwoye m'ak tä ni'isa, mat 
m'ak tä is ihanhiyejt'a tä iwoye.” 

Jeremías hiw'enlä n'otäyhyaj tä tatay alhoho 

23Tä oyahinpe honhat, nemhit kalelhäj m'ak tä häpe, wet tä oyahin puleye, 
nemhit äp isi. 

24Tä oyahin tachenhase, wet w'ahuwethä. 

25Tä oyahinpetso, wet n'am w'enhit hin'o, wet nilhokej afwenchey yikhen. 

26Wet ow'en tä yachuyajw'etes nech'e ts'anis t'at, wet nilhokej hupuy tä wasiche. 
Lhawuk matche tä itiyej lewäk tähestso. 

27Lhawuk lhämet yok: “Nilhokej honhat tä wasihila, tha häp tä imälhehit'alawek 
chik otäyhat. 

28Honhat iwohla lelhakliya wet pule ichalajihila. Olham olhämet täja wet 
owohit'a elha otichunhayaj, tsi m'ak tä owoye, owoye t'at.” 

29Tä yel'atas lewuhuy t'änhen, lhäy'e lutsej hal'ä lewuhuy, wet nilhokhiyeja wichi 
tä inukwe alhoho. Iyhäj weskathomche hon'al wet iyhäj taw'ulhche'pe tachenhas 
tä ilethanpe. Lajit lheleya hupuy wet newache elh chik imälhehi. 

30Wet am, Jerusalén, am tä awasi, ¿chipte tä letaw'uyhi haw'uy tä ichät? ¿Chipte 
tä lethat amej amsilis tä oro wet lepakhen atet'ähes? Tek wo m'ak chik tälhe 
asilatyajtso, tsi Egipto lhäy'e Asiria tä lehumin, lefwetaj lhen hach'otfwasa, 
nemhit iwat ahilä mat t'uhläk ailän. 

31Oläte n'ot'änyaj, te iwoye atsinha tä nech'e tä lhäs nekche. Wet mälhhiyejatso 
Jerusalén let'änyaj, ipiyenphä takweyey wet yok: “¡Matche tä äytajchey, oyalh 
tatäy, n'olhikoyis tä ilänn'o!” 

Jer 5 

Ihichet'a tefwaji chik is tä ihi Jerusalén 
1Lhawuk yok: “Lunchehen hupuy kawayhil tä ihi Jerusalén, lhäy'e lhipey tä 
ischephä. Chik lew'en elh chik häpe chik iwoye m'ak tä is alhoho wet t'ukwe m'ak 
tä matche, olham otäyhthiyeja häp Jerusalén lheley letes. 

2Mat tej tä lhamel iwo olheya tä ohäpe Dios tä n'ilataj, w'et iwoye t'at lhämet.” 

3Iwuk, let'ukwe wichi tä lehusey isen. Pajche letasnhen aka wichi, mat iläthit'a. 
Lelänej lhamel m'ak tä äytajche, mat lechahit'a. Häpe iyhäj tä t'unhen, tet iwoye 
tuntey, tsi tek iwatläk iwo lehusey iyhäja. 

4Tä paj otichunhayaj yok, Tajlhama iyhäj tä p'elitses tä iwoye m'ak tä ni'isa, tsi 
tek nitäfwelej Dios lhämtes wet ihanhiyejt'a m'ak tä Lhawuk ihuminche. 

5Ohohiyela wichi tä len'ohyaj ihi tä oyämhoplhi lhamel. Oyenek lhamel tä 
nitäfwelej Dios lhämtes wet äp ihanej m'ak tä Lhawuk ihuminche. Tha häp tä 
nilhokej t'at lhamel tä tatayhlä Lhawuk wet äp lhaifwonlä m'ak tä matche. 

6Häp tä tamenej tä nämla letayhfwas wet ilänhihena lhamel, tehlat iwoye 
t'owalhas tä tayhlheley wet äp tehlat iwoye m'awotas tä tälho ts'anis. Letayhfwas 
ichowalhiyela Judá lheley kahupuy, tehlat iwoye hay'äs, wet iwohla lhipeya elh 
chik häpe chik inuphä. Tsi m'ak tä tamenej häp tä iwoye wuj lech'isukyajay, wet 
iwohit'a pesa tä ileyejpej Lhawuk. 

7Lhawuk yok: “Tek t'uhawetej chik otäyhat amel ates. Ales ilet n'oyej wet 
n'okwiyej m'ak tä kahäpeya Dios. Olham ow'enhopej lhäk tä naya, mat lhamel 
ihuminhit'an'o wet lhayachaje lakain'oyaj, 

8mälhyej iwoye yel'ataj tä y'iplhich'oye elh ch'efwa. 

9Is chik otasnhen lhamel tä iwoye m'ak tä mälhyeja. Is chik ikatej laha tä 
ow'enho'pe lech'isukyaj tä iwoye. Olham tä Lewukn'o olhämet täjtso. 

10Is chik letayhfwas tiyäjo oka honhat wet iwasthi, mat is chik imälhthi lhip. 
Nemhit olham tä Olewuk wichi tä ihi, wet häp tä is chik letayhfwas ilänhen, tet 
iwoye tä õyiset hal'ä lhachal. 

11Matche tä akantses Israel lhäy'e Judá tä lhamel ilet n'oyej. Olham tä Lewukn'o 
olhämet täjtso.” 

Õyen silätyaja n'otasnhayaj tä tatay alhoho 

12Israel lhäy'e Judá lhaifwonlä Lhawuk wet yok, “Dios ihichet'a. Niwohit m'ak 
chik ihla n'amejen. Ihichet'ala n'oka'tshayaj wet ihichet'ala nehläs. 

13-14Häp profetas mälhyej iwoye leyalh tä yafwuthi, tsi Lhawuk lhämtes newayej 
lhamel.” Wet häp tä Lhawuk Dios tä laj letumfwaya yäm n'oye tä yok, “Tä lhamel 
iwoyetso, wet häp tä lewit'äyhyaj ihihila. Otälhthichela hak'aj olhämtes tä tehlat 
iwoye itäj lhal, wet iwunhihomchela wichi, tehlat iwoye itäj huy.” 

15Lhawuk yok: “Israel, ochäjla amehen atayhfwas tä tälhe honhat tä atofwey. 
Häpe wichi tä pajchehen wet äp takhajayhen, wet amel leläthiyet'a lhämtes, 
lehanhiyejt'a m'ak tä lhamel yäme. 

16Nilhokej lhamel tä n'oka'tshayajchal wet t'otle t'unhen, wet lelutses hal'äy häpe 
t'at tä n'ot'ilek tälhe. 

17Lhamel tufwila achumet lhay lhäy'e m'ak tä äk, wet ilänhihena amel alesay, wet 
tufwenla aläy tson'atas lhäy'e tolo lhayis, wet ihämthila achumtes, wet 
iwasthihila aka hupuy tä takhajayhen tä wuj tä let'ekhaye.” 

18Wet Lhawuk äp yok: –Lewhäytso, tej chik tehlattso oka wichi lewit'äyhyaj, tha 
nilhokhiyejt'ala lhamel chik otäyhthen. 



1309 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

19Wet chik lhamel tay'ätshan amehen tä yok, “¿Chipte tä Lhawuk Dios iwoyej 
n'oyehen tähesna?”, is chik lechulho lhamel tä lhok, “Tsi häp tä amel leleyej 
Lhawuk tä lheyayhi aka honhat, wet lhenay awuhuya dios lhayis tä w'enha 
lhamejen. Wet tehlattso chik wichi iyhäj tä w'enha lhamejen lhayenla amel 
awuhuya chik lheyayhi honhat tä ka'alewuka.” 

T'unhen wichi lehusey 

20“Fwenhomche Judá lheley, häp wichi tä tälhe letes Jacob. 

21Ok, “Ch'ahuyaye täja, amel tä wichi tä ni'isahen lhäy'e tä laj lehuseya, tä 
tatelhoy ihi mat tek hiw'enchehen honhat, wet lech'otey ihi mat tek ilätchehen 
honhat. 

22Olham tä ohäpe Awuk Dios oyok, ¿Chipte tä lhenn'o w'et m'ayeka? ¿Chipte tä 
kanowaya n'oye? Olham tä oyente lewomekitaj pesa häp holotaj häpkhilek inät 
ninuya lew'echehi. Tej chik äytaji lepak tä iwo lhetheya, mat tek isakantshi tsi 
len'äyij ihihit'a. 

23Amel ahusey t'unhen wet alhenay otayhfwasa. Häp tä tamenej tä lele n'oyej wet 
lhek n'och'oye. 

24Amel lhohit'akwe, N'awujyen Lhawuk Dios, tsi lham tä ichenpej n'amehen 
pelhay tä nichäte lewhäy tä fwiy'etil lhäy'e tä inawop, wet lewhäy tä yachup 
y'aw'en lhay tä tälho lhachumtes. 

25“Mat tä amel lewo hach'isukyaja, häp tä tamenej tä tatäy amejen tähestso wet 
äp nemhit i'amejen m'ak tä is. 

26Tsi iche hin'ol tä ni'isahen tä iyej oka wichi, mälhyej häp afwenche kotses tä 
yen afwenchey, häp tä iwoynejatso tä ichowalh iyhäj. 

27Yäm tapokwe lewukwey m'ak tä t'etantes, mälhyej tä afwenche kotses yäm 
tapokwe lehis häp afwenchey. Wet häp tä lhamel lhaiwujyenejen t'at m'ak tä wuj 
tä isakanejen, 

28wet yätajen, häp lhäk tä naya tä hiw'en, wet lajit lepesa tä ni'isa m'ak tä iwoye. 
Tek tach'ote chipenhas wet hip'altsenhit'a wichi tä p'elitses, tek iwoyeje lhamel 
m'ak tä is alhoho. 

29Is chik otasnhen lhamel tä iwoye m'ak tä mälhyeja. Is chik ikatej laha tä 
ow'enho'pe lech'isukyaj tä iwoye. Olham tä Lewukn'o olhämet täjtso. 

30“Iche m'ak tä hich'atej tä ni'isache tä ihi honhat: 

31Häp profetas yen silätyaja m'ak tä kamatache, wet sacerdotes iwoyet m'ak tä 
lhamel tä letichunhayaj, wet häp tä oka wichi ihuminche t'at tähestso. Mat 
¿atsihila m'ak chik lewoye amel chik nichäte lepes?” 

Jer 6 

Jerusalén letayhfwas ilunejlhi p'ante 

1¡Amel tä letälhe ates p'ante Benjamín, mäch'oye Jerusalén wet afwayhthen! 
¡Afwutche n'ofwol tä tson'ataj ch'u tä lheyayhi Tekoa! ¡Enlhi itäj tä wuj tä häpe 
atetnek tä ihi Bet-hakerem! Tsi m'ak tä matche tä ni'isa tälh tafwojyhiye tä 
häpkhila wichi lewit'äyhyaj. 

2Jerusalén häpe honhat tä lesilatyaj ihi, mat wasihila. 

3Tsi häp tä niyatey tä letayhfwas nämhiyela, lhäy'e laka nifwotas, wet iwohla 
lakasthawtesa tä ilunhiyejlhila, elh weihalhapej isohiyeja lhip lakäywet. 

4Lhamel yohlak, “¡Awaklhatwethä tä letatayhlahlä Jerusalén! ¡Lhuyay, mäh 
n'anuye chik ifwala ihi lechowej!” Wet äp yohlak, “Ch'athit lhamej tä honaj wet äp 
honatsihila t'at. 

5Tä mälhyejtso, ¡n'anuye honajche wet n'awasthiche laka hupuy tä takhajayhen!” 

6Lhawuk tä laj letumfwaya yok: “¡Isthen häp hal'äy wet enlhi n'ot'äsawet 
häpkhilek lenuye Jerusalén! Tsi häp tä hupuyna nichäte lewhäy tä õ'wit'äyen, tsi 
m'ak tä ni'isa tapoyej, 

7tet iwoye n'opek tä inät tapoyej. Tajlhama wichi tä fwitses lepak tä oläte, wet 
tajlhama n'olätshäy lhäy'e wichi tä y'inhen tä ow'en. 

8Oyäme Jerusalén, oyok, yej tekm'ahatlhi. Chik kawoyaye, oyikhila hach'oye wet 
oayenla ts'anisa, wet nemla wichi i'amhi.” 

Lhawuk ifwel lewhäy tä itasnhihena laka wichi 
9Lhawuk tä laj letumfwaya yok: “Häp Israel lhayis tä imälhefwasi, letayhfwas 
t'uhikwela, tehlat iwoye wichi tä t'ukwe hal'ä lhay pajla'tha nofwej.” 
10Wet olham onchulho tä oyok: “Iwuk, ¿atsihilak tach'ahu n'oye chik oyämlhi wet 
ofwenho ämtesna? Tsi ow'en tä lhamel hip'okwe'pe lech'otey, tet iwoyek 
nilätachehen honhat. Tajlhama tä lhamel iläkwichehen ämtes wet tek akäjejlhi. 
11Iwuk, nech'e oläte tä tapo n'oyej awäk, wet nemhit olhaitsokejlhi chik ofwenho 
wichi.” Wet nech'e Lhawuk yäm n'oye tä yok: “Yej n'äyejo owäk nilhokej wichi, 
häp nä'tshas tä ikoyhen lhäy'e mamses tä lhaihutpejwek. Hin'ol lhäy'e lech'efwas 
õyenla kwenkaya, lhäy'e iyhäj tä lhäy'e lhip tä thänhäy. 

12Wet lew'etes, lhäy'e laka honhates, lhäy'e lech'efwas, õyachajiyela iyhäj wichi 
häpkhilek lhayen lewuka. Tsi olham oneyhthiphäla otkwey tä otasnhila wichi tä 
ihi honhatna. Olham tä Awukn'o olhämet täjtso. 

13“Lhamel tä len'ohyajay ihiche wet iyhäj tä laj len'ohyaja, lhamel yen 
tichunhayaja m'ayhay tä ikalheji m'ak tä ni'isa tä iwoye. Wet profetas lhäy'e 
sacerdotes iwoyet m'ak tä lhamel t'akanyaj. 

14Tet iwoye kachawos tä nitetshana m'ak tä iyhäj iläthen, lhamel hiw'en m'ak tä 
ni'isa tä oka wichi iwoye, wet yok, Is t'at. 

15“Is t'at chik lhamel n'äfwelhpe m'ak tä hich'atej tä ni'isa tä iwoye. Mat 
len'äfwlhi ihihit'a, ihanhiyejt'a tä iwo len'äfwlhiya. Tä mälhyej'attso, olham 
otihiyeja lewit'äyhyaj, otan'isthiyeja iyhäj tä pajche tatäy. Olham tä Lewukn'o 
olhämet täjtso.” 

Dios laka wichi lhaifwonlä Lewuk 
16Lhawuk yäme laka wichi wet yok: “Kasthen tä lhewhi n'äyhätetsel wet yahin, 
wet ätshanej n'äyhäy tä pajchehen tä häpe n'äyhäy tä isen. Wet chik lew'en, mäh 
nuyaykwe, häpkhilek atamsekis ihi.” Mat lhamel yok: “Tek owatläk onukwe 
n'äyhäytso.” 
17Wet häp tä Lhawuk yok: “Ochen amehen silätwos tä yok, Ch'ahuyaye n'ofwol tä 
tson'ataj ch'u lechos.” Mat lhamel yok, “Otch'ahuhiyet'a.” 
18Wet häp tä Lhawuk yok: “Amel tä lhewhiche nilhokej honhatil, ch'ahuwethä 
häpkhilek lehanej m'ak tä ihiyeja oka wichi. 

19Wet am, honhat, ch'ahulhi, wet leläthichela t'at m'ak wit'äyhyaj tä 
ochätyenla'pe oka wichi, tsi häp tä lhamel ikathiyeja laha m'ak tä ni'isa tä iwoye. 
Tsi lhamel tach'ahuhiyet'a ochufwenyajay wet iwohiyet'a olhämtes. 

20“¿Chipte tä amel lechäj n'oye incienso tä tälhe Sabá lhäy'e hal'äy tä lenij akäjche 
tä tälhe honhates tä atosehen? Nemhit ikäjyenlhi n'oyej m'ak tä lenij akäjche, wet 
nemhit owatlä itshäwet.” 

21Wet häp tä tamenej tä Lhawuk yok: “Olham otihlä lewit'äyhyaj wichina, 
häpkhilek tanhäphänejwethä. Wet hin'ol lhäy'e leles tan'islawek tä y'inhen, 
lhäy'ehila wichi tä lhalakalay'is, lhäy'ehila lhamel tä lhalew'etfwas.” 

Lhawuk laka wichi letayhfwas nekhen tä tälh tafwojyhiye 

22Lhawuk yok, “Lhek yahinlä wichi tä wuj tä tälh tafwojyhiye. Nekhen nifwotas tä 
lhaikhajyenhen tä tälhe lhip tä matche tä atofwey. 

23Lhamel wak'alh tä ichäjwethä laka'tshayajchal tä lelutses hal'äy lhäy'e 
lefwajnhates. Matche tä fwitses lhamel wet lajit lep'altsenyaja, wet tä nekhen tä 
iche'pe lew'utey yel'atas, tet iwoye lewomekitaj tä lepak äytaji, wet wak'alhen tä 
iwo laka'tshayajayej Jerusalén.” 

24Wichi tä ihi Jerusalén yok: “Olhamel olätche t'at n'osilätyaj wet itäyhat t'at 
okhajyhayaj. Wet oläte olhakli tä äytajche, mälhyej iwoye atsinha tä eyte iwohi 
lhäsa. 

25¡Yeja amel lelunhen, yeja lenukwe n'äyij! Tsi häp tä lhatayhfwas iche t'at täja, 
laka'tshayajchal iyejwethä wet tanhoch'aytaj'atpe honhat.” 

26Yaiyhäj, is chik amel letaw'uyhiche wesas tä yelajen tä letetnekej tä wuj tä 
alhakli ihi. Wet ch'olehilhi mok'otaj, wet fwitsenej tä letafwchehchä, tech'aynej tä 
äs tä achunkatsek tä ileyej honhat. Tsi häp tä elh tä iwasthihila lhaw'etesna 
pajiyejt'a chik näm. 

27Lhawuk yäm n'oye tä yok: “One'tek lhelhte oka wichi, wet tä lhelhte häpkhilek 
kalelhäj m'ak tä iyejen.” 

28Mat oyok, Iwuk, nilhokej lhamel t'unhen, tet iwoye chinaj. Itetshanhit'a ämtes, 
nemhit is m'ak tä iwoye, lhäy'e tä asufwkantses. 

29Itäj y'oho, häpkhilek nofw m'ak tä ni'isa tä iyej chinaj. Mat oka wichi niwohit 
m'ak chik isej chik õ'lej lakokhayaj tä iyej, tsi lhamel tä ni'isahen tatäyhit'a. 

30Õ'wohla lheya tä õyok, chinaj tä lajit lahaya, tsi häp tä Lhawuk nemhit iwo 
lahaya lhamel. 

Jer 7 

Jeremías yen lhämeta Lhawuk lhämet tä ihi Lhawuk Lewukwe lepe 

1Lhawuk tahuyej Jeremías tä yok: 

2–Kasthi häp Owukwe lepe wet wo silätayej honhat häp olhämetna. Wet olak, 
“Ch'ahuyaye Lhawuk lhämet, nilhokej amel tä ahäpehen Judá lheley tä letiyäjache 
lepelisna yämlek len'okwiyayej Lhawuk. 

3Häp täja Lhawuk tä laj letumfwaya lhämet, häp Israel laka Dios, tä yok, Leyache 
akeyis tä ni'isahen wet woyaye m'ak tä is. Wet olham otch'anlhahiyela tä amel 
kamaj lhenay haw'eta honhatna. 

4Yej fwetaj aisej ämtes tä akanyaj tä lhopejkwe, Lhawuk Lewukwe täja. 

5“Is chik matche tä alenech'aynayhi wet leleyache akeyis tä ni'isahen, wet 
lewoyej amehen m'ak tä is alhoho. 

6P'altsenhen chipenhas lhäy'e tesalis, lhäy'e wichi tä w'enha lhamej tä yen 
lew'eta aka honhat. Yej länhen wichi tä laj letesa, wet yej lhen awuhuya dios 
lhayis iyhäj, yej alekänchiyej lhamel. 

7Chik lewoye t'at m'ak tä is, wet olham nech'e otch'anlhahiyela tä amel kamaj 
lhenay haw'eta honhatna tä ow'enhohte achätilis yämlek tiyäj'attsiy. 

8“Amel lefwetaj aisej ämtes tä akanyaj tä m'ak nitälhaye. 

9Let'etanhen wet lhäy'e tä lelänhen aiyhäj. Lewo akain'oyaja wet lewoyepej 
ämtes tä akalelhthayaj tä kamatache. Wet lewun incienso tä len'okwiyej dios tä 
kamatache tä lhey Ba'al, wet lewujyen iyhäj dios lhayis tä kamatachehen tä 
pajche katäfwelayej. 

10Wet tä leleyejpej, wet äp lehopej n'oye tä oihi Owukwe tä Ot'amajchetna, wet 
lhoyaykwe, ¡Ofwayhyaj ihi! Mat letujlhache t'at tä lewoyaye m'ayhaytso tä 
hich'atej tä ni'isahen. 

11Häp Owukwena amel lhen etantsesw'eta. Olham t'at tä ow'en täja. 

12“Is chik amel lehoye owukwe tä ichunpe honhat tä ihihte Silo, wet lew'enayhla 
m'ak wit'äyhyaj tä otiyejte, häp oka wichi Israel lakeyis tä ni'isahen tä tamenej. 

13Tä amel lewoyaye akeyistso, olham tä Awukn'o oyachajlhahopej tä one'tek 
leleyache, mat letach'ahuhit'a n'oye. Ot'änpej amehen, mat lechulhit'a n'oho. 

14Wet häp tä oyok, m'akte owoyeje owukwe tä ihi Silo, te owohiyejela Owukwena 
tä ihi täja Jerusalén. Tej tä ow'enhohte achätilis häp Owukwena, lhäy'e tä äp 
ow'en amhohen tä aleles, tha amel w'et let'ekhayaye. 

15Wet häp tä oayokwesila wet nemla oi'amejen, otech'aynhila amejen apuhfwas 
Israel lhayis tä oyokweste.” 

Matche tä akachuhantses Dios laka wichi 

16Lhawuk yäme Jeremías wet yok: –Nemhit owatlä chik let'alhyen n'oye wichi. 
Yej alep'altsenej n'oye lhamel wet yej nityen n'oyej chik otch'ote, tsi nemhit 
onchulh amho. 

17Lew'en t'at m'ak tä lhamel iwoye tä ihi Judá lhäy'e tä ihi Jerusalén laka hupuy 
kawayhil. 

18Lhamel leles t'äkwe lelhetes, wet lajchalis ilhänhi itäj, wet atsinhay lhamel 
ilhethiche harina tä yenlhi pan tä yämthilek hiw'enho laka diosa tä fwetaj Pule 
Kaniyat Tsinha. Wet hip'ajtej tä ifwenho hat'es häp laka dios lhayis tä yen 
t'awayhata, häp tä iwäkwyhayenn'o. 

19Mat olhamhit'ak iläkwlhin'o, lhamel t'at tä lhailäkwiyejwethä, wet häp tä 
lewit'äyhyaj. Olham tä Lewukn'o olhämet täjtso. 

20Tä mälhyejtso, olham Dios omatthichela olhämet tä kalelhäj tä nilhokhiyeja 
m'ak tä otäyhat: häp Owukwena, wichi, itshätäy, hal'äy, wet lhamel lechumtes 
nemla iche yachuyaj. Äytajichela owäk, mälhhiyeja iwoye itäj tä n'oma. 

Dios laka wichi w'et iwo t'awayhata Lewuk 

21Lhawuk tä Israel lhayis laka Dios tä laj letumfwaya yäme laka wichi wet yok: –
Tä amel lewopej akeyisa, nemhit otchumlä otw'ayhtes tä lefwetaj lew'en n'oho. 

22Ifwalas tä otonphähte achätilis tä otälhtho honhat tä Egipto, n'am fwenho 
lhamel tä oyok, “W'en n'oho itshätäy tä lhen otw'ayhata.” 

23Tajlhama tä ofwenho lhamel tä is chik iwoye olhämtes, wet häp tä olham 
ohäpkhila laka Dios wet lhamel häpkhila oka wichi. Wet te oyohtek, “Woyaye 
nilhokej m'ak tä one'tek lewoyaye, häpkhilek aisen t'at.” 

24Mat lhamel tach'ahuhit'a n'oye, iwohiyet'a olhämtes. Iwoye t'at letichunhayajay 
tä ni'isachehen, tsi lehusey t'unhen. Nemhit itetshann'o, lewhol ithat n'ohlä. 

25Tälhe lewhäy tä lhamel tälhohte Egipto yäk nämena, olehiyejt'a tä ochenpej 
amehen okawos tä profetas. 

26Mat amel tek letach'ahu n'oye, lewohiyet'a olhämtes. Tajlhama tä lewoye m'ak 
tä amel lewoye, letefwaype achätilis tä leleyay n'oyej. 

27“Wet am, Jeremías, fwenho lhamel nilhokej m'ak tä ofwel amho, fwitsenej achos 
tä letahuyej lhamel. Mat lhamel tach'ahuhit'ala ame. 

28Wo siläta lhamel tä häpehen wichi tä nitch'ahuya n'oye tä ohäpe Lewuk Dios 
wet niwatahläk isej ofwonkanyaj. Nemhit t'ifwti n'oyej wet nemhit matchehen 
lhämtes tä iwoye.” 

Hich'atej tä ni'isa wichi len'okhayaj lhäy'e lakeyis 

29¡Wichi tä Jerusalén lheley, isetchehen haw'oley wet fwomejwethä! ¡Wet 
fwitsenej achoslis tä häpe afwitajayajay tä lheyaype tachenhas tä ts'anis! Tsi häp 
tä Lhawuk nichuwet amehen wet ile amejen. 

30Wet Lhawuk yok: –Wichi tä Judá lheley iwoye m'ak tä matche tä oy'ulhan. 
Lhamel itichufwi Owukwe tä Ot'amajchet häp n'ocheyälis tä hich'atej tä ni'isahen, 
wet häp tä ikokyeneje Owukwe. 

31Wet äp yenlhi n'on'okhayajw'et tä lhey Tofet tä itihi honhat lhip tä lhey Ben-
hinom. Wet häp tä itihi leles tä iwunhomche tä yen t'awayhata laka dios tä 
kamatache. Häp täja häp m'ak tä n'am ne'tek iwoye, nits'ilakhiyat chik oyen 
tichunhayaja. 

32Wet häp tä olham tä Lewukn'o oyok, Nämla ifwala tä lhiptso nemla lhey Tofet, 
wet nemla lhey Ben-hinom laka honhat. Häp lheyla N'olänyajw'et, wet õtjänlahlä 
n'op'itseyhay tä ihi, tsi ihichet'ala lhip elh chik õ'tihiche. 

33Wet n'op'itseyhaytso afwenchey tä n'okotses tufwila t'at, lhäy'e itshätäy tä 
fwitses, wet ihichet'ala elh chik istunchephä. 

34Wichi tä ihi Judá lhäy'e tä ihi Jerusalén owohla lepesa lakäjyajay, wet nemla 
õ'läte lhamel tä tawhayeyhen lepak tä iwo lakäjyaja, tsi häp tä nilhokej honhat 
nech'e tats'anihila'pe. 

Jer 8 

1“Chik nichäte ifwalastso, õ'tonhiphäla Judá laka reyes lhiley tä tälho 
n'op'itseyhay his, lhäy'e leniyatfwas lhiley, lhäy'e sacerdotes lhiley, wet lhäy'e 
profetas lhiley, lhäy'e iyhäj wichi tä lew'et t'at Jerusalén lhiley. 

2Wet õ'tihlä häp ifwala lhäy'e iwel'a, wet lhäy'e häp katetsel, häp m'ayhay tä 
lhamel ihuminte wet yen lewuhuya wet iwo t'alhyajaye wet n'okwiyej. Ihichet'ala 
elh chik tachuma n'olhileytso wet tajänch'oye. Lhahilatpe honhat, tehlat iwoye 
y'amhuy tä õ'wom. 

3Wet wichi tä ni'isahen, ihichela iyhäj tä kamaj iläyhiche. Mat olham 
oyokwesiyela lhamel honhatil tä w'enha lhamejen tä kalew'etesa, wet lhamel 
t'uhlach'oyek y'inhen t'at. Olham tä Lewukn'o olhämet täjtso. 

Judá lheley lech'isukyaj wet Dios letasnhayaj 

4“Am, Jeremías, fwenho häp wichi olham olhämetna tä ohäpe Lewuk Dios. Oyok, 
Elh tä nichäthen, wet äp nephä t'at, wet elh tä wetayej len'äyij, wet tapinhen. 

5Mat amel tä oalaka wichi, ¿chipte tä lhek och'oye wet nemhit letapil? Amel tä 
haw'et Jerusalén, ¿chipte tä alefwon n'ohlä? Aletsokhiwethä m'ak tä kamatache 
wet lhenhit'a atichunhayaja chik letapil n'oye. 

6Olham oläte ämtes, mat isichet'a alhoho. Ihichet'a elh chik iwo lehusek elha wet 
yok, Matche tä ni'isa m'ak tä owoye. Elhpej iwoyet m'ak tä iwoye, tet iwoye 
yel'atajpej inu alhoho tä tiyäjo n'oka'tshayaj. 

7Lhek yahinya pätsaj, tej tä atofwey lhip tä ihoye, mat chik honaj tapinho t'at lhip 
tä yen lew'eta. Wet sipup lhäy'e fwitsätaj ihanej t'at lewhäy tä ihoye lhip elh 
honhat. Mat amel tä oalaka wichi, tek letäfwelche olhämtes. 

8Amel lhäme tä lehanche m'akej lhäy'e tä olhämtes i'amejen. Mat lhek yahinya, 
hin'ol tä lhayen lewosayej olhämtes lhamel ichufwenhit'a amejen m'ak tä matche. 

9Wet häp tä oyok, lhamel tä ahantsesna len'äfwlhi ihihila, tehlat iwoye itshäwet 
tä iselit lhamej tä õ'nayhit. Tä lhamel ileyej olhämtes, w'et lehanyaj ihi t'at. 

10Tä mälhyej'attso, olham oyachajiyela iyhäj hin'ol lhamel lech'efwas, wet lhamel 
laka honhates lewukla iyhäj wichi. Lhamel tä len'ohyajay ihiche wet iyhäj tä laj 
len'ohyaja, lhamel yen tichunhayaja m'ayhay tä ikalheji m'ak tä ni'isa tä iwoye. 
Wet profetas lhäy'e sacerdotes iwoyet m'ak tä lhamel t'akanyaj. 

11Tet iwoye kachawos tä nitetshana m'ak tä iyhäj iläthen, lhamel hiw'en m'ak tä 
ni'isa tä oka wichi iwoye, wet yok, Is t'at. 

12“Is t'at chik lhamel n'äfwelhpe m'ak tä hich'atej tä ni'isa tä iwoye. Mat 
len'äfwlhi ihihit'a, ihanhiyejt'a tä iwo len'äfwlhiya. Tä mälhyej'attso, olham 
otihiyeja lewit'äyhyaj, otan'isthiyeja iyhäj tä pajche tatäy. Olham tä Lewukn'o 
olhämet täjtso. 

13Olham otäyhthila oka wichi, wet nofwila yachuyaj lhay, wet hal'ä w'oley 
tamchäyhla.” 

14Wet wichi yohlak: “Isit'ak y'amälhehi täja. Mäh n'ahoye hupuy tä takhajayhen, 
tej chik n'ailänhen thayej, Lhawuk Dios itihla n'amejen lelänyaj, wet n'amel 
y'ahanej t'at tä lhach'isukyaj tä tamenej tä iyäyen n'amejen inät tä n'ot'ilek ihi, tsi 
häp tä y'attayhlä Lhawuk. 

15Wet y'aniwhihläk lhatamsekis ihi, mat newache m'ak chik is. Wet y'aniwhihlä 
lhachesyaj, mat tanhoch'aype honhat. 

16Nech'e nekhen t'at lhatayhfwas, näme hupuy tä Dan tä itafwojyhiye. Wet 
y'alätlä lew'utey yel'atas pakas tä õ'nuyenche alhoho. Tä y'iphen, tet iwoyek 

honhat w'ahu. Wichitso näm tä iwasthi lhaka honhat lhäy'e nilhokej m'ak tä ihi. 
Itäyhthila hupuy wet ilänla wichi tä ihiche.” 

17Lhawuk lhämet yok: “Ochenla amehen amlhätas tä n'ot'ilek ihi häpkhilek 
ayokwajen, wet ihichet'a elh chik ihanej chik ifwihthen.” 

Jeremías lefwitajayaj iyeji wichi 
18Jeremías yok: “Matche tä ilänn'o otichunhayaj, lecha ihihit'a, wet ohusek 
nemhit takhajay. 
19Pitsaje wichi lepakas tä äytesiche tä nilhokpe honhat tä yok, ¿Hä Lhawuk 
nemhit ihi Jerusalén? ¿Hä nemhit niyatej?” Nech'e Lhawuk nichulho tä yok: 
“¿Chipte tä amel lewäkwyhayenn'o tä len'okwiyej n'ocheyälis tä häpe dios lhayis 
tä w'enha lhamejen tä m'ak nitälhaye?” 

20Tefwaytshi yachup wet nofw tä õ'lanhi yachuyaj, wet ihichet'a n'amel 
lhafwayhyaj. 

21Wuj tä op'elitsaj, otn'isej t'at wichi. Tet iwoyek honatsi in'o'pe wet matche tä 
ilänn'o otichunhayaj. 

22¿Hä nemhit iche lecha tä ihi Galaad? ¿Hä nemhit iche elh tä ichesthen wichi? 
¿Chipte tä nichesahen lhamel? 

Jer 9 

Jeremías yen lelhakliya Judá lheley tä iwoye lakeyis tä hich'atej tä ni'isachehen 

1¡Is t'at chik olhetek häpe n'opek tä inät tapoyej, wet ottelhoy häpe hits'ifwik tä 
inät tälho tä nitsäyhchä, häpkhilek otafwlhi ifwalapej honajchepej, häp tä oyen 
lhakliya wichi tä ileyejen honhat! 

2¡Is t'at chik iche okasthawet tä ihi ts'anis, häpkhilek oyikch'oye wichi wet 
olhaitontehlä! Tsi häp tä nilhokej lhamel tä ileyej Lhawuk, matche tä iwoye m'ak 
tä ni'isa. 

3Lak'as tet iwoye lutses hal'äy wet iwoye lhämtes tä kamatachehen tä tet iwoye 
n'och'ähal. Honhatna tapoyej wichi tä w'et yämwethä, wet ihichet'a m'ak tä 
matche. Yiklhatshi t'at wichi lech'isukyajay, wet häp tä Lhawuk yok: “Lhamel tek 
nitäfwel n'oyej tä Lewukn'o. 

4“¡Uyayhlä akalay'is wet yej t'ekhayaye aiyhäj! Tsi häp tä lhamel tä lhalepuhfwas 
ikan lhamejen wet lhamel tä lhalakalay'is lhaisitäynhen. 

5Wet elh tefwajpeji ikanej elh, wet newache elh chik yäme m'ak tä matche. Tsi 
lhamel ihoyenlä tä yäme m'ak tä kamatache, hich'atej lakeyis wet 
lhainahhatejwethä m'ak tä ni'isa. 

6Ilehiyejt'a lakeyis wet äp ilehiyejt'a tä ikan lhamejen, wet tek t'uhläk nitäfwel 
n'oyej tä Lewukn'o.” 

7Häp tä tamenej tä Lhawuk tä laj letumfwaya yok: “Tä oka wichi iwopej 
lech'isukyaja, ¿atsi m'ak tä owoyneja lhamel? Oyok, oyelhthiyela lhamel, 
olhaitech'aynhiyeja hin'o tä ithatho chinaj häp itäj häpkhilek lech'ohle nämche. 

8Lhamel yämepej m'ak tä kamatache, häp lhämtes tet iwoye n'och'ähal tä häpe 
n'ot'ilek. Tej tä ifwenho elh letamsek, mat t'akanyaj t'at. 

9Is chik otasnhen lhamel tä iwoye m'ak tä mälhyeja. Is chik ikatej laha tä 
ow'enho'pe lech'isukyaj tä iwoye. Olham tä Lewukn'o olhämet täjtso.” 

M'ak tä tamenej tä Lhawuk itihiyeja lewit'äyhyaj honhat tä Judá 

10Oy'äynhila tachenhas, otenla otenek tä olhafwyhayaj tä oyenla lhakliya n'oläy 
t'ekhawtes tä pajche isis. Nahayofw tä hip'o, wet niwohit hin'o chik ilunche, wet 
n'oläy lepakas nem tumpe, wet afwenchey lhäy'e itshätäy tä kan'oläya yikhen. 

11Wet Lhawuk yok: “Owasthihila häp Jerusalén, wet tuntey ihichelat letape, wet 
häpkhila honhat tä m'awolis lew'et t'at. Wet oyenla ts'anisa wichi lew'etes tä ihi 
Judá, wet lajit lheleya.” 

12¿Atsi elh tä ihanej m'ak tä tamenej häp m'ak wit'äyhyajna? ¿Atsi elh tä Lhawuk 
itäfwnhatej m'ayhayna häpkhilek ifwenhomche iyhäj? ¿Chipte tä honhatna wasi 
wet tamchäy wet tats'ani'pe, wet nemhit iche hin'o chik ilunpe? 

13Lhawuk yok: –M'ak tä tamenej häp m'ak wit'äyhyaj tä iche, häp tä oka wichi 
ileyej olhämteste ow'enhomche lhamel. Lhamel nemhit tach'ahu n'oye wet 
yenhit'a chumyaja olhämtes. 

14Tä t'unhen lehusey wet iwoyepej m'ak tä ni'isa, iten t'at lhokwey lechufwenyaj 
tä yen lewuhuya häp dios lhayis tä kamatachehen. 

15Wet häp tä olham tä ohäpe Dios tä laj letumfwaya tä Israel lhayis Lewuk, oyok, 
Ow'enhihola lhamel m'ak tä tapay häpkhilek tuj, wet op'ajthiyeja inät tä iyäyej tä 
n'ot'ilek ihi. 

16Wet ofwtsatkatla'pe honhatil wet lhahiyeja wichi tä w'enha lhamejen tä lhamel 
nitäfwelayej lhäy'e tä lhokwey nitäfwelayej. Wet one'tehlak letayhfwas ihän 
lhamel, ichäjila takweyey häp lefwajnhates, pajla'tha yäm nofwej. 

Jerusalén lheley lhafwyhayajay 
17Lhawuk tä laj letumfwaya yok: “¡Tetshan, änehen atsinhay tä ihanej tä y'äyen 
iyhäj tä y'inhen!” 
18Wichi nichulho wet yok: “Matche, is chik lhamel nämhen thahya, is chik y'äyen 
n'ohen. Wet ottet'ilis tapohiyeja ottelhoy wet ottet'ähes w'ahuhihena tä 
otafwchehchä.” 
19Pitsaje n'olhafwyhayaj tä ihi Jerusalén tä yok: “¡Matche tä lhawit'äyhyaj ihi! 
¡Wuj lhan'äfwlhi! Iwohiyet'ak kay'ekach'oye lhaka honhat, tsi häp tä õ'wasthiche 
lhawukwey.” 

20Atsinhay, is chik letach'ahuye häp Lhawuk lhämet. Wet chufwenejen häp ales 
tsinhay lhäy'e lakaya'fwas häpkhilek lhay'äyenhen wet iten n'otenek tä 
n'olhafwyhayaj. 

21Tsi n'olänyaj nech'e tiyäjomche lhaw'etes wet tiyäjomche lhaka niyatey 
lewukwey. Wet õ'länhen n'atfwas tä iche hupuy kawayhil, lhäy'e mamses tä ihi 
lhipey tä ischephä. 

22Wet n'op'itseyhay lhatpe honhat, tet iwoye y'amhuy tä i'pe honhat, wet tet 
iwoye yachuyaj lhay iyhäj tä imälhe'pe lew'et tä newache elh chik tachuma. Häp 
täjtso Lhawuk lhämet tä ne'tek owoye. 

N'ohanyaj tä matche 
23Wet Lhawuk äp yok: “Häp hin'o tä ihan m'akej, isit'a chik lhaiwujyenej lehanyaj. 
Wet äp hin'o tä takhajay, isit'a chik lhaiwujyenej lakhajyhayaj. Wet äp hin'o tä 
hiw'en m'ayek, isit'a chik lhaiwujyenej lakäywet. 

24Chik elh t'uhläk lhaiwujyen, is chik lhaiwujyen tä nitäfwel n'oyej tä ohäpe 
Lewuk Dios tä ohumnhayaj nittäya wet owoye m'ak tä is alhoho tä ihi honhat. 
Tähesna häp tä okäjejlhi. Olham tä Awukn'o olhämet täjtso.” 

Wichi tä n'otetnek tä n'olhijtsek iyej t'isanis mat ihihichet'a lechowhal 

25Wet Lhawuk äp yok: –Nämla ifwala tä otihiyeja otasnhayaj nilhokej wichi tä 
lhamel ikatej n'otetnek tä n'olhijtsek mat nena Lewukan'o. 

26Lhamel häpehen wichi tä lew'et Egipto, Judá, Edom, Amón, lhäy'e Moab, lhäy'e 
nilhokej wichi tä tälhe ts'anis wet yähäs häp t'asi w'ole. Nilhokej wichina, lhäy'e 
häp Israel lhayis, tej tä n'otetnek tä n'olhijtsek iyej t'isanis, mat khit'a m'ak tä 
matche tsi ihihichet'a lechowhal. 

Jer 10 

N'ocheyälis m'ak tälhiyet'a, mat Lhawuk häpe Dios tä matche 

1Amel tä ahäpe Israel, ch'ahuyaye Lhawuk lhämet tä ifwel amhohen 

2tä yok: “Yej ten iyhäj wichi lakeyis, wet yej nowaye n'otetnhay tä n'äleye pule, 
mälhyej tä iyhäj wichi nowaye. 

3Häp wichitso lakeyis lajit lahaya. Lhamel yiset hal'ä tä ihi tayhi, wet hin'o 
yenejlhi lechumetcha. 

4Chik wak'alh, lhamel isilatyenej oro lhäy'e plata, wet ikäjejo clavos yämthilek 
nichäta kanhi. 

5Häp n'ocheyätso tet iwoye m'ak tä afwenchey nifwiyaye tä ihi lhip tä nelom ihi. 
Tahuyhit'a lhäy'e tä nit'äsache honhat, wichi tilhäj t'at. Yej amel lenowaye lhamel, 
ihanhiyejt'ak iwoye m'ak tä is wok m'ak tä ni'isa.” 

6Iwuk, newache elh chik w'awulh amhi. Ahäpe elh tä takhajay lhäy'e tä lewujyaj 
ihi. 

7Ahäpe wichi laka Niyat tä Lhamya, wet t'uhawetej chik lhamel aiwujyen. Tej tä 
iche hin'ol tä ihanche m'akej tä i'pe honhat, lhäy'e niyatey tä reyes, mat ihichet'a 
elh chik w'awulh amhi. 

8Lhameltso tä laj lehuseya lhäy'e tä nhana honhatejen. Wohit'a m'akfwaj chik 
lecheyälis tä hal'äy ichufwenej lhamel. 

9Tsi n'ocheyälistso häpe chinhas, tajlhama. Häpe oro tä tälhe honhat tä Ufaz, 
lhäy'e plata tä tälhe honhat tä Tarsis. N'otkwey lhenhay t'at, wet hin'ol tä 
yenchelhi. Lhamel wuj tä ihanej iwoyneja tä itech'aynej m'ak at chik häpe. Chik 
wak'alh, wet äp õyen w'uyisa wesas tä y'ithiche lhäy'e tä ifwak'an. 

10Mat Lhawuk häpe Dios tä matche, Dios tä n'ilataj, wet äp Niyat tä nittäya, wet 
tet lhampej. Wet chik lham tä lewäk ihi, honhat w'ahuhi wet wichi tefwayhiyejt'a. 

11Amel, Israel lhayis, is chik lefwenho wichi tä i'pe honhat wet lhok: “Häp dios 
lhayis tä kamatachehen lhäy'e tä nenalhi p'ante pule lhäy'e honhat, 
n'ocheyälistso nemla i'pe honhat, nofwiyeja t'at lhamel tä ichufwi pule.” 

Õ'wunit Lhawuk 
(Jer 51.15-19) 

12Lhawuk lakhajyhayaj ihi, yenlhi honhat, wet lehanyaj tä wuj tä iyej hit'unteji 
honhat. Wet tä matche tä ihanej m'ak tä yenlhi, yäm tsajo häp pule. 

13Lepak tä äytaji hiw'ahhathi inät tä ihi pule. Inuhatphä pules tä tälhe honhat 
lepesey, wet yenlhi lep tä nekche pelhay, wet itälhtho leyalh häp lew'et tä ihi. 

14Hin'o isit'a m'ak tä iwoye, ihanhit'a honhatej. Lham tä ikan lhamej tä yenlhi 
lecheyä, tsi khit'a m'ak tä matche wet lehusek ihihit'a. 

15Lajit lahaya, n'ot'ischeyek t'at, nichäthiyela lewhäy chik Lhawuk itäyhat. 

16Tsi matche tä tehit'a iwoye Jacob laka Dios tä lham tä yenlhi nilhokej m'ayhay 
tä iche. Wet lham tatshupiye Israel lhayis tä yen laka wichiya, Lhawuk tä laj 
letumfwaya häp tä lhey. 

Lhawuk yokwesiphäla laka wichi tä ihi laka honhat 

17¡Jerusalén lheley, nech'e nämhen atayhfwas tä inu amehen! ¡Hutwek aka 
m'ayhay wet mäch'oye honhat! 

18Tsi Lhawuk yok: “Athana olham otfwomhiyeja wichi tä ihi honhatna, tehlat 
iwoye tunte tä tälho n'ofwomthi, wet olhaklitlawethä lhamel.” 
19Jerusalén lheley t'änhen wet yok: “Ch'athit lhamej, athana wuj tä op'elitses, wet 
olätshay newache elh chik iwo lechaya. Täja olhamel t'at tä ot'inhayaj, wet häp tä 
is tä oteläytej t'at. 

20Lhawukwey wasiche wet lhaw'etes nofwej t'at, wet oles äp yik n'ohlä, nem 
in'oyejen, wet newache elh chik ineyhatchephä owukwey.” 

21Wet olham oyok: Häp niyatey tä iyej wichina laj lechowhala, t'uhikwet'a 
Lhawuk. Häp tä tamenej tä lewit'äyhyaj ihi wet wichi ifwtsatpehen honhat, tet 
iwoye tson'atas. 

22¡Lhek tetshan, näm n'olhämet tä tälhe honhat elh tä tumej tafwojyhiye! 
N'olhämet tä tanhoch'ache, tsi õyenla ts'anisa häp Judá lew'etes wet m'awolis 
lew'etla t'at. 

Jeremías iwo t'alhyaja 

23Iwuk, ohanej t'at tä tek ikatsi chik lewuk häp lew'atshancheyaj, wet 
ihanhiyejt'ak m'ak chik ihiyeja. 

24Yej chuwet n'oyehen tä lefwon n'ohen, woyej n'oyehen m'ak tä is alhoho, 
häpkhilek katäyhata n'ohen. 

25Chätyenpe awäk häp wichi tä ihiche honhatil tä nitäfwela amej lhäy'e tä aknena 
Lewuka. Tsi lhamel ilänhen aka wichi Israel, yäm nofwej olhamel wet iwasthi 
honhat tä ow'et. 

Jer 11 

Lhawuk itiyej letes häp laka wichi tä lhamel itäyhthen lhämtes tä iwoyeje p'ante 

1Olham Jeremías Lhawuk tahuy n'oyej tä yok: 

2–Is chik Israel lhayis tach'ahutwethä olhämtesna tä owoyeje lhamel. Is chik 
letahuyej wichi tä ihi Judá, lhäy'e Jerusalén lheley, wet lhok, 

3“Häp Lhawuk tä Israel lhayis laka Dios lhämet yokwe, Lewit'äyhyaj ihi elh chik 
nitch'ahuyaye olhämtesna 

4tä owoyeje achätilis täjte otälhtho lhamel Egipto, häp honhat tä wuj tä lhamel 
iteläytej tä ihi, tet iwoye n'onhonthi tä iwachuhathi chinaj. Ofwenhohte lhamel tä 
oyok, Ch'ahuyay n'oye wet woye nilhokej m'ak tä ofwel amhohen. Chik lewoye tä 
owoyetso, ahäpkhihena oka wichi wet olham ohäpkhila aka Dios. 

5Wet oyämlat matche olhämet, ow'enla amhohen honhat tä t'os lhäy'e akäyek tet 
iwoye inät, iläfwelchehen tä ihi. Wet häp täja honhat tä amel tä aleles tä haw'et 
pajtha nämena.” Tä olham Jeremías oläte Lhawuk lhämetna, onchulho tä oyok: –
Matche, Iwuk. 

6Wet äp Lhawuk yäm n'oye tä yok: –En asilätyaja olhämetna tä lhehiche Judá 
kahupuy lhäy'e tä lhehiche Jerusalén kahupuy kawayhil. Fwenhomche wichi, ok, 
“Häp täja Lhawuk lhämet tä yok, Ch'ahuyaye olhämtesna wet woyaye. 

7Täjte otonphä tä otälhtho honhat tä Egipto häp amel achätilis pajtha nämena, 
wet yachajopej tä ofwenho lhamel wet oyok, Woye olhämtes. 

8Mat lhamel tach'ahuhit'a n'oye wet niwoya ohaya. T'unhen lechowhal wet 
iwoyepej m'ak tä ni'isa. Itäyhthen olhämtes tä pajche one'tek iwoye, wet häp tä 

tamenej tä ochätyenpe lhamel nilhokej häp lewit'äyhyajay tä pajche ofwenho 
lhamel.” 

9Wet Lhawuk äp yäm n'oye tä yok: –Wichi tä lew'et Judá, lhäy'e Jerusalén lheley, 
lhamel lhaikhajyenhen tä tatay n'ohlä. 

10Lhamel yäplej lechätilis lakeyis tä ni'isa wet nemhit tach'ahu n'oye. Lhamel 
ihän t'at dios lhayis tä kamatachehen wet yen lewuhuya. Häp Israel lhayis lhäy'e 
Judá lheley matche tä lhamel itäyhthen olhämteste owoyeje lechätilis. 

11Häp tä tamenej tä ochenhiyela lhamel häp m'ayhay tä äyteschehen, häpkhilek 
niwohit elh chik yämla. Wet tejlak t'än n'och'oye, nemhit otch'ahuhiyela lhamel. 
Olham tä Lewukn'o olhämet täjtso. 

12Tä mälhyejtso, wichi tä lew'et Judá lhäy'e häp Jerusalén lheley, lhamelna 
t'änlach'oye laka dios lhayis tä lhamel yenpej n'okhayajayej incienso tä iwun. Mat 
dios lhayisna tek ifwayhthiyeja häp m'ayhay tä äyteschehen chik näme lhamel. 

13Judá lheley yäm wujpey laka dios lhayis, tet iwoye laka hupuy tä wujpey. Wet 
wichi tä ihi Jerusalén wujpey altares tä ni'isahen tä yenchelhi, tet iwoye hupuy 
kawayhil tä wujpey. Wet lhamel ihoyepej altarestso wet häp tä iwunejen incienso 
tä yen n'okhayajayej laka dios tä hich'atej tä ni'isa tä lhey Ba'al. 

14“Tä mälhyejtso, am, Jeremías, leyej tä lewo alhyaja'pe wichina. Yej let'alhyen 
n'oye lhamel, tsi chik lhamel t'än n'och'oye tä lewit'äyhyaj ihi, nemla otch'ahuye. 

15“Wichi tä oalehumnhay, amel lewoye m'ayhay tä matche tä ni'isahen, wet 
nemhit is chik letiyäjchufwi Owukwe. Tej tä lehänpej n'oye itshätäy tä lelänhen tä 
lhen otw'ayhata thayej, tek letefwayhiyeja awit'äyhyaj. Wet häp tä oyok, Leyej tä 
alechäjejwethä m'ayhaytso.” 

16Lhawuk aitech'aynej p'ante olivo tä w'atshan tä isis lhay tä iwoye. Mat ichenla 
ame häp pelhay tä t'ajanlhi, wet iwunhihola haw'oley wet achal y'ohihomchela. 

17Lhawuk tä laj letumfwaya tä aitihchä p'ante, nech'e iti amejen häp lhämet tä 
yok: –Amel tä ahäpe Israel lhayis, lhäy'e häp amel tä ahäpe Judá lheley, olham 
ochätyenla atapehen m'ak tä ni'isa. Tsi häp tä wuj tä lewäkwyhayenn'o tä lewoye 
m'ak tä ni'isa wet len'okwiyej dios tä kamatache tä lhey Ba'al. 

Iche wichi tä tatayhlä Jeremías wet t'uhläk ilän 

18Lhawuk ihanhat n'oyej tä iche wichi tä tatay n'ohlä, wet itäfwnhat n'oyej m'ak 
tä ni'isa tä lhamel fwetaj iwoyej n'oye. 

19Tä kamaj n'am hanej, otamsek ihi t'at, otet iwoye häp tson'ataj lhäs. Tä nichäte 
lewhäy tä õ'län, ihanhit'a lhamej m'ak tä õ'woyeje. Mat lhamel yok: –¡Mäh n'alän 
hin'ona, n'iset, n'atech'aynej hal'ä, n'alanhi tä tälho honhat lhäy'e wichi, 
häpkhilek lhey tatäy! 

20Tha häp tä am, Iwuk tä laj atumfwaya, ahäpe N'okalelhthayajwo tä is. Wet am tä 
wuj tä letäfwelej hin'o letichunhayaj lhäy'e m'ak tä ilech'oye lehusek. Ot'ekha 
ame, ot'uhläk ow'en tä lewo ohaya m'ak tä wichitso iwoyej n'oye. 

21Häp hin'ol tä tälhe Anatot, lhamel t'uhläk ilänn'o. Tsi wichitso n'äyej n'oho chik 
oyen lhämeta häp Lhawuk lhey, häp tä tamenej tä t'uhläk ilänn'o. 

22-23Wet Lhawuk tä laj letumfwaya ifwenhomche lhamel wet yok: –Amel tä 
ahin'ol tä haw'et Anatot, ot'unhatche ates amel. Häp mamses õ'länhiyejena tä ihi 
n'oka'tshayaj, wet ales y'inhiyejena nehläs, niwohit elh chik iläy. Tsi nämla 
lewhäy tä oaitasnhen wet ochätyenla atapehen awit'äyhyaj. 

Jer 12 

Jeremías tay'ätshaneje Dios m'ak tä tamenej häp wichi tä ni'isahen tet häp chik is 
t'at m'ak tä iyej 

1Iwuk, tej chik olham otumej ame m'ak tä lewoye, mat n'äl tä ahäpe t'at Elh tä 
lakalelhthayaj is alhoho. Tha häp tä ot'uhläk oty'ätshanej ame m'ak tä iche tä 
ow'en. ¿Chipte tä isya lhamel tä ni'isahen? ¿Chipte tä letamsekis ihiche wichi tä 
akantses? 

2Am t'at tä letihiche lew'etes lhamel, tet iwoye hal'äy tä letihchä, wet 
lhaichihelthen t'at wet iwo lhaya. Lhamel iwopej eya mat lehusey atofwe ahilä. 

3Mat olham, Iwuk, wuj tä letäfwel n'oyej wet äp lew'en'atn'o, wet lehanej tä wuj 
tä oaihumin. Chäj kanhi wichitso, tech'aynej tson'atas tä õ'chäje itshätäy tä 
õ'länhen lew'et. Amajejlä lhamel ifwala tä lewhäy n'olänyaj. 

4¿Chihlatek nem tamchäy honhat wet yachajo tä hup w'atshan? Häp itshätäy 
lhäy'e afwenchey nehläs ilänhen wet y'inhen. Wichi t'at tä tamenej, tsi lhamel 
iwoye m'ak tä ni'isa wet äp yok: “Dios hiw'enhit'a m'ak tä y'awoye.” 

Dios nichulho Jeremías wet yok: 

5“Tä letatayhlä wichi tä t'äsche honhat, wet let'el, ¿wet chihla lewoye chik 
letatayhlä wichi tä lew'utey ihi? Tä lhehi honhat tä isphä, atamsek ihi. ¿Wet 
chihla lewoye chik lhehi hon'al tä wusche'pe tä iche tewok lhipey? 

6Y'aje lhamel tä apuhfwas tä ikan amej, lhamel t'änhen tä aihänlhi. Yeja t'ekhaye 
lhamel, tej chik isis lhämtes thayej. 

Äytajche Lhawuk lewäk tä itiyej laka wichi 

7“Oleyej oka wichi wet nemhit owo lahaya, oyachaje letayhfwas ohumnhay. 

8Häp wichina tä olham tä Olewuk, nech'e mälhyej at iwoye häp t'owalhaj tä ihi 
tayhi tä tatay n'ohlä. Häp tä tamenej tä oy'ulhan. 

9Wet oka wichi mälhyej iwoye afwenche tä lew'ole isilataj tä iyhäj afwenchey 
tatayhlä. ¡Itshätäy tä fwitses, lhuyay, ap'ajtej afwenchey tä n'okotsestso wet 
tufwen oka wichi! 



1323 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

10Wujpe niyatey tä letayhfwas iwasthi oka honhat wet t'äsche okäsw'et, wet yen 
ts'anisa lhip tä matche tä ohumin. 

11Tet iwoyek oka honhat lhaihowatshan wet häp tä wuj tä lelhakli ihi. Nilhokej 
lhipey tä wasiche, wet ihichet'a hin'o chik yen lelhakliya. 

12Hin'ol tä fwitses tä isolhi honhat, lhamel nekche tachenhas tä ts'anis. Tsi häp tä 
olham Dios ow'en ofwajnhat chik olänejen wichi yäk ifwit honhat lepesey, wet 
nemhit iche elh chik letamsek ihi. 

13Tä tutcheyhen, wet nemhit is, tajlhama ch'uthanil tä tälho. Wuj tä 
tachumwethä, mat nemhit wo m'ak chik itälhtho. Niwohit m'ak chik isej 
lechumtes, tsi häp tä äytajche owäk tä otiyej lhamel.” 

Lhawuk lhämet tä iwoyeje wichi tä ihiche honhatil tä iwhäye Israel 

14Häp täja Lhawuk lhämet tä yämeje wichi tä ni'isahen tä ihiche honhatil tä 
iwhäye lham laka wichi Israel. Lhawuk yok: –Tä lhamel inuye honhat tä 
ow'enhohte oka wichi häpkhilek lewuk t'at, wet häp tä oyokwesichephäla lhamel 
tä ihiche laka honhates, wet otan'isthiyeja Judá lheley tä oyokwesichephäla. 

15Mat chik paj op'altsenhiyela wichitso wet onachajihola lhamel häp laka 
honhates. 

16Ifwalasna lhamel ichufwenej oka wichi tä n'okwiyej Ba'al wet iwo lheya häp 
diostso tä kamatache. Mat chik lhamel lhaichufwenej oka wichi lechumyaj tä is, 
wet iwo olheya wet n'okwi n'oyej tä ohäpe Dios tä n'ilataj, wet häpkhilek oyen 
oka wichiya. 

17Mat chik iche wichi tä ikachu n'oye, oyokwesichephäla lhamel tä ihiche laka 
honhates wet oyämla nofwej, tatäy. Olham tä ohäpe Dios tä Israel Lewuk olhämet 
täjtso. 

Jer 13 

Lhawuk lhämet tä itech'aynej n'okawak 

1Lhawuk yäm n'oye tä yok: –Mäh chäj amho akawak tä isilataj, wet nayhita amej, 
mat yej khalhyena. 

2Wet olham ochäj okawak, mälhyej tä Lhawuk ne'tek owoye, wet onayhit lhamej. 

3Wet nech'e Lhawuk yachajo tä yäm n'oye tä yok: 

4–Chuma akawak wet mäh hoye häp tewokitaj tä lhey Éufrates. Chik lechäte, 
askata akawak, uyitchela nakse. 

5Wet oyik tä ohoye tewokitajtso wet oihi tä oskat okawak, mälhyej tä Lhawuk 
ne'tek owoye. 

6Wet tajyäme wujpe ifwalas, wet Lhawuk yachajo tä tahuy n'oyej tä yok: –Mäh 
äple häp tewokitaj Éufrates, chäja alhoho akawak tä leskat tä letihi nakse täjte 
oyok, “Askathi lhiptso.” 

7Wet oyik tä ohoye tewokitajtso, wet tä onchäte lhipte otihi, ofwiläjch'oye tä ihi 
honhat wet ow'en okawaktso, ihi t'at lhipte otihi tä oskat. Tha häp nemhit is, 
wasi, imälhewek tä nemhit õ'chumyenlhi. 

8Tä mälhyejtso, Lhawuk yachajo tä tahuy n'oyej 

9wet yok: –Häp tä mälhhiyejattso tä olham okänchihla wichi tä ihi Judá lhäy'e 
Jerusalén tä lhamel wuj tä lhaichäjwethä. 

10Oka wichi tä ni'isahenna lechowhal t'unhen, lhamel lhaifwonlä olhämtes wet 
iwoye m'ak tä lhamel letichunhayajay, wet ihänlhi iyhäj dios lhayis tä m'ak 
nitälhaye wet häp tä iwujyen. Wet häp tä otech'aynhiyeja lhamel akawakna tä 
imälhewek tä nemhit õ'chumyenlhi. 

11Tsi tä lenayhitte amej akawakna wet let'unthi, wet häp tä mälhyejtso tä olham 
op'ajtitte lhamej nilhokej wichi tä Israel lhayis lhäy'e Judá lheley, häpkhilek häpe 
t'at oka wichi. Tsi ot'uhtehläk lhamel itäfwnhat n'oyej wichi iyhäj tä ihiche 
honhatil, häpkhilek wichitso iwujyenn'o. Tha häp tä oka wichi tach'ahuhit'a 
n'oye. Olham tä Lewukn'o olhämet täjtso. 

Lhawuk lhämet tä itech'aynej iyäte 

12Wet Lhawuk äp tahuy n'oyej wet yok: –Jeremías, fwenho Israel lhayis 
olhämetna tä ohäpe Lewuk Dios. Is chik lhok, “¿Hä lew'en häp iyäte, iwoye t'at 
chik õ'tsäche hat'es wet õyäm tapoyej?” Häp Israel lhayis nichulhla amho tä 
yohlak, “¿Hä lefwetaj olhamel n'am hanej tä elh chik häpe iyäte iwoye t'at tä 
õ'tsäche hat'es wet õyäm tapoyej?” 

13Wet am lechulhihola wet lhohlak, “Lhawuk yok, Owohla m'akayej nilhokej 
wichi tä ihi honhatna, tehlat iwoye tä w'oknhasej hat'es, lhäy'e niyatey tä reyes tä 
ihi n'oniyatw'ette David ihi, lhäy'e sacerdotes, profetas, lhäy'e nilhokej wichi tä 
ihi Jerusalén. 

14Wet owasthihichela tä otech'aynej häp iyätey tä wasiche, wet wichi tä thänhäy 
lhäy'e leles tan'isiyeja. Wet nemla otiyej op'altsenyaj, nofw tä otiyej ohumnhayaj, 
otäyhthihena t'at lhamel. Olham tä Lewukn'o olhämet täjtso.” 

Yej alechäjwethä, mat wujyen Dios 

15¡Israel lhayis, Lhawuk t'at tä yämlhi amhohen! Yeja alechäjwethä, tajlhama tä 
äm matche tä letach'ahuye lhämet. 

16Wujyenay Awuk Dios tä kamaj ninämeta honatsi, häpkhilek kachätahen tä 
ichalajche'pe tachenhas. Tsi chik ka'ena Awuka häp lham, wet häp isi tä let'ukwe 
ihit'ala amejen, tsi honatsi t'at. 

17Chik amel alechäjwethä wet kach'ahuyaye Awuk, olham oweskathiyeja tä 
otafwlhi, ottet'ilis nitsäyhichelahchä. Tsi häp tä õyen kwenkaya Lhawuk laka 
wichi, wet õ'häne honhat tä kalew'eta. 

Dios lhämet tä iwoyeje rey lhäy'e lako 
18Lhawuk tahuy n'oyej wet yok: “Fwenho olhämetna häp rey lhäy'e lako tä niyat 
tsinha. Ok, Is chik lenuhchä tä lhe'pe n'oniyatyaj lew'et. Athana is chik 
letatachephä'pe honhat, tsi häp tä coronas tä isis tä iche'pe ethey nem iche'pe 
ethey. 

19Häp hupuy tä ihi honhat lhip tä tumej tapinhiye, häp tä õhp'ohiche, wet nemhit 
iche elh chik tiyäjche lhipeytso. Nilhokej Judá lheley tä õ'chäje honhat tä 
kalew'eta, õ'lhokontshi lhamel.” 

Jerusalén lewit'äyhyaj 
20Lhawuk yok: “Yahinphä, Jerusalén, lew'enlahlä lhamel tä atayhfwas tä tälh 
tafwojyhiye. Aka wichi tä oy'uhyen ame tajyäme, yikhen, õ'hän kanhi lhamel tä 
alechäjejlhi. 

21¿Chihla lewoye chik oyen aka niyateya wichi tä w'enha lhamejen tä let'alhejenaj 
lech'otyaj? Amälhhiyeja iwoye atsinha tä eyte iwohi lhäsa, wuj tä iwo 
leteläythayaja. 

22Wet chik letay'ätshan ame tä lhok, ¿Atsi m'ak tä tamenej tä in'oyej m'ak 
wit'äyhyajna?, is chik lehan amej tä hach'isukyajay tä tamen amej tä i'amej täjtso. 
Tet iwoyek õ'aip'ajtitchä wet õ'aits'ilkatche. 

23Chik iche hin'o tä ichalaj, ikalhihit'a chik ilehat lhamche tä ichalaj, tsi lhamyaj 
t'at. Wet hay'äj ihanhiyejt'ak ilehat lhamej lefwukus, tsi lhamyaj t'at. Wet amel tä 
akni'isahen, lehanhiyejt'ak lewoye m'ak tä is, tsi lhamyaj t'at. 

24Wet häp tä oaifwtsatkatla'pe honhat, oaitech'aynhiyeja huphas tä leyalh tä 
tälhe ts'anis ichäjchetshi. 

25Häp täjtso akapes tä otshupyenej amehen. Olham tä Awukn'o häp tä owoyetso. 
Tsi häp tä lep'ethat n'ohlä wet let'ekhaye n'ocheyälis tä m'ak nitälhaye. 

26Ofwoynhiphäla haw'uy yämthilek n'äl tä ats'ilakche wet han'äfwlhi ihi. 

27Ow'en t'at m'ak tä hich'atej tä ni'isa tä lewoye. Tsi häp tä lele n'oyej tä Awukn'o 
wet lehoyepej tachenhas lhäy'e häp alhotas tä lewo akeyayej dios lhayis tä 
kamatachehen. Atet iwoye atsinha tä itiyej lakey elh ch'efwa, wet äp atet iwoye 
yel'ataj tä ikäne elh. ¡Jerusalén lheley, awit'äyhyaj ihihila! ¿Chihlatek nem 
akok'ayehen?” 

Jer 14 

Neheläp tä wuj 

1Tä iche neheläp tä wuj, wet Lhawuk tahuyej Jeremías wet yok: 

2“Honhat tä Judá lhafwyhayaj ihi, lhäy'e laka hupuy lefwitajayaj ihi. Wichi äp 
lhatpe honhat, wet Jerusalén ifwitsenej lechos tä yäm äytaji. 

3Wet lhamel tä lakäywet ihi ichene lakawos tä t'ukwe inät. Mat tä lhamel nichäte 
n'opekis, nilhokhiyet'a inät. Wet lhamel tapilej len'äyij, tek inät ihiche lhäkwey, 
nilhak'alwethä wet len'äfwlhi ihi, wet hip'okwe'pe lhethey. 

4Te lhamel tä lechumet häp yachuyaj, tä lhamel hiw'en tä nem is lechumtes, wet 
hip'okwe'pe lhethey tä wuj tä len'äfwlhi ihi, tsi ihichet'a pelhay wet honhat 
tamchäy. 

5Wet tson'a lhayis, tej tä takapuhtshanhen tä i'pe alho, tha äp iwom'atpe honhat 
häp leles tä nech'e ichehen, tsi häp tä newache hup tä w'atshan chik tuj. 

6Wet asno lhayis tä anowayhtses, lhamel takasthen t'at tä i'pe tachenhas tä 
ts'anis wet lhaitihlä leyalh tä yafwuthi, tä mälhyej iwoye m'awolis. Wet tatelhoy 
nemhit isiche, tsi häp tä nem iche huphas tä w'atshan chik tuj. 

Jeremías y'alhyene Lhawuk häp wichi 

7Iwuk, olhamel owoyepej m'ak tä ni'isa wet n'äl t'at tä otes ihi. Olhamel oleyejpej 
ot'ekhahyaj, owopej och'isukyaja wet ottay ahilä. Mat olhaip'altsen ame, ch'ot 
n'oyehen wet fwayhat n'ohen, häpkhilek n'äl t'at tä ahäpe Dios tä wuj. 

8Am t'at tä Israel lhayis iti amej leniwhayaj, wet oalefwayhthi häp lewhäy p'ante 
ichepej lewit'äyhyaj. ¿Chipte tä aletech'aynej elh tä w'enha lhamej tä ihi 
honhatna? ¿Chipte tä ate iwoye hin'o tä honatsi tefwaji tä in'oyejen, wet chik 
ifwala wet yik? 

9¿Chipte tä amälhyej iwoye hin'o tä õ'istun, wok häp hin'o tä n'oka'tshayajcha tä 
nitch'otaye elh? Tha häp am, Iwuk, lhe n'oyejen wet aka wichi n'ohen. Yej lele 
n'oyejen. 

Lhawuk nemhit akäjejlhi laka wichi 

10Lhawuk yämeje laka wichi wet yok: –Lhamel ihumin tä ilunwethä wet 
lhaifwonpej n'ohlä. Wet häp tä olham nemhit okäjejlhi lhamel, wet tä oyen 
tichunhayaja lech'isukyajay, häp tä otasnhila lhamel. 

11Wet Lhawuk yäm n'oye wet yok: –Yej t'alhej n'oye wichina letamsek. 

12Tej chik lhamel lhaichuyhathen thayej, tek otch'ahuhiyela t'alhyajay. Tej chik 
iwopej otw'ayhtesa thayej, tek otchumlahlä. Tha otäyhthila lhamel, olänhiyeja 
n'oka'tshayaj, lhäy'e nehläs, lhäy'e äytes. 

13Wet äp onchulho Owuk tä oyok: –Iwuk Dios, häp profetas ifwenhopej wichi wet 
yok, “Ihichet'ala n'oka'tshayaj wet ihichet'ala nehläs. Mat Lhawuk hiw'enla 
amhohen atamsek tä laj lepesa tä ihi honhatna.” 

14Wet Lhawuk nichulh n'oho wet yok: –Profetas fwetaj yen lhämeta olhämtes, 
mat tek matchehen. Olhamhit'a tä ochen lhamel, tek oyämhoplhi lhamel wet 

oyenhit'a lewosayej olhämtes. M'ak tä ifwel amhohen häpe n'ow'enhay tä 
kamatachehen lhäy'e n'on'ältshayaj tä t'akanyaj tä lhamel t'at tä letichunhayaj. 

15Olhamhit'a tä ochen profetastso tä fwetaj yen lhämeta olhämet tä yok, 
“Ihichet'ala n'oka'tshayaj wet ihichet'ala nehläs tä ihi honhatna.” Wet häp tä 
olham tä Awukn'o oyok, Häp profetastso, iyhäj lhamel y'inhihena tä ihi 
n'oka'tshayaj wet iyhäj y'inhiyejena nehläs. 

16Wet wichi tä tach'ahuye lhamel, te chik nichäte häp n'oka'tshayaj, y'inhihena 
t'at, wet iyhäj y'inhiyejena nehläs, wet tan'isiyeja lhamel lech'efwas lhäy'e leles. 
Wet lep'itseyhay lhahichela t'at Jerusalén kahupuy kawayhil, wet ihichet'ala elh 
chik tajänlä. Wet häpkhila täjtso laha lhamel lakachuhanyaj. 

17Wet häp tä fwenho lhamel, ok, “Is chik nilhokej ifwalas tä ottet'ilis nitsäyhchä, 
ifwalachepej honajchepej, tsi oka wichi matche tä lewit'äyhyaj ihi, tet iwoyek 
tsonhat tä y'uy tä itshänhomche lhamel. 

18Chik olunpe alho, wet ow'en n'oka'tshayaj länhay, lep'itseyhay itpe honhat. Wet 
chik ohoye hupuy, wet äp ow'en wichi tä y'ilejen nehläs. Wet profetas lhäy'e 
sacerdotes nech'e õ'häne lhamel häp honhat tä atofwey tä lhamel nitäfwela'pe.” 

Jeremías lhaip'altsene lhamel 

19Iwuk, ¿hä nemhit lewo haya Judá? ¿Hä len'äyiho Jerusalén? ¿Chipte tä leti n'oyej 
olätsek tä lajit lechaya? Wet y'aniwhihläk lhatamsekis ihi, mat newache m'ak chik 
is. Wet y'aniwhihlä lhachesyaj, mat tanhoch'aype honhat. 

20Matche t'at, Iwuk, tä olhamel owo och'isukyaja wet ottay ahilä. Olhaifwelej 
amho häp m'ak tä ni'isa tä owoye, lhäy'e häp ochätilis lech'isukyajay. 

21¡Yej wom n'ohen! ¡N'älit tä ahäpe Dios tä lewujyaj ihi! ¡Yej lhen w'et m'ayeka 
Jerusalén tä häpe aniyatyajw'et tä isilataj! ¡Tichunche ämtes p'ante let'unhatche 
n'oyejen wet yej leche! 

22Ihichet'a n'ocheyä tä pelhay tälhe. Pules ihanhiyejt'a lhaiwoyneja chik 
itsäyhchä inät. Iwuk Dios, am tä lechenpej pelhay lhäy'e tä lhenlhi nilhokej 
m'ayhay tä i'pe honhat. Häp tä oti amej oniwhayaj. 

Jer 15 

Õ'toyenlä häp n'otäyhyaj 

1Lhawuk yäm n'oye tä yok: –Tejin'ek Moisés lhäy'e Samuel ikana tä y'alhyen 
n'oye wichina, mat otihiyejt'a op'altsenyaj lhamel. ¡Chen kanhi wichi, is chik yik 
n'och'oye! 

2Chik iche elh tä tay'ätshan ame tä yok, “¿Chihla olhamel ohoye?”, olak, “Lhawuk 
lhämet yok, “Lhamel tä y'inhiyejena äytes lhayis, äytesla t'at chik ilänhen. Wet 
iyhäj tä õ'länhiyejena n'oka'tshayajchal, n'oka'tshayajchalla t'at chik ilänhen. Wet 
lhamel tä y'inhiyejena nehläs, nehläsla t'at chik ilänhen. Wet lhamel tä õyenla 
kwenkaya, õ'hänhiyela t'at honhat tä kalew'eta. 

3“Olham tä Lewukn'o oyok, Ochenhiyela cuatro häp olänyaj tä w'enha lhamejen. 
Elh tä ichun häpe t'at n'oka'tshayaj tä olänhiyeja lhamel, wet asinhäs äp 
itonhichehena honhat häp lep'itseyhay, wet afwenchey tä n'okotses äp 
tufwihena, wet äp itshätäy tä fwitses tufwihena m'ak tä afwenchey imälhthi. 

4Wet oka wichina häpkhila m'ak tä lhäy'e lhip tä tanhoch'ay, wet nilhokhiyeja 
häp wichi tä i'pe honhat ikokyenhiyela lhamel. Häp m'ak tä tamenej tä otiyej 
lhamel häp lewit'äyhyajayna, häp tä Judá laka rey Manasés, häp Ezequías lhäs, 
iwoyehte m'ak tä matche tä ni'isa tä ihi Jerusalén. 

Jerusalén lewit'äyhyaj tä tälhe n'oka'tshayaj tä õ'tiyej 

5“¿Atsihilak aip'altsenhen, amel tä aJerusalén lheley, wet atsihilak 
aihowatshanhen? ¿Atsihilak nilhak'alejlhi haw'atshancheyaj? 

6Amel lele n'oyej wet awhol lethat n'ohlä. Nemhit oteläyit amejen, häp tä tamenej 
tä oneyhatphä otkwey tä oaitäyhthen. 

7Otonphä amel tä oaitälhtho haw'etes wet oaifwtsatkatpe honhat, oaitech'aynej 
huphas tä leyalh ichäjchetshi. Oaitäyhthen, lhäy'e ales tä olänhen, tsi häp tä amel 
lelehichet'a akeyis. 

8Oyäm wujpey tesalis tä i'amejen, inu'pe holo tä iwhäye tewok. Atsinhay lhäy'e 
leles tä mamses tan'ischewek, lewit'äyhyaj ihi tä ifwalayej. Yokwet ochätyenpe 
lhamel m'ak tä äytaj lhäy'e tä tanhoch'ay. 

9Häp atsinhay tä nitäkw leles, häp lewelakyaj nichätpe lhamel wet leyalh tatäy. 
Wet len'äfwlhi ihi, nem hiw'en isi, tajlhamat honatsi tä wuj. Wet chik iche elh tä 
kamaj iläyhi, opäynhiyela letayhfwas häpkhilek ilän. Olham tä Lewukn'o olhämet 
täjtso.” 

Jeremías wuj lelhakli 

10Yako, isi p'antek kawoya äsa, isi p'antek n'am newche, tsi ohäpe hin'o tä 
nilhokej wichi tä i'pe honhat yen tayhfwaya. Ihichet'a elh chik ocheyäjäntej oka 
chinaj t'äj, wet ihichet'a elh chik icheyäjänit n'oyej. Mat nilhokej t'at lhamel tä iti 
n'oyej lhämet tä ni'isa. 

11Tä Lhawuk iläte olhämetna, wet nichulh n'oho wet yok: “Olham ot'uhla ame 
wet aisej t'at. Chik ochätyenla'pe lewit'äyhyaj atayhfwas, wujla lhamel lelhakli, 
wet lhaip'altsenla ame.” 
12Wet Lhawuk tahuyej laka wichi wet yok: “Ihichet'a elh chik ihanej chik iwasthi 
chinaj tä t'un. Wet häp tä tehlattso, amel tek lehanhiyeja chik lekalhi atayhfwas tä 
takhajayhen tä tälhe honhat tä tafwojyhiye. 

13Tä wuj tä lewo hach'isukyaja tä nilhokpe aka honhat, oyachajiyela atayhfwas 
nilhokej m'ak tä akäywet, wet ot'alhit'alach'oye laha. 

14Wet oayenla atayhfwas kwenkaya tä lhehihla honhat tä katäfwela'pe. Tsi äytaji 
owäk, tehlat iwoye itäj tä n'oma, wet lenofwiyeja.” 

Jeremías t'änch'oye Lhawuk 

15Iwuk, am tä lehanej m'ak tä in'oyej. Tichun n'okwe wet w'en n'oho hach'otyaj. 
Wo ohaya m'ak tä iyhäj tä ihänn'o iwoyej n'oye. Teläyit n'oyej, yej tach'anlhayek 
lhamel ilänn'o, tsi lehanej tä ohumnhayaj tä oti amej häp tä tamenej tä oteläytej 
n'oläkwyhanyajay. 

16Wet tä lhämlhi n'oho, wet olham mälhyej chik otuj t'at ämtes wet wuj tä 
okäjejlhi, tsi häp tä oalewuk t'at, Dios tä laj atumfwaya. 

17Owohit'a t'unfwaya wichi tä ts'ilak t'at lakäjyaj tä iwoye, wet tälhe lewhäyhte 
let'ä n'ohi, olhaiw'enhatlä lhamel wet ots'ilak t'at, tsi awäk tä tapo n'oyej häp tä 
otiyej wichi. 

18Häp m'ak tä olät lhameje ihanhiyejt'ak nojphä, lecha ihichet'a. Chik olänej 
kacha, nemhit isej. N'älej tä lekan n'oyej, atet iwoye inätw'et tä y'im, tamchäy t'at. 

Lhawuk ikhajyen Jeremías 
19Wet Lhawuk nichulh n'oho wet yok: “Chik letapil n'oye, nech'e olham 
oyachajihola tä otchum ahilä wet yachajiholak letach'ote ochumet. Chik leleche 
ämtes tä m'ak nitälhaye, wet lewoye ämtes tä laha ihi, wet yachajiholak oayen 
olhämetwoya. Wichitso is chik lhamel tach'ahu ame, wet am yej tach'ahuye 
lhamel. 

20Oaitech'aynhiyeja n'olafwek tä chinaj tä takhajay, häpkhilek lhamel nikalha 
amhi. Lhamel iwohla laka'tshayaja amej, mat tumhit'ala ahilä. Tsi olham tä 
oi'amej, ot'uhla ame wet oaifwayhthila. Olham tä Awukn'o olhämet täjtso. 

21Oaifwayhthiyeja wichi tä ni'isahen lhäy'e tä fwitses.” 

Jer 16 

Lhawuk ne'tehit'ak Jeremías iwo lech'efwaya 

1Lhawuk tahuy n'oyej wet yok: 

2–Yej wola hach'efwaya tsi tek owahin amej chik lewo alesahi honhatna. 

3Tsi häp tä olham tä Awukn'o ofwel amho m'ak wit'äyhyaj tä ihiyeja nä'tshas tä 
nichäthihchä honhatna, lhäy'e tä ihiyeja lajchalis lhäy'e lakolis. 

4Y'inhiyejena n'ot'inhayajay tä äytesiche, wet ihichet'ala elh chik y'äyenhen, 
lhäy'e tä nehichela iyhäj chik tajänchehlä lep'itseyhay. Tajlhama tä lhahila'pe 
honhat, tehlat iwoye y'amhuy tä õ'wom. Wet iyhäj häp tä n'oka'tshayaj lhäy'e 
nehläs tifwiyeja lhamel, wet afwenchey tä n'okotses lhäy'e itshätäy tä fwitses 
tufwihena lep'itseyhay. 

5Lhawuk hip'ajtej lhämet elh tä yok: –Chik elh ileyej honhat, yej hoyela lew'et 
lheley. Yej tafwlhila wet yej lhena alhakliya n'op'itsek. Tsi olham osoyej 
okäpfwayaj tä is häp wichi, nemhit otiyej ohumnhayaj wet nemhit op'altsen 
lhamel. Olham tä Lewukn'o olhämet täjtso. 

6Wichi tä len'ohyajay ihiche lhäy'e iyhäj tä laj len'ohyaja, lhamel tan'isichelawek 
tä y'inhen tä ihi honhatna. Tek õtjänlahlä lhamel wet õy'äyenhit'ala. Ihichet'ala 
elh chik lhaisajlhi wok yähäs lhetek tä letetnekej tä yen lhakliya elh tä ileyej 
honhat. 

7Wet nemla wichi iwoye lakey tä ihoye iyhäj tä elh ileyej honhat yämlek 
tachufwiyejwek lhäk, tejlak lajcha wok lako tä ileyej honhat thayej. 

8“Yej hoyela wichi tä lhaihutejwek häp lhäk tä wuj. Tek owatläk letachufwiyej tä 
t'ekhen. 

9Tsi häp tä olham tä ohäpe Israel Lewuk Dios tä laj letumfwaya, olhämet yok, 
Owohla pesa tä wichi tä ihi honhatna itenhen letenkay tä lakäjyaj ihi, wet lhamel 
tä tawhayeyhen nemla õ'läte lepak tä akäswethä. Nämla lewhäytso wet wichi 
hiw'enla t'at m'ak tä ihichela. 

10“Wet chik lefwenho wichi olhämetna, wet lhamel tay'ätshanla ame tä yok, 
¿Chipte tä lewoye ämet tä Lhawuk yok, Oyämla wuj lewit'äyhyaj tä ochätyenpe 
lhamel? ¿Atsi olhamel och'isukyaj tä owoye? ¿Atsi m'ak tä ni'isa tä olhamel 
owoye tä ottayejlä Lhawuk Dios? 

11“Am chulhola tä lhok, Lhawuk lhämet yok, M'ak tä tamenej häp tä achätilis 
ileyej Lewuk tä matche wet ihänlhi dios lhayis iyhäj wet yen lewuhuya wet 
n'okwiyej. Lhamel iwom Lewuk wet nemhit iwoye lhämtes. 

12Te amel m'ak tä lewoye inu'pe achätilis. Elh tefwajpeji hit'unhat lechowej wet 
iwoye m'ak tä ni'isa, wet lhäy'e tä nem tach'ahuye Lewuk. 

13Häp tä tamenej tä Dios ayokwesichephäla tä lhehi honhatna wet ithatla amehen 
honhat elh tä katäfwela'pe lhäy'e tä achätilis nitäfwela'pe. Chik amel lechäte 
lhiptso, letach'othiyela dios lhayis tä w'enha lhamejen ifwalapej honajchepej, tsi 
Lhawuk nemla aip'altsenhen. 

14“Mat nämla lewhäy chik wichi yachajiholak yenn'o Lewuka. Wet lhamel nemla 
yok, Lhawuk tä itonphä p'ante Israel lhayis tä itälhtho honhat tä Egipto. 

15Mat nech'e yohlak, Lhawuk tä itonphähte Israel lhayis tä itälhtho honhat tä 
tumej tafwojyhiye lhäy'e tä itälhthomche nilhokej honhatil tä lham pajche 
yokwese lhamel. Tsi matche, olham onachajihola lhamel häp laka honhatte 
ow'enho lechätilis. Olham tä Lewukn'o olhämet täjtso. 

16“Mat athana olham ochene wujpey wichi häpkhilek t'iwokoyej Israel lhayis, 
tehlat iwoye w'ahat kotses tä t'iwokoyej w'ahat. Wet äp ochenhiyela wujpey iyhäj 
wichi tä ichowalhiyela Israel lhayis wet itälhthihola tachenhas lhäy'e naksel tä 
ihiche. 

17Tsi ow'en nilhokej lhamel lechumtes, niwohit elh m'ak chik n'am w'enej, lhäy'e 
nilhokej lech'isukyajay tä iwoye. 

18One'tehlak lhamel iwo lahaya lakeyis tä ni'isachehen, wet one'tehlak y'isej lhip 
laha tä tiskanejpe lech'isukyajay. Tsi häp tä ikänchiyej honhat tä Olewuk wet yäm 
tapoyej lecheyälis tä laj leyalha tä hich'atej tä ni'isahen tä olham matche tä 
on'äyihomche.” 

Wichi tä ihiche honhatil iyhäj lhamel iwohla lehusey iyhäja 
19Iwuk, am tä let'u n'oye lhäy'e tä lew'en n'oho okhajyhayaj. Chik näm 
owit'äyhyaj, am tä ahäpe oletnhawet. Wichi tälhiyela honhatil tä atosehen, wet 
ihohla ame wet yohlak, “Olhamel ochätilis yen p'ante lewuhuya dios lhayis tä 
kamatachehen tä m'ak nitälhaye. 

20Chik hin'o yenlhi lhamho laka dios, mat diostso mathichet'a.” 

21Wet Lhawuk nichulh n'oho wet yok: “Tä mälhyejtso, olham opäynhiyela lhamel 
okhajyhayaj, häpkhilek ihanyayej tä otkhajay t'at, wet yenn'o Lewuka tä ohäpe 
Dios tä matche. 

Jer 17 

Judá lheley lech'isukyaj häpe m'ak tä nittäya 

1“Judá lhayis, amel hach'isukyaj häpe m'ak tä nittäya. Ihiche t'at achowhal, tet 
iwoye n'olhämtes tä õ'lesaynej chinaj tä y'uy tä tijejo tunte. Wet tej tä altares 
letselhäs, tha häp tä hach'isukyaj satej. 

2Amel alesay nitichunpejlä altares, lhäy'e hal'äy tä Asera lepeykas tä lhamel yen 
laka dios tsinhaya tä iwhäye hal'äy tä wuj lehupel, lhäy'e tä iche'pe tachenhas tä 
atoschephä, 

3lhäy'e tä iche'pe tachenhas tä ihi honhat lhipey tä ischephä. Asukyaj tä tamenej 
tä ochenla amehen atayhfwas, yämthilek t'etane akäywet lhäy'e tä isowethä 
tachenhas tä amajchetes tä ihi nilhok aka honhat. 

4Iwohiyet'ak ka'ekach'oye honhatte ow'en amhohen tä tälhe achätilis, wet oyenla 
atayhfwas kwenkaya tä lhehihla honhat tä katäfwela'pe. Tsi äytaji owäk, tehlat 
iwoye itäj tä n'oma, wet lenofwiyeja.” 

Lhawuk lechufwenyajay tä w'enhahiche 
5Lhawuk yok: “Lewit'äyhyaj ihihila elh tä ile n'oyej wet itiyej lechayaj iyhäj hin'ol 
wet fwetaj lhaikhajyenej lhamel. 

6Tehlat iwoye chayotas tä ihi ts'anis, tsi häp tä newache elh chik t'uye. Yen 
lew'eta honhat tä tuntey ihi, nosoy wet äp laj wichiyahi. 

7“Okäpfwayaj iyej elh tä icha n'oye wet iti n'oyej leniwhayaj. 

8Tehlat iwoye häp hal'ä tä iwhäye tewok tä ipiyenchetshi lefwettsil, tiyäje t'at 
inät. Wet nahayofw ilänhit'a, w'atshan t'at wet isilataj, wet lewhäy tä nem iche 
pelhay, kamaj ilehiyejt'a tä iwo lhaya. 

9“Hin'o lehusek häpe m'ak tä matche tä ni'isa, t'akanyaj ihi wet lecha ihichet'a, 
wet newache elh chik ihanej m'ak tä ilech'oye. 

10Olham tä ohäpe wichi Lewuk oyahinlhi t'at hin'o lehusek, wet ontäfwelej t'at 
letichunhayaj. Ow'enho elhpej m'ak tä t'uhawetej lechumtes tä owo lahayayej 
m'ak at chik häpe tä iwoye.” 

11Elh tä iti lhamej chinaj t'äj tä kahäpeya lechumet laha, mälhyej iwoye asnaj tä 
isoyej elh lhich'ul, wet tä y'ajomche wet tä nitäfwelej tä kalelesa, iwom t'at. Wet 
häp tä mälhhiyejattso, elh tä hiw'en m'ak yokwet nemhit m'ak hiw'en. Tä ilepese, 
hin'otso ch'isuklhi t'at. 

12Olhamel oka N'ohusew'et lewujyaj ihi lhäy'e lesilatyaj, tälhe täjp'ante õyenlhi. 

13Iwuk, ahäpe Israel leniwhayaj. Nilhokej lhamel tä ile amej len'äfwlhi ihihila. 
Lhamel tä lhaitonte ahilä nofwila, tehlat iwoye n'olesaynhay tä õ'ti'pe holo, tsi 
häp tä lhamel ile amej tä ahäpe inät tä n'ow'atshancheyaj. 

Jeremías t'änch'oye Lhawuk 

14Chesatn'o, Iwuk, häpkhilek oches. Fwayhatn'o häpkhilek otfwayej m'ak tä 
ilänn'o, tsi am tä on'okwipej amej. 

15Wichi yäm n'oye tä yok: “¿Chipte tä kamaj tek matche Lhawuk lhämteste 
lhäme? ¡Is chik lhayäm matche athana!” 

16Iwuk, olehiyejt'a tä otch'ote achumet tä ot'uye aka wichi, wet tek owatläk 
letiyej lewit'äyhyaj lhamel. Am leläte t'at olhämtes tä ofwenho lhamel. 

17Ahäpe oletnhawet chik näm m'ak tä ni'isa. Yej alhen häpeya m'ak tä tanhoch'ay, 
yej lestunn'o. 

18Lhamel tä tatay n'ohlä, is chik lhamel t'at tä len'äfwlhi ihi, isit'ak olham tä 
on'äfwlhi ihi. Is chik lhamel t'at tä lenowayhyaj ihi, isit'ak olham tä onowayhyaj 
ihi. Chätyenpe lhamel häp lewit'äyhyaj, wet täyhthen lhamel pajla'tha nofwej. 

En amajcheta ifwala tä n'ot'elakw'et 

19Lhawuk yäm n'oye tä yok: –Is chik letakasthi Jerusalén lelafwek tä tuntey lepe 
tä reyes tiyäjche wet äp tälhche tä inukwephä. Wet chik letakasthi lepetso, is chik 
lewo siläta olhämet. Chik leleyej, is chik letakasthipej nilhokej iyhäj lepelis tä ihi 
Jerusalén häpkhilek lewo siläta olhämet. 

20Fwenhola reyes, lhäy'e nilhokej wichi tä Judá lheley, lhäy'e nilhokej lhamel tä 
lew'et Jerusalén tä tiyäjche lepelisna, is chik lhamel tach'ahuye olhämet 

21tä yok, “Is chik amel lenoway atapehen. Yej tilhäj alhuyes häp ifwala tä 
n'ot'elakw'et, wet yej tälhetche Jerusalén lepelis. 

22Yej tonphä alhuyes tä tälhchufwi awukwe ifwala tä n'ot'elakw'et, wet yej 
tachumwethä. En amajcheta n'oyej ifwala tä n'ot'elakw'et, mälhyej tä one'tehtek 
achätilis iwoye. 

23Mat tek lhamel tach'ahuhte n'oye, iwohiyet'a olhämet. Tajlhama tä t'unhen 
lhamel, akachuhantses wet tek iwatläk isej ofwonkanyaj. 

24“Olham tä Awukn'o ofwel amhohen, oyok, Is chik amel letach'ahu n'oye. Häp 
ifwala tä n'ot'elakw'et yej tälhetche hupuyna lepelis häp alhuk chik häpe. En 
amajcheta n'oyej ifwalatso wet yej tachumwethä. 

25Wet chik amel lewoye täja, ihichepeja reyes tä ihi n'oniyatyajw'ette David ihi, 
wet lhamel tiyäjichela hupuyna lepelis. Lhamel nekhichela kaletas tä 
n'oka'tshayajchal, wet ihla'pe yel'atas, wet leniyatfwas iwohla t'unfwaya, lhäy'e 
wichi tä lew'et Judá lhäy'e Jerusalén. Wet Jerusalén tet lhampej hiw'enla t'at laka 
wichi. 

26Nämhenla wichi tä tälhe hupuy tä ihi Judá, lhäy'e tä tälhe lew'etes tä iwhäye 
Jerusalén, lhäy'e tä tälhe Benjamín lhayis kahonhat, lhäy'e honhat tä w'awulhchä, 
lhäy'e tachenhas, lhäy'e tä tälhe honhat lhip tä tumej tapinhiye. Lhamel ichäjiyela 
Owukwe itshätäy häpkhilek ilänhen tä yen otw'ayhtesa, lhäy'e iyhäj itshätäy tä 
ilänhen wet äp õ'wunhomche häpkhilek yen n'okhayaja n'oyej. Äpte ichäjla n'oye 
yachuyaj lhay, lhäy'e incienso, lhäy'e otw'ayhtes tä lhamel hiw'en n'oho häp tä 
akäjejlhi m'ak tä owoyeje. 

27Mat chik amel katach'ahuya n'oye wet ka'ena amajcheta ifwala tä n'ot'elakw'et, 
wet chik letilhäj alhuyes tä letälhetche Jerusalén lepelis häp ifwalatso, wet olham 
otihihila itäj häp hupuy lepelis, wet ihämthila hupuy tä hin'ol tä takhajayhen tä 
õy'uhyene honhat ihiche, wet ihichet'ala elh chik y'omat.” 

Jer 18 

Jeremías ihoye iyätewo lew'et 

1Lhawuk tahuy n'oyej wet yok: 

2–Mäh hoye elh tä iyätewo lew'et. Chik lechäte, olham ofwenla amho olhämet. 

3Wet olham oyik tä ohoye iyätewo, wet tä onchäte, ow'en tä yenlhi t'at iyhät tä 
iti'pe lechumetcha tä ilunhi. 

4Wet tä wak'alh, mat ni'isa alhoho. Wet äp yachajo tä yenlhi, kamaj häpe t'at iyhät 
tä tachuma. Wet tä wak'alh, nech'e häpe t'at m'ak tä t'uhläk häpe. 

5Wet Lhawuk yäm n'oye tä yok: 

6–Amel tä aIsrael lhayis, ¿hä lhenayek olham n'am kalhi chik oainech'aynhiche, 
tet iwoye tä iyätewona äp yachajo tä inech'aynhi iyäte? Olham tä Awukn'o 
olhämet täjtso. 

7Iche lewhäy tä owo silätayej wichi tä oyok, “Oyokwesichephäla amel tä lhehiche 
haw'etes, otihla amejen awit'äyhyaj wet oaitäyhthihena.” 

8Tha häp tä wichitso chik ileche m'ak tä ni'isa, olham olehichela tä ochene 
lewit'äyhyaj tähaj pajche owaklhatej lhamel. 

9“Wet iche lewhäy tä owo silätayej wichi tä oyok, Oneyhthichephäla amel wet 
oyämla kalelhäj haw'et. 

10Tha häp tä wichitso chik iwoye m'ak tä ni'isa wet nitch'ahuyaye olhämtes, wet 
olehichela tä owoyeje m'ak tä is tä pajche owaklhatej lhamel. 

11“Wet häp tä tetso, fwenho häp wichi tä Judá lheley lhäy'e iyhäj tä lew'et 
Jerusalén tä lhok, Häp täja häp Lhawuk lhämet tä t'uhläk ofwel amhohen wet yok, 
Olham ottay ahilähen, nech'e owaklhat amejen awit'äyhyaj. Leyayej m'ak tä ni'isa 
tä lewoyaye, elh tefwajpejni amel. Woyay ahusey iyhäja wet enaylhi m'ak tä is. 

12“Mat lhamel yohlak, Kha, owohiyet'a. Owohiyelat m'ak tä ohuminche, wet 
otujlhahichela t'at tä owoye okeyis tä ni'isachehen tä tälho ohusey.” 

13Wet häp tä Lhawuk yok: “Lhek ätshane wichi tä ihiche honhatil chik iche elh tä 
ilätch'oye m'ak chik te iwoye Israel lhayis lakey tä hich'atej tä ni'isa tä iwoye. 

14Häp tachenhas tä atoschephä tä ihi Líbano ihanhiyejt'ak newache fwiy'et tä 
ipelaj tä iche'pe. Wet inät lhayis tä techäjiche tä tälhpe tachenhastso ihanhiyejt'ak 
y'im. 

15Mat oka wichi hip'ethat n'ohlä, tajlhama tä lhamel hiw'enho incienso häp dios 
lhayis tä kamatachehen. Häp tä tamenej tä lhamel yikch'oye n'äyhäy tä 
pajchehen, wet nichäthen tä inukwe n'äyhäy iyhäj tä nitäfwelachehen. 

16Wet laka honhat tats'anihilatpe, õ'tihiyeja n'oläkwyhanyaj pajla'tha tiyäj'attsiy. 
Elh chik häpe chik nek lhipche inuhthila lhamho chik hiw'en wet ilanhilhila 
lhetek. 

17Olham onämla, otehlat iwoye leyalh tä yafwutpe honhat tä tälhe lhip tä ifwala 
tälhche. Ofwtsatkatla'pe honhat häp oka wichi Israel, wet lhamel inuhikwela 
alhoho tä ilethanlä letayhfwas. Wet owho ithatlahlä lhamel wet nemla oyahin 
chik nichäte ifwala tä otiyej otasnhayaj lhamel.” 

Wichi tatayhlä Jeremías wet t'uhläk ilän 

18Wichi yok: –¡Mäh n'attayhlä Jeremías! ¡N'awaklhat m'ak chik y'awoyeje! Kamaj 
ihichela sacerdotes tä n'aichufwen, lhäy'e profetas tä ifwel n'amho Lhawuk 
lhämtes, lhäy'e hin'ol tä ahantses tä ifwel n'amho m'ak tä is chik y'awoye. 
¡N'at'ukwe m'ak at chik lechahla Jeremías, wet yej n'awo lahaya m'akpej tä ifwel 
n'amho! 

Jeremías t'alhe Dios chik itiyej lewit'äyhyaj häp hin'oltso 

19Iwuk, ch'ahu n'oye. Tetshan otayhfwas lhämtes tä iwoye. 

20Tej tä olham owoyeje lhamel häp m'ak tä is, mat lhamel äp iwoyej n'oye m'ak tä 
ni'isa. Tet iwoyek tij chowej tä pitoj tä t'uhläk onchäte. ¿Hä letichunche täjnaj 
olhaikhajyen tä ot'alh ame tä oyok: “P'altsen lhamel, yej tiyej awäk”? 

21Mat athana oyok: ¡Is chik leles y'ilejen häp nehläs, wok tsonhates tä y'uyhen tä 
õ'länejen! ¡Is chik lech'efwas tesalis t'at wet laj lelesa! ¡Is chik n'ot'inhayaj tä 
äytesiche ilänhen hin'ol, wet mamses y'inhen tä ihi n'oka'tshayaj! 

22Chene etantses häp lhamel lew'etes, häpkhilek istunhen lhamel wet t'änwethä 
tä lenowayhyaj ihi. Tsi iti n'ohlä t'akanyaj tä t'uhläk isakan n'oyej, tet iwoyek tij 
chowej tä t'uhläk onchäte. 

23Mat am, Iwuk, letäfwelej nilhokej m'ak tä lhamel iwoye tä t'uhläk ilänn'o. Yej 
p'ethatlä lech'isukyajay wet yej täyhtejen letes. ¡Tiyej awäk lhamel wet thatchä! 

Jer 19 

N'otetnekej häp n'olhäkwe tä õ'wasthi 

1Lhawuk yäm n'oye tä yok: –Mäh, is chik lechäj n'olhäkwe tä iyhät. Wet änela 
iyhäj hin'ol tä thänhäy, lhäy'e iyhäj sacerdotes tä thänhäy, 

2wet hoyela häp honhat lhip tä lhey Ben-hinom. Wet ehila lepe tä iwhäye lhip tä 
iyätewos iwomhi iyätey lhipey, wet en ämeta olhämet tä ofwenla amho. 

3Olak, “Amel tä reyes tä aniyatej Judá, lhäy'e amel tä wichi tä haw'et Jerusalén, 
ch'ahuyaye Lhawuk lhämet. Lhawuk tä laj letumfwaya, häp Israel laka Dios, yok, 
Othatla'pe honhatna häp lewit'äyhyaj tä wuj, wet elh chik häpe tä iläte, ilätla m'ak 
tä lech'otey iläte. 

4Tsi häp tä Israel lhayis ile n'oyej wet ikänchi honhatna, yen häpeya dios lhayis tä 
w'enha lhamej lew'et. Lhamel hiw'enho t'awayhtes häp dios lhayistso tä lhamel 
lhäy'e letetsel nitäfwelayej, lhäy'e tä äp reyes tä niyatej Judá äp nitäfwelayej. Wet 
lhamel ilänhen wujpey wichi tä laj letesa. 

5Wet lhäy'e tä hip'ajtej tä yenlhi altares tä iti'pe leles tä iwunhomche tä yen 
t'awayhata tä hiw'enho Ba'al, häp dios tä kamatache. Täja tek olham olhämet, 
olhamhit'a tä one'tek iwoye, nits'ilakhiyat chik oyen tichunhayaja. 

6Wet häp tä olham tä Lewukn'o oyok, Nämla ifwala tä lhiptso nemla lhey Tofet, 
wet nemla lhey Ben-hinom laka honhat. Häp lheyla N'olänyajw'et, 

7wet häp lhipna okänchihla m'ak tä Judá lheley fwetaj iwohiyela lhäy'e m'ak tä 
Jerusalén lheley fwetaj iwohiyela. Otch'othiyela letayhfwas yämthilek ikalhi wet 
ilänhen, wet ochunnhiyejena lep'itseyhay häp afwenchey tä n'okotses lhäy'e 
itshätäy tä fwitses. 

8Owasthihila hupuyna häpkhilek wichi itiyej leläkwyhanyaj. Elh chik häpe chik 
nek lhipche inuhthila lhamho chik hiw'en lewit'äyhyaj tä wuj tä iyej, wet 
yafwuthichela lepästey. 

9Letayhfwas ilunhiyejlhila hupuy wet t'uhlahläk ilänhen wichi tä ihi. Wet tä 
lhäy'ehila lhip tä atha len'äyij, wichi lhatufwihena wet tufwihena leles.” 

10Wet Lhawuk äp ifwel n'oho tä yok: –Chik leleyej tä lewoyetso, is chik lewasthi 
häp n'olhäkwe tä iyhät, wet w'enyenej hin'ol tä lechäj amche. 

11Wet fwenho lhamel, olak, “Lhawuk tä laj letumfwaya yok, Te owasthihichela 
häp wichina lhäy'e hupuyna, otech'aynhiyeja n'olhäkwe tä iyhät tä õ'wasthi wet 
tä äp õknenalhi. Wet wichi nech'ehilak tachuma n'op'itseyhay, ithathihola 
honhatna tä häpe Tofet tsi tek nilhoke lhip tä itihi. 

12Häp tä tehlattso lewit'äyhyaj tä otihiyeja hupuyna lhäy'e wichi tä ihi, 
otech'aynhiyeja Tofet. Olham tä Awukn'o olhämet täjtso. 

13Wet õ'kokyenhiyela wichi lewukwey tä ihi Jerusalén, lhäy'e Judá laka reyes 
lewukwey, õ'tech'aynhiyeja Tofet. Tsi häp tä wichi ihopejpe lewukwey lhipey tä 
tumchephä tä yen n'okhayajayej katetsel tä ipuleye häp incienso tä iwunho wet 
äp yen n'okhayajayej dios lhayis tä kamatachehen häp hat'es tä itsäye. Wet häp tä 
tamenej tä oyok, Kok'aye t'at lewukweytso, tehlat iwoye Tofet.” 

Sacerdote tä lhey Pasur itsoklhi Jeremías 

14Tä Jeremías ileyej tä ifwenho wichi häp Lhawuk lhämetna, wet yikch'oye Tofet 
wet ihoye Lhawuk Lewukwe ka'alho. Tä nichäte, wet takasthi lhip wet tahuyej 
wichi tä yok: 

15–Lhawuk tä laj letumfwaya, häp Israel laka Dios, lhämet yok, “Ottayhlahlä 
hupuyna lhäy'e häp wichi lew'etes tä atott'ahomche, ochätyenla'pe nilhokej häp 
lewit'äyhyajay tä pajche ofwenho. Tsi häp tä wichi hit'unthen lehusey wet äp 
ikachu n'oye.” 

Jer 20 

1Wet ichehte sacerdote tä lhey Pasur, Imer tä lhäs. Häpe t'at Sacerdote tä Lhamya 
lech'otfwa wet yen lechumeta tä t'uye Lhawuk Lewukwe. Wet tä Pasur iläte 
Jeremías tä yäme Lhawuk lhämettso, 

2wet ne'tek õ'päjlhi wet õ'nayhtej chinhas wet äp õ'tihi Lhawuk Lewukwe lepe tä 
tumej tafwojyhiye tä tatayhlä Benjamín lhayis kahonhat. 

3Wet tä ifwala elh, wet Pasur ne'tek õ'lanhi Jeremías. Wet tä õ'lanhi, Jeremías 
tahuyej Pasur tä yok: –Lhawuk iwo ey elha, nemhit Pasur, nech'e Magor-misabib, 
wok Honhat Nhoch'ayhyaj. 

4Tsi Lhawuk yok, “Tanhoch'ayhla'pe honhat, wet am wujla anowayhyaj, lhäy'e 
nilhokej akalay'is, wet lew'enla tä letayhfwas ilänhen. Wet otch'othiyela 
Babilonia laka rey häpkhilek ikalhi nilhokej wichi tä ihi Judá, wet yenla 
lakwenkaya iyhäj lhamel wet ihänhiyela lham laka honhat, wet iyhäj ne'tehlak 
õ'länhen. 

5Äpte oyachajiyela letayhfwas nilhokej m'ak tä lakäywet tä ihi hupuyna, nilhok 
m'ayhay tä laha ihi lhäy'e m'ak tä lewuk Judá laka reyes. Wet lhamel ihänhiyela 
häp Babilonia. 

6Wet am, Pasur, õ'sohla amej aka honhat wet õ'hänla ame Babilonia, lhäy'e 
nilhokej haw'et lheley, häpkhilek lhewhi chik leleyej honhat wet õtjänla ahilä. 
Wet nilhokej akalay'is tä lefwenho n'olhämtes tä kamatachehen tä nitälha n'oye, 
lhamel tan'isla amej.” 

Jeremías tume Lhawuk 

7Iwuk, am tä lekan n'oyej. Olham olhaiwahin amej tä lekan n'oyej. Atkhajay t'at, 
lenu n'o'pe wet häp tä lekalh n'ohi. Lajit whäya tä wichi t'ischeylhi n'oyej wet 
yenn'o leläkwika. 

8Tä owo lhämeta, oyämepej m'ak wit'äyhyaj tä ihichela, tsi häp tä lene'tek owoye. 
Wet ämettso tamenej tä wichi t'ischeylhipej n'oyej wet lajit whäya tä yenn'o 
leläkwika. 

9Chik oyok, “Nemla oyen tichunhayaja Lhawuk wet nemla oyämejlhi lhämtes”, 
chik mälhyejtso olhämet, wet nech'e ämtes tet iwoye itäj tä y'oho tä in'ohi tä ilän 
ot'isan lhäy'e ohusek. Ot'uhläk n'am fwenho wichi ämtes, mat okalhihit'a, 
ofwenho t'at. 

10Olätepej wichi lesamsayaj tä yok, “¡Tanhoch'aype honhat! ¡Mah n'at'ukwe m'ak 
chik lechahla Jeremías! ¡N'afwenho niyatey tä isit'a m'ak tä lham iwoye!” Nilhokej 
okalay'is tataye chik oweta. Lhamel yok, “Elat ikan lhamej p'iya, häpkhilek 
y'akalhi wet y'awo lhahayahlä.” 

11Mat Iwuk, am tä lhe n'oyej, atet iwoye elh tä n'oka'tshayaj lecha tä takhajay. 
Iyhäj tä t'uhläk ilänn'o, lhamellak lewit'äyhyaj ihi, tsi tek ikalhla n'ohi. Lhamel 
nichäthichela katsi, wet nittäya tä len'äfwlhi ihi. 

12Iwuk tä laj atumfwaya, am tä letetshan häp wichi tä isen. Wet am tä wuj tä 
letäfwelej hin'o letichunhayaj lhäy'e m'ak tä ilech'oye lehusek. Ocha ame, 
ot'uhläk ow'en tä lewo ohaya m'ak tä wichitso iwoyej n'oye. 

13¡Choywethä, wujyenayej Lhawuk atenkay! Lham tä tach'ote elh tä p'elitsaj, 
ifwayhtej lhamel tä t'uhläk iwit'äyen. 

Jeremías tume ifwala p'ante nech'e nichätchä 

14Tek okäjejlhi ifwala p'ante nech'e oiche. Isit'ak wichi yen tichunhayaja ifwala 
p'ante oko iwo lhäsa. 

15Tek okäjejlhi elh tä ikäjyenlhi p'ante ojcha tä ifwenho tä yok, “Nech'e iche äs.” 

16Häp hin'otso is chik lewit'äyhyaj te iwoye hupuy p'ante Lhawuk iwasthi wet 
nofw t'at. Is chik iläte tä nech'e ifwalapej n'ochos tä äytaji, wet n'ofwol tä 
n'oka'tshayaj lecha tä ifwala ikanhi, 

17tsi nilänan'o tä kamaj oihi oko kachowej. Chik mälhhiyej p'antetso, õp'ante 
tajänhit n'ohlä wet tek olham oihiche p'ante. 

18¿Chipte tä otälho oko kachowej? Tajlhama tä ow'en m'ak tä äyteschehen lhäy'e 
olhakli, wet nilhokej ifwalas tä on'äfwlhi ihi, pajla'tha onchäte okapes. 

Jer 21 

Õ'toyenlä m'ak wit'äyhyaj tä ihiyeja Jerusalén 

1-2Häp rey Sedequías ichen Pasur, Malquías lhäs, lhäy'e häp sacerdote Sofonías, 
Maasías lhäs, wet ne'tek lhamel tahuyej Jeremías wet yok: –Lhek p'altsen n'ohen, 
ämhoplhi Lhawuk, alhyen n'oyehen, tsi Babilonia laka rey Nabucodonosor inu 
n'amehen, lhäy'e laka nifwotas. Ch'athiyejat Lhawuk ipäyen n'amehen letetnek, 
itech'aynej täjp'ante yenlhi ifwalas tä pajche, häpkhilek Nabucodonosor ileche tä 
nek n'amehen. 

3-4Tä mälhyej'attso, Lhawuk tahuyej Jeremías wet yok: –Chulho Sedequías 
lechenhay, olak, “Fwenho Sedequías tä Lhawuk tä Israel laka Dios yok, Am 
lechene aka'tshayajchal häpkhilek tatayhlä häp Babilonia laka niyat lhäy'e laka 
nifwotas tä inuye hupuyna lelafwek tä tuntey. Mat lhek tetshan, olham onachajila 
alhoho aka'tshayajchaltso wet ohutlawek tä ihi hupuy lechowej. 

5Olham t'at tä ottayhiyeja ahilähen okhajyhayaj tä wuj tä in'oyej. Häp tä on'älthila 
amejen owäk tä äytajche. 

6Olänhihena nilhokej lhamel tä ihi hupuyna. Wichi lhäy'e itshätäy y'inhiyejena 
t'inhayajay tä äytes. 

7Wet chik tefwaytshi, oyachajiyela Sedequías häp Nabucodonosor lhäy'e iyhäj 
letayhfwas tä t'uhläk ilän. Tehla leniyatfwas oyachajiyela, lhäy'e wichi iyhäj tä 
kamaj iläyhiche tä ihi hupuy tä tefwayej äytes lhäy'e n'oka'tshayaj lhäy'e nehläs. 
Wet Nabucodonosor lhäy'e laka sip'älis tek hip'altsenla lhamel, ilänhihena. 
Olham tä Awukn'o olhämet täjtso.” 

8Wet nech'e Lhawuk äp tahuyej Jeremías wet yok: –Is chik lhämhoplhi wichi wet 
lhok, “Lhawuk ifwel amhohen m'ak tä häpe n'ow'atshancheyaj lhäy'e m'ak tä 
häpe n'ot'ilek. Is chik amel letshupyene m'ak tä lehumin. 

9Wichi elh chik häpe chik nekach'oye hupuyna, õ'länhiyeja n'ofwajnhat, wok 
nehläs tä ilänla, wok äytes tä ilänla. Mat elh chik yikch'oye hupuy wet lhayämet, 
wet lhayachaje Babilonio lhayis tä inuye hupuy, õ'länhit'ala. 

10Tsi olham ottay'atlä hupuyna, nemhit owoyeje m'ak tä is. Oyachajiyela häp 
Babilonia kaniyat, wet lham iwunhihola pajla'tha nofwej. Olham tä Awukn'o 
olhämet täjtso.” 

Lhawuk lhämet tä ifwenho Judá laka rey lhäy'e laka wichi 
11-12Wet Lhawuk äp tahuyej Jeremías wet yok: –Is chik lefwenho olhämet häp 
reyes tä ihi Judá, häp lhamel tä tälhe letes David. Olak, “Ch'ahuyaye Lhawuk 
lhämet tä yok, Woyaye akalelhthayaj tä is alhoho nilhokej ifwalas. Fwayhtej wichi 
häp iyhäj tä t'uhläk ikanejen lhamel. Tsi chik amel kaleyache akeyis tä ni'isahen, 

olham otihla amejen owäk, tehlat iwoye itäj tä y'oho, wet ihichet'ala elh chik 
ihanej chik y'omat. 

Õ'toyenlä Lhawuk letasnhayaj tä itihiyeja Jerusalén 

13“Jerusalén, am tä a'atojphä, atet iwoye tachenaj tä iyahinchä'pe honhat tä 
w'awulhchä. Olham ofwel amho tä oayen tayhfwaya. Amel tä ahäpehen Jerusalén 
lheley lhoyaykwe, Ihichet'a elh chik ikalhi chik inu n'oyehen wet tiyäjo olhamel 
ow'et. 

14Mat olham tä Awukn'o oyok, Otihla amejen otasnhayaj tä t'uhawetej m'ak tä 
lewoye. Olhänhihila itäj tä iwunhihola awukwe tä aniyatyajw'et wet yämla 
nofwej nilhokej m'ak tä iyej.” 

Jer 22 

Elh Lhawuk lhämet tä ithate Judá laka rey lhäy'e laka wichi 

1Lhawuk yäm n'oye tä yok: –Hoye häp Judá laka rey lew'et wet fwenho 
olhämetna 

2häp lham tä ihi n'oniyatyajw'ette David ihi, lhäy'e leniyatfwas, lhäy'e wichi tä 
Jerusalén lheley. Olak, “Lhek ch'ahuyaye Lhawuk lhämet tä yok, 

3Woyaye akalelhthayaj tä is alhoho wet fwayhtej wichi häp iyhäj tä t'uhläk 
ikanejen lhamel. Yej lhaklitwethä wichi tä w'enha lhamejen, lhäy'e iyhäj tä 
chipenhas, lhäy'e tesalis. Yej wo m'akayej lhamel wet yej länhen wichi tä laj 
letesa tä ihi lhipna. 

4“Chik amel lewoye olhämtesna, ihichepeja reyes tä ihi n'oniyatyajw'ette David 
ihi, wet lhamel tiyäjichela awukwena lepelis. Lhamel nekhichela kaletas tä 
n'oka'tshayajchal, wet ihla'pe yel'atas, wet leniyatfwas lhäy'e wichi iwohla 
t'unfwaya. 

5Mat chik katach'ahuyaye olhämtesna, oyok, matche tä nemla is hupna, wasihila. 
Olham tä Awukn'o olhämet täjtso. 

6Tsi tej tä oyen häpeya hup tä isilataj, tet iwoye honhat tä Galaad tä isilataj, lhäy'e 
häp tachenhas tä ihi Líbano tä isis, tha häp tä oyenla ts'anisa wet nemla wichi ihi. 

7Ochenla ame wichi tä n'otäyhyajwos tä tatayhiyeja ahilä laka'tshayajchal, wet 
lhamel yisthenla lech'utey tä isis wet iskonla'pe itäj. 

8“Wet wichi tä tälhe iyhäj honhatil nekhila lhipche hupuyna, elhpej 
tay'ätshanhiyela elh wet yohlak, ¿Chiwoye Judá lheley? ¿Atsi m'ak tä tamenej tä 
lewuk dios itiyej lewit'äyhyaj lhamel laka hupuy tä wujna? 

9Wet nichulhihola tä yok, M'ak tä tamenej häp tä lhamel ileche lewuk lhämtes 
wet n'okwiyej dios lhayis iyhäj wet yen lewuhuya.” 

Lhawuk lhämet tä yämeje rey Salum tä lhey elh Joacaz 

10-11Yej t'äyenay rey Josías tä ileyej honhat. Yej tafwlhi'pe lep'itsek. Mat is chik 
let'äyenay häp lhäs Salum, ämay äytaji afwyhayaj, tsi häp tä yik tä õ'häne honhat 
tä kalew'eta, wet nemla tapil, nemla yachajo tä hiw'en laka honhat. Häp täja 
Lhawuk lhämet tä yämeje lham Salum, Josías lhäs tä Judá laka rey tä icheyäjohte 
lajcha leniyatyajw'et, wet äp yikch'oye honhatna. Lhawuk yok: –Nemla tapil. 

12Tajlhama tä lep'itsek ihihla honhatte õ'chäje, wet nemla yachajo chik hiw'en 
honhatna. 

Lhawuk lhämet tä yämeje rey Joaquim 

13“¡Awit'äy ihihila! Tsi tä lhenlhi awukwe tä aniyatyajw'et wet letonitphä, wet 
let'isej t'at m'ak tä ni'isa tä lewoye tä lechumyenwethä iyhäj wet letisichet'a'pe 
lechumet. 

14Lhok, Oyenlhi lhamho owukwe tä wuj, oyäm atojphä. Oyäm tsajo lech'ol lhäy'e 
ventanas, wet op'oyejpe lhipey häp pino, wet oy'ilenpe m'ak tä ichät. 

15-16Lhok, Oniyat t'at. Owatlä wuj pino häpkhilek matche tä isilataj owukwe. Tha 
häp tä ajcha häpehte hin'o tä letamsek ihi, hiw'enpej m'ak tä naya. Iwoyepej 
lakalelhthayaj tä is wet tach'ote wichi tä p'elitses, häp tä tamenej tä is alhoho 
len'äyij. Täjtso häp tä hin'älit tä nitäfwel n'oyej. Olham tä Lewukn'o olhämet 
täjtso. 

17Mat am, ts'ilak t'at tä lhen atichunhayaja m'ak tä lekalhihlä achumtes tä ni'isa. 
Lelhaklitwethä wichi wet lelänhen lhamel tä laj letesa.” 

18Häp tä tamenej tä Lhawuk yämeje Joaquim, Josías lhäs tä rey tä ihi Judá, wet 
yok: “Ihichet'ala elh chik ihowatshan häp Joaquim chik ileyej honhat, wet yok, 
¡Yaelh! ¡Ika niyat! 

19Tehlat iwoye asno tä õtjänlä, õ'tonhichela honhat, õ'hänla Jerusalén lhip tä 
alhoye. 

Lhawuk lhämet tä ichene Jerusalén 

20“Jerusalén lheley, lhek ho'pe tachenhas tä Líbano wet fwitsenej achoslis tä 
let'änhen. Änejwethä afwyhayaj tä lheyayhi Basán lhäy'e tä lheyaype tachenhas 
tä Abarim. Tsi nilhokej wichi tä ihiche honhatil tä lhen hach'otfwasa tatäy t'at. 

21Häp ifwalaste is alhoho han'äyij, olham otahuy amejen mat tek letach'ahu 
n'oye. Tälhe tä pajchey tä tettso akeyis, lewohiyet'a olhämtes. 

22Leyalh yafwuthichetshila aka niyatey, wet häp wichi tä lhen hach'otfwasa 
õyenla kwenkaya wet õ'hänhiyela honhat tä kalew'eta. Wet amel han'äfwlhi 
ihihila, wet õ'ayenla w'et m'ayhaya, tsi akeyis tä lewoyaye häp tä tamen amejen. 

23Amel tä lheyaychufwi aniyatyajw'et tä isilataj tä õhp'oyejpe lhipey häp pino tä 
tälhe Líbano, wuj tä lewohla ateläythayaja, äytajichela m'ak tä i'amej, atehlat 
iwoye atsinha tä eyte iwohi lhäsa.” 

Lhawuk lhämet tä yäme Jeconías tä lhey elh Joaquín 

24Lhawuk lhämet tä ifwenho Jeconías, Joaquim lhäs tä rey tä ihi Judá. Yok: –
Olham tä ohäpe Awuk tä n'ilataj, matche olhämet tä oyok, “Tej tä am amälhyej 
iwoye ofwujhi tä ihi otkwey tä ofwomkat, oailanhihila tä iche ofwuj 

25wet oayachajiyela atayhfwas tä lefwetaj lenowaye, tä häpe Nabucodonosor tä 
Babilonia kaniyat lhäy'e laka wichi tä lhamel t'uhläk ailän. 

26Oyokwesila ame honhatte kachätahihchä, lhäy'e ako, häpkhilek amel lhewhi 
chik leleyejen honhat. 

27Wet tej tä wuj tä lehuminche chik letapile aka honhatna, mat tek letapinhiyela.” 

28Jeconías tet iwoye n'olhäkwe tä nem is, wasi wet wichi nemhit iwatlä. Häp tä 
tamenej tä õyokwesila, õ'thathiyela honhat elh, lhäy'e leles. 

29¡Honhat, honhat, honhat, ch'ahuye Lhawuk lhämtes! 

30Lhawuk yok, “Lesayen lhey hin'ona, tihi lehi tä mälhyej elh tä laj lelesa wet 
ni'isayej alhoho m'ak tä iyej. Tsi ihichet'ala elh chik tälhejlä chik tiyäjo lechäti 
David leniyatyajw'et häpkhilek niyatej Judá.” 

Jer 23 

Niyat tä is tälhiyela wichi tä letes David p'ante 

1Lhawuk lhämet yok: –¡Lewit'äy ihihila häp oka wichi kaniyatey! Lhamel tet 
iwoye tson'ataswos tä iwahinchetshi leläy chik tatäylhi wet ifwtsat'atpe honhat. 

2Wet häp tä Lhawuk tä Israel laka Dios ifwenho lhamel tä yok: –Amel tä 
lelhahat'atpe honhat oläy tson'atas, wet lhäy'e tä lhämthen wet kat'uyaye. Wet 
häp tä oyok, Tä amel katetshana lhamel, olham otetshanhila otasnhayaj chik oti 
amejen, tsi häp tä isit'a m'ak tä lewoyaye. Olham tä Awukn'o olhämet täjtso. 

3Wet olhamla t'at chik otonchephä iyhäjfwas tä imälhhi tä ihiche honhateste 
oyokwese, wet onachajihola honhat tä lew'et häpkhilek iwo lelesa, pajla'tha 
wujpey. 

4Wet äp oyenla laka niyateya häp hin'ol tä isen, tehlat iwoye tson'ataswos tä isen, 
häpkhilek t'uyehen lhamel. Wet nemla iche m'ak chik nowaye, lhäy'e tä nemla 
tatäy elh. Olham tä Awukn'o olhämet täjtso. 

5Lhawuk yok, “Tetshan, nämla ifwala tä otälhthiyela David leles tä lepes lheley 
häp niyat tä lechowej ihi. Tehlat iwoye hal'ä tä w'atshan lhacha, wet iwohiyela 
lakalelhthayaj tä is alhoho tä ihi honhat. 

6Chik ihi leniyatyaj, wet Judá lheley tefwayhiyeja m'ak tä ni'isa wet Israel lhayis 
letamsekis ihihila. Wet õ'wohla lheya niyattso tä õyok, Lhawuk tä n'a'isyen. 

7“Wet nämla lewhäy chik wichi yachajiholak yenn'o Lewuka. Wet lhamel nemla 
yok, Lhawuk tä itonphä p'ante Israel lhayis tä itälhtho honhat tä Egipto. 

8Mat nech'e yohlak, Lhawuk tä itonphähte Israel lhayis tä itälhtho honhat tä 
tumej tafwojyhiye lhäy'e tä itälhthomche nilhokej honhatil tä lham pajche 
yokwese lhamel. Wet nech'e lhamel ihihila t'at laka honhat.” 

Jeremías yen letichunhayaja profetas tä kamatachehen 

9Olät lhame tä otichunhayaj ilänn'o, wet nilhokej olhiley tä tachettichehen. Otet 
iwoye elh tä w'oknajej hat'es, häp Lhawuk tä tamen n'oyej, lhäy'e häp lhämtes tä 
t'amajchetes. 

10Profetas nilhokpe honhat tä itäkwyen lakeyis tä iwoye. Lhamel yenlhipej m'ak 
tä ni'isa, wet yenlhi lhamhohen lakhajyhayaj tä iwit'äynej elh. Häp tä tamenej tä 
Lhawuk yäm äytaji lhämet tä itiyej honhat, wet tamchäy wet hup tä i'pe honhat 
y'o. 

Lhawuk lhämet tä itiyej profetas tä ni'isahen 
11Lhawuk yok: “Profetas lhäy'e sacerdotes iwoye m'ak tä ni'isa. Tej tä häpe olham 
Owukwe, mat lhamel itichufwi m'ak tä ni'isa tä iwoye. 

12Tä mälhyejtso, len'äyij nemla is alhoho, honatsi tä ihichela, wet lhamel 
taphuthihihena pajla'tha nichätche katsi. Tsi nämla lewhäy tä otasnhihena lhamel 
wet ochätyenla'pe lewit'äyhyaj. Olham tä Lewukn'o olhämet täjtso. 

13“Olham ow'ente häp profetas tä ihi Samaria, lhamel yenlhi m'ayhay tä 
iwäkwyhayenn'o. Tä lhamel iwo lhämeta, fwetaj dios tä kamatache tä lhey Ba'al 
tä lhämetej, wet häp tä iwetahathen oka wichi Israel. 

14Wet ow'en profetas tä ihi Jerusalén, lhamel yenlhi m'ayhay tä lhäy'e lhip tä 
kok'aye, iwoyej lhamehen lakain'oyaj lhäy'e lhämtes tä kamatachehen. Inityenej 
wichi m'akpej tä ni'isa tä iwoye, häpkhilek nileyayej. Lhamel tä ihi häp hupuyna 
w'awulhi t'at Sodoma lhäy'e Gomorra. 

15Wet häp tä olham tä ohäpe Lewuk tä laj letumfwaya, owoye olhämet tä 
otayhatlä profetas. Ow'enhihola lhamel m'ak tä tapay häpkhilek tuj, wet 
op'ajthiyeja inät tä iyäyej tä n'ot'ilek ihi. Tsi lhamel profetas tä ihi Jerusalén 
tamenej tä m'ak tä ni'isa nilhokpe honhat.” 

16Lhawuk tä laj letumfwaya tahuyej wichi tä Judá lheley wet yok: “Yeja 
tach'ahuyaye profetas lhämtes tä iwoye tä kamatachehen tä lhamel t'at tä 
lhämtes, tek olhämet. 

17Lhamel yämepej wichi tä ikachu n'oye wet yok, Aisichelat alhoho. Wet äp 
ifwenho iyhäj tä lechowhal t'unhen lhäy'e tä iwoye m'ak tä lhamel letichunhayaj, 
wet yok, Niwohit m'ak chik ihla amejen. 

18“Mat olham oyok, Häp profetastso ihichet'a tefwaji chik iho n'oye häpkhilek 
iläte olhämtes wet tach'ahuye. 

19Lhek tetshan, owäk tet iwoye pelhay tä yafwuteji tä nichätpe wichi tä ni'isahen. 

20Olehichet'ala owäk, pajla'tha wak'alh m'ak tä oyenlhi. Nämla lewhäy tä amel 
lhenla atichunhayaja m'ayhayna, wet nech'e letäfwnhichela. 

21Olham tek ochenhay profetastso, wohit'a m'ak chik ofwenho lhamel. Lhamel 
t'at tä yikhen wet iwo lhämeta. 

22Chik lhamel ihohin'e n'oye wet iläthiyen'e olhämtes, wet häp tä ifwenhihon'e 
oka wichi, wet ilehathichen'e len'äyij tä ni'isache lhäy'e häp lakeyis tä iwoye.” 

23Lhawuk äp yok: “Olham ohäpe Dios tä ihi nilhokej lhipey, chik atofwe wok 
ni'atofweya. 

24Ihichet'a elh tä weskat n'ohlä häpkhilek n'am w'en. Pule lhäy'e honhat oihi t'at. 
Olham t'at tä olhämet täjtso. 

25“Oläte t'at m'ayhay tä kamatachehen tä profetastso iwoye tä iwo olheya. 
Lhamel yopejkwe, ¡Ofwilhek ihi! 

26¿Chihlatek ileche lhämtes tä kamatachehen tä lhamel t'at tä lhämtes? 

27Tä lhamel ifwel lhamhomche lefwilhey, wet t'uhläk wichi hip'ethat n'ohlä, tet 
iwoye lechätilis tä hip'ethat n'ohlä wet ihänlhi Ba'al. 

28Chik iche profeta tä lefwilhek ihi, is chik yok, Ofwilhek t'at. Mat chik olham 
olhämetej, is chik yen at silätyaja. Olham olhämtes tet iwoye trigo, laha ihi, mat 
lhamel lefwilhey tet iwoye hup, lajit lahaya. 

29Olhämtes tet iwoye itäj, wet äp tet iwoye n'okäjnhat tä iwo lhipeya tunte. 
Olham Dios tä owoyetso. 

30“Häp tä tamenej tä ottayhlä profetas tä isoyejpej olhämtes tä iyej iyhäj. 

31Te ottayhlä profetas tä ifwenhopej wichi häp lhamel lhämtes tä fwetaj 
olhämtes. 

32Ottayhlä profetas tä yen silätyaja lefwilhey tä kamatachehen. Lhämtes länhay 
t'at, tajlhama tä t'uhläk iwetahathen oka wichi. Olhamhit'a tä ochenhay, wet n'am 
nen lewosayej olhämtes, wet häp tä wichi isiyejt'a lhamel. Olham tä wichi 
Lewukn'o tä owoyetso. 

33“Jeremías, etp'i iche profeta wok sacerdote, wok hin'o chik häpe, chik 
tay'ätshan ame tä yok, ¿Hä iche Lhawuk lhämet tä t'unche tä iwoyej n'oyehen? 
Wet is chik lechulho tä lhok, Amel tä at'unhen wet achoyhthen, häp tä Lhawuk 
tach'anlhahla amehen chik lechätchehchä. 

34Wet chik profeta wok sacerdote, wok hin'o chik häpe, yok, T'unche Lhawuk 
lhämet, olham otasnhila häp lham lhäy'e lew'et lheley. 

35Mat is chik elh tay'ätshane elh wet yok, ¿Chiwoye Lhawuk lhämet? ¿Atsi m'ak tä 
nichulhej amho? 

36“Yej amel lhachajolak lewo ämeta tä lhok, T'unche Lhawuk lhämet. Tsi chik 
lewoyetso, wet ämtes tehlat iwoye m'ak tä t'un wet äp choyhat. Olham ohäpe aka 
Dios tä n'ilataj tä laj letumfwaya, mat amel letsayhthen olhämtes. 

37“Jeremías, ätshane profetas, olak, ¿Chiwoye Lhawuk lhämet? ¿Atsi m'ak tä 
nichulhej amhohen? 

38Wet chik lhamel yok, T'unche Lhawuk lhämet, is chik lechulhihola lhamel tä 
lhok, Tä amel lewoye n'olhämet tä õn'äyej amhohen chik lewoye, 

39Lhawuk ineyhthiphäla amel, aitech'aynhiyeja m'ak tä t'un wet aithathichela 
kanhi, lhäy'e hupuy tä Jerusalén tä hiw'enhomchehte achätilis lhäy'e tä äp hiw'en 
amhohen. 

40Lhawuk ay'ayhthichelahchä wet nittäya tä han'äfwlhi ihihila, wet nipajiyahit 
chik õhp'ethatlä awit'äyhyaj.” 

Jer 24 

Lhawuk ipäyne Jeremías lew'enek tä häpe lehis tä higos ihiche 

1Nabucodonosor, häp Babilonia laka rey, itsoklhihte häp Jeconías, Joaquim lhäs tä 
Judá laka rey tä ihi Jerusalén, wet yen kweneka, ihäne honhat tä kalew'eta tä 
häpe t'at Babilonia. Wet itan'istej Jeconías leniyatfwas, lhäy'e hin'ol tä ihanej tä 
yenlhi m'ayhay, lhay'e chinajwos, wet ilhokontshi tä ihäne Babilonia. Wet nech'e 
äp Lhawuk iwo ow'eneka, ipäyen n'oye täkwfwas lehis tuskalis tä õyenlhi tä 
higos ihiche, wet õ'tihi tä Lewukwe tatache. 

2Wet elh lehi iche iyhäj tä ichun tä y'ohen tä isis, wet elh lehi tek isis higos wet 
nemhit õtuj. 

3Wet Lhawuk tay'ätshan n'oye wet yok: –Jeremías, ¿atsi m'ak tä lew'en? Wet 
olham onchulho tä oyok: –Ow'en häp higos. Iyhäj tä isis matche tä isis, wet iyhäj 
tä ni'isa matche tä ni'isa wet tek t'uhawetej chik õtuj. 

4Wet Lhawuk äp yäm n'oye tä yok: 

5–Olham t'at tä Awukn'o tä ohäpe Israel laka Dios oyok, “Häp wichi tä Judá lheley 
tä ochench'oye laka honhatna wet ohäne Babilonio lhayis kahonhat, häp tä 
otech'aynej higos tä isis. Op'altsenhihena lhamel 

6wet ot'uhiyehena, wet onachajihola honhatna. Oyämla kalelhäj lew'et, nemla 
otonchephä tä tälho laka honhat. Okhajyenhihena lhamel, nemla oyachajo chik 
otäyhthen. 

7Ow'enhihola lhamel lehanyaj yämthilek nech'e nitäfwel n'oyej tä ohäpe Lewuk. 
Nech'e oyenla oka wichiya wet yenlan'o häpeya laka Dios, tsi imälhthilawek 
lehusey tä tapil n'oye. 



1345 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

8“Matla Sedequías tä Judá laka rey, lhäy'e leniyatfwas, lhäy'e Jerusalén lheley tä 
imälhhi honhatna wok iyhäj tä imälhhi häp Egipto, otech'aynhiyeja higos tä ni'isa 
wet äp nemhit n'olhäk. 

9Lhamel häpkhila m'ak tä lhäy'e lhip tä tanhoch'ay, wet nilhokhiyeja häp wichi tä 
i'pe honhat ikokyenhiyela lhamel. Wet lhip at chik häpe chik oyokwese lhamel, 
wet wichi iläklawethä wet yenla w'et m'ayhaya. Wet elh at chik häpe chik t'uhläk 
elh lewit'äyhyaj ihi, yohlak, Is chik atet iwoye Judá lheley lhäy'e laka rey 
Sedequías tä matche tä lewit'äyhyaj ihiche. 

10Wet äp ochenhiyela n'oka'tshayaj lhamel, op'ajthiyeja nehläs lhäy'e äytes, 
pajla'tha nofwej lhamel tä ihi honhatte ow'enhomche lechätilis lhäy'e tä äp 
ow'enhomche lhamel.” 

Jer 25 

Dios laka wichi letayhfwas nämla tä tälh tafwojyhiye wet ihänhiyela honhat tä 
kalew'eta pajla'tha setenta nekchämis 

1Tä nichäte cuatro nekchämis tä rey Joaquim tä Josías lhäs häpe niyat tä ihi Judá, 
Lhawuk tahuyej Jeremías tä isukunej lham lhämet tä ichene nilhokej wichi tä ihi 
Judá. Täjtso häpehte nekchäm tä ichun tä rey Nabucodonosor ihi leniyatyaj tä ihi 
Babilonia. 

2Wet profeta Jeremías iwo silätayej Judá lheley lhäy'e wichi tä lew'et Jerusalén 
häp Lhawuk lhämet tä yok: 

3–Veintitrés nekchämis tä Lhawuk yämpej n'oye, talhe nekchäm trece tä rey 
Josías tä Amón lhäs niyatej Judá pajtha nämena. Wet olham ofwelpej amhohen 
häp Lhawuk lhämtes, mat amel letach'ahuhiyet'a. 

4Tej tä lham ichenpej amehen lakawos profetas, mat tek letach'ahuyaye lhamel, 
lewohit'a lahaya. 

5Lhamel yopejkwe, “Leyache akeyis lhäy'e m'ak tä ni'isa tä lewoyaye, häpkhilek 
lajit lepesa tä lhewhi honhatna tä Lhawuk hiw'enho p'ante achätilis lhäy'e tä yen 
haw'eta pajla'tha tiyäj'attsiy. 

6Yej n'okwiyej dios lhayis iyhäj wet yej lhen awuhuya lhamel. Yej wäkwyhayen 
Awuk Dios tä len'okwiyej dios lhayis tä akwey lhenhay, häpkhilek lham nitiya 
amejen awit'äyhyaj.” 

7“Mat amel letach'ahuhiyet'a Awuk lhämtestso. Lewäkwyhayen häp lham tä 
len'okwiyej dios lhayis tä akwey lhenhay, wet häp tä amel t'at tä alewit'äynhen. 

8Tä mälhyejtso, Lhawuk tä laj letumfwaya yok, Tä amel katach'ahuyaye olhämtes, 

9ot'änhiyela nilhokej wichi tä ihiche honhatil tä tumej tafwojyhiye, wet äp 
ot'änhiyela häp Nabucodonosor, rey tä ihi Babilonia tä oyen okawoya, häpkhilek 
lhamel nämhen wet iwo laka'tshayajayej honhatna, lhäy'e wichi tä ihi, lhäy'e 

nilhokej wichi iyhäj tä laka honhatil iwhäye honhatna. Otäyhthila lhamel, oyämlat 
nofwej. Häpkhila m'ak tä tanhoch'ay wet õyenla n'oläkwika. 

10Wet owohla lepesa lakäjyajay lhäy'e tä itenhen letenkay, wet nemla õ'läte 
lhamel tä tawhayeyhen lepak tä iwo lakäjyaja. Nemla iche fwelhey lepakas, wet 
n'ochäkw nemla n'äle. 

11Wet nilhok honhatna tä wasihichela, wet wichi tä oyämetso oyenlat lewuka rey 
tä ihi Babilonia pajla'tha setenta nekchämis. 

12“Wet chik tajyäme lewhäytso, otasnhila'pe m'ak tä ni'isa tä Babilonia laka rey 
lhäy'e laka wichi iwoye. Wet owasthihila laka honhat wet tats'anihila'pe pajla'tha 
tiyäj'attsiy. Olham tä ohäpe Dios tä matche olhämet täjtso. 

13Othatlatpe lewit'äyhyaj honhattso, häp tä omatitche nilhokej olhämtes tä ihi 
lehina tä Jeremías yen lhämeta tä itiyej wichi tä i'pe honhat. 

14Tsi häp tä wichi tä ihiche honhatil, lhäy'e reyes tä lakhajyhayaj ihi, lhamel 
lhayenla Babilonio lhayis lewuhuya, häpkhilek olham owo lahayayej m'ak tä 
ni'isa tä iwoye.” 

Lhawuk letasnhayaj tä itiyej wichi tä ihiche honhatil 

15Lhawuk tä Israel laka Dios yäm n'oye tä yok: –Chuma n'olhäthina tä hat'es tä 
häpe owäk tapoyej, wet yäynejen nilhokej häp wichi tä ihiche honhatil tä ochen 
ame. 

16Chik lhamel iyäyej, tan'ajiyejawethä, tehlat iwoyek lhaich'isukyenhen, tsi wuj tä 
otiyej lhamel oka'tshayaj. 

17Wet olham otchumlä n'olhäthi tä tälho Lhawuk takwey, wet oyäynejen nilhokej 
häp wichi tä ihiche honhatil tä lham ichen n'oye. 

18Oyäynejen Jerusalén lhäy'e hupuy tä ihi Judá, op'ajtej laka reyes lhäy'e 
leniyatfwas, häpkhilek hat'es tä häpe Lhawuk lewäk itäyhthen lhamel wet nem 
wo m'ak chik imälhhi, tajlhama tä tanhoch'ayphä honhat. Wet elh chik häpe chik 
t'uhläk lewit'äyhyaj iyej elh, yohlak, “Is chik atet iwoye Judá lheley tä matche tä 
lewit'äyhyaj ihi.” 

19Wet äp oyäynej hat'estso häp Egipto laka rey, lhäy'e leniyatfwas, lhäy'e 
lech'otfwas, lhäy'e nilhokej wichi tä ihi laka honhat, 

20wet lhäy'e iyhäj tä w'enhache lhamejen tä iyej. Äp oyäynej reyes tä ihi honhat tä 
lhey Us, lhäy'e reyes tä ihi Filisteo lhayis kahonhates tä Askalón, Gaza, Ekrón, 
lhäy'e Asdod lhip tä imälhhi. 

21Wet äp oyäynej wichi tä ihiche Edom, Moab wet Amón, 

22wet reyes tä ihi Tiro lhäy'e Sidón, wet reyes iyhäj tä laka honhatil iwhäye 
lewomekitaj Mediterráneo. 

23Wet äp oyäynej wichi tä lew'etes Dedán, Tema, wet Buz, lhäy'e wichi tä yähäs 
häp t'asi w'ole, 

24lhäy'e reyes tä ihi Arabia lhäy'e iyhäj tä niyatej wichi tä ichehen ts'anis. 

25Wet äp oyäynej reyes tä ihi Zimri, Elam, lhäy'e Media, 

26wet reyes tä niyatejen honhatil tä atott'ahomche lhäy'e tä atosehen tä tumej 
tafwojyhiye. Wet häp tä tetso, oyäynej nilhok niyatey lhäy'e wichi tä i'pe honhat. 
Tä lepese, häp Babilonia laka rey tä iyähiyeja. 

27Wet nech'e Lhawuk äp yäm n'oye wet yok: –Fwenho lhamel tä olham tä ohäpe 
Israel lhayis Lewuk Dios tä laj letumfwaya one'tek lhamel iyähi n'olhäthi tä owäk 
tapoyej, pajla'tha w'oknhas wet tach'uyejwethä, wet nichätche katsi wet nemhit 
nechephä, tsi häp tä wuj tä otiyej oka'tshayaj lhamel. 

28Wet chik lhamel nit'uyahläk iyäyej n'olhäthi lhele, fwenhola lhamel olhämet tä 
oyok, Iwohiyet'ak kayäyayej. 

29Tsi tä ochunkatej Jerusalén, häp hupuy tä ot'amajchet, tä otiyej lewit'äyhyaj, 
wet häp tä amel tek letefwayhiyeja otasnhayaj. Otasnhila t'at amel, tsi häp tä 
ochene oka'tshayaj nilhokej wichi tä i'pe honhat. Olham tä ohäpe Dios tä laj 
letumfwaya olhämet täjtso. 

Lhawuk iwo hayahlä laka wichi tä akachuhantses 
30“Wet am, Jeremías, fwenhomche lhamel nilhokej olhämtesna, ok, “Lhawuk 
ifwitsenej lechos tä tälhe Lew'et tä T'amajchet tä ipuleye, tet iwoye pelhay tä y'ip 
tä y'ajpe laka honhat. Lhawuk tatayhlä nilhokej wichi tä i'pe honhat, äytajiy 
lepak, tet iwoye hin'o tä t'än tä t'äsiche uvas. 

31Pitsaje pajtha nichät honhat lepese, tsi itiyej letes wichi. Itihiyeja lakalelhthayaj 
nilhokej lhamel tä i'pe honhat, wet ilänla iyhäj tä ni'isahen. Lhawuk lham t'at tä 
lhämet täjtso.” 

32Wet äp Lhawuk tä laj letumfwaya yok: “Iche m'ak tä wuj tä ni'isa tä inuye 
honhatpej tä wichi ihi, tä mälhyej at iwoye pelhay tä wuj tä tälhe honhat lepes.” 

33Häp iyhäj tä Lhawuk ilänhen ifwalatso, lep'itseyhay lhahila'pe honhat, tälhe 
lepes pajla'tha taji lepes elh. Wet ihichet'ala elh chik y'äyen, wet ihichet'ala elh 
chik ihutwek lep'itseyhay chik tajänchehlä. Lhahilatpe honhat, tehlat iwoye 
y'amhuy tä õ'wom. 

34¡Änhen tä letafwchehchä, amel tä ahäpehen wichi laka niyatey lhäy'e tä Lhawuk 
y'uhyene laka wichi! Ch'olalhi'pe honhat, tsi häp tä näm t'at lewhäy häp 
n'olänyaj, wet amel õ'ailänhihena, õ'aitech'aynhiyejat tson'atas tä yätajen tä 
õ'länhen. 

35Wichi laka niyatey tek isakanhiyejak yikhen. Lhamel tä Lhawuk y'uhyene laka 
wichi ihanhiyejt'alak lhaiwoyneja chik lhayämthen. 

36-37Lhamel t'änhen tä tafwchehchä, tsi häp Lhawuk lewäk itiyej laka honhat wet 
iwasthiche lhipey tä ischephä. 

38Lhawuk yikch'oye lew'et, tet iwoye t'owalhaj tä yikch'oye lhokwe, wet honhat 
nemhit is. Tsi häp tä äytaji Lhawuk lewäk, wet ichene laka'tshayaj wichi. 

Jer 26 

Jeremías iwo lhämeta tä ihi Lhawuk Lewukwe 

1Tä iwo tesa leniyatyaj rey Joaquim, Josías lhäs, tä ihi Judá, Lhawuk tahuyej 
Jeremías 

2wet yok: –Kasthi Owukwe ka'alho, ahuyej wichi tä tälhe lew'etes tä ihi Judá tä 
iwo len'okhayaja tä ihi Owukwe. Fwenho lhamel nilhokej m'ak tä one'tek 
lefwenho, yej mälhetchä olhämet chik häpe. 

3Ch'athiyejat lhamel tach'ahu ame p'iya wet ileche lakeyis tä ni'isa tä iwoye. Chik 
lhamel iwoye olhämet, wet olehichela tä ofwetaj otasnhila'pe lhamel häp 
lakeyistso. 

4Fwenho lhamel tä olham tä Lewukn'o olhämet yok, “Is chik amel letach'ahuye 
Lhawuk wet lewoyaye lhämtes tä ne'tek lewoyaye. 

5Is chik lewo haya lhämtes tä lakawos profetas tä lechenhay ifwelpej amhohen. 
Mat chik letujlhache tä katach'ahuyaye lhamel, 

6Lhawuk itihiyeja lewit'äyhyaj Lewukwena, itech'aynhiyeja lewukwe tä ihi Silo tä 
iwit'äyen p'ante. Wet wichi chik häpe chik i'pe honhat, chik t'uhläk lewit'äyhyaj 
iyej iyhäj laka honhat, wet häp tä lhamel yohlak, Is chik amel aka honhat 
lewit'äyhyaj ihi, tet iwoye Jerusalén lewit'äyhyaj.” 

Õ'nithiyek õ'län Jeremías 

7Wet sacerdotes lhäy'e profetas, lhäy'e nilhokej wichi, lhamel iläte Lhawuk 
lhämtesna tä Jeremías yäme tä ihi Lhawuk Lewukwe. 

8Wet tä Jeremías ileyej tä yämlhi, wet lhamel itsoklhi wet yok: –¡Athana õ'ailänla! 

9¿Chipte tä lhok, “Lhawuk yok, Owukwena mälhhiyejat iwoye Silo lewit'äyhyajte 
owoyeje, wet äp hupuyna wasihila wet nemla wichi ihi”? Wet nech'e nilhok wichi 
tä ihi Lhawuk Lewukwe ilunejlhi Jeremías. 

10Wet niyatey, tä lhamel ilätche m'ak wit'äyhyaj, wet lhamel tälhchufwi rey 
lewukwe wet tiyäje Lhawuk Lewukwe. Tä nichäte, wet tatachephä tä ihi lepe tä 
nech'ayek. 

11Wet nech'e sacerdotes lhäy'e profetas tahuyej niyatey lhäy'e nilhokej wichi wet 
yok: –Is chik õ'län hin'ona, tsi lhämtes tatayhlä lhaw'etna. Wet amel t'at tä 
lelätaye. 

12Jeremías nech'e äp tahuyej niyatey lhäy'e wichi wet yok: –Lhawuk t'at tä 
ichenn'o tä ottayejlä Lewukwe lhäy'e hupuyna nilhokej häp lhämtesne amel 
leläte. 

13Athana äm is alhoho akeyis lhäy'e achumyajay wet woyaye Lhawuk Dios 
lhamtes, häpkhilek ileyej tä fwetaj iti amejen awit'äyhyaj tä pajche ifwel 
amhohen. 

14Tä oihi amel akweyey, woyayej n'oye m'ak tä lehuminche. 

15Mat chik lefwetaj is t'at tä lelänn'o, wet häp tä amel lhäy'e iyhäj tä ihi hupuyna 
ates ihihila tä lelän elh tä laj letesa. Tsi matche tä Lhawuk tä lechenekn'o tä owo 
siläta amejen nilhokej tähestso. 

16Tä mälhyejtso, niyatey lhäy'e wichi yäme sacerdotes lhäy'e häp profetas wet 
yok: –Tek t'uhawetej chik õ'län hin'ona, tsi häp tä ifwel n'amhohen Lhawuk Dios 
lhämet. 

17Iche hin'ol tä thänhäy tä iyej, wet iyhäj lhamel nechephä, yäme häp wichi tä 
lhaihutwek, wet yok: 

18–Häp lewhäy p'ante Ezequías tä rey tä ihi Judá, wet Miqueas tä lew'et Moreset 
ifwenho wichi häp Lhawuk lhämet tä yok, “Lhawuk tä laj letumfwaya yok, 
Jerusalén wasihila, õ'känchihla hupuy tä ihi, wet häpkhila honhat tä õ'saji, wet 
tachenaj tä Ow'et ihi häpkhila tayhi.” 

19“Täjp'ante rey Ezequías lhäy'e Judá lheley iläte Miqueas lhämetna, ¿atsi m'ak tä 
lhamel iwoye? ¿Hä ilän p'ante Miqueas? Kha, iwohiyet'a. Mat rey wuj tä itiyej 
lenowayhyaj Lhawuk wet lhaip'altsene, wet Lhawuk ileche tä fwetaj itiyej 
lewit'äyhyaj tä pajche ifwenhomche lhamel. Mat häp n'amel, chik y'alän Jeremías, 
n'amel t'at tä lhawit'äyhyaj.” 

Lhawuk laka profeta Urías lewit'äyhyaj 

20Ichehte Lhawuk laka profeta elh tä lhey Urías tä Semaías lhäs tä lew'et hupuy tä 
lhey Kiriat-jearim. Wet häp tä yen lhämeta Lhawuk lhämet tä itiyej honhatna 
lhäy'e hupuyna tä Jerusalén, tet iwoye tä Jeremías itiyej. 

21Wet rey Joaquim, lhäy'e leniyatfwas, lhäy'e lech'otfwas, tä lhamel iläte Urías 
lhämtes, wet rey t'uhläk õ'län. Wet tä Urías ilätch'oye, wet noway wet yik, 
ilethanho Egipto. 

22Wet rey Joaquim ichene Egipto hin'o tä lhey Elnatán tä Acbor lhäs, lhäy'e iyhäj 
hin'ol. 

23Wet lhamelna ichäj Urías tä itälhte Egipto, wet lhamel yachaje rey Joaquim. Wet 
rey ne'tek õ'länej n'ofwajnhat, lhäy'e tä äp õ'thate lep'itsek häp chowej tä wichi 
lep'itseyhayw'et. 

24Mat hin'o tä lhey Ahicam tä Safán lhäs, häp tä yämlhi'pe Jeremías häpkhilek 
õknachajaye wichi tä t'uhläk ilän. 

Jer 27 

Jeremías iti letape n'olhukw'et 

1Tä nichäte cuatro nekchämis tä Sedequías, Josías lhäs, niyatej Judá, Lhawuk 
tahuyej Jeremías 

2wet yok: –Enlhi hal'ä tä n'olhukw'et lhäy'e tsänt'ähes tä t'akay, wet tila atape. 

3Chik wak'alh, wet fwenhola olhämet reyes kachenhay, lhamel tä ihoye Jerusalén 
tä tälhe honhates tä Edom, Moab, Amón, Tiro, lhäy'e Sidón, tä t'isiyakaye rey 
Sedequías. 

4Häp täja olhämet tä one'tek lhamel iwo silätaye lewuhuytso chik lhamel yok, 
“Dios tä laj letumfwaya häp tä Israel Lewuk. 

5Wet lham lakhajyhayaj ihi tä yenlhi honhat wet lhäy'e wichi lhäy'e itshätäy tä 
i'petso. Wet yok, Ow'enho t'at elh chik ow'enho. 

6Wet häp tä oyachaje t'at nilhokej aka honhatil okawo Nabucodonosor, häp rey tä 
ihi Babilonia, wet hap'akej itshätäy tä fwitses tä oyen lewoya. 

7Nilhokej wichi yenla lewuka häp lham, wet äp lhäs, wet äp lecheyäs, pajla'tha 
nichäte lewhäy tä nofw leniyatyaj. Tsi häp tä wujpey wichi lhäy'e laka niyatey 
lakhajyhayaj ihihila häpkhilek ikalhi laka wichi wet isoyej laka honhat. 

8“Mat chik kamaj nichätaye ifwalastso, wet olham otasnhila wichi wok niyat chik 
häpe chik nitiya letape n'olhukw'et, wok oyok, elh chik nena lewuka häp 
Nabucodonosor, Babilonia laka rey. Ochenhiyela lhamel n'oka'tshayaj, 
op'ajthiyeja nehläs lhäy'e äytes, pajla'tha lhamel ichufwi lham lakhajyhayaj. 
Olham tä ohäpe Dios tä matche tä owoyetso. 

9Tä mälhyejtso, yej tach'ahuye aka profetas tä kamatachehen lhäy'e wichi tä 
fwetaj ihanej m'ak tä ihichela. Yej wo lahaya hiyawul, han'ältshantses, lhäy'e 
lhamel tä fwetaj nitäfwelej m'ak tä häpe n'ofwilhey. Nilhokej häp lhamel tä ifwel 
amhohen tä yok, Awukhit'ala Babilonia laka rey. 

10¡Mathichehent'a lhamel lhämtestso, wet tamenej tä õ'tonhichephäla amel tä 
letälho aka honhat, õyokwesichephäla amel häpkhilek let'inhen! 

11Matla wichi tä lhayachaje Babilonia laka rey wet yen lewuka, otch'anlhahiyela 
chik lhamel ihi t'at laka honhat wet yenlhi lakäsw'etes. Olham tä ohäpe Dios tä 
matche tä owoyetso.” 

12Olham Jeremías äpte ofwenho nilhokej tähestso häp Sedequías, Judá laka rey. 
Wet oyok: –A'achajaye Babilonia laka rey wet enay awuhuya häp lham lhäy'e laka 
wichi, häpkhilek kat'ilahen. 

13Isit'ak n'oka'tshayaj lhäy'e nehläs lhäy'e äytes ailänhen, lhäy'e aka wichi. Tsi 
Lhawuk yok, “Häp täjtso lewit'äyhyaj wichi chik lhaknachajaye Babilonia laka 
rey.” 

14Yej tach'ahuye profetas tä ifwel amhohen tä yok, “Awukhit'ala Babilonia laka 
rey.” Tsi lhämtestso mathichehent'a. 

15Lhawuk lhämet yok, “Olhamhit'ak ochenhay. Lhamel fwetaj yen lhämeta 
olhämtes, mat mathichehent'a. Wet häp tä olham oyokwesichephäla amel 
häpkhilek let'inhen, letan'isiyeja profeta lhayistso tä ifwel amhohen m'ak tä 
kamatache.” 

16Te ofwenho sacerdotes lhäy'e nilhokej wichi häp Lhawuk lhämet tä yok: –Yej 
tach'ahuye profetas tä yäme tä õ'nachajiyela'thahya Lhawuk Lewukwe häp 
m'ayhay tä laha ihi tä õ'hänehte Babilonia. Tsi lhämtestso mathichehent'a. 

17Yej tach'ahuye lhamel. A'achajaye Babilonia laka rey häpkhilek kat'ilahen. Tsi 
isit'ak lewit'äyhyaj ihi hupuyna häpkhilek niwasahi. 

18Chik häpe profetas wet äp matchehen wet Lhawuk lhämet iyej, is chik t'alhe 
lham tä laj letumfwaya häpkhilek õknichäjaye Babilonia m'ayhay tä laha ihi tä 
kamaj ihi Lhawuk Lew'et, lhäy'e iyhäj tä ihi Judá laka rey lewukwe, lhäy'e iyhäj tä 
ihi Jerusalén lhipey iyhäj. 

19-21“Täjte rey Nabucodonosor itonphä tä tälho Jerusalén häp Jeconías, Joaquim 
lhäs tä Judá laka rey, wet ihäne Babilonia, lhäy'e iyhäj hin'ol tä len'ohyajay ihiche 
tä ihi Judá lhäy'e Jerusalén, iche m'ayhay tä isis tä imälhetchä. Tsi häp tä nichäja 
häp ch'utey, inäthi tä wuj, lhäy'e inäthis tä niwusa lew'etes, lhäy'e iyhäj m'ayhay. 
Hin'äychufwi Lhawuk Lewukwe, wet äp hin'äychufwi Judá laka rey lewukwe 
iyhäj, wet äp hin'äyhi Jerusalén lhip elhpej iyhäj m'ayhay. Wet nech'e Lhawuk 
yen lhämeta m'ayhaytso, yok, 

22Õ'chäjiyela häp Babilonia wet ihihila pajla'tha olham yachajo tä otetshan 
lhamel, wet nech'ehilak õ'nachaj alhoho. Olham tä Awukn'o olhämet täjtso.” 

Jer 28 

Jeremías tatayhlä profeta Hananías 

1Tä kamaj häp nekchämtso tä häpe nekchäm tä cuatro tä Sedequías häpe rey tä 
ihi Judá, wet iwel'a tä cinco, häp profeta Hananías tä lajcha Azur tä lew'et Gabaón, 
tahuyej Jeremías tä ihi Lhawuk Lewukwe, ihi tä sacerdotes lhäy'e nilhok wichi 
tatache, wet yok: 

2–Lhawuk tä laj letumfwaya, häp Israel laka Dios, yok, “Osohiyeja lakhajyhayaj tä 
iyej Babilonia laka rey. Tehlat iwoyek õ'wasthi n'olhukw'et tä õ'ti'pe weyis lew'o. 

3Chik kamaj nichätaye täkwfwas nekchämis, onachajila alhoho nilhokej m'ayhay 
tä isis tä rey Nabucodonosor itälhthohte Owukwe wet ihäne Babilonia. 

4Äpte onachajila alhoho Jeconías, Joaquim lhäs tä Judá laka rey, lhäy'e nilhokej 
häp Judá lheley tä õ'hänehte Babilonia. ¡Tsi matche tä owasthihila n'olhukw'et tä 
Babilonia laka niyat iti'pe lhamel lew'ol! Olham tä ohäpe Dios tä matche tä 
owoyetso.” 

5Wet profeta Jeremías nichulho profeta Hananías tä lhamel ihi tä sacerdotes 
lhäy'e nilhok wichi tatache tä ihi Lhawuk Lewukwe. 

6Wet yok: –¡Isila chik Lhawuk iwoye täjtso! ¡Isila chik Lhawuk imatitche ämtes tä 
lewoye wet inachaj Lew'ete m'ayhay tä isis! ¡Isila chik itonchephä laka wichi tä 
ihi Babilonia wet inachaj alhoho! 

7Lhek ch'ahu n'oye, am lhäy'e nilhokej wichi. 

8Häp profetas tä ichehen lewhäy tä pajche tä kamaj n'amel kay'ewachehen, 
lhamel itoyench'oye tä ihichela n'oka'tshayaj lhäy'e äytes lhäy'e m'ak wit'äyhyaj 
tä õ'länejen wichi tä i'pe honhat lhäy'e n'oniyatyajay tä wus. 

9Tha häp tä chik iche profeta tä itoyenlä n'otamsek, tajlhama chik Lhawuk 
imatitche lhämtes wet n'änhila t'at tä lham tä ichen. 

10Wet nech'e Hananías isoyej Jeremías lelhukw'et tä i'pe lew'o wet iwasthi. 

11Wet ifwenho wichi tä yok: –Lhawuk lhämet yok, “Häp tä mälhhiyejattso, chik 
kamaj nichätaye täkwfwas nekchämis, osohiyeja n'olhukw'et tä Nabucodonosor, 
rey tä ihi Babilonia, iti'pe wichi lew'ol, wet owasthihila.” Tä Jeremías iläte 
Hananías lhämettso, wet yik, inukwe len'äyij. 

12Tä paj Lhawuk tahuyej Jeremías wet yok: 

13–Mäh hoye Hananías, fwenho, olak, “Lhawuk yok, Am lewasthi naji n'olhukw'et 
tä hal'ä, mat olham owaklhat n'olhukw'et tä chinaj. 

14Tsi häp tä olham tä ohäpe Israel Lewuk Dios tä laj letumfwaya, olhämet yok, 
Häp chinajtso otihla'pe nilhokej wichi lew'ol häpkhilek lhayen rey 
Nabucodonosor lakwenkaya, Babilonia laka niyat. Wet hap'akej itshätäy tä 
fwitses tä oyenla lewoya.” 

15Wet Jeremías yäme häp Hananías wet yok: –¡Hananías, ch'ahu n'oye! Tek 
Lhawuk alechenek. Tä lefwenho wichi m'ak tä kamatache, wet lhamel t'ekhache 
t'at. 

16Wet häp tä Lhawuk yok, “Nekchämna osohla amej honhatna, let'inla, tsi häp tä 
achufwenyaj tä lewoye tamenej wichi tä tatay n'ohlä.” 

17Wet matche, profeta Hananías y'il p'ante tä ihi iwel'a tä siete häp nekchämtso. 

Jer 29 

Jeremías ilesayen lhämet, ichene wichi tä ihi Babilonia 

1Täjte profeta Jeremías ihi Jerusalén, wet ilesayen lhämet, ichene hin'ol tä 
thänhäy tä kamaj imälhehiche tä ihi Babilonia, lhäy'e häp sacerdotes, lhäy'e 
profetas, lhäy'e nilhok häp wichi iyhäj tä rey Nabucodonosor ichäjehte Babilonia 
tä tälho lew'et Jerusalén. 

2Häp rey Jeconías pajche Nabucodonosor isoyejte leniyatyaj tä ihi Jerusalén wet 
ihäne Babilonia, hip'ajtej Jeconías lako tä niyat tsinha, lhäy'e lech'otfwas tä ihi 
leniyatyajw'et, lhäy'e leniyatfwas tä ihi Judá lhäy'e Jerusalén, lhäy'e hin'ol tä 
ihanej tä yenlhi m'ayhay, lhäy'e chinajwos. 

3Wet häp cartana Jeremías ichenchufwi Elasa tä Safán lhäs lhäy'e Gemarías tä 
Hilcías lhäs. Häpehen hin'ol tä Judá laka rey Sedequías nech'e ichene häp rey 
Nabucodonosor tä ihi Babilonia. Wet lhämtes tä ihi carta yok: 

4“Häp täja häp Lhawuk tä laj letumfwaya lhämet, häp m'ak tä Israel laka Dios 
ifwele nilhokej wichihte lham yikhatch'oye Jerusalén wet ichene honhat tä 
kalew'eta tä häpe Babilonia. 

5Yok, Enchelhi awukwey wet eyayhi t'at. Enchelhi alafwey, utcheyhen, tihchä 
hal'äy häpkhilek amel letuj lhay. 

6Whayeyhen wet wo alesa. Chik thänhäy, is chik lhamel äp tewhayeyhen wet 
äp iwo lelesa, häpkhilek awujpey kanhi wet nit'ayahchä amel. 

7Is chik letachumwethä häpkhilek honhat tä lheyayhina is amejen. Alhyenay 
n'oye honhattso tä oyokweste amehen. Chik is m'ak tä iyej, te amel t'at tä 
aisiyeja. 

8“Lhawuk tä laj letumfwaya tä Israel laka Dios yok, Yej wahin amejen tä 
profetas ikan amejen, lhäy'e wichi tä i'amejen tä fwetaj ihanej m'ak tä ihichela. 
Yej wo lahaya chik lhamel ifwel amho lefwilhey. 

9Lhamel fwetaj yen lhämeta olhämtes, mat mathichehent'a lhämtes. 
Olhamhit'ak ochenhay.” 

10“Wet Lhawuk äp yok, Chik tefwaytshi setenta nekchämis tä Babilonia lheley 
lhayen awuhuya, nech'e olham ohohla amehen wet op'altsenla amehen, 
oyämla matche olhämet wet onachajila amehen aka honhatna. 

11Tsi häp tä ohanej t'at m'ak tä owohiyeja amehen, häpe t'at atamsek, 
häpkhit'a m'ak tä ni'isa, häpkhilek aniwhayaj ihi. Olham tä Awukn'o olhämet 
täjtso. 

12Wet nech'e lehohla n'oye wet let'änla och'oye tä lewo alhyaja, wet 
otch'ahuhila amehen. 

13Wet chik imälhewek ahusey tä let'u n'okwe, wet letäfwenhiyeja tä 
oi'amejen. 

14Matche, oihlat amejen wet owohlat elha m'ak tä i'amejen. Otonhichephäla 
amel tä letälhe honhatil lhäy'e wichi tä oyokweste amehen. Wet onachajila 
amehen häp honhatna tä oyikhatte hach'oyehen. Olham tä Awukn'o olhämet 
täjtso. 

15“Amel lhok, Lhawuk tä hiw'en n'ohohen profetas tä itihi Babilonia. 

16Mat lhek tetshan Lhawuk lhämet tä itiyej häp rey tä kamaj ihi hupuyna tä ihi 
n'oniyatyajw'ette David ihi. Wet äp tetshan lhämet tä itiyej nilhokej amel 
aiyhäj tä imälhehchä tä nip'aka amejen tä õ'chente amehen honhat tä 
lheyayhitso tä kahaw'eta. 

17Lhawuk tä laj letumfwaya yok, Chik taj lewhäy, ochenhiyela lhamel 
n'oka'tshayaj, lhäy'e nehläs, wet äytes. Otech'aynhiyeja higo lhay tä 
najuthiche, nemhit is chik õtuj. 

18Tek olehthichela lhamel n'oka'tshayaj, nehläs, lhäy'e äytes. Lhamel häpkhila 
m'ak tä lhäy'e lhip tä tanhoch'ay, wet nilhokhiyeja häp wichi tä i'pe honhat 
ikokyenhiyela lhamel. Wet elh chik häpe chik t'uhläk lewit'äyhyaj iyej elh, 
lham yohlak, Is chik atet iwoye wichi tä imälhehi Jerusalén tä lhamel matche 
tä lewit'äyhyaj ihiche. Tanhoch'ayhiphäla honhat wet nilhokej wichi tä ihiche 
honhatil tä oyokwese lhamel häp tä itihiyeja leläkwyhanyaj. 

19Tsi häp tä lhamel nitch'ahuyaye olhämtes tä okawos profetas iwopej 
silätayej. Wet te amel letach'ahuhiyet'a olhämtes. Olham tä Awukn'o tä 
owoyetso. 

20“Tä mälhyejtso, nilhokej amelte oaichench'oye Jerusalén wet lheyayhi 
honhat tä Babilonia tä kahaw'eta, tetshanay olhämettso. 

21“Wet Lhawuk tä laj letumfwaya tä häpe Israel laka Dios yok, Acab, Colaías 
lhäs, lhäy'e Sedequías, Maasías lhäs, lhamel fwetaj yen lhämeta olhämtes, mat 
mathichehent'a lhämtes. Tä mälhyej'attso, olham oyachajiyela rey 
Nabucodonosor tä ihi Babilonia, wet lham ilänhihena lhamel tä ihi tä amel 
letatache. 

22Wet chik Judá lheley tä ihi Babilonia t'uhläk lewit'äyhyaj ihi elh, lhamel 
yohlak, Is chik Lhawuk itech'ayen amej Sedequías lhäy'e Acab tä Babilonia 
laka niyat hip'ohen. 

23Tsi häp tä lhamel iwoye m'ak tä matche tä ni'isa tä iyej oka wichi Israel. 
Tiyäjo lakain'oyaj tä itiyej atsinhay tä iyhäj lech'efwas, wet äp w'et iwot 
olheyayej m'ak tä iwoye, mat olhämethit'a. Olham tä Awukn'o ohanej t'at 
täjtso.” 

Lhawuk lhämet tä ichene Semaías 

24Lhawuk tahuyej Jeremías tä ne'tek ifwele Semaías tä Nehelam lhele wet yok: 

25–Lhawuk tä laj letumfwaya tä Israel laka Dios yok, “Am lechene aka carta nilhok 
wichi tä ihi Jerusalén, lhäy'e sacerdote Sofonías tä Maasías lhäs, lhäy'e häp iyhäj 
sacerdotes. Wet ämet tä ihi carta tä lefwele Sofonías yok, 

26Lhawuk iti amhi tä sacerdote tä lecheyäjo Joyada lew'et, häpkhilek am t'at tä 
letetshan Lhawuk Lewukwe. Wet chik näm elh chik häpe tä tektshanlhi tä fwetaj 
profeta, iwohiyet'ak katsokalhi wet lenayhtejlhi chinhas. 

27Tä mälhyejtso, ¿chipte tä katsokalhi Jeremías tä honhat tä Anatot lhele tä fwetaj 
häpe Lhawuk lhämetwo? 

28Tsi lham tä ichene olhamel tä oihi Babilonia häp lhämet tä yok, Pitajla lewhäy 
chik lheyayhi honhat tä kahaw'etaya. Wet ne'tek olhamel oyenchelhi owukwey 
wet oihi t'at. Wet äp ne'tek oyenchelhi olafwey wet otutcheyhen, otihchä hal'äy 
häpkhilek otuj lhay.” 

29Tä sacerdote Sofonías tachumlä Semaías laka cartatso, wet yahyen häpkhilek 
Jeremías iläte. 

30Wet nech'e Lhawuk tahuyej Jeremías wet yok: 

31–Fwele nilhokej lhamelte õ'häne honhat tä kalew'eta, tä olham tä Lewukn'o 
oyok, “Semaías tä Nehelam lhele w'et yen lhämeta olhey tä olhamhit'ak ochen. 
Ifwenho wichi m'ak tä kamatache, wet lhamel t'ekhache t'at. 

32Tä mälhyejtso, olham tä Awukn'o oyok, Otihiyeja otasnhayaj Semaías lhäy'e 
leles. Wohit'ala elh lhamel chik imälhehi. Tek hiw'enla'pe m'ak tä is tä 
owohiyejela oka wichi, tsi lhämtes tä iwoye tamenej wichi tä tatay n'ohlä. Olham 
tä Awukn'o tä owoyetso.” 

Jer 30 

Lhawuk yäme tä laka wichi nemla n'okwenkay 

1-2Lhawuk tä Israel laka Dios tahuyej Jeremías wet yok: –Lesayen häp libro, tihi 
nilhokej m'ak tä ofwel amho. 

3Tsi nämla ifwala tä op'altsenhiyela oka wichi Israel lhäy'e Judá. Owohla elha 
m'ak tä otiyej lhamel. Olham t'at tä olhämet tä onachajihola honhatte ow'enho 
lechätilis tsi lewuk t'at. 

4Häp täja Lhawuk lhämet tä ichene Israel lhäy'e Judá lheley. 

5Lhawuk yok: “Pitsaje n'ot'änyaj tä äytajiy. Wichi wuj tä nowayhen, nemhit 
letamsekis ihi. 

6Lhek tetshan, ¿hä hin'o ihanej tä takapuhtshan? Kha, ihanhiyejt'a. ¿Wet chipte tä 
ow'en hin'ol tä lhaits'ulhkatejche m'ak tä ilät, mälhyej iwoye atsinha tä 
takapuhtshan? ¿Chipte tä t'ähes ika'tu? 

7Ifwalatso chik näm wuj tä äytajichela, tek häte iwoye lewhäy tä tefwaytshi. Oka 
wichi wuj tä lelhakli ihihila, mat olhamlak ofwayhtejen. 

8Olham tä laj otumfwaya tä Lewukn'o oyok, Owasthihila lelhukw'et tä i'pe lew'ol 
wet oyisthihena t'akay, wet wichi tä w'enha lhamejen nemla yen kwenkaya. 

9Tajlhamhiyela olham Dios tä Lewukn'o, lhäy'e häp rey David leles tä lepes lheley 
elh tä oyenla lhamel laka niyata. 

Lhawuk ifwayhthila laka wichi 
(Jer 46.27-28) 

10“Yej noway, amel tä ahäpehen okawo Jacob laka wichi. Yej noway, Israel, tsi häp 
tä am lhäy'e ales ofwayhthila amejen honhat tä atofwe tä kahaw'eta tä lhehina. 
Wet yachajihola chik atamsekis ihi, wet nemhit ihichela wichi chik häpe chik 
aistunlawethä. 

11Olham tä Awukn'o oyok, Yej noway, amel tä ahäpehen okawo Jacob laka wichi, 
tsi olham oit amejen. Otäyhthihena nilhokej wichi tä ihiche honhatil tä amel 
lefwtsatpehen, mat amel tek oaitäyhthihena. Otihla amejen ofwonkanyaj tä 
t'uhawetej m'ak tä lewoye. 

12Lhawuk yok: “Alätsek nemhit iwo lechaya. Ihichet'a elh chik aichesat. 

13Nemhit iche elh chik ayen lhakliya, wet lecha ihichet'a. 

14Nilhokej wichinaj w'et lhen hach'otfwasa nemhit ayen tichunhayaja wet nemhit 
aitetshan. Olham t'at tä oti amejen awit'äyhyaj, otet iwoye elh tä häpe atayhfwa, 
häp tä oyäm äytajche otasnhayaj tä oti amejen, tsi wuj m'ak tä lewoye tä 
ni'isachehen. 

15¿Chipte tä apitsajeje alätshay tä laj lechaya? Tä wuj m'ak tä lewoye tä 
ni'isachehen, häp tä tamenej tä oti amejen awit'äyhyajna. 

16Mat nilhokej wichi tä t'uhläk aitäyhthen, nofwila, wet nilhokej atayhfwas, elh 
tefwajpeji õyenla kweneka wet õ'hänhiyela honhat tä kalew'eta. Häp lhamel tä 
iso amejen m'ak tä akäywet, õ'sohiyeja lhamel häp m'ak tä iyej. 

17Tej tä atayhfwas aiwom wet äp newache elh chik ayen tichunhayaja, tha häp tä 
olham olejla alätshay wet otihla amejen achesyaj. Olham tä Awukn'o olhämet 
täjtso.” 

18Lhawuk yok: “Owohla elha m'ak tä otiyej Israel, wet otihiyeja op'altsenyaj häp 
honhat tä lew'et. Õ'nech'aynhihila Jerusalén, õ'tihla'pe lhipeyhte wasiche, wet rey 
lewukwe õyachajiholak õ'nech'aynhi tä ihi lew'ette. 

19Wichi itenla letenkay tä iwo graciasa, wet t'ischeyhiyejawethä lakäjyaj. Nemla 
iche m'ak tä ilänhen, tajlhama tä oyämla wujpe lhamel. Wichi iyhäj nemla yen 
w'et m'ayeka lhamel, tsi olhamlak otiyej len'ohyaj. 

20Lhamel mälhhiyejat iwoye lewhäy tä pajche, olhamlak oiyej wet ihihilat tä ihi, 
wet otihiyeja otasnhayaj nilhokej häp letayhfwas. 

21-22Otälhthihola elh lhamel chik oyenla laka niyata. Ot'änhiyela häpkhilek iho 
n'oye, tsi ihichet'a elh chik iho n'oye chik olham n'am t'äne. Wet lhamel häpkhila 
oka wichi, wet olham ohäpkhila laka Dios. Olham tä Lewukn'o olhämet täjtso.” 

Lhawuk lewäk 

23Lhawuk lewäk tet iwoye pelhay tä yafwuteji tä nichätpe wichi tä ni'isahen. 

24Ilehichet'ala lewäk tä äytajche, pajla'tha wak'alh m'ak tä yenlhi. Nämla lewhäy 
tä amel lhenla atichunhayaja m'ayhayna, wet nech'e letäfwnhichela. 

Jer 31 

Dios laka wichi tapinhiyela honhat tä lew'et 
1Lhawuk yok: “Chik nichäte lewhäytso, olham ohäpkhila nilhokej wichi tä Israel 
lhayis laka Dios, wet lhamel häpkhila t'at oka wichi. 

2Häp ifwalaste Israel lhayis ihi ts'anis, otiyej op'altsenyaj häp wichi tä tefwayej 
n'ot'ilek. Täjte lhamel t'ukwe lhip tä letamsek ihi, 

3olham olhain'ältej lhamel. Israel lhayis, oaihumin t'at wet ohumnhayaj tatäyhit'a 
amejen. Häp tä tamenej tä olehichet'a op'altsenyaj tä oti amejen. 

4Oainech'aynhihila, lhachajiholak letachuma n'okäjyaj lechal wet 
letakatinhiyejawethä. 

5Lhachajiholak letihchä uvas tä i'pe tachenhas tä ihi Samaria, wet lhamel tä 
itihchä akäjiyejlhila tä tuj lhay. 

6Tsi nämla ifwala tä silätwos iwo lepaka tä i'pe tachenhas tä ihi Israel lhip tä 
lewuk wichi tä tälhe letes Efraín. Lhamel yohlakwe, Lhuyay, n'ahoye Sión tä 
Lhawuk Dios lew'et.” 

7Wet Lhawuk äp yok: “Achoywethä tä lewo akäjyaja'pe Israel lhayis, häp wichi tä 
lhamenya tä lhetekej honhatil iyhäj. Fwitsenej achoslis tä lewunit Lhawuk wet 
lhok, Lhawuk tä ifwayhat laka wichi, ifwayhthen häp Israel lhayis tä imälhehiche. 

8“Onachajihola lhamel laka honhat, otälhthiyela lhamel honhat tä tumej 
tafwojyhiye lhäy'e häp honhatil tä wuj tä atosehen. Wet asnamis lhäy'e tsufwlas 
nekhichela lhamel, lhäy'e atsinhay tä hich'otshanhen lhäy'e iyhäj tä pajche iwo 
lelesa, pajla'tha wujpey. 

9Chik lhamel nekche len'äyij, iwohla t'alhyaja tä häpe t'at lhafwyhayaj. 
Ohänhiyela inät tä ihiche lew'etes, ohänhichela n'äyij tä w'awulhchä häpkhilek 
newache m'ak chik tanhäphänej. Tsi olham t'at tä Israel Lajcha wet Efraín häpe 
t'at olhäs tä ochunkatsek. 

Dios laka wichi akäsiyejawethä m'ak tä wuj tä is tä ihiyeja lhamel 

10“Amel tä lhehiche honhatil, ch'ahuyaye olhämtes wet wo silätaye lhipey tä 
atosehen. Tsi olham ofwtsatkatte'pe honhat häp Israel lhayis, mat ohutlawek wet 
ot'uhiyela, otehlat iwoye tson'ataswo tä t'uye leläy. 

11Ofwayhthiyeja Israel lhayis wichi tä inu'pe lhamel tä wuj tä lakhajyhayaj ihi. 

12Chik nämhen, wet ihohla'pe tachenaj tä Sión wet itenla letenek tä häpe lakäjyaj. 
Tsi akäsiyejawethä m'ak tä wuj tä is tä ow'enhomche, häp yachuyaj lhay, hat'es, 
aceite tä tälho olivo, lhäy'e leläy tson'atas lhäy'e w'asetas. Lhamel mälhhiyejat 
iwoye n'okäsw'et tä õ'tsäype inät, w'atshan. 

13Atsinha lhutshay takatinhiyejawethä lakäjyaj, lhäy'ehila mamses wet lhäy'ehila 
iyhäj tä lewumhay. Ow'enhihola lhamel lakhajyhayaj wet okäsyenlawethä, nemla 
lhafwyhayaj ihi wet nofwila lefwitajayaj. 

14Nech'e oyämla is m'ak tä sacerdotes tuj, wet oka wichi hiw'enla lhäk tä naya. 
Olham tä Lewukn'o olhämet täjtso.” 

Israel lhayis lhafwyhayajay. Lhawuk itiyej lep'altsenyaj lhamel 
15Lhawuk yok: “Pitsaje n'opak tä tumho Ramá tä häpe n'olhafwyhayaj lhäy'e 
n'olhakli tä wuj. Häpe Raquel tä tafwlhi tä y'äyen leles, wet tek t'uhläk wo elh 
chik tach'oteje lelhakli, tsi nemhit ichehen.” 
16Tha häp tä Lhawuk yok: “Raquel, is chik leleyej tä letafwlhi, yej tsäyhchä 
atet'ilis. Tsi häp tä atichunhayaj tä wuj tä i'amej laha ihichela wet ales tapinla tä 
tälhe letayhfwas kahonhat. Olham tä Awukn'o olhämet täjtso. 

17Iche aniwhayaj, lewhäy tä letatachena, ales nech'e tapinhihola laka honhat. 
Olham tä Awukn'o tä owoyetso. 

18“Oläte naji Israel lhayis tä nilhak'alwethä tä yok, Olhamel omälhyejte iwoye tolo 
lhäs tä kan'ofwihtseka, mat am, Iwuk, nech'e lefwihat n'ohen. Nachajn'o ame, tsi 
ahäpe Dios tä olhamel Owuk. 

19Matche t'at, olhamel olehte amej, wet tä paj owo ohusey iyhäja. Tä ohan 
lhamejen tä och'isukyaj ihiche, wet häp tä ofwitsenej tä onhäpäj olheche tä oyen 
tetnekayej tä olhaifwonwethä. Olät lhamehen tä on'äfwlhi ihiche, 
olhay'ayhatchehchä, tsi owoye och'isukyajay tä kamaj omamses. 

20“Israel lhayis häpe t'at oles tä ohumnhay, matche tä ohumin lhamel. Tej tä 
ottayejlä olhämet, mat kamaj ontichunpejch'oye lhamel. Ohusek yen at lhakliya, 
wet wuj tä op'altsenyaj iyej lhamel. Olham tä Lewukn'o olhämet täjtso. 

Wo tetnhayache n'äyij 

21“Israel lhayis, lhek tetshan n'äyij tä letiyäjche, wo tetnhayache häpkhilek 
ni'athaya ifwalak häpe chik letapilche. Israel lhayis, tapilayho haw'etes tä pajche. 

22¿Chihlatek leleyej tä lelun'atwethä wet nemhit letach'ahuwethä? Olham tä 
Awukn'o nech'e oyenlhi m'ak tä nech'ayek tä i'pe honhat, tehlat iwoye atsinha tä 
t'uye hin'o.” 



1359 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Lhawuk inachajihola lew'et Israel lhayis 

23Lhawuk tä laj letumfwaya tä Israel laka Dios yok: –Olham owohla elha m'ak tä 
otiyej Judá lheley wet onachajihola honhat tä lew'et. Chik näme, yohlak, “Is chik 
Lhawuk takäpfwaye tachenaj tä t'amajchetna tä n'o'isyaj lew'et.” 

24Wet wichi tä lechumet yachuyaj, lhäy'e tson'atas lewos, lhamel yenla lew'eta 
Judá. 

25Wet ow'enhihola lhäk tä naya lhäy'e m'ak tä iyäyej häp iyhäj tä laj 
lakhajyhayaja tä y'enhen. 

26Tä on'om, wet oyahinphä, oka nahati nofwi. 

27Lhawuk lhämet yok: –Nämla ifwala tä oyämla wujpey wichi lhäy'e leläy tä ihi 
Israel lhäy'e Judá. 

28Ifwalas tä tajyäme, oyahinpe lhamel häpkhilek okänchi wet oyokweschephä tä 
ihiche lew'etes. Matche tä otiyej lewit'äyhyaj lhamel. Mat chik ifwalas tä tatay 
alhoho, oyahnhila'pe lhamel häpkhilek oneyhatchephä wet oyäm kalelhäj lew'et. 

29Chik nichäte lewhäytso, nemla õyok, “Hin'ol tuj uvas tä nosoy wet leles tsotey 
äytes, tasip'ilej.” 

30Tsi elhlak häpe chik tuj uvas tä nosoy, lhamlak tasip'ilej. Wok oyok, elh chik iwo 
lech'isukyaja, lhamlak y'ilej. 

31Lhawuk yok: “Nämla fwalas tä oyenhilhila elh olhämet tä nech'ayek chik 
owohiyejela wichi tä Israel lhayis lhäy'e Judá lhayis. 

32Tek hätehla iwoye olhämette owoyeje lechätilis, tä otsok takwey tä otälhtho 
honhat tä Egipto. Tsi häp tä lhamel niwoyaye olhämet, tej tä ohäpe Lewuk. Olham 
t'at tä owoyetso. 

33Mat chik ifwalas tä tatay alhoho, olhämet tä owohiyejela Israel lhayis häp täja: 
Otiyäjaynhihola letichunhayajay häp olhämtes, wet olesaynhihila lehusey. Wet 
ohäpkhila laka Dios, wet lhamel häpkhila oka wichi. 

34Nemla iwatläk elh ichufwenej lepuhfwa wok elh at chik häpe häpkhilek 
nitäfwel n'oyej tä ohäpe Lewuk. Tsi nilhokhiyeja lhamel chik nitäfwenhila n'oyej, 
elh tä laj len'ohyaja yäk nichäte elh tä len'ohyaj ihi. Otäyhthiyeja m'ak tä 
ni'isachehen tä iwoye, wet nemla oyen tichunhayaja lesukyajay. Olham tä 
Lewukn'o olhämet täjtso.” 

35Lhawuk yenlhi p'ante ifwala yämthilek ihutunpe honhat, wet iwel'a lhäy'e 
katetsel häpkhilek ihutunho honatsi. Hiw'ahhathi lewomekitaj wet n'äl 
p'äjp'äjtas tä lepak ihi. Elh tä lhenhay m'ayhaytso häpe t'at Lhawuk tä laj 
letumfwaya, wet lhämet yok: 

36–Tä kamaj m'ayhaytso iche, tek olehiyeja tä oyen oka wichiya häp Israel lhayis. 
Olham tä Lewukn'o olhämet täjtso. 

37¿Hä hin'ol ihanej tä iwo kaw'awlhanhatayej pule? Kha, ihanhiyejt'a. ¿Hä ihanej 
tä tiyäj honhatch'oye pajtha nichäte lefwetes? Kha, ihanhiyejt'a. Wet häp tä tetso, 
tej tä Israel lhayis iwo lakeyisa thayej, olham ohanhiyejt'a chik owom lhamel. 
Olham tä Lewukn'o tä owoyetso. 

38“Nämla ifwala tä oka hupuy Jerusalén õ'nech'aynhihila, tälhiyela Hananel laka 
hup tä atojphä pajla'tha nichäte lepe tä ihi letselhä. 

39Wet línea tälhiyela täja wet tiyäjiyela tachenaj tä lhey Gareb, chik tefwayej wet 
tatsayhiyela Goa. 

40Wet nilhokej honhat lhip tä lhey Ben-hinom tä n'op'itseyhayw'et lhäy'e tä 
õ'thatho mok'otaj, nech'e häpkhila honhat tä ot'amajchet, lhäy'e häp honhat 
lhipey tä ischephä pajla'tha nichäte tewok lhäsaj tä lhey Cedrón, wet äp tiyäjiyela 
lepe tä yel'atas inukwe tä tumej lhip tä ifwala tälhche. Tsi häp tä Jerusalén nemla 
yachajo tä õ'wasthi.” 

Jer 32 

Jeremías ichäj lhip honhat 

1Lhawuk tahuyej Jeremías tä nichäte nekchäm tä diez tä rey Sedequías ihi 
leniyatyaj tä ihi Judá, tä häp tä dieciocho nekchämis tä Nabucodonosor iwo 
leniyatyajahi Babilonia. 

2Häp lewhäytso Nabucodonosor laka nifwotas inuye Jerusalén. Wet rey 
Sedequías ne'tek õhp'ohi profeta Jeremías tä ihi sip'älisw'et ka'alho tä ihi rey 
lew'et. 

3M'ak tä tamenej tä iwoynejatso, häp tä nhuminache Lhawuk lhämet tä Jeremías 
ifwenho tä yok, “Õyachajiyela hupuyna häp Babilonia laka niyat häpkhilek lhayen 
lewuka. 

4Wet rey Sedequías tek tefwayhiyeja Babilonio lhayis tsi õyachajiyela 
Nabucodonosor. 

5Wet Nabucodonosor ichäjiyela Sedequías häp Babilonia, wet ihihila t'at pajla'tha 
Lhawuk yachajo tä itetshan. Tejlak amel letatayhlä Babilonio lhayis, tha 
lekalhihit'ala. Lhawuk tä iwoyetso.” 

6Wet Jeremías äp yok: –Lhawuk tahuy n'oyej tä yok, 

7“Häp hach'inij Hanamel tä awithok Salum lhäs ihohla ame wet ifwenla amho tä 
is chik lechäj laka honhat lhip tä ihi Anatot. Tsi aelh t'at, t'uhawetej chik am tä 
lechäj.” 

8“Tä paj wet matche t'at Lhawuk lhämet. Och'inij Hanamel iho n'oye tä oihi 
sip'älisw'et wet yok, Is chik lechäj oka honhat lhip tä ihi Anatot tä häpe Benjamín 
lhayis kahonhat lhip. Tsi tä oaelh t'at, t'uhawetej chik am tä lechäj wet alhen 

lewuka. “Tä oläte och'inij lhämettso, wet nech'e ohanej tä Lhawuk t'at tä ne'tek 
ochäj honhat lhiptso. 

9-10Wet nech'e ochäj t'at wet oyachaje diecisiete chinaj t'äj mhoy, laha tä 
w'awulhlä. Wet otihi sello wet wichi tä hiw'enej m'ak tä owoye itihi lheyis. 

11Wet tä wak'alh, otchuma dos copias tä lecha, wet elh tä sello iyej häp tä yämeje 
honhat tä ochäj, wet elh copia tä sello newahi tafwoy'atpe. 

12Wet ow'enho häp Baruc tä Nerías lhäs tä äp Maasías lecheyäs. Wet och'inij 
Hanamel hiw'enej t'at m'ak tä owoye, lhäy'e häp wichi tä itihi lheyis olesaynek, 
lhäy'e nilhokej häp Judío lhayis tä ihi sip'älisw'et ka'alhotso. 

13Wet otahuyej Baruc tä ihi tä iyhäj tatache, oyok, 

14Lhawuk tä laj letumfwaya tä Israel laka Dios yok, Chuma dos copias 
n'olesaynekna, häp elh tä sello iyej lhäy'e elh tä tafwoype, en lehiya n'olhäkwe tä 
iyhät häpkhilek laj lewit'äyhyaja. 

15Tsi Lhawuk tä laj letumfwaya tä Israel laka Dios yok, Ihichela ifwalas tä yachajo 
tä wichi ichäjla n'owukwey tä ihi honhatna, lhäy'e n'olafwey, lhäy'e häp honhat 
lhipey tä yenla lakäsw'etesa. 

Jeremías iwo t'alhyaja 

16“Tä ow'enho Baruc olesaynektso tä yämeje honhat tä ochäj, wet owo ot'alhyaja 
tä ot'alhe Lhawuk wet oyok, 

17Iwuk Dios, am tä lhenlhi pule lhäy'e honhat tsi wuj tä akhajyhayaj ihi. Eh 
newache m'ak chik atha amho. 

18Letiyej ahumnhayaj wichi pajla'tha nichäte leles tä lepes lheley, mat äp 
letasinpe lhamel häp m'ak tä ni'isa tä lajchalis iwoye. Iwuk Dios tä laj atumfwaya 
wet äp wuj tä akhajyhayaj ihi, 

19matche tä is atichunhayajay wet lekalhipej m'ak tä lewoye. Lew'en t'at hin'ol 
lechumyajay wet lewo lahayayej elhpej m'ak tä iwoye. 

20Lhenlhi p'ante m'ayhay tä äyteschehen tä ihi honhat tä Egipto, lhäy'e atetnhay 
tä wuj tä wichi t'iseltejen. Wet kamaj lhenlhi t'at tä ihi Israel, lhäy'e tä len'ältej 
nilhokej häp wichi tä i'pe honhat, häpkhilek matche tä atoyaj ihi. 

21Letonphä p'ante aka wichi Israel tä ihi Egipto tsi wuj tä akhajyhayaj ihi, wet 
lewoye achumtes tä lenhoch'ay ihi, wet len'älit m'ayhay tä äyteschehen lhäy'e 
letetnhay tä wichi t'iseltejen. 

22Wet lew'enho Israel häp honhatna tä lefwenho p'ante letetsel tä lew'enhihola 
lhamel. Häpe t'at honhat tä t'os lhäy'e akäyek tet iwoye inät, iläfwelchehen tä ihi. 

23Tha häp tä lhamel nichätho honhat tä yen lew'eta, lhamel tek tach'ahu ame, 
iwohiyet'a ämtes wet niwoya lahaya achufwenyajay. Häp tä tamenej tä 
lechätyenpe lhamel lewit'äyhyajna. 

24“Athana lhatayhfwas Babilonio lhayis yenlhi n'ot'äsawtes häpkhilek isakanho 
Jerusalén. Wet tä wuj tä n'oka'tshayaj ihi, lhäy'e tä nehläs lhäy'e äytes wuj tä 
ilänhen wichi, wet häp tä kalelhäj tä Jerusalén ihihila letayhfwas takweyey. Iwuk, 
lew'en tä matche t'at ämette lewoye. 

25Tha häp tä am, Iwuk Dios, lene'tek ochäj wet otiskanpe honhat lhip tä oihi tä 
wichi tatache, tejlak Jerusalén nichätho lhatayhfwas takweyey.” 

Lhawuk nichulho Jeremías 

26Lhawuk nichulho Jeremías wet yok: 

27–Olham ohäpe Dios tä nilhokej wichi tä Lewuk. Newache m'ak chik atha n'oho. 

28Mälhyej tä ofwel amho, nech'e oyachaje hupuyna häp rey Nabucodonosor 
lhäy'e laka wichi tä Babilonio lhayis, wet lham lhayenla lewuka. 

29Wet Babilonio lhayis tä iwo ka'tshayajayej hupuyna, lhamel tiyäjihola wet 
iwunhihomchela hupuy. Äpte iwunhihomchela n'owukwey tä wichi tä ihi 
iwäkwyhayenpejn'o tä iho'pe lhipey tä tumchephä tä ifwenho dios tä kamatache 
tä lhey Ba'al häp incienso tä iwunho, lhäy'e tä itsäyhchä hat'es tä yen 
n'okhayajayej iyhäj dios lhayis tä kamatachehen. 

30“Pajchey tä Israel lhayis lhäy'e Judá lhayis lhamel iwoye m'ak tä ni'isa tä 
matche tä oy'ulhanej. Lhamel ilehiyejt'a tä iwäkwyhayen n'oyej lecheyälis tä 
takwey lhenhay. Olham tä Lewukn'o olhämet täjtso. 

31Wichi tä lew'et Jerusalén matche tä iwäkwyhayen n'oyej lakeyis, tälhe täjte 
õyenlhi hupuy yäk nämena. Häp tä tamenej tä owasthihila Jerusalén pajla'tha 
nofw. 

32Tsi m'ak tä matche tä ni'isa tä Israel lhayis lhäy'e Judá lhayis iwoye, häp tä 
tamenej tä wuj tä owäk ihi, lhäy'e m'ak tä laka reyes iwoye, lhäy'e leniyatfwas, 
lhäy'e laka sacerdotes lhäy'e profetas, lhäy'e nilhok häp wichi tä lew'et Judá 
lhäy'e Jerusalén. 

33Lhamel nemhit iyahinn'o, itumhat n'ohlä lewho. Tej tä n'am leyej tä 
ochufwenhen lhamel, mat lechahit'a, ile n'oyej. 

34Lhamel itichufwi Owukwe tä Ot'amajchet häp n'ocheyälis tä hich'atej tä 
ni'isahen, wet häp tä ikokyeneje Owukwe. 

35Wet äp yenlhi len'okhayajw'etes tä itihi honhat lhip tä lhey Ben-hinom 
häpkhilek n'okwiyej Ba'al. Wet häp tä itihi leles tä iwunhomche tä yen t'awayhata 
dios elh tä kamatache tä lhey Moloc. Olhamhit'a tä one'tek iwoye täja, 
nits'ilakhiyat chik oyen tichunhayaja tä lhamel iwohiyela lakeytso. Mat iwoye t'at 
wet häp tä tamenej tä Judá lheley nichätho t'at lech'isukyaj. 

Lhawuk ikalelhtho Jeremías m'ak tä tamenej tä ne'tek ichäj honhat lhip 

36-37“Wichi yok, Babilonia kaniyat wuj tä iti n'amejen laka'tshayaj, wet nehläs 
lhäy'e äytes n'ailänhen. Wet häp tä kalelhäj tä õyachajiyela lhaw'etna häp 
Babilonia kaniyat. “Wet matche lhämettso. Tsi olham wuj tä otwäkwäye lhamel, 
äytajchey owäk tä otiyej, wet häp tä oyokwese lhamel häp honhatil tä kalew'eta. 
Mat olham tä Awukn'o tä ohäpe Israel laka Dios, elh m'ak tä ofwel amho, oyok, 
Otonhichephäla lhamel tä tälho honhatiltso, wet onachajihola honhat tä lew'etna, 
häpkhilek letamsekis ihi. 

38Wet nech'e lhamel häpkhila oka wichi wet olham ohäpkhila laka Dios. 

39Ow'enhihola lehusey tä nech'ayhis wet owohla elha m'ak tä otiyej lhamel, 
häpkhilek lajit whäya tä ihuminn'o wet iwoye olhämtes. Chik mälhyejtso, wet 
lhamel isej t'at, lhäy'e leles pajla'tha nichäte lepes lheley. 

40Owohiyejela lhamel olhämet tä ot'unhatche tä nittäya. Tek olehiyeja tä 
oyenhoplhi lhamel m'ayhay tä isis. Ohumnhaynhila lhamej lhamel häpkhilek 
iwoye olhämtes wet nemla ile n'oyej. 

41Okäjiyejlhila tä owoyeje m'ak tä is, wet omälhethilawek ochowej tä ofwenho 
lhamel tä oyok, Yachajiholak ihi honhat tä lew'etna.” 

42Wet Lhawuk hip'ajtej tä yok: –Tä otiyejte lewit'äyhyaj wichina, wet tehlat 
iwoye, otihiyeja lhamel m'ak tä ischehen tä pajche ofwenho. 

43Wichi yäme tä ts'anisla honhatna, nemla wichi i'pe, lhäy'e itshätäy, tsi häp tä 
õyachajiyela Babilonio lhayis. Mat olham oyok, Ihichela ifwala tä wichi 
yachajihola tä ichäj honhat lhipey. 

44Wet chik ichäj, wet yenhilhila lecha tä n'olesaynhay ihi, lhäy'e sellos, wet iyhäj 
tä hiw'enej m'ak tä iwoye itihihila lheyis. Häp tä mälhhiyejattso tä ihi Benjamín 
lhayis kahonhat, lhäy'e wichi lew'etes tä atott'aho Jerusalén, lhäy'e häp hupuy tä 
ihi Judá, lhäy'e hupuy tä ihi tachenhas lhäy'e honhat tä w'awulhchä, lhäy'e tä ihi 
ts'anis tä tumej tapinhiye. Tsi häp tä owohla elha m'ak tä otiyej wichi, wet 
onachajihola lhamel häp honhat tä lew'etna. Olham tä Lewukn'o olhämet täjtso. 

Jer 33 

Lhawuk ifwenho laka wichi tä yachajiyela laka honhat 

1Tä kamaj Jeremías ihi n'op'onthi tä sip'älisw'et ka'alho, wet Lhawuk äp yachajo 
tä tahuyej wet yok: 

2–Olham tä Awukn'o olhenek honhat, wet otihi lew'et wet ihit tä ihi. Ofwel amho 
tä oyok, 

3“Chik let'än n'oye wet onchulhla amho, wet ofwenla amho m'ayhay tä wus tä 
nin'äla tä pajche katäfwelayej. 

4-5Olham tä Awukn'o tä ohäpe Israel laka Dios oyok, Õ'wasthihichela wichi 
lewukwey tä ihi Jerusalén, lhäy'e häp Judá laka reyes lewukwey. Tsi tä Babilonio 

lhayis yenlhi n'ot'äsawtes häpkhilek isakanho hupuy, wet wichi tä ihi fwetaj 
tatayejlä lefwajnhates lhamel. Wohit'ala m'ak chik tälhe laka'tshayajna, tajlhama 
tä lep'itseyhay tapohiyeja lewukwey. Tsi olham otihiyeja lhamel owäk tä 
äytajchey, wet olänhihena lhamel. Nemhit op'altsen, häp tä iwoyepej m'ak tä 
matche tä ni'isa. 

6“Mat chik paj ochesthihena wet oyämla wuj letamsekis. 

7Wet owohla elha m'ak tä otiyej Judá lhayis lhäy'e häp Israel lhayis wet 
oyachajiyela lakhajyhayaj tä pajche iyejen lhamel. 

8Wet osohiyeja nilhokej lech'isukyajay lhäy'e m'ak tä ni'isa tä tatayej n'ohlä, wet 
otäyhthiyejena t'at letes. 

9Wet Jerusalén häpkhilek okäjejlhi, wet nilhokej wichi tä i'pe honhat 
tachetthiyejchela lenowayhyaj wet iwujyenlan'o chik ilätch'oye m'ak tä is tä 
owoyeje Jerusalén lheley, lhäy'e okäpfwayajay tä isen tä otiyej lhamel.” 

10Wet Lhawuk äp yok: –Wichi yäme tä ts'anis honhatna, nem wichi i'pe, lhäy'e 
itshätäy. Wet Jerusalén lhäy'e wichi lew'etes tä ihi Judá äpte nem wichi ihiche, 
lhäy'e itshätäy. Mat olham ofwel amho tä ihichela ifwalas tä wichi yachajiholak 
ihi, 

11wet iwohla lakäjyaja wet itenla letenkay. Wet ihichela iyhäj tä tawhayeyhen 
wet akäslatwethä, wet iyhäj ichäjiyela Owukwe m'ak tä yen otw'ayhata, tsi häp tä 
akäjejlhi t'at m'ak tä owoyeje. Lhamel iwohla lechoslisa tä yok, “N'awunit 
Lhawuk tä laj letumfwaya, tsi wuj tä hap'altsentsaj wet lehumnhayaj nittäya.” 
Wet matche, olham owohla elha m'ak tä otiyej wichi tä ihi honhatna. Olham tä 
Lewukn'o olhämet täjtso. 

12Lhawuk tä laj letumfwaya äp yok: –Häp honhatna ts'anis t'at, nem wichi i'pe, 
lhäy'e itshätäy. Mat yachajiholak w'atshan wet tson'ataswos ihänhiyela leläy häp 
hup häpkhilek iwo t'elakw'eta. 

13Wet yachajiholak itetshanlä leläy tä ihi lew'etes tä ihi tachenhas lhäy'e honhat 
tä w'awulhchä, lhäy'e tä ihi ts'anis tä tumej tapinhiye, lhäy'e häp Benjamín lhayis 
kahonhat, lhäy'e tä ihi lew'etes tä atott'aho Jerusalén, lhäy'e tä ihi Judá lhipey 
iyhäj. Olham tä Lewukn'o olhämet täjtso. 

Lhawuk yämla matche lhämet tä is tä iwoyeje laka wichi 

14Wet Lhawuk äp yok: –Nämla ifwalas tä oyämlat matche olhämet tä is tä 
owoyeje häp Israel lhayis lhäy'e Judá lheley. 

15Chik nichäte lewhäytso, otälhthiyela David leles tä lepes lheley häp niyat tä 
lechowej ihi. Tehlat iwoye hal'ä tä w'atshan lhacha, wet iwohiyela lakalelhthayaj 
tä is alhoho tä ihi honhat. 

16Chik nichäte ifwalastso, wet Judá lheley tefwayhiyeja m'ak tä ni'isa wet 
Jerusalén letamsek ihihila. Wet õ'wohla lheya Jerusalén tä õyok, Lhawuk tä 
n'a'isyen. 

17Tsi häp tä olham tä Awukn'o oyok, Lajit lepesa tä David lhäspej t'at chik niyatej 
Israel. 

18Wet lajit lepesa tä sacerdotes tä tälhejlä Leví chik tach'ote ochumet. Nilhokej 
ifwalas tä lhamel hiw'enla n'oho otw'ayhtes tä itshätäy lhäy'e n'olhäk tä yachuyaj 
lhay. 

19Lhawuk tahuyej Jeremías tä yok: 

20–Olham tä Awukn'o oyok, Olham otiyejte olhämet ifwala lhäy'e honatsi 
häpkhilek ihiche t'at lewhäypej tä nichäte. Olhämettso häpe t'at m'ak tä nittäya. 

21Wet häp tä tettso, olhämet tä otiyej okawo David, lhäy'e olhämet tä otiyej 
och'otfwas sacerdotes tä tälhejlä Leví, häpe t'at m'ak tä nittäya. Lajit lepesa tä 
David lhäspej t'at chik niyatej Israel. 

22Wet okawo David leles lhäy'e sacerdotes tä tälhejlä Leví, oyämla wujpey, 
mälhhiyejat katetsel tä ihi pule lhäy'e holo tä iwhäye tewok. 

23Wet Lhawuk äp yäme Jeremías tä yok: 

24–¿Hä leläte wichi lhämet tä yok, “Israel lhayis lhäy'e Judá lhayis lhamel laka 
dios iwom wichi tä lham tatshupiye p'ante”? Wet lew'en tä wichi yen w'et 
m'ayeka oka wichi. 

25Mat olham tä Lewukn'o oyok, Olham pajche otiyej olhämet ifwala lhäy'e honatsi 
häpkhilek ihiche t'at lewhäypej tä nichäte. Wet oyenlhi t'at pule lhäy'e honhat, 
lhäy'e m'ayhay tä iwoye tä lhamyajej. 

26Wet häp tä tehlattso, kalelhäj t'at tä n'am womla Israel lhayis, häp oka wichi tä 
tälhejlä letetsel Abraham, Isaac, lhäy'e Jacob. Otihiyejt'ala kanhi okawo David 
leles tä lepes lheley, häpkhilek ichepej elh lhamel tä ottshupiye tä oyen Israel 
lhayis kaniyata. Tsi op'altsenla Israel wet owohla elha m'ak tä otiyej lhamel. 

Jer 34 

Lhawuk lhämet tä ifwenho rey Sedequías 

1Lhawuk tahuyej Jeremías häp ifwalas tä Babilonia laka rey Nabucodonosor, 
lhäy'e nilhokej laka sip'älis, lhäy'e nilhokej wichi tä tälhomche honhatil iyhäj tä 
lhayen lewuka, wet lhamel tatayhlä häp Jerusalén lhäy'e nilhokej hupuy iyhäj tä 
atott'ahomche. Wet häp tä Lhawuk yok: 

2–Olham tä Awukn'o tä ohäpe Israel lhayis laka Dios oyok, “Hoye Sedequías tä 
Judá laka rey wet fwenho olhämet tä oyok, Athana olham oyachajiyela Babilonia 
laka rey häp hupuyna, wet iwunhihomchela pajla'tha nofw. 

3Wet am lehanhiyejt'ala alewoyneja chik lefwetaj lhek chik alefwayhat. Matche tä 
õ'aitsokhilhila, õ'hänlat ame. Wet chik tajyäme tä lhehi tä tatache, wet õ'hänla 
ame häp Babilonia. 

4“Iche elh m'ak tä ofwel amho, Sedequías, tä ohäpe Awuk. Tej tä õ'hänla ame 
Babilonia, mat tek õ'ailänla. 

5Atamsek ihihila t'at chik let'il, wet wichi ay'äynhila. Wet õ'wunhihola m'ak tä 
lenij akäjche chik õ'aitihihila hap'itsekw'et. Tehlat iwoye tä õ'wunhopej tä õtjänlä 
achätilis elhpej tä niyat tä ichun ahilä tä ileyej honhat. Olham tä Awukn'o olhämet 
täjtso tä ofwel amho.” 

6Profeta Jeremías ihi p'ante Jerusalén tä ifwenho nilhokej Lhawuk lhämtesna häp 
Sedequías, Judá laka rey. 

7Häpe t'at lewhäy tä Babilonia laka rey laka sip'älis inuye häp Jerusalén lhäy'e 
Lakis wet hupuy tä lhey N'ojäkw. Tsi ts'ilak t'at honhatesna tä kamaj imälhehi tä 
lelafwey takhajayhen. 

Jerusalén lheley iwohiyet'a Lhawuk lhämet tä ne'tek ileyej tä yen lakwenkaya 
iyhäj 

8-9Rey Sedequías lhäy'e nilhokej wichi tä ihi Jerusalén, lhamel yenlhi lhämet tä 
yok, “Elh chik häpe tä lakwenek ihi tä häpe Hebreo tä hin'o lhäy'e tä atsinha, is 
chik ileyej tä yen lakweneka, häpkhilek nemhit iche elh chik häpe tä yen 
lakweneka lepuhfwa tä häpe Judío.” 

10Wet nilhokej häp wichi lhäy'e iyhäj tä len'ohyaj ihiche, lhamel iwoye 
n'olhämetna, lhamel ileyejen lakwenkay. 

11Mat tä paj wet lhamel nemhit ihumin tä iwahinchetshi lakwenkay, wet nech'e 
äp yachajo tä yen lakwenkaya. 

12Wet häp tä Lhawuk tahuyej Jeremías wet yok: 

13–Olham tä Awukn'o tä ohäpe Israel lhayis laka Dios, otonphähte amel achätilis 
tä otälhtho Egipto, häp honhat tä lhamel ihi tä õyen kwenkaya. Wet 
oyenhoplhihte olhämet lhamel tä oyen oka wichiya. Wet äp ofwenhohte lhamel tä 
oyok, 

14“Chik nichätepej siete nekchämis, is chik amel elh chik häpe tä ichäjla Hebreo 
chik häpe tä iyhäj iwom, wet tach'ote seis nekchämis, is chik ilehiyeja tä yen 
kweneka.” Mat lhamel iwohiyet'a olhämet, tach'ahuhit'a n'oye. 

15“Ifwala elh naji wuj tä ikäjyenlhin'o tä amel leleyej m'ak tä ni'isa tä lhen 
akwenkaya apuhfwas. Wet lhenlhi naji ämet tä alep'ajtitejwek tä ihi tä olham 
ottache tä lhewaychufwi Owukwe tä Ot'amajchet. 

16Mat tä paj wet amel leleche m'ak tä is tä lewoye, nemhit lhen amajcheta olhey. 
Amel lhachajo tä lhen akwenkaya aiyhäjnaj lewahinchetshi. Lenachajehen 
haw'etes wet yachajo tä häpehen t'at achumyenhay tä akwenkay. 

17“Häp tä tamenej tä olham tä ohäpe amel Awuk oyok, Tä amel kawoyaye 
olhämet tä kawahinachetshi aiyhäj tä akwenkay, wet häp tä olham owahnhila 
amehen nifwotas chik inu amehen, lhäy'e äytes, wet lhäy'e nehläs, häpkhilek 
nilhokej wichi tä i'pe honhat nowaye awit'äyhyaj tä i'amejen. Olham tä Awukn'o 
olhämet täjtso. 

18-19Häp Judá laka niyatey lhäy'e niyatey tä ihi Jerusalén, lhäy'e lech'otfwas tä 
leniyatfwas, lhäy'e häp sacerdotes, lhäy'e nilhokej häp wichi, lhamel iwoyenaj 
lhämet. Wet tä hit'unhatej n'okwe, wet tachuma tolo lhäs, hich'esajche lechowej, 
itihi täkwfwas lhipey wet inukwe lechowej tolo lhipeytso. Mat tä paj wet lhamel 
inäk'äs lhämettso, iwohiyet'a. Wet häp tä olham otech'aynhiyeja lhamel häp tolo 
lhäsnaj ilän. 

20Oyachajiyela lhamel häp letayhfwas tä iwatläk ilänhen lhamel, wet lep'itseyhay 
afwenchey tä n'okotses lhäy'e itshätäy tä fwitses häp tä lhäkhila. 

21“Wet Sedequías, Judá laka rey, lhäy'e häp leniyatfwas, oyachajiyela letayhfwas 
tä t'uhläk ilänhen. Wok oyok, oyachajiyela häp Babilonia laka sip'älis tä nech'e tä 
ileyej tä inu amehen. 

22Ot'änhiyela lhamel häpkhilek yachajo tä tatayhlahlä häp hupuyna, wet 
inuhiyela, isohla wet iwunhihomchela pajla'tha nofw. Wet iyhäj hupuy tä ihi Judá 
oyenla häpeya ts'anis, wet ihichet'ala tefwaji hin'o chik imälhehihila. Olham tä 
Awukn'o olhämet täjtso.” 

Jer 35 

Recab lhayis is m'ak tä iwoye 

1Häp ifwalas tä Joaquim, Josías lhäs, häpe Judá laka rey, Lhawuk tahuyej Jeremías 
wet yok: 

2–Is chik lehoye häp wichi tä Recab lhayis wet ämhoplhi lhamel. Wet is chik 
lehänchufwi elh häp Owukwe lech'o, wet tsäyhomche lhäthis häp hat'es 
häpkhilek lhamel iyäyej. 

3Wet olham Jeremías oyik tä ot'ukwe häp Jaazanías, olheyfwa Jeremías lhäs tä 
Habasinías lecheyäs, lhäy'e häp lepuhfwas, lhäy'e leles, wet lhäy'e nilhokej häp 
Recab lhayis. 

4Wet ohäne häp Lhawuk Lewukwe lech'o elh tä lakawo Hanán leles tä lew'et. 
Hanán häpe Igdalías lhäs. Wet hup lech'otso hap'akej häp hup lech'o elh tä 
Lhawuk Lewukwe laka niyatey lew'et. Wet i'pe hup lech'o elh tä lew'et Maasías, 
Salum lhäs, tä häpe Lhawuk Lewukwe lepewo. 

5Wet otchuma n'olhäthis, otihiche tä Recab lhayis tatache, wet otsäyhomche 
hat'es wet oyok: –Is chik amel leyäyej. 

6Wet lhamel yok: –Olhamel oyähiyejt'a hat'es, häp tä otes p'ante Jonadab, Recab 
lhäs, n'äyej p'ante n'ohohen hat'es. Isit'a chik olhamel oyäyej ifwala chik häpe, 
lhäy'e oles. 

7Wet äpte n'äyej n'ohohen chik oyenchelhi owukwey lhäy'e chik otutcheyhen. 
Wet isit'a chik otihchä uvas lhiley wok oyenchelhi olafwey tä uvas lhiley lew'etes. 
Wet t'uhläk nilhokej ifwalas tä olhamel oi'pe honhatna tä oyen wukweya häp 
tsänt'ähes, häpkhilek pitaj ow'atshancheyaj tä olunpe honhat tä oihina tä otet 
iwoye wichi tä kalew'etesa honhat tä ihi. 

8“Wet matche tä olhamel owoye otes Jonadab lhämet p'ante iwoye. Olhamel 
oyähiyejt'a hat'es, lhäy'e och'efwas, lhäy'e oles. 

9Wet tek oyenchelhi owukwey lhäy'e olafwey tä uvas lew'etes, otutcheyhihent'a. 

10Olhamel oyen at wukweya tsänt'ähes, häp tä olunhen t'at, akalelhäjit'a olhamel 
ow'et. Matche tä owoye nilhokej häp otes Jonadab lhämtes p'ante iwoye tä is chik 
mälhyejtso m'ak tä olhamel owoye. 

11Mat tä Babilonia laka niyat Nabucodonosor inuye honhat, wet häp tä olhamel 
oyok, Mäh n'ahoye Jerusalén, häp tä n'alethanlä sip'älis tä nifwotas tä Babilonio 
lhayis lhäy'e häp Aram lheley. Wet häp tä tamenej tä olhamel oihi Jerusalén.” 

12Wet häp tä Lhawuk tahuyej Jeremías wet yok: 

13–Olham tä Awukn'o tä laj otumfwaya tä ohäpe Israel laka Dios, one'tek lehoye 
Judá lheley lhäy'e häp wichi tä ihi Jerusalén, fwenhola lhamel tä is chik 
lhaichufwenej tä iwoye olhämtes tä one'tek iwoye. 

14Olak, Häp wichi tä tälhe letes Jonadab, Recab lhäs, lhamel iwoye t'at letes 
lhämet tä n'äyejo hat'es chik lhamel iyäyej. Wet pajtha ifwalasna tä niyäyayej 
hat'es tsi matche tä iwoye letes lhämet. Mat amel tä ahäpehen Judá lheley, olham 
tä Awukn'o oy'enhiyejt'a tä ofwel amhohen olhämtes, mat lewohiyet'a. 

15Yachajopej tä ochen amehen okawos profetas, häpkhilek iwo siläta amejen 
olhämtes tä oyok, Elh tefwajpeji amel leyache akeyis tä ni'isachehen tä lewoyaye 
wet enaylhi m'ak tä is. Leyayej tä lhen awuhuya dios lhayis iyhäj wet yej 
n'okwiyej lhamel. Wet chik mälhyejtso m'ak tä lewoyaye, wet häpkhilek lajit 
lepesa tä lhewhi t'at honhat tä olham ow'enhohte achätilis lhäy'e tä ow'en 
amhohen. Mat amel tek letach'ahu n'oye wet lewohiyet'a olhämet. 

16“Wichi tä tälhe letes Jonadab, lhamel wuj tä iwoye letes lhämtes. Mat häp Israel 
lhayis iwohiyet'a olhämtes tä ofwenho lhamel. 

17Häp tä tamenej tä olham tä ohäpe Awuk tä laj otumfwaya tä Israel lhayis laka 
Dios, oyok, Ochenhiyela Judá lheley lhäy'e wichi tä ihi Jerusalén nilhokej häp 
lewit'äyhyajay tä pajche oyäme. Tsi häp tä oyämhoplhi lhamel, wet iwohiyet'a 
olhämet. Wet tä ot'änch'oye lhamel, wet nichulhit'a n'oho.” 

18Wet Jeremías tahuyej häp Recab lhayis wet yok: –Häp Lhawuk tä laj 
letumfwaya tä Israel lhayis laka Dios, lham yok, “Matche tä amel lewoye nilhokej 
häp ates Jonadab lhämtes lhäy'e lechufwenyajay tä iwoyehte. 

19Häp tä tamenej tä olham tä ohäpe Awuk tä laj otumfwaya tä Israel lhayis laka 
Dios, matche olhämet tä oyok, Ihichet'ala ifwala chik häpe chik Jonadab leles elh 
chik häpe newahi olham ochumet.” 

Jer 36 

Baruc ihi Lhawuk Lewukwe tä yahyen Lhawuk lhämtes 

1Tä ihi cuatro nekchämis tä Judá lheley laka rey Joaquim, Josías lhäs, ihi 
leniyatyaj, Lhawuk tahuyej häp Jeremías wet yok: 

2–Chuma n'olesaynekhi tä õ'käfwelche, wet lesayen nilhokej olhämtes tä pajche 
ofwel amho tä ottayhlä Israel lhayis lhäy'e Judá lheley, wet lhäy'e nilhokej häp 
wichi tä ihiche honhatil iyhäj. Wet is chik tälhe ifwalaste oyämlhi amho tä Josías 
ihi leniyatyaj wet pajla'tha nichäte ifwalasna tä lelesayen. 

3Chejiphäla wet nilhokej häp Judá lheley tä ilechehen lakeyis tä matche tä 
ni'isachehen tä iti lhamejen, chik lhamel ihanej tä ochenhiyela lhamel 
lewit'äyhyajay. Tsi chik lhamel ilechehen lakeyis tä ni'isachehen tä iwoye, lhäy'e 
lech'isukyajay, wet otäyhthiyeja tä oyen tesayej lhamel. 

4Wet Jeremías t'äne häp Baruc, Nerías lhäs, wet ifwenho nilhokej lhämtes tä 
Lhawuk iwoyeje p'ante. Wet häp tä Baruc ilesayen, itihi n'olesaynekhi tä 
õ'käfwelche. 

5Tä wak'alh, wet Jeremías yämeje Baruc wet yok: –Lhek tetshan häp m'ak tä 
in'oyej. Nemhit okalhi chik ohoye Lhawuk Lew'et, tsi häp tä õ'näyej n'oho. 

6Is chik am tä lehoye Lhawuk Lewukwe, tshupyene ifwala tä wichi 
lhaichuyhathen. Wet is chik lhahyenho lhamel häp Lhawuk lhämtes tä lelesayen 
tä olham oyen lhämeta, häpkhilek lhamel iläte, lhäy'e wichi iyhäj tä nämhen tä 
tälhe lew'etes tä ihi Judá. 

7Chejiphäla wet lhamel lhaip'altsene Lhawuk wet ilechehen lakeyis tä 
ni'isachehen tä iti lhamejen. Tsi häp tä matche tä wuj Lhawuk lewäk lhäy'e häp 
laka'tshayaj tä äytajchey tä t'uhläk itiyej lhamel. 

8Wet Baruc iwoye nilhokej m'ak tä profeta Jeremías ne'tek iwoye. 

9Häp nekchäm tä cinco tä rey Joaquim niyatej Judá, wet häp iwel'a tä nueve, 
õne'tek wichi lhaichuyhathen tä ihi tä Lhawuk tatache. Wet nilhokej häp 
Jerusalén lheley tä lhaichuyhathen, lhäy'e nilhokej wichi tä tälhe lew'etes tä ihi 
Judá tä ihoye Jerusalén. 

10Wet Baruc yahyenho lhamel häp Lhawuk lhämet tä ihi lehi tä lham ilesayen tä 
profeta Jeremías yen lhämeta. Tä Baruc iyahyen, ihi t'at Lhawuk Lewukwech'o tä 



1370 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Gemarías lew'et, häp n'olesaynekwo Safán lhäs. Häp lech'otso ihi t'at Lhawuk 
Lewukwe ka'alho tä tumphä, wet ihi lepe tä nech'ayek. 

Baruc yahyenho rey leniyatfwas häp Lhawuk lhämtes 

11Wet Micaías, Gemarías lhäs tä Safán lecheyäs, tä iläte Lhawuk lhämet tä Baruc 
yahyen tä ihi lehi, 

12wet yik tä ihoye rey lewukwe lech'o elh tä n'olesaynekwo lew'et. Tsi häp tä 
nilhokej rey leniyatfwas tä lhaihutwek tä ichufwi: Elisama tä n'olesaynekwo, 
lhäy'e Delaías, Semaías lhäs, lhäy'e häp Elnatán, Acbor lhäs, lhäy'e Gemarías, 
Safán lhäs, lhäy'e Sedequías, Hananías lhäs, wet lhäy'e häp iyhäj niyatey. 

13Wet Micaías ifwenho lhamel nilhokej häp n'olhämtes tä iläte tä ihi lehi tä Baruc 
yahyenho wichi. 

14Wet niyateytso, tä iläte lhamel ichen häp Jehudí tä Netanías lhäs tä Selemías 
cheyäs tä lajcha Cusi. Wet lhamel yok: –Is chik Baruc ihän kana n'olesaynekhi tä 
yahyenho wichi. Wet Baruc iwoye, tachuma n'olesaynekhi wet ichäj tä ihoye 
lhamel. 

15Tä nichäte, wet lhamel yok: –Tayphä. Is chik lhahyen n'ohohen n'olhämtes tä 
ihi lehi. Wet Baruc iwoye, yahyenho lhamel n'olhämtes tä ihi lehi. 

16Wet tä lhamel iläte, nowache. Wet nech'e lhatkayahnhanej wet yok: –Is chik 
nilhokej n'olhämtesna n'afwenho häp rey. 

17Wet nech'e lhamel tay'ätshane Baruc wet yok: –Lhek fwel n'ohohen m'ak tä te 
n'aji tä lelesayen n'olhämtesna. 

18Wet Baruc nichulho lhamel wet yok: –Profeta Jeremías tä yämejlhi häp Lhawuk 
lhämtesna wet häp tä olesayen, otihi n'olesaynekhina. 

19Wet häp tä nech'e lhamel yämeje Baruc wet yok: –Is chik amel lhekhen, am 
lhäy'e Jeremías. Ukwe honhat lhip chik wichi nhanayej ihi chik amel lhewhi. 

Rey Joaquim hip'o Lhawuk lhämet lehi 

20Wet niyateytso lhamel hin'äychufwi n'olesaynekhitso häp Elisama tä 
n'olesaynekwo lewukwe. Wet häp tä nech'e lhamel yikhen tä ihoye häp rey, wet 
ifwenho nilhokej n'olhämtes tä ihi lehi tä lhamel iläte tä õyahyen. 

21Wet tä rey iläte n'olhämtestso, wet nech'e ichene Jehudí tä ne'tek t'ukwe 
n'olesaynekhi tä ichufwi häp Elisama tä n'olesaynekwo lewukwe. Wet tä näm, 
nech'e yahyenho häp rey lhäy'e lech'otfwas tä leniyatfwas tä iwhäye. 

22Wet tä häpe p'ante iwel'a tä nueve wet wuj tä nitechäjche, wet rey tatayho t'at 
häp fwiyhol tä lak'e tä ihi lehi tä ichufwi lewukwech'o tä yenpej lew'eta tä 
fwiy'etil. 

23Wet tä nofwpej n'olhämtes tä Jehudí yahyen tä ihi lehi, wet rey tachuma 
lefwajnhat wet yisetpej, ithatho itäj. Häp tä iwoynejatso pajtha nofw. 

24Wet rey lhäy'e nilhokej häp lech'otfwas tä leniyatfwas, lhamel yenhit'a 
tichunhayaja n'olhämtestso, tek nowache. 

25Wet Elnatán lhäy'e Delaías, lhäy'e häp Gemarías, lhamel lhaip'altsene rey tä 
isit'a chik hip'o häp n'olesaynekhitso, mat tach'ahuhiyet'a lhamel. 

26Wet rey nech'e t'äne häp Jerameel, niyat tä rey lhäs, lhäy'e Seraías tä Azriel 
lhäs, wet lhäy'e häp Selemías tä Abdeel lhäs, häpkhilek lhamel t'ukwe Baruc tä 
ilesayen n'olhämtestso tä ihi lehi, lhäy'e häp profeta Jeremías. Mat lhamel 
nilhokhiyet'a, tsi Lhawuk tä iskathen. 

Jeremías yenlhi elh n'olesaynekhi 

27Tä tajyäme tä rey hip'o häp n'olesaynekhi tä Baruc itihi Lhawuk lhämtes tä 
Jeremías yen lhämeta, wet häp tä Lhawuk yachajo tä tahuyej Jeremías wet yok: 

28–Chuma n'olesaynekhi elh wet lesayen nilhokej olhämtesnaj ihi lehi tä Judá laka 
rey Joaquim hip'o. 

29Wet is chik lefwenho Joaquim wet lhok, “Häp täja häp Lhawuk lhämet tä ne'tek 
ofwel amho tä yok, Am lep'o naji n'olhämet lehi wet lechuwete Jeremías tä lhok, 
¿Chipte tä letihi lehi häp ämet tä yäme tä Babilonia laka niyat nämla wet 
iwasthihila honhatna wet yämla nofwej häp wichi tä ihi, lhäy'e itshätäy? 

30“Häp tä tamenej tä olham tä ohäpe Awuk Dios oyok, Joaquim, Judá laka rey, 
ihichet'ala äs chik häpe chik ihi n'oniyatyajw'ette David ihi. Wet hap'itsek ihihila 
nahayofw imälhewek ifwala, wet ihihila fwiy'et chik honatsi. 

31Oaitasnhila'pe m'ak tä ni'isa tä lewoye, lhäy'e ales, lhäy'e häp hach'otfwas tä 
aniyatfwas, otasnhila'pe lhamel häp lakeyis tä ni'isachehen tä iwoye. Wet ochenla 
amehen awit'äyhyajay tä pajche owo siläta amejen. Wet Jerusalén lheley äpte 
ochenhiyela lewit'äyhyaj, lhäy'e wichi tä ihi Judá, häp tä lhamel nitch'ahuyaye 
olhämtes.” 

32Wet Jeremías tachuma elh n'olesaynekhi wet hiw'enho Baruc. Wet ilesayen 
nilhokej häp m'ak tä Jeremías yen lhämeta, wok oyok, nilhokej n'olhämtes tä ihi 
naji häp elh tä rey Joaquim hip'o. Wet äpte Jeremías y'isej at iyhäj lhämtes tä tet 
iwoye häp m'ak tä õ'lesayen naji tä ihi lehi. 

Jer 37 

Rey Sedequías t'alhe Jeremías chik y'alhyene Lhawuk häp wichi tä ihi Jerusalén 

1Nabucodonosor, Babilonia laka rey, tachuma häp Sedequías, Josías lhäs, wet yen 
häpeya Judá laka rey, icheyjänhat lew'etho häp Jeconías, Joaquim lhäs. 

2Wet Sedequías lhäy'e lech'otfwas tä leniyatfwas, wet lhäy'e wichi, lhamel 
iwohiyet'a Lhawuk lhämet tä lakawo profeta Jeremías ifwenho lhamel. 

3Tä paj wet rey Sedequías ichen Jucal, Selemías lhäs, lhäy'e häp sacerdote 
Sofonías, Maasías lhäs, wet yok: –Is chik amel let'ukwe profeta Jeremías. Wet chik 
lew'en, alhe chik y'alhyen n'amehen häp Lhawuk Dios. 

4Tsi häp tä kamaj õ'thathihot'a n'op'onthi Jeremías, wet isakanej t'at tä ilunche 
wichi. 

5Wet nech'e nekhen p'ante häp Egipto kaniyat kasip'älis tä tälhe laka honhat, 
häpkhilek tatayhlä Babilonio lhayis tä inuye Jerusalén. Wet tä Babilonio lhayis 
ihanlä lhamel, wet ileyej tä inuye Jerusalén wet yikhen. 

6Wet Lhawuk tahuyej profeta Jeremías wet yok: 

7–Fwenho olhämet häp wichi tä Judá laka rey ichenmat ame tä t'uhläk ihanej häp 
m'ak tä ihichela. Is chik lhamel ifwenho rey tä sip'älis tä nifwotaj tä tälhe Egipto 
tä pajche nekhen tä fwetaj tach'ote, lhamel ileche tä nekhen, yäpilchehen, yäple 
t'at häp Egipto. 

8Wet Babilonio lhayis yachajo tä nämhihena wet inuhiyela Jerusalén, wet 
ikalhihila wet iwunhihola, pajla'tha nofw. 

9Olham tä Awukn'o oyok, “Yej t'akan amejen. Isit'a chik amel lhok, Yikhen 
Babilonio lhayis. Tsi häp tä lhamel tapinla amehen. 

10Tejlak nofwej häp Babilonio lhayis kasip'älis chik amel lelänhen tä tatay 
ahilähen, tha iyhäjlak imälhehi tä n'ilahen tä lelätshay ihi, häp tä neyhichephäla 
tä ihi honhat tä lhamel lhaihuthiwek, wet iwunhihola Jerusalén pajla'tha nofw.” 

Õhp'ohi Jeremías 

11Babilonio lhayis kasip'älis yikch'oye ayej Jerusalén, tsi häp tä lhamel ihanlä 
Egipto kaniyat kasip'älis tä neke lhamel häpkhilek tatayhlä. 

12Wet Jeremías fwetaj yikch'oye Jerusalén wet fwetaj ihoye häp Benjamín lhayis 
kahonhat, häpkhilek ihi t'at honhat lhiphaj tä õhw'enhatej p'ante tä 
õhw'enhomche honhat lhipeyhas häp lew'etfwas. 

13Wet tä nichäte lepe tä tatayhlä Benjamín lhayis kahonhat, wet hiw'en hin'o tä 
lhey Irías, Selemías lhäs tä lechäti Hananías. Irías häpe Judá lhele tä niyatej 
sip'älis tä t'uye lepetso. Wet nech'e itsoklhi Jeremías wet yok: –¡Lhek tä lehoye 
häp Babilonio lhayis! 

14Jeremías nichulho wet yok: –Mathichet'a ämet. Ohohiyet'a Babilonio lhayis. Mat 
Irías tach'ahuhiyet'a, itsoklhi Jeremías wet ihäne rey leniyatfwas. 

15Wet lhamelna wuj tä nichuwete Jeremías wet ne'tek õ'päjlhi. Wet õhp'ohi, 
õ'tichufwi häp Jonatán tä n'olesaynekwo lewukwe, tsi häp tä õyen n'op'onthiya. 

16Wet wujpey ifwalas tä Jeremías ihi t'at häp huptso lech'o elh tä ihi honhat. 

17Wet tä ifwala elh p'ante, wet rey Sedequías ne'tek õ'häne Jeremías. Wet tä 
Jeremías nichäte lew'et, wet rey weskatej tä tay'ätshane wet yok: –¿Hä iche 

Lhawuk lhämet chik häpe tä ifwel amho? Wet Jeremías nichulho wet yok: –
Matche, iche. Aniyatyaj nofwila, tsi Babilonia laka rey ikalhla amhi. 

18Wet nech'e Jeremías lham tä tay'ätshane rey Sedequías wet yok: –Oty'ätshan 
ame, ¿hä iche olham okey tä ni'isa tä ottayej ahilä, wok ottayhlä aniyatfwas wok 
wichi, wet häp tä tamenej tä amel lethat n'oho n'op'onthi? 

19¿Wet chi tä iche amel aka profetas tä ifwel amhohen tä yok, “Nämhit'ala 
Babilonia laka rey, tek tatayhla ahilähen wet tek tatayhlahlä honhatna”? 

20Wet athana ch'ahu n'oye tä olhaip'altsen ame tä ahäpe oka rey. Is chik lewoye 
m'ak tä ot'alhej ame, yej lhachaj n'oye Jonatán tä n'olesaynekwo lewukwe 
häpkhilek n'am t'ilchufwi. 

21Wet rey Sedequías iwoye Jeremías lhämet, wet ne'tek õt'uye t'at tä ihi 
sip'älisw'et ka'alho. Wet t'uhläk õhw'enho nilhokej ifwalas häp pan tä panwos 
ifwelwethä tä kamaj iche pan tä ihi hupuy. Wet häp tä tetso, Jeremías ihi t'at häp 
sip'älisw'et ka'alho. 

Jer 38 

Õ'thatche Jeremías häp chowej tä iyhät ilech'oye 

1Sefatías, Matán lhäs, lhäy'e Gedalías, Pasur lhäs, lhäy'e Jucal, Selemías lhäs, wet 
Pasur, Malquías lhäs, lhamel iläte häp Jeremías tä yämhoplhi wichi tä yok: 

2–Lhawuk lhämet yok, “Wichi elh chik häpe chik nekach'oye hupuyna, õ'länhiyeja 
n'ofwajnhat, wok nehläs tä ilänla, wok äytes tä ilänla. Mat elhlak häpe chik 
inuphä wet lhayachaje Babilonio lhayis, häp hin'otso õ'länhit'ala.” 

3Wet Lhawuk yok, “Tsi häp tä hupuyna wet õyachajiyela häp Babilonia laka rey 
kasip'älis, wet nech'e lhamenla t'at chik lewuhuy.” 

4Wet häp rey leniyatfwastso yämeje häp rey wet yok: –Is chik õ'län hin'ona 
Jeremías, tsi häp tä lhämtes tä iwoye ikhajyenhit'a wichi tä n'oka'tshayajchal 
iyhäjfwas tä imälhehi tä ihi hupuyna, lhäy'e nilhokej häp wichi tä lew'et. Lham 
t'uhikwet'a wichi letamsek, tajlhama tä t'ukwe wichi lewit'äyhyaj. 

5Wet rey Sedequías nichulho lhamel wet yok: –Woyejet m'ak tä amel lehuminche 
chik lewoyeje. Tsi olham ohanhiyejt'a owoyneja chik on'äyej amhohen m'ak chik 
amel lewoye. 

6Wet lhamel tachuma Jeremías wet yäytejchufwi lewilisch'ol häp niyhäy, wet 
ithatche häp Malquías lejäkw tä yen inät lehiya tä ihi sip'älisw'et ka'alho. Wet tä 
inät newahi, ts'ilak at iyhät tä ihi, wet Jeremías tiyäj'atchä tä nichätho iyhät tä 
ilech'oye häp chowej. 

Ebed-melec ifwayhtej Jeremías chowej 

7-8Wet iche hin'o tä Etiopía lhele tä lhey Ebed-melec tä tach'ote rey lechumet tä 
ihi lewukwe. Wet tä ilätch'oye tä õ'thatche chowej Jeremías, wet yikch'oye rey 

lewukwe wet tiyäje Jerusalén lepe tä tatayhlä Benjamín lhayis kahonhat. Tsi häp 
tä rey ihi tä nech'e itetshan m'akpej tä wichi ifwenho. Wet Ebed-melec ifwenho 
rey tä yok: 

9–Ika n'owujtaj, matche tä ni'isa häp m'ak tä wichi iwoyeje profeta Jeremías. 
Lhamel ithatche chowej. Y'inhiyeja nehläs tsi häp tä äp pan ihichet'a. 

10Tä rey iläte, wet ifwenho Ebed-melec tä yok: –Äne tres hin'ol, tonphä Jeremías, 
kamaj n'ila. 

11Wet Ebed-melec t'äne hin'ol, wet ihoye häp rey lewukwech'o elh tä wiley 
lew'et, wet tachuma wesaj wumhay lhipey wet ichäj. Tä nichäte chowej, wet 
yäytej häp niyhäy tä ithatej Jeremías 

12wet yok: –Tichechufwi awilisch'ol häp wesaj wumhay lhipey, häpkhilek niyhäy 
niseta äj. Wet Jeremías iwoye, 

13wet nech'e wichitso itonphä pajtha nichät alhoye. Wet häp tä Jeremías nech'e 
õ'tihi t'at sip'älisw'et ka'alhotso pajtha wujpey ifwalas. 

Sedequías t'äne Jeremías, t'uhläk tay'ätshane 

14Rey Sedequías t'uhläk õ'häne profeta Jeremías häp Lhawuk Lewukwe lepe elh 
tä tres. Tä Jeremías nichäte, rey yok: –Oty'ätshan ame. Yej leskat n'oho m'ak tä 
matche. 

15Wet Jeremías yok: –Chik onchulh amho, wet lene'tehlak õ'länn'o. Wet chik 
ofwetaj owo achoweja, wet tek letach'ahuhla n'oye. 

16Wet rey Sedequías weskatej tä ifwenho lhämet tä matche häp Jeremías wet 
yok: –Lhawuk tä n'ilataj tä lhaw'atshancheyaj tälhe, iläte olhämet tä matche tä 
ofwel amho, tä tek oailänla wet äpte on'äyhiyeja amho wichi chik t'uhläk ailän. 

17Wet häp tä nech'e Jeremías tahuyej rey Sedequías wet yok: –Lhawuk Dios tä laj 
letumfwaya tä Israel laka Dios yäme tä chik alhachaje häp Babilonia laka rey 
kasip'älis kaniyatey, häp tä am lhäy'e nilhokej haw'et lheley let'inhihent'ala wet 
tek õ'wunhihomchela hupuyna. 

18Matlak ka'alhachajaye lhamel, wet häp tä isohla amej hupuyna wet 
iwunhihomchela, wet lehanhiyejt'ala alewoyneja chik lefwetaj alefwayhat. 

19Wet Sedequías yok: –Onowaye Judío lhayis tä pajche lhaithate Babilonio lhayis. 
Chejiphäla wet Babilonio lhayis yachaj n'oye lhamel häpkhilek iwo m'aka n'oyej. 

20Wet Jeremías nichulho wet yok: –Õyachajit'ala ame lhamel. Is chik lewoye häp 
Lhawuk lhämet tä ofwel amho, häpkhilek laj awit'äyhyaja wet kat'inhiya t'at. 

21Isit'a chik kawoyaye, tsi häp tä Lhawuk ipäyen n'oye m'ak tä ihla amej chik 
ka'alhachajaye atayhfwas Babilonio lhayis. 

22Nilhokej häp atsinhay iyhäjfwas tä imälhehi tä ihi awukwe tä aniyatyajw'et, 
õ'chäjla lhamel wet õhw'enhihola häp Babilonia laka rey kasip'älis kaniyatey. 

Wet atsinhaytso yohlak, “Akalay'is tä matche tä lehumnhen ikan amej, wet häp tä 
tamenej tä ikalh amhi. Lhamel y'uythomche iyhät apach'ol, wet yik hach'oye.” 

23“Wet nilhokej häp hach'efwas lhäy'e ales tä õhw'enhihola Babilonio lhayis, wet 
am lehanhiyejt'ala alewoyneja chik lefwetaj lelethanlä häp lhamel. Babilonia laka 
nifwotas aitsokhilhila wet ayenla laka niyat lhäytseka, wet iwunhihomchela 
hupuyna pajla'tha nofw.” 

24Wet Sedequías tahuyej Jeremías wet yok: –Yej fwenho elh chik häpe häp m'ak 
tä y'ämena, häpkhilek õ'akniläna. 

25Chik oniyatfwas ihanhiyeja tä oyämlhi amho, wet lhamel tay'ätshanhiyeja ame 
m'ak tä y'afwel n'amhomche. Lhamel yohlak, “Yej leskat n'ohohen m'ak tä lefwel 
amhomche, häpkhilek oakniläna.” 

26Wet chik lechulho lhamel, wet fwenho tä alep'altsen n'oye tä isit'a chik oyachaj 
ame häp Jonatán lewukwe, häpkhilek ka'ewachufwi chik let'il. 

27Wet matche, nämhen häp rey leniyatfwas wet lhamel tay'ätshane Jeremías. Wet 
tä lham nichulho lhamel, wet itenche t'at m'ak tä rey t'uhläk nichulhejo lhamel. 
Wet häp tä niwohit m'ak chik lhamel iwoyeje, tsi häp tä ihichet'a elh chik iläte 
m'ak tä lham lhäy'e rey yämejwethä. 

28Wet Jeremías ihi t'at sip'älisw'et ka'alho pajtha nichäte t'at häp ifwala tä 
Babilonio lhayis ikalhi Jerusalén wet lhayen lewuhuya. 

Jer 39 

Jerusalén lewit'äyhyaj 
(2 Rey 25.1-12; 2 Crón 36.17-21; Jer 52.4-16) 

1Tä ihi nueve nekchämis tä rey Sedequías häpe Judá laka niyat, wet häp iwel'a tä 
diez, wet häp tä Nabucodonosor, Babilonia laka rey, lhäy'e nilhokej laka sip'älis, 
lhamel nekhen tä tatayhlä Jerusalén. Wet tä nämhen, iwo laka'tshayajayej. 

2Wet ihi once nekchämis tä Sedequías ihi leniyatyaj, wet iwel'a tä cuatro wet 
ifwala tä nueve, häp tä letayhfwas ifwoynho häp Jerusalén lelafwek tä tuntey. 

3Wet häp tä Babilonia laka rey leniyatfwas, lhamel wes lech'oye hupuy wet 
lhaihuthiwek häp lepe tä ihi lechowej. Lhamel lheyis Nergal-sareser, lhäy'e 
Samgar-nebo, lhäy'e Sarsequim tä wuj len'ohyaj tä ihi, lhäy'e häp elh tä lhey 
Nergal-sareser tä lhamtej wuj len'ohyaj tä ihi. 

4Wet tä Sedequías lhäy'e laka sip'älis hiw'en tä letayhfwas isakan lech'oye 
Jerusalén, lhamel inukwephä, yikhen honajche, tiyäjche n'äyij tä inu lhipche rey 
lelafwek tä lechumetw'et. Wet lhamel tälhche lepe tä ihi lechowej n'olafwey tä 
tuntey tä tataywek. Wet tä nichät alhoye, wet tiyäjche n'äyij tä tataye honhat tä 
ifwache tewok Jordán. 

5Wet Babilonio lhayis kasip'älis ihän lhamel wet ifwis tä ihi honhat tä 
w'awulhchä tä atott'aye Jericó. Wet lhamel itsoklhi Sedequías wet ihäne rey 



1376 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Nabucodonosor tä ihi Ribla tä ihi honhat lhip tä lhey Hamat. Wet Nabucodonosor 
ikalelhtej lewit'äyhyaj häp Sedequías. 

6Ne'tek õ'länhen leles wet õ'yahnhaynej t'at lajcha, wet äp ne'tek õ'länhen 
nilhokej Judá lheley tä len'ohyajay ihiche. 

7Wet õ'lanche Sedequías tatelhoy wet õyäytej chinhas tä õ'häne Babilonia. 

8Wet Babilonio lhayis iwunho rey lewukwe lhäy'e häp wichi lewukwey, wet 
iwasthi lelafwek tä tuntey tä ilunej Jerusalén. 

9Wet Nebuzaradán, häp sip'älis kaniyat tä häpe rey lech'otfwa, ihäne Babilonia 
wichi iyhäjfwas tä imälhehi, lhäy'e häp wichi tä pajche lhaithate Babilonio lhayis. 

10Wet wichi iyhäj tä p'elitses tä matche tä niw'ena m'ayek, häp tä ichäjit'a, 
hin'äyhi honhat tä Judá, wet yachaje lhamel häp honhat lhipey yämthilek 
tutcheyhen, lhäy'e n'okäsw'etes tä uva lhiley ihiche. 

Õ'lanhi Jeremías 

11Babilonia laka rey Nabucodonosor ne'tek Nebuzaradán, sip'älis kaniyat, 
itetshan häp Jeremías. Wet yok: 

12–Is chik let'uye, yej woyeje m'ak tä ni'isa. Ch'ahuye, woye lhämet chik ifwel 
amho. 

13Wet Nebuzaradán, lhäy'e Nebusazbán lhäy'e häp Nergal-sareser, häp wichi tä 
wuj len'ohyaj tä ihi, wet lhäy'e nilhokej häp Babilonia laka rey leniyatfwas, 

14lhamel ne'tek õ'lanhi Jeremías tä ihi sip'älisw'et ka'alho. Wet lhamel isukunej 
häp Gedalías, Ahicam lhäs tä Safán lecheyäs, chik ichäj lew'ete, häpkhilek nech'e 
Jeremías iyej wichi. 

Lhawuk ifwenho Ebed-melec tä ifwayhthiyeja hin'ol tä t'uhläk ilän 

15Tä kamaj Jeremías ihi sip'älisw'et ka'alho, Lhawuk tahuyej wet yok: 

16–Fwenho olhämet häp Ebed-melec tä Etiopía lhele, is chik lhok, “Lhawuk tä laj 
letumfwaya tä Israel laka Dios yok, Nech'e omatthichela olhämet tä pajche oyäme 
tä owohiyejela m'ak tä ni'isa häp hupuyna. Häpehit'ala m'ak tä is tä owoyeje, wet 
am lew'enla t'at. 

17Mat wohit'ala m'ak chik ihla amej. Olham tä oaifwayhthila, häpkhilek rey 
Sedequías leniyatfwas tä lenowaye aknitsokalhi. Olham tä Awukn'o olhämet 
täjtso. 

18Olham tä ofwayhthila amej lhamel chik t'uhläk ailän. Let'inhit'ala tsi häp tä 
let'ekha n'oye. Olham tä Awukn'o tä owoyetso.” 

Jer 40 

Jeremías yen lew'eta Mispa tä Judá laka niyat Gedalías ihi 

1Lhawuk tahuyej Jeremías tä tajyäme tä sip'älis kaniyat tä lhey Nebuzaradán 
ilanhi tä ihi Ramá. Tsi Jeremías tan'isejte häp wichi tä tälhe Jerusalén lhay'e häp 
Judá lheley tä õyen kwenkaya wet õyäytejen chinhas, wet õ'soyej laka honhat 
häpkhilek õ'häne honhat tä Babilonia tä kalew'eta. 

2Wet häp sip'älis kaniyattso tachuma Jeremías wet isoyej tä iyej wichi iyhäj tä 
õyen kwenkaya. Wet tahuyej tä yok: –Awuk Dios pajche p'ante yäme tä 
hiw'enhihola lewit'äyhyaj häp honhatna. 

3Wet häp tä imatitche ifwalana häp lhämet p'ante iwoye, häp tä amel letatayejlä 
hach'isukyajay tä lewoyaye wet tek letach'ahuyaye häp lham lhämtes tä ifwel 
amhohen. Häp tä tamenej tä hiw'en amhohen awit'äyhyajna. 

4Wet athana olanche chinhas tä õyäytejen am akweyey. Wet chik lehuminche 
chik lenek n'okwe tä oyäple Babilonia, is t'at, tsi olham ot'uhla ame. Mat chik 
kahuminache chik lenek n'okwe, is t'at, alewuk t'at, mälhehchä kana. Wet tetshan 
t'at honhatna tä imälhewek wet tshupyene lhip chik häpe tä lehuminche chik 
lhen haw'eta. 

5Wet chik akalelhäj tä lemälhehchä, kaneka n'okwe, is chik lhäple häp Gedalías, 
Ahicam lhäs tä lechäti Safán. Tsi häp tä Babilonia laka rey yennaj niyatayej Judá 
lheley laka honhates. Wet is chik lhewhäye häp lham häpkhilek lhewej t'at wichi. 
Mat mälhyej m'ak tä ofwel amho, am t'at tä letshupyene lhip tä lehuminche chik 
lhen haw'eta. Wet nech'e sip'älis kaniyat iwo t'awayhata Jeremías, lhäy'e n'olhäk 
tä hiw'enho, wet nech'e iwo tsilhekayej. 

6Wet Jeremías yik, ihoye Gedalías tä ihi Mispa, itwhäye, iyej t'at wichi iyhäj tä 
imälhehi p'ante honhattso. 

Gedalías nech'e häpe wichi laka niyat 
(2 Rey 25.23-24) 

7Wet iche Judá lheley kasip'älis lhäy'e laka niyatey tä kamaj ichehen'attso tä 
ilunhen t'at. Wet lhamel ihanch'oye tä Babilonia laka rey itshupyene Gedalías wet 
yen niyatayej honhat tä Judá, wet y'uhyene hin'ol, atsinhay, lhäy'e häp n'atfwas, 
tä häpe wichi tä matche tä p'elitses tä ihi honhat, häp wichi tä õknhänaye 
Babilonia. 

8Wet sip'älis kaniyateytso lhamel ihoye Gedalías tä ihi Mispa. Wet lhamel lheyis 
Ismael tä Netanías lhäs, lhäy'e häp Johanán wet Jonatán tä Karea leles, lhäy'e häp 
Seraías tä Tanhumet lhäs, lhäy'e Efay tä honhat lhip tä lhey Nichätchä lhele, 
lhäy'e häp Jezanías tä hin'o tä lew'et Maacat. Lhamel t'at tä ihoye Mispa, lhäy'e 
laka sip'älis. 

9Wet Gedalías iwoyeje lhämet tä ikhajyenej lhamel wet yok: –Yej nowaye 
Babilonio lhayis, en at awuhuya lhamel. Is chik lhen at haw'eta honhatna wet 
ch'otaye Babilonia laka rey, häpkhilek aisen t'at. 

10Tsi tä olham tä oihi Mispa, wet chik nämhen Babilonio lhayis tä iho n'amehen, 
wet olham tä opäynhila amehen häpkhilek nitäfwel amejen. Wet is chik lhen 
achumeta tä lhen akapucheya hat'es, lhäy'e yachuyaj lhay, wet lhäy'e aceite. Wet 
enay haw'etesa hupuy tä lhewhiche athana. 

11Wet äpte nilhokej Judío lhayis tä ihi häp Moab, lhäy'e tä ihi Amón wet Edom, 
lhäy'e tä ihiche iyhäj honhatil, lhamel ihanej tä Babilonia laka rey iwahnej t'at 
chik iyhäjfwas Judío lhayis nekach'oye laka honhat wet yen laka niyata häp 
Gedalías. 

12Tä lhamel ihanej täjtso, wet nilhokej lhamel yikch'oye honhatilnaj õyokosehen, 
wet yäple honhat tä Judá wet ihoye Gedalías tä ihi Mispa. Tä nichäte, wet nech'e 
lhamel yen lechumeta tä yen lakapucheya hat'es wet lhäy'e häp yachuyaj lhay tä 
wuj. 

Õ'län Gedalías 
(2 Rey 25.25-26) 

13Johanán, Karea lhäs, lhäy'e nilhokej häp sip'älis tä ichehen'attso, lhamel laka 
niyatey ihoye Gedalías tä ihi Mispa. 

14Wet lhamel tahuyej tä yok: –¿Hä lehanhiyejt'a tä Ba'alis, Amón lhayis laka rey, 
ichen ame häp Ismael, Netanías lhäs, häpkhilek ailän? Mat Gedalías ikachu, tek 
imatitche. 

15Wet Johanán weskatej tä yämhoplhi Gedalías wet yok: –Ch'anlha n'oye chik 
oyike Ismael wet olän, wet ihichet'ala elh chik ihanej. Tsi isit'ak ailän wet 
nilhokhiyeja Judío lhayis tä imälhehi tä lhaihut ame nech'e ifwtsatla'pehentso 
wet nofwiyeja t'at tä y'inhen. 

16Mat Gedalías nichulho Johanán wet yok: –Teji, yej län Ismael, tsi mathichet'a 
häp m'ak tä lhämeje. 

Jer 41 

1Häp iwel'a tä siete näm Ismael tä Netanías lhäs tä Elisama lecheyäs. Lham häpe 
t'at häp rey lepuhfwa. Wet t'isiyakaye Gedalías tä ihi Mispa, wet diez hin'ol tä iwo 
t'unfwaya. Wet tä lhamel ihi Mispa, t'ekhen, tachufwiyej Gedalías. 

2Wet yokwet Ismael lhäy'e häp hin'ol tä iwo t'unfwaya, lhamel nechephä wet 
ilänej lefwajnhates Gedalías, häp hin'o tä Babilonia laka rey yen niyatayej honhat 
tä Judá. 

3Wet nilhokej Judío lhayis lhäy'e Babilonio lhayis kasip'älis tä iyej Gedalías tä ihi 
Mispa, äpte Ismael ilänhen lhamel. 

Wujpey wichi tä Ismael ilänhen 

4Ifwala elh p'ante tä tajyäme tä õ'län Gedalías, wet tä kamaj wichi nhanayej tä 
pajche õ'län, 

5nämhen ochenta hin'ol tä tälhe Sikem, Silo, lhäy'e häp Samaria. Lhamel pajche 
yähäs lepäsey, wet lew'uyis wasiche tä hich'esajchehen, wet lhaisajwethä. Wet 
lhamel tilhäj n'olhäk tä tälhe yachuyaj lhay lhäy'e häp incienso tä ihäne Lhawuk 
Lewukwe häpkhilek yen t'awayhata Lhawuk. 

6Wet Ismael tälho Mispa tä ihohlä lhamel, wet tä inukwe n'äyij, fwetaj tafwlhipa. 
Häpet tä nichutej lhamel, wet yok: –Kelchelhi, n'ahoye Gedalías, Ahicam lhäs. 

7Wet häpet tä lhamel nichätho Mispa, wet Ismael lhäy'e laka hin'ol ikelit tä 
ilänhen, wet iskonche lep'itseyhay häp n'ojäkw. 

8Wet iche diez hin'ol tä yäme Ismael wet yok: –Yej län n'ohen. Iche m'ak tä wuj tä 
häpe olhamel okäywet. Olhamel oskat naji, on'äyhinaj tayhi trigo lhäy'e cebada, 
lhäy'e aceite, wet lhäy'e häp pinu. Wet Ismael iwoye lhamel lhämet, tek hip'ajtej 
iyhäj tä ilänhen. 

9Häp chowej tä lham iskonche wichi tä ilänhen, häpe t'at chowej p'ante Judá laka 
rey Asa isukunej laka wichi chik yenlhi, häp ifwalas p'ante Israel laka rey Baasa 
tatayhlä. Wet häpe p'ante häp chowej tä tsajo wet pitoj, mat tapoyej n'op'itseyhay 
tä õ'iskonche tsi häp tä wuj wichi tä Ismael ilänhen. 

Ismael yikchufwi wichi iyhäj tä imälhehi, mat Johanán yik tä ifwayhthen lhamel 

10Wet Ismael yen kwenkaya nilhokej wichi tä imälhehi tä ihi Mispa, lhäy'e häp 
rey leles tsinhay. Häpe wichi tä sip'älis kaniyat Nebuzaradán pajche yen niyatayej 
Gedalías. Wet Ismael yikchufwi lhamel tä tataye Amón lhayis kahonhat tä tumej 
tewok Jordán lhip elh. 

11Wet tä Johanán, Karea lhäs, lhäy'e häp sip'älis kaniyatey tä iyej, ihanej tä Ismael 
pajche ilänhen wichi, 

12wet t'äne laka hin'ol wet yikhen tä tatayhlä Ismael. Wet lhamel nilhoke tä iyej 
n'opek tä wujtaj tä ihi Gabaón. 

13Wet tä wichi tä Ismael ichäj tä yen kwenkaya hiw'enlä Johanán lhäy'e sip'älis 
kaniyatey, matche tä lhamel akäswethä, 

14wet itilhake Johanán wet yikche. 

15Wet Ismael lhäy'e ocho hin'ol, lhamel yikhen, lhayämthen, ilethane honhat tä 
Amón. 

16Wet Johanán lhäy'e nilhokej sip'älis kaniyatey tä iyej, lhamel tachuma sip'älis, 
lhäy'e atsinhay, n'atfwas, lhäy'e nilhokej häp wichi tä niyatey tä Ismael ichäj tä 
itälhtho Mispa tä fwetaj yen kwenkaya tä tajyäme tä ilän Gedalías. Wet häp tä 
Johanán nech'e inachajchä lhamel tä tälhe Gabaón. 

17Wet lhamel yikhen t'at, ihoye Kimham lew'et tä iwhäye häp Belén. Wet häp tä 
lhamel yen lew'eta ayej, tsi letichunhayaj t'at tä pajla'tha nichäte Egipto. 

18Tsi häp tä nowaye Babilonio lhayis, häp tä Ismael ilän Gedalías tä Babilonia laka 
rey yen niyatayej lhamel laka honhat. 

Jer 42 

Wichi t'alhe Jeremías chik y'alhyene Lhawuk 

1-2Nilhokej sip'älis kaniyatey lhamel ihoyehte häp profeta Jeremías, wet Johanán 
tä Karea lhäs iyej t'at lhamel, lhäy'e Azarías tä Osaías lhäs. Wet nilhokej wichi tä 
len'ohyajay ihiche lhäy'e iyhäj tä laj len'ohyaja, häp tä yikche lhamel. Wet lhamel 
tahuyej Jeremías wet yok: –Iche m'ak tä olhamel ot'alhej ame. Woye tä owoye, 
alhyen n'oyehen Lhawuk Dios. Is chik tach'ot n'oyehen, nemhit onitäkw tä 
omälhehi. 

3Ap'altsene Lhawuk häpkhilek ipäyen n'oyehen häp n'äyij tä is chik olhamel 
onukwe lhäy'e häp m'ak tä lham ihuminche chik owoye. 

4Jeremías nichulho lhamel wet yok: –Is t'at. Ot'alhiyela Lhawuk Dios, 
ofwenhihola m'ak tä amel lewatläk ofwenho. Chik nichulh n'oho, owohla siläta 
amejen. Tek oskatla amhohen häp lhämet chik häpe. 

5Wet lhamel yämeje Jeremías wet yok: –Is chik Lhawuk Dios lham t'at tä hiw'enla 
m'ak tä olhamel owohiyela, wet tatayhla n'ohlähen chik olhamel n'am woye 
lhämet chik ifwel amho chik lewohla siläta n'oyejen. 

6Chik häpkhila lhämet tä olhamel ohuminche, wok tej chik n'am huminche, 
olhamel owohiyela t'at, tsi häpe alhyaj tä Lhawuk nichulho, häpkhilek oisen wet 
lajit owit'äyhyaja. 

Lhawuk ne'tek wichi imälhehi Judá 

7Tä nichäte diez ifwalas, wet Lhawuk nichulho Jeremías. 

8Häp tä t'äne Johanán, Karea lhäs, lhäy'e nilhokej häp sip'älis kaniyatey tä iyej, 
wet lhäy'e nilhokej wichi, lhamel tä len'ohyajay ihiche lhäy'e iyhäj tä laj 
len'ohyaja. 

9Wet yok: –Lhawuk tä Israel laka Dios tä amel let'uhläk ofwenho m'ak tä 
let'alheje, lham yok, 

10“Chik amel lhenla haw'eta honhatna, oaineyhthichephäla, tek oaitäyhthihena. 
Oyämla kalelhäj tä haw'et, osohit'ala amejen. Tsi wuj tä oyen lhakliya tä ochente 
amehen awit'äyhyajay. 

11Yej nowaye Babilonia laka rey, tsi ow'en tä lenowaye. Oyok, yej nowaye, tsi 
olham oi'amejen häpkhilek ofwayhat amejen lakhajyhayaj. Olham tä Awukn'o 
olhämet täjtso. 

12Olham otihla amejen op'altsenyaj wet ow'enhihola letichunhayaj tä 
aip'altsenhen, häpkhilek iwahin amejen chik lemälhehi aka honhatna.” 

Lhawuk n'äyejo wichi chik ilethane Egipto 

13“Mat chik amel lhok, Olhamel okalhihit'a chik oyen w'eta honhatna, wet häp tä 
lewohiyet'a Lhawuk Dios lhämet tä ifwel amhohen. 

14Wet chik lhohlak, Kha, is chik n'amel n'ahoye häp honhat tä Egipto, tsi häp tä 
n'oka'tshayaj newahi wet nemla y'aläte lepak häp n'ofwol tä n'oka'tshayaj lefwol, 
wet äpte nemla nehläs n'ailänhen, 

15chik mälhyej'attso ämet, is chik amel tä ahäpehen iyhäj tä imälhehi Judá, 
letach'ahuye m'ak tä ifwel amhohen häp Lhawuk tä laj letumfwaya tä häpe Israel 
laka Dios. Tsi chik lhekhen wet lehoyaye Egipto häpkhilek lhenayhla haw'eta, 

16wet n'oka'tshayaj tä lenowayhlä t'uhikwela t'at amel chik lhehi Egipto, lhäy'e 
häp nehläs tä wuj tä lenowaye, wet let'inhihena t'at chik lhehi honhattso. 

17Häp tä mälhhiyejatso, nilhokej häp wichi chik ihoye Egipto tä fwetaj ilethane, 
õ'länhihena tä ihi n'oka'tshayaj, wet y'inhiyejena nehläs lhäy'e häp äytes. Wet 
ihichet'ala elhaj chik imälhehi, tsi niwohit elh chik tefwayhiyeja lhamel 
lewit'äyhyaj chik ochenhiyela. 

18“Lhawuk tä laj letumfwaya, Israel laka Dios, yok, Chik amel lehoye Egipto, 
äytajichela owäk tä oti amejen, tehlat iwoye täjte otiyej wichi tä Jerusalén lheley. 
Wet elhlat chik häpe tä i'pe honhat chik t'uhläk elh lewit'äyhyaj ihi, yohlak, Is 
chik atet iwoye wichi tä ihoye Egipto tä fwetaj ilethane. Wet matche tä 
tanhoch'ayhla awit'äyhyaj wet wichi ayenlat leläkwika. Wet nemla yachajo chik 
lew'en honhatna.” 

19Wet Jeremías äp yok: –Amel tä aJudá lheley tä kamaj leläyhiche, Lhawuk yämlhi 
amhohen tsi ihuminhit'a chik lehoye Egipto. Nech'e amel lehanej, ofwel amhohen 
ifwalana. 

20Amel t'at tä lew'en amhohen awit'äyhyaj tä let'uhläk ohoye Lhawuk Dios wet 
lhoyay, “Is chik let'alhyen n'oyehen Lhawuk. Wet chik ifwel amho lhämet, wola 
siläta n'oyejen häpkhilek owoye.” 

21Wet olham ofwel at amhohen ifwalana häp Lhawuk lhämet tä t'uhläk owo siläta 
amejen, mat amel lewohiyet'a. 

22Wet häp tä is chik lehanayej t'at tä n'oka'tshayaj aihänlatwethä, õ'ailänhihena, 
wet let'inhiyejena nehläs lhäy'e häp äytes chik lhehi honhat tä let'uhläk lhen 
haw'eta tä lefwetaj lelethane. 

Jer 43 

Wichi ichäj Jeremías tä ilethane Egipto 

1Tä Jeremías ileyej tä ifwenho wichi häp Lhawuk Dios lhämet tä t'uhläk wichi 
ihanej, 

2Azarías tä Osaías lhäs, lhäy'e Johanán tä Karea lhäs, lhäy'e häp hin'ol iyhäj tä 
lhaichäjwethä, lhamel tahuyhlä Jeremías wet yok: –¡Mathichet'a m'ak tä lefwel 

n'ohohen! Lhawuk Dios lhämethit'a, tek n'äyej n'ohohen chik ohoye Egipto tä 
olhamel ot'uhläk oyen w'eta. 

3Baruc tä Nerías lhäs häp tä tamenej tä letatay n'ohlähen, t'uhläk Babilonio lhayis 
itsok n'owethähen wet ilän n'ohen, wok ihänla n'oyehen Babilonia, häp honhat tä 
ka'ow'eta. 

4Häp tä mälhyej p'antetso, wet Johanán lhäy'e nilhokej sip'älis kaniyatey, lhäy'e 
nilhokej häp wichi, lhamel iwohiyet'a Lhawuk lhämet tä ne'tek nekach'oye 
honhat tä Judá. 

5Wet Johanán lhäy'e sip'älis kaniyateytso lhamel ihutwek nilhokej iyhäjfwas Judá 
lheley tä imälhehi tä häpe wichi p'ante ifwtsatpehen iyhäj honhatil tä tapile 
p'ante honhat tä Judá wet yachajo tä yen lew'eta. 

6Äpte ihutwek hin'ol lhäy'e atsinhay, lhäy'e n'atfwas, lhäy'e rey leles tsinhay, tä 
häpe wichi p'ante sip'älis kaniyat Nebuzaradán yen niyatayej Gedalías. Wet 
Jeremías lhäy'e Baruc lhamel iyej häp wichitso. 

7Wet nilhokej lhamel ihoye Egipto, iwohiyet'a Lhawuk lhämet tä n'äyejo chik 
ihoye honhattso. Wet lhamel nichätho hupuy tä lhey Tafnes. 

Lhawuk yäme tä Nabucodonosor iwasthihila honhat tä Egipto 

8Wet tä lhamel ihi Tafnes, Lhawuk tahuyej Jeremías wet yok: 

9–Chuma tuntey tä wustas wet jänlä, tihi honhat tä õhp'oyejpe ladrillos tä ihi häp 
Egipto kaniyat lewukwepe. Wet is chik nilhokej wichi tä Judá lheley hiw'enej tä 
lep'oyejpe iyhät. 

10Wet fwenho lhamel, ok, “Häp Lhawuk tä laj letumfwaya tä häpe Israel laka Dios 
yok, Olham ot'änhiyela okawo Babilonia laka rey Nabucodonosor, wet 
oyenhilhila lewukwe häpkhilek oti'pe tuntey tä õ'tihi honhatna, wet häpkhilek 
leniyatyajw'et itpe tunteyna. 

11Wet lham nämla wet iwasthihila honhat tä Egipto. Wet wichi tä y'inhiyejena 
äytes lhayis, äytesla t'at chik ilänhen. Wet iyhäj tä õyenla kwenkaya, õ'hänhiyela 
t'at honhat tä kalew'eta. Wet iyhäj tä õ'länhiyejena n'oka'tshayajchal, 
n'oka'tshayajchalla t'at chik ilänhen. 

12Wet Nabucodonosor iwunhihomchela Egipto lheley len'okhayajw'etes, wet 
hip'ohihena iyhäj lecheyälis, wet iyhäj wet ihänhiyela laka honhat. Ilejla honhat 
tä Egipto, tehlat iwoye tson'ataswo tä ilej lew'uy tä ilänhen lha tä ihi. Wet chik 
ilehiyeja m'ak tä iwoye, wet iwohlat letamseka tä yik, tsi ikalhi letayhfwas. 

13Wet iwasthihichela n'ocheyälis lepeykas tä tuntey tä ihi hupuy tä lhey Fwala 
Wukwe tä ihi honhat tä Egipto. Wet iwunhihomchela häp Egipto lheley 
len'okhayajw'etes tä lhamel ihoye tä n'okwiyej lecheyälis. Iwunhihomchela 
lhamel pajla'tha nofw.” 

Jer 44 

Lhawuk lhämet tä äytajche tä ichene wichi tä ilethane Egipto 

1Lhawuk tahuyej Jeremías, tsi t'uhläk Jeremías ifwenho lhämet häp Judío lhayis 
tä ilethane honhat tä Egipto, häp lhamel tä ihiche hupuy tä lhey Migdol, Tafnes 
lhäy'e Menfis, lhäy'e honhates tä tumej tapinhiye. Wet lhämet yok: 

2–Olham tä Awukn'o tä laj otumfwaya tä ohäpe Israel laka Dios, oyok, “Amel 
lew'en m'ak tä owoyeje Jerusalén tä ochene lewit'äyhyaj tä wuj, lhäy'e hupuy 
iyhäj tä ihi Judá. Wet pajtha ifwalasna tä wasiche, wet nemhit iche wichi chik yen 
lew'etesa, 

3tsi lhamel iwoye m'ak tä wuj tä ni'isa, häp tä iwäkwyhayen n'oyej tä n'okwiyej 
dios lhayis iyhäj, wet iwun incienso tä iwujyenej n'ocheyälistso tä häpe dios 
lhayis tä lhamel nitäfwelayej. Tej tä amel, tha letäfwenhiyejt'a, nits'ilakhiyat 
achätilis chik nitäfwelej. 

4Wet oy'enhiyejt'a tä ochen amehen häp okawos tä oka profetas tä ifwelpej 
amhohen olhämtes tä oyok, ¡Leyej tä lewoyaye akeyistso tä matche tä oy'ulhan! 

5“Mat amel lewohiyet'a olhämet wet matche tä katach'ahuya n'oye. Lelehichet'a 
akeyis wet letujlhayache t'at tä lewun incienso tä lewujyenej dios lhayis iyhäj. 

6Häp tä tamenej tä owäk tä äytajchey tet iwoye itäj tä lhailhänhi wet iwunejente 
hupuy tä ihi Judá lhäy'e Jerusalén. Wet pajtha nämena tä wasiche, nemhit wichi 
ihiche. 

7“Häp tä mälhyejtso, olham tä Awukn'o tä laj otumfwaya tä ohäpe Israel laka 
Dios, oyok, ¿Chipte tä amel leton amehen owäk tä häpe häp awit'äyhyaj tä wuj? 
¿Wet chipte tä let'uhläk y'inhen hin'ol lhäy'e atsinhay, lhäy'e n'atfwas lhäy'e häp 
iyhäj tä nech'e ichehen, häpkhilek lenofwej tä ahäpe Judío lhayis tä w'et 
imälhefwasi? 

8¿Chipte tä lewäkwyhayen n'oyej akeyis tä len'okwiyej dios lhayis iyhäj wet 
lewun incienso tä lewujyenej n'ocheyälis tä ihi honhatna tä Egipto tä lhennaj 
haw'eta? Tsi tä lewoynejatso han'okhayaj, wet nech'e amel t'at tä letamen 
amejen tä lenofwiyeja. Wichi tä ihiche honhatil iyhäj ailäkwihilawethä, wet elh 
chik häpe chik t'uhläk elh lewit'äyhyaj ihi, yohlak, Is chik atet iwoye wichi tä 
ihoye Egipto tä fwetaj ilethane. 

9¿Hä lep'ethatlä m'ak tä ni'isa tä amel lewoyepmhaji, achätilis, aka reyes lhäy'e 
lech'efwas, lhäy'e amel hach'efwas, tä ihi honhat tä Judá lhäy'e häp hupuy tä 
Jerusalén? 

10Wet kamaj chik amel let'ayhtejchehchä akeyistso, wet tek lenoway n'oye wet 
lewohiyet'a olhämtes lhäy'e ochufwenyajay tä ow'enhohte achätilis wet äp 
ow'ente amhohen. 

11“Häp tä tamenej tä olham tä Awukn'o tä laj otumfwaya tä ohäpe Israel laka 
Dios, ottayhla ahilähen, ochenla amehen awit'äyhyaj, yämlek nofwej amel tä 
ahäpehen Judá lhayis. 

12Amel lhohtekwe, Olhamel onitäkwit'a tä omälhehi, olhamel ohohiyela honhat tä 
Egipto wet oyenlat ow'eta. Mat olham tä Awukn'o ottayhla ahilähen häpkhilek 
lenofwej tä lheyayhi honhattso. Amel tä han'ohyajay ihiche lhäy'e iyhäj tä laj 
han'ohyaja let'inhihena chik lhehi n'oka'tshayaj, wolak nehläs tä ailänhen. 
Matche, n'oka'tshayajchal wok nehläs tä ailänhihena. Wet elhlat chik häpe tä i'pe 
honhat chik t'uhläk elh lewit'äyhyaj ihi, yohlak, Is chik atet iwoye wichi tä ihoye 
Egipto tä fwetaj ilethane. Wet matche tä tanhoch'ayhla awit'äyhyaj wet wichi 
ayenlat leläkwika. 

13Olham otasnhila häp wichi tä ihi Egipto, mälhyej täjte otasin wichi tä ihi 
Jerusalén wet ochene n'oka'tshayaj lhäy'e nehläs wet lhäy'e äytes. 

14Wet amel tä ahäpehen Judá lhayis iyhäjfwas tä nintäkwa tä imälhehi tä yen 
lew'eta Egipto, ihichet'ala elh amel chik ihanhiyeja iwoyneja chik lhaifwayhtej 
lewit'äyhyaj, wet ihichet'ala elh chik häpe chik n'ila. Wet tejlak let'uhläk lhäple 
aka honhat tä Judá häpkhilek lhen haw'eta, mat tek lhäpnhiyela. Tajlhamhiyelat 
iyhäjfwas amel chik yäpnhiyela aka honhattso.” 

Wichi yen w'et m'ayeka Lhawuk lhämet 

15Wujpey Judío lhayis tä lhaihutchewek tä iläte Jeremías tä ifwenho lhamel häp 
Lhawuk lhämettso. Iche hin'ol tä ihanej tä lech'efwas iwun incienso tä iwujyenej 
dios lhayis iyhäj. Äpte iche atsinhay, wet lhäy'e häp wichi tä yen lew'eta Egipto 
lhip tä tumej tapinhiye. Wet nilhokej häp hin'ol tä nichulho Jeremías wet yok: 

16–Olhamel otch'ahuhiyet'a Lhawuk lhämetna tä lefwel n'ohohen. 

17Mat olhamel owohiyela t'at m'ak tä ohuminche, mälhyej tä pajche olhamel 
olhämet. Olhamel olehiyejt'ala tä owun incienso tä owujyenej olhamel oka dios 
tsinha tä lhey Pule Kaniyat Tsinha, wet otujlhahichela tä oyen t'awayhata hat'es, 
mälhyej tä olhamel lhäy'e ochätilis, oka reyes lhäy'e leniyatfwas, iwoyepmhaji tä 
ihi Jerusalén lhäy'e iyhäj hupuy tä ihi Judá. Häp tä tamenej tä olhamel otamsekis 
ihihte, wuj olhäk tä ow'en, wet newache m'ak tä ni'isa chik in'oyejen. 

18Mat tälhe t'at ifwala tä olhamel oleyej tä owun incienso tä owujyenej Pule 
Kaniyat Tsinha, lhäy'e tä oleyej tä oyen t'awayhata hat'es, nemhit olhamel ow'en 
m'ak tä owatlä, wet nech'e n'oka'tshayaj lhäy'e nehläs tä ilän n'ohen. 

19Wet atsinhay y'isej elh häp lhämet tä iwoye wet yok: –Tä olhamel oyenlhipej 
pan tä oti'pe Pule Kaniyat Tsinha lepeyak, lhäy'e tä owujyenej incienso tä owun, 
lhäy'e tä oyen t'awayhata hat'es, wet och'efwas akäjejlhi m'ak tä olhamel owoye. 

Lhawuk yäme tä lewit'äyhyaj ihihila wichi tä nileyayej tä n'okwiyej dios lhayis 
iyhäj 

20Wet Jeremías nichulho nilhokej wichi, hin'ol lhäy'e atsinhay, wet yok: 

21–¿Hä amel lefwetaj Lhawuk nhanayej ihi häp m'ak tä lewoyayehte? ¿Wok elat 
lefwetaj hip'ethatlä akeyis tä nilhokej häp amel tä lewoye, amel wet achätilis, 
lhäy'e aka reyes, lhäy'e aka niyatey iyhäj, wet lhäy'e nilhokej häp wichi, tä amel 
lewun incienso tä lewujyenej iyhäj dios lhayis tä lheyayhihte Jerusalén lhäy'e 
iyhäj hupuy tä ihi Judá? 

22Häp Lhawuk ikalhihit'a chik iteläytej amel achumyajay tä matche tä 
ni'isachehen tä lewoyaye tä wuj tä lham nhuminache. Häp tä tamenej tä aka 
honhat tä matche tä haw'et, pajtha ifwalasna tä wasi wet nemhit iche wichi chik 
yen lew'eta. Wet elh chik häpe chik t'uhläk lewit'äyhyaj iyej honhat elh, yok, “Is 
chik tet iwoye honhat tä Judá tä matche tä lewit'äyhyaj ihi.” 

23Tsi häp tä amel lewun incienso tä lewujyenej dios lhayis iyhäj, wet matche tä 
letatayejlä hach'isukyajay häp Lhawuk, wet lewohiyet'a lhämtes lhäy'e 
lechufwenyajay tä ne'tek lewoye. Häp tä tamenej tä awit'äyhyaj i'amejen. 

24Wet Jeremías y'isej elh lhämet tä tahuyej nilhokej wichi lhäy'e nilhokej häp 
atsinhay wet yok: –Nilhokej häp amel tä ahäpehen Judá lheley tä lhehi honhat tä 
Egipto, ch'ahuyaye häp Lhawuk lhämet tä ne'tek ofwel amhohen. 

25Häp Lhawuk tä laj letumfwaya tä Israel laka Dios, lhämet yok, “Amel tä ahin'ol, 
lhäy'e hach'efwas, amel len'älit tä lhäm at matche ämtes tä lewoyaye tä lhok, 
Olhamel matche tä on'okwihiyeja häp Pule Kaniyat Tsinha. Olhamel owunla 
incienso wet oyenla t'awayhata hat'es. “¡Is t'at, n'okwiyej t'at, wujyen t'at! 

26Mat ch'ahuye m'ak tä olham tä Awukn'o tä ofwel amhohen nilhokej häp amel tä 
ahäpehen Judá lheley tä lhen haw'eta honhat tä Egipto. Ot'unhatche olhämet, häp 
tä isej olhey tä lewujyaj ihi, oyok, Nemhit ihichela häp Judá lhele chik häpe tä ihi 
imälhewek honhat tä Egipto chik iwohla olheya tä ohäpe Lewuk Dios tä n'ilataj. 

27Wet olham tä ot'uhiyela lhamel, mat häpkhit'a m'ak tä is chik tamenej tä ot'uye. 
Mat häp tä ochenhiyela lhamel häp lewit'äyhyaj, wet nilhokej Judá lheley tä ihi 
Egipto tä nofwiyeja t'at. Nifwotas tä inuhiyela häp tä ilänhihena lhamel, wet iyhäj 
lhamel y'inhiyejena t'at häp nehläs. 

28Nitäkwit'ala lhamel chik tefwayej n'oka'tshayaj wet yikhilach'oye Egipto wet 
yäpnhiyela laka honhat Judá. Wet nilhokhiyeja häp Judá lheley tä ilethanehte 
Egipto wet yen lew'eta, wet nech'e häp tä lhamel ihanhiyeja chik lhaimatitche 
lhamel lhämtes, wok häpkhila olhämtes tä ofwenho lhamel chik lhaimatitchehen. 

29“Olham tä Awukn'o opäynhila amehen otetnek häpkhilek lehanayej tä oyäm 
matche olhämet tä owoyej amehen tä oyok, Oaitasnhihena tä lheyayhi honhatna 
wet ochenla amehen awit'äyhyaj. 

30Häp täja otetnek: Häp Egipto kaniyat tä lhey Hofra oyachajiyela letayhfwas tä 
t'ukwe chik ilän, mälhhiyejat iwoye häp Sedequías, Judá laka rey, täjte oyachaje 
letayhfwa Nabucodonosor tä Babilonia laka rey tä lham t'ukwe chik ilän.” 

Jer 45 

Lhawuk lhämet tä ichene Baruc 

1Tä cuatro nekchämis tä Joaquim, Judá laka rey, Josías lhäs, ihi leniyatyaj, wet 
Baruc, Nerías lhäs, ilesayen nilhokej m'ak tä profeta Jeremías yen lhämeta. Wet 
Jeremías yäme Baruc wet yok: 

2–Häp täja häp Lhawuk lhämet tä yämej ame tä yok, 

3“Baruc yok, Matche tä op'elitsaj, tsi häp tä Lhawuk y'isej lhip oteläythayaj, häp 
m'ak tä äytajchey tä iti n'oyej. Wet nemhit ochuttej tä otafwlhi, matche tä oy'elej, 
wet onlhokhiyet'a chik nofw oteläythayaj tä in'oyej.” 

4“Wet häp tä Lhawuk ne'tek ofwel amho lhämet tä yok, Häp m'ak tä oyenlhi, wet 
ohanej owoyneja chik owasthi, wet häp m'ak tä otshänchä, ohanej owoyneja chik 
olanhi. Häp tä mälhhiyejattso imälhewek honhat. 

5Wet am lewatläk owoyej ame m'ak tä is. Yej t'ukwe m'ak tä is chik owoyej ame, 
tsi häp tä ochenhiyela lewit'äyhyaj tä ilhaklitla nilhokej häp wichi tä i'pe honhat. 
Mat am õ'ailänhit'ala. Lhip chik häpe chik lehoye, letefwayhiyeja m'ak 
wit'äyhyajtso. Olham tä Awukn'o olhämet täjtso.” 

Jer 46 

Nabucodonosor ikalhi p'ante Egipto laka nifwotas tä ihi Karkemis 

1Lhawuk tahuyej p'ante profeta Jeremías tä ne'tek itiyej lhämet häp wichi tä 
ihiche honhatil, tsi häp tä nech'e tatayhlä. 

2Wet häp täja Lhawuk lhämet tä itiyej Egipto lhäy'e häp laka rey tä lhey Necao 
laka nifwotas. Häp Babilonia laka rey Nabucodonosor ikalhi p'ante lhamel tä ihi 
honhat lhip tä lhey Karkemis tä iwhäye tewokitaj tä lhey Éufrates. Häpe t'at 
lewhäy tä Joaquim, Judá laka rey, Josías lhäs, ihi leniyatyaj cuatro nekchämis. 
Lhawuk lhämet yok: 

3“¡Waklhathen aka'tshayajchal tä lep'oyej atapehen wet nuye atayhfwas! 

4¡Enchelhi haw'ute howtes! ¡Ewche'pe yel'atas, amel tä achumet tä lhewche'pe 
yel'atas! ¡Ti'pe ethey akawon'alis wet apiyen! ¡Fwutshen ahunis wet w'uyhiche 
aka'tshayajchal! 

5“¿Mat atsi m'ak tä tamenej tä ow'en tä lhamel ifwihit'ahlä letayhfwas? Yikhen 
t'at wet matche tä lenowayhyaj ihi. W'et ifwtsat'atpehentso, tsi häp tä õ'kalhi 
lhamel. Inukwet alhoho wet tek iyahinche tä tälhche, wet tanhoch'aype honhat. 
Olham tä ohäpe Dios tä Israel Lewuk tä olhämet täjtso. 

6Lhamel tä iläfwenhen tä inukwe alhoho ikalhihit'a tä yikhen, wet lhamel tä 
matche tä takhajayhen ihanhiyejt'a lhaiwoyneja chik lhayämthen. Lhamel 
tanhäphänhen wet nichätchet katsi tä itafwojyhiye tä iwhäye tewokitaj Éufrates. 

7“¿Atsi tä häpe tä te iwoye tewokitaj Nilo tä tapoyej wet äytajiy häp inät tä 
iläfwelche tä yik? 

8Häpe Egipto tä te iwoye tewokitaj Nilo tä tapoyej wet äytaji häp inät tä 
iläfwelche tä yik. Tsi Egipto yok, Otehlat iwoye tewokitaj Nilo tä t'ulhpe honhat, 
olänla nilhokej honhat, otäyhthila wichi lhäy'e lew'etes. 

9“¡Is chik yikhen häp wichi tä iche'pe yel'atas lhäy'e wichi tä ihiche kaletas! ¡Is 
chik yikhen wichi tä iwo laka'tshayaja, häp sip'älis tä tälhe Etiopía lhäy'e Libia tä 
hip'oyej letapehen laka'tshayajchal, lhäy'e häp sip'älis tä tälhe Lidia tä lhamel 
ihanej tä tafwomej häp lutsej hal'ä! 

10“Ifwalana häpe ifwala tä olham Dios tä laj otumfwaya oka ifwala, häp ifwala tä 
lewhäy tä owo hayahlä otayhfwas. Wet ofwajnhat tifwiyeja lhamel, pajla'tha 
w'oknajej lew'oyis. Tsi häp tä olham Dios tä laj otumfwaya owohla ka'tshayaja tä 
ihi honhat tä tumej tafwojyhiye tä iwhäye tewokitaj Éufrates, wet olänhihena 
wichi. 

11“Amel tä ahäpehen Egipto lheley lehoye Galaad tä let'ukwe akachal. Mat tejlak 
wuj akachal chik lew'en, tha häp tä aisiyejt'ala, tsi äp ihichet'a m'ak chik aisiyeja 
chik lhen akachaya. 

12Häp wichi tä i'pe honhat ihanej tä õ'ay'ayhatchehchä wet ilät amehen tä 
let'änwethä. Tsi häp tä aka sip'älis tä iwo laka'tshayaja tan'ischewek tä nichätche 
katsi tä lhatajen.” 

Nabucodonosor inuye Egipto 

13Häp täja häp Lhawuk lhämet p'ante ifwenho profeta Jeremías, häp lewhäy tä 
nek t'at häp Nabucodonosor, Babilonia laka rey, tä inuye Egipto. Wet Lhawuk 
lhämet yok: 

14“Wo siläta honhat tä Egipto, fwenhomche wichi tä ihi Migdol lhäy'e Menfis wet 
lhäy'e Tafnes, häp Egipto lhipey tä nitäkwpej hupuy tä ihiche. Ok, ¡Nechephä, 
kasthen, awaklhathen! ¡Atayhfwas nichut'atwek tä ilunejwethä amel haw'etes! 

15¿Chipte tä yik Apis, häp tolo tä amajchet tä lhen häpeya aka dios? ¿Chipte tä 
nitkasita? Tsi häp tä olham tä ohäpe Dios tä Israel Lewuk olham tä othat kanhi. 

16Aka sip'älis tanhäphänhen wet nichätche katsi. Wet nech'e lhamel yok, ¡Mäh 
n'ekch'oye honhatna, n'äple n'amel lhaka honhat, häp honhat tä 
y'achäthichehtehchä! ¡Is chik y'alethanlä n'oka'tshayaj tä matche tä ni'isa tä 
ikana! 

17Wet lhamel t'änhen wet yok, Lhaka niyat rey wujpey lhämtes tä iwoye, mat 
niwohit m'ak chik yenlhi. 

18“Olham Dios tä ohäpe Rey tä n'ilataj wet ohäpe Elh tä laj letumfwaya, matche 
olhämet tä oyok, Tet iwoye tachenaj Tabor tä inu'pe tachenhas iyhäj, wet tet 

iwoye tachenaj Carmelo tä tataype lewomekitaj, häp tä mälhhiyejatso häp amel 
atayhfwa chik näm. 

19Häp amel tä lhehi Egipto is chik lewaklhathen akhäy, tsi nämhen t'at häp 
atayhfwas tä nek amehen tä ihänla amehen honhat tä atofwey tä kahaw'eta. Wet 
Menfis nech'e ts'anisla t'at, wet matche tä õ'känchihla, wet nemhit ihichela wichi 
chik yenla lew'eta. 

20“Egipto tet iwoye tolo lhäs tä atsinha tä pumfwetaj. Mat näm t'at häp lakas tä 
neke tä itshänlhi, tälh tafwojyhiye, wet nemhit iwo letamseka. 

21Wet sip'alis tä tälhe lhip elh tä Egipto kaniyat t'alhe chik niyat tä laka wichi 
icheyäjäntej, lhamel tet iwoye tolo les tä pumfwetas tä ichunhanhen häpkhilek 
yätajen. Mat lhamel äpte yikhihena tä inuhikwela alhoho, wet ikalhihit'alak 
takasitlä letayhfwas. Tsi nichäte t'at ifwala tä õ'länhen lhamel, wet häpe lewhäy 
tä letäyhyaj. 

22Wet Egipto yikhila, tehlat iwoye amlhätaj tä yik, y'iphilhila, tsi häp tä 
nämhihena letayhfwas tä inuye lhamel, wet letayhfwas ilänhiyejena hosanis, 
tehlat iwoye hal'äy tä õyisthen 

23-24tä ihi tayhi tä õyowajo. Tsi häp tä matche tä wujpey häp letayhfwas, inu'pe 
chol tä wujpey, wet õ'hanhiyejt'a õ'woyneja chik õ'wo t'ufwahtesa. Wet Egipto 
wuj tä len'äfwlhi ihihila, tsi häp tä wichi tä tälhe honhat tä tumej tafwojyhiye 
ikalhihila lhamel. Olham tä ohäpe Dios tä Israel Lewuk olhämet täjtso.” 

25Lhawuk tä laj letumfwaya tä Israel laka Dios yok: –Olham otasnhila häp Amón 
tä Egipto lheley tä lew'et hupuy tä lhey Tebas yen häpeya laka dios. Wet äpte 
otasnhila t'at honhat tä Egipto, lhäy'e nilhokej häp laka dios lhayis, lhäy'e laka 
reyes, lhäy'e laka rey tä lhamya, wet lhäy'ehila nilhokej wichi tä t'ekhaye häp 
lham. 

26Wet oyachajiyela letayhfwas tä t'ukwe chik ilän, tä häpe häp Nabucodonosor 
lhäy'e laka nifwotas. Mat chik paj wet yachajihola chik wichi ihi honhat tä Egipto, 
mälhhiyejat iwoye ifwalas tä pajche. Olham tä ohäpe Dios tä Israel Lewuk 
olhämet täjtso. 

Lhawuk hip'altsenla laka wichi 
(Jer 30.10-11) 

27“Yej noway, amel tä ahäpehen okawo Jacob laka wichi. Yej noway, Israel, tsi häp 
tä am lhäy'e ales ofwayhthila amejen honhat tä atofwe tä kahaw'eta tä lhehina. 
Wet yachajihola chik atamsekis ihi, wet nemhit ihichela wichi chik häpe chik 
aistunlawethä. 

28Olham tä Awukn'o oyok, Yej noway, amel tä ahäpehen okawo Jacob laka wichi, 
tsi olham oit amejen. Otäyhthihena nilhokej wichi tä ihiche honhatil tä amel 
lefwtsatpehen, mat amel tek oaitäyhthihena, Otihla amejen ofwonkanyaj tä 
t'uhawetej m'ak tä lewoye. 

Jer 47 

Lhawuk lhämet tä itiyej Filisteo lhayis 

1Lhawuk tahuyej profeta Jeremías tä yäme häp Filisteo lhayis tä kamaj Egipto 
kaniyat ninuyaye häp Gaza. 

2Wet Lhawuk yok: “¡Lhek yahinya! Nek t'at häp inät tä tälh tafwojyhiye, wuj tä 
iläfwelche wet t'ulhla'pe honhat. Wet ilänla Filisteo lhayis lhäy'e lew'etes, lhäy'e 
nilhokej häp m'ak tä ihi laka honhat. Wet nilhokej lhamel t'änhiyejawethä 
lhafwyhayajay, tsi häp tä wuj lelhakli tä iyej lhamel. 

3Tsi yel'atas tä n'oka'tshayajchal lefwus t'ähes tä wujpey lepak tä tamenej, lhäy'e 
häp kaletas tä wujpey takäläy lepak tä te iwoye pelhay tä t'ajan tä äytajiy. Wet 
hin'ol nemhit ikalhi chik nahayej leles, iwom at katsi wet yikhen, tsi häp tä 
nitumahlä letayhfwas. 

4Tsi nichäte ifwala tä olham ochene lewit'äyhyaj häp Filisteo lhayis, wet owasthi 
häp Tiro lhäy'e Sidón, lhäy'e nilhokej wichi iyhäjfwas tä imälhehi tä lhaip'ajtej 
lhamel. Tsi olham nech'e otifwej Filisteo lhayis, häp wichi tä letetsel tälhehte 
lhiletaj tä lhey Creta. 

5Häp wichi tä lew'et Gaza lhamel yähäs lhetek w'oley, wet Askalón yok tam tsi 
häp tä õ'chäj wichi, õyen kwenkaya. Amel tä nofw akhajyhayaj tä nemhit lehanej 
lewoyneja chik letatayhlä atayhfwas, ¿chihlatek leleyej tä alesajwethä? 

6Wet lhok, ¡Ay Israel lewuk dios lefwajnhat! ¿Chihlatek iwo t'elakw'eta n'amejen? 
¡Is chik Israel lewuk dios yachajche lehi häp lefwajnhat häpkhilek iwo 
letamseka!” 

7Mat Lhawuk yok: “¿Chiwoye chik owo letamseka ofwajnhat tä olham t'at tä 
ochene Askalón häpkhilek tatayhlä, lhäy'e nilhokej häp wichi tä iche lewomekitaj 
lhipey? Tsi pajche wak'alh tä mälhhiyejatso häp m'ak tä owohiyela.” 

Jer 48 

Moab letäyhyaj 
1Häp täja lhämet häp Lhawuk tä laj letumfwaya tä Israel laka Dios tä itayhte häp 
Moab, wet yok: “¡Lewit'äy ihi hupuy tä lhey Nebo, wasi t'at! ¡Wet lhip tä lhey 
Hupuy Täkwfwas õ'sakanej t'at, õhn'äfwlhat laka wichi wet wasi hup tä takhajay! 

2Nofw Moab len'ohyaj, letayhfwas ihi Hesbón tä iwo chowhala'pe laka'tshayaj tä 
iwohiyejela häpkhilek Moab nemhit iche. Wet am, Madmén, õ'aitäyhthila t'at, 
lhohlak tam wet n'oka'tshayaj ilehit'ala amej. 

3“Wichi tä ihi Horonaim t'änhen wet yok, ¡Õ'känchi, matche tä õ'wasthi! 

4Tsi Moab wasi wet wichi lhafwyhayajay pitsaje t'at pajtha nichäte Zoar. 

5Wichi tä iho'pe lhip tä atojphä tä lhey Luhit lhamel wuj tä tafwchehchä. Wet 
iyhäj tä inukwe n'äyij tä ihoye Horonaim matche tä t'änwethä tä hiw'en hupuy tä 
wasiche. 

6¡Mähen! ¡Afwayhthen! ¡Atonitchehen, atech'aynej amlhäj lhawayuk tä ihi ts'anis! 

7“Wet Moab lheley, amel wuj tä let'ekha amehen tä atkhajayhen, wet let'ekhaye 
akäywet tä wuj tä lew'en. Häp tä tamenej tä õ'sakanla amejen, wet aka dios 
Quemós õ'hänhiyela häp honhat tä kalew'eta, lhäy'e laka sacerdotes, wet lhäy'e 
häp wichi tä len'ohyaj iyeji. 

8Wet nilhokhiyeja häp hupuy tä õ'wasthiche, ihichet'ala elh chik tefwayej 
n'oka'tshayaj, wet tachenhas kawayhil lhäy'e honhat tä w'awulhchä wasihichela. 
Tsi häp tä olham tä ohäpe Dios tä Israel Lewuk olhämet täjtso. 

9Is chik letshänhihchä tunte tä n'olesaynhay ihi häp Moab, tsi häp tä õ'wasthihila. 
Õ'känchihla laka hupuy wet ts'ilakhilat lhipey, wet nemhit ihichela wichi chik 
yenla lew'etesa.” 

10¡Is chik lewit'äyhyaj ihi häp hin'o tä n'etäjej Lhawuk lechumet! ¡Is chik 
lewit'äyhyaj ihi hin'o tä lhaknip'ajtayej wichi tä ilänhen Moab lheley! 

Matche tä wuj Moab lewit'äyhyaj 

11Häp Moab nilhokej ifwalas tä letamsek ihi. Ihichet'a ifwala chik letayhfwas 
ihäne honhat tä w'enha lhamej. Tet iwoye hat'es tä õ'tsäyho n'olhäthi tä 
õkniyäyayej tä äp õknitsäyaho elh n'olhäthi. Wet häp tä tamenej tä tet iwoye 
hat'es tä akäj, tatäyhit'a lakäjyaj lhäy'e lenij tä akäjche. 

12Mat Lhawuk yok: –Nichäthiyela lewhäy tä ochenhiyela wichi tä iwohla iyhäja 
lehis häp hat'estso, wet lehis tä nem lheley ihiche wet õ'wasthihichela. 

13Wet Moab len'äfwlhi ihihilatpe häp lecheyä Quemós, tehlat iwoye Israel lhayis 
tä n'äfwelhte'pe häp Betel tä wuj tä lhamel t'ekhaye. 

14“¿Chiwoye tä amel lhok, Olhamel ohäpehen wichi tä n'oka'tshayajchal, 
otkhajayhen tä oihi n'oka'tshayaj chik ottayhlä otayhfwas? 

15Nämhen t'at häp wichi tä iwasthi Moab lhäy'e laka hupuy, wet laka mamses tä 
takhajayhen y'inhihena. Olham tä ohäpe Rey tä lhamya wet äp Dios tä laj 
letumfwaya, olham tä olhämet täjtso. 

16Atott'at alhoho Moab letäyhyaj, pajiyejt'alak näm. 

17Nilhokej amel tä lhehiche honhatil tä iwhäye Moab, afwchehchä'pe. Nilhokej 
amel tä letäfwelej Moab len'ohyaj tä letoyaj iyeji, äyen wet lhok, ¡Lhek yahinya 
chipte tä õ'känchi len'ohyaj tä iyej! ¡Nofw lakhajyhayaj, tatäy lewujyaj! 

18“Ayhatchä han'ohyaj, amel tä haw'et Dibón, tayhichephä honhat. Tsi häp tä nek 
t'at Moab letäyhyajwo tä nek amehen tä tatay ahilähen, häpkhilek iwasthiche 
awukwey tä aletnhawtes tä lhäm tach'opwayhen tä lhenchelhi. 

19Amel tä haw'et Aroer, kasitwhäye n'äyij wet yahinche. Wet ätshane wichi tä 
nekche tä ilethanlä letayhfwas, ok, ¿Atsi m'ak tä awit'äyhyaj? 

20Wet lhamel yohlak, ¡Õ'kalhi Moab, wasi! ¡Afwchehchä, äyen, wet wo silätaye 
tewok Arnón tä Moab wasi wet nemhit iche! 

21“Nichäte lewhäy häp okalelhthayaj tä otiyej hupuy tä ihi honhat tä w'awulhchä 
tä lheyis Holotaj, Jahas, Waj T'änyaj, 

22-23Dibón, Nebo, Bet-diblataim, Hupuy Täkwfwas, Bet-gamul, Bet-meón, 

24Keriot, Bosra, wet lhäy'e nilhokej häp Moab laka hupuy tä atott'ahomche lhäy'e 
iyhäj tä atosehen. 

25Owo okalelhthayajayej Moab lakhajyhayaj tä nofw, wet tatäy leniyatyaj. Olham 
tä ohäpe Dios tä matche tä owoyetso. 

26“Is chik õ'yäynej hat'es häp Moab lheley, tsi lhaichäjlhi n'oyej tä tatay n'ohlä tä 
ohäpe Dios tä matche. Wet häp tä lhamel nich'olehihilawethä lech'uyhtes, 
häpkhilek nilhokej wichi tä iläkwi. 

27Amel tä aMoab lheley, tichunache aläkwyhanyaj tä letiyejte Israel lhayis, wet 
lhen ämeta tä len'äyihomche lhamel, wet lhen at häpeya häp etantses. 

28Athana is chik amel lhekch'oye awukwey wet en haw'etesa tachenhas. Is chik 
ate iwoye hokwinhas tä iwo lhupisahiche chowhay tä ihiche tachenhas. 

29Olham wuj tä ontäfwelej häp Moab lheley tä matche tä lhaichäjwethä, lhamel 
lhaiwujyenhen, lhainuhatpe iyhäj, fwetaj newache elh chik w'awulhi. 

30Ontäfwelej t'at lakeyistso, mat wohit'a m'ak chik tälhe, wet lajit lahaya lhämtes 
tä iwoye. 

31Häp tä tamenej tä oy'äyen wichi tä ihi Moab, lhäy'e häp wichi tä ihi Kir-hares. 

32Otafwlhi'pe uvas lew'etes tä ihi Sibma, lhäy'e häp Jazer tä otafwlhi'pe. Tsi 
Sibma lheley wuj tä lhaichäjwethä, tet iwoyek uva lhiley lehäynhay yikhen wet 
tiyäj w'echehi Lewomekitaj Nosoy pajtha nichäte Jazer. Mat athana nofw t'at häp 
lhay, tsi nämhen wichi tä itäyhat nilhokej m'ak tä ihi n'olafwek. 

33N'ot'änyajay tä wichi lakäjyaj nofw t'at tä ihiche n'olafwey lhäy'e 
yachuyajw'etes tä ihi Moab, wet hat'es nech'e y'imche t'at tä ihiche 
n'okapuchehis. Ihichet'a hin'o chik häpe chik t'äsi uvas häpkhilek yen häpeya 
hat'es, wet nemhit iche n'otenek tä n'okäjyaj letenek chik pitsaje. 

34Häp wichi tä ihi Hesbón lhamel wuj tä t'änejwethä m'ak tä äytajchey tä iyej 
lhamel. Wet wichi iyhäj tä ihi lhip tä lhey Dios Wujyaj, lhäy'e iyhäj tä ihi Jahas, 
lhamel iläte n'ot'änyajtso, wet lhäy'e wichi tä ihi Zoar pajtha nichäte iyhäj tä 
lew'et Horonaim lhäy'e Eglat-selisiya. Tsi häp tä inätw'etes tä ihi Nimrim nemhit 
inät ihiche.” 

35Wet Lhawuk äp yok: “Otifwiyeja häp wichi tä ihi Moab, häp tä lhamel ihoye 
len'okhayajw'etes tä i'pe tachenhas häpkhilek yen t'awayhtesa laka dios häp 
lhamel leles tä ilänhen lhäy'e häp incienso tä iwun. 

36Otafwlhi'pe Moab lhäy'e häp wichi tä ihi Kir-hares, otet iwoye hin'o tä 
yafwutche lefwol tä iten wichi tä elh ileyej honhat letenek, tsi häp tä Moab 
lakäywet tä ihutwek tatäy. 

37Wet nilhokej lhamel yähäs lhetek w'oley lhäy'e lepäsey, wet isajejwethä m'ak tä 
y'uyhen häp takwech'ol, wet taw'uyhiche wesaj tä yelaj. 

38Wichi tafwchehchä tä ilunlhi'pe lewukwey lhäy'e tä ilunwethä honhate. Tsi häp 
tä olham tä owasthi Moab, otech'aynej n'olhäthi tä õknichumyenalhi. Olham tä 
ohäpe Dios tä Israel Lewuk olhämet täjtso. 

39“¡Is chik let'äyen häp Moab tsi matche tä wasi! Laka wichi itilhakhiche tsi 
len'äfwlhi ihi, wet wichi tä ihiche honhatil tä iwhäye iläkwi wet yen häpeya m'ak 
tä tanhoch'ay.” 

40Wet Lhawuk äp yok: “Yik t'at häp Moab letayhfwas, tet iwoye afwenche tä 
iyhäjkottaj, hich'enhi lhafwis, yike t'at Moab. 

41Nilhokej hupuy lhäy'e n'olafwey tä tuntey tä atoschephä lhäy'e tä 
tach'opwayhen, letayhfwas isakanhiyeja. Wet nilhokej Moab kahin'ol tä 
n'oka'tshayajchal tachetteyhiyejchehena lenowayhyaj, tet iwoye atsinha tä iwo 
lhäsa. 

42Õ'wasthihila Moab wet nemla iche, tsi häp tä laka wichi lhaichäjwethä wet tatay 
n'ohlä. 

43Wet häp tä olham tä ohäpe Dios tä Israel Lewuk oyok, Häp wichi tä lew'et Moab 
tehlat iwoye itshätäy, hin'ol tä lhayen chowalhnhasayej takähännhej t'at. Wok 
elat nichäte chowej, wok t'äsi niyäkw tä õyenej. 

44Wet elh chik chowalhnhas nisakanayej, häp tä nichäthiyela chowej. Wet elh 
chik isakanphä tä inuphä tä ihi chowej, t'äsihila niyäkw. Tsi olham tä 
ochätyenla'pe lewit'äyhyaj häp Moab lheley. Olham tä ohäpe Dios tä Israel Lewuk 
olhämet täjtso. 

45“Iche wichi iyhäj tä w'et lhaitonchetshi t'at tä yikhen tä t'ukwe leletnhawet, 
lhamel fwetaj ilethane Hesbón. Mat Hesbón tä rey Sehón laka hupuy ihi t'at itäj. 
Wet yik t'at itäj, ihämit Moab lakatchenhas, honhat tä wichi tä äkleyhtses lew'et. 

46¡Awit'äy i'amejen, amel tä Moab lheley! ¡Amel tä len'okwiyej Quemós, attäy t'at! 
¡Aka mamses, aka lhutshay, õ'häne t'at n'okwenkanyaj! 

47“Mat häp ifwalas tä tatay alhoho owohla elha m'ak tä owoyeje Moab, nech'e häp 
m'ak tä isila tä owoyeje. Olham tä ohäpe Dios tä Israel Lewuk olhämet täjtso.” 
Häp täja lepes häp Lhawuk lhämet tä lakalelhthayaj tä itiyej Moab. 

Jer 49 

Lhawuk lhämet tä itiyej Amón lhayis 
1Häp täja häp Lhawuk lhämet tä yämeje häp Amón lhayis, wet yok: “¿Chip ihi 
Israel lhayis leles? ¿Chi tä iche lhamel tä lhayen lewuka letetsel laka honhat? 
¿Chipte tä Amón lhayis laka dios Milcom lhayen lewuka honhat tä lewuhuy Israel 
lhayis iyhäj tä tälhe letes Gad? ¿Chipte tä wichi tä n'okwiyej Milcom yen lew'eta 
honhattso? 

2“Häp tä tamenej tä olham tä ohäpe Dios tä Israel Lewuk oyok, Chik nichäte 
lewhäy, wet nilhokej wichi iläthiyela lepak häp n'oka'tshayaj chik otihiyeja häp 
Hup Lhokwetaj tä Amón lhayis kahupuy tä lhamya. Wet wasihila, wet nilhokej 
hupuy tä atott'ahomche tä y'ohihomchela. Wet häp tä nech'e Israel lhayis 
isakanhiyeja laka honhatte, isohiyeja iyhäj tä isoyejte lhamel. Olham tä ohäpe 
Dios tä Israel Lewuk olhämet täjtso. 

3“¡Afwchehchä, amel tä lhehi Hesbón, tsi häp tä wasi t'at aka honhat! ¡Amel tä 
a'atsinhay tä haw'et Hup Lhokwetaj, woyay afwyhayaja! ¡Enay haw'uyisa häp 
wesaj tä tesalis lew'uyis tä atetnek amejen tä alhakli ihiche, wet nhäpäjlhi'pe 
hat'okwelis! ¡Atech'aynej atsinhay tä käs länhay tä ilunhen wet asajwethä! Tsi 
häp tä õ'chäj aka dios Milcom, letayhfwas ihäne honhat tä kalew'eta, lhäy'e laka 
sacerdotes, wet lhäy'e wichi tä len'ohyaj iyeji. 

4¿Chipte tä alechäjejwethä akhajyhayaj tä i'amejen? Nofw t'at akhajyhayaj. Ahäpe 
wichi tä akachuhantses, let'ekhaye m'ak tä wuj tä lew'en wet lhok, ¿Atsihilak 
tektshan n'oye chik tatay n'ohlä? 

5“Olham tä ohäpe Dios tä laj letumfwaya oyok, Ochenla amehen m'ak tä aistunla, 
tälhiyela nilhokej honhat lhipey. Aelh tefwajpejni inuhikwela lhip chik häpe tä 
inu alhoho, wet ihichet'ala elh chik ihanej iwoyneja chik yachajo chik aihutwek. 

6Mat chik tajyäme täja, owohla elha m'ak tä owoyeje Amón lhayis, nech'e häp 
m'ak tä isila tä owoyeje. Olham tä ohäpe Dios tä Israel Lewuk olhämet täjtso.” 

Lhawuk lhämet tä itiyej Edom 
7Häp täja Lhawuk tä laj letumfwaya lhämet tä yämeje häp Edom, wet yok: “¿Hä 
nemhit n'ohanyaj ihi Temán? ¿Hä wichi tä ihan honhatejen nemhit ihanej chik 
ichufwenwethä iyhäj? ¿Hä hip'ethatlä m'ak tä pajche lhaichufwenejen? 

8¡Amel tä haw'etes Dedán, nukwephä, kelchetshi, ukwe lhip chik lelethane! Tsi 
häp tä otäyhthila wichi tä tälhe letes Esaú, nichäte t'at lewhäy tä otasnhila. 

9Chik amel lelanhi akäs tä ihi alafwey, kamaj lemälhthi iyhäj. Wet chik honatsi 
wet etantses yike tä t'etanhomche alafwey, mat tachumat m'ak tä iwatlä wet tek 
ihämit. 

10Mat olham niwohit m'ak chik omälhthihila tä osoyej Esaú laka wichi. Wet 
on'älthila'pe lhamel tä weskathen, ihanhiyejt'ala lhaiwoynejahen chik 

lhaiskathen. Nilhokej leles lhäy'e lepuhfwas lhäy'e lew'etfwas tä lhamel 
nofwiyeja t'at. Wet ihichet'ala elh chik imälhehihila chik yohlak, 

11Ch'anlhaye aka chipenhas chik oti lhamej, lhäy'e aka tesalis, häpkhilek 
ot'uyehen lhamel.” 

12Wet Lhawuk yok: –Tej tä iche wichi tä nit'uhawetayej chik iyähi n'olhäthi tä 
owäk tapoyej, tha lhamel iyähi t'at. Wet amel tä aEdom lheley iwohiyet'alak 
kakatayej n'otasnhayaj, leyähihla n'olhäthitso. 

13Wet olham tä ohäpe Dios tä Israel Lewuk, owoye olhämet tä oyämla matche. 
Wet oyok, nech'e ts'anisla hupuy tä lhey Bosra tsi häp tä õ'wasthihila. Wet elh 
chik häpe tä i'pe honhat chik t'uhläk elh lewit'äyhyaj ihi, yohlak, “Is chik atet 
iwoye hupuy tä Bosra tä tatäy t'at.” Wet matche tä tanhoch'ayhla Bosra 
lewit'äyhyaj, wet wichi yenla leläkwika. Wet iyhäj hupuy tä atott'ahomche äpte 
wasihichela pajla'tha tiyäj'attsiy. 

14Oläte Lhawuk silätyaj. Lhawuk silätyajwo yik tä ihoye wichi tä i'pe honhat wet 
ifwenho tä yok: “¡Ahutaywek, mähen, wo aka'tshayajayej Edom! ¡Awaklhatayhlä 
n'oka'tshayaj!” 
15-16Wet Lhawuk Dios ifwenho Edom lheley wet yok: “Amel lekan amejen tä 
alechäjwethä häpkhilek wichi wuj tä noway amehen. Lhen at haw'etesa 
tachenhas tä atoschephä lhipey tä hikw'eschehen. Mat olham 
oay'ayhthichelahchä, oayenla häpeya wichi tä lajit lahaya wet ahäpkhihena t'at 
wichi tä n'oläkwik. Tej tä letenay häp istiwintas tä yäm atoschephä lhupis, mat 
olham oyikhila amehen, oaithathichelahchä. Olham tä ohäpe Dios tä Israel Lewuk 
olhämet täjtso. 

17“Owasthihila Edom häpkhilek wichi itiyej leläkwyhanyaj. Nilhokej lhamel tä inu 
lhipche inuhthila lhamhohen chik hiw'en lewit'äyhyaj tä wuj tä iyej, wet lhamel 
yafwuthichehena lepästey. 

18Wet tehlat iwoye Sodoma lhäy'e Gomorra täjte otäyhthen, lhäy'e hupuy iyhäj tä 
iwhäye. Nemla iche wichi chik yenla lew'eta, wet nemla inukwe honhattso chik 
ilunhihena. Olham tä ohäpe Dios tä Israel Lewuk olhämet täjtso. 

19“Olham opajit'ahlä, onämla, otehlat iwoye t'owalhaj tä inuphä tä tälho hon'al tä 
wusche'pe tä iche tewok Jordán lhipey tä tiyäje honhat tä hup tä w'atshan ihi. 
Wet oyokwesichephäla Edom lheley, wet oyenla laka niyata hin'o tä olham t'at tä 
ottshupiye. Tsi ihichet'a hin'o chik w'awulh n'ohi, wet ihichet'a elh chik ihanej 
iwoyneja chik iti n'oyej lakalelhthayaj, wet ihichet'a tson'ataswo chik ihanej 
iwoyneja chik tatay n'ohlä. 

20Lhek ch'ahuyaye m'ak tä olham tä Israel Lewukn'o owohiyejela Edom, lhäy'e 
häp m'ak tä owaklhat tä owohiyejela wichi tä ihi Temán. Tej tä leles tä õ'chäjiyela 
honhat elh tä kalew'eta, lhäy'e häp honhat tä lhamel lew'et tä õ'wasthihila. 

21Lepak äytajihla häp Edom chik õ'sakanej, wet nilhokej honhat tä 
tachetteyhiyejchela chik iläte. Wet Edom lheley t'änlach'oye elh chik tach'ote, wet 
tej tä atofwey Lewomekchät, tha iläthiyela t'at t'änyajaytso. 

22Wet Edom lheley tä lew'et Bosra, lhamel letayhfwas yikhiyela t'at lhamel, tehlat 
iwoye istiwintas tä hich'enchephä lhafwis wet lhaithatejchä lhamel. Wet 
ifwalatso nilhokhiyeja hin'ol tä n'oka'tshayajchal tä ihi Edom tä lhamel 
tachetteyhiyejchehena lenowayhyajay, tehlat iwoye atsinha tä iwo lhäsa.” 

Lhawuk lhämet tä itiyej Damasco 
23Häp täja häp Lhawuk lhämet tä yämeje Damasco wet yok: “Häp wichi tä 
lew'etes Hamat lhäy'e Arpad wuj tä inuhat lhamhohen tä iläte m'ak tä ni'isa tä 
õyäme. Wet nemhit iwo letamsekisa, wuj tä lelhakli ihiche, tsi häp tä matche tä 
nowayhen. 

24Nemhit lakhajyhayaj ihi Damasco lheley, t'uhläk yikhen, lenowayhyaj tä ikalhi. 
Äytajche m'ak tä iyej lhamel, wuj lelhakli, tet iwoye atsinha tä iwo lhäsa. 

25Ifwalas tä pajche Damasco letoyaj ihi wet wichi tä lew'et wuj tä lakäjyaj ihi. Mat 
nech'e häpe m'ak tä n'owomek, nemhit wichi ihi. 

26Chik nichäte ifwalatso, õ'länhihena laka mamses tä ichehen hupuy kawayhil, 
wet nilhokej hin'ol tä n'oka'tshayajchal tä nofwiyeja. Olham tä ohäpe Dios tä laj 
letumfwaya olhämet täjtso. 

27Owunhiyeja Damasco lelafwek tä tuntey, wet itäj ihämthila, lhäy'e häp rey Ben-
hadad laka hupuy tä hin'ol tä takhajayhen tä õy'uhyene honhat ihiche.” 

Lhawuk lhämet tä itiyej Kedar lhayis lhäy'e wichi tä lew'et Hasor 
28Häp täja häp Lhawuk lhämet tä yämeje wichi tä lhey Kedar lhayis, wet lhäy'e 
häp Hasor laka niyatey, tä pajche rey Nabucodonosor, Babilonia laka niyat, 
ikalhiche. Wet Lhawuk yok: “¡Mähen, nuye Kedar! ¡Tifwej wichi tä ihi honhat tä 
ifwala inuhiphä! 

29Soyej lewukwey tä tsänt'ähes, lhäy'e leläy tson'atas lhäy'e camellos. Chuma 
nilhokej m'ak tä hiw'en, wet änpe lhamel, ok, ¡Tanhoch'aype honhat! 

30“Amel tä haw'etes Hasor, ¡nukwephä, kelchetshi, ukwe lhip chik lelethane! Tsi 
olham tä ohäpe Dios tä Israel Lewuk ofwel amhohen tä rey Nabucodonosor tä 
Babilonia laka niyat wak'alh letichunhayaj tä inuhla amehen. 

31Olham t'at tä ochen amehen laka nifwotas wet oyok, ¡Mähen, nuyaye wichi tä 
iwo letamsekisa, lajit lenowayhyaja, wet niwohiyat pe p'otesa! Matche tä 
newache m'ak chik iwaklhat chik isiyeja chik letayhfwas inuye. 

32¡Soyejen lew'utey camellos lhäy'e nilhokej leläy! Olham ofwtsatkatla'pe 
nilhokej honhatil wichitso tä yähäs t'asi w'oley. Nilhokej lhipey tä otälhthiyela 
lewit'äyhyaj chik nichätla'pe. Olham tä ohäpe Dios tä Israel Lewuk olhämet 
täjtso. 

33Hasor lajit lepesa tä häpehila t'at häp honhat tä ts'anis, wet m'awolis itihihila 
lhokwey. Wet nemla iche wichi chik yenla lew'eta, wet nemla inukwe honhattso 
chik ilunhihena.” 

Lhawuk lhamet tä itiyej Elam 

34Häp nekchäm tä rey Sedequías iwo tesa tä lhayen niyatayej Judá, häp tä 
Lhawuk tahuyej profeta Jeremías tä yämeje Elam, wet yok: 

35“Olham tä ohäpe Dios tä laj letumfwaya, oyok, Olänhihena Elam kanifwotas tä 
takhajayhen tä ichäjwethä lelutses hal'äy. 

36Ochenhiyela leyalh lhayis tä tälhe nilhokej honhat lhipey, häpkhilek yafwutphä 
Elam lheley wet ifwtsatla'pe honhat. Wet ihichet'ala honhat chik häpe chik 
lhamel nilethanaye. 

37Ow'enhihola lenowayhyaj häp Elam lheley, otihihila tä letayhfwas tä t'uhläk 
ilän tatache. Ochenhiyela lewit'äyhyaj, wet tek olhaitsokhiyejlhila owäk tä 
äytajche tä otiyej lhamel. Ochenhiyela letayhfwas pajla'tha nilhokej lhamel tä 
nofwej. Olham tä ohäpe Dios tä Israel Lewuk olhämet täjtso. 

38Otihihila oniyatyajw'et häp Elam, olänhihena laka reyes lhäy'e laka niyatey tä 
ihi. Olham tä ohäpe Dios tä Israel Lewuk olhämet täjtso. 

39“Mat häp ifwalas tä tatay alhoho, owohla elha m'ak tä owoyeje Elam, nech'e häp 
m'ak tä isila tä owoyeje. Olham tä ohäpe Dios tä Israel Lewuk olhämet täjtso.” 

Jer 50 

Lhawuk lhämet tä yämeje Babilonia letäyhyaj 

1Häp täja häp Lhawuk lhämet tä ifwenho profeta Jeremías tä yämeje Babilonia 
lhayis lhäy'e laka honhat. Wet yok: 

2“Wo siläta honhatil häpkhilek nilhokej wichi ihanej. Wo atetnekayej tä lefwenho 
wet yej wo m'ak chik leskatho, ok, ¡Babilonia õ'sakanej t'at! Lhamel lewuk dios tä 
lhey Marduc nech'e õyen at läkwika wet lhäy'e lhip tä lenowayhyaj ihi. Matche, 
lecheyälis õyen at läkwika wet lhäy'e lhip tä nowayhen. 

3Tsi häp tä wichi tä tälhe honhat tä tumej tafwojyhiye, lhamel nekhen t'at tä 
tatayhlä wichina. Wet yenlat ts'anisa häp honhatna, wet nemhit ihichela hin'ol 
wok itshätäy chik yachajihola chik yenla lew'eta. Tsi nilhokhiyeja lhamel tä 
noway wet yämla matche tä yikhen.” 

Israel lhayis yäpnhiyela laka honhat 

4Lhawuk lhämet yok: –Chik nichäthiyela ifwalatso, wet Israel lhayis lhäy'e häp 
Judá lheley lhamel nech'e lhaip'ajthilawek, tafwichelatchä tä t'u n'okwe tä ohäpe 
Lewuk Dios. 

5Lhamel tay'ätshanhiyejlhila häp n'äyij tä tataye Sión, wet lhamel yikhihena tä 
ihoye tsi yohlak, “Mäh n'ahoye Lhawuk. Is chik y'achajo tä y'alhaip'ajtej wet 
n'awoyeje ilhämet tä matche.” 

6“Oka wichihte tet iwoye tson'atas tä wetahen. Tson'ataswos tä yikchufwi, lhamel 
tä nit'amajayej, iwetahat'atwethä tä ihi tachenhas. Wet tson'atas w'et tiyäjehen 
t'at tachenhas pajpejtha nemhit ihanej ihi lehi. 

7Wet chik letayhfwas nilhoke lhamel, wet tufwen. Wet yok, N'amenhit'ak lhates, 
lhamel t'at tä letes häp tä iwo lech'isukyaja, tatayhlä lewuk dios tä häp tä matche 
tä t'uye wet letetsel mhaji wuj tä t'ekhaye. 

Lhawuk iwohla len'äyija laka wichi 

8“¡Mähen, amel tä lhehi Babilonia, häp honhat tä kahaw'eta! Is chik atet iwoye 
kayla lhayis tä hin'ol tä lhayen lhetekayej n'olhoksek. 

9Tsi häp tä olham oneyhthiphäla häp wichi tä takhajayhen tä tälhe honhatil tä 
tumej tafwojyhiye, wet häp tä lhamel lhaip'ajthilawek tä inuye Babilonia, wet 
lhaipiynhilahlä wet ikalhihila t'at. Tsi häp tä ihoyanlä tä iwo laka'tshayaja, wet 
wuj tä takwey isejiche lelutsej hal'ä. 

10Wet isohla Babilonio lhayis lakäywet, pajla'tha nemhit ichuttej tä ihutwek tä 
tachuma. Olham tä Awukn'o olhämet täjtso. 

Babilonia letäyhyaj 

11“Amel tä ahäpehen Babilonio lhayis, lesoyejte oka wichi lakäywet wet wuj tä 
a'akästewethä. Letiyäjchephähte, atet iwoye tolo les tä tiyäjchephä tä akäswethä 
tä ihi hal'ä tälhes, wet let'änhente, atet iwoye yel'atas tä y'iphen. 

12Mat amel aka honhat tä lechäthichehchä, wuj tä len'äfwlhi ihihila. Nofw t'at 
lewujyaj, ts'anisla t'at wet nemla wichi ihi. 

13Tsi häp tä olham tä otwäkwäyhiyela, osohiyeja wichi tä ihi, wet matche tä 
ts'anisla. Nilhokej lhamel tä inu lhipche inuhthila lhamhohen chik hiw'en 
lewit'äyhyaj tä wuj tä iyej, wet lhamel yafwuthichehena lepästey. 

14“Amel tä lechäjwethä alutses hal'äy, apiyen, lunej Babilonia. Unthomche 
alutses, äm nofwej hach'ähal tä letiyäjej, häp tä Babilonio lhayis tatayej n'ohlä 
lech'isukyajay tä ohäpe Israel Lewuk Dios. 

15Änhen, nilhokej amel tä lewo aka'tshayaja tä lelunej t'at lhamel lew'etes. 
¡Babilonia lhayachaje letayhfwas! ¡Nichätche kanhi n'olafwey tä tuntey lhäy'e 
lech'utey tä takhajayhen! Olham tä owo hayahlä, wet amel tä lewo ohaya, 
woyneja t'at m'ak tä lhamel iwoyejepej häp iyhäj tä lhamel ikalhi. 

16Yej mälhthi elhaj häp wichi tä utchenhas tä ihi Babilonia, wok hin'o tä ilanhi 
yachuyaj lhay. Nilhokhiyeja wichi tä tälhe iyhäj honhatil tä iyej Babilonio lhayis, 
chik hiw'enla n'oka'tshayaj tä ihämit lhamel, elhpej inuhla alhoho, yäpnhiyelat 
honhat tä lew'et. 



1398 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Israel lhayis yäpnhiyela laka honhat 

17“Israel lhayis tet iwoye tson'atas tä wetahen tä t'owalhas ihänwethä. Asiria laka 
rey häp tä ichunte tä tufwen, wet tä paj wet nech'e Nabucodonosor, Babilonia 
laka rey, tä äp tufwen wet yokwajiche lhiley. 

18Häp tä tamenej tä olham tä ohäpe Israel Lewuk Dios tä laj letumfwaya, 
otasnhila häp Babilonia laka rey lhäy'e laka honhat. Otech'aynhiyeja Asiria laka 
rey tä otasinte'pe lakey tä ni'isa tä iwoye. 

19Wet onachajihomchela lew'etes häp Israel lhayis, nech'e lhamel ihihichela t'at 
häp honhat tä lhamel laka honhat. Lhamel tehlat iwoye tson'atas tä wuj lhäk tä 
nilhoke tä ihi häp Carmelo, lhäy'e Basán, lhäy'e Galaad, lhäy'e häp tachenhas tä 
ihi honhat lhipey tä lewuk wichi tä tälhe letes Efraín. 

20Olham tä ohäpe lhamel Lewuk oyok, Chik nichäthiyela lewhäytso, nofwila Israel 
lhayis lech'isukyajay lhäy'e m'ak tä ni'isa tä Judá lheley iwoye. Tsi olham 
otäyhthiyeja letes häp lhamel tä imälhehi. 

Lhawuk iwasthihila Babilonia 

21“¡Nuyaye häp Merataim lhäy'e wichi tä lew'et Pekod! ¡Hänaywethä, tifwej tä 
lelänhen! ¡Woye nilhokej olhämet tä ofwel amhohen! ¡Olham tä Awukn'o tä 
osukun amejen chik letäyhthen lhamel! 

22Imälhewek honhat tä iläte n'oka'tshayaj lepak, wet matche tä ihämit wichi. 

23Babilonia tet iwoyehte n'okäjnhat, tsi õ'wastejiche nilhokej honhatil. Wet 
athana tha wasi, ts'ilak at lhipey tä imälhehi. Wet nilhokej wichi tä ihiche 
honhatil tä lenowayhyaj ihiche tä hiw'en m'ak tä lewit'äyhyaj häp Babilonia. 

24Babilonia, am t'at tä oti ahilä oka niyäkw tsi oayen. Wet tä kahanayej ihi pajtha 
let'iseltej t'at tä let'äsi, osakan at amej wet oayäyit t'at, tsi häp tä letatay n'ohlä tä 
ohäpe Israel Lewuk Dios. 

25Ofwoyenche lepe häp hup tä oka'tshayajchal ichufwi, otonphä olutses tsi wuj tä 
owo wäkwa. Tsi häp tä olham tä ohäpe Israel Lewuk Dios tä laj letumfwaya, 
iwohiyet'ak n'am wo ochumeta tä ihi Babilonia lhayis laka honhat. 

26¡Amel nuye nilhokej honhattso lhipey tä wichi ihiche! ¡Fwoyenchehen 
lakapuchehis! ¡Hutwek wichi wet tifwej tä lelänhen! ¡Yej mälhthi elh! 

27¡Häne n'olänyajw'et nilhokej laka sip'älis wet länhen! ¡Lewit'äy ihi lhamel! 
¡Nichäte t'at ifwala tä lewhäy tä otiyej otasnhayaj! 

28“Lhek ch'ahuyaye lepakas wichi tä lhayämthen tä tälhe Babilonia pajtha nichäte 
Sión. Lhamel yen at lhämeta m'ak tä Lhawuk Dios iwoyeje Babilonia, tä laha häp 
m'ak tä ni'isa tä Babilonio lhayis iwoye tä iwasthi Lhawuk Lewukwe. 

29“¡Äne nilhokej wichi tä ichäjwethä lelutses hal'äy, häpkhilek inuye Babilonia! 
¡Apiyen, lunej hupuy, häpkhilek newache elh chik yäm! ¡W'enho laha m'ak tä 

ni'isa tä iwoye! ¡Woyneja t'at m'ak tä lhamel iwoyepej! Tsi häp tä lhaichäjejwethä 
tä tatay n'ohlä tä ohäpe Israel Lewuk Dios tä N'ot'amajchet. 

30Häp tä tamenej tä õ'länhihena laka mamses tä ichehen hupuy kawayhil, wet 
nilhokej hin'ol tä n'oka'tshayajchal tä nofwiyeja t'at ifwalatso. Olham tä ohäpe 
Dios tä Israel Lewuk olhämet täjtso.” 

31Lhawuk Dios tä laj letumfwaya äp yok: “Ahäpe wichi tä lhaichäjwethä. Nech'e 
ottay ahilähen, tsi nichäte ifwala tä lewhäy tä oaitasnhen. 

32Tä ahäpe wichi tä lhaichäjwethä, letanhäphänhila wet lechätlat katsi, wet 
ihichet'ala elh chik aineyhthiphäla. Wet owunhiyejola itäj nilhokej aka hupuy, 
wet itäjtso ihämthila nilhokej m'ayhay tä i'awhäye.” 

Lhawuk tä lakhajyhayaj ihi ifwayhthila laka wichi 
33Lhawuk tä laj letumfwaya äp yok: “Wichi tä Israel lhayis, lhäy'e häp Judá lheley, 
wuj tä lhamel iteläytej tä õyen kwenkaya. Letayhfwas itsokwethä wet tek 
inuhatchephä. 

34Mat häp Elh tä ilanhichela lhamel häpe Elh tä wuj tä lakhajyhayaj ihi, tä häpe 
t'at olham tä ohäpe Dios tä laj otumfwaya. Olham t'at tä otch'othiyela lhamel, 
ow'enhihola letamsek häp laka honhat, mat ow'enhihola Babilonia lheley häp 
lelhakli.” 

35Lhawuk äp yok: “¡Wo aka'tshayajayej Babilonia, lhäy'e häp wichi tä ihi, lhäy'e 
laka niyatey, lhäy'e wichi tä fwetaj ihan honhatejen! 

36¡Wo aka'tshayajayej wichi tä han'ältshantses, häpkhilek n'äl tä ch'isukwis t'at! 
¡Wo aka'tshayajayej laka sip'älis, häpkhilek tachettiyejchehen lenowayhyajay! 

37¡Länhen lew'utey yel'atas, wasthiche lehis kaletas tä laka'tshayajchal! ¡Wo 
aka'tshayajayej niyat elh kasip'älis tä tach'ote lhamel, häpkhilek tet atsinhay! ¡Wo 
aka'tshayajayej Babilonia lakäywet wet soyej! 

38¡Wo aka'tshayajayej tewok lhayis, häpkhilek y'imche! Tsi Babilonia häpe 
honhat tä n'ocheyälis lew'et, hich'isukyenhen wichi. 

39“Häp tä tamenej tä Babilonia, nech'e siläkhä lhayis, m'awolis, lhäy'e häp 
wänlhäs, lhamel iwohla lhokweyahi. Wet nemla yachajok wichi ihi, ihichet'ala 
hin'o chik häpe chik t'uhlahläk yen lew'eta. 

40Wet tehlat iwoye Sodoma lhäy'e Gomorra täjte otäyhthen, lhäy'e hupuy iyhäj tä 
iwhäye. Nemla iche wichi chik yenla lew'eta, wet nemla inukwe honhattso chik 
ilunhihena. Olham tä ohäpe Dios tä Israel Lewuk olhämet täjtso. 

Wichi iyhäj isohla Babilonio lhayis laka honhat 

41“Lhek yahinlä wichi tä wuj tä tälh tafwojyhiye. Nekhen nifwotas tä 
lhaikhajyenhen tä tälhe lhip tä matche tä atofwey, lhäy'e häp reyes tä wujpey. 

42Lhamel wak'alh tä ichäjwethä laka'tshayajchal tä lelutses hal'äy lhäy'e 
lefwajnhates. Matche tä fwitses lhamel wet lajit lep'altsenyaja, wet tä nekhen tä 
iche'pe lew'utey yel'atas, tet iwoye lewomekitaj tä lepak äytaji, wet wak'alhen tä 
iwo laka'tshayajayej Babilonia. 

43Wet tä Babilonia laka rey ihanej tä nämhihena nifwotas, nichätej at katsi 
lenowayhyaj. Wuj tä lelhakli ihi wet äytaj letichunhayaj, tet iwoye atsinha tä iwo 
lhäsa. 

44“Olham opajit'ahlä, onämla, otehlat iwoye t'owalhaj tä inuphä tä tälho hon'al tä 
wusche'pe tä iche tewok Jordán lhipey tä tiyäje honhat tä hup tä w'atshan ihi. 
Wet oyokwesichephäla Babilonia lheley, wet oyenla laka niyata hin'o tä olham 
t'at tä ottshupiye. Tsi ihichet'a hin'o chik w'awulh n'ohi, wet ihichet'a elh chik 
ihanej iwoyneja chik iti n'oyej lakalelhthayaj, wet ihichet'a tson'ataswo chik 
ihanej iwoyneja chik tatay n'ohlä. 

45Lhek ch'ahuyaye m'ak tä olham tä Israel Lewukn'o owohiyejela Babilonia, 
lhäy'e häp m'ak tä owaklhat tä owohiyejela wichi tä ihi. Tej tä leles tä õ'chäjiyela 
honhat elh tä kalew'eta, lhäy'e häp honhat tä lhamel lew'et tä õ'wasthihila. 

46Lepak äytajihla häp Babilonia chik õ'sakanej, wet honhat w'ahuhilhila, wet 
wichi tä ihiche honhatil iläthiyela n'ot'änyajay.” 

Jer 52 

Sedequías niyatej Judá 
(2 Rey 24.18-20; 2 Crón 36.11-16) 

1Sedequías hiw'en p'ante veintiún nekchämis tä iwo tesa tä lhayen Judá laka 
niyata, wet once nekchämis tä ihi Jerusalén tä iwoye niyat lechumet. Wet lako 
atsinha tä lhey Hamutal, häp Jeremías tä lhäse tä lew'et honhat tä lhey Pelaj. 

2Mat Sedequías isit'a m'ak tä iwoye, tet iwoye Joaquim, wet Lhawuk y'ulhanej 
lakeyistso. 

3Wet Lhawuk wuj tä itiyej lewäk Jerusalén lhäy'e Judá, wet itiyejche kanhi wichi. 
Wet tä paj Sedequías nech'e lhaikhajyen p'ante tä tatayhlä Babilonia laka rey. 

Jerusalén lewit'äyhyaj 
(2 Rey 25.1-7; Jer 39.1-7) 

4Tä ihi nueve nekchämis tä rey Sedequías ihi leniyatyaj, wet iwel'a tä diez wet 
ifwala tä diez, wet häp tä Nabucodonosor, Babilonia laka rey, ihoye p'ante 
Jerusalén, lhäy'e nilhokej laka sip'älis, häpkhilek iwo laka'tshayajayej. Wet lhamel 
yenlhi laka'tshayajw'et tä itiwhäye hupuy, wet yenlhi let'äsawtes tä ilunkatejlhi 
hupuy lelafwek tä tuntey häpkhilek inuye wichi tä ihi. 

5Wet lhamel ilunejlhi hupuy pajtha nichäte once nekchämis tä Sedequías ihi 
leniyatyaj. 

6Wet tä nichäte iwel'a cuatro wet ifwala nueve tä ihi nekchämtso, wuj nehlä tä ihi 
Jerusalén wet wichi wuj tä nichuyuhen tä nemhit hiw'en lhäk. 

7Wet lhamel ifwoynho hupuy lelafwek, wet honatsi p'ante tä yikhen rey lhäy'e 
nilhokej laka sip'älis tä lhamel tiyäjche n'äyij tä ihi lepe tä nekche lechowej 
n'olafwey wet iwhäye rey lelafwek lhip. Wet tej tä Babilonio lhayis kamaj ilunej 
hupuy, mat rey lhäy'e laka sip'älis lhamel yikhen tä tiyäjche n'äyij tä tataye 
honhat tä ifwache tewok Jordán. 

8Mat Babilonio lhayis kasip'älis ihän rey Sedequías len'äyij, wet ifwis tä ihi 
honhat tä w'awulhchä tä atott'aye Jericó. Wet nilhokej laka sip'älis iwom 
Sedequías, lhamel ifwtsathi. 

9Wet Babilonio lhayis itsoklhi rey Sedequías, wet lhamel ihäne laka rey 
Nabucodonosor tä ihi Ribla tä ihi honhat lhip tä lhey Hamat. Wet Nabucodonosor 
ikalelhtej lewit'äyhyaj häp Sedequías, 

10wet ne'tek õ'länhen leles tä ihi tä lham tatache. Wet äpte ne'tek õ'länhen 
nilhokej Judá lheley tä len'ohyajay ihiche. 

11Wet õ'lanche Sedequías tatelhoy wet õyäytej chinhas tä õ'chäje Babilonia, wet 
õ'thatho n'op'onthi pajtha nichäte ifwala tä ileyej honhat. 

Lhawuk Lewukwe tä õ'wasthi p'ante 
(2 Rey 25.8-17; 2 Crón 36.17-21; Jer 39.8-10) 

12Ihi diecinueve nekchämis tä Babilonia laka rey Nabucodonosor ihi leniyatyaj, 
wet iwel'a tä cinco wet ifwala tä diez, wet häp tä sip'älis kaniyat tä lhey 
Nebuzaradán tä häpe rey lech'otfwa, lham ihoye p'ante Jerusalén. Wet tä 
nichätho, 

13iwunej Lhawuk Lewukwe, lhäy'e rey lewukwe, lhäy'e nilhokej wichi tä 
lhamenya lewukwey tä ihi hupuy. 

14Wet nilhokej Babilonio lhayis kasip'älis tä iwo lhäy'eya laka niyat tä lhamel 
iwasthiche hupuy lelafwek tä tuntey tä ilunej Jerusalén. 

15Wet Nebuzaradán ichäje Babilonia tä yen kwenkaya wichi tä p'elitses tä 
niw'ena m'ayek, lhäy'e iyhäj wichi tä imälhehi hupuy, lhäy'e iyhäj tä lhaithate 
Babilonia laka rey, lhäy'e hin'ol tä imälhehi tä ihanej tä yenlhi m'ayhay. 

16Ts'ilak tä hin'äyhchä iyhäj lhamel tä p'elitses tä niw'ena m'ayek, häpkhilek 
lhamel ichumyenlhi honhat, tutcheyhen, ithatchä uvas lhiley. 

17Wet Babilonio lhayis iwasthiche Lhawuk Lewukwe laka ch'utey tä wusche tä 
bronce, lhäy'e inäthi tä wujtaj tä bronce, lhäy'e inäthis tä niwusa lew'etes. Wet 
nilhokej bronce tä lhamel ichäje Babilonia. 

18Äpte lhamel ichäj mok'otajhis, lhäy'e pala lhayis, lhäy'e lecha tä õyistejpej 
n'ochäkw lhäk tä y'o, lhäy'e n'olhäthis, lhäy'e lakannhay tä wus, lhäy'e nilhokej 
m'ayhay tä bronce tä õ'chumyenlhi tä ichufwi Lhawuk Lewukwe. 

19Äpte sip'älis kaniyat ichäjen n'olhäthis tä niwusa, lhäy'e fwiyhol his, lhäy'e iyhäj 
n'olhäthis, lhäy'e mok'otajhis, lhäy'e n'ochäkwhis, lhäy'e lakannhay tä wus, lhäy'e 
lehis tä õ'tsäyho hat'es tä õyen Lhawuk t'awayhata. Wok oyok, nilhokej m'ayhay 
tä oro lhäy'e plata tä sip'äl kaniyat ichäjen. 

20Häp täkwfwas ch'utey tä wusche tä rey Salomón ne'tep'antek õyenlhi tä 
itichufwi Lhawuk Lewukwe, matche tä choyhat, lhäy'e inäthi tä wujtaj, lhäy'e tolo 
lhayis tä bronce tä ihi doce tä inäthitso i'pe, lhäy'e inäthis tä niwusa lew'etes. 
Nilhokej m'ayhaytso tä bronce, wet iwohiyet'a tä õ'tetshanlä. 

21Wet elh weihalhapej ch'ute tä bronce hiw'en ocho metros tä atojphä, wet cinco 
metros y medio tä wujche, wet chowejche, wet tä tach'opway w'awulho n'ofwus 
tä ihi cuatro. 

22Wet lepes tä tumphä tä bronce hiw'en dos metros tä atojphä. Wet õ'lunkatejlhi 
p'ante ch'utey lepesey häp chinhas tä tefwoy tä bronce lhäy'e häp hal'ä lhay 
lepeykas tä bronce tä wus tä itolajen. 

23Wet chinhastso iche cien hal'ä lhay peykas tä iyejwethä, wet noventa y seis tä 
n'äl tä hin'o hiw'en chik iyahnejphä. 

Õ'länhen Judá lheley tä lhamenya 
(2 Rey 25.18-21) 

24Äpte sip'älis kaniyat Nebuzaradán itsoklhi Sacerdote tä Lhamya tä lhey Seraías, 
lhäy'e elh sacerdote tä lech'otfwa tä lhey Sofonías, lhäy'e tres hin'ol tä t'uye 
Lhawuk Lewukwe lepe. 

25Äpte itsoklhi sip'älis kaniyat tä ihi hupuy, lhäy'e siete hin'ol tä rey lech'otfwas 
tä lhamel ihi hupuy, lhäy'e sip'älis kaniyat lech'otfwa tä yen lechumeta tä 
t'änchehen wichi häpkhilek tach'ote tä iwo laka'tshayaja. Äpte itsoklhi sesenta 
hin'ol tä lhamenya tä ihi hupuy. 

26-27Häp nilhokej lhameltso tä Nebuzaradán tä ihäne Babilonia laka rey 
Nabucodonosor tä ihi Ribla tä ihi honhat lhip tä lhey Hamat. Wet tä nichäte, wet 
Nabucodonosor ne'tek õ'länhen. Wet mälhyejtso p'ante tä õ'soyej Judá lheley häp 
laka honhat, õ'häne honhat tä atofwe tä kahäpeya laka honhat. 

28Wujpey wichi tä Nabucodonosor ichäj tä yen kwenkaya. Häp nekchäm tä siete 
tä ihi leniyatyaj, ichäj tres mil veintitrés (3.023) lhamel tä Judá lheley. 

29Wet tä nichäte p'ante dieciocho nekchämis tä häpe niyat, wet ichäj ochocientos 
treinta y dos (832) wichi tä itälhtho Jerusalén. 

30Wet tä äp nichäte p'ante veintitrés nekchämis tä Nabucodonosor ihi leniyatyaj, 
wet Nebuzaradán tä sip'älis kaniyat ichäj setecientos cuarenta y cinco (745) wichi 
tä tälhe Judá. Wet tä nilhok lhamel tä õ'chäj cuatro mil seiscientos (4.600). 

Õ'tonphä p'ante Joaquín tä ihi n'op'onthi wet õhw'enho len'ohyaj 
(2 Rey 25.27-30) 

31Ihi p'ante treinta y siete nekchämis tä lewit'äy ihi Judá laka rey Joaquín. Wet 
iwel'a doce wet ifwala veinticinco häp hin'o tä lhey Evil-merodac lhayen niyata tä 
ihi Babilonia. Wet hip'altsen Joaquín wet itonphä tä ihi n'op'onthi. 

32Wet t'uye Joaquín, is m'ak tä iwoyeje, hiw'enho len'ohyaj tä inu'pe nilhokej 
reyes iyhäj tä iyej lham tä ihi Babilonia. 

33Wet mälhyej p'antetso tä Joaquín nech'e ilanche lakhäy tä y'uchehen tä ihi 
n'op'onthi. Nech'e y'uchehen lakhäy tä nech'ayhis, wet tachufwiyejpej rey tä t'ek 
nilhokej ifwalas tä kamaj iläy Joaquín. 

34Wet nilhokej lewhäy tä hiw'en m'ak tä isej, wet nilhokej ifwalas tä rey hiw'enho 
lhäk, pajtha nichäte ifwala tä Joaquín ileyej honhat. 

Lam 

Lam 1 

Tatäy Jerusalén 

1Honhat tä Jerusalén tä wichi tä wujpey tapoyej mhaji, nech'e ts'anis t'at. Honhat 
tä len'ohyaj inunajpe iyhäj honhates, nech'e tet iwoye tesa. Lham tä niyatej mhaji 
n'oniyatyajay, nech'e õ'chumyene lechumet tä äytajchey. 

2Honajchepej tafwlhi t'at, tatet'ilis w'elekchetchä. Wichimhaj lham ihumin, 
niwohiyat elh chik ihoye chik ikäjyenlhi. Lakalay'is mhaji nech'e iwom, lhamel 
yen at tayhfwaya. 

3Wuj leteläythayaj Judá laka wichi. Äytajchey lechumet, wet athana tä äp õyen 
kwenkaya. Nech'e äp iyej t'at wichi tä w'enha lhamej, wet ihi honhat tä kalew'eta. 
Letayhfwas tä ihänwethä ifwis naji, wet hiw'enho leteläythayaj. 

4¡Matche tä p'elitses n'äyhitas tä tälhe Jerusalén! Nemhit ow'en wichi chik nekche 
chik ihoye n'okäjyaj tä n'okwiyej Lhawuk. Jerusalén lepelis ts'anis t'at, sacerdotes 
tafwchetchä. Atsinha lhutshay lelhakli ihi, wet Jerusalén matche tä leteläythayaj 
ihi. 

5Letayhfwas lhayen niyatayej, t'aylhatshi t'at lhamel leniyatyaj. Tsi Lhawuk tä 
hiw'enho lelhakli Jerusalén, häp tä wuj lech'isukyaj tä iwoye. Letayhfwas 
itsokwethä leles, wet ihäne lhamel laka honhat. 

6Tatäy tä isilataj Sión, nilhok lesilatyaj tä nofw. Laka niyatey tet iwoye tson'a 
lhayis tä t'ukwe hup mat nilhokhiyet'a. Fwitaj inu alhoho mat lajit lakhajyhayaja, 
pajtha hin'o tä ichowalhlä ifwis. 

7Jerusalén nitichunche ifwalasnajtso tä lewit'äyhyaj ihi, lelhakli ihi wet 
lefwitajayaj ihi. Nitichunche lesilatyaj tä ihi naji ifwalas tä kamaj newache 
lewit'äyhyaj. Nitichunche ifwala tä letayhfwas ikalhi, wet niwohiyat elh chik häpe 
chik tach'ote. Tä letayhfwas iyahin, iläkwlhi tä lewit'äyhyaj ihi. 

8Jerusalén wuj tä iwo ch'isukyaja, wet tamen lhamej tä õy'ulhan. Wichi tä itiyej 
mhaji len'ohyaj, nech'e lhamel y'ulhan. Tsi lhamel hiw'en tä tet iwoye atsinha tä 
kain'oyaj länek. Häp tä tamenej tä tafwlhi, tsi len'äfwlhi ihi wet lechäyi ithat'atlä 
wichi. 

9Matche tä kok'aye lew'uyis. Yenhit'anaj tichunhayaja m'ak chik ihiyeja'pe lakey 
tä iwoye. Wichi tek yenek nichäthihola m'ak tä ni'isa. Ihichet'a elh chik tach'ote 
häpkhilek ikäjyenlhi. T'änch'oye Lhawuk wet yok: “¡Iwuk, lhek tetshan olhakli tä 
ihi! ¡Otayhfwas lhaichäjlhit n'oyej!” 

10Letayhfwas lhayen at lewuhuya Jerusalén lakäywet. Õhw'en wichi tä n'okwiyej 
lecheyälis tä lhamel weschufwi Awukwe tä Amajchet, ¡häp wichi tä len'äyejo 
p'ante chik ihoye aka wichi chik lhaihutwekchufwi Awukwe! 

11Nilhokej wichi tä lew'et Jerusalén tafwlhich'oye lhäk. Iwom lakäywet, ithatlä 
n'olhäk häpkhilek n'ilahen. T'änch'oye Lhawuk wet yok: “¡Iwuk, lhek yahin 
n'ohen tä matche tä owit'äyhyaj in'oyejen!” 

Jerusalén tafwiyejlhi lewit'äyhyaj 

12“¡Amel tä lenuyaykwe n'äyij, lhek yahin wet tetshan, chik leläte m'ak tä äytaj 
chik tet iwoye m'ak tä äytaj tä in'oyej tä matche tä oteläytej! ¡Lhawuk tä hiw'en 
n'oho olhaklina, iwunej n'oho lham lewäkw! 

13“Tälh kaphä itäj tä Lhawuk tiyäj n'oyej, tiyäjo ot'isan pajtha taje olhiley. 
Hich'enhi laka trampa tä itihlä opach'ol, wet yachaj n'okwe tä otälhche. Iso n'oyej 
wichi, wet lajit whäya tä ok'efwhayaj ihi. 

14“Lhawuk lham t'at tä hiw'en och'isukyajay, wet häp tä yäyit n'o'pe. Tet iwoye 
hal'ä tä õ'mäyenpe weyis lhayis lech'ul, choyhat tä in'o'pe. Nemhit otumlä, nofw 
okhajyhayaj. Lhawuk tä itayhat n'ohlä wichi tä n'am tumlä. 

15“Lhawuk isonaj n'oyej nilhokej oka sip'äl tä takhajayhen. Ichennaj n'oye sip'äl 
tä otayhfwas häpkhilek inu n'oye wet tifwej oka hin'ol tä takhajayhen. Lhawuk 
t'äsi Judá lhäse tä häpe Jerusalén, tet iwoye uvas tä õt'äsi tä õyenlhi hat'es. 

16“M'ayhayna häp tä yafwyenlhin'o, otet'ilis tapokwe ottelhoy. Ihichet'a n'oelh 
chik ikäjyenlhin'o. Ow'enhit'a n'oelh chik tach'ot n'oye häpkhilek yachajo tä 
otkhajay. Lewit'äyhyaj ihi oka wichi, tsi häp tä otayhfwas ikalh n'ohihen. 

17“Opiyenchephä otkweyey, olhaip'altsench'oye elh chik tach'ot n'oye, mat 
ihichet'a elh chik ikäjyenlhin'o. Lhawuk t'at tä tamenej tä oihi lechowej 
otayhfwas, wet lhamel ikokyen n'oye. 

18“Is alhoho m'ak tä Lhawuk iwoyej n'oye, tsi häp tä ottaynajlä lhämtes. Nilhokej 
wichi tä i'pe honhat, ch'ahuyay n'oye, lhek yahinya, oteläythayaj ihi. Oka mamses 
lhäy'e oka lhutshay õ'chäj naji tä õyen kwenkaya. 

19“Ot'alhe naji wichimhaj ohumin chik tach'ot n'oye, wet tajlhamat t'akanyaj tä 
hiw'en n'oho. Oka sacerdotes lhäy'e oka thänhäy y'inhen tä in'oyej tä lhamel 
fwitaj t'ukwe lhäk. 

20“¡Iwuk, lhek yahinn'o tä wuj olhakli tä ihi! ¡Oläte tä tet iwoyek hikw'esche 
ot'okwe! Ot'otle tan'ajlhayejphä m'ak tä äytaj, tsi ow'en tä wuj tä ottaynaj ahilä. 
Ihiche hup kawayhil õ'länejen tsonhat oka wichi, wet hupuy kamaj äp 
n'op'itseyhay ichetchufwi. 

21“Wichi ilät n'oye tä otafwlhi, mat ihichet'a elh chik ikäjyenlhin'o. Nilhokej 
otayhfwas tä ihanej m'ak tä ni'isa tä in'oyej. Lhamel akäsejwethä tä am tä lew'en 
n'oho owit'äyhyajna. ¡Is chik yokwet näm ifwalahte pajche lhen ämeta, häpkhilek 
lhamel tet owoye tä oteläythayaj ihi! 

22“Is chik letetshan t'at nilhokej m'ak tä ni'isa tä lhamel iwoye. Wo hayayej 
lech'isukyajay, mälhyej tä lewo haya n'oyej och'isukyajay. Tsi äytaj ohusek wet 
wuj olhafwyhayaj.” 

Lam 2 

Jerusalén leteläythayaj tä tälhe Lhawuk 

1Matche tä wuj Lhawuk lewäkw tä itiyej naji Jerusalén, tet iwoye pule tä ichalaj tä 
hip'o'pe. Ichene naji lewit'äyhyaj tä tälh puleye, wet ikänchi lesilatyaj. Wet 
nemhit yen tichunhayaja Lewukwe tä T'amajchet, häp lewäkw tä wuj tä tamenej. 

2Lhawuk niwohiyat elhaj wichi lew'etesas tä ihi Judá chik imälhthi. Wet lewäkw 
yokwet ihämit häp hupuy tä hin'ol tä takhajayhen tä õy'uhyene honhat ihiche. 
Ithat katsi, nemhit laha ihi n'oniyatyaj, lhäy'e niyatey. 

3Häpet tä lhailhänhi Lhawuk lewäkw, ihämit imälhewek Israel lakhajyhayaj. 
Nemhit tach'ot n'ame tä y'attayhlä lhatayhfwas. Iwunejo itäj häp Israel, wet 
ihämit nilhokej m'ak tä iwhäye. 

4Lhawuk nech'e tet iwoye lhatayhfwa, tachumho lelutsej, imäyenpe takwey. Tet 
iwoye elh chik nichuwet n'amehen, ilän m'ak tä tatey akäjejlhi naji. Ilänej lewäkw 
tä tet iwoye itäj tä ichene lhaw'et Jerusalén. 

5Lhawuk iwo ka'tshayaja, tet iwoye lhatayhfwa, ihämit Israel. Ithatche kanhi 
niyat lewukwey, lhäy'e hupuy tä hin'ol tä takhajayhen tä õy'uhyene honhat 
ihiche. Y'isej lhip lelhakli lhäy'e lefwitajayaj tä hiw'enho Judá lheley. 

6Tet iwoye etantsaj, nemhit yen t'amajcheta häp Lewukwe. Iwasthi lhip tä laka 
wichi lhaihutpejwekchufwi. Lhawuk itäyhat ifwalas tä wichi fwitaj n'okwiyej häp 
lham, häp ifwalas tä lhamel yen lakäjyaja, lhäy'e ifwalas tä n'ot'elakw'et. Lewäkw 
lhailhänhi wet nemhit iti lhamhi rey lhäy'e sacerdotes. 

7Lhawuk ileyej laka altar wet y'ulhan Lewukwe. Yachaje letayhfwas häp lelafwek 
tä tuntey tä ilunejlhi. Lhamel iwo käjyaja tä ikalh n'amhiche, mälhyej ifwalasmhaj 
n'amel tä y'awo lhakäjyaja. 

8Lhawuk yonajkwe: “Matche tä othatla katsi Jerusalén lelafwek tä tuntey.” Tsi 
pajche Lhawuk iwaklhat naji m'ak tä iwohiyejela. Nemhit ileche tä takwey itiyej 
tä itäyhat. Hupuy lhäy'e n'olafwey tä tuntey nech'e tet iwoye tesalis, 
tan'ischetwek tä wasiche. 

9Jerusalén nemhit lepe p'otes ihiche, häp tä chinhas tä itsoklhi lepe p'otes nemhit 
ihiche. Lhawuk t'at tä iwasthiche wet ichet katsi. Laka rey lhäy'e laka niyatey 
õ'häne naji honhat tä kalew'eta, wet lhamel lhayej t'at wichi tä w'enha lhamejen. 
Nemhit õyen chufwenyaja Lhawuk lhämtes, wet profetas nemhit hiw'en 
lew'enhay tä tälhe Lhawuk. 

10Hin'ol tä thänhäy tä Jerusalén lheley tatayhichephä t'at honhat. Lhamel yok 
tam, itsäche'pe honhat häp lhethey wet taw'uyhiche lew'uyis tä tesa w'uyis. 
Jerusalén laka lhutshay t'upechehchä pajtha letachol tijiche t'at honhat. 

11Olhafwyhayaj ilän ottelhoy, wet oläte tä ot'okwe tet iwoyek hikw'esche. nofw 
okhajyhayaj tä ow'en tä wasi oka wichi laka honhat, lhäy'e tä äp ow'en nä'tshas 
tä kamaj tiphasen tä lewhäy t'at tä y'inhiyejena nehläs. 

12Wet nä'tshas lhaip'altsene lakolis wet yok: “Onchuyuhen, w'en n'oho m'ak chik 
otufw lhäy'e m'ak chik oyäyej.” Wet lhamel nichät at katsi tä ihiche hup kawayhil, 
tet iwoyek n'olänhay. Lakolis tachuma wet lep'itseyhay ihi t'at takweyey. 

13Jerusalén, ow'en tä wuj awit'äyhyaj tä i'amej. ¿Atsi olhämet chik owoyej ame 
yämlek nofw afwitajayaj? Ihichet'a elh chik leteläythayaj te iwoye ateläythayaj tä 
i'amej. Tet iwoye lewomekitaj tä tsajphä, wet newache elh chik aichesat. 

14Aka profetas lew'enhaynaj ifwel amho aifwech'enlhi, matche tä ikan amej. 
Ifwenhit'a amho hach'isukyaj tä i'amej, häpkhilek lewo achowej elha wet 
letafwayej awit'äy tä tatay ame. Ifwel amho lew'enhay tä kamatachehen wet 
aiwetahathen, tsi t'uhläk let'ekhaye t'at häp lhamel. 

15Wichi tä inukwe n'äyij, tä aiw'en lhamel y'ajomche takwech'ol. Ailäkwlhi, 
yafwutchehen lepästey, ilanejwethä lhethey leläkwyhanyaj tä iwoyej ame. Wet 
yäm ame wet yok: “¿Hä wet häp täja honhat tä õyen häpeya honhat tä inu'pe 
iyhäj honhates tä lesilatyaj ihi?” 
16Nilhokej atayhfwas iyet ame. Yafwutchehen lepästey wet ititpe tatey 
leläkwyhanyaj tä iwoye, lhäy'e tä aistunlhi wet yok: “¡Imälhewek lesilatyaj tä 
y'akänchi! ¡Pajchey tä y'aniwhihlä ifwala chik mälhyejna! ¡Tä pajya y'asakanej 
ifwalana!” 
17Lhawuk iwoye m'ak tä pajche yok, “Owohiyela täjtso.” Imatitche lhämette 
iwoye. Nemhit iti amej lep'altsenyaj, aiwasthi t'at. Hiw'enho lakhajyhayaj 
atayhfwas, häpkhilek inu atape wet lhaichäjwethä amej. 

18¡Jerusalén, honhatmhaj isilataj, änch'oye Lhawuk! ¡Wot afwyhayaja ifwalapej 
honatsipej! ¡Is chik atet'ilis w'elekchehchä, tet iwoye tewok lhayis! ¡Yej leyej tä 
letafwlhi, yej wo t'elakw'eta atelhoy! 

19Nephäpej tä honatsi, yej wo pesa tä let'änlhi. Ap'altsenepej Lhawuk, is chik 
alhyajay tälho ahusek, tet iwoye inät tä nitsäy. Tichephä akweyey tä alep'altsene, 
alhe, tichunlä aka nä'tshas lew'atshancheyaj, tsi lhamel y'ilejen nehläs tä ihiche 
hupuy kawayhil tselhäs. 

20“Iwuk, ¿chipte tä lech'atej m'ak tä lewoyej n'oyehen? Ihichet'a wichi chik 
lewoyeje m'ak tä mälhyejtso. Lhek tetshan, ¿hä lefwitaj is t'at tä atsinhay tufwen 
lelesas? ¿Wet hä lefwitaj is t'at tä õ'länhen sacerdotes lhäy'e profetas tä ichufwi 
Awukwe? 

21“Mamses lhäy'e wichi tä thänhäy, lhamel y'inhen ihiche hupuy kawayhil. 
Mamses lhäy'e lhutshay õ'länejen n'ofwajnhates. Ifwala tä awäkw ihi matche tä 
lew'enho lewit'äyhyaj wichi. Lelänhen, nemhit letiyej hap'altsenyaj. 

22“Nilhokej honhat lhipey tä letälhte owit'äyhyaj tä lechen n'oye, tet iwoye wichi 
tä neke naji n'okäjyaj. Iwuk, ifwala tä awäkw ihi niwohiyat elh chik häpe chik 
lefwayhyaj ihi. Nilhokej oka wichi tä ochihelit naji lhäy'e tä ot'uye, otayhfwas t'at 
tä tifwej tä ilänhen.” 

Lam 3 

Hin'o tä lew'et Jerusalén lelhakli 

1Olham tä ohäpe hin'o tä wuj tä leteläythayaj ihi. Lhawuk tä itasin n'oyej lewäkw. 

2Ihän n'oye honhat tä honatsi ihi, ihän n'okwe n'äyij tä newache isi. 

3Matche tä tawäkwäy n'oye. Imälhewek ifwala yachajopej tä iti n'oyej takwey. 

4Ikänchi ot'äj wet hich'uthat, wet inäksen olhiley. 

5Iti n'ohi olhakli lhäy'e oteläythayaj, tet iwoye olafwek tä oilech'oye. 

6Iti n'ohi honataj tä wuj, itech'ayen n'oyej oiyhäj tä pajchey tä y'inhen p'ante. 

7Ilafwlhi n'oyej n'olafwek tä lajit lepeya, wet yäyit n'oyej chinhas tä choyhthen. 

8Tej tä ot'än, ot'änch'oye chik tach'ot n'oye, mat tach'ahuhit'a n'oye. 

9Hip'oyeji on'äyhitaj tayhi tä wujpey. Itsayhthen on'äyhitas. 

10Lhawuk tet iwoye t'owalhaj tä fwitsaj, iniwhin'o, tet iwoye sulaj tä nephä tä inu 
n'oye. 

11Iton n'oye n'äyij lhip, iwo olhipeya. Yik n'ohlä wet iwomn'o katsi. 

12Tachumho lelutsej, itayhat n'oye lech'äha. 

13Lhawuk tiyäj n'oyej lech'äha wet yämhow olätsek. 

14Nilhokej oka wichi lhamel iläkwlhin'o, wet nech'e ohäpe t'at n'oläkwik nilhokej 
ifwalas. 

15Lhawuk yäm tapo n'oyej oteläythayaj, tet iwoyek iyäyen n'oyej olhät tä tapay. 

16Ok'aj tiji honhat, otsotey ichähen, honhat tapoyej ok'aj. 

17Nemhit otamsek ihi, wet nemhit oyen tichunhayaja okäjyaj. 

18Otichunhayaj yok, Nofw t'at okhajyhayaj, lhäy'e oniwhayaj tä otiyej Lhawuk. 

19Wuj tä ontichunche tä ofwitajayaj ihi lhäy'e tä nemhit ow'et akalelhäj. Matche 
tä oyenpej tichunhayaja olhakli lhäy'e oteläythayaj. 

20Lajit lepesa tä nemhit op'ethatlä m'ayhayna, wet ochowej ilehat at lhamej. 

21Mat iche m'ak tä oyen tichunhayaja, wet häp tä oniwhihlä: 

22Lhawuk lajit lepesa lehumnhayaj wet nofwit'a lep'altsenyaj. 

23Tä nech'e fwalapej inech'aynhiche t'at lehumnhayaj lhäy'e lep'altsenyaj. 
¡Matche tä afwtintsaj Lhawuk! 

24Iwohiyet'ak Lhawuk newa n'oyej, häp tä tamenej tä ot'ekhaye Lhawuk. 

25Lhawuk lechowej iyeji wichi tä t'ekhaye lhäy'e tä t'ukwe lham. 

26Is tä hin'o iwo letamseka wet iniwhihlä chik Lhawuk ifwayhat. 

27Tä kamaj ahan'äfwaj achufwenej tä leteläytej. 

28Chik Lhawuk ilhuhyenej hin'o häp m'ak tä choyhat, is chik lhaits'ilkatej t'at wet 
yok tam. 

29Is chik lhay'ayhatchä wet t'upeyhen. Ch'athiyeja wet Lhawuk hip'altsen. 

30Is chik itihlä lech'alo häp elh chik iwo lelätseka. Tej chik wuj tä õy'aj, tha is chik 
akäjejlhi t'at. 

31Tej chik Lhawuk ileyej ayej hin'o, mat chik paj yachajo tä iyej. 

32Tej chik hiw'enho leteläythayaj hin'o, mat kamaj hip'altsen t'at, tsi lepes ihihit'a 
lham lehumnhayaj. 

33Tek ihumin chik iwo lelhakliya wichi, ihuminhit'a chik iwo leteläythayaja. 

34Lhawuk ihuminhit'a tä ch'atej tä õknit'amajayej wichi tä õhp'ohiche. 

35Lhawuk ihuminhit'a chik õ'näyejo hin'o häp n'okalelhthayaj tä is alhoho. Tsi 
n'äl tä õttayhlä häp lham tä häpe Dios tä N'owujtaj tä Lhamya. 

36Wet Lhawuk ihuminhit'a chik kamatache n'okalelhthayaj tä lewos iwoye. 

37Chik iche m'ak tä õyäme, wok m'ak at chik häpe, Lhawuk tä tamenej tä iche 
täjtso. 

38M'ayhay tä isen lhäy'e m'ayhay tä ni'isahen, Lhawuk t'at tä ne'tek iche. 

39Isit'a chik hin'o tume chik õ'tasinpe häp lech'isukyaj tä iwoye. 

Hin'o inityenej Israel lhayis chik iwo lehusey iyhäja 

40N'äm matche tä y'atetshan m'ak tä y'awoye, wet n'äple häp Lhawuk. 

41N'aneyhtejphä lhatichunhayajay Dios tä ipuleye, wet n'awo lhat'alhyaja tä y'ok: 

42“Olhamel owo och'isukyaja wet ottay ahilä, wet tek letäyhat otes. 

43“Awäkw ilunlhinaj n'oyejen, ihänlhi n'ohen. Nemhit iche hap'altsenyaj chik leti 
n'oyejen tä leso n'oyejen ow'atshancheyaj. 

44Lep'oyej atape pule, häpkhilek kaläta n'oyehen chik olhamel olhaip'altsen ame. 

45Lhen n'oyehen m'ak tä matche tä kok'aye tä wichi tä ihiche honhates y'ulhan. 

46“Nilhokej otayhfwas iyet n'oyehen, tsi tatay n'ohlähen. 

47Lhamel lhayen chowalhnhasa n'oyejen, wet wuj tä olhamel onowaye. Matche tä 
olhamel owit'äyhyaj ihi, wet lhamel ikänchi owukwey tä iwasthiche.” 

48Tet iwoye tewok olham ottet'ilis tä nitsäyhchä, tä ow'en tä wasi oka wichi laka 
honhat. 

49Lajit lepesa tä olhafwyhayaj ihi, wet ihichet'a elh chik iso n'oyej, 

50pajla'tha lham Lhawuk tä ikaphä chik iyahnej n'ohchähen. 

51Äytes ottelhoy wet wuj tä ilän otichunhayaj tä ow'en m'ak tä iyej atsinhay tä 
lew'et Jerusalén. 

52Niwohit m'ak chik tamenej tä otayhfwas ichowalhi n'ohlä. Itech'ayen n'oyej 
afwenche tä ichowalh. 

53Lhamel imälhetn'o oläyej tä ithat n'okwe chowej wet hip'oyej n'o'pe tuntey. 

54Inät hip'o n'o'pe wet ofwitaj nech'e ottäy t'at. 

Hin'o lhaip'altsene Lhawuk häpkhilek iwo haya m'ak tä letayhfwas iwoyeje 

55Iwuk, ot'ännaj hach'oye tä oihi chowej tä pitoj. 

56Letach'ahunaj n'oye tä ot'alh ame tä oyonajkwe, “Woye tä owoye, yej le n'oyej 
mat ch'ot n'oye.” 

57Wet lehonaj n'oye täjnaj ot'än hach'oye, wet lefwelnaj n'oho tä lhok, “Yej 
noway.” 

58Wet am, Iwuk, letach'otnaj n'oye wet matche tä lefwayhatnajn'o. 

59Iwuk, ch'ot n'oye wet woyej n'oye m'ak tä is alhoho, tsi lew'en m'ak tä ni'isa tä 
õ'ti n'oyej. 

60Lew'en otayhfwas m'ak tä t'uhläk iwoyej n'oye, wet lhamel letichunhayajay 
iwaklhat tä tatay n'ohlä. 

61Iwuk, leläte t'at lhamel leläkwyhanyajay tä iti n'oyej, lhäy'e letichunhayajay tä 
iwaklhat tä tatay n'ohlä. 

62Lhamel yämlhi n'oyej imälhewek ifwala, wet matche tä iti n'oyej lhämtes tä 
ni'isachehen. 

63Lhek yahin, Iwuk, nilhokej m'ak tä lhamel iwoye. Nech'e ohäpe t'at m'ak tä 
n'oläkwik. 

64Iwuk, ¡wo haya m'ak tä ni'isa tä iwoye! ¡W'enho lhamel m'ak tä t'uhawetej 
lakeyis! 

65¡Soyej letäfwnhayaj wet käpfwayeje lewit'äyhyaj! 

66Iwuk, ¡hänwethä wet chuwetehen! ¡Is chik tatäy tä i'pe honhat! 

Lam 4 

Lhawuk ihämit Jerusalén tä itasin 

1¡Matche tä õhch'oyhat oro tä isi wet tatäy lesilatyaj! ¡Nech'e w'et lhatpetso, 
lhayej t'at tuntey tä õyenejlhi p'ante Lhawuk Lewukwe, ichehen t'at hup 
kawayhil! 

2Wichi tä lew'et Jerusalén, lhamel wuj tä len'ohyaj ihi mhaji, tet iwoye oro tä 
lhäy'e lhip tä laha ihi. Mat athana õ'tech'aynej n'olhakwey tä iyhät tä ni'isisa. 

3Hay'äj itifwkathen leles wet wuj tä t'uyehen lhamel. Mat lhaka wichi nemhit 
t'uyehen iyhäj, tet iwoye wänlhäj tä tayhlhele tä iwom lhich'ulh. 

4Nä'tshas tä kamaj tiphasen, lak'ajlhich'ulh sathomche lak'ajch'ol, tsi matche tä 
tamchäy, ichimhen. Nä'tshas t'alhch'oye pan, mat ihichet'a n'oelh chik hiw'enho. 

5Wuj mhaji lhäk tä hiw'en häp wichi, wet athana y'ilejen nehläs, lep'itseyhay 
ihichet hup kawayhil. Wichi tä wuj mhaji lakäywet, nech'e ifwute basuraw'etes tä 
t'ukwe m'ak chik isej. 

6M'ak tä ni'isa tä lhaka wichi iwoye tafwaype Sodoma lheley lech'isukyaj p'ante 
iwoye. Häp tä tamenej tä õ'täyhthen p'ante wet yokwet nofwej, wet tek Lhawuk 
tachuttshanej tä ilänhen. 

7Wichi tä õ'tshupyeneje tä len'ohyajay ihiche, tate'pelis isis mhaji, ipelaj, wet 
t'isanis lesilatyaj ihi wet lhäy'e lhip tä takhajayhen. 

8Wet athana nofw lesilatyaj, mälhyej chik wichi nemhit nitäfwelej. Wet 
ilopenhen, ts'ilak at lhiley tä t'äj i'pe, tatshäjäy tet hal'ä wumek. 

9Wujit'a leteläythayaj wichi tä y'inhen naji tä ihi n'oka'tshayaj. Mat wichi tä 
y'ilejennaj nehläs, häp tä wuj tä iteläytej, häp tä tek iwelkatchä tä y'inhen, tsi lhäk 
tä newache. 

10Atsinhay tä lechowhal ihi tachuma naji leles, ilänhen wet ipen, häp tä laj lhäka, 
tsi häp tä lhatayhfwas iwasthi Jerusalén. 

11Lhawuk iwo lewäkwa, tet iwoye itäj tä y'oho. Lhal iwunej Jerusalén pajtha y'aje 
lefwetes. 

12Ihichet'a niyatey tä i'pe honhat, wok hin'o chik häpe, chik yenek Jerusalén 
letayhfwas isakanhihola Jerusalén ifwala chik häpe. 

13M'ak tä tamenej tä Jerusalén lewit'äyhyaj ihi, häp tä profetas iwo lech'isukyaja, 
wet sacerdotes äpte iwoye m'ak tä ni'isa. Tsi häp tä lhamel itsäyhchä lew'oyis 
wichi tä lajit letesa tä ihi Jerusalén. 

14Wet lhamel tek ikalelhät len'äyhäy tä tiyäjchehen hup kawayhil, tet iwoye 
asnamis. Wet ihichet'a elh chik ikalhi chik itsok lew'uy, tsi häp tä õ'näfwtseyeje 
w'oyis tä iyejen lew'uyis. 

15Wichi tahuyhlä wet yok: “¡Atonte n'ohlä, yej aletott'ayen n'oye! ¡Akok'aye, yej 
tsokn'o!” Wichi tä ihiche honhates tahuye lhamel wet yok: “W'et lelunhen t'at 
amel. Lhekn'ajch'oye aka honhat, mat lewohit'a haw'etachehchä.” 

16Lhawuk t'at tä ifwtsatkatpetso, wet nemhit iyahne lhamel. Nemhit õ'wo haya 
sacerdotes, wet nemhit n'op'altsenyaj iyej wichi tä thänhäy. 

17Lhattelhoy y'enhen naji, mat kamaj y'at'untejiche chik õtch'ot n'amehen. 
Y'atichet chik näm n'amehen chik paj, mat newache. W'et y'aniwhitlä wichi chik 
näm tä tälhe honhat elh, häp wichi tä nhanayej iwoyneje chik n'aifwayhthen. 

18Lhatayhfwas y'enhiyejt'a tä n'aiyahin t'at, wet häp tä nemhit y'anukwehen hup 
kawayhil. Y'ehi t'at lhawit'äyhyaj, nemhit y'ahanej lewhäy chik y'at'inhen. 

19Iläfwenhen wichi tä n'atkähännhej, inutpe iyhäjkottas tä iläfwenhen tä 
wey'ähen. N'atkähännhej tä y'ehi chenhas, wet n'ainiwhi tä y'ehi ts'anis. 

20Lhatayhfwas isakanej lhaka niyat tä häpe hin'o tä Lhawuk tatshupiye. Häpe 
niyat tä lhakhajyhayaj tälhe, tet iwoye hal'ä tä y'echufwi lehupel yämthilek 
y'atfwayej wichi iyhäj tä i'pe honhat. 

21Amel tä haw'etes Edom lhäy'e honhat tä Us, ascheylhit n'oyejen, en at aläkwika 
n'ohen. Mat tehla amel Dios iyäynhila amejen n'olhät tä tapay tä häpe lewäkw. 
Aw'oknhasiyeja wet pajla'tha lemälhtej at haw'uyis. 

22Jerusalén lheley, nofw tä Dios aitasinpe akeyis tä ni'isa. Ileyej tä iwahin amejen 
tä atayhfwas ayen kwenkaya. Mat amel tä Edom lheley, Dios aitasnhila'pe akeyis 
tä ni'isa tä lewoyaye, wet hin'älthila'pe nilhokej hach'isukyajay tä i'amejen. 

Lam 5 

Wichi tä lelhakli ihi lhaip'altsene Lhawuk 

1Iwuk, lhek tichunche m'ak tä inaj n'oyejen. Lhek yahin n'oyehen, matche tä 
wichi n'äyi n'ohomche. 

2Nilhokej m'ak tä olewuhuy, wichi tä kalew'eta täja lhamel t'at tä lhayen 
lewuhuya athana. Wichi tä tälhe lhip elh lhamel yen lewukweya olhamel 
owukwey. 

3Olhamel ochipenhas t'at, lajit ojchaya. Olhamel okolis tesalis t'at. 

4Inät tä olhamel t'at tä olewuhuy, otiskan'atpe chik owatlä. Olhamel olhetes owot 
lahaya chik owatlä. 

5Otayhfwas yäm äytajchey tä ichumyen n'owethä. Tej chik oy'enhen, tha iwohit'a 
ot'elakw'eta. 



1413 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

6Tä owatlä olhäk, olhaip'altsenet Egipto lheley lhäy'e Asirio lhayis. 

7Olhamel ojchalis tä iwonaj lech'isukyaja, nemhit ichehen, wet olhamel t'at tä 
õyen tesa n'oyejen, õ'tit n'o'pehen lhamel lech'isukyajaynaj iwoye. 

8Wichi tä n'okawos mhaji, nech'e lhamel t'at tä niyat n'oyejen, wet newache elh 
chik ifwayhat n'oyejen lhamel. 

9Olhamel olhaiwom'atpe olhäk chik ot'ukwe, tsi wuj chowalhnhas tä ihi honhat tä 
ts'anis. 

10Olhamel ot'ähes chayo, tet iwoye n'onhonthi. Lhayen ot'inhayaja tä matche tä 
onchuyu, häp tä tamenej ot'ahes chayo. 

11Hin'ol hip'ajtitchä atsinhay lhäy'e atsinha lhutshay tä ihi Jerusalén lhäy'e 
lew'etes tä ihi Judá, wet matche tä iwoyeje lhamel m'ak tä nit'uhawetayej. 

12Oka niyatey õ'fwuhatwethä takweyey, oka thänhäy nemhit õ'wo haya lhamel, 
w'et õyen at m'aka. 

13Mamses õ'chofwanyenhen, wet nä'tshas lhamel nichätejche katsi n'olhetes tä 
õ'lhuhyenejen. 

14Hin'ol tä thänhäy nemhit ihiche lew'etes tä lhaihuthipejwek tä ihiche Jerusalén 
lepelis, wet nemhit t'ichoywethä mamses. 

15Nemhit olhamel ohusey lakäjyaj ihi, wet nemhit otkatinejwethä okäjyaj, 
olhamel ofwitajayaj tä tamenej. 

16Tatäy olhamel on'ohyaj, owit'äyhyaj ihi, tsi owonaj ch'isukyaja. 

17Häp tä tamenej tä ohusey nemhit lakhajyhayaj ihi, wet ottet'ilis hip'o'pe 
ottelhoy. 

18Tsi chenaj tä Sión wasi, nemhit wichi ihi. Nech'e m'awo lhayis t'at tä ilunpe. 

19Mat am, Iwuk, lajit lepesa aniyatyaj. Lajit lepesa tä letatayhiphä aniyatyajw'et. 

20¿Chipte tä nemhit lhen atichunhayaja n'ohen? ¿Chipte tä lhäm pitaj tä lhek 
n'och'oyehen? 

21Iwuk, is chik lenachaj n'ohen ame häpkhilek olhamel otpil ame. Nachaj 
n'oyehen olhamel owujyajnaj in'oyejen. 

22Matche tä am lewom n'ohen. Wujnaj awäkw tä leti n'oyejen. 

Ezeq 

Ezeq 1 

Ezequiel hiw'en häp Lhawuk leniyatyajw'et 

1-3Olham ohäpe Ezequiel, wet sacerdote, wet ojcha häp Buzi. Ifwalahte oi'pe 
tewok tä lhey Kebar lhip tä oihi häp Babilonia, oiyej wichi tä letayhfwas ihänehte 
häp honhat tä kalew'eta. Wet ow'en pule tä lhaich'enhi, wet häp tä ow'en Dios. 
Häpe nekchäm tä treinta wet iwel'a tä cuatro, häp ifwala tä cinco, wet cinco 
nekchämis tä tajyäme tä õ'häne honhat tä kalew'eta Babilonia häp rey 
Joaquín. Wet Lhawuk iti n'o'pe takwey. 

4Wet ow'enlä häp leyalh tä äytaji tä tälh tafwojyhiye, pule tä nekche, matche tä 
wuj. Tä nek, wet itäj tä tälho puletso, lhal y'ajlhaphä, hätet iwoye häp pelhay tä 
talepilhi. Wet m'ak tä ilunejlhi puletso matche tä isi, wet itäj lechowej hätet iwoye 
lechinaj tä õ'lejlhi tä matche tä isi. 

5Wet iche cuatro häp m'ak tä ihi lechowej, t'isanis hätet iwoye hin'ol. 

6Elh tefwaji lhetek hiw'en cuatro tate'pelis, wet cuatro lhafwis tä hiw'en. 

7Lhechey tatshupichehchä, wet lepach'ol hätet iwoye häp w'asetaj lhäs lepach'ol. 
Wet matche tä isiche, hätet iwoye bronce tä õyäm nofwlhi tä õ'lejlhi. 

8Wet takwech'ol hätet iwoye hin'ol takwech'ol tä tälhomche cuatro lhipey, 
ichetchufwi häp lhafwis. Hiw'en cuatro tate'pelis wet cuatro lhafwis tä hiw'en, 

9wet lhafwis tijwek. Wet tä yikhen, tek itilhakche len'äyij, iyahinche t'at tä 
tatache. 

10Häp m'ayhay tä cuatrona, lhetekpej hiw'en cuatro tate'pelis. Wet tate'pe tä ihi 
tä tatache hätet iwoye häp hin'o tate'pe, wet tate'pe elh tä iyej t'asi tä lefwomkat 
hätet iwoye häp t'owalhaj tate'pe, wet tate'pe elh tä iyej t'asi tä lets'amkat hätet 
iwoye häp w'asetaj tate'pe, wet tate'pe elh tä tatache lewhoyey hätet iwoye häp 
afwenche tä iyhäjkottaj. 

11Wet itichephä lhafwis tä hich'enhiche, wet täkwfwas lhafwis tä tijwek, wet 
täkwfwas lhafwis iyhäj tä hip'oyejpe häp t'isan. 

12Wet nilhokej häp lhamel tä yikhen, tatache t'at häp lhip tä inukwe wet tek 
itilhakche len'äyij. Tataye t'at lhip tä Lhawuk lakhajyhayaj ihäne. 

13Wet iche m'ak tä hätet iwoye fwiyhol tä lak'e tä iyej m'ayhayna, wok oyok, hätet 
iwoye n'ochäkw tä w'ahuwethä. Wet itäjtso wuj tä isi, lhal y'ajlhaphä, wet wuj lep 
lhayis tä tälho. 

14Wet m'ayhaytso lhamel yikhen wet tapilchehenpej wet äp yikhenpej, iläfwel 
hätet iwoye pelhay tä talepilhi. 

15Wet tä oyahin häp m'ayhaytso tä ihi cuatro, wet ow'en tä honhate elh tefwaji 
iche m'ak tä iyej lhip, hätet iwoye häp kaletaj kälä. 

16Wet cuatro kaletaj käläyna nichät lhamchehen wet lhäy'e lhip tä isiche, hätet 
iwoye häp tunte tä ika'tu tä isilataj. Wet elh tefwaji m'ak tä n'äle lech'oye tet häp 
chik äp elh kaletaj kälä. 

17Wet tä lhamel yikhen tä cuatro, elh tatachepej t'at tä inukwe, tek itilhakche 
len'äyij. 

18Wet lechinhas tä i'pe takäläytso atoschephä wet tanhoch'ay, wet wujpey 
tatelhoy tä ihi. 

19Wet tä yikhen häp m'ayhayna, kaletaj käläy yikche. Wet tä nechephä, kamaj 
kaletaj käläy yikche t'at. 

20Tä m'ayhayna yikhen, inukwe t'at len'äyij tä Dios lakhajyhayaj ne'tek inukwe. 
Wet kaletaj käläy äpte nechephä, yikche t'at häp lhamel, tsi lew'atshancheyaj 
kamaj häpe t'at m'ayhayna lew'atshancheyaj. 

21Häpet tä yikhen m'ayhaytso, kaletaj käläy äpte yikhen. Wet tä takasthen, kaletaj 
käläy äpte takasthen. Wet tä äp nechephä tä tälh honhate, wet äp nechephä 
kaletaj käläy, tsi lew'atshancheyaj kamaj häpe t'at m'ayhayna lew'atshancheyaj. 

22Wet iche m'ak tä iche'pe lhethey häp m'ayhayna, häte iwoye pule mat t'un wet 
w'awulhchä, isi, hätet iwoye tunte tä n'äl lech'oye. 

23Wet tä m'ayhayna ichufwi häp m'ak tä häte iwoye puletso, lhafwis tä ipiynhiche 
tijwek, wet täkwfwas iyhäj tä hip'oyejpe häp t'isan. 

24Wet oläte lhafwis lepakas tä lhamel yikhen, hätet iwoye häp inät lhayis tä wus. 
Lepak hätet iwoye Dios tä lajit letumfwaya lepak, wet hätet iwoye sip'älis tä 
wujpey lepakas. Wet tä lhamel takasthen tä ileyej tä yikhen, wet nech'e lhamel 
itichehchä häp lhafwis. 

25Wet iche n'opak tä tumpe m'ak tä hätet iwoye pule tä i'pe lhamel lhethey. 

26Wet lhiptso tä ikaphä, ow'en m'ak tä hätet iwoye häp n'oniyatyajw'et tä 
nichätche tunte tä ifwak'an tä isilataj. Wet iche m'ak tä i'pe, hätet iwoye hin'o, 
tatayphä t'at. 

27Wet m'ak tä ow'en, tälhe lakawakw'et tä tumphä matche tä isi, hätet iwoye 
lechinaj tä õ'lejlhi. Wet m'ak tä ilunejlhi hätet iwoye itäj. Wet lakawakw'et tä 
tumchä hätet iwoye itäj pajtha nichäte lepach'ol. Wet m'ak tä ilunejlhi leleplehyaj 
ihi wet isi, 

28hätet iwoye lawo tä n'älehi pule chik nichäte ifwala tä iwomchä. Mälhyej'attso 
tä lhain'älit Lhawuk lewujyaj tä isi, wet tä ow'en ot'upeyhchä pajtha otacho tiji 
honhat. 

Ezeq 2 

Dios t'äne Ezequiel 

1Wet oläte n'opak tä tahuy n'oyej wet yok: –Hin'o, nephä, kasit, oyämlhi amho. 

2Wet tä oläte n'opaktso, Dios laka Espíritu tiyäj n'oho wet ineyhatphän'o. 

3Wet tä tahuy n'oyej, yok: –Hin'o, olham ochen ame häp Israel lhayis, häp wichi tä 
nemhit iwoye olhämet. Lhamel lhäy'e lajchalis mhaji tatay n'ohlä, wet pajtha 
nämena tä yen tayhfwayan'o. 

4Wet olham ochen ame lhamel tä lechowhal t'unhen lhäy'e tä lhethey t'unhen, 
wet fwenho olhämet. Lhohlak, “Lhawuk Dios lhämet tä t'uhläk ofwel amhohen.” 

5“Etp'i lhamel tach'ahuhila ame, wok nitch'ahuya ame p'iya tä häpe t'at wichi tä 
tatay n'ohlä. Mat lhamel nitäfwenhiyeja t'at tä profeta tä iyej lhamel. 

6“Hin'o, yej nowaye lhamel lhäy'e lhämtes chik ni'isa tä iwoyej ame. Yej nuhat 
amho, tej chik hätet iwoye ch'uthanil chik lhehi lhamel lechowej, wok hätet iwoye 
chitsom lhayis. Tej chik lhain'älit tä fwitses, yej nuhat amho wet yej nowaye 
lhämtes. Yej tetshan tsi häpe wichi tä ni'isahen. 

7Is chik lefwenho t'at häp olhämtes tä ot'uhläk lefwenho lhamel, chik tach'ahuye 
wok tej chik nitch'ahuyaye thayej, tsi lhamel häpe wichi tä tatay n'ohlä. 

8Wet am, äm matche tä letach'ahuye häp m'ak tä ofwel amho. Yej ten lhamel tä 
tatay n'ohlä. Huwa, ch'enhi hak'aj, tufw häp m'ak tä ow'en amho.” 

9Wet ow'en häp n'otkwey tä õ'piyen n'oye tä ichäjlhi häp papel tä n'olesaynekhi 
tä õ'käfwelche. 

10Wet n'otkwey iwachuhatche papel wet ow'en tä n'olesaynhay ihi, wet lhip elh 
äpte n'olesaynhay ihi, tä yäme n'olhafwyhayajay lhäy'e n'owit'äyhyajay tä nämla. 

Ezeq 3 

1Wet nech'e tahuy n'oyej wet yok: –Hin'o, tufw häp n'olesaynhayna. Wet chik 
tajyäme tä letufw, mäla hoyela Israel lhayis häpkhilek lhämhoplhi häp lhamel. 

2Wet och'enhi ok'aj wet ichunhan n'oyej häp n'olesaynhay tä ihi papel. 

3Wet nech'e yok: –Hin'o, is chik letim athana häp n'olesaynhay tä ow'en amho, 
wet äm tapoyej hats'e. Wet tä otim, hak'onek, hätet iwoye akäyek. 

4Tä tajyäme täja, wet yok: –Hin'o, mäh hoye häp Israel lhayis, fwenho olhämtes. 

5Wichi tä ochen ame häpkhit'a wichi tä kahanayej lhämtes, wet athahit'a amho tsi 
häpe t'at häp Israel lhayis. 

6Ochenhit'a ame wichi tä w'enhache lhamejen tä wujpey tä ka'ayhifwasa tä 
yämejlhi lhämtes tä atha tä katäfwelachehen. Chik ochenhin'e ame lhamel, 
tach'ahuhin'e ame chik lefwenho olhämtes. 

7Tha mat tä häpe Israel lhayis, wet tach'ahuhit'ala ame tsi häp tä lhamel 
tach'ahuhit'a n'oye. Nilhokej häp Israel lhayis tä t'unhen wet lhethey t'unhen. 

8Mat olham oayämla t'un häpkhilek lhamel nikalha amhi. 

9Oayämla t'un, otech'aynhila amej häp tunte tä t'un. Tej chik lhain'älit tä fwitses, 
yej nowaye lhamel, yej nuhat amho. Yej tetshan tsi häpe wichi tä ni'isahen. 

10Wet Dios äp tahuy n'oyej wet yok: –Hin'o, äm matche tä letach'ahu n'oye. Yej 
p'ethatlä nilhokej häp m'ak tä ofwel amho, tihi etek. 

11Mäh yahne aiyhäj tä haw'etfwas tä õ'soyejte lhamel laka honhat wet õ'häne 
honhat tä kalew'eta. Ämhoplhi lhamel, wet chik tach'ahu ame wok tej chik 
nitch'ahuya ame p'iya, fwenhola olak, “Lhawuk Dios lhämet tä t'uhläk ofwel 
amhohen.” 

12Wet Lhawuk laka Espíritu ineyhatphän'o, wet oläte m'ak tä lepak äytaji tä tum 
ow'echehi, hätet iwoye honhat w'ahu. Häpe t'at Lhawuk lewujyaj tä isi tä nephä, 
yikch'oye lhip tä ihi. 

13Wet häp m'ayhay tä oyämetso oläte lhafwis lepak tä tajwek, lhäy'e häp m'ayhay 
tä hätet iwoye kaletaj käläy tä iyej lhamel, äpte oläte lepak. Wet tä nichulhwek 
lepakastso, hätet iwoye honhat w'ahu. 

14Wet Dios laka Espíritu ineyhatphän'o, matche tä itsoklhi n'oyej takwey tä 
takhajay, wet y'ayhat n'ohlä häp lhip tä oihi. Ichen n'ochufwi lewäkw wet nech'e 
olät lhame tä wuj tä owäkw iyej Israel lhayis. 

15Wet tä onchäte Tel Abib, wet oi'pe tewok tä lhey Kebar lhip, tsi häp tä Israel 
lhayis tä õ'soyej p'ante laka honhat, häp tä yen lew'eta. Wet siete ifwalas tä oiyej 
t'at häp lhamel, wet wuj tä oyen tichunhayaja m'ak tä ow'en lhäy'e tä oläte. 

Dios yen lewoya Ezequiel tä iwo siläta Israel lhayis tä lewit'äy ihihila häp lhamel tä 
iwoye m'ak tä ni'isa 

(Ezeq 33.1-9) 

16Wet tä nichäte siete ifwalas, Lhawuk tahuy n'oyej wet yok: 

17–Hin'o, oayen lewoya tä lewopej siläta Israel lhayis chik iche lewit'äyhyaj chik 
nämhiyela lhamel. Olhämetpej tä ofwel amho häp tä lefwenhihopeja lhamel, 
häpkhilek ihanejpej m'ak tä ot'uhläk owoyeje lhamel. 

18Etp'i iche hin'o tä ni'isa wet olham oyok, “Y'inhila häp hin'otso.” Wet chik am 
kafwelaho letes wet newache ämet tä lhok, “Leche akeyis häpkhilek letafway”, 
oyok, hin'otso y'inhila t'at tä ihi lech'isukyaj. Mat amla t'at chik oayen tesayej tä 
älhyej niwoya chowej elha, häp tä kafwelaho olhämtes. 

19“Tha mat chik lewo silätayej olhämtes häp elh tä ni'isa, wet nileyache lakeyis, 
häp hin'otso y'inhila t'at tä ihi lech'isukyaj. Mat am oayenhit'ala tesayej, tsi häp 
lham tä nitch'ahuya ame tä lefwenho olhämtes. 

20“Äpte etp'i iche hin'o tä lehusek ihi tä ileyej m'ak tä is tä iwoye wet iwoye m'ak 
tä ni'isa. Wet etp'i olham otihlä lewit'äyhyaj. Wet chik am kafwelaho letes, wet 
y'inhila t'at tä ihi lech'isukyaj. Wet nemla otichunche lakeyis tä isen tä iwoye 
mhaji, mat amla t'at chik oayen tesayej tä älhyej niwoya chowej elha, häp tä 
kafwelaho olhämtes. 

21“Tha mat chik letahuyej häp hin'otso wet ileyej tä iwoye m'ak tä ni'isa, wet häp 
tä kamaj lham iläyhla t'at, häp tä iwoye afwonkanyaj, häpkhilek älhyej laj 
lewit'äyhyaja, wet äpte am alefwayhtej häp awit'äyhyaj.” 

Ezequiel nemhit tahuy ayej 

22Wet Lhawuk iti n'o'pe takwey wet yäm n'oye tä yok: –Nephä, mäh hoye 
tachenhas kawayhi. Chik lechäte, otahuyhila amej. 

23Wet owoye, onephä, ohoye tachenhas kawayhi. Tä onchäte, ow'en häp Lhawuk 
lewujyaj tä isi, hätet iwoye tähaj ow'en tä oi'pe tewok Kebar lhip. Wet 
ot'upeyhchä pajtha otacho tiji honhat. 

24Wet Lhawuk laka Espíritu tiyäj n'oho wet ineyhatphän'o. Otkasitphä wet yäm 
n'oye tä yok: –Mäh hochufwi awukwe wet p'ohi lepe. 

25Õ'ayäythila amej niyhäy häpkhilek kahoyaye wichi, tsi lehanhiyejt'ala 
alewoyneja chik lenuphä. 

26Wet äpte ow'enla amho tä hak'ajlhich'u sathihola hak'ajch'o, wet nemla letahuy 
ayej häpkhilek kafwona lhamel. Tsi lhamel häpehen wichi tä tatay n'ohlä. 

27Mat chik ot'upejläk lhämhoplhi wichi, wet häp tä nech'e lehanhiyejpejak 
lhämhoplhi lhamel, wet lefwenhihopeja olhämet. Elh chik t'uhläk tach'ahuye, 
tach'ahuhiyela, wet elh chik nit'uyahläk tach'ahuye, tek tach'ahuhiyela. Tsi häpe 
wichi tä tatay n'ohlä. 

Ezeq 4 

Ezequiel tachuma adobe wet yen tetnekayej Jerusalén tä letayhfwas inuhiyela 

1Wet Dios äp tahuy n'oyej wet yok: –Am, hin'o, chuma adobe wet tihi tä letatache. 
Wet lesayen, ti'pe häp hupuy tä Jerusalén lepeyak. 

2Wet enlhi n'oka'tshayajchal peykas tä y'ajomche huppe p'otes, lunkatejlhi hupuy 
peyak, häpkhilek tet häp chik matche tä letayhfwas inuye Jerusalén. Wet potpe 
honhat lhipey tä iwhäye häp lelafwek tä tuntey peyak, äm atojphä, häpkhilek 
nifwotas takasitpe. Wet enlhi n'ot'äsawtes peykas häpkhilek tet häp chik matche 
tä nifwotas isakan lech'oye häp Jerusalén. Wet äpte enlhi lepeykas häp honhat 
lhipey tä nifwotas lhaihuthichewek tä yen kasthawtesa. 

3Wet is chik letachuma chinaj lhip tä isänhän wet tumtejlä adobe tä Jerusalén 
lepeyak ihi, häpkhilek tet iwoyek häpe n'olafwek tä tuntey. Wet ehi tä Jerusalén 
lepeyaktso tatache tä chinaj lhiptso tumejlä, häpkhilek tet häp chik matche tä 

õ'nuye Jerusalén. Wet häp täja tä letetnekej tä tehlattso häp m'ak tä ihiyeja häp 
Israel lhayis. 

4“Wet is chik alethat katsi, lemä'pe häp ip tä hats'amkat, wet letilhäj häp Israel 
lhayis lech'isukyaj. Is chik lemä'pe iptso, tilhäj nilhokej Israel lhayis letes 

5pajla'tha trescientos noventa (390) ifwalas. Häp ifwala weihalha häpe t'at tä 
oyen tetnekayej nekchäm weihalha tä otasnhipeja'pe lech'isukyaj tä iwoye häp 
Israel lhayis. 

6“Wet chik nofwphä ifwalastso, häp tä nech'e lemähla'pe häp ip tä afwomkat 
cuarenta ifwalas, tsi nech'e häpe Judá lhayis letes tä letilhäjila. Häp ifwala 
weihalha häpe t'at tä oyen tetnekayej nekchäm weihalha tä otasnhipeja'pe 
lech'isukyaj tä iwoye häp Judá lhayis. 

7Wet nech'e letilhakhiyela häp Jerusalén lepeyak tä tet iwoyek letayhfwas 
ilunejlhi, wet lehuthichehena akay'uche takweyey, wet leyethiyejela olhey häp 
Jerusalén lepeyak. 

8Wet nech'e oyäythila amej niyhäy häpkhilek nemhit lehanej lewoyneja chik 
letilhakchä, pajla'tha nofwphä häp ifwalas tä lewhäy tä leteläytej tä lemä katsi. 

9“Wet chuma häp trigo, cebada, habas, lentejas, mijo, wet lhäy'e häp avena. Wet 
kasowek tä letsäyho akähi, w'awlhatho häp ifwalas tä trescientos noventa (390) 
ifwalas tä lemähla'pe häp ip tä hats'amkat, häpkhilek lhenpej aka pana. 

10Häp äk tä letufwla ifwala weihalha is chik ninuya'pe un cuarto kilo. 

11Wet inät tä leyähiyeja ifwala weihalha äpte isit'a chik inuhla'pe häp medio litro. 

12Aka pan häpkhila cebada, wet lhenla alhet hukwa n'oelh y'amuk, wet is chik 
wichi hiw'enej tä lhenlhi. 

13Häp n'olhäk tä kok'ayena, häp tä letetnekej tä mälhhiyejattso tä Israel lhayis 
tufw chik lhahiyeja wichi tä w'enha lhamejen tä ihiche honhatil tä olham 
oyokwesiyela.” 

14Wet onchulho Lhawuk wet oyok: –Iwuk Dios, tälhe tä kamaj ohan'äfwaj tä 
ohanhiyejt'a chik otufw m'ak tä kok'aye. N'am hanhiyej t'at chik otufw itshäwet 
p'itsek wok tä itshäwet elh tä fwitsaj lelänek. Ihichet'a chik ts'ilak chik oyelhte 
chik otufw. 

15Wet tä Lhawuk nichulh n'oho, wet yok: –Tä kakalhahi chik lhen alhet hukwa 
n'oelh y'amuk, is chik lelhäneji alhet häp w'asetaj y'amuk. Häp tä is chik lep'oyej 
aka pan. 

16Wet äpte y'isej elh lhämet wet yok: –Hin'o, osohiyeja Jerusalén häp lhäk tä wuj 
tä hiw'en. Chik t'ekhen, hiw'awlhatla lhamhohen m'ak tä lhimphaj tä iche, wet 
nemhit iwohla tamsekayej lhäk chik tufw. Wet inät äpte lhimphaj tä hiw'enla, wet 
neytsehiyeja chik iyäyej, wet matche tä lelhakli ihihila lhamel. 

17Neheläp lhäy'e nehläs ilänhihena häp lhamel. Nilhokej lhamel 
lhatkayahnhanhiyeja t'at, tapoyejej lenowayhyajay. Wet ilopenhihena, ts'ilakhila 
lhiley, häp lech'isukyajay tä tamenej. 

Ezeq 5 

Ezequiel yisetche lhetek lhäy'e lepäsey 

1Lhawuk tahuy n'oyej wet yok: –Hin'o, is chik letachuma häp tsonhat tä y'uy, 
istejche etek wet lhäy'e apäsey. Wet chuma n'okaw'awlhanthi wet tihi tres lhipey 
häp haw'oley tä lew'enhathen. 

2Wet chik tajyäme tä tet iwoyek õ'nuye häp Jerusalén lepeyak tä lhenlhi, is chik 
letachuma weihalha häp lhip haw'oley tä lew'enhathen tres wet tihi Jerusalén 
lepeyak lechowej tä lep'o. Wet chik tajyäme täja, wet chuma häp tsonhat wet 
isteji elh haw'ole lhip tä lew'enhathen tres, wet lunkatejlhi häp Jerusalén lepeyak. 
Wet haw'ole lhip tä imälhehi wet tihlä häp leyalh wet leyalh ichäjla. Wet olham 
omälhhichela len'äyij wet ochäjila otkwey häp oka tsonhat. 

3Wet äpte chuma haw'oley lhip, äm lhimphaj, wet äytho wet käfwnhi haw'uy lhip. 

4Wet äp chuma lhiphaj haw'oleytso wet thatho itäj wet y'ohihola. Wet itäj tä 
y'oyejo, lhal hip'ohla nilhokej Israel. 

5“Olham tä ohäpe Awuk Dios oyok, Honhattsi Jerusalén. Olhamte tä otihi 
lechowej wichil lhäy'e iyhäj honhatil. 

6Mat Jerusalén nemhit tach'ahu n'oye, tatayhlä olhämtes lhäy'e ochufwenyajay tä 
otiyej. Wet hich'atej tä inu'pe häp wichil iyhäj tä iwhäye häp lham. Iwohiyet'a 
olhämtes wet nemhit ihänlhi ochufwenyaj. 

7“Häp tä tamenej tä olham tä ohäpe Awuk Dios oyok, Amel lenu'pe wichi tä laka 
honhates i'awhäyehen tä tatay n'ohlä. Nemhit lewoye olhämtes tä one'tek 
lewoye, wet nits'ilakhiyat wichi tä i'awhäyehen chik lehänlhi laka leyes. 

8Wet häp tä tamenej tä olham tä ohäpe Awuk Dios oyok, Te olham ottayhla ahilä, 
Jerusalén. Okalelhthila amho tä ates ihi, häpkhilek nilhokej wichi hiw'en m'ak tä 
owoyej ame. 

9Tä hich'atej tä ni'isachehen häp akeyis, wet häp tä owohiyeja ame häp m'ak tä 
n'am hanej chik owoyej ame lhäy'e tä äp n'am hanej chik owohiyela. 

10Jerusalén, wichi tä i'amhi lhamel tufwihena leles wet leles tufwihena lajchalis. 
Ochenla ame awit'äyhyaj, wet wichi iyhäj tä imälhehi ofwtsatkatla'pe honhat tä 
tafwojyhiye, tapinhiye, ifwala tälhche, lhäy'e tä ifwala y'uyhi. 

11“Tä amel nem lhen amajcheta Owukwe tä Ot'amajchet, mat lekänchiyej 
acheyälis tä kok'aye lhäy'e akeyis tä hich'atej tä ni'isahen, wet häp tä olham tä 
ohäpe Awuk Dios tä n'ilataj oyäm kalelhäj olhämet, oyok, tek otäyhthiyeja amel 
ates, nemla oaip'altsenhen, tek letafwayhiyeja owäkw. 

12Jerusalén, wichi tä i'amhi äytes tä tifwiyeja iyhäj, lhäy'e häp nehläs tä 
y'inhiyejena. Wet iyhäj häp tä letayhfwas ilunhiyeja tä ilänhen häpkhilek nofwej. 
Wet iyhäj tä imälhehi häp tä ofwtsatkatla'pe honhat tä tafwojyhiye, tapinhiye, 
ifwala tälhche, lhäy'e tä ifwala y'uyhi. Wet olham ohänla lhamel, ochäjila t'at 
otkwey häp oka tsonhat. 

13“Otihiyeja olham owäkw häp lhamel, wet matche tä lhamel teskanhiyeja 
oka'tshayaj häpkhilek tajyäme owäkw. Chik tajyäme tä otasin lhamel, wet lhamel 
nech'e ihanhiyeja tä ohäpe Lewuk Dios, lhäy'e tä ihanhiyeja tä matche tä olham tä 
olhämet tä pajche owo silätayej häp owäkw tä otihiyeja lhamel, häp tä lhamel 
ihänlhi iyhäj dios lhayis. 

14“Jerusalén, oaiwasthihila, wet wichi tä ihiche honhates tä i'awhäye ailäkwilhila, 
wet nilhokej lhamel tä inukwe n'äyij hiw'enla awit'äyhyaj tä i'amej. 

15Tsi otihla amej owäkw, ochenla ame awit'äyhyaj tä äytajche, oyämla äytajche tä 
oaitasin. Wet wichi tä ihiche honhates tä i'awhäye lhamel n'äyihila amho wet 
itihla amej leläkwyhanyaj, wet awit'äyhyaj tä i'amej istunla lhamel. Olham tä 
ohäpe Awuk olhämet täja. 

16Olham ochenla ame nehläs tä wuj, tehlat iwoye häp n'och'ähal tä tifwej wichi. 
Matche tä oyämla nofwej wichi tä i'amhi, nehläs ilänhihena, lajit lhäka. 

17Ottayhiyejahlä nehläs lhäy'e itshätäy tä fwitses häpkhilek tifwej. Äpte 
ottayhiyejahlä äytes, wet hin'ol tä fwitses inuhiyela, wet wujla'pe lhamel chik 
y'inhen tä ihi n'oka'tshayaj. Olham tä ohäpe Awuk Dios olhämet täja.” 

Ezeq 6 

Ezequiel tatayhlä häp n'ocheyälis 

1Lhawuk tahuy n'oyej wet yok: 

2–Hin'o, yahne häp tachenhas tä ihi Israel lhayis kahonhat. En ämeta olhämet tä 
ottayhlä lhamel, 

3ok, “Ch'ahuyay n'oye, tachenhas tä lhehi Israel lhayis kahonhat, lhäy'e 
akawayhil, wet lhäy'e tewok lhayis tä nekchehen akawayhil. Lhawuk Dios lhämet 
yok, Ochenla amehen atayhfwas wet iwasthihichela häp n'on'okhayajw'etes tä 
iche atapehen tä wichi ihoye tä n'okwiyej lecheyälis. 

4Owasthihichela häp altares tä lhamel iti'pe itshätäy tä yen n'okhayajayej 
lecheyälis, lhäy'e tä iti'pe incienso tä iwunhen. Wet wichi y'inhihena tä ihi tä 
lecheyälis tatache. 

5Wet otihihila häp Israel lhayis lep'itseyhay tä lecheyälis tatache, wet 
olhahthilatpetso lhamel lhiley, wet altares ihihichelat lechowej häp nulis. 

6“Wet nilhokej Israel lhayis laka honhat lhipey tä ihiche, häp hupuy wasihichela 
t'at, wet õ'wohla lhipeya len'okhayajw'etes tä iche atapehen tä ahäpe tachenhas 

tä lhamel ihoye tä n'okwiyej lecheyälis. Lhamel laka altares matche tä 
wasihichela, wet õ'wohlat lhipeya lecheyälis, wet õ'tilhkathichelatchä altares tä 
lhamel yen w'eta häp incienso tä iwunhen. Nilhokej häp m'ak tä lhamel yenchelhi 
otäyhthila. 

7Wet lep'itseyhay ihla atapehen tä ahäpehen tachenhas, wet wichi tä imälhehiche 
nech'e ihanhiyeja tä olham tä ohäpe Awuk Dios. 

8“Ihichela iyhäj tä ofwayhtejen häp t'ilek, wet lhamel ifwtsatlatpetso wet yenla 
lew'eta wichi iyhäj laka honhates. 

9Wet tä ihiche honhatestso, lhamel nitichunhila n'och'oye tsi nitichunhichela häp 
leteläythayajay tä owoyeje, häp tä lhamel iwomn'o, nemhit t'ifwti n'oyej, wet 
n'okwiyej lecheyälis. Wet lhamel n'äfwtsehiyela lakeyis tä ni'isachehen tä iwoye 
naji, lhäy'e nilhokej häp m'ak tä hich'atej tä ni'isa tä tatayejnaj n'ohlä. 

10Wet lhamel nech'e ihanhiyeja tä olham ohäpe Lewuk Dios. Wet äp ihanhiyeja tä 
matche olhämetnaj owoyeje lhamel tä oyok, Ochenla amehen awit'äyhyaj.” 

11Wet Lhawuk Dios äp tahuy n'oyej wet yok: –Ajomche akwech'ol wet 
tiyäjlhaphä. Wet wo achosayej ateläythayajay tä i'amejpe häp m'ak tä hich'atej tä 
ni'isahen tä Israel lhayis iwoye. Tsi lhamel y'inhihena t'at tä ihi n'oka'tshayaj, 
lhäy'e häp nehläs tä wuj, wet lhäy'e häp n'ot'inhayajay tä tifwiyeja t'at lhamel. 

12Iyhäj wichi y'inhiyejena äytes, wet iyhäj õ'länhihena tä ihi n'oka'tshayaj, wet 
iyhäj tä imälhehiche häp tä y'inhiyejena häp nehläs. Wet chik mälhyejtso häp 
lewit'äyhyaj tä iyej lhamel, wet häp tä nech'e nofwila häp owäkw. 

13Wet wichi hiw'enla n'op'itseyhay tä iwhäye n'ocheyälis lhäy'e häp altares, 
lhäy'e tä i'pe tachenhas tä atoschephä, lhäy'e tä ichechufwi hal'äy tä atoschephä 
lhäy'e nilhokej hal'äy tä w'atshan, lhäy'e tä ihiche häp lhipey tä lhamel ihipej tä 
ikäntejlhi m'ayhay tä lenij akäjche häp lhamel lecheyälis. Wet chik hiw'en tä 
tetso, nech'e häp tä lhamel ihanhiyeja tä ohäpe häp lhamel Lewuk. 

14Olham oneyhthiphäla otkwey wet otasnhila lhamel, tälhiyela honhat tä ts'anis 
tä tumej tapinhiye, pajla'tha nichäte hupuy tä Ribla tä itafwojyhiye. Wet oyenla 
ts'anisa häp honhatna lhäy'e nilhokej Israel lhayis lew'etes, häp tä nech'e lhamel 
ihanhiyeja tä ohäpe häp lhamel Lewuk. 

Ezeq 7 

Atott'aye t'at ifwala tä Israel lhayis lakapes 

1Lhawuk tahuy n'oyej wet yok: 

2–Hin'o, olham ohäpe Awuk Dios. Owo silätayej honhat tä Israel lhayis kahonhat 
tä nichäte lewhäy tä nofw. Imälhewek tä nofwila. 

3Israel lhayis, amel lechäte t'at akapes. Nilhok owäkw tä otihla amejen tsi ottay 
ahilä, otihla amejen ates mälhyej achumtes tä lewoye. Otasnhila atapehen häp 
akeyis tä hich'atej tä ni'isachehen tä lewoye. 

4Owäkw tä otihla amejen ihichet'a chik otäyhthila amejen häp ates tä ihi n'ohlä. 
Nemla oaip'altsenhen mat oaitasnhilatpe häp m'ak tä ni'isa tä lewoye. 
Letiskanlatpe akeyis tä hich'atej tä ni'isa tä letatayej n'ohlä, wet häp tä nech'e 
lehanhiyeja tä ohäpe Awuk Dios. 

5“Olham tä ohäpe Awuk Dios oyok, ¡Lhek yahinya, nämhipeja amehen 
awit'äyhyajay! 

6¡Atott'a alhoho lepes! ¡Atott'a alhoho amel akapes! ¡Lhek yahinlä! 

7¡Amel tä lhehi honhatna, nek t'at atäyhyaj! Lewhäy athana, atott'at alhoho häp 
ifwala tä lewhäy tä nemhit amel lehanhiyeja m'ak tä lewoyaye. Nemhit lakäjyaj 
ihihila häp wichi tä ihi tachenhas. 

8Häpe t'at athana tä oti amejen owäkw, pajla'tha nofwej. Tsi ottay ahilä, otihla 
amejen ates mälhyej achumtes tä lewoye wet otasnhila atapehen häp akeyis tä 
hich'atej tä ni'isachehen tä lewoye. 

9Owäkw tä otihla amejen ihichet'a chik otäyhthila amejen häp ates tä ihi n'ohlä. 
Nemla oaip'altsenhen mat oaitasnhilatpe häp m'ak tä ni'isa tä lewoye. 
Letiskanlatpe akeyis tä hich'atej tä ni'isa tä letatayej n'ohlä, wet häp tä nech'e 
lehanhiyeja tä ohäpe Awuk Dios wet oaitasin. 

10“¡Atott'a alhoho ifwala! ¡Näm t'at amel atäyhyaj! ¡Nek t'at otasnhayaj tä otiyej 
amel tä alechäjwethä! 

11Matche tä ni'isa m'ak tä wichi iwoye, lajit lep'altsenyaja. Mat nofwiyeja t'at 
lhamel, lhäy'e lakäywet, lhäy'e len'ohyaj, niwohit m'ak chik imälhehi. 

12Näm t'at häp ifwala tä lhamel lewit'äyhyaj nichätpe. Näm t'at, atott'a alhoho. 
Elh tä ichäj m'ayhay isit'a chik akäjlhi, wet elh tä iwom laka m'ayhay isit'ak 
nilhak'alejlhi, tsi owäkw nech'e nichätla'pe nilhokej häp wichi. 

13Tsi häp tä elh chik iwom m'ayhay nemhit yachajohlak hiw'en nilhokej ifwalas tä 
kamaj iläy. Tsi häp tä khit'ala m'ak tä kamatache tä nichätla'pe häp wichi, wet 
lhamel tä n'och'isukyaj kwenkay akalelhäj tä tek tafwayhiyeja häp t'ilek tä laha 
m'ak tä ni'isa tä iwoye. 

14“Pitsajiyela n'ofwolis tä t'äne wichi tä ihohiyela n'oka'tshayaj. Wet lhamel 
iwaklhatla nilhokej häp m'ayhay tä ichäj tä ihoye n'oka'tshayaj. Mat ihichet'ala 
elh chik ihoye n'oka'tshayaj, tsi häp tä olham t'at tä otiyej owäkw häp Israel 
lhayis. 

15Ihichela äytes lhäy'e nehläs tä ihi hupuy, wet lhäy'e n'oka'tshayaj tä ihiyeja 
wichi tä i'alhoye. Wet wichi chik inuphä tä tälho hupuy wet iho alhoye, y'inhihena 

tä ihi n'oka'tshayaj. Wet wichi chik nekach'oye hupuy häp tä nehläs lhäy'e äytes 
ilänhihena. 

16Tejlak iche iyhäj wichi chik ihanej lhaiwoynejahen chik lhayämthen, wet 
ihohla'pe tachenhas tä hätet iwoye häp hokwinatas tä woyhay, kamaj y'inhihena 
t'at, häp lech'isukyajay tä tamenhiyeja. 

17Nilhokhiyeja t'at häp lhamel tä nemhit takweyey takhajayhen, äp tek 
t'unhichehena, wet lhechey tachetteyhiyejchehena lenowayhyaj. 

18Lhamel taw'uyhihichela lew'uyis tä yelaj, tsi häp tä letetnekej tä lhamel wuj tä 
lelhakli ihi. Wet t'isanis tachetteyhiyejchehena lenowayhyaj, wet len'äfwlhi tä 
wuj ihla'pe tate'pelis, wet yähäsila lhetek w'oley. 

19Lhamel ithathiyela hup kawayhil häp laka oro lhäy'e laka plata, itech'aynhiyejat 
chik häpe m'ak tä kok'aye. Tsi häp tä oro lhäy'e plata tek ifwayhthiyeja Lhawuk 
lewäkw chik näme häp lhamel. Tsi oro lhäy'e plata tek isohiyeja nehläs tä ilänhen 
häp lhamel, matche tä nichuyuhihena. Wet oro lhäy'e plata häp tä tamenej tä 
lhamel nichätho häp m'ak tä ni'isa. 

20Lhamel w'et lhaichäjej'atwethä laka m'ayhay tä isis wet yen lepeykasa 
lecheyälis tä matche tä ni'isahen tä olham on'äyihomche. Häp tä tamenej tä 
olham oyenla häpeya m'ak tä kok'aye häp laka m'ayhaytso. 

21Olham ochenhiyela wichi tä tälhe honhatil iyhäj, häpkhilek isoyej lhamel laka 
m'ayhaytso. Wet äp ochenhiyela wichi iyhäj tä lajit lep'altsenyaja, wet häp tä 
lhayenla lewuhuya lhamel laka m'ayhaytso. Wet häp tä lhamel nech'e 
itech'aynhiyejat chik häpe m'ak tä kok'aye. 

22Olham oyikhilach'oye honhatna wet otch'anlhahiyela t'at häp wichi tä w'et yen 
m'ayeka häp Owukwe tä Ot'amajchet tä olham tä Olewuk. Nämhihena etantses 
wet yenla häpeya m'ak tä kan'ot'amajcheta. 

23“Enlhi cadena, tsi n'olänyaj tapoyej honhat wet tachum t'at wichi tä ihi hupuy. 

24Ot'änhiyela wichi tä tälhe honhatil iyhäj tä lakeyis matche tä ni'isahen, 
häpkhilek isohen lhamel lewukwey. Wet osohiyeja len'ohyaj häpkhilek nemhit 
lhaichäjwethä, wet len'okhayajw'etes nemla häpe m'ak tä õyen t'amajchetesa. 

25Chik lenowayhyaj näme lhamel, fwetajla t'ukwe letamsek, mat tek nilhokhiyela. 

26Ilhahila'pe lewit'äyhyaj chik näme lhamel, wet nilhokej ifwalas lhamel 
iläthiyela wichi tä ifwel lhamhomche m'ak wit'äyhyaj tä iche. W'et lhamel 
t'uhikwela häp profetas, t'uhläk ihanej m'ak tä ihichela ifwalas tä tatay alhoho, 
mat profetas nemhit lew'enhay ihihila. Wet sacerdotes w'et sacerdotes t'at, 
nemhit ichufwenej olhämtes, wet hin'ol tä thänhäy w'et thänhäy t'at, nemhit 
ichufwenwethä lhamel. 

27Wet niyatey lhamel lefwitajayajay tapohikwela, wet wichi 
tachetteyhiyejchehena tä inuhat lhamho. Wet m'ak tä olham owohiyejela, 

mälhyej lakeyis tä iwoye. Okalelhthila lhamel, mälhyej lhamel lakalelhthayaj tä 
itiyej iyhäj. Wet häp tä nech'e lhamel ihanhiyeja tä olham tä ohäpe häp Lewuk 
Dios.” 

Ezeq 8 

Dios ipäyne profeta häp wichi tä n'okwiyej dios lhayis tä kamatachehen tä ihi 
Lhawuk Lewukwe 

1Häp nekchäm tä seis tä olhamel oihi Babilonia tä häpe honhat tä ka'ow'eta, wet 
iwel'a tä seis wet ifwala tä cinco, olham oihi t'at häp ow'et, ottayphä t'at, olhäy'e 
wichi tä thänhäy tä tälhe Judá. Wet Lhawuk Dios näm n'oye wet iti n'o'pe takwey, 

2wet ow'en m'ak tä hätet iwoye häp hin'o. Wet nech'e äp ow'en m'ak tä hätet 
iwoye itäj, tälhe lakawakw'et pajtha taj lepach'ol. Wet m'ak tä hätet iwoye häp 
lechinaj tä õ'lejlhi tä matche tä isi, tälhe lakawakw'et pajtha taj tä tumphä. 

3Wet ipiyen n'oye m'ak tä hätet iwoye n'otkwey wet itsokho ow'oley. Wet Dios 
laka Espíritu nech'e nichät n'oye wet ineyhatphän'opa wet oikaphä. Wet Dios iwo 
ow'enhaya, wet ihän n'oyepa Jerusalén wet iti n'ohi häp Lewukwe ka'alho lhip tä 
lech'oye lepe tä tumejlä tä tafwojyhiye. Häpe t'at lhip tä n'ocheyä ihi, häp 
n'ocheyä tä wuj tä iwäkwyhayen Lhawuk. 

4Wet ow'en häp Lhawuk lewujyaj tä isi tä ihi, hätet iwoye täjte ow'en tä oihi 
tachenhas kawayhi. 

5Wet häp tä nech'e yäm n'oye tä yok: –Hin'o, lhek yahne tä tafwojyhiye. Wet tä 
oyahne tä tafwojyhiye, ow'ene lepe tä iwhäye altar, wet tä oihi lepe ow'en 
n'ocheyä tä wuj tä iwäkwyhayen Lhawuk. 

6Wet nech'e Dios yok: –Hin'o, ¿hä lew'en häp m'ayhay tä hich'atej tä ni'isa tä 
Israel lhayis iwoye, tä häp tä iso n'oyejpe häp Owukwe tä Ot'amajchet, nemhit 
iwat n'ohlä? Mat äp kamaj lew'enla iyhäj lakeyis tä hich'atej tä kok'aye. 

7Wet nech'e äp ihän n'oyepa häp Lewukwe ka'alho lepe, wet tä onchäte, ow'en 
häp hup lhip letowej. 

8Wet yäm n'oye tä yok: –Hin'o, is chik let'ayhattshi häp letowejna. Wet tä 
ochitsenitche, nech'e häp tä on'äyij ihi. 

9Wet nech'e äp yäm n'oye tä yok: –Tiyäj lech'oye. Lew'enla häp m'ayhay tä 
matche tä kok'aye tä lhamel iwoye. 

10Wet tä otiyäj lech'oye, wet ow'en tä imälhewek hup lhip tä lhamel itihi m'ayhay 
tä lhaitonchehen honhat lepeykas, lhäy'e häp itshätäy tä kok'aye lepeykas, wet äp 
lhäy'e nilhokej häp n'ocheyälis tä Israel lhayis n'okwiyej, lhamel itihi t'at häp 
lepeykas. 

11Wet setenta hin'ol tä thänhäy tä häpehen Israel lhayis tä n'okwiyej häp 
n'ocheyälisna, wet Jaazanías tä Safán lhäs iyej t'at lhamel. Wet elh tefwajpejni 

laka fwiyhol hi ihi t'at takwey, wet tutsaj tä lenij akäjche tä tälhe incienso tä 
õ'wunhen, hätet iwoye häp pule tä inuphä, letutsajtso tiyäjphä. 

12Wet nech'e Dios yok: –Hin'o, ¿hä lew'en m'ak tä Israel lhayis kahin'ol tä 
thänhäy weskatej tä iwoye? Elh tefwajpejni lecheyäw'et ihi lewukwe lhip. Lhamel 
yenek n'am w'enpa tsi häp tä fwetaj oyikch'oye honhatna. 

13Wet Dios y'isej elh lhämet wet yok: –Mat kamaj äp lew'enla m'ayhay iyhäj tä 
hich'atej tä kok'aye tä lhamel iwoye. 

14Wet äp ihän n'oyepa Lewukwe tä T'amajchet lepe tä tumejlä tä tafwojyhiye. 
Wet ow'en häp atsinhay tä y'äyen häp dios tä kamatache tä lhey Tamuz tä hätet 
iwoyek y'il ayej. 

15Wet nech'e Dios yok: –Hin'o, ¿hä lew'en m'ayhayna? Mat äp kamaj lew'enla 
m'ayhay iyhäj tä hich'atej tä kok'aye. 

16Wet äp ihän n'oyepa häp Lewukwe ka'alho lhip tä lech'oye. Wet iche 
veinticinco hin'ol tä ihi lepe, wet lech'o elh tumej lhip elh wet altar tumej lhip elh. 
Wet lhamel lewhol itiyej Lech'o elh tä Lhamya tä N'ot'amajchet, t'upechehchä 
pajtha letachol tiji honhat tä n'okwiyej ifwala tä nech'e inuphä. 

17Wet häp tä Lhawuk yok: –Hin'o, ¿hä lew'en häp m'ak tä lhamel iwoye? Lhek 
yahinya, Judá lhayis yenhit'a nayaya m'ak tä hich'atej tä ni'isa tä iwoye tä ihi 
Ow'etna. Y'isej tä fwitses wet n'olänyaj tapoyej honhat. Wet iwohit'a pesa tä 
iwäkwyhayenn'o, hätet iwoye tä olätche lenij m'ak tä najut. 

18Otihiyeja owäkw häp lhamel, tek otäyhthiyeja lhamel letes wet nemla op'altsen 
lhamel. Wet nemla onchulho lhamel chik t'änla n'och'oye. 

Ezeq 9 

Dios ipäyne profeta tä itäyhthihena häp wichi tä n'okwiyej lecheyälis 

1Wet olätepa n'opak tä äytaji tä t'än n'oye wet yok: –¡Nämhen häp wichi tä 
iwasthi hupuy! Elh tefwajpejni ichäji t'at takwey häp laka etektaj. 

2Wet ow'enpa seis hin'ol tä tälhche Lhawuk Lewukwe lepe tä tumejlä 
tafwojyhiye, wet elh tefwajpejni tä ichäji t'at takwey häp laka etektaj. Wet iche 
häp hin'o tä iyej lhamel tä lew'uy häpe wesaj tä lino, wet lakhäyhi tä 
lelesaynekchal hi ihi lakawak. Wet hin'oltso tiyäj lech'oye wet takasthen tä 
iwhäye häp altar tä bronce. 

3Wet Lhawuk lewujyaj tä isi yikch'oye tä i'pe m'ayhay tä lhafwis ihi wet tataye 
häp Lhawuk Lewukwe pe. Wet Lhawuk t'äne häp hin'o tä lew'uy häpe wesaj tä 
lino tä lelesaynekchal hi ihi lakawak. 

4Wet yok: –Is chik lelunche häp hupuy tä Jerusalén, wet wo atetnekayej 
letacholhäp wichi tä ifwitajwethä tä yen lhakliya iyhäj keyis tä hich'atej tä 
ni'isahen tä iwoye. 

5Wet oläte häp lhämet tä tahuyej hin'ol iyhäj, wet yok: –Mähen, is chik let'ununlhi 
häp hin'o tä ilunche Jerusalén. Länhen wichi, yej tiyej elhaj hap'altsenyaj. 

6Länhen hin'ol wumhay, mamses, lhutshay, n'atfwas, lhäy'e häp atsinhay. Äm 
nofwej. Mat iyhäj tä n'otetnek iche'pe letachol, häp tä yej yatchena lhamel. Is chik 
lechunkat kana wichi tä ihi Ow'etna. Wet lhamel ichunkat tä ilänhen hin'ol tä 
thänhäy tä ihi tä Lhawuk Lewukwe tatache. 

7Tä tajyäme täja, wet Lhawuk yäme hin'oltso wet yok: –Mähen, tiyäjchufwi 
Owukwe wet nemhit lhen amajcheta. Wet askonho n'op'itseyhay häp laka alhos, 
äm tapokwe. Wet tä lhamel ileyej, wet inukwephä wet ilänhen häp wichi tä ihi 
Jerusalén. 

8Wet tä lhamel ilänhen wichi, otefwaj'atnipa tä omälhehi. Wet nech'e 
ot'upeyhchä pajtha otacho taj honhate, wet ot'än, oyok: –¡Ay Iwuk Dios! ¡Letiyej 
awäkw häp Jerusalén! ¡Lhäm nofwej Israel lhayis iyhäjfwas tä imälhhiche! 

9Wet tä Lhawuk nichulh n'oho, wet yok: –Häp Israel lhayis lhäy'e Judá lhayis wuj 
lech'isukyajay tä iwoye. N'olänyaj tapoyej honhat wet m'ak tä hich'atej tä ni'isa 
tapoyej Jerusalén. Wet lhamel yenek oyikch'oye lhamel laka honhat wet fwetaj 
n'am w'en m'ak tä lhamel iwoye. 

10Häp tä tamenej tä n'am täyhthiyeja lhamel letes wet n'am tihiyeja op'altsenyaj 
lhamel. Lhamel ikathiyeja laha häp m'ak tä ni'isa tä iwoye. 

11Wet nech'e tapile Lhawuk häp hin'o tä taw'uyhi wesaj tä lino tä lelesaynekchal 
hi ihi lakawak. Wet yok: –Nofw m'ak tä owoye tä lene'tek owoye. 

Ezeq 10 

Lhawuk lewujyaj tä isi yikch'oye Lewukwe 

1Tä tajyäme täja, wet ow'enpa häp m'ak tä te iwoye pule, mat t'un wet 
w'awulhchä, i'pe lhethey m'ayhay tä lhafwis ihi. Wet ow'en tä iche m'ak tä i'pe 
puletso tä te iwoye n'oniyatyajw'et tä nichätche tunte tä ifwak'an tä isilataj. 

2Wet Lhawuk tahuyej häp hin'o tä taw'uyhi wesaj tä lino, wet yok: –Is chik lehoho 
häp kaletaj käläy tä ichufwi m'ayhay tä lhafwis ihi, wet chuma fwiyhol tä lak'e, 
äm tapokwe akwech'ol wet tsäype Jerusalén. Wet olham ow'enej hin'otso tä 
iwoye, y'uye häp fwiyhol. 

3Häp lewhäytso wet m'ayhay tä lhafwis ihi tumej Lhawuk Lewukwe lhip tä tumej 
tä tapinhiye. Wet pule tapoyej Lhawuk Lewukwe ka'alho tä lech'oye. 

4Wet Lhawuk lewujyaj tä isi yikch'oye tä i'pe m'ayhay tä lhafwis ihi wet tataye 
Lhawuk Lewukwe pe. Wet pule nech'e tapoyej häp Lhawuk Lewukwe, wet 
Lhawuk lesilatyaj tapoyej Lewukwe ka'alho. 

5Wet m'ayhay tä lhafwis ihi, lhafwis lepakas tä pitsaje y'aj alhoye, tet iwoye Dios 
tä lajit letumfwaya chik yämlhi, lepak äytaji. 

6Häp tä mälhyejtso tä Lhawuk isukunej hin'o tä taw'uyhi wesaj tä lino chik 
tachuma häp fwiyhol tä ihi kaletaj käläy lechowej tä ichufwi m'ayhay tä lhafwis 
ihi. Wet hin'otso tiyäjo wet takasitwhäye häp kaletaj käläy elh. 

7-8Wet ow'en häp m'ak tä ichufwi m'ayhay tä lhafwis ihi, tet iwoye n'otkwey. Wet 
elh m'ayhay tä lhafwis ihi ipiyne takwey häp fwiyhol tä ihi lhamel lechowej, wet 
tachuma iyhäjfwas wet itihi hin'o tä lew'uy wesaj tä lino takwech'o. Wet häpet tä 
ikatej tä õhw'enho, wet yik. 

9Wet ow'enpa cuatro kaletaj käläy tä iyej häp m'ayhay tä lhafwis ihi.Elh 
tefwajpejni kaletaj kälä iyejpej tefwaji m'ak tä lhafwis ihi. Wet kaletaj käläytso 
isiche, tet iwoye tunte tä ika'tu tä isilataj. 

10Wet matche tä nichät lhamchehen, wet elh tefwaji m'ak tä n'äle lech'oye tet häp 
chik äp elh kaletaj kälä. 

11Wet tä yikhen häp m'ayhay tä lhafwis ihi, elhpej tatache t'at tä inukwe wet tek 
itilhakche len'äyij. 

12T'isan, lewhol, takwech'ol, lhafwis lhäy'e kaletaj käläy, wujpey tatelhoy tä ihi. 

13Wet oläte kaletaj käläytso tä õ'tiyej lhey tä kaletaj. 

14Wet häp m'ayhay tä lhafwis ihitso, elh tefwaji lhetek hiw'en cuatro tate'pelis. 
Tate'pe tä ichun häpe w'asetaj tate'pe, wet elh häpe hin'o tate'pe, wet äp elh häpe 
t'owalhaj tate'pe, wet äp elh häpe afwenche tä iyhäjkottaj tate'pe. 

15Häp m'ayhay tä lhafwis ihina häpe t'at täjte ow'en tä oihi tewok tä lhey Kebar. 
Wet lhamel nechephä 

16wet yikhen, wet kaletaj käläy yikche t'at lhamel. Wet tä lhamel ineyhatchephä 
lhafwis tä nechephä tä tälh honhate, wet kaletaj käläy kamaj yikche t'at lhamel, 
istakhiyejt'a. 

17Wet tä takasthen, wet kaletaj käläy äpte takasthen. Wet tä wey'äkwephä, wet 
kaletaj käläy äpte yikche t'at. Tsi lew'atshancheyaj kamaj häpe t'at m'ayhayna 
lew'atshancheyaj. 

18Wet Lhawuk lewujyaj tä isi yikch'oyepa tä i'pe Lhawuk Lewukwe pe, wet 
nech'e äp iho'pe m'ayhay tä lhafwis ihi. 

19Wet tä lhamel ineyhatchephä lhafwis tä nechephä tä tälh honhate, wet ow'en tä 
kaletaj käläy äpte nechephä t'at, istakhiyejt'a lhamel. Wet nech'e lhamel 
takasthen tä ihi tä Lhawuk Lewukwe pe tä tumejlä tä ifwala tälhche, wet Israel 
lhayis laka Dios lewujyaj tä isi i'pe lhamel. 

20Häp m'ayhay tä lhafwis ihitso kamaj häpe t'at täjte ow'en tä ichufwi häp Israel 
lhayis laka Dios tä oihtewhäye tewok tä lhey Kebar. Nech'e tä ontäfwelej tä häpe 
p'ante lhameltso. 

21Elh tefwaji lhetek hiw'en cuatro tate'pelis, wet cuatro lhafwis tä hiw'en, wet tä 
ichufwi lhafwis tet iwoye häp n'otkwey tä ow'en. 

22Tate'pelis tä ow'en häpe t'at tate'peliste ow'en tä oihi tewok tä lhey Kebar. Tä 
elh tefwajpejni yik, tha tatache t'at lhip tä tatache. 

Ezeq 11 

Lhawuk itasnhila häp wichi tä ihi Jerusalén 

1Lhawuk laka Espíritu ineyhatphän'opa wet ihän n'oye häp Lhawuk Lewukwe pe 
tä tumejlä tä ifwala tälhche. Wet ow'en tä iche veinticinco hin'ol tä ihi lepe, wet 
hin'o tä iyej lhamel häpe häp Jaazanías, Azur lhäs, wet lhäy'e häp Pelatías, 
Benaías lhäs. Lhamel häpehen iyhäj laka niyatey. 

2Wet Lhawuk yäm n'oye tä yok: –Hin'o, häp tähesna hin'ol tä ifwalapej 
lhaiwaklhathen tä iwoye m'ak tä ni'isa wet iwetahatejen lechufwenyaj häp wichi 
tä ihi hupuyna. 

3Lhamel yok, “Kamaj nichäthiyet'a lewhäy tä õ'nech'aynhi hupuyna. Jerusalén 
hätet iwoye towej tä i'pe itäj, wet y'atfwayej lhatayhfwas tä n'ahätet iwoye 
itshäwet tä ihi towejna.” 

4“Hin'o, en ämeta olhämet wet tayhlä lhamel.” 

5Tä Lhawuk laka Espíritu nichät n'o'pepa, wet Lhawuk tahuy n'oyej wet yok: –
Wo silätayej olhämet Israel lhayis tä oyok, “Olham ohanej amel atichunhayajay. 

6Wujpey lep'itseyhay tä ichehen hup kawayhil tä amel lelänhen. 

7Häp tä tamenej tä olham tä ohäpe Awuk Dios oyok, Jerusalén hätehlat iwoye häp 
towej, wet itshäwet tä ihi khit'ala amel, mat häpkhila häp wichi tä amel lelänhen 
tä lep'itseyhay tapoyej hupuyna. Wet amel häp tä oaitonhichephäla tä lhehi 
hupuyna, otfwomla amejen. 

8Tä amel lenowaye n'oka'tshayaj, wet ochenla amehen häp nifwotaj. Tä ohäpe 
Awuk Dios, olham tä owo asiläta. 

9Tä otihla amejen ates, oaitonhichephäla tä lhehi häp hupuyna wet oyachajila 
amehen wichi tä w'enha lhamej tä tälhe honhatil iyhäj. 

10Õ'ailänhihena tä lhehi n'oka'tshayaj tsi okalelhthila amejen owäkw tä lhehiche 
Israel kahonhat pesey. Wet amel lehanhiyeja tä olham tä ohäpe Awuk Dios. 

11Nemla amel aisej hupuyna tä hätet iwoye towej chik lhe lech'oye, wet nemla 
ahätet iwoye itshäwet tä lehi. Tsi okalelhthila amejen owäkw tä lhehiche Israel 
kahonhat pesey, 

12wet häp tä nech'e amel lehanhiyeja tä olham tä ohäpe Awuk Dios. Tsi 
lewohiyet'a olhämtes wet tek lehänlhi ochufwenyajay, mat leten häp wichi iyhäj 
lakeyis tä laka honhates i'awhäyehen.” 

13Wet tä kamaj oyämlhi t'atpa tä oyämejlhi Lhawuk lhämtes, wet Pelatías nichät 
katsi wet y'il. Wet olham ot'upeyhchä pajtha otacho taji honhat, wet ofwitsenej 
ochos tä ot'än wet oyok: –¡Ay Iwuk Dios! ¡Letifwej häp Israel lhayis iyhäjfwas tä 
imälhhiche! 

Lhawuk ifwenho lhämet tä is häp Israel lhayis tä ihi honhat tä kalew'eta 

14Wet Lhawuk tahuy n'oyej wet yok: 

15–Hin'o, häp wichi tä ihi Jerusalén yämejlhi häp Israel lhayis tä apuhfwas t'at tä 
ihi honhat tä kalew'eta. Wet yok, “Lhamel nemhit ihi honhatna tä Lhawuk ihi, mat 
n'amel wet n'alewuhuy honhatna, õhw'en n'amhohen.” 

16“Häp tä tamenej tä is chik lefwenho olhämet lhamel tä oyok, Tej tä 
oyokwestech'oye lhamel laka honhat, wet lhamel w'et lhatpe wichi iyhäj tä 
w'enha lhamej laka honhates, mat wujit'a'pe ifwalas. Wet athana nech'e olhamla 
t'at chik olhayen lhamel len'okhayajw'eta häp honhatil tä lhamel ihiche. 

17“Olham tä ohäpe Lewuk Dios fwenho lhamel olhämet tä oyok, 
Onachajihomchela lew'etes häp lhamel tä ihiche honhatil iyhäj, häp honhatil tä 
w'et lhamel lhahomche t'at häp wichi tä ihiche honhatiltso. Ohutlawek lhamel 
wet onachajiyela häp honhat tä Israel. 

18Lhamel tapinhiyela laka honhat wet iwomla lecheyälis tä hich'atej tä ni'isahen 
tä ihi, wet ilehiyeja len'okhayaj lhäy'e lakeyis tä on'äyiho. 

19Wet osohiyeja lehusey tä t'unhen tä hätet iwoye tuntey, wet ow'enhihola 
lehusey tä nech'ayhis lhäy'e häp letichunhayaj tä nech'ayek, 

20häpkhilek lhamel ihänlhi olhämtes lhäy'e ochufwenyajay wet iwoye, wet 
häpkhihena oka wichi wet olham ohäpkhila lhamel laka Dios. 

21Mat iyhäj wichi tä nileyayej lecheyälis tä hich'atej tä ni'isahen, wet äp nileyayej 
lakeyis tä on'äyiho, lhamel ikathiyeja laha häp m'ak tä ni'isa tä iwoye. Olham tä 
ohäpe Lewuk Dios olhämet täja.” 

Lhawuk lewujyaj tä isi yikch'oye Jerusalén 

22Wet m'ayhay tä lhafwis ihiche wey'äkwephäpa, wet kaletaj käläy yikche t'at 
häp lhamel. Wet Israel lhayis laka Dios lewujyaj tä isi tä hip'o'pe lhamel 

23nech'e yikch'oye hupuy, iho'pe tachenaj tä tumej hupuy lhip tä ifwala tälhche. 

24Wet Lhawuk laka Espíritu ineyhatphän'o wet inachaj n'oyepa häp Babilonia tä 
wichi iyhäj tä õyen kwenkaya ihi honhattso. Häpe Lhawuk Dios tä iwo ow'eneka. 
Wet tä tajyäme täja, nofw häp ow'enek. 

25Wet ofwenho wichi tä n'okwenkay nilhokej häp m'ak tä Lhawuk ipäyen n'oye. 

Ezeq 12 

Ezequiel yikch'oye lew'et tä letetnekej Jerusalén lheley tä yikhilach'oye lew'et wet 
õ'hänhiyela honhat tä kalew'eta 

1Lhawuk tahuy n'oyej wet yok: 

2–Hin'o, lhewej wichi tä tatay n'ohlä. Lhamel tatelhoy ihiche mat tet iwoyek 
niw'enachehen honhat, wet äpte lech'otey ihiche mat tet iwoyek nilätachehen 
honhat, tsi häpehen t'at wichi tä nitch'ahuyawethä. 

3“Wet am, hin'o, waklhat alhuk, wet chik lhek, tet häp chik matche chik õ'hän ame 
honhat tä kahaw'eta. Wet is chik lhek tä ifwala häpkhilek lhamel hiw'en amche. 
Tej tä häpehen t'at wichi tä nitch'ahuyawethä, elat nitäfwelej häp m'ak tä hiw'en 
tä lewoye. 

4Is chik häpe t'at tä ifwalayej tä letonphä aka m'ayhay tä lhek, häpkhilek wichi 
aitetshan tä tet iwoyek matche tä õ'hän ame honhat tä kahumina chik lhehi. Wet 
chik honaj wet äpte is chik lhamel hiw'en amche chik lhek, wet tet häp chik 
matche tä õ'hän ame honhat tä kahaw'eta. 

5Wet is chik aiw'en tä lefwoynho awukwe lhip, häpkhilek letälhche tä leskon 
alhoye aka m'ayhay. 

6Wet chik honatsichä, is chik lhamel hiw'enej tä lethat atape alhuk tä lhek. P'o'pe 
atey, häpkhilek kayahinache honhat tä lenukwe, tsi m'ak tä lewoye häp tä oyen 
tetnekayej Israel lhayis tä mälhhiyejattso m'ak tä ihiyeja lhamel.” 

7Wet tä oläte Lhawuk lhämet tä ifwel n'oho, owoye t'at. Ifwalayej otonphä okhäy 
tä otilhäjla, oten t'at hin'o tä yik tä õ'chench'oya laka honhat. Wet tä honaj otijo 
owukwe lhip, ohänet otkwey tä ofwoynho, wet tä honatsichä lhamel hiw'enn'o tä 
othat letape oka m'ayhay tä otilhäj, onuphä wet oyik. 

8Wet tä äp ifwala elh Lhawuk tahuy n'oyej wet yok: 

9–Hin'o, Israel lhayis tä häpet wichi tä nitch'ahuyawethä, lhamel tay'ätshanejne 
ame häp m'ak tä lewoye ifwala elh naji. 

10Fwenho lhamel olhämet tä oyok, “Olham ohäpe Awuk Dios. Häp täja m'ak tä 
owo silätayeje niyat tä ihi Jerusalén lhäy'e nilhokej wichi tä iyej.” 

11“Fwenho lhamel tä m'ak tä lewoye häp tä lhen atetnekayej lhamel tä 
mälhhiyejattso m'ak tä ihiyeja lhamel. Tsi häp tä oyokwesiyela t'at honhat tä 
lhamel kalew'eta. 

12Wet häp niyat tä iyej lhamel tilhäjla laka m'ayhay, ithatla letape, wet chik 
honatsichä yikhila, tälhichela t'at n'olafwek tä tuntey letowej tä wichi itoyen. Wet 
hip'ohla'pe tatey häpkhilek niyahinache honhat tä inukwe. 

13Wet och'enla'pe oka hotanaj häpkhilek otsokejlhi, wet ohänhiyela häp 
Babilonia. Mat tek iyahnhila'pe Babilonia chik nichäte, wet äp y'inhila t'at chik 
ihi. 

14Wet nilhokej häp lakawos tä lhäy'ewethä tä y'uhyen lhame, lhäy'e häp laka 
nifwotas, ofwtsatkatla'pe honhat tä tafwojyhiye, tapinhiye, ifwala tälhche, lhäy'e 
tä ifwala y'uyhi, wet ochäjla ofwajnhat, ohänla lhamel. 

15Wet chik lhamel ifwtsatpehen honhatil wet lhahiyeja wichi tä w'enha lhamejen, 
wet nech'e lhamel ihanhiyeja tä olham tä ohäpe Lewuk Dios. 

16“Mat omälhthila iyhäjfwas häp lhamel, häpkhilek tafwayej n'oka'tshayaj lhäy'e 
nehläs lhäy'e äytes. Wet chik ochench'oye lhamel lew'et, ifwenhihomchela wichi 
tä lhamel ihoyehen tä ihiche honhatil, tä lhamel lakeyis tä hich'atej tä ni'isahen 
häp tä tamenej. Wet nech'e nitäfwenhila n'oyej tä ohäpe Lewuk Dios.” 

Ezequiel tachettiche, letetnekej Israel lhayis lewit'äyhyaj tä ihiyeja 

17Lhawuk yachajo tä tahuy n'oyej wet yok: 

18–Hin'o, is chik mälhyej chik letachettiyejche anowayhyaj tä letufw äk, wet is 
chik tet iwoyek lelhak'alhi tä leyäyej ät. 

19Olham tä ohäpe Lewuk Dios, wo silätaye wichi tä ihi Judá, lhäy'e tä ihi 
Jerusalén, lhäy'e tä ihi Israel, tä wujla lenowayhyaj chik lhamel t'ekhen, wet 
letamsekhiyejt'ala lhät chik iyäyej. Tsi õ'wasthihila lhamel laka honhat wet 
nemhit wichi ihihila, häp tä fwitses lhamel. 

20Wet nilhokej honhates tä nitäkwpej hupuy tä ihiche õ'wasthihichela, wet 
imälhewek honhat nech'e ts'anisla t'at. Wet häp tä nech'e lhamel ihanhiyeja tä 
ohäpe Lewuk Dios. 

Lhawuk imatthichela laka profeta lhämtes 

21Wet äp Lhawuk yachajo tä tahuy n'oyej wet yok: 

22–Hin'o, ¿atsi m'ak tä tamenej tä Israel lhayis lhämtes yopejkwe, “Yik t'at häp 
ifwalas wet mathichet'a m'ak tä profeta hin'älitlä tä ihichela”? 

23Fwenho lhamel olhämet tä oyok, “Olham ohäpe Awuk Dios. Häp täja m'ak tä 
owo siläta amejen, oyok, Nemhit otch'anlha amehen ämtestso chik yachajohlak 
lewoye.” “Wet äpte fwenho lhamel tä atott'a alhoho häp ifwalas tä 
lhaimatthichela häp m'ak tä profeta hin'älitlä tä ihiyeja lhamel. 

24Tsi äp ihichet'ala n'on'ältshayaj chik kamatache. Wet äpte ihichet'ala häp 
profeta chik iyej häp Israel lhayis len'ältshayaj chik yen lhämeta chik 
kamathiyachela. 

25Tsi häp tä olham tä ohäpe Lewuk Dios olhamlak oyämhoplhi, wet olhämet chik 
ofwenhohla oyämla matche wet pajiyejt'ala. Wet amel tä ahäpehen wichi tä 
nitch'ahuyawethä lew'enayhla t'at, tsi oyämla matche olhämet. Olham tä ohäpe 
Awuk Dios tä owoyetso.” 

26Wet Lhawuk yachajo tä tahuy n'oyej wet yok: 

27–Hin'o, häp Israel lhayis yäme tä han'ältshayaj tä profeta len'ältshayaj 
ihitkanak lhaimatitche pajla'tha wujpey nekchämis, wet kamaj atofwey häp m'ak 
tä lhäme tä ihichela. 

28Mat fwenhola lhamel olhämet tä oyok, “Olham ohäpe Awuk Dios. Pajiyejt'ala 
chik lhaimatitche olhämet chik häpe chik owoye. Akalelhäj tä mathichela. Olham 
tä ohäpe Awuk Dios tä owoyetso.” 

Ezeq 13 

Lewit'äyhyaj ihihila häp profetas tä kamatachehen 

1Lhawuk tahuy n'oyej wet yok: 

2–Hin'o, en ämeta olhämet tä letatayhlä häp Israel lhayis laka profetas tä iwoye 
lhämtes tä tälho lhamel letichunhayajay. Is chik lhok, “Ch'ahuyaye häp Lhawuk 
Dios lhämet tä yok, 

3Lewit'äyhyaj ihihila häp profetas tä nhana honhatejen. Lhamel ihänlhit lhamel 
lenech'ethayajay wet mathichet'ak lew'enhay ihi. 

4Israel lhayis, amel aka profetas hätet iwoye häp m'awo lhayis tä yen lew'eta hup 
lhipey tä ikatsi. 

5Wet niwohit m'ak chik lhamel yenlhi amhohen häpkhilek amel aisej wet 
atkhajayhen chik näm n'oka'tshayaj chik nichäte ifwala tä olham oka ifwala tä oti 
amejen okalelhthayaj. 

6Lhamel lew'enhay häpkhit'a m'ak tä matche, wet äp lhämtes tä iwoye tä yäme 
m'ak tä ihichela w'et lhämtes t'at. Lhamel yäme tä olham tä tälh n'oye häp lhamel 
lhämtes tä iwoye, mat olhamhit'ak ochen lhamel. ¡W'et lhamel iniwhitlä chik 
lhaimatitche lhämtes tä iwoye! 

7Lhamel lew'enhay tä ifwel amhohen häpe m'ak tä kamatachehen, wet äp 
lhämtes tä iwoye tä yäme m'ak tä ihichela, w'et lhämtes t'at. Lhamel yäme tä 
olham tä tälh n'oye häp lhamel lhämtes tä iwoye, mat olham niwohit m'ak chik 
ofwenho lhamel. 

8“Wet häp tä tetso, olham tä Olewuk Dios ofwenho lhamel olhämetna, oyok, Tä 
amel lhen ämeta m'ak tä kamatache wet lhämejwethä haw'enhay tä 
kamatachehen, häp tä tamenej tä olham tä ohäpe Awuk Dios ofwel amhohen 
olhämet tä matche, oyok, Ottay ahilähen. 

9Oneyhthiphäla otkwey wet otasnhila häp profetas tä lew'enhay häpe m'ak tä 
kamatache wet äp lhämtes tä iwoye tä yäme m'ak tä ihichela w'et lhämtes t'at. 
Wet häp tä tamenej tä oyok, Nemla ihoye oka wichi Israel lhayis chik 
lhaihutejwek m'ak tä iwo chowhala'pe, wet nemla lhey ihi lehi tä Israel lhayis 
lheyis ihi, wet nemla yäpnho honhat tä Israel. Wet häp tä nech'e amel lehanhiyeja 
tä olham tä ohäpe Awuk Dios. 

10“Matche, lhamel ikanej oka wichi wet yok, Aisen t'at, atamsekis ihi t'at. Wet 
ni'isahen t'at, lajit letamseka oka wichi. Hätet iwoye chik hin'o yenlhi häp hup 
chik nit'amajayej wet ilänej cal. 

11Ezequiel, lhek fwenho profetas tä ipelnhatej cal häp hup tä nichätla kanhi häp 
lhamel lhenekna. Nämla pelhay wet wujla inät, iläfwenhichehena, wet ochenla 
kalatu, hätehlat iwoye tuntey chik wesilahchä, wet lhäy'e häp leyalh tä lhäy'e lhip 
tä äytaji. 

12Wet hup nichätla katsi wet wichi yohlak, ¿Cho cal tä õ'länej naji? 

13“Wet häp tä tamenej tä olham tä ohäpe amel Awuk Dios oyok, Owasthiyejila 
häp owäkw, ochenla leyalh tä äytaji. Wet tä matche tä owäkw ihi, wet äp ochenla 
pelhay tä wuj, inät lhäy'e kalatu, hätehlat iwoye tuntey chik wesilahchä, 
häpkhilek owäkw ihämit nilhokej. 

14Othatla katsi häp hup tä amel lepelnhat naji. Nichätlat katsi wet lefwetes 
n'änhilatpe, wet amel hap'itseyhay lhahiyeja t'at hup lhipey chik wasi tä nichät 
katsi. Wet nech'e häp tä amel lehanhiyeja tä olham tä ohäpe Awuk Dios. 

15Owasthiyejila owäkw häp hup wet oyämla nofw häp profetas tä ipelnhat naji. 
Wet oyohlak, Matche tä wasi häp pared, niwohit lhip chik imälhehi, wet profetas 
tä ipelnhat naji äpte tan'isej, nofwej. 

16Tsi Israel lhayis laka profetastso w'et yäm'atwethä tä fwetaj lew'enhay ihiche, 
wet lhamel yäme häp Jerusalén tä is t'at, letamsek ihipa. Mat isit'a Jerusalén, lajit 
letamseka. Olham tä ohäpe Lewuk Dios olhämet täja.” 

Lhawuk itiyej letes häp profeta'tsinhay tä kamatachehen 

17-18–Wet am, hin'o, tetshan häp profeta'tsinhay tä Israel lhayis tä iwoye lhämtes 
tä tälho lhamel letichunhayajay. En ämeta olham olhämet tä ohäpe Lewuk Dios tä 
otiyej lhamel tä oyok, “¡Awit'äyhyaj ihihila häp amel tä lechowalh iyhäj lehusey! 
Tsi lhenchelhi häp wile lhipey tä lhen hiyawul takwet'akaya, wet häp tä nilhokej 
wichi tä yen takwet'akaya. Wet äpte lhenchelhi häp wile tä isilataj tä isänhän 
lhipey tä lhenay n'olhetekp'otesa. Amel lefwetaj hiyawu lechumyaj tä lewoyaye 
ichesthihena oka wichi wok ilänhihena, tsi let'uhläk lhamel atische. 

19Matche tä leläkwlhin'o tä oiyej oka wichi, häp tä let'uhläk lekalhi cebada lhiphaj 
tä w'awulhej akwech'o lhelefwaj, lhäy'e häp pan lhiphaj. Lelänhen wichi tä 
nit'uhawetayej chik y'inhen, wet lemälhthi wichi tä t'uhawetej chik y'inhen. 
Lekanej oka wichi, häp tä t'ekhache ämtes tä lewoyeje. 

20“Wet häp tä tamenej tä olham tä ohäpe Awuk Dios ottayhlä häp hiyawul 
takwet'akay tä amel lhenchelhi tä lhen lechayayej wichi häpkhilek lesakanej 
lhamel wet letech'aynayej t'at häp afwenchey tä õyen. Olham ofwayhthiyeja 
lhamel häp m'ak tä amel lewoyeje, wet nemla t'akay ihiche. 

21Osohiyeja wile lhipey tä lhenay n'olhetekp'otesa wet ofwayhthiyeja oka wichi 
häp m'ak tä amel lewoyeje, wet nemhit yachajohla chik lesakanej lhamel. Wet 
nech'e amel lehanhiyeja tä olham tä ohäpe Awuk Dios. 

22“Amel lestunejwethä ämtes tä kamatachehen häp wichi tä lechowhal ihiche tä 
olham n'am humin chik ostunwethä. Wet amel letach'anlhaye wichi tä ni'isahen 
häpkhilek tujlhache lakeyis tä iwoye wet lajit lefwayhyaja. 

23Wet häp tä tamenej tä nits'ilakhiyat chik lew'enayhla häp haw'enhay tä 
kamatachehen, wet äpte nemhit lefwetajla lhen ämeta m'ayhay tä ihichela. Olham 
ofwayhthiyeja oka wichi häp m'ak tä amel lewoyeje, wet nech'e häp tä 
lehanhiyeja tä ohäpe Awuk Dios.” 

Ezeq 14 

Lhawuk tatayhlä wichi tä n'okwiyej lecheyälis 

1Nämhen hin'ol tä thänhäy tä tälhe Israel lhayis, lhamel iho n'oye, t'uhläk 
oty'ätshane Lhawuk. 

2Wet Lhawuk tahuy n'oyej tä yok: 

3–Hin'o, häp hin'olna lhamel lhayachaje lecheyälis wet lhaimenyenej wet 
nichätho lech'isukyaj. ¿Hä owohiyela tä lhamel tay'ätshan n'oye? 

4Olham tä Olewuk Dios fwenho lhamel olhämet tä oyok, “Häp Israel lhayis elh 
chik häpe tä lhayachaje lecheyälis wet lhaimenyenej wet nichätho lech'isukyaj, 
wet athana ihoye oka profeta, t'uhläk ifwenho m'ak tä nhanayej, oyethiyela'pe 
lecheyälis wujpey. 

5Wet ot'änhiyela nilhokej häp Israel lhayis tä yik n'och'oye tä ihänlhi lecheyälis.” 

6Olham tä ohäpe Lewuk Dios fwenho lhamel olhämet tä oyok, “Wo ahusey iyhäja 
wet leyayej acheyälis. Tapilay n'oye wet leyayej nilhokej häp akeyis tä on'äyi 
amho'pe. 

7“Chik iche häp Israel, wok hin'o tä kahäpeya Israel tä iyej lhamel, chik lham ile 
n'oyej wet lhayachaje n'ocheyälis, wet lhaimenyenej wet nichätho lech'isukyaj, 
wet chik iche m'ak tä nhanayej wet ihoye häp profeta, häp tä tay'ätshan n'oye, 
olhamlak onchulho. 

8Ottayhlahlä häp hin'o tä mälhyejtso m'ak tä iwoye, wet oyenla tetnekayej 
otasnhayaj tä otiyej häpkhilek nilhokej wichi tä yämejwethä. Wet osohiyeja tä 
iyej oka wichi, wet häp tä nech'e amel lehanhiyeja tä ohäpe Awuk Dios. 

9“Wet chik profeta yen lhämeta m'ak tä kamatache, häp tä olham tä ohäpe Awuk 
Dios olham tä okanej häp profetatso, häp tä tamenej tä yäme m'ak tä kamatache. 
Wet otasnhila wet äp osohiyeja tä iyej oka wichi Israel lhayis. 

10Hin'o lhäy'e häp profeta tä tay'ätshane, lhamel tan'isichelawek, otasnhila'pe 
lech'isukyajay, 

11häpkhilek Israel lhayis nemhit ilehla n'oyej wet nemhit lhaikokyeneje häp 
lakeyistso. Wet lhamel häpkhila oka wichi wet olham ohäpkhila lhamel laka Dios. 
Olham tä ohäpe Lewuk olhämet täja.” 

Akalelhäj Lhawuk letasnhayaj tä itihiyeja Jerusalén 

12Wet Lhawuk tahuy n'oyej wet yok: 

13–Hin'o, chik iche wichi tä ihi honhat tä lew'et, wet lhamel iwo ch'isukyaja wet 
tatay n'ohlä, tek t'ifwti n'oyej, olham otasnhila lhamel, osohiyeja lhamel lhäk tä 
hiw'en wet ochenhiyela nehläs tä wuj, wet hin'ol y'inhihena, lhäy'e häp itshätäy. 

14Chik Noé lhäy'e Danel, lhäy'e häp Job, lhamel ihiyejn'e wichi tä ihi honhattso, 
ts'ilakhin'et tres lhamelna chik tafwayhihenn'e, häp tä is m'ak tä lhamel iwoye. 
Olham tä ohäpe Lewuk Dios olhämet täja. 

15“Wet chik ochenhiye itshätäy tä fwitses häp honhattso, wet ilänhihenn'e wichi 
pajin'e'tha nofwej, wet nech'e ts'anisin'e t'at, wet nehiche hin'o chik häpe chik 
ilunhilhi, häp itshätäy tä fwitses tä tamenej, 

16chik mälhyejtso, chik tres hin'oltso ihiyejn'e wichi tä ihi honhattso, wet tek 
ifwayhthihenn'e leles. Ts'ilakhin'et lhamel chik tafwayhen, wet honhat nech'e 
ts'anisin'e t'at. Olham tä ohäpe Lewuk Dios tä n'ilataj häp täja olhämet tä matche. 

17“Wet chik ochenhiye n'oka'tshayaj häp honhattso, wet one'thin'ek õ'länhen 
hin'ol lhäy'e häp itshätäy, 

18chik tres hin'oltso ihiyejn'e wichi tä ihi honhattso, wet tek ifwayhthihenn'e 
leles. Ts'ilakhin'et lhamel chik tafwayhen. Olham tä ohäpe Lewuk Dios tä n'ilataj 
häp täja olhämet tä matche. 

19“Wet chik ochenhiye äytes häp honhattso, häp owäkw tä owoye, wet 
y'inhihenn'e wichi lhäy'e häp itshätäy, 

20chik tres hin'oltso ihiyejn'e wichi tä ihi honhattso, tek ifwayhthihenn'e leles. 
Ts'ilakhin'et lhamel chik tafwayhen, häp tä is m'ak tä lhamel iwoye. Olham tä 
ohäpe Lewuk Dios tä n'ilataj häp täja olhämet tä matche. 

21“Olham oyok, Lhäy'ehila lhip chik ni'isa chik ochenhiyela Jerusalén cuatro 
lewit'äyhyajay tä hich'atej tä ni'isahen tä häpe n'oka'tshayaj, nehläs, itshätäy tä 
fwitses, wet äytes, häpkhilek ilänhen hin'ol lhäy'e häp itshätäy. 

22Mat ihichela iyhäjfwas wichi chik tafwayhen wet ichäjla leles wet yikhilach'oye 
Jerusalén. Wet chik iho amehen, wet amel lew'enla tä isit'a lhamel, wet häp tä 
nech'e lehanhiyeja häp m'ak tä tamenej tä otasin Jerusalén. 

23Chik lew'en lakeyis tä iwoye, wet häp tä lehanhiyeja tä khit'ak w'et owoyeje t'at 
owäkw Jerusalén. Olham tä ohäpe Awuk Dios olhämet täja.” 

Ezeq 15 

Jerusalén õ'tech'aynej uva lhile tä niwohit m'ak chik tälhe 

1Lhawuk tahuy n'oyej wet yok: 

2–Hin'o, ¿hä uva lhile letes inu'pe iyhäj hal'äy? 

3Tä häpe uva lhile letes, niwoya m'ak chik isej, nits'ilakhiyat chik iwoyek 
õ'fwuhthilhi n'okhäy. 

4Niwohit m'ak chik isej, tajlhamat chik õyen itäj hukwa. Wet chik õ'lhän, 
imälhewek tä y'o wet imälhehit lefwiyho, ¿wet chiwoye chik õ'fwetaj iche m'ak tä 
isej? 

5Wet tä imälhewek, niwohit m'ak chik isej chik õyenejlhi, wet tä y'o, nem koyhyaj 
tä hich'atej tä niwohit m'ak chik isej chik õ'fwetaj õyenejlhi. 

6“Wet häp tä tamenej tä olham tä ohäpe Awuk Dios oyok, Häp tä tetso chik 
õ'thatho itäj häp uva lhile letes wet itäj y'oyejo, häp tä tehlattso häp wichi tä ihi 
Jerusalén chik othathohla häp itäj. 

7Ottayhlahlä lhamel, wet tej tä lhamel tafwayej itäj, mat itäj elhlak hip'o. Chik 
ottayhlahlä lhamel, wet nech'e amel lehanhiyeja tä ohäpe Awuk Dios. 

8Oyenla ts'anisa laka honhat, häp tä lhamel ile n'oyej. Olham tä ohäpe Awuk Dios 
olhämet täja.” 

Ezeq 16 

Lhawuk tatshupiye p'ante Jerusalén lheley 

1Lhawuk tahuy n'oyej wet yok: 

2–Hin'o, is chik lefwenho Jerusalén häp lech'isukyajay tä matche tä ni'isa tä 
iwoye. 

3Olham tä ohäpe Lewuk Dios fwenho olhämet tä oyok, “Jerusalén, häp honhat tä 
lechäthihchä häpe Canaán, häp tä haw'ette. Wet ajcha häpe Amorreo wet ako 
häpe Het lhayis ka'tsinha. 

4Häp ifwala tä nech'e lheche, niwohiyat täjche yiset hats'ak wet niwohiyat täjche 
ailejejche inät häpkhilek nofw hach'ohle tä i'amche. Wet õy'ilenhit'a amche nisoy 
lhäy'e tä õ'käfwnhit'a amej wile. 

5Ihichet'a elh chik iwoyej ame tähestso, aip'altsenhit'a. Häp ifwala tä nech'e 
lheche, õ'aithat alhoye, häp tä õ'näfwtse ame. 

6“Wet olham onekchehte lhip tä lhehi, wet oaiw'en tä let'äslhafwajphä t'at tä 
haw'oyis i'amche. Wet oyok, Is chik n'ila. 

7Wet oaichihelit, atet iwoye elh hal'äy tä tälhpe honhat, pajtha athaläkw wet 
aisilataj. Wet nech'e aatey ihi wet nech'e äp tälh apusey, mat imälhewek tä 
ats'ilak chik lajit haw'uya. 

8“Wet nech'e äp yachajohte tä onekche lhip tä lhehi, wet oaiw'en tä nech'e letajo 
t'at haw'et tä athaläkw. Wet häp tä otchuma ow'uy wet och'en atape tä 
ats'ilakche, wet nech'e ofwel amho olhämet tä oayenla lhäseya wet Awuk'atn'o. 
Olham tä ohäpe Awuk Dios olhämet täja. 

9“Oainayyente, olej haw'oyis tä i'amche wet oy'ilen amche m'ak tä lenij akäjche. 

10Wet ow'uyyen amhi wesaj tä lechal isis, wet oay'äsaynhi anisähes tä tsänt'äj tä 
isilataj. Wet ow'en amho akawak tä õyenejlhi lino lhäy'e häp akay'uche tä isilataj. 

11Osilatyente amej häp m'ayhay tä isis, wet oy'uyitchehente akweyey häp 
n'otkwet'akay, wet lhäy'e häp amsilis tä othatejte haw'o. 

12Wet otihihte anhus häp n'onhus lhele, wet otihihte hach'otey häp n'otch'ote 
lheley, wet oti'pe etek häp lep'ot tä isilataj tä oayene niyat tsinha. 

13Wet mälhyejtetso tä ow'uyyen amhi oro lhäy'e plata, wet haw'uyis häpe wesas 
tä lino tä isis, wet lhäy'e häp wesaj tä lechal isis. Wet letufw pan tä õyenejlhi 
harina tä matche tä is, wet lhäy'e akäyek, wet lhäy'e häp aceite tä tälhe olivo. Wet 
nech'e ahäpe t'at niyat tsinha tä isilataj. 

14Wet õyen atoyaja asilatyaj pajtha nichäte iyhäj wichi tä i'pe honhat, tsi olham 
t'at tä oaisilatyen. Olham tä ohäpe Awuk Dios olhämet täja. 

Jerusalén lheley iwo lakeya, tet iwoye atsinha tä kain'oye 

15“Wet tä lew'en tä atoyaj iyeji asilatyaj tä i'amej, wet nech'e lewo akeya, lehänlhi 
acheyälis, atet iwoye atsinha tä kain'oye tä yachaje t'isan elh chik häpe chik 
nekche lhip tä ihi. 

16Wet haw'uyis tä lechal isis tä ow'en amho, leti'pe tachenhas, lhen awukweya 
häpkhilek lhechufwi tä len'okwiyej acheyälis tä häp tä lewo akeyayej. 

17Wet letachuma m'ayhay tä isis tä oro lhäy'e plata tä olham tä oyente awayhata, 
wet lhenchelhi, lhene hin'ol tä lewo akeyayej lepeykas. 

18Wet lew'uyyenhiche haw'uyis tä lechal isis, wet lhen t'awayhata häp aceite 
lhäy'e incienso tä olham ow'ente amho. 

19Wet pan tä olham tä ow'ente amho tä õyenejlhi harina tä matche tä is, lhäy'e 
häp aceite, lhäy'e akäyek, tä olham tä ochunhante amej, wet häp tä lhachaje 
acheyälistso wet häpe t'awayhat tä lenij akäjche. Olham tä ohäpe Awuk Dios 
oyok, Häp tä tetso m'ak tä lewoye. 

20“Wet äpte letachuma ales tä ihi n'ohlä, wet lelänhen wet lhachaje acheyälis, wet 
häp tä lhen lhamel lhäka. ¿Hä lefwetaj ni'äytajache tä aletech'aynej atsinha tä 
kain'oye, 

21lhäy'e tä äp lelänhen oles wet lep'ohen wet lhen han'okhayajayej acheyälistso? 

22Wet tä lewoye akey tä matche tä ni'isa tä atet iwoye atsinha tä lakain'oyaj ihi, 
wet katichunache täjte nech'e lheche tä ats'ilakche, let'äslhafwajphä t'at tä 
haw'oyis i'amche. 

23“Häp täja olhämet tä ohäpe Awuk Dios, oyok, Awit'äy ihi tsi wuj m'ak tä ni'isa tä 
lewoye. 

24Wet let'isej tä lhenlhi amho han'okhayajw'etes tä letihiche nilhokej lhipey tä 
ischephä häpkhilek len'okwiyej acheyälis. 

25Wet äpte letihiche nilhokej n'äyhätetsel han'okhayajw'etestso, wet asilatyaj tä 
i'amej häp tä tamenej tä atet iwoye kain'oyaj länek. Wet tä lewoye akey tä matche 
tä ni'isa, wet alhachaje elh at chik häpe tä nekche tä lhehi, wet tek let'elej tä lewo 
akeya. 

26Wet lewo akeyayej Egipto lheley, häp wichi tä laka honhat i'awhäye tä hich'atej 
tä lakeyis ihi. Wet häp tä tamenej tä owäkw ihi tä kawoya pesa häp akey tä 
lewoye. 

27“Wet oneyhatphähte otkwey tä oaitasin, wet oy'ayhthohte aka honhat tä tsajo. 
Wet oyachajte ame Filisteo lhayis, häp wichi tä n'äyi amho, wet lhamel 
n'äfwelhpe häp akeyis tä ni'isa tä lewoye. 

28“Mat kamaj chik lemälhteji akeyistso, häp tä tamenej tä alhachaje Asirio lhayis. 
Mat tej tä tetso, tha kamaj chik leyi nofwi akey tä lewoye. 

29Wet tä letujlhache akeyistso, wet alhachaje häp Babilonia lheley, wichi tä 
ifwelwethä lakhäy. Mat tej tä tetso, tha kamaj chik leyi nofwi akey tä lewoye. 

30“Olham tä ohäpe Awuk Dios olhämet täja tä oyok, Ahusek t'inhayaj t'at, häp tä 
wuj tä lewo akeya. 

31Lhenlhi han'okhayajw'etes tä letihiche nilhokej n'äyhätetsel, lhäy'e tä äp 
letihiche nilhokej lhipey tä ischephä, häpkhilek len'okwiyej acheyälis. Mat tej tä 
atet iwoye atsinha tä kain'oye, tha let'alhit'a'pe akey tä lewoye. 

32“Atet iwoye atsinha tä nemhit ihumin lech'efwa wet äp iwo keyayej hin'ol iyhäj. 

33Häp atsinha tä kain'oye iche m'ak tä ikalhihlä lakey tä iwoye. Mat am, wet am 
t'at tä letische häp wichi tä letiyejen akey, tsi häp tä let'uhläk lhamel iho ame tä 
tälhe lhip chik häpe häpkhilek lewo akeyayej. 

34Matche tä atehit'a iwoye atsinhay iyhäj tä iwo lakain'oyaja, tsi nech'e äp am t'at 
tä let'ukwe häp wichi wet lhamenhit'ak t'u amche. Wet lhamel aknitisiyatpe häp 
akey tä lewoyeje, mat tajlhamat am tä letische'pe m'ak tä lewoyeje. Häp täja m'ak 
tä tamenej tä oyok, matche tä akey tehit'a iwoye häp atsinhay iyhäj tä iwo 
lakain'oyaja. 

Lhawuk letasnhayaj tä äytajche tä itihiyeja Jerusalén 

35“Wet oyok, Key länek, ch'ahuye olhämet tä oyok, 

36Olham ohäpe Awuk Dios. Am atet iwoye atsinha tä kain'oye tä lajit 
len'äfwlhiyayej tä lhailikyenche'pe lakain'oyaj tä itiyej häp hin'ol tä ihumnhen tä 
itiyej lakey. Wet äp alhachaje nilhokej acheyälis tä hich'atej tä ni'isahen, wet tä 
len'okwiyej lhamel, häp tä lelänhen ales wet lhen t'awayhata lew'oyis. 

37Wet häp tä tamenej tä oyok, Ohutlawek nilhokej wichi tä pitaj lewhäy tä 
lekäjyenlhi amej, wok oyok, lhamel tä lehumnhen lhäy'e iyhäj tä len'äyihomche. 
Ohutlawek wet otihla amhi lhamel lechowej, wet chik lhehihila tä lhamel tatey 
tatache, wet häp tä nech'e oailikyenhichela. Wet häp tä nech'e lhamel mathichela 
tä hiw'enla'pe häp asan tä laj haw'uya'pe. 

38Wet oaikalelhthiyeja akey lhäy'e tä ahäpe anikoy. Oti amej owäkw tsi otiyej 
ot'ischenyaj häp wichi tä lewo akeyayej, wet nech'e häp tä let'inla t'at. 

39Wet oyachajila ame lhamel tä ahumnhay, häpkhilek iwasthiche 
han'okhayajw'etes tä len'okwiyej acheyälis. Ilanhichela haw'uyis tä 
letaw'uyhiche, wet isohla amej amsilis lhäy'e nilhokej iyhäj häp m'ayhay tä isis tä 
laha ihi, wet ailikyenhichela häpkhilek ats'ilakche t'at. 

40“Wet lhamel isukunhila amej wichi tä wuj häpkhilek tatay ahilä, wet lhamel 
ithathilhila amej tuntey, wet lhäy'e häp lefwajnhates tä iwohla ipeya. 

41Iwunhihomchela awukwey wet hiw'enla amho awit'äyhyaj chik lhehi tä 
atsinhay tä wujpey tatache. Owohla pesa akey tä lewoye, wet nemhit yachajohla 
chik letispe häp wichi tä ahumnhay akey tä lewoyeje. 

42Wet häp tä nech'e oyenlat nayaya owäkw tä oti amej, lhäy'e ot'ischenyaj tä 
onchuwet ame'pe, wet nech'e otamsek ihihilat ahilä, wet nemhit onchuwethilhila. 

43Wet tä katichunache häp ifwalas tä ahan'äfwaj, mat tajlhama tä lewäkwyhayen 
n'oyej akeyis tä hich'atej tä ni'isa lhäy'e tä kok'aye, wet te olham oaitasnhila'pe 
akeyis tä lewoye. Olham tä ohäpe Awuk Dios olhämet täja. 

Hek chik w'et hiw'enhat lako, iten lako key 

44“Jerusalén, nilhokej wichi tä ihumin tä näma pites lhämtes tä iwoye, lhamel 
yämhilhila amej wet yohlak, Hek chik w'et hiw'enhat lako, iten lako key. 

45Tsi ako häpe atsinha tä n'äyiho lech'efwa lhäy'e leles, wet atsinhay tä achita 
lhäy'e hach'inhä häpe atsinhay tä n'äyihomche lech'efwas lhäy'e leles. Wet amel 
ako häpe atsinha tä Het lhayis ka'tsinha, wet amel ajcha häp tä Amorreo. 

46“Häp achita hupuy tä Samaria tä tumej tä tafwojyhiye, wet leles tsinhay häpe 
hupuy tä niwusa tä iwhäye. Wet hach'inhä hupuy tä Sodoma tä tumej tä 
tapinhiye, wet leles tsinhay häpe hupuy tä niwusa tä iwhäye. 

47Wet letenche lakeyis tä ni'isa tä iwoyehte, mat ch'athiyejt'a lhamel lakeyis. Mat 
am häp tä hich'atej, nipajiyahit chik leyi nofwi akeyis tä lewoye. 

48“Olham tä ohäpe Awuk Dios tä n'ilataj, olhämet tä matche oyok, Häp hach'inhä 
Sodoma lhäy'e leles tsinhay matche tä iwo lech'isukyajahte, lhäy'e häp leles 
tsinhay, mat tehit'a iwoye hach'isukyajay tä lewoye. Mat häp am lhäy'e ales 
tsinhay häp tä matche tä hich'atej. 

49Häp täja lech'isukyaj tä iwoyehte häp hach'inhä Sodoma. Lham lhäy'e leles 
tsinhay matche tä lhamel lhaichäjejwethä häp lhäk tä wuj tä hiw'en, wet matche 
tä lakäjyaj iyeji tä niwoya m'ak chik iwatlä. Wet letamsekis ihiche t'at, mat 
hip'altsenhit'a häp wichi tä p'elitses wet tek tach'ote iyhäj tä iwatlä m'ak. 

50Tä lhamel lhaichäjwethä wet iwoye lakeyis tä olham oy'ulhan, häp tä tamenej tä 
otäyhat, tet iwoye häp m'ak tä am lew'en tä owasthihte. 

51“Wet Samaria lech'isukyaj nits'ilakhiyat chik lechowej häp hach'isukyaj tä am 
lewoye. Am häp tä matche tä hich'atej tä ni'isa akey tä lewoye, wet achita lhäy'e 
hach'inhä tä mälhyej chik nich'atayej lakey wet tet häp chik is lhamel. 

52Tä tetso m'ak tä lewoye, leteläythiyeja han'äfwlhi. Tsi hich'atej tä ni'isa akey tä 
lewoye, inu'pe lhamel lakey, tä mälhyej chik nich'atayej lhamel wet tet häp chik 
is. Wet häp tä tetso, is chik len'äfwelh tä hich'atej tä wuj tä lewoye akey tä ni'isa, 
wichi nemhit iwo ahaya. Lew'en achita lhäy'e hach'inhä tä tej tä ni'isa m'ak tä 
iwoye, tet häp chik is m'ak tä iwoye. 

Dios hip'altsenhihena Sodoma lhäy'e Samaria häpkhilek yachajo tä t'aylhachetshi 
tä hiw'en m'ak lhäy'e wichi 

53“Wet olham op'altsenhihena Sodoma lhäy'e Samaria, lhäy'e häp hupuy tä 
niwusa tä ihi lhamel, häpkhilek yachajo tä t'aytshi tä hiw'en m'ak lhäy'e wichi. 
Wet am, Jerusalén, äpte oaip'altsenla häpkhilek yachajo tä t'aytshi m'ak tä lew'en 
lhäy'e wichi. 

54Wet is chik len'äfwelh, tichunche m'ak tä ni'isa tä lewoye, wet häp tä 
lekäjyenhilhila häp lhamel. 

55Wet Sodoma lhäy'e Samaria, wet lhäy'e häp hupuy tä niwusa tä iwhäye lhamel, 
yachajohla chik tet iwoye häp täjte nech'e wak'alhen tä õyenchelhi. Wet am 
lhäy'e häp hupuy tä niwusa tä i'awhäye äpte atehlat iwoye häp täjte nech'e 
õ'ayenlhi. 

56“Alechäjlhihte wet leläkwlhihte hach'inhä Sodoma tä otasin, 

57tsi häp tä kamaj tek n'älte'pe häp akeyis tä ni'isahen. Mat athana wet Edom 
lheley lhäy'e häp Filisteo lhayis, wet lhäy'e nilhokej häp wichi tä laka honhates 
i'awhäye, nech'e lhamel n'äyi amho. 

58Athana wet iwohiyet'ak kateläytayej otasnhayaj tä oaitasinpe häp akeyis tä 
ni'isa lhäy'e tä kok'aye. Olham tä ohäpe Awuk Dios olhämet täja. 

Dios lhämet tä lajit lepesa 

59“Olhämet täja tä ohäpe Awuk Dios, oyok, Owohiyeja ame häp m'ak tä tet iwoye 
tä am lewoye, häp tä lenäk'äs ämette lewoyej n'oye wet nemhit lhen n'oye aka 
Dios. 

60Mat häp olham wet tek op'ethatlä olhämette owoyej ame tä kamaj ahan'äfwaj. 
Wet olhämet elh tä oyachajohlak owoyej ame häp tä lajit lepesa. 

61Ow'enla amho achita lhäy'e häp hach'inhä, wet otech'aynhiyeja t'at chik ales 
tsinhay. Mat khit'a olhämette owoyej ame chik tamenej tä ow'enla amho lhamel. 
Wet nech'e letichunhichela häp m'ak tä ni'isapmhaji tä lewoye wet wujla häp 
han'äfwlhi tä i'amej. 

62Wet olham onech'aynhihila olhämet tä owoyej ame, häpkhilek lehanej tä ohäpe 
Awuk Dios. 

63Otäyhthila amej ates. Wet chik letichunche nilhokej m'ak tä ni'isapmhaji tä 
lewoye, wujla han'äfwlhi tä i'amej wet nemla lhen ämeta häp akeyistso. Olham tä 
ohäpe Awuk Dios olhämet täja.” 

Ezeq 17 

N'olhämet tä yäme uva tä afwenche itihchä 

1Lhawuk tahuy n'oyej wet yok: 

2–Hin'o, fwenho wichi olhämet tä otech'aynej m'ak tä lhamel nitäfwelej. 

3Wet ok, “Häp täja häp Lhawuk Dios lhämet tä ne'tek ofwel amhohen: Häp 
afwenche tä wujtaj nämho häp Líbano. Lhafwis tsesomche wet lew'oley pites wet 
isis. Wet tachuma häp pänhichetek k'as tä tumphä 

4wet yiset, ihäne honhat tä lew'et wichi tä ifwelwethä lakhäy laka honhat, wet 
yen chumeta, itihi honhat tä nitäkw hupuy tä ihi. 

5“Wet tä tajyäme täjtso, wet tachuma häp hal'ä elh tä tälhe honhat tä Israel, wet 
itihchä lho, itihi honhat tä is tä iwhäye tewok tä wuj inät tä nekche. 

6Wet hal'ä lhotso tälh wet häpe uva lhile, lhachal wujpey. Tek atojphä, lhachal 
iwo lehäynhaya, tataye t'at afwenche tä wujtaj, wet lefwettsil tiyäjo honhat. Wet 
häp tä tetso, uva lhile t'at, wet yäm wujpey lhachal. 

7“Mat äp iche elh afwenche tä wujtaj, wet lhafwis pites wet lew'oley wujpey. Wet 
uva lhile lefwettsil yikhen, tej tä atofwe afwenche, pajtha nichäte, lehäynhay äpte 
nichäte, häp tä fwetaj afwenchena hiw'enhohla inät tä wuj. 

8Uva lhile tek iwatlä inät tä tälhe afwenche, tsi ihi t'at honhat tä is, iwhäye inät tä 
n'am hanej chik y'im, häpkhilek wujpey häp lhachal tä iwoye, wet äp wuj lhay tä 
iwoye, wet häpe häp uva lhile tä isilataj. 

9“Wet häp tä is chik lefwenho Israel lhayis olhämet tä oyok, Olham ohäpe Awuk 
Dios. Häp uva lhilena tek lhaichihelthila, tsi afwenche tä ichun häp tä itonhihila 

letes, wet lefwettsil hap'akhiyeja chik nämhi, wet lhay natla. Wet t'unhihit'a, tek 
iwatläk wujpey wichi chik itonhi letes, wet letälhes tä nech'efwas tä fwetaj iwoye 
wet y'il t'at tä nämhi letes. 

10Tej chik õyachaj tä õ'tihchä, w'atshanhit'ala, y'inhila t'at. Wet chik näm leyalh tä 
tälhche tä ifwala tälhche, tamchäyhla lew'oley tä ihi honhat tä onte iwohi 
lhayahi.” 

Lhawuk ikalelhät lhämet tä itech'aynej uva lhile lhäy'e häp afwenche tä wujtaj 

11Wet Lhawuk yachajo tä tahuy n'oyej wet yok: 

12–Lhek ätshane häp wichi tä nitch'ahuyawethäna chik nitäfwelche p'iya häp 
olhämet tä ofwenho lhamel tä oyen t'ittshanyaja häp uva lhile. Kalelhtho lhamel 
tä Babilonia laka rey ihoye Jerusalén, itsokwethä Judá laka rey lhäy'e leniyatfwas, 
wet ichäje Babilonia. 

13Wet tachuma rey lew'et lheley elh wet ne'tek yenlhi lhämet tä nemla lhayen 
letayhfwasa. Wet Babilonia laka rey ichäj häp hin'ol tä takhajayhen tä ihi honhat, 

14häpkhilek nemhit takhajay häp n'oniyatyaj tä ihi Judá wet lhay'ayhatchä, 
tajlhama tä imatitche t'at häp lhämet tä iwoyeje Babilonia laka rey, häpkhilek laj 
lewit'äyhyaja. 

15“Mat reytso lhaikhajyen tä tatayhlä häp Babilonia laka rey. Wet ichene lakawos 
häp Egipto, tsi häp tä t'alhe yel'atas lhäy'e häp wichi tä wuj chik õ'chene. Häp 
hin'o tä tetso m'ak tä iwoye, ¿hä lefwetajay ikalhihila m'ak tä iwoye? Häp hin'o tä 
inäk'äs häp lhämet tä iwoyeje elh, ¿hä ihanhiyeja iwoyneja chik tafwayej 
lewit'äyhyaj? 

16Wet olham tä ohäpe Dios tä n'ilataj, matche olhämet tä oyok, Y'inhila t'at tä ihi 
Babilonia häp hin'o tä iwoynejatso lakey tä yen läkwyhanyaja häp lhämet tä 
fwetaj lhaip'ajtej rey, tsi häp tä tamenej tä rey itihi leniyatyaj. 

17Wet chik Babilonia laka rey inuhiyela, wet yenhilhila häp honhat tä õ'potpe tä 
õyäm atojphä lhäy'e häp lew'etes tä atoschephä yämthilek isakanho hupuy. Wet 
Egipto kaniyat tek tach'othiyela häp Judá laka rey, ichenhit'ala laka sip'älis tä 
takhajayhen lhäy'e häp laka wichi tä wujpey, 

18häp tä Judá laka rey iläkwlhi lhämet tä iwoye wet inäk'äs. Tej tä pajche 
hit'unhatche, mat yämhit'a matche. Wet tä mälhyejtso m'ak tä iwoye, ihanhiyejt'a 
iwoyneja chik tafwayej lewit'äyhyaj. 

19“Wet olham tä ohäpe Dios tä n'ilataj, matche olhämet tä oyok, Tä lham yen 
läkwyhanyaja lhämette iwoyej n'oye wet inäk'äs, otasnhila'pe, 

20och'enla'pe oka hotanaj häpkhilek osakanej. Wet ohänhiyela Babilonia tä otiyej 
okalelhthayaj, häp tä niwoyaye olhämet. 

21Wet sip'älis tä takhajayhen õ'länhihena tä ihi n'oka'tshayaj, wet iyhäj tä 
tafwayej n'oka'tshayaj tä n'ilahen tä lhayämthen, häp tä w'et õ'lhahthilatpe 

honhat tä tafwojyhiye, tapinhiye, ifwala tälhche, lhäy'e tä ifwala y'uyhi. Wet häp 
tä nech'e amel lehanhiyeja tä olham tä ohäpe Awuk Dios, olham tä oyämlhi 
amhohen. 

Israel yachajohlak takhajay 

22“Olham tä ohäpe Awuk Dios oyok, Olhamtej otchumhiyela häp pänhichetek 
lak'as tä tumphä, häp letälhes tä häpe lhachal tä lakonkay tä tak'efwichehen. Wet 
olham tä otihlahchä, otihla'pe tachenaj tä matche tä atojphä 

23tä inu'pe iyhäj tachenhas tä ihi Israel. Wet yämla wuj lhachal lhäy'e lhay wet 
häpehila pänhichetek tä isilataj. Wet nilhokhiyeja häp afwenchey tä w'enhache 
lhamejen, lhamel yenla lew'eta wet iwohla lhupisahi lhachal. 

24Wet häp tä nilhokhiyeja häp hal'äy tä tälhpe honhat ihanhiyeja tä olham tä 
ohäpe Lewuk Dios. Wet olham tä othat kanhi häp hal'ä tä lhaichäjlhi tä wujche, 
wet olham tä ochihelit häp hal'ä tälhe. Wet ohanej owoyneja chik ot'uhläk y'il häp 
hal'ä tä w'atshan, wet äp ohanej owoyneja chik ot'uhläk w'atshan hal'ä tä y'il. 
Olham tä ohäpe Lewuk Dios owoye olhämetna wet matche.” 

Ezeq 18 

Hin'o ikathiyeja laha m'ak tä iwoye, chik is wok ni'isa 

1Lhawuk tahuy n'oyej wet yok: 

2–¿Chipte tä Israel lhayis ihumin tä yachaj lhamho lhämet tä yok, “Hin'ol tufw 
uvas tä nosoy wet leles tsotey äytes, tasip'ilej”? 

3“Olham tä ohäpe amel Awuk Dios tä n'ilataj, matche olhämet tä oyok, Nemhit 
amel lhachajohla chik lewoye ämettso tä lhehi Israel. 

4Olham tä Olewuk nilhokej häp wichi tä i'pe honhat. Hin'ol lhäy'e häp leles, 
olham tä Olewuk. Elh chik iwo lech'isukyaja, häp tä y'inhila. 

5“Hin'o tä lechowej ihi häp tä iwoye m'ak tä is alhoho. 

6Wet t'awayhiyet'a n'olhäk tä i'pe tachenhas tä õyen käjyajayej n'ocheyälis, wet 
t'ekhahiyet'a Israel lhayis lecheyälis, wet isohit'a elh ch'efwa, wet imähiyejt'a häp 
lham lech'efwa chik nichäte lewhäy tä nowaylhi. 

7Akantsajit'a, yachaje elh len'äyek tä hin'äype letes. T'etanhiyet'a m'ak tä lewuk 
iyhäj. Chik elh nichuyu, hiw'enho lhäk, wet iwo w'uya elh tä laj lew'uya. 

8Chik icheyjäntej elh häp lham laka chinaj t'äj, wet tek y'ayhattshi elh letes. 
Ihuminhit'a chik ikänchi elh chik häpe. Chik lham tä itetshan m'ak tä ikalelhätej 
häp wichi täkwfwas tä inokwaj, yäm is alhoho lakalelhthayaj. 

9Tsi iwoye nilhokej olhämtes wet tek hip'ethatlä ochufwenyajay. Häp hin'o tä 
mälhyej tso häp tä matche tä is, wet häp tä y'inhit'ala. Olham tä ohäpe Lewuk 
Dios olhämet täja. 

10-11“¿Mat chiwoye chik hin'ona hiw'en lhäs tä iwoye lakeyis tä kahäpeya lajcha 
keyis? Wet fwitsaj, anikoy, wet t'awaye n'olhäk tä i'pe tachenhas tä õyen 
käjyajayej n'ocheyälis, wet iso elh ch'efwa. 

12Wet hip'altsenhit'a p'elitsaj, wet ikanej elh tä m'ak niw'ena, wet t'etane m'ak tä 
lewuk iyhäj, wet yachajiyet'a elh len'äyek tä hin'äype letes, wet t'ekhaye 
n'ocheyälis tä kamatachehen, wet iwoye lakeyis tä on'äyiho. 

13Chik icheyjäntej elh häp lham laka chinaj t'äj, wet y'ayhattshi elh letes. Häp 
hin'o tä mälhyejtso m'ak tä iwoye y'inhila t'at. Tsi häp tä wuj tä ni'isa häp lakeyis 
tä iwoye wet matche tä oy'ulhan. Häp tä tamenej tä nemhit t'uhawetej chik iläy. 
Lakacha ihihit'a, lham t'at tä tamen lhamej tä nichäte t'ilek. 

14“¿Mat chiwoye chik hin'ona lhäs ihi, wet hiw'en nilhokej häp lajcha 
lech'isukyajay tä iwoye, mat itenhit'a lajcha keyistso? 

15Wet t'awayhiyet'a n'olhäk tä i'pe tachenhas tä õyen käjyajayej n'ocheyälis, wet 
t'ekhahiyet'a Israel lhayis lecheyälis. Wet äpte isohit'a elh ch'efwa, 

16wet akantsajit'a. Wet chik icheyjäntej elh laka chinaj t'äj, t'alhiyet'a elh chik iwo 
len'äyeka'pe. T'etanhiyet'a m'ak tä lewuk iyhäj. Wet chik iche elh tä nichuyu, 
hiw'enho lhäk, wet iwo w'uya elh tä laj lew'uya. 

17Ihuminhit'a chik ikänchi elh chik häpe. Chik icheyjäntej elh häp lham laka 
chinaj t'äj, wet tek y'ayhattshi elh letes. Wet iwoye nilhokej olhämtes wet tek 
hip'ethatlä ochufwenyajay. Häp hin'o tä mälhyejtso m'ak tä iwoye oyenhit'ala 
tesayej häp lajcha lech'isukyajay tä iwoye, wet matche tä y'inhit'ala. 

18Lajcha y'inhilatpe lech'isukyajay tä iwoye, tsi häpe elh tä kahap'altsentsaja, 
ikanej iyhäj, wet t'etane m'ak tä lewuk iyhäj, wet iwoye m'ak tä ni'isa tä iyej 
wichi. 

19“Etp'i amel letay'ätshanej, lhok, ¿Chipte tä lhäs nitiskana'pe lhip häp lajcha 
lech'isukyaj? M'ak tä tamenej tä nitiskana'pe häp lajcha lech'isukyaj, häp tä is 
alhoho m'ak tä iwoye wet iwoye nilhokej olhämtes. Häp tä tamenej tä t'uhawetej 
t'at chik kamaj iläy. 

20Ts'ilak t'at hin'o chik iwo lech'isukyaja, häp tä y'inhila t'at. Wet lhäs tek 
tiskanla'pe häp lajcha lech'isukyaj, wet lajcha tek tiskanla'pe häp lhäs 
lech'isukyaj. Hin'o tä is alhoho m'ak tä iwoye, ikathiyeja laha häp m'ak tä is tä 
iwoye. Wet hin'o tä ni'isa m'ak tä iwoye, ikathiyeja n'otasnhayaj tä laha häp m'ak 
tä ni'isa tä iwoye. 

Is alhoho m'ak tä Lhawuk iwoye 
(Ezeq 33.10-20) 

21“Chik hin'o tä ni'isa ileche lakeyis tä ni'isachehen, wet nech'e iwoye olhämtes 
wet iwoye m'ak tä is alhoho, häp tä y'inhit'ala, kamaj iläyhla t'at. 

22Olham nemhit oyenla tichunhayaja m'ak tä ni'isa tä iwoye, wet lham y'inhit'ala 
tsi häp tä iwoye m'ak tä is alhoho. 

23Olham ohuminhit'a chik y'il hin'o tä ni'isa lakey tä iwoye, mat ohuminche chik 
iwo elha lakey wet iwoye m'ak tä is häpkhilek n'ila. Olham tä ohäpe Lewuk Dios 
olhämet täja. 

24“Mat chik hin'o tä is ileyej lakey tä is tä iwoye wet iwoye m'ak tä lhäy'e lhip tä 
ni'isa tä hin'o tä ni'isa iwoye, ¿hä amel lefwetajay iläyhla t'at hin'ona? Oyok, 
olham nemhit oyenla tichunhayaja häp lechumyaj tä is tä iwoyepmhaji. Y'inhila 
t'at, häp tä ile n'oyej wet ileche olhämtes tä iwoye wet iwo ch'isukyaja. 

25“Amel lhämhiyela tä ni'isa alhoho m'ak tä owoye tä Awukn'o. Mat ch'ahu n'oye, 
amel tä ahäpehen Israel lhayis, ¿hä kamatache tä is alhoho m'ak tä owoye? Amel 
tä ni'isa alhoho m'ak tä lewoyaye. 

26Chik hin'o tä is ileyej lakey tä is tä iwoye wet nech'e iwoye m'ak tä ni'isa, lham 
y'inhila t'at, häp lakeyis tä ni'isa tä tamenej. 

27Mat chik hin'o tä ni'isa ileyej lakey tä ni'isa tä iwoye wet iwoye m'ak tä is, 
häpkhilek tafwayej lewit'äyhyaj wet n'ila. 

28Chik nech'e itetshan lakeyis tä iwoye wet ileche nilhokej häp m'ak tä ni'isa tä 
iwoye, matche tä kamaj iläyhla t'at, y'inhit'ala. 

29“Wet Israel lhayis yäme tä ni'isa alhoho m'ak tä owoye. ¿Hä wet matche tä ni'isa 
alhoho m'ak tä owoye? Lhamel tä ni'isa alhoho m'ak tä iwoye. 

30Israel lhayis, aelh tefwajpejni okalelhthila mälhyet lechumyaj tä iwoye. Olham 
tä ohäpe Awuk Dios olhämet täja. Woyay ahusey iyhäja, leyayej akeyis tä 
ni'isahen tä lewoyaye, häpkhilek nitmena amejen chik lenofwej. 

31Atontehlä nilhokej akeyis tä ni'isa tä lewoyaye tä letatayay n'ohlä. Nech'aynhi 
ahusey lhäy'e atichunhayajay. Israel lhayis, ¿chipte tä let'uhläk let'inhen 

32tä olham n'am t'uhläk let'inhen? Woyay ahusey iyhäja, leyayej akeyis tä 
ni'isahen häpkhilek kat'ilahen. Olham tä ohäpe Awuk Dios olhämet täja.” 

Ezeq 19 

N'otenek tä n'olhafwyhayaj 

1Lhawuk tahuy n'oyej wet yok: –Hin'o, ten n'otenek tä letafwlhich'oye häp Israel 
lhayis laka reyes. Ok, 

2“Ako häpe p'ante t'owalhaj tsinha tä iyej iyhäj häp t'owalhas. Imähi t'at leles 
lechowej, häp tä ichihelit leles. 

3Tefwaji elh tä matche tä ichihelit, pajtha matche tä thaläkw. Nech'e 
lhaichufwenej tä ichowalhch'oye häp lhäk, wet tufwen wichi. 

4Wet tä wichi tä i'pe honhat ilätch'oye, wet lhamel yenlhi chowej wet nichätche. 
Wet tä lhamel yäyit, ihäne lechinhas tä tachofwnhomche wet lhamel iton pajtha 
nichäte honhat tä Egipto. 

5Wet tä t'owalhaj tsinha tä lako hiw'en tä tatäy tä fwetaj iwohiyela m'ak chik 
lham tä ihuminche, nemhit ihichela m'ak chik iwohiyela, wet tachuma elh häp 
leles wet ichihelit, wet yokwet tajo lew'et tä thaläkw. 

6Wet nech'e häpe t'at häp t'owalhaj, wet yik tä ihänlhi t'at iyhäj t'owalhas. 
Lhaichufwenej tä ichowalhch'oye häp lhäk, wet tufwen wichi. 

7Iwasthiche hupuy tä takhajayhen wet ikänchi honhat lhipey tä nitäkwpej hupuy 
tä ihiche. Tä wichi iläte lepak tä tanhätin, lhamel tachetteyejchehen lenowayhyaj. 

8Wet nech'e lhamel lhaikhajyen tä tatayhlä tä tälhe honhates tä iwhäye. Lhamel 
hich'enhiche laka hotanhas tä ithatpe wet isakanej. 

9Lhamel tachuma lechinhas tä tatsufwhomche, wet ihichäjeje wet ithatho lehi. 
Wet ihäne häp Babilonia laka rey wet häp tä lhamel ithatho n'op'onthi, häpkhilek 
nemhit yachajo chik õ'läte chik tanhätin tä i'pe tachenhas tä ihi Israel. 

10“Ako hätet iwoye uva lhile tä otihchä tä iwhäye inätw'et. Wujpey häp lhachal 
wet wuj lhay tä iwoye, häp tä wuj inät tä iyej letes. 

11Matche tä takhajayhen lhachal, häp tä õyenejchelhi reyes letsutes tä letetnekej 
lhamel len'ohyaj. Matche t'at tä lhaichihelit, wet pajtha nichäte pule lhayis. Wet 
matche tä n'äle tsi häp tä atojphä, lhäy'e häp lhachal tä matche tä wujpey. 

12Mat tä õ'tiyej n'owäkw, wet õ'tonhi tä tälho honhat wet õ'that at katsi. Wet näm 
leyalh tä tälhche tä ifwala tälhche wet tamchäy lew'oley wet lhay wes'atchä. Wet 
tä nilhokej lhachal tä wusche tamchäy, häp tä õ'thathot itäj. 

13Wet nech'e ihi honhat tä ts'anis tä õ'tihchä, häp honhat tä tatshäjäy, matche tä 
tamchäy. 

14Itäj tä tälho lhachal ihämit tä hip'ohen letälhes tä nech'e iwoye lhäy'e lhay. 
Niwohiyat lhacha tä wujche chik imälhehi häpkhilek õyenejlhi rey letsut tä 
letetnekej len'ohyaj.” Häp täja häp n'otenek tä n'olhafwyhayaj, wet õ'tenla t'at. 

Ezeq 20 

Lhawuk lhaitäfwnhatej p'ante Israel lhayis tä lhamel ihi Egipto 

1Häp nekchäm tä siete tä olhamel oihi Babilonia tä häpe honhat tä ka'ow'eta, wet 
iwel'a cinco, wet ifwala tä diez, nämhen hin'ol tä thänhäy tä tälhe Israel lhayis, tä 
lhamel tay'ätshaneje Lhawuk häp m'ak tä nhanayej. Lhamel tatachephä tä ihi t'at 
tä ottache. 

2Wet Lhawuk tahuy n'oyej wet yok: 

3–Hin'o, is chik lhämhoplhi häp hin'ol tä thänhäyna tä tälhe Israel lhayis. Fwenho 
lhamel olhämet tä oyok, “Olham ohäpe Awuk Dios. ¿Hä lenämhen häpkhilek 
letay'ätshan n'oye? Tä olham ohäpe Dios tä n'ilataj, matche olhämet tä isit'a tä 
letay'ätshan n'oye.” 

4“Hin'o, is chik letiyej akalelhthayaj lhamel. Fwenho lhamel tä lechätilis iwoyehte 
m'ayhay tä hich'atej tä ni'isa. 

5Fwenho olhämet tä oyok, Olham ohäpe Awuk Dios. Häp ifwalahte ottshupiye 
Israel lhayis tä oyen oka wichiya, wet otiphä otkwey tä owoyeje lhamel olhämet 
tä akalelhäj tä matche, wet olhaipäynehte lhamel tä ihi Egipto. Otiphähte otkwey 
wet ofwenho lhamel, oyok, Olham ohäpe Awuk Dios. 

6“Häp ifwalatso ofwenhohte lhamel tä otonhiphäla tä lhamel ihi Egipto, wet 
ohänhiyela häp honhat tä otshupyeneje häpkhilek lhamel yen lew'eta. Häpe 
honhat tä wuj tä is, t'os lhäy'e akäyek hätet iwoye inät, iläfwelchehen tä ihi, wet 
häpe honhat tä inu'pe honhates iyhäj tä isis. 

7Wet häp tä otahuyejte lhamel wet oyok, Elh tefwajpeji amel wom acheyälis tä 
kok'aye tä amel lehumin. Yej alekänchiyej Egipto lheley lecheyälis, tsi olham tä 
ohäpe amel Awuk Dios. 

8“Mat lhamel iwohiyet'a olhämet, tach'ahuhit'a n'oye. Lhamel iwomhit'a 
lecheyälis tä kok'aye tä lhamel ihumin, wet ilehiyejt'a Egipto lheley lecheyälis. 
Wet oyok, Onchuwethiyela lhamel wet otasnhila tä kamaj ihi Egipto, häpkhilek 
nofw owäkw. 

9Mat otasnhit'a, häp tä oyen tichunhayaja olhey tä iyej lhamel, häpkhilek wichi 
iyhäj tä iyej lhamel nhanayej iwoyneja chik iläkwlhin'o. Tsi pajche wichi hiw'ente 
tä olhain'ältej Israel lhayis, wet häp tä lhamel ihanejte tä otonhiphäla lhamel tä 
ihi Egipto. 

Israel lhayis tatayp'antehlä Dios tä lhamel ihi ts'anis 

10“Wet otonphähte lhamel tä otälhtho Egipto wet ohäne honhat tä ts'anis. 

11Wet häp tä ow'enhohte olhämtes wet otäfwnhatej lhamel ochufwenyajay tä iwo 
lew'atshancheyaja elh chik iwoye. 

12Wet äpte ofwenhohte lhamel tä ow'enho ifwala tä n'ot'elakw'et tä oyen 
tetnekayej lhamel lhäy'e häp olham tä oka wichi wet lhamel Lewukn'o. Wet oyen 
t'amajcheta lhamel, häp tä Lewukn'o. 

13“Mat lhamel tatayhte n'ohlä tä ihi honhat tä ts'anis, wet lhamel iwohiyet'a 
olhämtes wet y'ulhan ochufwenyajay tä ot'uhläk lhamel ihänlhi häpkhilek ikatej 
lew'atshancheyaj. Wet lhamel yenhit'a t'amajcheta oka ifwalas tä oyen 
n'ot'elakw'eta. Wet oyok, Onchuwethiyela lhamel wet oyämlat nofwej tä ihi 
honhat tä ts'anis. 

14Mat otasnhit'a, häp tä oyen tichunhayaja olhey tä iyej lhamel, häpkhilek wichi 
iyhäj tä hiw'enchehte tä otonphä lhamel tä tälho Egipto, nhanayej iwoyneja chik 
iläkwlhin'o. 

15“Wet tä kamaj lhamel ihihte honhat tä ts'anis, otiphä otkwey wet oyäm kalelhäj 
olhämet tä ofwenho lhamel tä oyok, Ohänhit'ala amehen honhat tä ofwetaj ow'en 
amhohen, häp honhat tä wuj tä is, t'os lhäy'e akäyek hätet iwoye inät, 
iläfwelchehen tä ihi, wet häpe honhat tä inu'pe honhates iyhäj tä isis. 

16Tsi tä amel ahusey ihänlhi n'ocheyälis, wet häp tä let'ulhan ochufwenyajay, 
lewohiyet'a olhämtes wet lhenhit'a amajcheta oka ifwalas tä oyen n'ot'elakw'eta. 

17“Mat wuj tä op'altsen lhamel wet n'am täyhthihen t'at tä lhamel ihi honhat tä 
ts'anis. 

18Wet häp tä otahuyej leles tä oyok, Yej ten ajchalis lakeyis wet yej alekänchiyej 
lecheyälis. 

19Olham tä ohäpe Awuk Dios. Woye nilhokej olhämtes lhäy'e ochufwenyajay. 

20En amajcheta oka ifwalas tä n'ot'elakw'et, wet is chik n'äl tä häpe otetnek 
amejen tä ahäpehen oka wichi wet ohäpe amel Awuk Dios. 

21“Mat lhamel leles äpte tatay n'ohlä, iwohiyet'a olhämtes wet tek ihänlhi 
ochufwenyajay tä iwo lew'atshancheyaja elh chik iwoye. Wet yenhit'a 
t'amajcheta oka ifwalas tä oyen n'ot'elakw'eta. Wet oyok, Onchuwethiyela lhamel 
wet oyämlat nofwej tä ihi honhat tä ts'anis, häpkhilek nofw owäkw tä otiyej 
lhamel. 

22Mat otasnhit'a, häp tä oyen tichunhayaja olhey tä iyej lhamel, häpkhilek wichi 
iyhäj tä hiw'enchehte tä otonphä lhamel tä tälho Egipto, nhanayej iwoyneja chik 
iläkwlhin'o. 

23Wet häp tä otiphähte otkwey tä lhamel ihi honhat tä ts'anis, wet oyämte 
kalelhäj olhämet tä ofwenho lhamel tä oyok, Oaifwtsatkatlatpe honhatil wet 
lelhahiyeja wichi tä w'enha lhamejen, 

24häp tä amel kahänalhi olhämtes wet let'ulhan ochufwenyajay, wet ka'ena 
amajcheta oka ifwalas tä oyen n'ot'elakw'eta, wet lelehiyejt'a tä lehänlhi ajchalis 
lecheyälis. 

25“Wet häp tä ow'enho häp leyes tä ni'isayej tsi häp tä tek tach'ote. 

26Wet otch'anlhaye tä lhaikänchiyej tä iwo t'awayhata n'ocheyälis wet 
iwunhomche leles tä lechunkatshay tä yen n'okhayajayej n'ocheyälistso. 
Otch'anlhayeje tähestso pajla'tha lhamel t'at tä ihan lhamejen tä letes ihi wet 
ihanej tä ohäpe Lewuk Dios. 

Israel lhayis kamaj tatayp'antehlä Dios tä lhamel ihi laka honhat 

27“Am, hin'o, fwenho Israel lhayis olhämet tä oyok, Olham ohäpe Awuk Dios. 
Achätilis matche tä n'äyi n'oho wet ilehte n'oyej. 

28Tsi tä ohäne honhat tä pajche ofwenho tä ow'enhihola lhamel, häpet tä n'äle 
tachenhas lhäy'e häp hal'äy tä lhachal wusche'pe, wet lhamel ihoyepej tä iwo 
t'awayhata lecheyälis, hiw'enho m'ak tä lenij akäjche wet itsäywhäye häp 
t'awayhat tä hat'es. Wet häp tä iwäkwyhayen n'oyej lakeyistso tä iwoye. 

29Wet oty'ätshane lhamel tä oyok, ¿Atsi häp n'on'okhayajw'et tä i'pe tachenhas tä 
amel lehoye? Wet nech'e lhey t'at täjtso pajtha ifwalasna. 

Lhawuk itihiyeja lewäkw Israel lhayis 

30“Fwenho Israel lhayis olhämet tä oyok, Olham ohäpe Awuk Dios. ¿Chipte tä 
amel alekokyenteje häp n'ocheyälis, amälhyet iwoye achätilis tä lhaikänchiyej 
mhaji? ¿Chipte tä lele n'oyej wet len'okwiyej häp n'ocheyälis tä hich'atej tä 
ni'isahen? 

31Wet tä amel lewo t'awayhata lhamel, wet lep'ohen häp ales, wet kamaj 
letujlhayache t'at tä alekänchiyej acheyälis pajtha nämena. Wet tej tä lewoyaye 
akeyistso, ¡kamaj lehoyay n'oye tä let'uhläk letay'ätshanay n'oye! Tä olham 
ohäpe Awuk Dios tä n'ilataj, matche olhämet tä isit'a tä letay'ätshanay n'oye. 

32Amel lhoyaykwe, Olhamel ot'uhläk ohätet iwoye iyhäj wichi tä ihiche honhates 
tä lhamel n'okwiyej hal'äy lhäy'e tuntey. “Mat tek mälhhiyejatso. 

33Olham tä ohäpe Awuk Dios tä n'ilataj, matche olhämet tä oyok, Oniyatla amejen 
häp tä isej okhajyhayaj tä wuj wet otasnhila amejen owäkw tä äytajche. 

34Osohla amejen tä lhewej iyhäj wichi tä ihiche honhates tä w'et 
lefwtsat'atpehen, häp tä on'älthila amejen okhajyhayaj tä wuj wet otasnhila 
amejen owäkw tä äytajche. 

35Ohänla amehen honhat tä ts'anis wet otihla amejen ates tä lheyayhi tä ottache, 

36hätet iwoye täjte otiyej letes häp achätilis tä lhamel ihihte honhat tä ts'anis tä 
lhamel tälho Egipto. Olham tä ohäpe Awuk Dios olhämet täja. 

37“Olham otetshanhila amel, hätehlat iwoye tson'ataswo tä iwo t'ufwahtesa leläy, 
wet otihla amejen olhämet tä matche tä owoyej amehen. 

38Olham ow'enhatla ahilähen häp Israel lhayis tä ni'isa m'ak tä iwoye lhäy'e tä 
tatay n'ohlä, wet otonhiphäla lhamel tä ihi honhates tä kalew'etesa pajtha 
nämena. Mat lhamel tek isakanhihola häp honhat tä Israel, wet häp tä amel 
lehanhiyeja tä olham tä ohäpe t'at Awuk Dios. 

Lhawuk iwohiyejela m'ak tä is Israel lhayis 

39“Häp amel tä ahäpe wichi tä Israel lhayis, olham tä ohäpe Awuk Dios oyok, 
¡Mähen, elh weihalhapej, n'okwiyej t'at acheyä! Mat chik tajyäme täja, wet nech'e 

amel letach'ahuhla n'oye, wet nemhit yachajohla chik ka'ena amajcheta olhey tä 
n'ot'amajchet, tä mälhyej tä lewo t'awayhata acheyälis tä len'okwiyej athana. 

40Nilhokej häp Israel lhayis tä n'okwihla n'oyej tä i'pe okatchenaj tä ot'amajchet, 
häp tachenaj tä atojphä tä ihi oka honhat Israel. Olham tä ohäpe Awuk Dios 
olhämet täja. Wet otchumlahlä häp lhamel wet ot'alhiyela chik iwo t'awayhata 
n'oyej, wet is chik ihän n'oye häp lakäs lhay tä lechunkatshay lhäy'e nilhokej 
m'ak tä is chik yen t'amajcheta n'oyej. 

41Chik olham osoyej lhamel tä iyej iyhäj wichi tä ihiche honhates tä w'et 
ifwtsatpehen, wet häp tä wichi iyhäj hiw'enla tä ohäpe Elh tä N'ot'amajchet. Wet 
häp tä nech'e otchumlahlä häp otw'ayhat tä lenij akäjche chik lew'enla n'oho. 

42“Wet olham ohänla amehen häp honhat tä Israel tä pajche otiphä otkwey tä 
ofwenho atetsel tä ow'enhihola, wet häp tä lehanhiyeja tä ohäpe Awuk Dios. 

43Wet häp tä nech'e amel letichunhichela nilhokej häp akeyis tä ni'isahen tä 
lewoyayehte tä alekänchiyej. Wet nech'e amenla t'at chik let'ulhan amehenpe 
m'ak tä ni'isa tä lewoyayehte. 

44Israel lhayis, chik oyenla tichunhayaja olhey tä i'amejen, wet owoyej amehen 
m'ak tä is, nech'e amel lehanhiyeja tä ohäpe Awuk Dios. Tsi nemla oti amejen 
otasnhayaj tä t'uhawetej chik oti amejen tä lewoyaye akeyis tä hich'atej tä 
ni'isahen. Olham tä ohäpe Awuk Dios olhämet täja.” 

Lhawuk itihiyeja letasnhayaj honhat tä tumej tapinhiye 

45Lhawuk tahuy n'oyej wet yok: 

46–Hin'o, lhek tilhake häp tapinhiye, en ämeta olhämet tä otiyej tayhi tä tumej 
tapinhiye. 

47Fwenho olhämet tä oyok, “Olham ohäpe Awuk Dios. Owunhiyeja amho itäj tä 
owäkw, wet ihämthila nilhokej hal'äy tä w'atshan lhäy'e hal'äy tä y'il. Wet chik 
y'oho, ihichet'ala elh chik ihanej chik y'omat, wet tate'pelis y'ohihena häp 
nilhokej wichi tä i'amhi, tälhiyela lhip tä tumej tafwojyhiye pajla'tha nichäte lhip 
tä tumej tapinhiye. 

48Wet nilhokej wichi tä i'pe honhat hiw'enla tä olham tä ohäpe Awuk Dios olham 
tä owunej wet ihichet'a elh chik ihanej iwoyneja chik y'omat.” 

49Tä oläte Lhawuk lhämetna, wet oyok: –¡Ay Iwuk Dios! Wichi yäme tä olham 
ts'ilak t'at m'ak tä lhamel nitäfwelache tä oyen lhämeta. 

Ezeq 21 

Lhawuk lefwajnhat 

1Wet Lhawuk tahuy n'oyej wet yok: 

2–Hin'o, lhek tilhake häp Jerusalén, tiyej ämet häp Owukwe tä ihi. En ämeta 
olhämet tä otiyej Israel lhayis kahonhat. 

3Fwenho olhämet tä oyok, “Olham ohäpe Awuk Dios, mat nech'e ohäpe amel 
atayhfwa. Otonhihila ofwajnhat tä iche lehi wet olänhihena wichi tä isen lhäy'e 
häp wichi tä ni'isahen. 

4Matche, otonhihila ofwajnhat tä olänhen wichi tä isen lhäy'e häp wichi tä 
ni'isahen, tälhiyela honhat lhip tä tumej tafwojyhiye pajla'tha nichäte lhip tä 
tumej tapinhiye. 

5Wet nilhokej wichi tä i'pe honhat ihanhiyeja tä olham tä ohäpe Awuk Dios 
otonhi häp ofwajnhat tä iche lehi wet nemhit oyachaje, ochäjilhi t'at otkwey.” 

6“Wet am, hin'o, is chik letafwlhi wet ahusek wuj tä äytaj tä lhehi tä wichi tatache. 

7Wet chik lhamel tay'ätshanej ame häp m'ak tä tamenej tä letafwlhi, wet fwenho 
lhamel tä häp tä lehanej tä nek t'at häp wichi lewit'äyhyaj. Wet nilhokhiyeja wichi 
nemhit iche m'ak chik ikalhik iwoye, wet takweyey tak'efwihichehena. Wet 
nemhit iche elh chik t'otle t'un, wet nilhokhiyeja häp wichi tä 
tachetthiyejchehena lenowayhyaj. Tsi nichäte t'at lewhäy tä amel awit'äyhyaj, 
näm amehen. Olham tä ohäpe Awuk Dios olhämet täja.” 

8Wet Lhawuk tahuy n'oyej wet yok: 

9–Hin'o, en ämeta olhämet tä oyok, “¡Ofwajnhat, oka matsetaj! Pajche ofwut wet 
oyäm nofwche tä olej lech'ohle. 

10Ofwut tsi olänhiyejena wichi, wet oyäm nofwche tä olej lech'ohle häpkhilek 
leleplehyaj ihi wet isi. 

11Olejche, oyäm nofw lech'ohle tä iche wet otsok lew'ut. Wet oyäm y'uy tä ofwut 
wet oyäm nofwche tä olejche, wet ow'enho hin'o tä ilänhen iyhäj. 

12Wet am, hin'o, än wet afwlhi, tsi häp tä oka wichi nech'e häpkhila n'olänhay, 
wet nilhokej häp Israel lhayis kaniyatey tä nichäthihola t'at n'olänyaj. Akalelhäj 
tä õ'länhihena lhamel, õ'tan'istej t'at oka wichi. Wet fwitsenej tä lenhäpäjen 
echey tä lhen atetnekayej tä Israel lhayis laj lefwayhyaja. 

13Olham tä ohäpe Awuk Dios olhämet täja. 

14“Hin'o, en ämeta olhämet. Ajwek akwech'ol, wet n'ofwajnhat lajit lepesa tä 
ilänhen wichi. Häpe t'at n'ofwajnhat tä n'olänyajcha, wet wichi wuj tä 
nowayhiyela tsi wujla'pe lhamel chik õ'länhiyejena. 

15Wet matche tä hiw'enho lenowayhyaj wichi, wet wujla'pe lhamel tä 
nichäthichela katsi. Olham pajche otihiche lhamel lewukwey pelis häp 
n'ofwajnhat tä n'olänyajcha. Häpe n'ofwajnhat tä olejche tä oyäm nofwche, wet 
leleplehyaj ihi wet isi, wet ofwut tsi häp tä õ'länhiyejena häp wichi. 

16¡N'ofwajnhat, ayhi tä y'uy, iset lhip tä lefwomkat lhäy'e lhip tä lets'amkat, 
isthen nilhokej häp lhipey! 

17Äpte olham oy'ajlawek otkwech'ol häpkhilek owäkw nofw. Olham tä ohäpe 
Awuk Dios olhämet täja.” 

Babilonia laka rey nek tet iwoye n'ofwajnhat, Lhawuk tä ilänej Israel lhayis 

18Lhawuk tahuy n'oyej wet yok: 

19–Hin'o, enlhi alesaynek tä letech'aynej täkwfwas n'äyhäy, wet is chik Babilonia 
laka rey tet iwoyek nekche tä ichäj lefwajnhat. Häp n'äyhäyna nilhokej t'at tä is 
chik tälhe t'at tefwaji häp honhat. Wet tihiche atetnhay häp n'äyhäyna tä nech'e 
iwopej tesa tä tälho honhatna, wet let'ithat häp hupuy tä tataye. 

20N'älitche n'äyij tä tataye Hup Lhokwetaj tä Amón lhayis kahonhat, wet äp 
n'älitche n'äyij elh tä tataye honhat tä takhajay tä ihi Judá tä häpe Jerusalén. 
Häpkhilek rey tä nek tä ichäj lefwajnhat ihanej ihi honhates tä n'äyhäyna tataye. 

21Tsi häp tä ihi t'at tä täkwfwas n'äyhäy tä nech'e iwo tesa tä tälho honhatna. 
Itetshanch'oye m'ak tä tehla laka'tshayaj tä iwoye, wet isichätwethä lech'ähal, 
wet t'uhläk laka dios lhayis ifwenho m'ak tä is chik iwohiyela, wet itetshanej häp 
itshätäy tänhay. 

22Wet lech'äha tä ihi takwey tä lefwomkat tataye Jerusalén, wet nech'e häp tä 
ihanej tä is chik ikelit tä inuye hupuy. Wet t'änehen laka nifwotas häpkhilek 
ilänhen wichi tä ihi, wet lhamel tachuma laka'tshayajchal tä y'ajihomchela huppe 
p'otes. Wet ipotpe honhat lhipey tä iwhäye hupuy lelafwek, wet yäm atojphä 
yämthilek takasitpe, wet yenlhi n'ot'äsawtes yämthilek isakan lech'oye. 

23Mat häp wichi tä ihi Jerusalén fwetaj häpe n'olhämet tä kamatache, tsi häp tä 
pajche lha'isyene wichi iyhäj wet yen puhfwasa. Mat rey tä iwoynejatso m'ak tä 
iwoye, itichunyenche Jerusalén lheley häp lhamel lakeyis tä ni'isahen, häpkhilek 
itsok'atwethä lhamel wet yen lhäytshaya. 

24“Häp tä tamenej tä olham tä ohäpe lhamel Lewuk Dios oyok, Tä amel letatay 
n'ohlä, wet häp tä n'äl t'at tä ates ihi. Wet nilhokej achumtes tä lewoyaye n'äl tä 
häpe t'at hach'isukyaj, häp tä tamenej tä n'am p'ethatlä akeyistso wet oyachajila 
amehen häp wichi iyhäj takweyey. 

25“Wet häp am ahäpe Israel lhayis laka rey tä lakey matche tä ni'isa. Atott'aye t'at 
lewhäy tä lekathiyeja n'otasnhayaj tä häpe t'at n'otasnhayaj tä lepes. 

26Olham tä ohäpe Awuk Dios oyok, ¡Soyej etekp'ot, lanhi akawon'a tä aniyatyaj 
kawon'a, häpkhilek nilhokej m'ak tä w'enha lhamej! Õ'neyhthiphäla iyhäj tä w'et 
m'ayhay t'at, wet õy'ayhthilahchä iyhäj tä len'ohyajay ihiche. 

27Wet nilhokej tä olham okänchihla, ts'ilakhilat lhipey, okänchihla, 
oy'ayhthilahchä, wet nemhit yachajohla chik häpe m'ak tä häpe, pajla'tha näm 
häp elh tä t'uhawetej, tsi häp tä lewuk wet häp tä oyachajiyela. 

Lhawuk itäyhthila Amón lhayis 

28“Am, hin'o, en ämeta olhämet tä otiyej Amón lhayis tä n'äyiho Israel lhayis. 
Fwenho lhamel, ok, Pajche õ'tonhi n'ofwajnhat tä iche lehi, wak'alh t'at tä 
õ'länhiyejena amel, wet õ'lejche häpkhilek leleplehyaj ihi wet aihämthihena. 

29Haw'enhay tek matchehen, wet tä lefwetaj lhäme m'ak tä ihichela, w'et 
lhäm'atwethä, mathichet'a. Olänhiyeja ofwajnhat häp amel tä matche tä 
akni'isahen. Nech'e atott'a alhoho lewhäy tä otasin häp amel wet lenofwiyeja t'at. 

30“¡Achajche lehis häp afwajnhates! Tä amel lhehi haw'et honhat tä letälhe tä 
alechihelthi, okalelhthila amejen awit'äyhyaj. 

31Otihla amejen owäkw tä häte iwoye itäj wet aip'ohihena. Wet oyachajila 
amehen häp hin'ol tä w'et hin'ol t'at tä ihoyenlä tä ilänhen iyhäj. 

32Oaip'ohihena wet lenofwihena t'at, wet haw'oyis nitsäyhlatpe nilhokej aka 
honhat. Wet wichi hip'ethathila ahilähen, tsi häp tä olham tä ohäpe Israel laka 
Dios olhämet t'at täja.” 

Ezeq 22 

Lhawuk y'ulhan Jerusalén lheley lakeyis tä matche tä ni'isa tä iwoye 

1Lhawuk tahuy n'oyej wet yok: 

2–Hin'o, is chik letiyej akalelhthayaj häp hupuy tä wichi tä ilänhen iyhäj tapoyej. 
Fwenho lech'isukyaj tä matche tä ni'isa tä iwoye. 

3Fwenho olhämet tä oyok, “Olham ohäpe Awuk Dios. Wet amel lelänhen wichi tä 
haw'etfwas wet lhenlhi n'ocheyälis tä häp tä lekokyenej amehen. Mat 
nichäthiyela t'at lewhäy tä awit'äyhyaj näm amehen. 

4Tä lelänhen wichi, häp tä oayen tesayej, lhäy'e tä lhenchelhi n'ocheyälis, häp tä 
alekokyenteje. Wet matche tä leton amehen awit'äyhyaj, wet atott'aye t'at lewhäy 
tä õ'aitäyhthila. Wet olham ow'enla amhohen tä nilhokej wichi tä i'pe honhat 
n'äyi amhohen wet ayen leläkwika. 

5“Jerusalén, wichi tä atott'a amho ailäkwilhila, wet wichi tä lew'etes atofwey 
lhamel t'ischeyhla amej tä ahäpe hupuy tä letoyaj iyeji lecheyälis wet aka wichi 
yenhilhit'a m'ak tä is. 

6Wet Israel lhayis laka niyatey tä ayen w'eta, w'et len'ohyaj ihi t'at wet lhayen 
anikoyisa. 

7Wichi tä ayen w'eta, lhamel iwohit'a haya lajchalis lhäy'e lakolis. Wet lhamel 
iwoyeje m'ak tä ni'isa wichi tä kalew'eta tä iyej lhamel. Wet lhamel hip'altsenhit'a 
chipenhas lhäy'e häp tesalis. 

8Wet nemhit yen t'amajchetesa ow'etes tä ot'amajchetes lhäy'e häp ifwalas tä 
oyen n'ot'elakw'etesa. 

9Iche hin'ol tä ayen w'eta tä itiyej lesufwkanyaj iyhäj, häpkhilek õ'länhen 
lhamelna. Wet iche iyhäj tä t'awaye n'olhäk tä i'pe tachenhas tä õyen käjyajayej 
n'ocheyälis, wet matche tä iwoye lakeyis tä hich'atej tä ni'isa. 

10Wet iche iyhäj tä itiyej lakey häp lajcha ch'efwa, wet iyhäj hip'ajtitchehchä häp 
atsinhay tä nowaywethä. 

11Wet äpte iche hin'ol tä itiyej lakey häp lepuhfwa ch'efwa, wok häp letiche tä 
lhäs ch'efwa tä itiyej lakey, wok häp lech'inhä tä lajcha lhäse tä iwoyeje lakey. 

12Wet iche hin'ol tä õ'sukunej tä ilänhen iyhäj wet õtispe, wet lhamel tä 
icheyjäntej iyhäj häp laka chinaj t'äj, lhamel y'ayhattshi iyhäj letes. Lhamel hiw'en 
m'ak tsi häp tä ikanej iyhäj, wet lhamel matche tä hip'ethat n'ohlä. Olham tä 
ohäpe Awuk Dios olhämet täja. 

13“Olham matche tä owäkw iyeji häp akanyaj tä wuj tä letiyej aiyhäj, tä wuj chinaj 
t'äj tä lekalhihlä akanyaj lhäy'e tä lelänhen aiyhäj. 

14Yej fwetaj lehanhiyeja lewoyneja chik letatay n'ohlä chik otetshan m'ak tä ni'isa 
tä lewoye, chik onchuwethila ame'pe akeyisna. Olham tä ohäpe Awuk Dios ofwel 
amhohen olhämetna, wet akalelhäj tä omatthichela. 

15Oaifwtsatkatla'pe häp honhatil wet lelhahiyeja wichi tä w'enha lhamejen, wet 
äp owohla pesa akeyis tä ni'isachehen tä lekokyenej amehen. 

16Wet nilhokhiyeja wichi tä i'pe honhat tä hiw'enla tä osohla amejen han'ohyaj. 
Wet häp tä nech'e lehanhiyeja tä olham tä ohäpe Awuk Dios.” 

Israel lhayis tet iwoye lechinhas lhip tä ni'isa tä imälhehi tä õ'wachuhathiche 

17Wet Lhawuk äp tahuy n'oyej wet yok: 

18–Hin'o, Israel lhayis nech'e tet iwoye häp lechinhas lhip tä ni'isa tä imälhehi tä 
õ'iskonche n'onhonthi tä wachuhiche. 

19Wet häp tä olham tä ohäpe Lewuk Dios olhämet tä ofwenho lhamel, oyok, 
“Amel atet iwoye lechinhas lhip tä ni'isa tä imälhehi tä õ'wachuhathiche. 
Oaihutlawek häp amel, oskonla amhohen häp Jerusalén. 

20Häp tä tehlat iwoye lechinhas tä w'enhache lhamejen tä õhp'ajtitwek tä 
õ'iskonche n'onhonthi, wet õy'isej iyhäj lehuy häpkhilek lhäy'e lhip tä chayo, wet 
iwachuhathiche lechinhas. Häp tä mälhyejtso owäkw tä tanhoch'ay chik 
owohiyela, ohutlawek häp amel wet oaiwachuhathihichela. 

21Olham owäkw tä owohiyela tehlat iwoye itäj tä oy'isej lhip häp lehuy wet 
matche tä chayo. Wet oaihutlawek, otihla amhi hupuy lechowej wet 
oaiwachuhathihichela. 

22Häp tä mälhhiyejatso, atehlat iwoye chinaj tä plata tä wachuhiche tä ihi 
n'onhonthi, lewachuhihichela tä lhehi hupuy lechowej. Wet häp tä nech'e 
lehanhiyeja tä ohäpe Awuk Dios wet nech'e ottay ahilä, oti amejen owäkw.” 

Israel laka niyatey lech'isukyajay tä iwoye 

23Lhawuk äp tahuy n'oyej wet yok: 

24–Hin'o, fwenho Israel, ok, “Ahäp honhat tä ikatej n'otasnhayaj wet nemhit 
iwomchä wet nemhit lew'en häp inät. 

25Ahäp honhat tä laka niyatey tet iwoye häp t'owalhas tä tanhätinhen wet iwo 
lhipeya itshäwet elh tä ilän. Lhamel ilänhen wichi wet t'etane lakäywet lhäy'e 
nilhokej m'ak tä hiw'en, wet wuj häp atsinhay tä yen tesalisa tä ilänhen 
lech'efwas. 

26Wet sacerdotes itilhkat m'ak tä häpe olham ochufwenyaj, wet yenhit'a 
t'amajchetesa m'ak tä olham tä oyen ot'amajchetesa. Wet nemhit häp chik 
hiw'enhat m'ak tä n'ot'amajchet, mat itech'aynej t'at m'ak tä kan'ot'amajcheta. 
Wet ichufwenhiyejt'a iyhäj chik hiw'enhatlä m'ak tä kok'aye häp m'ak tä 
n'ot'amajchet. Wet nemhit itetshan oka ifwalas tä oyen t'elakw'eta, wet nemhit 
iwujyen n'oyej. 

27“Häp niyatey tet iwoye m'awotas tä ilän itshäwet elh wet iwo lhipeya. Wuj 
wichi tä lhamel ilänhen, wet häp tä tamenej tä lhamel hiw'en m'ak. 

28Häp profetas iskat m'ak tä matche, tet iwoye häp hin'o tä ipelnhat hup. Lhamel 
fwetaj lew'enhay ihi, wet m'ayhay tä lhamel yen lhämtesa häpe t'at häp m'ak tä 
kamatachehen. Lhamel fwetaj olham tä oyämhoplhi lhamel, mat olham matche tä 
n'am nämhoplhi lhamel. 

29Wichi tä lew'et honhattso tach'anlhahiyet'a iyhäj chik iwoye m'ak tä lhamel 
ihuminche. Wet lhamel t'etane m'ak tä lewuk iyhäj, wet ikanej elh tä p'elitsaj 
lhäy'e häp elh tä niw'ena m'ak. Lhamel hip'altsenhit'a wichi tä kalew'eta honhat 
tä iyej lhamel. Matche tä lhamel nit'amajayej wichi tä kahäpeya lhamel. 

30“Olham ot'ukwe hin'o tä oyen lewoya tä ifwenho iyhäj wichi häp lewit'äyhyaj tä 
atott'a alhoho häpkhilek n'am täyhthen lhamel. Mat onlhokhiyet'a. 

31Wet häp tä tamenej tä otiyej lhamel owäkw tä tet iwoye itäj, wet otifwej lhamel, 
tsi häp tä otasinpe lakeyis tä ni'isa tä iwoyej n'oye. Olham tä ohäpe Lewuk Dios 
olhämet täja.” 

Ezeq 23 

Samaria lhäy'e Jerusalén tä lhalepuhfwas, lhamel iwo lech'isukyaja 

1Lhawuk tahuy n'oyej wet yok: 

2–Hin'o, ichehte täkwfwas atsinhay tä elh lako t'at häp elh lako. 

3Tälhe tä nech'e thänhäy tä iwo lakeya tä ihi Egipto, wet tek n'äyej t'aatey tä 
õtchasen, tsi häpkhit'a häp atsinhay tä kahoyenhasa. 

4Wet elh tä thaläkw lhey häp Ohola wet lech'inhä häp tä lhey Oholiba. Wet olham 
tä Olewuk, wet tä iwo lelesa, wet leles hin'ol lhäy'e leles tä atsinhay. Wet Ohola 
häp Samaria wet Oholiba häp tä Jerusalén. 

5-6“Wet Ohola iwo lakeya, tej tä olham tä Olewuk thayej. Matche tä lehumnhay 
häp Asirio lhayis kaniyatey lhäy'e laka sip'älis kaniyatey. Lhamel lew'uyis 
ifwak'an wet häpe mamses tä isis tä iche'pe lew'utey yel'atas tä laka'tshayajchal. 

7Matche tä inu'pe iyhäj häp Asirio lhayis, wet häp tä Ohola iwo lakeyayej lhamel 
wet wuj tä lhaikänchiyej lhamel lecheyälis. 

8Tälhe t'at ifwalas tä ihihte Egipto tä lhaitech'aynej elh tä kain'oye, wet 
ilehichet'a lakeytso. Ifwalas tä lhutsha hin'ol imäyejlhi t'at, nemhit häpe atsinha 
tä kan'och'efwaya, nech'e häpe kain'oye. 

9“Häp tä tamenej tä oyachaje t'at häp lehumnhay Asirio lhayis, wichi tä lham tä 
ihumnhen. 

10Wet wichitso hin'äfwlhatlhihte häp lham wet isoyej leles. Wet lhamel itiyej 
otasnhayaj häp lham wet ilänej lefwajnhates. Wet iyhäj atsinhay yämejwethä wet 
itiyej leläkwyhanyaj. 

11“Wet lech'inhä Oholiba, tej tä hiw'en t'at m'ak tä iyejpe lechita häp m'ak tä 
ni'isa tä iwoye, mat nem koyhyaj tä lhaich'isukyenej häp t'isan lenech'ethayaj, 
inu'pe lechita tä iwo lakeya. 

12Wet itiyej lehumnhayaj häp Asirio lhayis kaniyatey lhäy'e laka sip'älis 
kaniyatey. Lhamel häpehen mamses tä isis, lhamel iche'pe lew'utey yel'atas tä 
laka'tshayajchal wet lew'uyis tä nifwotaj khäy tä lesilatyaj ihi. 

13Wet ow'en tä tej tä lham tha lhaikänchiyej t'at häp lakey tä ni'isa, tsi matche tä 
iten t'at häp lechita tä iwo lakeya. 

14“Tä nem koyhyaj lakey tä iwoye, wet tä hiw'en häp Babilonio lhayis lepeykas tä 
ichäthen tä iyej lewukwe lhipey, t'uhläk iwo keyayej. 

15Häp lepeykastso häpe niyatey lepeykas tä lakawakay ihiche lhäy'e lhetekp'otes 
tä isis. 

16Wet tä Oholiba hiw'en lhamel, wet matche tä ihumin wet iwo chenhayaye 
lhamel tä ihi Babilonia. 

17Wet nämhen Babilonia lheley wet häp tä lhamel imäyejlhi. Matche tä lhamel 
yen lehumneka wet ikänchiyej tä iwo lakeya, pajtha atsinhatso n'äfwtseye'pe 
m'ak tä lhamel iwoyeje. 

18Wet tä nilhokej häp wichi hiw'en tä iwo lakeya wet ilanche lakhäy, wet hin'ältej 
t'isan tä ts'ilakche häp wichi, wet matche tä okokyene, tet iwoye tähaj okokyene 
häp lechita tä iwo lakeya. 

19Wet nemhit koyhyaj tä iwo lakeya, tsi häp tä nip'ethatahlä ifwalas tä lhutsha tä 
iwohte lakeyahi Egipto. 

20Matche tä lehumnhay häp Egipto lheley, wet lakey tä iwoye tet iwoye m'ak tä 
n'äleyeje asno lhäy'e yel'ataj. 

Jerusalén lewit'äyhyaj 

21“Wet am, Oholiba, wuj tä letichunche m'ak tä lewoyepmhaji häp ifwalas tä 
alhutsha tä Egipto lheley tachasen aatey. 

22Wet häp tä tamenej tä olham tä ohäpe Awuk Dios oyok, Häp wichi tä lhen 
ahumnhaya tä nech'e len'äfwtseye häp lhamelna, nech'e oyenla atayhfwasa 
lhamel wet ochenla alhoho wet lhehihla lechowej lhamel. 

23Ochenla alhoho häp Babilonia lheley, lhäy'e Caldea lheley, lhäy'e Pekod lheley, 
lhäy'e Soa lheley, lhäy'e Koa lheley. Matche, otayhthila ahilä häp mamses tä isis tä 
niyatey lhäy'e tä sip'älis kaniyatey. Nilhokej ihichela'pe lew'utey yel'atas tä 
laka'tshayajchal tä nekhen. 

24Lhamel nämhihena wet tatayhla ahilä, wet wujla'pe häp laka kaletas tä 
laka'tshayajchal, lhäy'e häp sip'älis tä iwo laka'tshayaja amej. Wujlak näm ame 
wet lhehihlat lechowej lhamel, wet nilhokej laka'tshayajchal tä iti lhamejen, 
lhetekp'otes lhäy'e m'ak tä hip'oyej letapehen. Wet olham tä owahnej lhamel chik 
iti amej lakalelhthayaj, häpkhilek aikalelhthila mälhyej lhamel lakeyis. 

25Olham otihla amej owäkw tä äytajche, wet lhamel tä hich'athiyeja m'ak tä 
iwoyej ame, wet yisthila anhus lhäy'e hach'otey. Wet aiyhäj tä kamaj n'ilahen 
lhamel ilänhiyejena lefwajnhates, wet isohla amej ales, wet aiyhäj chik 
imälhehihla häp tä itäj tä ihämthiyeja. 

26Wet ailikyenhichela wet lhayenla lewuka häp amsilis tä isis. 

27Tsi häp tä oyen lepesa tä lewo kotsayej akey tä lewoye lhäy'e akänyaj tä letiyej 
honhat tä Egipto. Wet häp tä nemhit lewatlahläk lew'en Egipto lheley, wet 
nemhit lhenla atichunhayaja lhamel. 

28“Olham tä ohäpe Awuk Dios olhämet oyok, Oyachajila ame wichi tä am 
len'äyiho tä ihiche honhates, häp wichi tä len'äfwtseye'pe m'ak tä iwoye. 

29Wet lhamel hich'athiyeja tä n'äyi amho wet isohla amej häp m'ak tä lekalhi tä 
tälhe achumet tä lewoye. Wet matche tä ailikyenhichela, ilanhichela haw'uyis tä 
i'atape tä hin'ältej atape akey tä lewoyeje naji lhäy'e akänyaj tä letiyej naji. 

30Tsi lewonaj akeyayej wichi tä ihiche honhates wet äpte alekänchiyej häp lhamel 
lecheyälis tä len'okwiyej. Wet häp tä tamenej tä awit'äyhyaj ihi. 

31Matche tä am leten häp achita tä iwohte lech'isukyaja, wet häp tä tamenej tä 
oyäynhila amhi n'olhäthi tä otetnekej owäkw tä oyäynhihte achita. 

32“Häp täja olhämet tä olham tä ohäpe Awuk Dios oyok, “Oyäynhila amhi 
n'olhäthi tä oyäynhihte achita, häp n'olhäthi tä wuj wet tsajo wet pitoj, wet wujla 
n'oläkwyhanyaj tä õ'ti amej lhäy'e tä õ'näyi amho. 

33Wet wujlak ap'elitsajej ateläythayaj chik aw'oknajla, tsi häp tä atefwaj'atni wet 
awasihila. Wet matche tä hiw'enla amho awit'äyhyaj häp achita Samaria lhäthina 
chik leyähi. 

34Leyähiyeja wet letimhiyeja. Chik y'im, wet lewasthihila n'olhäthina, wet 
lesajiyejlhila hat'okwe häp lhipey. Tsi häp tä olham tä ohäpe Awuk Dios olhämet 
t'at täja. 

35“Häp tä tamenej tä olham tä ohäpe Awuk Dios oyok, Tä nem lhen 
atichunhayajan'o wet achäyi ithat n'ohlä, owohla ateläythayaja'pe m'ak tä lewoye 
naji lhäy'e tä wuj tä lekän häp akeyis tä ni'isa tä lewoye.” 

Lhawuk itiyej letes Samaria lhäy'e Jerusalén 

36Lhawuk tahuy n'oyej wet yok: –Hin'o, is chik letiyej akalelhthayaj häp Ohola 
lhäy'e Oholiba. Is chik lefwenho häp lech'isukyaj tä hich'atej tä ni'isanaj tä iwoye, 

37tsi lhamel ile n'oyej wet w'oyis ichehen takweyey. Wet tä lhamel ile n'oyej wet 
n'okwiyej n'ocheyälis, wet lhamel tachuma leles tä takapuhtshanejen naji tä 
olham tä Olewuk, wet iwunhomche tä iwujyenej n'ocheyälis wet yen n'ocheyälis 
lhäka. 

38M'ak elh tä matche tä ni'isa tä iwoye tä tatay n'ohlä, häp tä yen häpeya m'ak tä 
kan'ot'amajcheta häp Owukwe tä Ot'amajchet, wet yenhit'a t'amajcheta ifwalas 
tä olham tä oyen n'ot'elakw'eta. 

39Häp ifwala tä lhamel iwunhomche leles tä iwujyenej lecheyälis, wet lhamel 
nämhen tä ihochufwi Owukwe tä Ot'amajchet wet yenhit'a n'ot'amajchetayej 
lakeyis tä kok'aye. Häp täja häp m'ak tä iwoyeje olham Owukwe. 

40“Wet lhamel ichen wichi tä t'ukwe häp hin'ol tä lew'et atofwey, lhamel 
t'alhch'oye häpkhilek nämhen. Wet atsinhayna, lhamel täkwfwasna, lhamel inay 
wet ipakhen tatet'ähes, wet y'ayhtejtshi lesilatyaj häp lhamsilis tä isis tä ithat 
lhamej, häpkhilek wak'alhen chik nämhen häp hin'oltso. 

41Wet tatayphä'pe n'omäwet tä isilataj, wet mesa tä iwhäye n'omäwet wak'alh, tä 
õ'ti'pe incienso tä õyenpej t'amajcheta n'oyej lhäy'e häp aceite tä ot'amajchet. 

42“Wet õ'lätlä wichi tä wuj tä t'änhen tä iwo lakäjyaja. Häpe hin'ol tä nämhen tä 
õ'tälhte honhat tä ts'anis, wet lhamel y'uyitchehen atsinhayna takweyey häp 
n'otkwet'akay tä oro, wet itiche'pe lhethey häp niyat tsinha lakawon'alis tä isis. 

43Wet ofwenho lhamel tä atsinhayna hich'utejen häp lakey tä iwoye, wet oyok, 
¿Hä kamaj amel lewohlat akeyayej atsinhayna, wet lhamel äpte iwohla lakeya 
amejen p'iya? 



1460 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

44“Lhamel näme häp Ohola lhäy'e Oholiba, häp atsinhay tä nitetshana m'ak tä 
iwoye. Wet tä lhamel näme, tet iwoye häp wichi tä näme atsinhay tä iwo 
lakain'oyaja. 

45Wet hin'ol tä is alhoho m'ak tä iwoye itayhthiyejahlä atsinhayna tä lakain'oyaj 
ihi häp n'okey tä tatayhlä n'okain'oyaj lhäy'e häp n'okey tä tatayhlä atsinhay tä 
ilänhen iyhäj. Tsi häpehen n'okain'oyajwos wet iyhäj tä ilänhen lew'oyis ichehen 
häp takweyey.” 

46Lhawuk Dios lhämet yok: –Is chik lehutwek wichi tä lhäm wujpey wet tayhatlä 
häp atsinhayna, häpkhilek y'ilejen lenowayhyaj tä nowaye wichi, wet äpte is chik 
isoyej m'ak tä hiw'en. 

47Wet is chik wichitso ithatejlhi tuntey häpkhilek y'inhen, wet itshänejwethä 
lefwajnhates, wet ilänhen leles, wet iwunhomche lewukwey. 

48Olham on'äyhiyejola n'ochumyaj tä ni'isa tä ihi honhatna, häpkhilek nilhokej 
häp atsinhay iyhäj hiw'en tä ow'enho'pe lewit'äyhyaj häp iyhäj tä ni'isa lakeyis tä 
iwoye, wet häpkhilek lhamel nitena iyhäj lech'isukyajay tä iwoye. 

49Häp atsinhay täkwfwasna lhamel ikathiyeja'pe otasnhayaj häp lhamel 
lechumyajay tä matche tä ni'isa tä iwoye, lhäy'e tä iwo ch'isukyajayej n'ocheyälis 
tä lhamel n'okwiyej. Wet häp tä nech'e amel lehanhiyeja tä ohäpe Awuk Dios. 

Ezeq 24 

Lhawuk lhämet tä itech'aynej towej 

1Häp nekchäm tä nueve tä olhamel oihi Babilonia tä häpe honhat tä ka'ow'eta, 
wet ifwala tä diez tä ihi häp iwel'a tä äp diez, wet häp tä Lhawuk tahuy n'oyej wet 
yok: 

2–Hin'o, is chik lelesayen häp fecha tä ihi ifwalana, tsi häp tä Babilonia laka rey 
inuye ifwalana häp Jerusalén. 

3Wet is chik lefwenho wichi tä tatay n'ohlä häp olhämetna tä otech'aynej towej, 
ok, “Tihi itäj häp towej wet tsäyho inät. 

4Wet thatche tshäwet t'isanis, häp lheche lhipey tä isis lhäy'e häp lewho t'isan, 
wet lhäy'e lhiley tä matche tä is. 

5Wet äp chuma häp tson'ataj tä isilataj, häp tä lep'ajtej, wet chuma alhetes wet 
ísej iyhäj alhet huy häpkhilek matche tä naway, pajla'tha wachuhiche lhiley. 

6“Tsi häp tä Lhawuk Dios yok, ¡Awit'äy ihi tä ahäpe hupuy tä wichi tä ilänhen 
iyhäj tapoyej! Atet iwoye towej tä lech'ohle ihi, häp lech'ohle tä niwohiyat täjche 
ihanej iwoyneja chik ilej. Tonchephä itshäwet lhipey tä iche, wet yej lhokonphä, 
tonphäpej lhiphaj, pajla'tha itolajo towej wet nofw lheley tä iche. 

7Häp hupuy matche tä wuj häp w'oyis tä nitsäy tä ihi, mat tek nitsäyho honhat tä 
holo wet häpkhilek holo nip'oya'pe häp w'oyis, mat nitsäype honhat tä t'un tä te 
iwoye häp tuntey, häpkhilek n'äl häp w'oyis tä nitsäype. 

8Wet häp tä tetso, olham otsäyhla'pe w'oyistso häp tunte tä honhat newa'pe, 
häpkhilek n'äl tsi honhat ihit'a'pe. Tsi t'uhawetej chik wuj tä owäkw ihi wet owo 
hayahlä wichitso m'ak tä matche tä ni'isa tä iwoye. 

9“Häp tä tamenej tä Lhawuk Dios yok, ¡Awit'äy i'amej tä ahäpe hupuy tä wichi tä 
ilänhen iyhäj tapoyej! Wet te olham nech'e oskonla olhetes, 

10wet am, is chik lhäm wuj alhetes tä lechäj alhoho, wet lhänhi itäj wet äm y'o häp 
itshäwet t'isanis, pajla'tha y'im häp t'i tä tälhomche wet y'aje t'at lhiley tä 
y'ohomche. 

11Wet is chik leti'pe towej tä laj lheleya häp itäj, pajla'tha ichät tä chayo, wet 
häpkhilek y'o häp lech'ohle tä t'unhi tä iyej wet nofw, nemhit lech'ohle ihi häp 
towej. 

12Wet towej tä y'oho, nits'ilakhiyat itäj chik ihanej iwoyneja chik ilanhi lech'ohle. 

13“Jerusalén, ot'unajläk oailejlhi tä hach'ohle iyeji häp akey tä ni'isa tä lewoye. 
Mat tek lehuminche chik oailejlhi. Wet häp tä tetso, nofwit'ala hach'ohle tä i'amej 
pajla'tha lekatej t'at owäkw tä wuj. 

14Olham tä ohäpe Awuk Dios olhämet täja. Häp tä mälhhiyejatso m'ak tä 
owohiyela, omatthichela olhämet tä owoye. Ihichet'a op'altsenyaj chik otihla 
amej wet olehichet'ala häp m'ak tä ot'uhläk owohiyela. Oaitasnhila'pe akey tä 
ni'isa tä lewoye, owohla haya amej, mälhyej hach'isukyajpej tä lewoye.” 

Ezequiel lech'efwa ileyej honhat 

15Lhawuk tahuy n'oyej wet yok: 

16–Hin'o, matche tä oselkatla amej chik oso amej häp hach'efwa tä ahumnek. Mat 
isit'ak let'äyen, yej lhen alhakliya wet yej tafwlhi. 

17Wet is chik tet laj ateläythayaja, yej ten häp wichi tä elh ileyej honhat wet yej 
alhen tesayache. Yej mälhtej akawon'a wet yej mälhtej anisähes, wet yej wo 
atetnekayej alhakli. Yej p'o'pe hak'aj tä apäsey ihi. Chik letufw äk, isit'ak häpe 
wichi tä tesalis lhäk. 

18Tä nech'e fwala oyämhoplhi häp wichi, wet tä honaj och'efwa ileyej honhat. 
Wet tä äp nech'e fwala owoye t'at häp m'ak tä mälhyej tä Lhawuk t'uhläk owoye. 

19Wet häp tä nech'e wichi tahuy n'oyej wet yok: –Lhek íthat n'ohohen atsi m'ak tä 
yäme häp m'ak tä lewoye. 

20Wet onchulho lhamel wet oyok: –Lhawuk tahuy n'oyej wet yok, 

21“Is chik lefwenho Israel lhayis wet lhok, Amel matche tä lehumin Lhawuk 
Lewukwe tä T'amajchet. Leyahin t'at wet häp tä alechäjejlhi, tsi lefwetaj häp tä 

akhajyhayaj tälhe. Mat Lhawuk nemhit yenla t'amajcheta Lewukwetso, wet amel 
ales tä lewomayhi Jerusalén, häp tä õ'länhiyejena n'ofwajnhates. 

22Wet amel tä lewohiyela m'ak tä owoyena. Nemhit lep'ohla'pe hak'aj tä apäsey 
ihi chik lhenla atetnekayej alhakli tä i'amejen. Wet nemhit letufwla häp n'olhäk tä 
wichi tä tesalis lhäk. 

23Wet nemhit lemälhthiyeja akawon'a wok lemälhtej anisähes. Wet lajit 
ateläythayajayej wet nemhit letafwilhila. Wet lenofwiyeja'pe hach'isukyajay tä 
lewoyaye, wet wujla ateläythayaj tä ihla amejen. 

24Wet olham Ezequiel häp tä n'otetnekej amejen, häp m'ak tä in'oyej häp tä 
tehlattso m'ak tä ihla amejen. M'ak tä owoye häp tä tehlattso m'ak tä amel 
lewohiyela. Wet chik nichäte lewhäy tä ihla amejen häp m'ayhayna, wet häp tä 
nech'e amel lehanhiyeja tä Lhawuk häpe t'at lhaka Dios.” 

25Wet Lhawuk äp tahuy n'oyej wet yok: –Israel lhayis lakhajyhayaj häpe t'at 
Owukwe, wet lesilatyaj tä ihi häp tä ikäjyenwethä häp lhamel, wet lhamel iyahin 
t'at wet matche tä ihumin. Mat olham osohiyeja lhamel häp lakhajyhayajtso, wet 
äpte osohiyeja leles häp lhamel. 

26Wet ifwalatso elh chik tafwayej letayhfwas ihohla ame, häp tä iwohla siläta ame 
häp m'ak wit'äy tä iche. 

27Chik nichäthiyela ifwalatso, wet nemhit a'opahila, nech'e letahuyhila, wet häp 
tä lhämhihoplhila häp elhtso tä tafwayej letayhfwas tä lhayämet. Wet ahäpkhila 
otetnek amej wichi, wet nech'e lhamel nitäfwenhiyeja tä olham tä ohäpe Lewuk 
Dios. 

Ezeq 25 

Amón lhayis lewit'äyhyaj tä profeta iwo silätaye 

1Lhawuk tahuy n'oyej wet yok: 

2–Hin'o, lhek tilhake häp Amón lhayis kahonhat, yahne wet en ämeta olhämet tä 
ottayhlä lhamel. 

3Wet is chik lhok, “Ch'ahuyay n'oye tä oyen lhämeta häp Owuk Dios lhämet tä 
yok, Amel tä Amón lhayis let'änhen wet a'käswethä tä lew'en Owukwe tä õyen 
häpeya m'ak tä kan'ot'amajcheta, wet Israel lhayis kahonhat wasi, wet Judá 
lhayis õ'chäje honhat elh, õyen kwenkaya. 

4Häp tä tamenej tä olham oyachajila amehen häp wichi tä tälhe tä ifwala tälhche, 
häpkhilek iso amejen amel aka honhat wet lhamel yenla lakasthawtesa aka 
honhatestso chik lhamel ilunhen. Wet häp tä iwohla lewukweyahiche, wet tufwila 
amel akäs lhay, wet iyähiyeja aläy kat'os. 

5Wet honhat lhip tä lhey Hup Lhokwetaj, häp tä nitäkw hupuy tä ihi, oyenla 
häpeya camellos t'ekhawet. Wet nilhokej honhat tä Amón häp tä tson'atas tä 

oyenla lew'eta chik õt'ekyenwethä. Wet häp tä nech'e amel lehanhiyeja tä olham 
tä ohäpe Dios. 

6“Olham tä ohäpe Dios tä matche oyok, Amel tä ahäpehen häp Amón lhayis 
let'ajomche akwech'ol wet letiyäjejchephä akäjyaj, häp tä matche tä 
len'äyihomche häp Israel lhayis. 

7Häp tä tamenej tä olham oneyhthiphäla otkwey wet otasnhila amel, wet 
oyachajila amehen häp wichil häpkhilek isohla amejen nilhokej akäywet tä 
lew'en. Osohla amejen tä lhewej iyhäj wichi wet oaitäyhthihena. Matche tä 
oayämla nofw tä oaiwasthihichela. Wet häp tä nech'e lehanhiyeja tä olham tä 
ohäpe Dios. 

Moab lheley lewit'äyhyaj tä profeta iwo silätaye 

8“Olham tä ohäpe Dios tä matche oyok, Moab lheley lhäy'e Seír lheley, lhamel 
fwetaj Judá lhayis hätet iwoye häp iyhäj wichi tä i'pe honhat. 

9Häp tä tamenej tä olham ofwoynhihola häp Moab lhip, tälhiyela hupuy tä ihi tä 
owohla lewuhuya, pajla'tha taj hupuy tä ihiche lepesey häp honhatna, häp hupuy 
tä Moab len'ohyaj iyeji, häp Bet-jesimot, lhäy'e Ba'al-meón, wet Hupuy 
Täkwfwas. 

10Olham ow'enhihola honhat tä Moab häp wichi tä tälhe tä ifwala tälhche, 
häpkhilek lhamel lhayen lewuhuya. Hätehlat iwoye honhat tä Amón lewit'äyhyaj, 
häpkhilek wichi nem yen tichunhayaja. 

11Olham ottayhlä häp Moab, ochenhiyela lewit'äyhyaj lhamel, häpkhilek ihanej tä 
olham tä ohäpe Dios. 

Edom lheley lewit'äyhyaj tä profeta iwo silätaye 

12“Olham tä ohäpe Dios tä matche oyok, Tä Edom lheley iwo kotsayej tä Judá 
lewit'äyhyaj ihi, wet matche tä oyen tesayej lhamel. 

13Wet häp tä olham oyok, Oneyhthiphäla otkwey wet otasnhila häp lhamel tä ihi 
Edom. Oyämlat nofwej hin'ol lhäy'e häp leläy, wet owasthihila laka honhat, 
tälhiyela Temán pajla'tha nichäte Dedán. Õ'länhihena wichi tä ihi n'oka'tshayaj. 

14Oyachajiyela Israel tä oka wichi chik iwo hayahlä m'ak tä Edom lheley iwoye. 
M'ak tä lhamel iwohiyejela häpkhila t'at olham owäkw, häpkhila t'at oka'tshayaj 
tä otiyej häp lhamel. Wet häp tä nech'e ihanhiyeja tä olham owo hayahlä m'ak tä 
lhamel iwoye. Olham tä ohäpe Dios olhämet täja. 

Filisteo lhayis lewit'äyhyaj tä profeta iwo silätaye 

15“Olham tä ohäpe Dios tä matche oyok, Häp Filisteo lhayis iwo kotsayej 
letayhfwas tä pajchey Judá lhayis tä lewit'äyhyaj ihi, wet t'uhläk yäm nofwej tä 
ilänhen. 

16Wet häp tä tamenej tä olham oyok, Oneyhthiphäla otkwey wet otasnhila häp 
Filisteo lhayis. Wet otifwiyeja häp Keret lhayis, wet oyämla nofwej häp iyhäjfwas 
tä kamaj imälhehi tä i'pe lewomekitaj lhip. 

17Wet owohla hayahlä m'ak tä lhamel iwoye wet otasnhiyeja owäkw, wet nech'e 
häpkhilek lhamel ihanej tä ohäpe Dios.” 

Ezeq 26 

Tiro lheley lewit'äyhyaj tä profeta iwo silätaye 

1Häp nekchäm tä once tä olhamel oihi Babilonia tä häpe honhat tä ka'ow'eta, wet 
ifwala tä ichunpe iwel'a, häp tä Lhawuk tahuy n'oyej wet yok: 

2–Hin'o, wichi tä ihi Tiro lhamel yen lhämeta Jerusalén tä iläkwlhi wet yok, “¡Ay, 
wasi häp honhat tä wichi ifwutepej tä ifwellhi m'ayhay wet äp ichäjen! Nech'e 
olhamel tä ocheyäj lew'etho. N'okäywet tä wuj tapohiyejena ow'etes wet lham 
nech'e häpkhila häp honhat tä wasi.” 

3“Häp tä tamenej tä olham tä ohäpe Dios tä matche oyok, Tiro, olham oayen 
otayhfwaya. Ot'änhiyela wichi tä tälhomche honhates häpkhilek lhamel tatay 
ahilä, tehlat iwoye inät tä ihi lewomekitaj tä iwo lhetheya. 

4Wet lhamel iwasthihichela alafwey tä tuntey, wet ithathichela kanhi hupuy tä 
iche'pe alafwektso tä sip'älis lew'etes, pajla'tha y'ajet lemok tä osekla t'at, tehlat 
iwoye honhat tä tunte, niwohiyat honhat mok chik i'pe. 

5“Tiro häpkhila lewomekitaj chowej, wet tehlat iwoye honhat tä õyen lew'eta 
hotanhas tä õhch'enhen häpkhilek tamchäy. Olham tä ohäpe Dios tä matche 
olhämet t'at täja. Wichi tä tälhomche honhates isohla Tiro, lhamel lhayenla 
lewuhuya, 

6wet iwasthihichela hupuy tä niwusa tä atott'ahomche, wet ilänhihena wichi tä 
ihiche. Wet häp tä nech'e Tiro lheley ihanhiyeja tä ohäpe Dios. 

7“Olham tä ohäpe Dios tä matche oyok, Olham ot'änhiyela häp Babilonia laka rey 
Nabucodonosor tä tälhe honhat tä tafwojyhiye häpkhilek inuye Tiro. Häpe rey tä 
inu'pe niyatey iyhäj wet matche tä takhajay. Wet wujla häp wichi tä nifwotas tä 
nekche, lhäy'e yel'atas, lhäy'e kaletas tä laka'tshayajchal, lhäy'e sip'älis tä iche'pe 
yel'atas. 

8Wet iwasthihichela hupuy tä niwusa tä atott'ahomche wet ilänhihena wichi tä 
ihiche. Wet ipotla'pe honhat lhipey tä iwhäye alafwek tä tuntey, wet yämla 
atojphä yämthilek takasitpe, wet yenhilhila n'ot'äsawtes häpkhilek isakan 
lech'oye. Wet ichenla ame häp sip'älis tä hip'oyej letapehen laka'tshayajchal. 

9Wet inuhla ame, häpkhilek iwastejiche alafwey tä tuntey häp laka'tshayajchal, 
wet hupuy tä iche'pe alafwektso tä sip'älis lew'etes lhamel iwasthihiyejichela 
hosanis. 

10Häp yel'atas tä wuj, laka honhat hip'ohla atape, wet häp lepak tä äytaji, lhäy'e 
häp kaletas käläy lepak, tehlat iwoye pelhay tä t'ajan, wet isichäthila t'at häp 
alafwek tä tuntey. Wet chik lhamel tälhichehena alafwek lepel, tehlat häp 
n'olafwek tä wasi tä nifwotas nech'e wes lech'oye. 

11Wet yel'atas lefwus t'ähes iwasthihichela häp hupuy kawayhil tä t'äsiche, wet 
hin'ol tä iche'pe lhamel ilänhiyejena lefwajnhates häp wichi tä i'amhi wet 
ithathichelat kanhi häp ch'utey tä wuschey. 

12Wet ayenla p'elitsaja, nemhit akäywet ihihila, wet isohla amej nilhokej m'ak tä 
i'amej. Iwasthihichela alafwey tä tuntey, wet ithathichela kanhi awukwey tä isis. 
Wet iskonla inäte häp tuntey tä õyenejlhi awukweytso, lhäy'e hal'äy tä i'pe 
lhetekch'ol, lhäy'e häp hup lhipey tä ikatsi. 

13Häp tä mälhyejtso tä owo pesa tä wichi tä i'amhi itenhen letenkay, wet nemhit 
yachajohla chik õ'läthiyela häp amel aka arpas chik let'ajiche. 

14Nech'e atehlat iwoye häp honhat tä tunte tä niwohiyat honhat mok lhiphaj chik 
i'pe, wet atehlat iwoye honhat tä õyen lew'eta hotanhas tä õhch'enhen häpkhilek 
tamchäy. Wet ihichet'ala ifwala chik häpe chik yachajo chik õ'ayenhilhila. Olham 
tä ohäpe Dios olham tä olhämet täja tä okalelhät amejen. 

15“Olham tä ohäpe Dios tä matche ofwenho olhämet häp Tiro, oyok, Wichi tä 
lew'etes iwhäye lewomekitaj, lhamel tachetteyhiyejchehena lenowayhyajay chik 
iläte m'ak tä te iwoye häp pelhay tä t'ajan chik am awit'äyhyaj ihi, lhäy'e chik 
iläthiyela häp wichi tä õ'länhen lhafwyhayajay tä iwohiyela tä lhamel y'ilejen 
lelätshay. 

16Wet nilhokhiyeja häp reyes tä iche'pe lewomekitaj lhipey tä inuhikwelahchä tä 
iche'pe leniyatyajw'etes, wet lhamel ilanhichela lew'uyis tä leniyatyaj khäy lhäy'e 
lew'uyis iyhäj tä isis tä lechal ihi. Wet tä matche tä lhamel lenowayhyaj ihihichela, 
wet lhamel tatayhihichephäla häp honhat wet tachetteyhiyejchehena 
lenowayhyaj, wet matche tä lechowej ilehthila lhamejen. 

17Wet lhamel itenla häp wichi tä elh ileyej honhat letenek tä yok, “¡Chipte tä 
õ'aiwasthi wet õ'aitäyhat, wet ahäpepmhaji hupuy tä letoyaj ihi tä iche'pe 
lewomekitaj lhipey! Wet wichi tä ayenmhaj lew'eta matche tä takhajayhen mhaji, 
wet nilhokej mhaji häp wichi tä i'pe honhat tä lhamel nowaymhaj ame. 

18Häp tä tamenej tä nilhokej honhates tä iwhäye lewomekitaj tä lhamel 
tachetteyejchehen lenowayhyaj tä hiw'en tä awasi wet attäy. Wet lhiletas tä ihi 
lewomekitaj lhamel matche tä inuhat lhamhohen. 

19“Olham tä ohäpe Dios tä matche oyok, Matche tä oaiwasthihila, 
oaitech'aynhiyeja t'at häp hupuy iyhäj tä nemhit wichi ihiche ifwalasna, wet inät 
tä pitoj tä ihi lewomekitaj hip'ohla atape. 

20Wet oaiwasthilahchä pajla'tha lechäte t'at häp lhip tä wichi tä pajche y'inhen 
lep'itseyhay ihi. Tsi othatla amche chowej tä pitoj, häp honhat tä tälhettsiy tä 

wasihte, häpkhilek letan'isej häp wichi tä pajche y'inhen. Wet nemhit õ'aihanej 
õ'woyneja chik yachajo chik õ'ayen wichi tä iläyhen lew'eta. 

21Wichi nowayhiyela awit'äyhyaj tä nemhit lheche, tsi mathichela t'at tä attäy. 
Chik onte õt'u amche, nemhit õnlhokla ame. Olham tä ohäpe Dios tä matche 
olhämet täja.” 

Ezeq 27 

N'otenek tä õyen tichunhayaja Tiro lewit'äyhyaj 

1Lhawuk tahuy n'oyej wet yok: 

2–Hin'o, is chik leten häp wichi tä elh ileyej honhat letenek. 

3Tsi is chik let'äyen häp Tiro, hupuy tä ihi n'äyhätetsel tä i'pe lewomekitaj, wet 
wujpey honhates iyhäj tä iche'pe lewomekitaj lhipey tä lhamel ichäjen häp 
lakäywet tä ifwelwethä. Is chik lefwenho olhämet Tiro tä lhok, “Dios tä matche 
yok, “Tiro, am lefwetaj matche tä asilatyaj ihi. 

4Häp honhatil tä lefwetaj aniyatej pajtha nichäte t'at lewomekitaj chowej. Hin'ol 
tä ayenlhihte aitech'aynej barco tä lhäy'e lhip tä isilataj. 

5Lhamel yenlhi amej häp hal'äy tä lhey ciprés tä tälhe chenaj tä lhey Senir, wet 
aka banderaw'ut häp tä yenejlhi pänhichetek tä tälhe Líbano. 

6Wet häp lechal tä õ'sekejlä inät tä õyenejlhi häp hal'ätaj tä tälhe honhat tä Basán. 
Wet lhamel hip'o'pe ip tä tumchä häp hal'äy tä ciprés tä tälhe honhat tä Chipre, 
häp hal'äy tä lhamel y'ilenchehen häp elefante tsotey. 

7Wet wesaj tä n'oyik tä Egipto lheley lhenhay tä iwo lechala, tä hin'oltso yäytejen 
häp lechinhas tä tälh atape, häpkhilek aihuttshi chik leyalh tajo. Wet häp tä äpte 
lhamel yen tetneka amej häp n'oyhiytso, häpkhilek wichi tä atosehen hiw'en ame. 
Wet elh wesaj tä ifwak'an lhäy'e tä ichät, häp tä yen awukweya, wet wesajtso 
itälhte honhat tä lhey Elisa lhipey. 

8Wet Sidón lheley lhäy'e häp Arvad lheley, lhamel yik achafwi tä iseklä inät, wet 
hin'ol tä akawos tä barco lewos tä wuj tä ihanej lechumet, häp tä yik amche. 

9Wet häp hin'ol tä thänhäy tä Gebal lheley wuj tä ihanej tä ayenlhi chik atwit'äy. 
Wet barco lewos tä tälhe honhat chik häpe iho ame tä ichäj m'ak tä lefwelwethä. 

10Wet häp wichi tä lew'et Persia, lhäy'e Lidia, wet lhäy'e häp Libia, häpe aka 
sip'älis tä takhajayhen tä iwo ka'tshayaja atape. Wet ifwuhatwethä amhi 
laka'tshayajchal tä hip'oyej letapehen, lhäy'e häp lakawon'alis tä laka'tshayajchal, 
wet matche tä lhamel iwo asilatyaja. 

11“Häp hin'ol tä lew'et Arvad, lhäy'e häp am aka sip'älis, lhamel t'uye alafwek tä 
tuntey. Wet Gamad lheley häp tä t'uye hupuy tä iche'pe alafwek tä sip'älis 
lew'etes. Wet matche tä yen asilatyaja laka'tshayajchal tä ifwuhatchehchä tä 
itiche alafwektso. 

12“Wet tä wuj akäywet, wet häp tä Tarsis lheley ihopej ame wet hiw'en amho 
lechinhas tä wuj tä laha ihi tä ithatlä m'ak tä i'amej. 

13“Wet äpte Grecia, lhäy'e häp Tubal, lhäy'e Mesec, lhamel ifwelpej amho hin'ol 
lhäy'e häp bronce, t'uhläk ichäjej akäywet tä am lefwellhi. 

14“Wet wichi tä lew'et Bet-togarma lhamel ithatlä yel'atas tä n'ochumyenhay, 
lhäy'e yel'atas tä n'owutey, lhäy'e mola lhayis, häp am akäywet tä lefwelwethä. 

15“Wet wichi tä lew'et Rodas häp tä lhamel tach'ote akäywet tä lefwelwethä. Wet 
wichi tä ihiche honhates tä iche'pe lewomekitaj lhipey, tä nilhokej tä lhamel 
ichäjen akäywet tä lefwelwethä, wet lhamel ithatlä häp elefante tsotey lhäy'e 
hal'ä tä lhey ébano. 

16“Wet häp Edom lheley wuj tä ichäj akäywet tä lefwelwethä. Ithatlä häp tuntey 
tä w'atshan tä matche tä isis, wet lhäy'e wesaj tä õ'pakej lecha tä yok fwam, 
lhäy'e n'oyhiy tä õ'wo lechala, wet lhäy'e häp wesaj tä isilataj tä õyenejlhi lino tä 
äpte õ'lesaynhiche, lhäy'e häp tuntey tä ichäthen tä isis, wet lhäy'e tuntey tä 
isathiche tä ichät. 

17“Wet äpte Judá lhäy'e häp Israel lhayis, lhamel ichäjej akäywet häp trigo tä 
tälhe Minit, lhäy'e pasteles, wet akäyek, aceite, lhäy'e häp m'ayhay tä lenij 
akäjche. 

18“Wet tä matche tä wuj häp m'ak tä lew'en, wet Damasco lheley ichäj akäywet tä 
lefwelwethä. Ithatlä hat'es tä tälhe Helbón, lhäy'e häp tson'ataj w'ole tä tälhe 
honhat tä lhey Sahar. 

19“Lhamel itälhte Uzal häp hat'es, lhäy'e lechinaj tä pajche lhamel yenchelhi, 
lhäy'e canela, lhäy'e häp pinu, häpkhit'a akäyek, tä lenij akäjche, wet lhamel 
ichäjej akäywet tä lefwelwethä. 

20“Wet häp Dedán lheley häp tä ichäjej yel'ataj howtes häp akäywet tä 
lefwelwethä. 

21Wet Árabe lhayis lhäy'e nilhokej niyatey tä tälhe honhat tä lhey Kedar, häp tä 
lhamel ichäj akäywet tä lefwelwethä. Lhamel ithatlä häp tson'atas les tä 
pumfwetas, lhäy'e tson'atas tä hin'ol, wet lhäy'e häp kayla lhayis. 

22“Wet häp wichi iyhäj tä lew'et Sabá, lhäy'e häp lhip tä lhey Tachettiche, tä 
lhamel äpte yen lechumeta tä ifwelwethä lakhäy. Lhamel ithatlä akäywet tä 
lefwelwethä häp m'ayhay tä lenij akäjche tä matche tä isis, lhäy'e tuntey tä laha 
ihi, wet lhäy'e häp oro. 

23“Wet wichi tä lew'etes Harán lhäy'e Kané lhäy'e Edén, häp tä lechäjej akäywet 
häp m'ak tä lhamel ifwelwethä, lhäy'e m'ak tä Sabá lheley ifwel amho, lhäy'e 
Asirio lhayis, wet lhäy'e häp wichi iyhäj tä lew'et Kilmad. 

24Wet am lechäj lew'uyis tä matche tä isis, lhäy'e wesas tä ifwak'anhen, lhäy'e 
n'oyhiy tä õ'wo lechala, wet lhäy'e n'oyhiy tä n'ot'äsawtes tä lechal w'enhahiche, 
lhäy'e häp niyhäy tä isis tä õ'fwinchehen. 

25“Häp barcos tä wustas häp tä ichäj ame nilhokej m'ayhay tä oyämetso. 
“Atemhaj iwoye barco tä nekche lewomekitaj, achoyhat, wuj m'ak tä letalhunej. 

26Häp hin'ol tä yik achafwi tä iseklä inät, lhamel ihän ame lechowej häp 
lewomekitaj tä pitoj, wet leyalh tä äytaji tä tälhe tä ifwala tälhche, häp tä 
aiwasthi. 

27Chik nichäthiyela lewhäy chik õ'ay'uythilahchä, häp akäywet tä wuj tä lew'en, 
lhäy'e laha tä wuj tä lekalhihlä häp m'ak tä lefwelwethä, wesila lech'oye häp 
lewomekitaj tä pitoj, lhäy'e hin'ol tä barco lewos tä yik amche, lhäy'e häp iyhäj tä 
lechumet tä ayenlhi chik atwit'äy, lhäy'e aka wichi iyhäj tä lechumet tä 
ifwelwethä häp akäywet tä lefwelwethä, lhäy'e aka sip'älis tä n'oka'tshayajchal, 
wet lhäy'e häp nilhokej wichi tä i'amhi. 

28Wet lewomekitaj tä iwo lhetheya nowayhiyela barco lewos chik 
t'änhiyejawethä lhafwyhayajay. 

29Wet iyhäj tä yikchufwi barcos tä iseklä inät, lhamel inuhikwelahchä. Wet 
nilhokhiyeja häp hin'ol tä barco lewos tä yik amche, lhamel wesila ufwey. 

30Lhamel t'änlawethä tä ay'äyen, wet matche tä äytajichela lhafwyhayajay. Wet 
itsäyhichela'pe lhethey häp honhat, wet nich'olehihilawethä häp mok'otaj. 

31Wet am tä letamenhiyeja chik lhamel yähäs lew'oley, wet taw'uyhihichela 
wesas tä yelaj tsi lhamel tesa amche, wet tafwichelahchä tsi matche tä äytajichela 
letichunhayajay tä ihiyejena. 

32Lhamel itenla häp wichi tä elh ileyej honhat letenek, tsi matche tä lhamel 
nitichunhila amche. Wet yohlak, Matche tä newache honhat chik õ'tech'aynej 
Tiro tä ihipmhaji häp lewomekitaj lhip. 

33Häp ifwalastso tä lechenepej m'ak tä lew'en wichi tä ihiche honhatil iyhäj, wet 
häp tä tamenej tä wujpey wichi tä lakäywet ihiche. Tsi tä wuj m'ak tä lew'en tä 
matche tä laha ihi, wet häp tä tamenej tä reyes tä i'pe honhat hiw'en häp 
lakäywet tä wuj. 

34Wet ifwalana tha lech'a wet awasi, nech'e lhe lech'oye lewomekitaj tä pitoj. Wet 
nilhokej häp m'ak tä alewuk tä letilhäj, lhäy'e häp barco lewos tä yik amche, 
lhamel tan'is at amej tä let'uyhchä tä lhehi lewomekitaj. 

35Wet nilhokej wichi tä ihiche honhates tä ichehen lewomekitaj lhipey, lhamel 
wuj tä inuhat lhamhohen tä hiw'en awit'äyhyaj tä i'amej. Wet nilhokej lhamel 
laka reyes tä lenowayhyaj ichetpe tate'pelis. 

36Wet wichi tä tälhe iyhäj honhates tä lhamel yen chumeta häp lakäywet tä 
ifwelwethä, lhamel inuhat lhamhohen tä hiw'en awit'äyhyajna. Lhamel matche tä 

nowaye m'ak tä ni'isa tä i'amej, tsi nemhit yachajohla chik lhehichela, matche t'at 
tä attäy.” 

Ezeq 28 

Tiro laka rey lewit'äyhyaj tä profeta iwo silätaye 

1Lhawuk tahuy n'oyej wet yok: 

2–Hin'o, is chik lefwenho olhämet häp Tiro laka rey tä lhok, “Häp täja häp Dios 
lhämet tä t'uhläk ofwel amho, wet yok, “Am tä ahäpe Tiro laka rey matche tä 
alechäjlhi. Lefwetaj ahäpe dios wet lefwetaj letatayhiphä t'at häp dios lhayis 
leniyatyajw'et tä i'pe lewomekitaj lhipey. Mat olham oyok, Ahäpehit'a dios, ahäpe 
t'at hin'o, wet lefwetaj lehan honhatej chik atet iwoye dios lhayis. 

3¿Hä wet lefwetaj lehan honhatej tha lenutpe häp Danel? ¿Hä wet nilhokej häp 
m'ak tä õ'iskathiche tä niwohit elh chik kahanayej? 

4Häp ahanyaj tä i'amej häp tä tamenej tä lew'en m'ak tä akäywet, wet tä matche 
tä lehanej tä lechumyenlhi m'ak tä lew'en, wet matche tä tapokwe lehis häp oro 
lhäy'e plata. 

5Wet tä wuj tä lehanej tä lefwelwethä akäywet wet wuj m'ak tä lekalhihlä, 
t'aylhatshi t'at häp m'ak tä lew'en, wet nech'e häp tä tamenej tä let'ekha ame wet 
alechäjlhi. 

6“Wet häp tä olham tä ohäpe Dios tä matche ofwel amho olhämet tä oyok, Tä 
aletech'aynej dios, lefwetaj atet iwoye häp dios tä ihan honhatej, 

7wet olham ochenhiyela wichi tä lew'etes honhates iyhäj tä w'enha lhamejen, häp 
wichi tä hich'atej tä fwitses, wet itonhihichela lefwajnhates tä ihi lehis, wet 
lhamel tatayhla ahilä, wet ain'äfwlhatla tä lefwetaj matche tä ahanyaj ihi, wet 
matche tä ikänchihla asilatyaj tä i'amej. 

8Wet aithathichela häp chowej tä pitoj wet let'inla, atehlat iwoye wichi tä y'inhen 
tä ilech'oye häp lewomekitaj tä pitoj. 

9Chik lhewej t'at häp iyhäj tä ailän, ¿hä kamaj lefwetajla ahäpe dios? Chik lhehi 
t'at n'olänyajwos takweyey, ahäpkhila hin'o tä w'et m'akfwaj t'at. 

10Wichi tä tälhe honhates iyhäj ailänhihena, atehlat iwoye wichi tä nena laka 
diosan'o. Olham tä ohäpe Dios tä matche olhämet t'at täja.” 

N'otenek tä õyen tichunhayaja Tiro laka rey lewit'äyhyaj 

11Lhawuk äp tahuy n'oyej wet yok: 

12–Hin'o, is chik leten häp wichi tä elh ileyej honhat letenek. Is chik let'äyen häp 
Tiro laka rey wet lhok, “Dios yok, Matche tä ais mhaji, lhäy'e tä tapo amej 
ahanyaj, wet wuj tä aisilataj. 

13Lhehihte häp Edén tä oka yachuyajw'et, tä nilhokej häp tuntey tä isis tä laha ihi 
tä w'enhache lhamej tä häp tä hiw'en amho asilatyaj: rubí, lhäy'e tunte tä ika'tu tä 
lhey crisólito, lhäy'e tunte tä w'atshan tä lhey jaspe, lhäy'e elh tunte tä ika'tu tä 
lhey topacio, lhäy'e elh tä cornalina, tet iwoye anek lhawo, lhäy'e elh tä lhey 
ónice, lhäy'e tunte tä ifwak'an tä lhey zafiro, lhäy'e elh tä ichät tä lhey granate, 
wet lhäy'e häp elh tä w'atshan tä lhey esmeralda. Wet amsilis lhäy'e hach'ote 
lheley nilhokej t'at tä häpehen oro, wet tälhe t'at ifwala tä nech'e oayenlhi tä 
oyenchelhi tä owaklhat amho. 

14Oayenehte m'ak tä lhafwis ihi, häp tä one'tek let'uye ow'et, wet lhehte'pe oka 
chenaj tä ot'amajchet, wet let'äschehte t'at häp tuntey tä itäj. 

15Wet tälhe ifwala tä oayenlhihte tä isen häp akeyis tä lewoye, pajtha nichäte 
ifwala tä nech'e äp lewoye m'ak tä ni'isa. 

16Tsi tä wuj akäywet tä lefwelpejwethä wet tä wuj m'ak tä lew'en, häp tä nemhit 
lewo hap'altsenyaja lhäy'e tä nech'e lewo hach'isukyaja. Wet häp tä nech'e 
oaichench'oye oka chenaj tä ot'amajchet, wet oleyej tä oy'uhyen ame ow'et, wet 
nemhit let'äsche tuntey tä itäj. 

17Häp asilatyaj tä wuj tä i'amej, häp tä hiw'en amho tä alechäjlhi, wet tä atoyaj ihi 
asilatyaj, häp tä tamenej tä alech'isukyen. Wet ow'enyente amej reyes tä i'pe 
honhat tä oaithat honhate, wet lhamel hiw'ente awit'äy tä i'amej. 

18Wet tä wuj hach'isukyajay tä lewoye, lhäy'e tä wuj tä alekänchiyej akäywet tä 
lefwelpejwethä, wet nichäte t'at tä nemhit lhen amajcheta han'okhayajw'etes. 
Häp tä tamenej tä oyenlhi itäj tä tälho t'at achowej wet aihämit, wet häp tä wichi 
aiw'en tä ts'ilak at amok tä ikatsi. 

19Wet nilhokej wichil tä nitäfwel amej tä lhamel inuhat lhamhohen tä hiw'en 
awit'äyhyaj. Lhamel matche tä nowaye m'ak tä ni'isa tä i'amej, tsi nemhit 
yachajohla chik lhehichela, matche t'at tä attäy.” 

Sidón lewit'äyhyaj tä profeta iwo silätaye 

20Lhawuk äp tahuy n'oyej wet yok: 

21–Hin'o, lhek tilhake häp Sidón, en ämeta olhämet tä otiyej. 

22Is chik lhok, “Dios lhämet yok, “Sidón, olham ohäpe Dios tä matche, wet nech'e 
oayen otayhfwaya. Wet am tä letamenhiyeja chik wichi iwujyenn'o chik hiw'en 
m'ak tä owoyej ame. Chik okalelhthila amej owäkw wet on'älthila tä ohäpe Elh tä 
N'ot'amajchet, wet nech'e lhamel ihanhiyeja tä olham tä ohäpe Dios tä matche. 

23Wet aka wichi ochenhiyela äytes, wet lew'oyis ihichehena hup kawayhil. Wet 
atayhfwas tälhiyela lhip chik häpe tä inuhiyela wet ilänhihena. Wet häp tä nech'e 
lhamel ihanhiyeja tä olham tä ohäpe Dios tä matche. 

Dios itasnhila häp Israel letayhfwas, häpkhilek Israel letamsek ihi 

24“Wet häp Israel lhayis nemhit yachajohla chik iteläytej häp wichi tä ihiche 
honhates tä iwhäye lhamel tä n'äyihomche, tä tet iwoye ch'uthanil tä itselhäs 
lhäy'e tä tet iwoye chitsom lhän'i tä äytes. Wet häp tä nech'e lhamel ihanhiyeja tä 
olham tä ohäpe Dios tä matche. 

25Olham ohutlawek oka wichi Israel tä ifwtsatpehen wichi iyhäj laka honhates, 
wet wichitso lhamel hiw'enla t'at owujyaj tä ohäpe Elh tä N'ot'amajchet, tsi 
nech'e opäynhiyela häp lhamel. Wet Israel lhayis nech'e lhamel ihihila t'at honhat 
tä lhamel lew'et, häp honhat tä olham ow'enhohte okawo Jacob. 

26Wet lhamel letamsekis ihihila, wet yenhichelhilat lewukwey wet itihlahchä häp 
uva lhiley. Wet otihiyejena okalelhthayaj tä owäkw häp wichi tä ihiche honhates 
tä iwhäye lhamel tä n'äyihomche, wet nech'e oka wichi Israel letamsekis ihihila. 
Wet nech'e ihanhiyeja tä olham tä ohäpe Lewuk Dios.” 

Ezeq 29 

Egipto lewit'äyhyaj tä profeta iwo silätaye 

1Häp nekchäm tä diez tä olhamel oihi Babilonia tä häpe honhat tä ka'ow'eta, wet 
iwel'a tä diez, häp ifwala tä doce, häp tä Lhawuk tahuy n'oyej wet yok: 

2–Hin'o, lhek tilhake Egipto kaniyat wet en ämeta olhämet tä otiyej häp lham 
lhäy'e laka honhat. 

3Is chik lhok, “Dios lhämet yok, “Egipto kaniyat, olham ohäpe Dios tä matche. Wet 
nech'e oayen otayhfwaya tä atet iwoye alhutaj tä wujchey tä ihi tewokitaj tä lhey 
Nilo, wet lhok, Nilo olham tä olewuk wet olham tä olhenek. 

4“Am tä ahäpe Egipto kaniyat, olham onuhthihola onichäte häp anhus, wet 
osatthiyeja afwinchos häp w'ahat lhayis tä ihi aka tewok. ¡Wet oaitonhiphäla tä 
lhehi aka tewok, wet w'ahat lhayis tä satej afwinchos yikhilat amche! 

5Wet otfwomla amej, othatla ame honhat tä ts'anis, wet w'ahat lhayis tä ihi aka 
tewok wet äpte op'ajthilat amej. Wet lechäthiyela honhat tä tsajphä, wet niwohit 
täjche tachumla ame chik tajänla ahilä. Wet itshätäy tä fwitses lhäy'e afwenchey 
häp tä atufwila, tsi häp tä ow'en amho lhamel. 

6Wet nilhokej häp wichi tä ihi Egipto tä lhamel nech'e ihanhiyeja tä olham tä 
ohäpe Dios tä matche. Häp Israel t'ukwepej am hach'otyaj, mat tajlhamat tä w'et 
ayen at tsuta. 

7Wet tä lhamel itsok amej takwech'ol, wet lechäpej tha letijomche t'at häp lesij 
lhiley. Wet tä lhamel lhay'it atape, wet lechäpej tha lhamel nichätchet katsi. 

8“Häp tä tamenej tä olham tä ohäpe Dios tä matche oyok, Olham ochenla ame häp 
wichi tä ilänla amejen lefwajnhates, wet ilänhihena hin'ol lhäy'e häp itshätäy tä 
aläy. 

9Wet nech'e ahäpkhila t'at häp honhat tä ts'anis, wet häp tä nech'e wichi 
ihanhiyeja tä olham tä ohäpe Dios tä matche. “Am lhonaj, Häp tewokitaj Nilo 
olham tä olewuk wet olham tä olhenek. 

10Häp tä tamenej tä olham ottay ahilä wet ottayhlä aka tewok. Wet Egipto oyenla 
häpeya honhat tä ts'anis wet nemhit wichi ihi, tälhiyela Migdol tä tumej 
tafwojyhiye pajla'tha nichäte Aswán tä tumej tapinhiye, wet pajla'tha äp nichäte 
Etiopía tä honhat elh tä Egipto lepes. 

11Ihichet'ala hin'o chik häpe chik inuhikwela, nits'ilakhiyat itshätäy chik 
inuhikwela honhattso. Pajla'tha cuarenta nekchämis tä wichi newhiyahila. 

12Egipto, oayenhiyela honhat tä wichi newahi, lenuhlatpe iyhäj honhatil tä ts'anis. 
Pajla'tha cuarenta nekchämis tä aka hupuy tä wasiche, tafwayhlatpe iyhäj 
honhates tä pajche wasiche. Olham ofwtsatkatla'pe honhatil iyhäj häp aka wichi, 
wet lhamel lhahiyeja wichi tä w'enha lhamejen. 

13“Olham tä ohäpe Dios tä matche oyok, Chik tajyäme häp cuarenta nekchämis, 
wet yachajohla chik ohutlawek Egipto lheley tä lhamel ifwtsatpehen wichi iyhäj 
laka honhatil. 

14Onachajichelahchä Egipto lheley tä n'okwenkay, wet nech'e lhamel ihihichela 
häp honhat tä lhamel laka honhat tä häpe Egipto lhip tä tumej tapinhiye. Wet häp 
tä lhamel yenhilhila lhamel leniyatyaj tä nemhit laha ihi. 

15Häpehila n'oniyatyaj tä niw'awulhiyahila iyhäj n'oniyatyajay, wet nemhit 
yachajo chik inuhla'pe lhamel. Häpkhila t'at n'oniyatyaj tä lhämsaj, wet nemhit 
ihichela honhat chik lham ikalhihila, tsi häpe häp n'oniyatyaj tä niwuja. 

16Wet häp tä Israel lhayis nemhit ihanhiyeja iwoyneja chik t'ekhahiyela häp 
Egipto lheley, tsi Israel lhayis yenla tichunhayaja tä isit'ahte m'ak tä iwoye tä 
t'ukwe Egipto lech'otyaj. Wet nech'e lhamel ihanhiyeja tä olham tä ohäpe Dios tä 
matche.” 

Nabucodonosor ikalhihila Egipto 

17Häp nekchäm tä veintisiete tä olhamel oihi Babilonia tä häpe honhat tä 
ka'ow'eta, wet iwel'a tä ichun, wet ifwala tä äp ichunpe iwel'a, häp tä Lhawuk 
tahuy n'oyej wet yok: 

18–Hin'o, häp Nabucodonosor tä Babilonia laka rey lham pajche ichen laka 
nifwotas tä wujpey häpkhilek tatayhlä häp Tiro. Wuj tä äytajche lechumet 
sip'älis, wet tä wujpey nekchämis tä tachumwethä, wet lhethey isathen, 
lakawon'a tä ilanche lew'oley, wet m'ak tä talhunej hits'utajaynhiche lechäyi. Mat 
niwohit m'ak chik lham ikalhihlä häp Tiro tä tatayhlä, lhäy'e häp laka nifwotas 
niwohit m'ak chik lhamel ikalhihlä laka'tshayaj tä iwoye. 

19Häp tä tamenej tä olham tä ohäpe Dios tä matche oyok, Mat Egipto häp tä 
otch'othiyela häp Nabucodonosor häpkhilek ikalhi, wet isohiyeja lakäywet lhäy'e 
nilhokej m'ak tä ihi, häpkhilek yen laka nifwotaj lakahaya. 

20Otch'othiyela Nabucodonosor häpkhilek ikalhi honhat tä Egipto, häp tä oyen 
lahaya lechumet tä iwoye tä tatayhlä Tiro, tsi häp tä olham tä tach'ot n'oye. 
Olham tä ohäpe Dios tä matche olhämet täja. 

21“Wet häp ifwalatso oy'ayhthitshila oka wichi Israel lakhajyhayaj, wet am, 
Ezequiel, häp tä nech'e lesakanhiyeja chik lhämhoplhi häp lhamel. Wet nech'e 
lhamel ihanhiyeja tä olham tä ohäpe Lewuk Dios.” 

Ezeq 30 

Lhawuk itasnhila häp Egipto 

1Lhawuk tahuy n'oyej wet yok: 

2–Hin'o, en ämeta olhämet. Is chik lhok, “Dios lhämet yok, “Olham ohäpe Dios tä 
matche. ¡Afwchehchä amel, tsi nek t'at ifwala tä awit'äy ihi! 

3Atott'a alhoho lewhäy, atott'a alhoho oka ifwala, häp ifwala tä pule näm tä häpe 
ifwala tä otasin wichi tä i'pe honhat. 

4N'oka'tshayaj nämhohla häp Egipto, wet õ'länhihena wichi tä ihi wet 
õtchumhiyela lakäywet, wet õ'wasthihila Egipto pajla'tha y'aje t'at häp lefwetes. 
Wet häp tä nech'e Etiopía lheley tachetteyhiyejchehena lenowayhyaj. 

5Wet õ'länhihena Etiopía laka sip'älis, lhäy'e nifwotas tä tälhe Libia, lhäy'e tä 
tälhe Lidia, lhäy'e nilhok häp Arabia, lhäy'e Kub, lhäy'e tä tälhe iyhäj honhates tä 
lhaip'ajtej lhamel.” 

6“Dios yok, Häp wichi tä tach'ote m'ak tä Egipto lheley iwoye, nofwiyeja t'at chik 
n'oka'tshayaj näme häp lhamel, tälhiyela Migdol tä tumej tafwojyhiye, pajla'tha 
nichäte Aswán tä tumej tapinhiye. Tsi Egipto lakhajyhayaj tä lhaichäjejlhi 
nofwila. Olham tä ohäpe Dios tä matche olhämet täja. 

7“Egipto häpkhila honhat tä wichi newahi, inuhlatpe iyhäj honhatil tä ts'anis, wet 
laka hupuy tä wasiche tafwayhlatpe iyhäj honhates tä pajche wasiche. 

8Wet chik owunhiyeja Egipto, wet nilhokhiyeja häp wichi tä lhaip'ajtej tä 
nofwiyeja, wet häp tä nech'e lhamel ihanhiyeja tä olham tä ohäpe Dios tä matche. 

9“Chik nichäthiyela lewhäy tä otasin Egipto, wet ochenla wichi tä i'pe 
lewomekitaj tä ihiche barcos, häpkhilek istun häp wichi tä ihi Etiopía tä lhamel 
fwetaj ninowaya, wet häp tä lhamel y'inhiyejena lenowayhyaj. Tsi mathichela, 
nek t'at ifwala tä Egipto lewit'äyhyaj.” 

10Dios yok: –Olham okhajyenla Nabucodonosor, häp Babilonia kaniyat, häpkhilek 
ihämit Egipto lakäywet tä wuj tä hiw'en. 

11Lham yikhila, wet lhäy'ehila häp laka sip'älis tä hich'atej tä lajit lep'altsenyaja, 
häpkhilek iwasthi Egipto. Lhamel ichäjlawethä lefwajnhates wet inuhiyela 
Egipto, wet wujla n'op'itseyhay tä ihihila honhat. 

12Oy'imhatla tewokitaj wet oyachajiyela honhat häp wichi tä lakeyis matche tä 
ni'isahen. Wet wichina tä lhamel tälhe honhatil iyhäj, one'tehlak iwasthi honhat 
lhäy'e nilhokej m'ak tä ihi. Olham tä ohäpe Dios tä matche olhämet täja. 

13“Otifwiyeja n'ocheyälis wet oyämlat nofwej häp dios lhayis tä kamatachehen tä 
ihi Menfis. Wet Egipto nemla iche hin'o chik laka niyat, wet oyämla wuj wichi 
lenowayhyaj tä ihi honhattso. 

14Owasthihila Egipto lhip tä tumej tapinhiye, wet owunhiyeja häp hupuy tä Soan, 
wet otihiyeja okalelhthayaj tä owäkw häp Tebas. 

15Wet owohla ka'tshayajayej Sin, häp honhat tä Egipto lhip tä wuj tä takhajay, 
wet oyämla nofw lakäywet tä hiw'en häp Tebas. 

16Wet owunhiyeja Egipto, wet Sin lheley äytajichela leteläythayajay tä iyej, wet 
elhpej ifwoynhihopeja n'olafwek tä tuntey tä ilunej Tebas, wet õ'nuhiyela 
ifwalahi häp Menfis. 

17Wet mamses tä lew'et On wet lhäy'e mamses tä lew'et Bubastis, õ'länhihena 
lhamel tä ihi n'oka'tshayaj, wet iyhäj wichi häp tä õ'chäjla tä õyen kwenkaya. 

18Olham otäyhthila häp Egipto lakhajyhayaj wet nemla lhaichäjejlhi lewujyaj. 
Chik nichäte lewhäytso, wet ifwala nemla isi tä ihi Tafnes, wet pule tä nämla 
wujlak hip'o'pe Egipto, wet wichi tä ihiche lew'etes õ'chäjiyela n'okwenkanyaj. 

19Wet olham ow'enhihola lewit'äyhyaj häp Egipto, wet häp tä laka wichi 
ihanhiyeja tä olham tä ohäpe Dios tä matche.” 

Lhawuk itäyhthila Egipto laka niyat lakhajyhayaj 

20Häp nekchäm tä once tä olhamel oihi Babilonia tä häpe honhat tä ka'ow'eta, 
wet iwel'a tä ichunpe häp nekchäm, wet ifwala tä siete, wet häp tä Lhawuk tahuy 
n'oyej wet yok: 

21–Hin'o, otäyhat naji Egipto kaniyat lakhajyhayaj, tet iwoye chik onäk'äs takwey. 
Wet nemhit is, ihichet'a hin'o chik iwo chaya wet tek yäyitpe, wet niyat nemhit 
ihanej iwoyneja chik itsok lefwajnhat. 

22Wet häp tä olham tä ohäpe Dios tä matche oyok, Oyen otayhfwaya Egipto 
kaniyat. Olhoknhiyeja takweyey tä onäksihena, häp takwey elh tä is wet lhäy'e 
häp takwey elh tä pajche ichä, häpkhilek nichät'atchä lefwajnhat tä ihi takwey. 

23Ofwtsatkatla'pe honhatil iyhäj häp Egipto lheley, wet lhamel lhahiyeja wichi tä 
w'enha lhamejen. 

24Wet ow'enhihola lakhajyhayaj häp Babilonia kaniyat takweyey, wet otihihila 
takwey häp olham ofwajnhat. Mat häp Egipto kaniyat onäksihena takweyey, wet 
ihihila t'at tä letayhfwa tatache tä pitsajiyejela lelätsek tä äytaj tä ilät. 

25Ow'enhihola lakhajyhayaj häp Babilonia kaniyat takweyey, wet 
ok'efwyenhichehena Egipto kaniyat takweyey. Wet chik otihihila ofwajnhat häp 
Babilonia kaniyat takwey häpkhilek tatayejlä Egipto, häp tä nech'e lhamel 
ihanhiyeja tä olham tä ohäpe Dios tä matche. 

26Ofwtsatkatla'pe honhatil iyhäj häp Egipto lheley, wet lhamel lhahiyeja wichi tä 
w'enha lhamejen. Wet häp tä nech'e lhamel ihanhiyeja tä olham tä ohäpe Dios tä 
matche. 

Ezeq 31 

Õ'tech'aynej Egipto laka niyat häp pänhichetek tä wujche 

1Häp nekchäm tä once tä olhamel oihi Babilonia tä häpe honhat tä ka'ow'eta, wet 
iwel'a tä tres, wet häp ifwala tä ichunpe iwel'a, häp tä Lhawuk tahuy n'oyej wet 
yok: 

2–Hin'o, is chik lefwenho Egipto kaniyat lhäy'e nilhokej häp laka wichi wet lhok, 
“Dios lhämet yok, “¿Atsi m'ak chik otech'aynej awujyaj tä i'amej? 

3Atet iwoye hal'ätaj wok pänhichetek tä ihi Líbano, tä lhachal isis wet 
wusche'pey, wet lehupel tä is hip'o'pe tayhi. Wet tä matche tä atojphä, wet pules 
tä wey'ähen tajlhi häp lepesey. 

4Häp pelhay lhäy'e inät tä tälho honhat, häp tä ichihelit, lhayen tewoka tä 
ilunejlhi honhat lhip tä ihi. Wet tä wuj inät tä iläfwelchehen, wet häp tä nilhokej 
hal'äy tä ihi honhattso lhamel isej. 

5Wet tä wuj inät tä nitsäche hal'ätso letes, wet inu'pe hal'äy iyhäj tä ihi tayhi tä 
lhaichihelit, wet lhachal t'aylhachetshi t'at tä wujpey. 

6Wet nilhokej häp afwenchey tä w'enhache lhamejen tä lhamel iwo lhupisahi, wet 
äpte nilhokej itshätäy tä w'enhache lhamejen tä takapuhtshanhenchufwi, wet 
nilhokej wichi tä i'pe honhat tä iwo w'etachufwi lehupel. 

7Matche tä isilataj häp hal'ätso tä wujchey, wet lhachal yik t'at tä lhaichihelit, tsi 
häp tä lefwettsil ihi t'at inät tä tsaji. 

8Häp pänhichetek tä ihihte Edén tä oka yachuyajw'et, niwohit elh chik te iwoye 
hal'ätso tä wujchey. Ihichet'a hal'ä chik häpe chik lhachal te iwoye, lhäy'e 
lew'oley. Wet matche tä hal'äy tä ihihte Edén tä oka yachuyajw'et tä newache elh 
chik w'awulhi tä matche tä isilataj. 

9Olham tä oyämte isilataj, wet lhäy'e häp lhachal tä wujpey, wet hal'äy iyhäj tä ihi 
Edén tä oka yachuyajw'et lhamel matche tä y'äytene. 

10“Häp tä tamenej tä Lhawuk Dios yämlhi wet yok, Häp hal'ä tä lhayäm atojphä 
wet pules tä wey'ähen tajlhi häp lepesey, wet lhaichäjejlhi tä matche tä atojphä tä 
lhaichihelit. 

11Häp tä tamenej tä olham oy'ulhan wet oyachaje häp niyat tä wujpey honhatil tä 
lewuk, häpkhilek iwoyeje t'at m'ak tä mälhyej lakey tä ni'isa tä iwoye. 

12Wet wichi tä tälhe iyhäj honhatil tä matche tä lajit lep'altsenyaja, häp tä lhamel 
yisthila wet yikhilach'oye, iwomlat katsi. Wet lhachal tä wasiche w'et lhahilatpe 
tachenhas lhäy'e lakawayhil, wet lhäy'e häp tewok lhayis tä ihi imälhewek 
honhat. Wet nilhokhiyeja häp wichil tä yen lew'eta lehupel tä lhamel 
yikhilach'oye wet iwomla. 

13Wet nilhokhiyeja afwenchey tä w'enhache lhamejen tä lhamel yenla lelakata 
hal'ä tä imä katsi, wet lhäy'ehila nilhokej häp itshätäy tä w'enhache lhamejen tä 
yenla lemäweta lhachal tä ikatsi. 

14Nilhokej hal'äy tä iwhäye inät tehit'ala iwoye tä atojphä, wet nemla pules tä 
wey'ähen tajlhi lepesey, tejlak ihi inät thayej. Tsi häp tä y'inhen t'at tä ilech'oye 
honhat, wet nech'e tan'isej häp wichi tä pajche y'inhen tä ihonhat lech'oye. 

15“Häp olham tä ohäpe Dios tä matche oyok, Chik hal'äna nichäthiyela 
n'op'itseyhay lew'et, wet ow'enhihola lefwitajayajay inät tä ihi lewomekitaj tä 
pitoj, y'imhila. Äp tek owahnhichetshila tewok lhayis lhäy'e nilhokej häp inät 
lhayis tä iläfwelchehen. Wet tachenhas tä Líbano wujla lefwitajayaj chik iyeji, wet 
nilhokhiyeja häp hal'äy tä ihi tayhi tä lew'oley y'inhila. 

16Othathiyela n'op'itseyhay lew'et häp hal'ätso, otan'isthiyeja wichi tä pajche 
y'inhen tä ihonhat lech'oye. Wet istunla nilhokej wichi tä i'pe honhat chik lhamel 
iläte lepak tä tehla iwoye pelhay tä t'ajan chik nichäthiyela n'op'itseyhay lew'et, 
wet lhamel tachetteyhiyejchehena lenowayhyajay. Wet nilhokej häp hal'äy tä 
tälhe Edén tä pajche iho honhat lech'oye, lhamel akäjiyejlhila chik hiw'en hal'ätso 
lewit'äyhyaj. Wet nilhokej hal'äymhaj isis tä lew'et Líbano tä õ'tsächehenpej inät, 
lhamel äpte akäjiyejlhila tä ihonhat lech'oye chik hiw'en hal'ätso lewit'äyhyaj. 

17Nilhokej lhamel tä pajchehte nichäte honhat tä n'op'itseyhay lew'et, lhamel 
hap'akej häp wichi tä pajche y'inhen tä ihi n'oka'tshayajay. Wet hal'ätso tä 
lhaichäjlhi tan'isej t'at, wet wichi tä ihipmhaji lehupel lhamel w'et ifwtsatpehen 
honhatil wet lhayej t'at iyhäj wichi tä w'enha lhamejen. 

18Wet matche tä newache hal'äy tä ihihte Edén chik te iwoye häp hal'ätso tä 
wujchey wet isilataj wet äp atojphä. Mat lham tan'isiyeja t'at hal'äy iyhäjtso tä 
lhamel tiyäj honhat lech'oye. Wet nech'e hap'akhiyeja t'at häp wichi tä kahäpeya 
oka wichi tä y'inhente tä ihi n'oka'tshayajay. “Häp hal'ätso häpe Egipto kaniyat 
lhäy'e nilhokej laka wichi. Olham tä ohäpe Dios tä matche olhämet täja.” 

Ezeq 32 

Õ'tech'aynej Egipto laka niyat häp alhutaj tä wujchey 

1Häp nekchäm tä doce tä olhamel oihi Babilonia tä häpe honhat tä ka'ow'eta, wet 
iwel'a tä doce, wet ifwala tä ichunpe häp iwel'a, häp tä Lhawuk tahuy n'oyej wet 
yok: 

2–Hin'o, is chik leten häp wichi tä elh ileyej honhat letenek. Is chik pajche let'äyen 
häp Egipto kaniyat wet lhok, “M'ak tä lewoye, atet iwoye t'owalhaj tä fwitsaj tä 
ilunche honhates tä wichi ihiche. Mat m'ak tä matche tä ahäpe, atet iwoye alhutaj 
tä wujchey tä inät lhele. Wet pitsaj'atlä apach'ol tä let'äsejlä häp tewok wet 
hich'oyhthi inät, wet matche tä ilunchehchä inät tä iläfwelche tä lelunhilhi.” 

3Wet Dios yok: –Osekhiyeja ahilä owot wet wichil tä wujpey tä lhaihutwek 
isakanla amej. 

4Wet oaitonla ufwey, oaitihlat katsi, wet ochenla ame nilhokej häp afwenchey 
wet t'äsila atape, wet nilhokhiyeja itshätäy tä ihi tayhi tä lhamel itshathiyejena 
asan. 

5Wet häp tachenhas lhäy'e lakawayhil kok'ahiyejela hap'itsek tä najut tä waso. 

6Wet honhat oyämla yits'iwajejchephä haw'oyis pajla'tha nichätpe tachenhas, 
wet tapohikwela häp tewok lhayis. 

7Wet chik oaitäyhthila, wet pule tä ichalaj nämla wet y'omathihena katetsel. Wet 
pule hip'ohla'pe ifwala wet iwel'a nemhit isihla. 

8Am tä letamenhiyeja chik oy'omathen häp isi lhayis tä ihi pule, wet honataj 
hip'ohla'pe aka honhat. Olham tä ohäpe Dios tä matche olhämet täja. 

9“Wet chik wichil tä älhyej katäfwelayej ihanlach'oye tä oaitäyhat, lhamel wujlak 
lelhakli ihi. 

10Olham ow'enhihola wujpey wichi tä is chik wuj tä inuhat lhamhohen chik 
ihanhiyeja awit'äyhyaj tä i'amejna. Wet lhamel laka reyes tatey ipelajiyeja'pe 
lenowayhyajay chik ochäjiyejlhila ofwajnhat chik otihi tä lhamel tatache. Tsi 
ifwala chik am atäyhyaj ihi, wet elhpej nech'e lhamenla t'at chik nowayhlahläk 
olänhen.” 

11Wet Dios yok: –Häp Babilonia laka rey nämla wet ichäjla amehen lefwajnhat. 

12Wet aka wichi tä wujpey oyachajiyela häp nifwotas tä lajit lep'altsenyaja. Häp 
tä hin'äfwlhatla häp Egipto wet lepes t'at tä lewujyaj ihi, wet nofwila aka wichi tä 
wujpey. 

13Otäyhthila nilhokej itshätäy tä yike inät tä iyäyej, wet hin'ol lhäy'e itshätäy 
nemla hich'oyhtejiche inät häp lepach'ol tä t'äseji, tsi nemla ichehen. 

14Wet häp tä nech'e inät isathichela, wet tewok lhayis iläfwenhichehena tehlat 
iwoye aceite. Olham tä ohäpe Dios tä matche olhämet täja. 

15Chik nichäthiyela lewhäy tä owelanhat ts'anisej häp Egipto, wet otäyhthen 
nilhokej wichi tä ihi wet nemhit lhele ihi honhat, wet häp tä nech'e õ'hanhiyeja tä 
olham tä ohäpe Dios. 

16“Häp täja häp wichi tä elh ileyej honhat letenek, wet nilhokhiyeja häp atsinhay 
tä ihiche honhates iyhäj tä lhamel itenla n'otenekna tä y'äynhila Egipto lhäy'e 
laka wichi tä wujpey. Olham tä ohäpe Dios tä matche olhämet täja.” 

Egipto laka niyat tiyäjiyela n'ot'ilek leniyatyajw'et 

17Häp nekchämtso tä doce, wet iwel'a tä doce, wet ifwala tä quince, häp tä 
Lhawuk tahuy n'oyej wet yok: 

18–Hin'o, is chik leten häp wichi tä elh ileyej honhat letenek, wet äy'e atsinhay tä 
tälhe honhates iyhäj. Amel äyen häp wichi tä wujpey tä lew'et Egipto, lhäy'e laka 
niyatey. Oyaykwe, “Häp wichi tä takhajayhen mhaji, nech'e lhamel tiyäj 
honhatch'oye, wet nech'e iyej wichi tä pajche y'inhen. 

19¿Hä wet matche tä ahäpehen wichi tä lesilatyaj inu'pe iyhäj? ¡Lhuyay tiyäj 
honhatch'oye, nech'e lemätpe wichi tä kahäpeya Dios laka wichi lep'itseyhay! 

20“Egipto lheley tiyäjla honhatch'oye, tan'isiyeja t'at häp wichi tä õ'länhen tä ihi 
n'oka'tshayaj. Wak'alh t'at häp n'ofwajnhat tä õ'länhiyejena, wet wujla'pey Egipto 
lheley tä y'inhihena. 

21Niyatey tä takhajayhen tä pajche ihi n'ot'ilek niyatyajw'et, lhamel 
yämhiyejawethä Egipto lheley lhäy'e häp wichi tä lhaip'ajtej lhamel. Wet 
yohlakwe, Nech'e lhamel nichätho n'ot'ilek niyatyajw'et. Nech'e lep'itseyhay 
imätpe häp wichi tä kahäpeya Dios laka wichi lep'itseyhay, wichi p'ante õ'länhen 
tä ihi n'oka'tshayaj. 

22“Lhek yahinya häp Asiria lhäy'e nilhokej laka wichi tä pajche lep'itseyhay 
lew'etes ihi t'at n'otilek niyatyajw'et. Nilhokej lhamel pajche y'inhen tä ihi 
n'oka'tshayaj, 

23wet lep'itseyhay häp tä õ'thatho lew'etes tä lhäy'e lhip tä atoschehchä. Ifwalas 
tä pajche wichi tä kamaj n'ilahen wuj tä nowaye lhamel, mat tä paj wet lhamel 
Asirio lhayis tä õ'länhen tä ihi n'oka'tshayaj, wet ifwalasna lhamel ihi t'at honhat 
tä n'op'itseyhay lew'et. 

24“Äpte lhek yahinya häp Elam wet nilhokej laka sip'älis tä ihi lep'itseyhayw'etes. 
Tä häpe wichi tä kahäpeya Dios laka wichi, õ'länhen tä ihi n'oka'tshayaj wet tiyäj 
honhatch'oye. Ifwalas tä pajche wichi tä kamaj n'ilahen wuj tä nowaye lhamel, 
mat athana nemhit len'ohyaj ihi tä iyej wichi tä ihi honhat tä n'op'itseyhay lew'et. 

25Tä Elam laka sip'älis kahäpeya Dios laka wichi, wet õ'länhen lhamel tä ihi 
n'oka'tshayaj wet lep'itseyhay ihi t'at n'ot'ilekw'et. Ifwalas tä pajche wichi tä 
kamaj n'ilahen wuj tä nowaye lhamel, mat athana lhamel Elam lheley nemhit 

len'ohyaj ihi tä iyej wichi tä ihi honhat tä n'op'itseyhay lew'et, wet lhamel iyej t'at 
häp wichi tä pajche õ'länhen. 

26“Wet lhek yahinya häp Mesec lhäy'e Tubal, wet lhäy'e nilhokej lhamel laka 
sip'älis, tä pajche lep'itseyhay lew'etes ihi t'at n'ot'ilek niyatyaj. Lhamel häpehen 
t'at häp wichi tä kahäpeya Dios laka wichi. Ifwalas tä pajche wichi tä kamaj 
n'ilahen wuj tä nowaye lhamel, mat tä paj wet lhamel Mesec lheley lhäy'e Tubal 
lheley tä õ'länhen tä ihi n'oka'tshayaj. 

27Wet tä õtjänlä lhamel, õ'tihiyejt'a wichi tä pajchehen tä n'oka'tshayajwos tä wuj 
tä takhajayhen lep'itseyhay. Häp hin'ol tä pajchehenna õ'thatehte 
laka'tshayajchal lep'itseyhay tä lhamel tiyäje n'ot'ilekw'et. Häp lefwajnhates 
õ'tichufwi lhethey, wet laka'tshayajchal tä hip'oyej letapehen häp tä õhp'oyejpe 
lep'itseyhay. Ifwalas tä kamaj iläyhen lhamel, wichi wuj tä nowaye. 

28“Wet am tä ahäpe Egipto kaniyat, hap'itsek õ'thathiyela wichi tä kahäpeya 
Lhawuk laka wichi lep'itseyhay, wet wasihila hap'itsek tä iyej wichi tä õ'länhen tä 
ihi n'oka'tshayaj. 

29“Wet lhek yahinya häp Edom, lhäy'e laka reyes, wet lhäy'e nilhokej häp 
leniyatfwas. Tej tä häpehen mhaji wichi tä takhajayhen, tha hap'akej t'at wichi tä 
õ'länhen tä ihi n'oka'tshayaj. Wet lhamel lep'itseyhay iyej t'at häp wichi tä 
kahäpeya Dios laka wichi lep'itseyhay tä õ'häne n'ot'ilek lew'et. 

30“Wet lhek yahinya häp wichi tä niyatey tä tälhe honhates tä itafwojyhiye, wet 
lhäy'e wichi iyhäj tä Sidón lheley. Tej tä häpehen mhaji wichi tä takhajayhen wet 
iyhäj wichi wuj tä nowaye, mat athana tan'isej t'at häp wichi tä õ'länhen tä ihi 
n'oka'tshayaj, wet nemhit len'ohyaj ihi, tiyäj honhatch'oye. Wet tä äp häpehen 
t'at wichi tä kahäpeya Dios laka wichi, hich'atej tä õ'tech'aynej t'at häp wichi chik 
lajit lahaya, wet õtjänchehlä, õ'tiyej t'at wichi tä y'inhen tä ihi n'oka'tshayaj tä 
lhamel tiyäje n'ot'ilek lew'et. 

31“Wet chik Egipto kaniyat hiw'enla tä nofwej häp wichi tä wujpeyna tä y'inhen, 
wet lham akäjiyejlhila. Tsi pajche õ'länte lham tä ihi n'oka'tshayaj, lhäy'e laka 
nifwotas. Olham tä ohäpe Dios tä matche olhämet täja. 

32Egipto kaniyat olham tä otch'anlhayehte tä wichi tä kamaj n'ilahen lhamel 
nowaye. Wet nech'e häp tä tamenej tä äp otch'anlhaye chik lep'itsek iyej häp 
wichi tä kahäpeya olham oka wichi lep'itseyhay, wet äpte hap'akej t'at wichi tä 
õ'länhen tä ihi n'oka'tshayaj lep'itseyhay. Wet lham laka sip'älis tä wujpey 
tan'isej t'at häp lham. Olham tä ohäpe Dios tä matche olhämet täja.” 

Ezeq 33 

Dios äp yachajo tä yen lewoya Ezequiel tä iwo siläta Israel lhayis tä lewit'äy ihihila 
häp lhamel tä iwoye m'ak tä ni'isa 

(Ezeq 3.16-21) 

1Häp Lhawuk tahuy n'oyej wet yok: 

2–Hin'o, is chik lhämhoplhi aiyhäj tä haw'etfwas wet lhok, “Häp täja häp Lhawuk 
lhämet tä t'uhläk ofwel amhohen wet yok, Chik olham ot'äne wichi tä tälhe 
honhat chik häpe, wet ochene honhat elh häpkhilek tatayhlä, wet wichi tä lew'et 
honhattso wet lhamel itshupyene elh häp lhamel häpkhilek yen silätwoya. 

3Wet chik silätwotso hiw'enlä häp nifwotas tä lhamel letayhfwas tä atott'a chik 
nämhen, wet yafwutche lefwol tä tson'ataj ch'u, tsi häp tä iwo siläta wichi 
häpkhilek lhamel lhayäm hin'olwethä. 

4Wet chik iche hin'o chik iläte tson'ataj ch'u tä õyafwutche, wet chik 
nitch'ahuyaye, wet chik letayhfwas nämhen wet ilän, wet lham tä tamen lhamej. 

5Tsi tej tä iläte t'at n'ofwol tä õyafwutche, tha tach'ahuhiyet'a, wet häp tä lham 
t'at tä tamen lhamej. Mat chik lham tach'ahuye silätwotso, lajit lewit'äyhyaja. 

6“Tha mat chik silätwo hiw'enlä häp nifwotas tä lhamel letayhfwas, wet 
nafwutache tson'ataj ch'u, iwohit'a siläta wichi, wet chik nämhen letayhfwas wet 
ilän hin'o chik häpe, nech'e hin'otso y'inhila t'at tä ihi lech'isukyaj, mat silätwo tä 
tamenej tä y'il, wet lham tä oyenla tesayej elh lewit'äyhyaj. 

7“Häp am, hin'o, oayen lewoya tä lewopej siläta Israel lhayis chik iche 
lewit'äyhyaj chik nämhiyela lhamel. Olhämetpej tä ofwel amho häp tä 
lefwenhihopeja lhamel, häpkhilek ihanejpej m'ak tä ot'uhläk owoyeje lhamel. 

8Etp'i iche hin'o tä ni'isa wet olham oyok, Y'inhila häp hin'otso. Wet chik am 
kafwelaho letes wet newache ämet tä lhok, Leche akeyis, oyok, hin'otso y'inhila 
t'at tä ihi lech'isukyaj. Mat amla t'at chik oayen tesayej tä älhyej niwoya chowej 
elha, häp tä kafwelaho olhämtes. 

9“Tha mat chik lewo silätayej olhämtes häp elh tä ni'isa, wet nileyache lakeyis, 
häp hin'otso y'inhila t'at tä ihi lech'isukyaj. Mat am oayenhit'ala tesayej, tsi häp 
lham tä nitch'ahuya ame tä lefwenho olhämtes. 

Hin'o ikathiyeja laha m'ak tä iwoye, chik is wok ni'isa 
(Ezeq 18.21-32) 

10“Hin'o, is chik lhämhoplhi häp Israel lhayis wet lhok, Häp täja häp Lhawuk 
lhämet tä t'uhläk ofwel amhohen wet yok, Amel lhoyaykwe, Olhamel nemhit 
owoye Dios lhämtes wet matche tä owo och'isukyaja, ikänchi n'ohen okeyis. ¿Chi 
iwoyek n'am t'inhihena? 

11“Mat olham tä ohäpe Awuk Dios tä n'ilataj, matche olhämet tä oyok, 
Ohuminhit'a chik y'il hin'o tä ni'isa lakey tä iwoye, mat ohuminche chik iwo elha 
lakey wet iwoye m'ak tä is häpkhilek n'ila. Wet oyok, ¡Israel lhayis, leyache akeyis 
tä ni'isahen, leyache! ¿Chi iwoyek let'inhen? 

12“Hin'o, fwenho aiyhäj tä haw'etfwas, tä chik hin'o tä lechowej ihi iwo 
lech'isukyaja, nemhit oyenla tichunhayaja ifwalas tä is m'ak tä iwoye, wet 
akalelhäj tä nemhit lefwayhyaj ihi. Wet chik hin'o tä n'och'isukyaj kwenek ileche 
lakey tä ni'isa, nemhit oyenla tichunhayaja lech'isukyajay. Mat häp hin'o tä 

lechowej ihi, chik iwo lech'isukyaja nemhit oyenla tichunhayaja lakeyis tä isen 
häp ifwalas tä pajche tä iwoye, wet matche tä y'inhila t'at. 

13“Chik ofwenho hin'o tä lechowej ihi wet oyok, Let'inhit'ala, wet chik lham 
t'ekhaye t'at tä akalelhäj tä lefwayhyaj ihi tsi häp tä pajche tä iwoye t'at 
lechumtes tä isen, wet chik iwo lech'isukyaja, olham nemhit oyenla tichunhayaja 
lechumtes tä isen tä pajche tä iwoye. Y'inhila t'at, tsi häp tä iwo lech'isukyaja. 

14-15“Wet chik ofwenho hin'o tä ni'isa wet oyok, Let'inla t'at, wet chik ileche lakey 
tä ni'isa tä iwoye wet iwoye m'ak tä is, akalelhäj tä y'inhit'ala. Wet chik yachaje 
elh len'äyek tä hin'äype letes, wok yachaje lewuk t'etanhat, wet iwoye olhämtes 
tä hiw'enho hin'o häp lew'atshancheyaj, wet matche tä ileche nilhokej häp 
lakeyis tä ni'isahen, akalelhäj tä y'inhit'ala. 

16Wet nemhit oyenla tichunhayaja elhaj häp lakeyis tä ni'isa. Tsi tä matche tä 
lham ileche nilhokej lakeyistso wet iwoye m'ak tä is, akalelhäj tä y'inhit'ala. 

17“Etp'i wichi tä haw'etfwas lhamel yok, Matche tä ni'isa alhoho m'ak tä Lhawuk 
iwoye. Mat olham oyok, Lhamel tä ni'isa alhoho m'ak tä iwoye. 

18Chik hin'o tä is ileche lakey tä is tä iwoye wet nech'e iwoye m'ak tä ni'isa, lham 
y'inhila t'at, häp lakeyis tä ni'isa tä tamenej. 

19Wet chik hin'o tä ni'isa ileche lakey tä ni'isa tä iwoye wet iwoye m'ak tä is, 
kamaj iläyhla t'at, y'inhit'ala. 

20“Mat amel lhoyaypejkwe, Matche tä ni'isa alhoho m'ak tä Lhawuk iwoye. Wet 
häp tä tamenej tä olham okalelhthila amejen häp owäkw, amel tä ahäpehen Israel 
lhayis. Aelh weihalhapej otasnhila, mälhyej lech'isukyajpej tä iwoye.” 

Õ'fwenho Ezequiel tä Jerusalén letayhfwas ikalhi 

21Häp nekchäm tä doce tä olhamel oihi Babilonia tä häpe honhat tä ka'ow'eta, 
wet iwel'a tä diez, wet ifwala tä cinco, wet hin'o tä lhayämet tä õ'nuye Jerusalén, 
näm n'oye wet ifwel n'oho tä tatäy Jerusalén, letayhfwas ikalhi. 

22Häp honatsi elhnaj kamaj ninäma hin'otso tä ilethanlä letayhfwas, wet Lhawuk 
iti n'o'pe takwey. Wet häp tä nech'e fwala tä näm häp hin'otso, Lhawuk inachaj 
n'oye olhämet wet nech'e oyämlhi. 

Tej tä tatäy Jerusalén, mat wichi tä imälhehi iwohit'a lehusey iyhäja 

23Häp Lhawuk tahuy n'oyej wet yok: 

24–Hin'o, häp wichi tä ihi honhat tä Israel lhayis laka honhates tä pajche 
letayhfwas iwasthiche, lhamel yämpejwethä wet yok, “Häp Abraham wet 
tefwajp'antetni, wet kamaj lham t'at tä lhayen lewuka honhatna. Mat häp n'amel 
tä n'awujpey akalelhäj tä n'alewuhuy.” 

25“Hin'o, is chik am lefwenho lhamel wet lhok, Häp täja häp Lhawuk Dios lhämet 
tä t'uhläk ofwel amhohen tä yok, Amel letufw itshäwet t'isan tä lew'oyis ihi. Äpte 

len'okwiyej acheyälis wet alhen anikoyisa, lelänhen iyhäj. ¿Wet hä lefwetaj 
alewuhuyla honhat? 

26Wet äp amel let'ekhaye afwajnhates tä aka'tshayajchal, wet lewoye akeyis tä 
matche tä olham oy'ulhan, wet elh weihalhapej iwo lakain'oyajayej elh ch'efwa. 
¿Wet hä lefwetaj alewuhuyla honhat?” 

27Lhawuk yok: –Is chik lefwenho olhämet häp lhamel wet lhok, “Häp Dios tä 
n'ilataj yok, Häp wichi tä ihiche honhates tä pajche letayhfwas ikänchi, 
õ'länhihena. Wet iyhäj tä lew'etes ichehen'attso, häp tä itshätäy tä fwitses 
tufwihena. Wet iyhäj tä yen lewukweya chowhay tä ihiche tachenhas, häp tä 
ochenhiyela äytes häpkhilek ilänhen lhamel. 

28Oyenla ts'aniya honhat wet ohämthila häp lakhajyhayaj tä lhaichäjejlhi. Wet 
tachenhas tä ihi Israel nech'e ts'anisla t'at, wet nemhit ihichela hin'o chik 
nekhichela. 

29Chik olham oyenla ts'aniya honhat häp tä lhamel iwoye lakeyis tä matche tä 
ni'isa tä olham oy'ulhan, wet häp tä nech'e lhamel ihanhiyeja tä olham tä ohäpe 
Lewuk Dios.” 

Wichi iläte Ezequiel lhämtes mat tach'ahuhiyet'a 

30“Häp am, hin'o, häp wichi tä haw'etfwas lhamel yämlhi amej tä lhamel iyej 
n'olafwek tä tuntey lhäy'e häp hupuy lepelis. Wet lhamel elhpej t'äne elh wet yok, 
Yaiyhäj, lhuyay n'atch'ahuch'oye Lhawuk lhämet. Iche p'iya häp lhämet tä t'uhläk 
ifwel n'amhohen. 

31“Wet häp tä oka wichi näm ame, tet iwoye m'ak tä lakey wichi, wet tatachephä, 
ihi tä letatache. Wet lhamel w'et iläte t'at ämtes tä lefwenho lhamel, iwohiyet'a. 
Lhamel matche ihuminchehen t'at ämtes tä lefwenho lhamel, mat ihanhiyejt'a 
iwoyneja chik iwoye, tsi häp tä ts'ilak t'at chinaj t'äj tä lhamel yen tichunhayaja 
chik lhäy'epej lhip chik hiw'en. 

32Lhamel itech'ayen amej hin'o tä itenhen n'otenkay tä n'ohumnhayaj tenkay, tä 
is lepänhi wet äp ihanej tä y'aji arpa. Lhamel w'et iläte t'at ämtes tä lefwenho 
lhamel, iwohiyet'a. 

33Mat ämtestso tä mathichela, wet chik lhaimatthichela, wet nech'e lhamel 
ihanhiyeja tä matchep'a tä profeta tä iyej lhamel.” 

Ezeq 34 

Lhawuk tume Israel lhayis laka tson'ataswos tä häpe laka niyatey 

1Lhawuk tahuy n'oyej wet yok: 

2–Hin'o, en ämeta olhämet tä ottayhlä Israel lhayis laka tson'ataswos wet lhok, 
“Lhawuk Dios lhämet yok, ¡Awit'äy i'amejen häp amel tä ahäpehen Israel lhayis 
laka tson'ataswos, häp tä ts'ilak at amel tä alechunnhen! ¿Hä tson'ataswos 
kalechumeta tä ichunhanwethä häp leläy? 

3Amel leyäyej lakat'os, wet lhenay haw'uya lew'ole, wet lelänhen iyhäj tä matche 
tä yätajen wet häp tä letufway t'isanis, mat tek let'uyehen häp tson'atas. 

4Amel tek letach'otehen aläy tä laj lakhajyhayaja, wet lew'enhihot'a kacha häp 
iyhäj tä t'inhayaj ilänhen, wet tek lhäyitlhi takälä chik ichä, wet lenachajiyet'a lehi 
häp elh tä nitpila, wet let'uhikwet'a iyhäj tä wetahen. Matche tä lew'enho 
leteläythayaj lhamel, wet letihiyejt'a hap'altsenyaj. 

5Häp olham oläy tson'atas lajit lewoya, w'et ifwtsat'atpehen honhat, wet itshätäy 
tä fwitses tufwen. 

6Häp lhamel ifwtsatpehen nilhokej chenhas wet nilhokej honhatil tä lhamel 
ihiche, tsi wetahen wet newache hin'o chik häpe chik yen lhakliya häpkhilek 
t'ukwe. 

7“Amel tä ahäpehen tson'ataswos, ch'ahuyaye olhämet tä otahuy amejen tä oyok, 

8-10Olham tä ohäpe Awuk Dios tä n'ilataj, matche tä oayen otayhfwasa'pe oläy. Tsi 
tä laj lewoya lhamel, wet häp tä itshätäy tä fwitses ilänhen wet tufwen. Amel tä 
oka tson'ataswos let'uhikwet'a oläy tä tatäywethä, ts'ilak at amel tä let'u amehen 
wet let'uhiyet'a oläy. Häp tä tamenej tä one'tek letach'ahuyaye olhämet tä yok, 
Olham tä ohäpe Awuk Dios matche tä ottay ahilähen tä ahäpe tson'ataswos, tsi 
otum amehenpe oläy tä amel kat'uyaye. Wet osohla amejen tä oayen lewosa oläy, 
häpkhilek nemhit ts'ilak amel tä lehanej lewoyneja chik let'u amehen. 
Ofwayhthila amejen oläy, häpkhilek nemhit letufwen. 

Lhawuk häpe tson'ataswo tä matche 

11“Olham tä ohäpe Awuk Dios oyok, Nech'e olhamla t'at chik ot'ukwe oläy wet 
olhamla t'at chik otetshan. 

12Otehlat iwoye tson'ataswo tä matche tä nilhak'alejlhi leläy tä ifwtsatpehen 
honhat. Olham tä otetshanhila oläy wet ot'uhikwela lhamel. Ofwayhthiyeja 
honhates tä lhamel ifwtsatpehen häp ifwalahte lhamel lewit'äyhyaj tä hip'o'pe tet 
iwoye pule tä ichalaj. 

13Otonhiphäla tä ihiche honhates tä kalew'eta, wet onachajiyela honhat tä lew'et. 
Wet ohutlawek lhamel wet ochunhanhilawethä, ohänhiyela chenhas tä ihi Israel, 
lhäy'e häp tewok lhayis, wet lhäy'e nilhokej lhipey tä wichi ihiche. 

14Ochunhanhilawethä, ohänhiyela hup tä w'atshan, häp hup tä i'pe chenhas tä 
atoschephä tä ihi Israel. Wet lhamel iwohla t'elakw'etesa chik ihi honhattso, wet 
tufwila häp hup tä is wet w'atshan wet akäj. 

15Wet matche tä olhamla t'at chik ot'uhiyela oläy tson'atas, wet ohänhiyela 
honhat tä lhamel iwohla t'elakw'etesahi. Olham tä ohäpe Lewuk Dios olhämet 
täja. 

16Ot'uhikwela iyhäj tä wetahen wet onachajiyela lehi häp elh tä nitpila. Wet elh 
chik takälä ichä, wet oyäythilhila, wet otch'othiyela häp iyhäj tä laj lakhajyhayaja. 

Mat otäyhthila iyhäj tä yätajen lhäy'e tä takhajayhen, wet owohiyejela lhamel 
m'ak tä t'uhawetej lakeyis tä ni'isahen tä iwoye. 

17“Olham tä ohäpe Awuk Dios oyok, Ch'ahuyay n'oye, amel tä oaleläy tson'atas 
lhäy'e kayla lhayis. Okalelhthilahchä amel, ow'enhatla iyhäj tä isen tä iyej iyhäj tä 
ni'isahen. 

18¿Hä ninayaya häp hup tä is tä letufw, wet let'äsche lhip tä imälhehi? ¿Hä 
ninayaya inät tä is tä leyäyej, wet lech'oyhteji apach'ol häp lhip tä imälhehi? 

19Oläy tufw at häp hup tä amel let'äsche wet iyäyej at inät tä amel lech'oyhteji 
apach'ol. 

20Häp tä tamenej tä olham tä ohäpe Awuk Dios oyok, Olham okalelhthilahchä häp 
tson'atas tä yätajen lhäy'e iyhäj tä ilopenhen. 

21Amel letafwomejwethä iyhäj tä laj lakhajyhayaja, wet lenhäpäjejwethä hach'ul 
häp lhamel wet letamenej tä yikhen. 

22Mat olham tä ofwayhthihena oläy wet nemhit otch'anlhaye chik õ'länhen. 
Okalelhthilahchä lhamel, ow'enhatla iyhäj tä isen tä iyej iyhäj tä ni'isahen. 

23Wet ot'änhiyela elh tä tet iwoye okawo David häpkhilek niyatej lhamel, wet äp 
oyämla tefwaj'atni häp lham chik oyenla oläy lewoya. Wet lham tä t'uhiyela 
lhamel. 

24Wet olham ohäpehila lhamel Lewuk Dios, wet okawotso häp tä häpehila laka 
niyat. Olham tä ohäpe lhamel Lewuk olhämet täja. 

25Wet oyämla matche tä häpe oläy häpkhilek letamsek ihi. Wet otäyhthila 
nilhokej häp itshätäy tä fwitses tä ihi honhat tä lhamel yen lew'etesa, häpkhilek 
matche tä letamsek ihi oläy tson'atas tä ihi honhat tä tsajphä, wet newache m'ak 
chik ilhaklit tä imähen tä ihi tayhi. 

26“Wet ohänhiyela honhat lhipey tä ilunejlhi oka chenaj tä ot'amajchet, wet 
oyenla okäpfwayajayej pelhay tä ochenhiyela lhamel häp lewhäypej tä lhamel 
iwatlä. 

27Wet häp hal'äy iwohla lhaya, wet wujla yachuyaj tä wichi ilanhi, wet matche tä 
letamsek ihihila tä lhamel ihi laka honhat. Chik ofwayhthiyeja n'okwenkanyaj oka 
wichi, wet häp tä nech'e lhamel ihanhiyeja tä ohäpe Lewuk Dios. 

28Häp wichi tä tälhe iyhäj honhates nemhit ihanhiyeja iwoyneja chik lhayenla 
lewuhuya lhamel, wet itshätäy tä fwitses nemhit tufwen. Matche tä lhamel 
iwohlat letamsekisa, wet newache m'ak chik istunlawethä. 

29Wet otkäpfwayhiyela honhat häpkhilek lhamel tutcheyhen wet nemla nehläs 
ilänhen. Wet wichi tä ihiche honhates iyhäj nemla itiyej leläkwyhanyaj häp 
lhamel. 

30Wet häp tä nech'e lhamel ihanhiyeja tä olham tä ohäpe Lewuk Dios wet oiyej 
t'at häp lhamel, tsi oka wichi t'at Israel lhayis. Olham tä ohäpe Lewuk Dios 
olhämet täja. 

31“Amel ahäpehen oläy tson'atas, häp tson'atas tä häpehen oka wichi, wet 
oaichunhanwethä. Wet olham tä ohäpe t'at amel aka Dios. Olham tä ohäpe Awuk 
häp tä tetso olhämet tä owoye.” 

Ezeq 35 

Edom lheley lewit'äyhyaj tä profeta iwo silätaye 

1Lhawuk tahuy n'oyej wet yok: 

2–Hin'o, lhek tilhake tachenaj tä lhey Seír tä ihi honhat tä Edom, wet en ämeta 
olhämet tä otiyej wet lhok, 

3“Dios yok, Olham nech'e ottay ahilä tä ahäpe tachenaj tä Seír. Oneyhthiphäla 
otkwey wet oaitasnhila, oayenla ts'anisa. 

4Owasthihichela aka hupuy wet matche tä ahäpkhila t'at häp ts'anis. Wet häp tä 
nech'e lehanhiyeja tä olham tä ohäpe Dios tä matche. 

5“Amel tä ahäpe Edom lheley, tälhettsiy tä alhen Israel lhayis tayhfwasa. Ifwala tä 
amel lewo aka'tshayajayej lhamel, letaj'atlä tä pajche letayhfwas iyej, häp tä 
otasinpe lech'isukyajay tä iwoye. 

6Wet häp tä olham tä ohäpe Dios tä n'ilataj, matche olhämet tä oyachajila amehen 
häp ilek, wet ilek aihänlatwethä. Tsi tä amel lehuminche chik õ'länhen Israel 
lhayis, wet häp tä tamenej tä ilek nech'e aihänlatwethä. 

7Oyenla ts'anisa aka honhat tä Edom, wet nemhit ihichela hin'o chik häpe chik 
inuhikwela. 

8Wet wichi tä y'inhen tä ihi n'oka'tshayaj, lhamel lep'itseyhay tapohikwela 
nilhokej häp tachenhas lhäy'e lakawayhil, wet lhäy'e häp nilhokej tewok lhayis. 

9Lajit lepesa tä oyenla ts'anisa honhat tä Edom, wet nemhit ihichela wichi chik 
yenla lew'eta. Wet häp tä nech'e lehanhiyeja tä olham tä ohäpe Dios tä matche. 

10“Olham olätepej ämet tä lhämwethä tä lhok, Häp Israel lhayis laka honhat wet 
täkwfwas häp n'oniyatyaj tä ihi, olhamel tä olewukla. Tej tä Lewuk Dios iyej, tha 
häp tä olhamel osohiyeja t'at häp lhamel. 

11Wet häp tä olham tä ohäpe Dios tä n'ilataj, matche olhämet tä oyok, M'ak tä 
owohiyeja amehen tehlat iwoye m'ak tä lewoyeje Israel lhayis tä letiyej awäkw 
wet let'äytene wet wuj tä len'äyihomche. Wet chik oaitasnhila, wet häp tä nech'e 
lhamel nitäfwenhila n'oyej. 

12Wet lehanhiyeja tä olham olätpej amehen tä letiyej ämet tä ni'isa häp tachenhas 
tä ihi Israel wet lhopej, Häp Israel lhayis lakatchenhas nech'e häpe t'at häp 
ts'anis, tsi häp tä õ'nachaj n'amehen häpkhilek n'alewuhuy. 

13Wet alechäjejwethä häp ämtes tä wujpey tä leyetej n'oye, wet olham oläte t'at. 

14“Wet häp tä olham tä ohäpe Dios tä matche oyok, Chik nichäte lewhäy chik 
oaiwasthihila, nilhokhiyeja häp wichi tä ihiche honhatil iyhäj tä akäjilhila amej. 

15Tehlat iwoye tä amel a'akäjejlhihte honhat tä Israel lhayis kahonhat tä olham 
owasthi, wet häp tä amel aka honhat mälhhiyejattso. Häp tachenaj tä lhey Seír, 
lhäy'e nilhokej honhat tä Edom, nech'e häpkhila t'at häp honhat tä ts'anis. Nemla 
iche lhip chik häpe chik is. Wet häp tä nech'e amel lehanhiyeja tä olham tä ohäpe 
Dios tä matche.” 

Ezeq 36 

Dios itihiyeja lakäpfwayaj tä is häp Israel 

1Lhawuk tahuy n'oyej wet yok: –Hin'o, en ämeta olhämet tä ofwenho tachenhas 
tä ihi Israel lhayis laka honhat tä oyok, “Ch'ahuyaye olhämetna. 

2Olham ohäpe Awuk Dios. Häp Israel letayhfwas lhamel fwetaj lewuhuy t'at 
tachenhas tä tälhettsiy tä lewuhuy Israel lhayis. 

3Wet häp tä tamenej tä oyok, Hin'o, is chik lefwenho olhämet häp tachenhastso tä 
oyok, Olham ohäpe Awuk Dios. Wichi tä tälhomche nilhokej honhatil iyhäj tä 
lhamel iwo laka'tshayaja amejen, wet aiwasthiche wet lhayen häpeya amel 
awuhuy. Wet lhamel ailäkwiwethä wet matche tä iti amejen lhämtes tä 
ni'isachehen. 

4“Häp tä tamenej tä oyok, Ch'ahuyay n'oye, tachenhas tä lhehi Israel, lhäy'e 
akawayhil, lhäy'e tewok lhayis tä nekchehen akawayhil. Ch'ahuyay n'oye, hupuy 
tä nemhit wichi ihiche tsi häp tä atayhfwas aiwasthiche. Ch'ahuyay n'oye, 
honhates tä ts'anis t'at ifwalasna tsi häp tä wichi tä ihiche honhatil tä 
i'awhäyehen isohte amejen m'ak tä lew'en wet ayen läkwika. 

5Olham tä ohäpe Dios tä matche oyok, Owäkw tet iwoye itäj tä y'oho, wet 
owunhiyeja olhämtes tä äyteschehen häp wichi tä ihiche honhatil iyhäj. Wet häp 
iyhäj tä nem koyhyaj tä ottayhlä häpe t'at häp Edom lheley, tsi häp tä lhamel 
yente lakäjyaja tä lhayen lewuka olham oka honhat, wet ikänchi, wet tachuma 
nilhokej m'ak tä ihi. 

6“Wet häp tä oyok, Hin'o, en ämeta olhämet tä oyämeje honhat tä Israel. Wo 
silätayej tachenhas lhäy'e lakawayhil, lhäy'e tewok lhayis tä inukwehen 
lakawayhil. Fwenho olhämet tä oyok, Olham ohäpe amel Awuk Dios. Owoye 
olhämtes tä owäkw, tet iwoye itäj tä y'oho, tsi häp tä wuj tä amel leteläytej häp 
wichi tä tälhe iyhäj honhatil tä matche tä lhamel n'äyi amhomche. 

7Wet häp tä olham tä ohäpe Awuk Dios oyok, Oyämla matche tä wichi tä ihiche 
honhatil tä i'awhäyehen õn'äyihihomchela lhamel. 

8“Mat häp tachenhas tä ihi Israel, hal'äy tä wuschey tälhila'pe, wet yämla wuj lhay 
tä iwohiyela, häpkhilek amel tä oka wichi Israel lhayis äk ihi, tsi häp tä lewhäy tä 
lhäpnhiyela aka honhat. 

9Wet olham tä oihla amejen wet ot'uhla amehen, wet amel lesajihila honhat wet 
letutcheyhihena. 

10Wet oyämla wujpey amel tä aIsrael lhayis wet lhenla haw'eta honhat, wet 
hupuy tä atayhfwas iwasthichehte amel lhachajohla chik leneyhatchephä. 

11Matche, oyämla wujpey amel, lhäy'e itshätäy, wet wujlak lewo alesa. Wet 
yachajohlak lhen haw'eta honhat tä Israel, mälhyej iwoye ifwalas tä pajche, wet 
wujla m'ak chik lew'en, tafwayhlatpe akäywet tä pajche. Wet häp tä nech'e 
lehanhiyeja tä ohäpe Awuk Dios. 

12Amel tä ahäpehen oka wichi Israel, onachajila amehen aka honhat, häpkhilek 
lelunhilhi wet yachajo tä alewuhuyla. Wet honhat nemhit ihanhiyeja iwoyneja 
chik nitch'anlhaya amehen tä lewo alesa. 

13“Olham tä ohäpe Awuk Dios oyok, Wichi yäme tä honhat tet iwoyek tufwen 
wichi tä ihi, wet iwahnhiyejt'a lhamel chik iwo lelesa. 

14Häp tä tamenej tä oyok, Nemhit yachajohla chik tufwihena wichi, wet nemhit 
ihanhiyeja iwoyneja chik niwahnayej lhamel tä iwo lelesa. Olham tä ohäpe Awuk 
Dios olhämet täja. 

15On'äyhiyeja amhohen wichi tä ihiche iyhäj honhatil chik iyet amehen, wet 
nemhit leläthiyela chik ailäkwiwethä, wet honhat nemhit ihanhiyeja iwoyneja 
chik niwahna amejen tä lewo alesa. Olham tä ohäpe Awuk Dios olhämet täja.” 

Israel lhayis tamenej p'ante tä wichi iläkwlhi Lhawuk lhey 

16Lhawuk äp tahuy n'oyej wet yok: 

17–Hin'o, täjte Israel lhayis ihi lhamel laka honhat, wet ikänchiyej lakeyis tä 
ni'isahen häp honhat. Wet olham matche tä oy'ulhan lakeyistso, okokyene. 

18Wet häp tä tamenej tä otiyejte oka'tshayaj lhamel, tsi häp tä wuj iyhäj tä lhamel 
ilänhen tä ihi laka honhat, wet äpte ikänchiyej honhat tä lhamel n'okwiyej 
n'ocheyälis. 

19Wet häp tä otasinpe lhamel häp lakeyistso, wet ofwtsatkatpe honhatil iyhäj wet 
lhamel lhayej wichi tä w'enha lhamejen. 

20Wet nilhokej honhatil tä lhamel ihoyepej, lhamel tä tamenej tä wichi iläkwlhi 
olhey tä n'ot'amajchet. Wet wichi yopejkwe, “Häp täjtsi häp Dios tä N'owujtaj 
laka wichi, nemhit ihi Lewuk laka honhat.” 

21Wet matche tä olham olätpe olhey tä n'ot'amajchet tä Israel lhayis tamenej tä 
wichipej tä lhamel nichäte tä iläkwlhi. 

Lhawuk inech'aynhihila Israel lhayis lakeyis tä isen 

22Wet häp tä Lhawuk yok: –Hin'o, is chik lefwenho Israel lhayis olhämet tä oyok, 
“Olham ohäpe Awuk Dios. Häp m'ak tä owohiyela, häpkhit'a amel tä Israel lhayis 
chik letamenej tä owoye. Mat olhey tä tamenej tä owohiyela m'ak tä owoye. Tsi 
häp tä amel letamenej tä wichipej tä lechäte iläkwlhi olhey. 

23Olham nech'e opäynhiyela wichi tä i'pe honhat tä olhey häpe häp n'ot'amajchet, 
tä amel letamenejpej wichi iläkwlhi. Wet häp tä nech'e lhamel ihanhiyeja tä 
olham tä ohäpe Dios tä matche, chik opäyne lhamel tä olhey häpe n'ot'amajchet. 
Olham tä ohäpe Awuk Dios olhämet täja. 

24Olham oaitonhichephäla tä lhehiche honhates tä kahaw'eta, oaihutlawek wet 
onachajila amehen honhat tä amel haw'et. 

25Wet otsäyhla atapehen inät tä isathi wet olejla amejen hach'ohle tä 
alekokyeneje acheyälis, lhäy'e nilhokej hach'ohle tä tälhe akey chik häpe. 

26Wet ow'enla amhohen ahusey tä nech'ayhis lhäy'e atichunhayaj tä nech'ayek. 
Wet osohla amejen ahusey tä t'unhen tä tet iwoye tuntey, wet ow'enla amhohen 
ahusey tä lehuminn'o häpkhilek lewoye nilhokej olhämtes tä ofwenhopej häp 
amel. 

27Wet otihla amhiche olham oka Espíritu, häpkhilek lehänlhi olhämtes lhäy'e 
ochufwenyajay wet lewoyaye. 

28Wet nech'e lhehihila häp honhat tä ow'enhohte achätilis, wet ahäpkhila oka 
wichi wet olham ohäpkhila aka Dios. 

29Wet ofwayhthila amejen nilhokej akeyis tä ikokyen amehen, wet 
otkäpfwayhiyela yachuyaj häpkhilek matche tä wuj tä lew'en, wet nemhit 
yachajohla chik ochenla amehen häp nehläs. 

30Wet otkäpfwayhiyela hal'äy tä i'pe honhat, lhäy'e yachuyajw'etes, häpkhilek 
yäm wuj lhay tä iwoye, wet nemhit yachajohla chik han'äfwlhi ihiche tä wichi 
iyhäj ayen läkwika tä anehläs länhay. 

31Wet chik letichunaych'oye akeyis tä ni'isahen lhäy'e hach'isukyajay tä 
lewoyepmhaji, len'äfwelhichehena tsi häpe akeyis tä hich'atej tä ni'isa. 

32Olham tä ohäpe Awuk Dios oyok, Khit'a tä owoye täja tä häp tä aisen. Mat 
olham t'at tä ow'en amhohen häpkhilek alet'ayhatchä wet len'äfwelhchehen 
hach'isukyajay tä lewoyayepmhaji. 

Wichi yachajohlak yen lew'eta honhat tä Israel 

33“Olham tä ohäpe Awuk Dios oyok, Chik olejla amejen hach'isukyajay tä ikokyen 
amehen, wet häp tä nech'e yachajohlak lhehihichela honhates tä haw'etes, wet 
leneyhthichephäla hupuy tä wasiche. 

34Häp honhat tä õyente ts'anisa nemhit ts'anisla. Wichihlak häpe tä nekche 
honhattso hiw'enla tä yachuyaj ihi. 

35Wet lhamel yohlak, Lhek yahinya häp honhatmhaj ts'anisna, wet nech'e tet 
iwoye yachuyajw'et tä Edén. Wet häp hupuymhaj wasiche tä wichi newahi, 
nech'e wichi ihi wet lelafwek tä tuntey tach'opway. 

36Wet wichi tä kamaj iläyhen tä ihiche honhates tä i'awhäyehen, lhamel nech'e 
ihanhiyeja tä olham tä ohäpe amel Awuk onech'aynhiche häp hupuy tä wasiche 
wet yachajo tä otutcheyhi yachuyajw'etes tä wasichehte. Olham tä ohäpe Awuk 
ofwel amhohen olhämetna wet akalelhäj tä omatthichela. 

Lhawuk takäpfwayhiyela wichi häpkhilek wujpey lhamel 

37“Wet olham tä ohäpe Awuk Dios oyok, Wet kamaj ihichela m'ak elh tä 
oyenhoplhi Israel lhayis. Ow'enhihola m'ak chik lhamel t'alhej n'oye, wet 
otkäpfwayhiyela lhamel häpkhilek tet iwoye tson'atas tä wujpey. 

38Häp honhatmhaj wasiche nech'e wichi tapohikwela, wet tehlat iwoye tson'atas 
mhaji tä õ'hänepej Jerusalén tä õyen otw'ayhata tä nichätepej lewhäy tä 
n'okäjyaj. Wet häp tä nech'e lhamel ihanhiyeja tä olham ohäpe Lewuk Dios.” 

Ezeq 37 

Nulis tä wichi lhiley tä Lhawuk iläythihena 

1Lhawuk iti n'o'pe takwey wet laka Espíritu yik n'ochufwi, iti n'ohi honhat tä 
w'awulhchä tä ihi tachenhas chowej, tä nulis tä wichi lhiley tapoyej tä ihi. 

2Wet häp tä Lhawuk ilunkat n'okwe nilhokej häp lhipey tä nulis ihi, wet 
imälhewek honhattso tä wuj n'olhiley tä i'pe, wet matche tä tamchächehen. 

3Wet Lhawuk yäm n'oye tä yok: –Hin'o, ¿hä lefwetaj n'olhileytsi yachajo tä 
iläyhihena? Wet onchulho tä oyok: –Iwuk Dios, am tä lehanej chik mälhhiyejatso. 

4Wet häp tä Lhawuk tahuy n'oyej tä yok: –Hin'o, en ämeta olhämet tä ofwenho 
n'olhileytsi tä lhok, “N'olhiley tä tamchächehen, ch'ahuyaye Lhawuk lhämet 

5tä yok, Ow'enla amhohen haw'atshancheyaj häpkhilek yachajo tä leläyhen. 

6Ow'enla amhohen asätäy lhäy'e asanis, wet op'ohiyeja atapehen äj, wet ow'enla 
amhohen haw'atshancheyaj wet yachajihola tä leläyhen. Wet nech'e lehanhiyeja 
tä olham tä ohäpe Awuk Dios.” 

7Wet ofwenho lhamel Dios lhämettso. Wet tä kamaj oyämhoplhi t'at lhamel, wet 
oläte häp honhat w'ahu tä näm, lepak äytajiy. Wet häp tä n'olhileytso nech'e t'u 
lhamchehen wet elhpej ihi t'at lhip tä lew'et. 

8Wet tä oyahin, wet ow'en lesätäy tä näme lhamel, wet nech'e inuphä t'isanis, wet 
nech'e häp tä t'äj hip'o'pe lhamel. Mat kamaj lew'atshancheyaj ihihichet'a. 

9Wet häp tä nech'e Lhawuk tahuy n'oyej tä yok: –Hin'o, en ämeta olhämet, 
änch'oye Espíritu, ok, “Espíritu, is chik lenäm tä letälhe honhat lhipey tä ihi 
cuatro tä leyalh lhayis tälhe, wet afwutpe häp n'olhileytsi häpkhilek yachajo tä 
lew'atshancheyaj ihiche.” 

10Wet ofwenho Espíritu häp Dios lhämettso. Wet näm Espíritu wet tiyäjo lhamel 
wet nech'e lew'atshancheyaj ihiche, wet nechephä wet takasthen, wet tet iwoye 
sip'älis tä wujpey. 

11Wet häp tä Lhawuk tahuy n'oyej tä yok: –Hin'o, häp wichi tä Israel lhayis tet 
iwoye n'olhileyna. Lhamel yopej, “Matche tä tamchächehen ilhiley wet tatäy t'at 
lhaniwhayaj. Ihichet'a m'ak chik n'aisiyeja, y'attäy t'at.” 

12“Wet häp tä is chik lhen ämeta olhämet tä ofwenho lhamel tä oyok, Olham 
ohäpe Awuk Dios. Ofwoynhichehena amel hap'itseyhay lehis wet 
oainuhthichephäla. Wet onachajila amehen aka honhat Israel, tsi ahäpehen 
olham oka wichi. 

13Wet chik ofwoynhichehena hap'itseyhay lehis wet oainuhthichephäla, wet häp 
tä nech'e lehanhiyeja tä ohäpe Awuk Dios wet ahäpehen oka wichi. 

14Wet olham otihla amhiche oka Espíritu häpkhilek ailäythen, wet yachajo tä 
ohänla amehen häp honhat tä matche tä häpe amel aka honhat. Wet nech'e 
lehanhiyeja tä olham tä ohäpe Awuk olhämet täja wet omatitche t'at.” 

Lhawuk hip'ajthilawek Judá lhäy'e Israel 

15Lhawuk äp tahuy n'oyej wet yok: 

16–Hin'o, chuma hal'ä wet lesayen, tihi “N'oniyatyaj tä ihi Judá”. Wet äp chuma 
hal'ä elh wet lesayen, tihi “N'oniyatyaj tä ihi Israel”. 

17Wet p'ajtitwek hal'äytso häpkhilek tet iwoyek weihalha tä ihi akwey. 

18Wet chik aiyhäj tä haw'etfwas yohlak, “Fwel n'ohohen m'ak tä yäme häp hal'äy 
tä lep'ajtitwek tä ihi akwey”, 

19wet fwenho lhamel olhämet tä oyok, “Olham ohäpe amel Awuk Dios. Olham 
otchumhiyela häp hal'ä tä Israel lhey ihi, lhäy'e elh tä Judá lhey ihi, op'ajthilawek 
häpkhilek weihalha tä ihi otkwey.” 

20“Wet is chik wichi hiw'en tä ihi akwey hal'äy täkwfwasna tä alesaynhay iche'pe. 

21Wet fwenho olhämet tä oyok, Olham ohäpe amel Awuk Dios. Olham 
otonhiphäla nilhokej häp Israel lhayis tä lhayej wichi iyhäj tä i'pe honhat, wet 
ohutlawek wet onachajiyela häp honhat tä matche tä lhamel lew'et. 

22Op'ajthilawek häp lhamel tä ihi honhattso häpkhilek weihalha, wet äp weihalha 
niyat tä iyej lhamel, wet nemla yachajo chik lhaiw'enhathen wet nemla yäm 
täkwfwas leniyatyaj. 

23Wet nemla yachajo chik lhaikokyenejehen lecheyälis tä on'äyihomche lhäy'e 
lakeyis tä matche tä ni'isahen. Ofwayhthiyejena lech'isukyajay tä lhamel tatayej 
n'ohlä wet olejla lech'ohle tä iyej lhamel. Wet lhamel häpkhihena oka wichi wet 
olham ohäpkhila laka Dios. 

24“Wet laka niyat häpkhila elh tä tet iwoye okawo David, wet ts'ilak lham tä 
t'uhiyehena lhamel, tehlat iwoye tson'ataswo, häpkhilek lhamel ihänlhi olhämtes 
lhäy'e ochufwenyajay wet iwoye. 

25Lhamel nech'e ihihila honhat tä ow'enhohte okawo Jacob, häp honhat tä lhamel 
lechätilis lew'et mhaji. Wet häp tä lhamel yenla lew'eta nilhokej nekchämis, 
lhäy'e leles, wet lhäy'e häp leles iyhäj tä ihichehena chik paj. Wet elh tä tehlat 
iwoye okawo David häp tä lajit lepesa tä lham t'at tä häpe lhamel laka niyat. 

26Olham oyenla oka wichiya häp lhamel, tsi häp tä ot'uhläk matche tä letamsekis 
ihiche. Wet ihichet'ala ifwala chik häpe chik olehiyeja tä oyen häpeya oka wichi. 
Wet otihiyeja okäpfwayaj lhamel häpkhilek t'aytshi wet wujpey lhamel. Wet lajit 
lepesa tä Owukwe tä Ot'amajchet iyej t'at lhamel. 

27Wet olham oihiyeja t'at lhamel, wet ohäpkhila laka Dios wet lhamel häpkhila 
oka wichi. 

28Wet chik Owukwe tä Ot'amajchet ihiyeja lhamel nilhokej nekchämis, wet wichi 
tä ihiche iyhäj honhatil ihanhiyeja tä olham tä ottshupiye häp Israel lhayis tä 
oyen oka wichiya wet oyen t'amajchetesa.” 

Ezeq 38 

Niyat tä lhey Gog ihutlawek nifwotas 

1Lhawuk tahuy n'oyej wet yok: 

2–Hin'o, lhek tilhake häp honhat tä lhey Magog wet en ämeta olhämet tä otiyej 
Gog, häp elh tä niyatej wichi tä Mesec lhayis lhäy'e wichi tä Tubal lhayis. 

3Fwenho olhämet tä oyok, “Gog tä ahäpe elh tä niyatej Mesec lhayis lhäy'e Tubal 
lhayis, olham ohäpe Dios tä matche wet oayen otayhfwaya. 

4Oaitilhkathihila, otihihila hak'aj häp onichäte wet oaitonhiyeja kanhi, lhäy'e 
nilhokej aka nifwotas tä wujpey, lhäy'e yel'atas, lhäy'e sip'älis tä iche'pe yel'atas, 
tä pajche iwaklhathen laka'tshayajchal tä hip'oyej letape tä w'enhahiche, lhäy'e 
lefwajnhates. 

5Wet lhamel yikhihena, wet iyhäj tä tälhe Persia yikhichela lhamel, lhäy'e iyhäj tä 
tälhe Etiopía, lhäy'e tä tälhe Libia. Wet nilhokhiyeja häp lhamel tä lhetekp'otes 
ihi, lhäy'e m'ak tä hip'oyej letape. 

6Wet lhäy'ehila nilhokej sip'älis tä tälhe honhates tä lhey Gomer lhäy'e Bet-
togarma, matche tä lhamel lew'et atofwey, tälhe honhates tä itafwojyhiye, lhäy'e 
häp wichi tä wujpey tä lhaip'ajtej lhamel. 

7“Is chik alewaklhat, wet waklhat nilhokej aka sip'älis tä i'amej wet a'en niyatayej 
lhamel. 

8Chik tajyäme wujpe nekchämis, wet ihichela olhämet tä ochen ame, wet häp tä 
lenuhiyela honhat tä letayhfwas itiyejte laka'tshayaj häp wichi tä ihi. Lhamel 
pajche ifwtsatpehen honhates, lhayej t'at wichi iyhäj, wet laka honhat Israel 
ts'anis mhaji. Mat chik paj wet yachajohlak lhamel ihi honhat tä lew'ettso, tsi häp 
tä otonhichephäla lhamel tä iyej wichi iyhäj, wet nech'e nilhokej lhamel tä 
letamsekis ihi. 

9Wet chik lechäthiyela honhattso, wet atehlat iwoye pelhay tä näm tä pule tä wuj 
nekche, am lhäy'e aka sip'älis, wet lhäy'e häp wichi iyhäj tä wujpey tä lhaip'ajtit 
amej, wet lep'ohlatpe häp honhattso. 

Gog iwaklhatla m'ak tä matche tä ni'isa tä iwohiyela 

10“Olham tä ohäpe Dios tä matche oyok, Chik nichäte ifwalatso, wet lhenhilhila 
atichunhayajay tä matche tä ni'isa 

11wet lhohlak, Olham onuhiyela häp honhat tä laj lelafweka wet wichi tä ihi 
lhamel iwot letamsekisa, lajit lenowayhyaja, wet laka hupuy lajit lelafweka wet 
äp lajit lepe p'otesa. 

12Wet lhohlak, Olham osohla honhattso wet otchumhiyela nilhokej m'ak tä häpe 
n'okäywet tä ihi. Wet äp onuhiyela hupuy tä pajichela õyenchelhi tä wichi tä 
õ'tonhichephäla tä tälhe iyhäj honhates tä häp tä lhamel yenla lew'eta. Häpe 
wichi tä hiw'enla leläy lhäy'e iyhäj lakäywet, wet honhat tä lhamel ihi häpe 
honhat lechowej. 

13Häp Sabá lheley lhäy'e Dedán laka wichi, lhäy'e wichi tä tälhe Tarsis lhäy'e 
wichi lew'etes tä atott'ahomche tä lhamel yen lechumeta tä ifwelwethä häp 
lakäywet, lhamel tay'ätshanhila ame, yohlak, ¿Hä lefwetaj leso häp Israel lhayis 
kahonhat? ¿Hä lehutwek aka sip'älis häpkhilek letachuma Israel lhayis lakäywet? 
¿Hä letachumhiyela laka oro lhäy'e laka plata, lhäy'e leläy, lhäy'e nilhokej häp 
m'ak tä wuj tä hiw'en, häpkhilek lehäne haw'et?” 

Gog lhäy'e laka nifwotas isohla'pe honhat tä Israel wet tatayhlahlä wichi 

14Wet Lhawuk äp tahuy n'oyej wet yok: –Hin'o, en ämeta olhämet tä ofwenho häp 
Gog wet oyok, “Olham ohäpe Dios tä matche. Chik nichäte ifwalas tä oka wichi 
Israel letamsekis ihi, am alekhajyenla 

15wet letälhiyela aka honhat tä matche tä atofwey tä itafwojyhiye, äy'ehila 
nifwotas tä takhajayhen tä wujtaj'atpey tä iche'pe yel'atas tä laka'tshayajchal. 

16Wet lenuhiyela oka wichi Israel, atehlat iwoye pule tä wuj, lep'ohla'pe honhat. 
Chik nichäte lewhäy ifwalas tä lepes, ochenla ame häpkhilek lenuye oka honhat, 
wet nech'e wichi tä ihiche honhatil iyhäj nitäfwenhila n'oyej. Wet oayenla lewoya 
m'ak tä olham owoye, tsi häp tä opäynhiyela wichi tä ohäpe Dios tä matche tä 
N'ot'amajchet. 

17“Olham tä ohäpe Dios tä matche oyok, Am tä oyämte ame häp ifwalas tä pajche 
tä oyämyenejtewethä okawos tä Israel lhayis laka profetas, tä amälhhiyejatna tä 
oaineyhthiphäla häpkhilek letatayhlä häp Israel lhayis. 

Lhawuk itasnhila häp Gog 

18“Olham tä ohäpe Dios tä matche oyok, Chik Gog inuhiyela häp honhat tä Israel, 
wet olham owunhiyejola owäkw tä äytajche. 

19Matche, owäkw tehlat iwoye itäj, wet häp tä oyäm kalelhäj tä oyok, Chik nichäte 
ifwalatso, ihichela häp honhat w'ahu tä äytajiy tä ihi Israel. 

20Wet häp w'ahat lhayis, lhäy'e afwenchey, lhäy'e itshätäy, lhäy'e m'ayhay tä 
lhaitonchehen honhat, wet lhäy'e nilhokej häp wichi tä i'pe honhat, lhamel 
tachetteyhiyejchehena lenowayhyajay. Wet tachenhas nichäthichela kanhi wet 
wasihichela, wet nilhokej n'olafwey tä tuntey nichätla kanhi. 

21Olham owohla oka'tshayajayej Gog chik ihi oka honhat, wet häp tä nech'e laka 
sip'älis lhamenla t'at chik lhailänhen. Olham tä ohäpe Dios tä matche olhämet 
täja. 

22Wet otasnhila häp Gog, wet ochenhiyela äytes wet t'ilek matche tä 
tanhoch'ayhla. Wet ochenhiyela pelhay, wet wujla inät tä iläfwelchehen, lhäy'e 
häp kalatu, wet itäj lhäy'e azufre, wet ochätyenla'pe häp Gog, lhäy'e laka 
nifwotas, wet lhäy'e häp wichi tä wujpey tä lhaip'ajtej tä tälhe iyhäj honhatil. 

23Wet häp tä wujla'pey wichi chik hiw'en tä ohäpe Elh tä N'ot'amajchet lhäy'e tä 
lewujyaj ihi. Wet lhamel nitäfwenhila n'oyej wet ihanhiyeja tä ohäpe Dios tä 
matche.” 

Ezeq 39 

Lhawuk ikalhihila häp Gog 

1Wet Lhawuk äp tahuy n'oyej wet yok: –Hin'o, en ämeta olhämet tä otiyej Gog tä 
oyok, “Gog tä ahäpe elh tä niyatej Mesec lhayis lhäy'e Tubal lhayis, olham ohäpe 
Dios tä matche wet oayen otayhfwaya. 

2Oaitilhkathihila wet oyikhila achafwi, otälhthila ame haw'et tä matche tä 
atofwey tä tumej tafwojyhiye, wet ohänla ame tachenhas tä ihi Israel. 

3Onäk'äsila alutsej tä ihi akwey tä hats'amkat, wet häp hach'ähal tä ihi akwey tä 
afwomkat akwey istakhiyeja. 

4Wet õ'ailänla chik lhehi tachenhas tä ihi Israel, lhäy'e nilhokej häp aka sip'älis, 
lhäy'e wichi tä lhaip'ajtit amej tä tälhe iyhäj honhatil. Wet nilhokhiyeja häp 
afwenchey tä n'okotses tä w'enhahiche, wet lhäy'ehila itshätäy tä fwitses, lhamel 
tufwila amel asanis tä iche katsi 

5tä w'et ilhatpe honhat. Olham tä ohäpe Dios tä lhamya, olhämet täja wet matche. 

6Ochenhiyela itäj häp Magog lhäy'e wichi tä ichehen lewomekitaj lhipey tä 
niwohit m'ak chik lhamel yen lhakliya, matche tä letamsekis ihiche lhamel. Wet 
häp tä nech'e lhamel ihanhiyeja tä olham tä ohäpe Dios tä matche. 

7“Olham otäfwnhathiyeja oka wichi Israel häp olhey tä n'ot'amajchet. Wet nemhit 
otch'anlhahiyela wichi chik iläkwilhila olhey tä n'ot'amajchet. Wet häp tä wichi 
iyhäj tä w'enha lhamejen ihanhiyeja tä olham tä ohäpe Dios tä N'ot'amajchet tä 
Israel lhayis Lewuk. 

8Lhek tetshan olhämet, nämla t'at ifwala tä oyämetso, mathichela, w'et 
oyämhilhit'a. Olham tä ohäpe Dios tä matche olhämet täja. 

9“Chik nichäte ifwalatso, Israel lhayis tä ihiche lew'etes lhamel yikhiyela 
letayhfwas ka'tshayajchal wet yenlat lelhetesa. Hip'ohihena laka'tshayajchal tä 
hip'oyej letape tä w'enhahiche, lhäy'e lelutses, lhäy'e lech'ähal, lhäy'e laka 
etektas, wet lhäy'e lehunis, wet w'awulhiyeja siete nekchämis lelhetesna. 

10Wet nemla nilhak'alejlhi chik t'ukwe lelhetes, wet nemla yisthen hal'äy tä ihi 
tayhi, tsi häp tä lhamel yenlat lelhetesa n'oka'tshayajchaltso, häp tä ilhänhiyejila 
itäj. M'ak tä pajichela letayhfwas isoyej lhamel, nech'e lhamel tä äp isohiyeja. 
Olham tä ohäpe Dios tä matche olhämet täja. 

Õtjänlach'oye Gog lhäy'e laka nifwotas 

11“Wet chik nichäte ifwalatso, wet Gog olham ow'enhihola häp honhat lhiphaj tä 
ihi Israel häpkhilek õ'tihi lep'itsek. Häpe honhat tä w'awulhchä tä wichi tä 
asiykas len'äyhitaj tä ihi lewomekitaj lhip tä ifwala inuhiphä. Wet hip'ohihila 
asiykas tä ilunhen len'äyhitaj, tsi häp tä õ'tihiyeja nilhokej Gog laka sip'älis 
lep'itseyhay häp lham lep'itsek. Wet häp tä õyenla lheya häp Gog kasip'älis 
kahonhat. 

12Wet siete iwel'a lhayis tä Israel lhayis tajänlahlä lhamel, wet nech'e nofwiphäla 
tä õtjänchehlä, wet nofw häp m'ak tä kok'aye tä i'pe honhat. 

13Wet nilhokhiyeja häp wichi tä tajänchehlä lhamel lep'itseyhay, tsi häp tä 
oyenlat len'ohyaja lhamel. Wet häp ifwalatso on'älthila owujyaj tä in'oyej. Olham 
tä ohäpe Dios tä matche olhämet täja. 

14Wet chik tajyäme siete iwel'a lhayis, wet häp tä ochenla wichi tä oyen lewosa tä 
ilunche nilhokej honhat tä t'ukwe lep'itseyhay iyhäj tä imälhehi, wet häpkhilek 
lhamel tajänchehlä. Wet nech'e matche tä isila häp honhat, nofw lakokhayaj tä 
ihi. 

15Wet elh chik häpe häp wichi tä ilunche honhat, chik hiw'en elh häp n'olhile, is 
chik iwo letetnekayej häpkhilek wichi tä lewos tä tajänchehlä tä itihi Gog 
kasip'älis kahonhat, lhamel tajänhichelahlä tä itihi honhattso 

16häpkhilek is honhat, nofw lakokhayaj tä ihi. (Äpte ihichela honhat tä nitäkw 
hupuy tä ihi tä lheyla Sip'älis Kahonhat.)” 

17Wet Lhawuk äp tahuy n'oyej wet yok: –Hin'o, äne nilhokej afwenchey lhäy'e 
itshätäy tä fwitses tä tälhe nilhokej lhipey, ok, “¡Lhuyay ahutwek, tufway äk tä 
wuj tä Lhawuk iwaklhat amhohen tä i'pe tachenhas tä ihi Israel! Letufwla häp 
t'isan wet leyähiyeja w'oyis. 

18Letufwla t'isanis sip'älis tä õ'länhen, wet leyähiyeja lew'oyis niyatey tä i'pe 
honhat. Lhamel tehlat iwoyek häpe tson'atas wok kayla lhayis tä õ'länhen, wok 
tehlat iwoyek häpe tolo les tä yätajen tä õ'länhen tä tälhe honhat tä Basán. 

19Chik Lhawuk ilänhen wichitso, letufwla häp t'alhä pajla'tha letshatejen wet 
leyähiyeja lew'oyis pajla'tha aw'oknhasej. 

20Wet Lhawuk iwaklhatla ahilähen häp yel'atas t'isanis, wet lhäy'e t'isanis wichi 
tä iche'pe yel'atas tä iwo laka'tshayaja, lhäy'e sip'älis t'isanis, wet lhäy'e nilhokej 
häp wichi tä n'oka'tshayajwos t'isanis, häpkhilek amel letufw pajla'tha matche tä 
lhipsejen. Olham tä ohäpe Dios tä matche olhämet täja.” 

Lhawuk iwohla elha m'ak tä iyej Israel lhayis 

21Wet Lhawuk äp yok: –Häp tä mälhyejtso häp owujyaj tä opäynhiyela wichi tä 
w'enha lhamejen tä ihiche honhates. Wet lhamel hiw'enla okalelhthayaj tä häpe 
owäkw lhäy'e tä otasin lhamel. 

22Wet tälhe ifwalatso Israel lhayis nech'e ihanhiyeja tä olham tä ohäpe Lewuk 
Dios. 

23Wet äpte wichi iyhäj ihanhiyeja tä oyokwestech'oye Israel lhayis häp lhamel 
laka honhat tsi häp tä lhamel iwohte lech'isukyaja wet tatayhte n'ohlä. Wet häp 
tä tamenej tä ochäyi ithattehlä lhamel wet oyachaje letayhfwas wet ilänhen häp 
lhamel. 

24T'uhawetej t'at m'ak tä owoyeje, tsi lhamel lhaikänchiyej lakeyis tä ni'isa tä 
iwoyej lhamehen lhäy'e tä matche tä tatay n'ohlä. Wet häp tä tamenej tä ochäyi 
ithatlhihlä. 

25“Wet nech'e olham tä ohäpe Dios tä Israel Lewuk oyok, Athana op'altsenhihena 
nilhokej häp oka wichi Israel lhayis, tä häpehen häp Jacob leles. Wet owohla elha 
m'ak tä iyej lhamel, häpkhilek õhw'enho len'ohyaj häp olhey tä n'ot'amajchet. 

26-27Onachajila alhoho lhamel tä ihiche honhates tä kalew'etesa tä lhamel iyej 
wichi iyhäj tä letayhfwas. Wet häp tä nech'e lhamel iwohlat letamsekisa tä ihi 
honhat tä matche tä lew'et, wet nemhit ihichela wichi chik istunlawethä häp 
lhamel. Wet häp tä mälhyejtso tä opäynhiyela wichi iyhäj tä ohäpe Dios tä matche 

tä N'ot'amajchet, häpkhilek nilhokej lhamel hiw'en. Wet Israel lhamel 
n'äfwelhichehena lakeyis tä tatayejte n'ohlä, wet yenla tichunhayaja. 

28Olham oyokwestech'oye laka honhat wet ochene lhamel häp wichi iyhäj tä 
w'enha lhamejen. Mat otonhichephäla lhamel wet onachajiyela häp honhat tä 
lhamel lew'et. Niwohit elhaj lhamel chik omälhthilahchä. Wet nech'e lhamel 
ihanhiyeja tä ohäpe Lewuk Dios. 

29Wet nemla ochäyi ithatlä oka wichi Israel, mat otsäyhla'pe lhamel häp oka 
Espíritu. Olham tä ohäpe Lewuk Dios olhämet täja.” 

Ezeq 40 

Lhawuk iwo lew'eneka Ezequiel wet ihäne Jerusalén 

1-2Nech'e ihi veinticinco nekchämis tä olhamel oihi Babilonia, häp honhat tä 
ka'ow'eta, wet catorce nekchämis tä tälhe tä olhamel otayhfwas iwasthi 
Jerusalén. Wet häp ifwala tä diez tä ihi iwel'a tä ichunpe nekchäm nech'ayek, wet 
Lhawuk Dios iwo ow'eneka, wet iti n'o'pe takwey wet ihän n'oye häp Israel lhayis 
kahonhat. Wet tä oihi Israel lhayis kahonhat, Lhawuk iti n'o'pe tachenaj tä 
matche tä atojphä. Wet tä oi'pe tachenajtso, wet ow'ene häp hupuy tä tumej 
tapinhiye tä tet iwoye ciudad. 

3Wet tä Lhawuk ihän n'oye lhiptso, wet ow'en häp hin'o tä isi, tet iwoye bronce, 
wet takasit t'at tä ihi hup lepe, wet ichäjilhi takwey häp niyäkw tä õyenejlhi lino, 
lhäy'e lakaw'awlhanhatcha. 

4Wet hin'otso tahuy n'oyej tä yok: –Tetshan t'at nilhokej m'ak tä opäyen ame, wet 
äm matche tä letach'ahu n'oye tä oy'ithat amho. Tsi häp tä tamenej tä Dios aichäj 
kana, häpkhilek opäyen ame häp m'ak tä opäyen amena. Wet nech'e am tä 
lefwenhihola Israel lhayis nilhokej m'ak tä lew'en. 

Lhawuk Lewukwe lepe tä tumej tä ifwala inuhiphä 

5Ow'en häp Lhawuk Lewukwe, wet iche n'olafwek tä tuntey tä ilunejlhi. Wet 
n'okaw'awlhanhatcha tä hin'o ichäjilhi takwey ihi tres metros. Wet häp tä iwo 
mediya n'olafwektso, wet hiw'en tres metros tä tsajche wet tres metros tä 
atojphä. 

6Wet tä tajyäme tä itetshan n'olafwektso, wet nech'e ihoye lepe tä tumej tä ifwala 
inuhiphä, wet t'äsche'pe häp n'ot'äsawtes tä ihi lepe. Wet tä nichäte hal'ä tä 
tumchä tä ihi lepe, wet häp tä iwo mediya, wet hiw'en tres metros tä tsajche. 

7-10Wet n'olafwek lepetso iche hup lech'ol iyhäjfwas tä nitsesahomche tä 
ilech'oye, ihi tres tä tumej lepe lhip elh wet äp tres tä tumej lepe lhip elh. Wet 
lech'utey tä ihi lechowej w'awulhchä tä tsesomche lhäy'e tä pites. Wet lech'oltso 
elh tefwajpeji hiw'en tres metros tä pitaj wet tres metros tä tsajo, wet ihipej dos 
metros y medio tä atofwehlä elh. Wet tä tajyäme täja, wet iche lepe elh tä tumejlä 
lech'o tä tsajo tä tumejlä Lhawuk Lewukwe. Wet lepetso hiw'en tres metros tä 
tsajche. Wet häp hin'o tä ow'entso iwo mediya lech'o tä tsajotso, wet ihi cuatro 

metros. Wet täkwfwas lech'utey tä ihi lepe, wet elh tefwaji ihipej un metro tä 
wujche. 

11Wet hin'o tä ow'entso iwo mediya lepe, wet hiw'en cinco metros tä tsajo wet tä 
pitaj hiw'en seis metros y medio. 

12Wet tefwaji häp lech'ol tä nitsesahomchetso, lelafwek ihi, hiw'enpej medio 
metro tä tach'opway lhäy'e tä atojphä. Wet lech'oltso elh tefwaji hiw'enpej tres 
metros tä pitaj wet tres metros tä tsajo. 

13Wet nech'e hin'otso iwo mediya tä tsajo, tälhe lech'o elh tä tumej lhip elh pajtha 
nichäte lech'o elh tä yiwethi. Wet ihi doce metros y medio tä nilhokej tä tsajo. 

14Wet iwo mediya häp lech'o elh tä tsajo tä tumejlä Lhawuk Lewukwe, wet 
hiw'en diez metros. 

15Wet tä nilhok häp lech'o tä tumejlä lepe, tälhe lepe tä alhoye wet pajtha nichäte 
lepe elh tä tumejlä Lhawuk Lewukwe, wet hiw'en veinticinco metros tä pitaj. 

16Wet häp lech'ol tä nitsesahomche, lhäy'e lech'utey, hiw'en ventanas tä ilech'oye 
lhäy'e tä i'alhoye. Wet lech'o elh tä tsajo hiw'en ventanas tä ilech'oye. Wet 
lech'utey õ'tihiche häp fwitsuk lepeykas. 

Lhawuk Lewukwe laka alho tä ilech'oye n'olafwek tä tuntey 

17Wet häp hin'o tä ow'entso ihän n'oye häp Lhawuk Lewukwe ka'alho tä 
ilech'oye n'olafwek tä tuntey. Wet tä onchät alhoye, wet ow'en tuntemhoy tä isis 
tä õhp'oyejpe imälhewek honhat. Wet iche treinta hupch'ol tä ihän n'olafwek 
lhip. 

18Häp honhat tä tunteyna tek atojphä, wet tä tsajo w'awulhi hupch'oltso. 

19Wet häp hin'otso itetshanlä tä pitaj, tälhe n'olafwek lepe pajtha nichäte Lhawuk 
Lewukwe lepe tä tumejlä hup laka alho tä ilech'oye hup, wet hiw'en cincuenta 
metros. 

Lepe tä tumejlä hup laka alho lhip tä tafwojyhiye 

20Äpte ow'en lepe tä tumejlä hup ka'alho lhip tä tafwojyhiye. Wet hin'otso iwo 
mediya tä pitaj lhäy'e tä tsajo. 

21Wet äpte iche lech'ol tä nitsesahomche, ihi tres tä tumej lepe lhip elh tä 
lefwomkat wet äp tres tä tumej lepe lhip elh tä lets'amkat. Wet lech'utey, lhäy'e 
häp lech'o elh tä tsajo tä tumejlä Lhawuk Lewukwe, tet iwoye iyhäj tä tumej tä 
ifwala inuhiphä, matche tä w'awulhi. Wet lepetso hiw'en veinticinco metros tä 
pitaj wet tä tsajo hiw'en doce metros y medio. 

22Wet häp lech'o tä tsajo tä tumejlä Lhawuk Lewukwe, lhäy'e häp ventanas, 
lhäy'e fwitsuk peykas tä õyenchelhi, tet iwoye iyhäj tä ihi lepe tä tumej tä ifwala 
inuhiphä, matche tä w'awulhi. Wet äpte iche n'ot'äsawet tä tälhe lepe wet siete 
n'ot'äsawtes tä ihi, wet häp lech'o elh tä tsajo nech'e tumejlä Lhawuk Lewukwe. 

23Wet iche lepe tä tumejlä hup ka'alho tä ilech'oye hup, wet häp tä yiwete 
n'olafwek lepe tä tumej tafwojyhiye. Wet hin'otso iwo mediya, wet tälhe lepe tä 
i'alhoye wet pajtha nichäte lepe elh tä ilech'oye, wet hiw'en cincuenta metros. 
Wet kamaj tet iwoye tä tumej tä ifwala inuhiphä. 

Lepe tä tumejlä hup laka alho lhip tä tapinhiye 

24Wet hin'otso äp ihän n'oye häp hup lhip tä tumej tapinhiye, wet ow'en lepe tä 
ihi. Wet iwo mediya lech'utey, lhäy'e häp lech'o tä tsajo tä tumejlä Lhawuk 
Lewukwe, wet kamaj tet iwoye iyhäj. 

25Wet häp huptso lepe, lhäy'e lech'o tä tsajo tä tumejlä Lhawuk Lewukwe, kamaj 
tet iwoye iyhäj, laka ventanas ihi pajtha ilunej. Wet lepetso hiw'en veinticinco 
metros tä pitaj wet tä tsajo häp tä hiw'en doce metros y medio. 

26Wet äpte iche n'ot'äsawet tä tälhe lepe wet siete n'ot'äsawtes tä ihi, wet häp 
lech'o elh tä tsajo nech'e tumejlä Lhawuk Lewukwe. Wet lech'uteytso elh 
tefwajpeji täkwfwaspej lhipey tä õ'ti'pe fwitsuk peykas. 

27Wet häp hup ka'alho lhip tä ilech'oye hup, iche lepe tä tumej tapinhiye. Wet häp 
tä hin'otso iwo mediya, tälhe lepetso pajtha nichäte lepe elh tä i'alhoye tä tumej 
tapinhiye, wet hiw'en cincuenta metros. 

Lepe tä tumejlä hup laka alho lhip tä ilech'oye tä tumej tapinhiye 

28Wet nech'e äp ihän n'oye hup ka'alho lhip tä ilech'oye, inekhat n'okwe lepe tä 
tumej tapinhiye. Wet tä iwo mediya, wet hiw'en tä tet iwoye lepel iyhäj tä pajche 
iwo mediya. 

29-30Wet häp lech'ol tä nitsesahomche, lhäy'e lech'o elh tä tumejlä lepe, lhäy'e häp 
lech'utey, kamaj tet iwoye iyhäj tä iyej lepel iyhäj, matche tä w'awulhi. Wet 
huptso lepe, lhäy'e häp lech'o elh tä tsajo tä tumejlä Lhawuk Lewukwe, äpte laka 
ventanas ihiche pajtha ilunej. Wet hiw'en veinticinco metros tä pitaj wet tä tsajo 
hiw'en doce metros y medio. 

31Wet hup lech'o elh tä tsajo tä tumejlä Lhawuk Lewukwe, tä iwhäye häp hup 
ka'alho tä i'alhoye hup. Wet lech'utey õ'tiyejen häp fwitsuk peykas, wet iche 
n'ot'äsawet tä tälhe lepena wet ocho n'ot'äsawtes tä ihi. 

Lepe tä tumejlä hup laka alho lhip tä ilech'oye tä tumej tä ifwala inuhiphä 

32Wet häp hin'otso nech'e äp ihän n'oye hup ka'alho lhip tä ilech'oye, inekhat 
n'okwe lepe tä tumej tä ifwala inuhiphä. Wet tä iwo mediya, wet kamaj tet iwoye 
lepel iyhäj tä pajche iwo mediya. 

33Wet häp lech'ol tä nitsesahomche, lhäy'e lech'o elh tä tumejlä lepe, lhäy'e häp 
lech'utey, kamaj tet iwoye iyhäj tä iyej lepel iyhäj, matche tä w'awulhi. Wet 
huptso lepe, lhäy'e häp lech'o elh tä tsajo tä tumejlä Lhawuk Lewukwe, äpte laka 
ventanas ihiche pajtha ilunej. Wet hiw'en veinticinco metros tä pitaj wet tä tsajo 
hiw'en doce metros y medio. 

34Wet hup lech'o elh tä tsajo tä tumejlä Lhawuk Lewukwe, tä iwhäye häp hup 
ka'alho tä i'alhoye hup. Wet lech'utey elh tefwajpeji täkwfwaspej lhipey tä 
õ'tiyejen häp fwitsuk peykas. Wet iche n'ot'äsawet tä tälhe lepena wet ocho 
n'ot'äsawtes tä ihi. 

Lepe tä tumejlä hup laka alho lhip tä ilech'oye tä tumej tafwojyhiye 

35Wet hin'otso ihän n'oye häp lepe elh tä tumej tafwojyhiye. Wet iwo mediya 
lepetso, wet kamaj tet iwoye lepel iyhäj tä pajche iwo mediya. 

36Wet äpte iche hup lech'ol tä nitsesahomche tä iyejen lhipey, lhäy'e häp 
lech'utey, wet lhäy'e lech'o elh tä tsajo tä tumejlä Lhawuk Lewukwe, wet laka 
ventanas ihiche pajtha ilunej. Wet hup lepetso hiw'en veinticinco metros tä pitaj 
wet tä tsajo hiw'en doce metros y medio. 

37Wet hup lech'o elh tä tsajo tä tumejlä Lhawuk Lewukwe, tä iwhäye häp hup 
ka'alho tä i'alhoye hup. Wet lech'utey elh tefwajpeji täkwfwaspej lhipey tä 
õ'tiyejen häp fwitsuk peykas. Wet iche n'ot'äsawet tä tälhe lepena wet ocho 
n'ot'äsawtes tä ihi. 

Häp mesas tä õ'ti'pe itshätäy tä õ'länhen tä õyen n'okhayajayej Lhawuk 

38Wet äpte iche häp hupch'o elh tä iwhäye hupch'o tä tsajo tä tumejlä lepe. Wet 
häp tä lew'et tä õ'lej itshätäy tä õ'waklhat tä õ'wunhihomchela häpkhilek õyen 
n'okhayajayej Lhawuk. 

39Wet häp lech'o elh tä tsajotso tä tumejlä lepe, iche cuatro mesas. Wet täkwfwas 
tä tumej lepe lhip elh wet äp täkwfwas tä tumej lepe lhip äp elh. Wet häp tä 
õ'tiche'pe itshätäy tä õ'länhen tä õ'wunhomche, lhäy'e iyhäj tä õ'länhen tä 
õtiskanejpe n'och'isukyajay, lhäy'e iyhäj tä õ'länhen häpkhilek Lhawuk itäyhat 
hin'o letes tä ihi. 

40Häp hup lech'o elh tä tsajo tä tumejlä hup lepe elh tä tumej tafwojyhiye, iche 
häp mesas tä ihi lepe tä alhoye. Wet täkwfwas tä tumej lepe lhip elh wet äp 
täkwfwas tä tumej lepe lhip äp elh. 

41Wet tä cuatro mesas tä iyejen häp hup lepe lhipey tä ilech'oye, wet äp ihi cuatro 
tä iyejen hup lepe lhipey tä i'alhoye, wet nech'e ihi ocho mesas tä nilhokej tä ihi 
häp hup lepetso, wet häp tä õyen lew'eta itshätäy tä õ'länhen. 

42-43Wet äpte iche cuatro mesas iyhäj tä õyenejlhi tuntey tä häp tä õyen lew'eta 
itshätäy tä õ'wunhomche. Wet mesastso elh tefwajpeji hiw'en setenta y cinco 
centímetros tä pitaj, wet setenta y cinco centímetros tä tsajo, wet cincuenta 
centímetros tä atojphä. Wet häp tä õyen lew'eta itshäwet t'isan tä Lhawuk 
t'awayhtes, wet häp tä äpte õyen lew'eta itshätäy tä õ'länhen lechal. Wet tä 
lech'oye häp hupch'otso, iche n'okaw'etes tä tuntemhoy tä õ'tiyejen hup lhipey, 
wet hiw'en seis centímetros tä tsajche. Wet häp tä õyen lew'eta harina tä Lhawuk 
t'awayhtes tä õt'amajej. 

Hupch'ol tä sacerdotes lew'etes 

44Wet häp hup ka'alho lhip tä ilech'oye hup, wet ow'en tä iche täkwfwas lech'ol tä 
iw'echehi lepel tä ilech'oye. Elh lech'o tatay tapinhiye wet iwhäye lepe tä tumej 
tafwojyhiye. Wet elh tatay tafwojyhiye wet iwhäye lepe tä tumej tapinhiye. 

45Wet häp tä hin'o tä ipäyen n'oye hup lhipeytso tahuy n'oyej wet yok: –Häp 
hupch'o tä tatay tapinhiye, häp sacerdotes tä iwo chumeta tä ihi Lhawuk 
Lewukwe häp tä lhamel lew'et. 

46Wet hupch'o elh tä tatay tafwojyhiye, häp tä sacerdotes tä iwo chumeta tä ihoye 
Lhawuk laka altar, häp tä lhamel lewukwe. Tä häpehen Leví lhayis tä letes häp 
Sadoc, häp tä ts'ilak lhamel tä iwoyek lhaitott'ayne Lhawuk häpkhilek tach'ote 
lechumet. 

Häp hup laka alho tä ilech'oye hup 

47Wet häp hin'otso iwo mediya hup ka'alho tä ilech'oye hup, wet w'awulhchä 
lhipey, hiw'en cincuenta metros tä pitaj wet cincuenta metros tä tsajo. Wet 
Lhawuk laka altar ihi t'at tä Lewukwe tatache. 

Häp Lhawuk Lewukwe lech'o elh tä tsajo 

48Wet hin'otso ihän n'ochufwi häp Lhawuk Lewukwe lech'o elh tä tsajo tä 
tumejlä lepe. Wet iwo mediya lhipey tä õyen lech'uteya, wet elh tefwajpeji hiw'en 
dos metros y medio tä wujche. Wet lepe hiw'en siete metros tä tsajo, wet häp 
tuntemhoy tä õyen lepe ch'uteya tä ifwachehen lepe lhipey, ihipej un metro y 
medio elh tefwajpeji. 

49Wet häp lech'o elh tä tsajotso tä tumejlä lepe, ihi diez metros tä tsajo wet seis 
metros tä pitaj. Wet iche n'ot'äsawet tä tälhe lepe, wet iche diez n'ot'äsawtes tä 
ihi. Wet äpte iche tuntemhoy tä õ'fwamhatchehen lech'utey tä ihi lepe. 

Ezeq 41 

Lhawuk Lewukwech'o tä N'ot'amajchet 

1Wet häp hin'otso ihän n'ochufwi Lhawuk Lewukwech'o tä N'ot'amajchet. Wet 
iwo mediya lech'utey wet hiw'en tres metros tä tach'opway. 

2Wet lepe hiw'en cinco metros tä tsajo, wet tuntemhoy tä õ'fwamhatchehen lepe 
ch'utey häp tä hiw'enpej dos metros y medio tä tsajo elh tefwajpeji. Wet tä 
tajyäme tä iwo mediya lhipeyna, wet nech'e iwo mediya lech'o. Wet hiw'en veinte 
metros tä pitaj wet diez metros tä tsajo. 

Lhawuk Lewukwech'o tä Lhamya tä N'ot'amajchet 

3Wet äp ihochufwi häp lech'o elh tä ilech'oye Lhawuk Lewukwe, wet iwo mediya 
lepe ch'utey. Wet elh tefwajpeji hiw'en un metro tä wujche, wet lepe häp tä 
hiw'en tres metros tä tsajo, wet lepe ch'utey tä iyejen lepe lhipey häp tä hiw'en 
tres metros y medio tä wujche elh tefwajpeji. 

4Tä tajyäme täja, wet iwo mediya lech'o elh tä ilech'oye, wet hiw'en diez metros 
tä pitaj wet diez metros tä tsajo. Wet nech'e tahuy n'oyej tä yok: –Häp täjna häp 
Lhip tä Lhamya tä N'ot'amajchet. 

Hup lech'ol tä nitsesahomche tä õ'tiche Lhawuk Lewukwe laka pared 

5Wet nech'e äp hin'otso iwo mediya häp Lhawuk Lewukwe laka pared, wet 
hiw'en tres metros tä tach'opway. Wet häp lech'ol iyhäj tä nitsesahomche tä 
ilunej Lhawuk Lewukwe, häp tä elh tefwajpeji hiw'en dos metros tä tsajo. 

6Wet lech'olna ihipej tres tä iche letape, wet treinta tä tumchä, wet treinta tä ihi 
lechowej, wet treinta tä tumphä. Wet Lhawuk Lewukwe lelafwek tä tuntey, lhip 
tä yiwethi hup lech'o elh tä tumchä häp tä tach'opway. Wet lhip tä yiwethi elh tä 
ihi lechowej nemhit tach'opway. Wet lhip tä yiwethi elh tä tumphä nem koyhyaj 
tä nitch'opwaya. Wet häp hal'äy tä i'pe hup lech'ol tä nitsesahomchetso, õ'ti'pe 
hal'äy tä i'pe Lhawuk Lewukwe, häpkhilek nitijayej n'olafwek tä tuntey. 

7Häp Lhawuk Lewukwe lech'ol iyhäj tä ilunejlhi hup, lhäy'e lhip tä tsesomche, 
wet tä lech'oyepej iche n'ot'äsawtes tä ifwache t'at häp paredes. Wet häp tä 
mälhyejtso, lech'opej tä õ'ti'pe elh, wet äp t'aytshipej tä tsajo, wet tä iche t'at 
n'ot'äsawtes, nech'e iwoye t'at chik õ'hoye lech'o elh tä ihi lechowej wet pajtha 
nichäte häp lech'o elh tä tumphä. 

8Wet ow'en häp honhat tä õ'potpe tä ilunejlhi Lhawuk Lewukwe, atojphä, wet 
häp tä õyen hup lech'oltso lefwetesa. Wet honhat tä õ'potpena ihi tres metros tä 
atojphä. 

9-10Wet tä tach'opway lelafwek tä tuntey häp hup lech'ol iyhäjtso, wet ihi dos 
metros y medio. Wet iche honhat lhip tä imälhehi tä hup lech'ol newahi tä 
ilunejlhi häp Lhawuk Lewukwe, iwhäye lech'ol tä sacerdotes lew'etes, wet hup 
lech'ol tä hap'akej Lhawuk Lewukwe tumej lhip elh. Wet honhat lhiptso ihi diez 
metros tä tsajo. 

11Wet häp hup lech'ol iyhäj tä tumej tafwojyhiye lhäy'e iyhäj tä tumej tapinhiye, 
iche lepelis tä tumejlä lhip tä õ'mälhthi tä hup lech'ol newahi. Wet häp lhip tä 
õ'mälhthitso, iche lelafwek tä tach'opway tä hiw'en dos metros y medio tä 
imälhewek tä tsajo. 

Hup elh tä wuj tä tumej lhip tä ifwala y'uy 

12Wet iche hup elh tä wuj tä tataype lhip tä õ'mälhthi, tä tumej tä ifwala y'uy. Wet 
ihi treinta y cinco metros tä tsajo, wet tä pitaj ihi cuarenta y cinco metros, wet 
lelafwek tä tuntey ihi dos metros y medio tä tach'opway. 

Hin'o iwo mediya Lhawuk Lewukwe 

13Wet häp hin'o iwo mediya Lhawuk Lewukwe tä imälhewek, wet ihi cincuenta 
metros tä pitaj. Wet häp lhip tä õ'mälhthi tä hup lech'ol newahi tä ilech'oye 
Lhawuk Lewukwe, hiw'en cincuenta metros, wet hup tä wuj tä tataype lhiptso 

hiw'en cincuenta metros, wet n'olafwek tä tuntey tä yiwithi lhiptso äpte hiw'en 
cincuenta metros. 

14Wet häp Lhawuk Lewukwe lhip, lhäy'e alho tä ilech'oye tä tataype tä tumej tä 
ifwala inuhiphä, hiw'enpej cincuenta metros. 

15-18Wet hin'o äpte iwo mediya häp hup elh tä iw'echehi Lhawuk Lewukwe, tä 
tataype laka alho tä ilech'oye, wet lhäy'e lelafwek tä tuntey, wet kamaj äpte 
hiw'en cincuenta metrospej. 

M'ayhay tä õ'silatyenej Lhawuk Lewukwe 

Õhp'oyejpe hal'äy häp paredes tä ilech'oye Lhawuk Lewukwech'o tä 
N'ot'amajchet, lhäy'e Lech'o tä Lhamya tä N'ot'amajchet, wet lhäy'e lech'o elh tä 
tsajo. Wet ventanas õyäm tseschephä tä lech'oye, wet tä alhoye nemhit 
tseschephä, wet äpte õhp'oyejpe tres lhipey häp hal'äy tä lech'oye. Wet nilhokej 
häp lhipey tä õhp'oyejpe hal'äy, tälhe tä honhate pajtha nichäte ventanas, wet 
lepe lhip tä tumphä äpte õhp'oyejpe hal'äy. Wet imälhewek paredes tä ilech'oye 
lhäy'e tä alhoye õ'tihi m'ayhay peykas tä õ'silatyenej, m'ayhay tä lhafwis ihiche 
wet fwitsuk. Wet ihipej täkwfwas häp m'ayhay tä lhafwis ihi wet fwitsuk ihipej 
lechowej. Wet m'ayhay tä lhafwis ihi lepeykastso elh tefwajpeji hiw'en täkwfwas 
tate'pelis. 

19Wet tate'pe elh tä hin'o tate'pe, häp tä iyahin fwitsuk lepeyak tä iwhäye. Wet 
tate'pe elh tä t'owalhaj tate'pe, häp tä iyahin fwitsuk elh tä äp iwhäye. Wet 
imälhewek häp Lhawuk Lewukwe laka paredes tä m'ayhay tä lhafwis ihi lhäy'e 
häp fwitsuk lepeykas ihiche, 

20tälhe tä honhate pajpejthä nichäte lepe lhip tä tumphä. 

21-22Wet lepe ch'utey tä ihi Lech'o tä N'ot'amajchet, cuatropej lhipey tä 
õhp'akyenchehen. 

Häp m'ak tä tet iwoye altar 

Wet iche m'ak tä tet iwoye altar tä hal'ä tä ihi lhip tä tatache häp Lech'o tä 
Lhamya tä N'ot'amajchet. Wet ihi un metro y medio tä atojphä, wet un metro tä 
tsajo, wet äp un metro tä pitaj. Wet nilhokej häp lhipey tä õhp'oyejpe hal'äy, tä 
tumphä lhäy'e tä tumchä, wet lhäy'e letselhäs. Wet häp tä hin'otso tahuy n'oyej 
wet yok: –Häp täja häp mesa tä ihi tä Lhawuk tatache. 

Huppe lep'otes 

23Häp Lech'o tä N'ot'amajchet iche lepe, wet häp Lech'o tä Lhamya tä 
N'ot'amajchet äpte iche lepe. 

24Wet lepe tefwajpejni hiw'en täkwfwas lepe p'otes. Wet häp lepel täkwfwastso 
elh tefwajpeji hiw'en täkwfwas lepe p'otes, tsi häp tä õhch'esajche lechowej. 

25Wet häp Lech'o tä N'ot'amajchet lepe p'otes õ'tihiche m'ayhay tä lhafwis ihi 
lepeykas, lhäy'e häp fwitsuk lepeykas, tet iwoye tä ihiche Lhawuk Lewukwe laka 

paredes. Wet häp hup lech'o elh tä tsajo tä tumejlä lepe, hal'ä t'ähes tä õ'kätej lhip 
tä i'pe lepetso tä alhoye. 

26Wet häp lhip tefwajpejni hupch'o elh tä tsajotso, laka ventanas ihi wet äpte 
õ'tihiche fwitsuk lepeykas. Wet häp hup lech'ol iyhäj tä nitsesahomche, õ'kätejpej 
hal'ä t'ähes häp lhip tä i'pe lepel tä alhoye. 

Ezeq 42 

Hup lech'ol tä iwhäye Lhawuk Lewukwe 

1Wet häp hin'otso ihän n'oye Lhawuk Lewukwe ka'alho lhip tä tumej tafwojyhiye. 
Wet ihän n'ochufwi häp hup lech'ol iyhäj tä tataype lhip tä õ'mälhthi tä hup 
lech'ol newahi, tä äp tatayhlä hup tä wuj tä tumej tafwojyhiye. 

2Wet tä pitaj ihi cincuenta metros häp lhip tä tumej tafwojyhiye, wet tä tsajo häp 
tä hiw'en veinticinco metros. 

3Wet lhip elh tumejlä Lhawuk Lewukwe ka'alho tä ilech'oye, wet häp tä hiw'en 
diez metros tä tsajo. Wet lhip elh tumejlä tuntemhoy tä isis tä õhp'oyejpe honhat 
tä hup ka'alho. Wet lech'oltso iche trespej tä iche letape. 

4Iche lhip tä nekche lechowej häp hup lech'ol tä tatay lech'oye. Wet hiw'en cinco 
metros tä tsajche wet cincuenta metros tä pitaj. Wet hup lech'ol lepelis tä tumej 
tafwojyhiye. 

5Wet lech'ol iyhäj tä tumphä tek tsesomche, tehit'a iwoye lech'ol iyhäj tä ihi 
lechowej, lhäy'e häp lech'ol iyhäj tä tumchä tä ihonhate tä matche tä tsesomche. 
Tsi häp tä hup lech'ol iyhäjtso tä õ'tiche letape, wet elhpej tä õ'ti'pe häp lech'o elh 
wet õy'ayhthompej tä tsajo. 

6Tsi lech'ol tä tumphä häp tä laj lech'uteya, tehit'a iwoye lech'ol tä ihi hup 
ka'alho. Wet häp tä tamenej tä nitsesahomche wet iyhäj tä ihi lechowej lhäy'e 
iyhäj tä tumchä tä ihonhate häp tä tsesomche. 

7Wet häp Lhawuk Lewukwe lelafwek tä tuntey tä i'alhoye tä tumejlä alho tä 
yiwithi häp hup lech'ol iyhäj tä i'alhoye lepelis, wet hiw'en veinticinco metros tä 
pitaj tä hin'o iwo mediya. 

8Tsi tä nitäkw häp hup lech'ol tä iche lewhäye, häp tä tamenej tä hiw'en 
veinticinco metros tä nilhokej tä hin'o iwo mediya. Wet lhip tä ihi tä Lhawuk 
Lewukwe lepe tatache ihi cincuenta metros. 

9Wet häp hup lech'ol iyhäjtso iche lepe tä ihi tä tumej tä ifwala inuhiphä. 

10Wet häp Lhawuk Lewukwe lhip tä tumej tapinhiye, äpte iche lech'ol tä iche 
lewhäye tä tumejlä häp alho lelafwek tä tuntey. Wet hup lech'oltso tataype hup tä 
wuj tä tumej lhip tä ifwala y'uyhi, tä äp tatayhlä lhip tä õ'mälhthi tä hup lech'ol 
newahi. 

11Wet iche n'äyhitaj tä ilech'oye hup tä nekche lhip tä hup lech'oltso lepelis ihi. 
Wet hup lech'oltso tet iwoye iyhäj tä tumej tafwojyhiye, tä pitaj w'awulhi 
iyhäjtso, wet tä tsajo äpte w'awulhi t'at. Wet lepelis w'enhahit'a lhamej, tet iwoye 
iyhäj lepelis, wet tä õ'tiche lewhäye õ'tech'aynej t'at iyhäj. 

12Wet iche häp hup lepe tä n'äyhitaj tälhe tä tumej tä ifwala tälhche tä tiyäje 
lech'oltso tä tumej tapinhiye. Wet n'äyhitajtso nek lhipche Lhawuk Lewukwe tä 
tuntey. 

13Wet häp hin'o tä ipäyen n'oye häp Lhawuk Lewukwe, tahuy n'oyej wet yok: –
Häp hup lech'ol iyhäj tä tumej tafwojyhiye, lhäy'e häp lech'ol iyhäj tä tumej 
tapinhiye, tä tataype Lhawuk Lewukwe lhip tä õ'mälhthi tä hup lech'ol newahi, 
häpe häp hup lech'ol tä n'ot'amajchetes, häpkhilek sacerdotes tä lhaitott'ayne 
Lhawuk lhamel ihipej chik tufw häp lhäk tä n'otw'ayhtes tä n'ot'amajchetes. 
Lhäy'e tä yachuyaj lhay tä õt'amajej tä õyen n'otw'ayhtesa, häp tä äpte õyen 
lew'eta, lhäy'e häp n'otw'ayhtes tä õtiskanejpe n'och'isukyajay, lhäy'e häp 
n'otw'ayhtes tä õyen lahayayej hin'o letes tä ihi, häpkhilek õyen lew'eta nilhokej 
häp n'otw'ayhtesna. Tsi häp tä n'ot'amajchetes hupuyna. 

14Wet häp sacerdotes, chik lhamel ileyej tä iwo lechumeta tä ichufwi Lhawuk 
Lewukwe, lhamel hin'äyhlachufwi häp lakhäy tä ilanche. Tsi häp tä chik 
nilanache lakhäytso tä n'ot'amajchetes, iwohiyet'a chik inuphä chik ihoye 
Lhawuk Lewukwe ka'alho. Häp tä tamenej tä is chik ilanche lakhäytso wet iwo 
iyhäja lew'uyis, wet nech'e häp tä iwohiyela chik inuphä wet ihoye lhip tä wichi 
lhaihuthiwek. 

Hin'o iwo mediya Lhawuk Lewukwe lelafwek tä tuntey 

15Wet häp hin'o tä ipäyen n'oye Lhawuk Lewukwe, tä ileyej tä iwo mediya 
nilhokej häp lhip tä ilech'oye, wet nech'e ihänn'o alhoye, inekhat n'okwe hup lepe 
tä tumej lhip tä ifwala inuhiphä, wet iwo mediya nilhokej häp Lhawuk Lewukwe 
lelafwek tä tuntey. 

16Wet nech'e tachuma lakaw'awlhanhatcha wet iwo mediya häp lhip tä tumej tä 
ifwala inuhiphä, wet hiw'en doscientos cincuenta (250) metros. 

17Wet nech'e äp iwo mediya häp lhip tä tumej tä tafwojyhiye, wet äpte hiw'en 
doscientos cincuenta metros. 

18Wet nech'e äp iwo mediya häp lhip tä tumej tapinhiye, wet äpte hiw'en 
doscientos cincuenta metros. 

19Wet nech'e äp iwo mediya häp lhip tä tumej tä ifwala y'uyhi, wet äpte hiw'en 
doscientos cincuenta metros. 

20Wet häp tä iwo mediya n'olafwek tä tuntey tä ilunejlhi imälhewek häp Lhawuk 
Lewukwe laka honhat, wet hiw'en doscientos cincuenta metros lhip weihalha. 
Wet n'olafwekna häp tä hiw'enhat honhat lhip tä n'ot'amajchet lhäy'e häp honhat 
lhip tä kan'ot'amajcheta. 

Ezeq 43 

Lhawuk lewujyaj tä isi tapile Lewukwe 

1Wet häp hin'o tä ipäyen n'oye Lhawuk Lewukwe, nech'e äp ihän n'oye häp hup 
lepe tä tumej tä ifwala inuhiphä. 

2Wet ow'enlä häp Dios tä Israel lhayis laka Dios lewujyaj tä isi tä näm, tälhche t'at 
tä ifwala inuhiphä. Wet lepak äytaji, hätet iwoye häp tewok tä tapoyej lepak, wet 
honhat nech'e isi t'at tsi Lhawuk lesilatyaj tä ihutunpe. 

3Häp ow'enekna hätet iwoye täjte ow'en Lhawuk tä näme Jerusalén tä itäyhat. 
Wet hätet iwoye täjte ow'en häp m'ak tä Lhawuk ipäyen n'oye tä oi'pe tewok tä 
lhey Kebar. Wet ot'upeyhchä pajtha otacho tiji honhat. 

4Wet Lhawuk lewujyajtso tiyäjchufwi Lewukwe, tälhche lepe tä tumej tä ifwala 
inuhiphä. 

5Wet häp tä nech'e Lhawuk laka Espíritu ineyhatphän'o wet ihän n'oye häp 
Lewukwe ka'alho tä ilech'oye. Wet ow'en Lhawuk lewujyaj tä isi tä tapoyej 
Lewukwe. 

Lhawuk tahuy tä tumchufwi Lewukwe 

6Wet häp hin'o tä ipäyen n'oye Lhawuk Lewukwe takasit owhäye. Wet häp tä 
oläte Lhawuk tä yämlhi n'oho tä tumchufwi Lewukwe, 

7wet yok: –Hin'o, häp täja oniyatyajw'et wet häpe honhat lhip tä opach'ol tä 
ot'äsejpe honhat lew'et. Wet häp tä nech'e oihiyeja t'at nilhokej ifwalas Israel 
lhayis. Wet lhamel lhäy'e laka reyes nemla yachajo chik iläkwiyejlhi olhey tä 
n'ot'amajchet tä n'okwiyej dios lhayis iyhäj. Wet nemla lhamel yenchelhi laka 
reyes tä ileyejen honhat lepeykas tä tuntey. 

8Wet nemla ikätej lewukwey tä leniyatyajw'etes häp olham Owukwe, wet nemla 
yen häpeya lewukwe laka pared häp Owukwe laka pared. Tsi matchehte tä 
lhamel nena t'amajcheta olhey tä n'ot'amajchet. Lhamel iläkwlhihte n'oyej 
lakeyis tä matche tä okokyene, wet häp tä tamenej tä onchuwetehente lhamel 
wet otäyhthen. 

9Athana is chik itonte n'ohlä lakeyis tä tamenejpej tä lhamel ile n'oyej, lhäy'e tä is 
chik lhamel ileyej tä yenchelhi laka reyes tä ileyejen honhat lepeykas tä tuntey. 
Wet häp tä nech'e oihiyeja lhamel nilhokej ifwalas. 

10“Wet am, hin'o, is chik lefwenho Israel lhayis häp m'ak tä lew'en tä ihi Owukwe, 
lhäy'e nilhokej honhat lhipey tä Owukwe lew'et, häpkhilek lhamel 
n'äfwelhchehen lech'isukyajay tä iwoyepej. 

11Wet chik n'äfwelhchehen t'at häp lakeyis, fwenho lhamel m'ak tä õ'woyneja tä 
õyenlhi Owukwe, lhäy'e häp m'ak tä lew'en tä ichufwi, lhäy'e lepelis, lhäy'e häp 
lew'et tä õ'waklhat tä õyenhilhila Owukwe, lhäy'e häp leyes tä iwohiyet'ak 
lhamel nhänalhi häpkhilek yen lakeyayej Owukwe. Wet is chik lhenlhi wet 

lelesayen wet lepäyne lhamel m'ak tä lekalelhtho, häpkhilek matche tä lhamel 
ihanej ihi häp m'ak tä mälhhiyeja chik wak'alhila Owukwe chik õyenhilhila. Wet 
äpte lesayen leyes tä häpkhilek lhamel ihänlhi, wet häp tä yenla lakeya. 

12Nech'e häp täja häp ley tä Owukwe laka ley: Nilhok häp Owukwe laka honhat tä 
i'pe chenaj tä häpe m'ak tä matche tä n'ot'amajchet.” 

Altar 

13Häp täja häp altar laka medidas tä häpe medidas tä pajche õ'chumyenlhi tä 
õ'wo mediya Lhawuk Lewukwe. Iche chowej tä õ'lunkatejlhi lefwetes, wet hiw'en 
medio metro tä pitoj wet medio metro tä tsajo. Wet chowejtso iche häp tuntey tä 
õ'häntej lhip, wet ihi veinticinco centímetros tä atojphä. 

14Altar lhip tä tumchä tä i'pe lefwetes ihi un metro tä atojphä, wet lhipey tä 
tafwachephä ihipej medio metro. Wet altar lhip tä ihi lechowej tä i'pe lhiptso 
hiw'en dos metros tä atojphä, wet lhipey tä tafwachephä ihipej medio metro. 

15Wet häp altar lhip tä tumphä tä i'pe lhip tä ihi lechowej, häp tä itshätäy tä 
õ'wunhomche lew'et. Wet hiw'en dos metros tä atojphä, wet äp hiw'en cuatro 
lech'ul wet lech'ultso tatachephä. 

16Wet häp altar lhip tä tumphä ihi cuatro lhipey tä w'awulhchä, wet lhip 
tefwajpejni hiw'en seis metros. 

17Wet lhip tä lechowej altar äpte ihi cuatro lhipey tä w'awulhchä, wet lhip 
tefwajpejni hiw'en siete metros. Wet häp chowej tä ilunejlhi altar ihi medio 
metro tä tsajo, wet tuntey tä õ'häntej lhip chowej, häp tä ihi veinticinco 
centímetros tä atojphä. Wet häp n'ot'äsawtes tä õ'tiyej altar lhip tä häpkhilek 
õtw'ulhpe, häp tä tumej lhip tä ifwala inuhiphä. 

Õyachaje Lhawuk häp altar wet nech'e häpe t'amajchet 

18Wet nech'e Lhawuk Dios tahuy n'oyej wet yok: –Hin'o, chik nichäte lewhäy chik 
õyenlhi altar, häpkhila täja lakeyis: Is chik leti'pe altar häp itshäwet tä lewunho, 
wet chumeje afwus häp w'oyis wet lesichätpe altar. 

19Wet sacerdotes tä Leví lhayis tä lhamel letes häp Sadoc, häp tä ts'ilak lhamel tä 
is chik lhaitott'ayen n'oye häpkhilek tach'ote ochumet. Wet is chik lew'enho 
lhamel häp tolo lhäs häpkhilek ilän wet yen otw'ayhata tä tiskanejpe 
n'och'isukyajay. Olham tä one'tek õ'woynejatso tä ohäpe Lewuk Dios. 

20Wet is chik letachumhiyela häp w'oyis lhip wet lesichäthila'pe altar lech'ul tä 
ihi cuatro, lhäy'e häp altar lhip tä ihi lechowej letselhäs tä ihi cuatro. Äpte is chik 
lesichäthila'pe w'oyis häp tuntey tä õ'häntej lhip chowej. Wet nech'e häp tä 
nofwila tä kok'aye häp altar wet nech'e häpe ot'amajchet. 

21Wet letachumhiyela tolo lhäs tä õ'länpe n'och'isukyajay, wet lehänla alhoye, 
lewunhihola tä ihi lhip tä lew'et tä i'alhoye. 

22“Wet chik ifwala elh, wet lelänla häp kayla lhäs tä lewohla otw'ayhata tä 
letiskanejpe n'och'isukyajay. Häpkhila kayla tä isilataj tä newache m'ak chik iyej. 
Wet sacerdotes yenla t'amajcheta n'oyej altar, mälhyej häp tolo lhäs tä lhamel 
yen t'amajcheta n'oyej altar. 

23Wet chik tajyäme tä yen t'amajcheta n'oyej altar, is chik letachuma tolo lhäs 
lhäy'e häp tson'ataj lhäs tä hin'o, wet is chik häpe itshätäy tä isis tä newache m'ak 
chik iyej. 

24Häna n'oye otw'ayhtesna wet sacerdotes itsäyhla'pe nisoy. Wet häp tä nech'e 
lhamel yachajila n'oye wet iwunhihomchela. 

25“Wet pajla'tha siete ifwalas tä lewohla otw'ayhtesa. Is chik ifwala tefwaji lelän 
kayla lhäs tä häp tä letiskanejpe n'och'isukyajay. Wet äpte is chik lelänpej tolo 
lhäs lhäy'e häp tson'ataj lhäs tä hin'o. Wet is chik häpe itshätäy tä isis tä newache 
m'ak chik iyej. 

26Häp tä mälhyejtso, is chik siete ifwalas tä sacerdotes yen t'amajcheta n'oyej 
altar, häpkhilek nofw tä kok'aye wet nech'e häpe ot'amajchet. 

27Häp tä mälhhiyejatso, siete ifwalas tä lhamel ilänhihena itshätäy wet yenla 
otw'ayhtesa. Wet chik nichäte ocho ifwalas, lhäy'e häp ifwalas iyhäj tä tatay 
alhoho, wet häp tä nech'e lhamel itihla'pe altar häp itshätäy tä õ'wunhomche tä 
amel lhen han'okhayaja n'oyej, lhäy'e häp itshätäy tä lelänhen tä ale'isyen n'oye. 
Wet otchumla ahilähen wet okäjilhila amejen. Häp täja olhämet tä owoye tä 
ohäpe Awuk Dios.” 

Ezeq 44 

Lepe tä tumej Lhawuk Lewukwe lhip tä ifwala tälhche, t'oyhi nilhokej ifwalas 

1Wet häp hin'o tä ipäyen n'oye Lhawuk Lewukwe lhipey äp yachajo tä ihän n'oye 
lepe tä i'alhoye tä tumej lhip tä ifwala inuhiphä. Wet ow'en tä õhp'ohi. 

2Wet häp tä Lhawuk tahuy n'oyej tä yok: –Häp lepena is chik t'oyhi nilhokej 
ifwalas, häpkhilek newache elh chik häpe chik tiyäjche. Tsi olham tä ohäpe Dios 
tä Israel lhayis Lewuk pajchemat otiyäjche lepena tä ohochufwi Owukwe. 

3Mat tajlhama häp hin'o tä wichi laka niyat häp tä tatayhiphälachufwi wet tufwila 
lhäk tä n'ot'amajchet tä ihi tä olham ottache. Mat ts'ilakhila t'at hupch'o elh tä 
tsajo tä tumejlä Owukwe lepe tä i'alhoye, lepe häp tä is chik tiyäjche. Wet chik 
inuphä, wet äp kamaj tälhichela lepetso. 

Tek õ'wahinchufwi Lhawuk Lewukwe häp wichi tä w'enha lhamejen 

4Wet häp hin'o äp ihän n'oye lepe tä tumej tafwojyhiye tä tatayhlä Lhawuk 
Lewukwe. Wet tä oyahinphä, ow'en Lhawuk lewujyaj tä isi, tapoyej tä ichufwi 
Lewukwe, wet ot'upeyhchä pajtha otacho tiji honhat. 

5Wet häp tä Lhawuk tahuy n'oyej tä yok: –Hin'o, untejiche atey tä leyahin m'ak tä 
lew'en, wet äm matche tä letach'ahuye nilhokej häp m'ak tä ofwel amho tä häpe 
leyes tä õyen keyayej Owukwe, lhäy'e häp wichi tä owahnej chik tiyäjchufwi 
Owukwe, lhäy'e häp iyhäj tä n'am wahnej chik tiyäjchufwi. 

6Is chik lefwenho olhämtes häp Israel lhayis tä tatay n'ohlä tä oyok, “Israel lhayis, 
olham ohäpe Awuk Dios. Naya t'at häp amel akeyis tä matche tä oy'ulhan 
atapehen tä lewoyaye. 

7Tsi häp tä lhenhit'a amajcheta Owukwe tä lewahinchufwi wichi tä tälhe iyhäj 
honhatil tä n'otetnek tä n'olhijtsek newayej t'isanis lhäy'e tä newayej lehusey. Tä 
amel lhen otw'ayhata itshäwet t'alhäs lhäy'e lew'oyis, wet häp tä wichi tä 
akachuhantsestso ihochufwi Owukwe wet nech'e nemhit häpe hup tä 
n'ot'amajchet. Matche tä amel lenäk'äs olhämette owoyej amehen, tsi häp tä 
lewoye akeyis tä hich'atej tä ni'isahen. 

8Wet amel lhenhilhit'a achumet tä n'ot'amajchet tä ihi Owukwe, wet lhachaje 
wichi iyhäjtso häpkhilek lhamel tä yenlhi. 

9“Häp tä tamenej tä olham tä ohäpe amel Awuk Dios oyok, Isit'ak wichi tä w'enha 
lhamejen ihochufwi Owukwe. Elh chik häpe tä tälhe honhat elh tä n'otetnek tä 
n'olhijtsek newayej t'isan lhäy'e tä newayej lehusek, tek owahinchufwi Owukwe. 
Wet elh tä kahäpeya Israel tä lew'et Israel lhayis kahonhat, äpte tek 
owahinchufwi Owukwe.” 

Leví lhayis lechumtes 

10Wet Lhawuk äp tahuy n'oyej tä yok: –Häp Leví lhayis ilehte n'oyej tä iyhäj Israel 
lhayis ileyej tä ihänlhin'o, yik n'och'oye wet n'okwiyej n'ocheyälis. Wet is chik 
Leví lhayis tiskanpe lech'isukyajay tä iwoye. 

11Häpkhilek ts'ilak tä t'uye Owukwe lepelis, wet lhäy'e iyhäj häp lechumtes tä 
kahäpeya n'ot'amajchetes tä ihi Owukwe. Wet lhamel ilänhihena itshätäy tä 
õ'wunhomche tä õyen otw'ayhtesa, lhäy'e iyhäj itshätäy tä wichi yen n'okhayaja 
n'oyej. Wet äpte is chik nilhokej ifwalas tä wak'alhen t'at häpkhilek iwoye 
lechumet tä tach'ote wichi. 

12Lhamel lhayente lewosa n'on'okhayaj tä õn'okwiyej n'ocheyälis, wet häp tä 
iwetahat Israel lhayis. Häp tä tamenej tä olham tä ohäpe Lewuk Dios otiyejphä 
otkwey olhämet tä ot'unhatche wet oyok, Leví lhayis tiskanlatpe lech'isukyajay. 

13Wet häp tä iwohiyet'a chik lhaitott'ayen n'oye, tsi isit'a chik yenlhi sacerdote 
lechumet. Wet nemhit iwoye chik lhaitott'ayne m'ayhay tä n'ot'amajchetes tä 
olham tä Olewuk, tsi nemhit len'ohyaj ihi, häp lakeyis tä hich'atej tä ni'isa tä 
iwoye häp tä tamenej. 

14Wet olham nech'e oyen häpeya häp wichi tä t'uye Owukwe, lhäy'e nilhokej 
iyhäj häp n'ochumtes tä kahäpeya n'ot'amajchetes tä ihi Owukwe. 

Sacerdotes lakeyis tä iwohiyet'ak niwoyaye chik yenlhi lechumtes 

15“Mat häp Leví lhayis tä häpehen sacerdotes tä letes häp Sadoc, tej tä Israel 
lhayis ilehte n'oyej, tha kamaj lhamel tujlhache t'at tä iwo lechumeta tä ihi 
Owukwe. Wet häp tä tamenej tä is chik lhamel kamaj tujlhache t'at tä 
lhaitott'ayen n'oye wet tach'ote ochumet, wet yenla otw'ayhata itshäwet t'alhä 
lhäy'e lew'oyis tä wichi ihän alhoho. Olham tä ohäpe Lewuk Dios olhämet täja. 

16Wet lhamel tiyäjlachufwi Owukwe wet ihohiyela oka altar tä tach'ote ochumet. 
Tsi lhamel tä oyen lechumeta häp ochumet tä ihi Owukwe. 

17“Wet chik lhamel tiyäjche lepe tä tataye hup ka'alho tä ilech'oye hup, is chik 
lhamel taw'uyhiche lew'uyis tä wesaj tä lino. Tsi chik lhamel iwo lechumeta tä ihi 
Owukwe wok hup ka'alho tä ilech'oye hup, isit'a chik lhamel taw'uyhiche 
lew'uyis tä häpe häp wesaj tä tälhe tson'ataj w'ole. 

18Wet häp wile tä lhamel yen lhetekp'ota, is chik kamaj äp häpe t'at wesaj tä lino. 
Wet häp lekoset les äpte is chik häpe wesaj tä lino, wet isit'ak yäyit lhamej 
lakawakay häpkhilek chufw niläna. 

19Wet chik lhamel inukwephä tä ichufwi häp hup wet ihoye lhip tä wichi 
lhaihuthiwek, is chik lhamel ilanche lakhäy tä taw'uyhiche tä tach'ote ochumet, 
wet hin'äyhlachufwi häp hup lech'ol iyhäj tä ot'amajchetes, wet iwohla lew'uyis 
iyhäja, häpkhilek wileytso tä ot'amajchetes nitijayej wichi. 

20“Wet häp sacerdotes isit'ak yähäs lhetek w'ole, wet äpte isit'ak lew'oley pites. Is 
chik t'amajej tä yisetche. 

21Wet chik tiyäjchufwi Owukwech'o ka'alho lhip tä ilech'oye hup, isit'ak iyäyej 
hat'es. 

22Wet isit'ak iyej atsinha tä tesa wet äpte isit'ak iyej atsinha tä n'owomek. Mat is 
chik iyej häp Israel lhayis ka'tsinha tä kamaj kan'och'efwaya, wok häp tesa tä 
sacerdote tä lech'efwa p'ante. 

23“Häp sacerdotes is chik ichufwenej oka wichi tä hiw'enhatlä m'ak tä 
n'ot'amajchet häp m'ak tä kan'ot'amajcheta, wet lhäy'e m'ak tä is lhäy'e häp m'ak 
tä kok'aye tä is chik lhamel hiw'enhathen. 

24Wet chik iche wichi chik tataywek, is chik sacerdotes tä itetshan. Wet chik iwo 
lakalelhthayajayej wichina, is chik nitichunejche olham olhämtes tä ihi lehi. Wet 
äpte lhamel tä oyen lewosayej wichi lakäjyajay chik nichätepej ifwalas tä oyen 
lewhäya. Wet chik lhamel itetshan, is chik nitichunejche nilhokej häp olhämtes 
lhäy'e ochufwenyajay tä yäme n'okäjyaj. Wet äpte is chik yen t'amajchetesa 
ifwalas tä oyen n'ot'elakw'eta. 

25“Sacerdotes iwohiyet'ak tachuma häp elh p'itsek tsi häp tä kok'ahiyejela. Tha 
mat chik lajcha wok lako, wok lhäs wok lhäse, wok lech'inij, wok lech'inhä tä 
kamaj laj lech'efwaya, häp tä tej chik kok'ayeje, tha is t'at chik tachuma t'at, 

26mat is chik lhailejlhi. Chik tajyäme täja, is chik tataye pajla'tha siete ifwalas, 

27wet nech'e iwoye tä ihoye hup ka'alho lhip tä ilech'oye Owukwe. Wet chik 
kamaj nitchumaye lechumet, is chik tiskan'ajpe lech'isukyaj tä iwoye. Is chik ilän 
itshäwet tä yen otw'ayhata. Olham tä ohäpe Lewuk Dios olhämet täja. 

28“Wet häp sacerdotes ihichet'a m'ak tä lewuk lakäywet tä tälhe lajcha, tsi olham 
tä lakäywetn'o. Ihichet'a honhat lhip chik häpe chik ihi Israel chik õyenla lewuka. 

29Lhamel tufwila yachuyaj lhay tä Israel lhayis yen otw'ayhata, lhäy'e häp 
itshätäy tä õ'länhen tä õtiskanejpe lech'isukyajay lhäy'e letes tä ihi. Wet nilhokej 
häp m'ak tä Israel lhayis yen t'amajcheta n'oyej, sacerdotes t'at tä lhäk täja. 

30Wet nilhokej yachuyaj lhay tä ichun tä iche tä isis, häp tä amel lew'enhihola häp 
sacerdotes, wet nilhokej häp m'ak tä lhen otw'ayhata, lhamel tä lewuk lhip tä 
matche tä isilataj. Wet chik amel lechofwaji yachuyaj lhoy, wet lhip tä matche tä 
is häp tä is chik lew'enho häp sacerdotes. Wet häp tä olham otkäpfwayhiyejela 
m'ak tä is nilhokej häp amel haw'etes. 

31Wet sacerdotes isit'ak tufw afwenche wok itshäwet tä nilhoke chik y'il, wok 
häp itshäwet tä fwitsaj lelänek. 

Ezeq 45 

Häp honhat lhip tä õyen t'amajchetayej Lhawuk 
(Ezeq 48.9-20) 

1“Chik amel lech'esajen honhat tä lew'enhomche Israel lhayis, häp lhamel tä 
tälhehen doce letetsel, is chik lew'enhat n'oyej lhip tä doce kilómetros y medio tä 
pitaj wet diez kilómetros tä tsajo, häpkhilek ot'amajchet t'at, tsi olham ohäpe 
Awuk Dios. Nilhokej häp honhat lhiptso häpkhila oka honhat tä ot'amajchet. 

2Wet nech'e häp tä amel äp lhenhilhila lhip tä let'amajejo olham Owukwe, 
doscientos cincuenta metros tä pitaj wet doscientos cincuenta metros tä tsajo. 
Wet ihichela lhip tä ilunejlhi tä hup tä w'atshan i'pe, wet hiw'enla veinticinco 
metros tä tsajche. 

3Wet häp lhip tä amel let'amajej n'oho, is chik äp lekalelhätchä lhip tä matche tä 
ot'amajchet, doce kilómetros y medio tä pitaj wet cinco kilómetros tä tsajo. Wet 
häp tä Owukwe ihihila. 

4Wet häp honhat lhiptso, sacerdotes tä lhaitott'ayen n'oye wet tach'ote ochumet 
tä ihi Owukwe, häp tä lhamel yenla lew'eta wet itihihichela lewukwey. Wet häpe 
honhat tä ot'amajchet, tsi häp tä õt'amajejo Owukwe. 

5Wet äpte is chik iche honhat lhip tä õt'amajejo Leví lhayis tä tach'ote ochumet tä 
ihi Owukwe, häpkhilek te lhamel laka hupuy ihiche tä yenla lew'etesa, doce 
kilómetros y medio tä pitaj wet cinco kilómetros tä tsajo. 

6Wet chik tajyäme täja, wet is chik nech'e amel letetshan häp lhip tä õ'tihihila 
hupuy tä lewuk nilhokej Israel lhayis, doce kilómetros y medio tä pitaj wet dos y 
medio tä tsajo, wet is chik ifwache t'at honhat lhip tä ot'amajchet. 

Honhat lhip tä õt'amajejo wichi laka niyat 
(Ezeq 48.21-22) 

7“Wet äpte is chik iche täkwfwas honhat lhipey tä amel let'amajejo häp Israel 
lhayis laka niyat. Wet is chik tumej lhip tä ifwala inuhiphä wet lhip elh honhat is 
chik tumej tä ifwala y'uyhi. Wok oyok, honhat lhip tä ot'amajchet ihihila 
lechowej, lhäy'e häp lhip tä õt'amajejo Israel lhayis laka hupuy. Tälhe lhip tä 
ifwala inuhiphä pajla'tha nichäte lhip tä ifwala y'uyhi, w'awulhihila tä pitaj häp 
honhat tä õhw'enhatej Israel lhayis tä tälhe letes tefwajpejni. 

8Häp honhat lhipeyna häp tä õt'amajejo Israel lhayis kaniyat. Wet häp tä nemhit 
ihanhiyeja iwoyneja chik isohiyeja m'ak tä lewuk oka wichi, mat tach'anlhahiyela 
t'at chik ihi honhat tä laka honhatpej. 

M'ak tä t'uhawetej chik niyat iwoye 

9“Olham tä ohäpe Awuk Dios oyok, Amel tä ahäpehen Israel lhayis kaniyatey, 
¡naya häp m'ak tä ni'isa tä lewoyayeje lhamel! ¡Isit'a tä katach'anlhayaye wet 
lesoyej m'ak tä lewuk lhamel! ¡Woyaye m'ak tä is alhoho! ¡Yej soyej oka wichi häp 
laka honhates tä lhamel tä lewuhuy! Olham tä ohäpe Lewuk Dios olhämet täja. 

10“Is chik amel lechumyenwethä n'okaw'awlhanthis tä isen lhäy'e 
n'okaw'awlhanhatchal tä matchehen. 

11-12Wet häp n'okaw'awlhanthi tä letetshanej yachuyaj lhoy, is chik tet iwoye 
n'okaw'awlhanthi tä letetshanej häp m'ak tä isathi tä lewom. 

13“Häp tähesna n'otw'ayhtes tä is chik amel lew'en n'oho: Häp trigo lhäy'e cebada 
tä lelanhi tä tälho alafwek, tihipeja sesenta lhipey tä lech'esajen, wet chumala 
lhip tefwaji wet häp tä lhenla otw'ayhata. 

14Wet aceite is chik letihipeja cien, wet häp tä letachumhiyepeja tefwaji wet 
lhenla otw'ayhata. 

15Wet häp tson'atas is chik letachumapej doscientos, wet lew'enpej n'oho tefwaji 
tä tälhe t'ekhawtes tä hup tä w'atshan ihi tä ihi Israel. Is chik lechäj alhoho 
yachuyaj lhay, lhäy'e itshätäy tä lewunhomche, lhäy'e häp itshätäy tä lelänhen 
häpkhilek ale'isyen n'oye. Wet chik mälhyejtso m'ak tä lewoyaye, wet häp tä 
olham otäyhthila hach'isukyajay. Olham tä ohäpe Awuk Dios olhämet täja. 

16“Nilhokej häp wichi tä ihi honhatna tä iwohiyet'a chik nenalhi häp 
n'otw'ayhtesna, häpkhilek lhamel yachaje laka niyat. 

17Wet chik nichätepej tä iwel'a nech'ayek, lhäy'e häp ifwalas tä n'ot'elakw'etes, 
wet lhäy'e nilhokej ifwalas tä lewhäy häp Israel lhayis lakäjyajay tä iwoye, niyat 
lhamlak iwom häp itshätäy häpkhilek õ'wunhomche, lhäy'e häp yachuyaj lhay 
lhäy'e hat'es tä häpe otw'ayhtes. Wet äpte lhamlak iwom itshätäy tä õtiskanejpe 
n'och'isukyajay, lhäy'e n'otw'ayhtes tä häpe yachuyaj lhay, lhäy'e häp itshätäy tä 
õ'wunhomche, wet lhäy'e itshätäy tä õ'länhen häpkhilek wichi lha'isyen n'oye. Is 

chik niyat iwoynejatso, häpkhilek otäyhtejen letes tä ihihlä häp Israel lhayis 
lech'isukyajay tä iwoyehen. 

N'okäjyajay 

18“Olham tä ohäpe Awuk Dios oyok, Häp iwel'a tä ichun wet ifwala tä ichun, is 
chik amel lelän tolo lhäs tä pumfwetaj tä isilataj tä newache m'ak chik iyej, wet en 
otw'ayhata. Wet häp tä nech'e nofwila tä kok'aye Owukwe wet nech'e häpe 
ot'amajchet. 

19Wet sacerdote tachumhiyela lhip lew'oyis häp itshäwetna tä õ'länpe 
n'och'isukyaj, wet y'ilenhichehena Owukwe lepe ch'utey, lhäy'e altar letselhäs tä 
ihi cuatro, lhäy'e häp hup ka'alho lepe ch'utey tä ilech'oye Owukwe. 

20Wet äpte chik nichäte iwel'a tä siete wet ifwala tä ichun, is chik lewoynejatso 
m'ak tä lewoye häpkhilek wichi tä iwoye lech'isukyajay tä kalenech'ethayaja isej, 
lhäy'e häp lech'isukyaj tä nhanahläk iwoye. Wet chik mälhyejtso, wet häp tä 
nech'e nofwila tä kok'aye Owukwe wet nech'e häpe ot'amajchet. 

21“Wet chik nichäte ifwala tä catorce tä ihi iwel'a tä ichun, häp tä is chik amel 
lewo tesa akäjyaj tä häpe Pascua. Wet siete ifwalas tä nemhit letufwayhla pan tä 
levadura iyej. 

22Wet häp ifwala tä ichuntso, wichi laka niyat yenla otw'ayhata tolo lhäs tä õ'län 
tä tiskanejpe lham lech'isukyaj lhäy'e häp nilhokej wichi lech'isukyajay. 

23Wet n'okäjyajna pajla'tha siete ifwalas, ifwala tefwaji niyat iwomla siete tolo les 
tä pumfwetas tä isis tä newache m'ak chik iyej, wet ilänla tä yenla otw'ayhata. 
Wet äpte iwomla siete tson'atas tä hin'ol tä isis tä newache m'ak chik iyej, wet 
ilänla tä yenla otw'ayhata. Wet äpte ifwala tefwaji ilänla kayla tä hin'o tä 
tiskanejpe n'och'isukyaj, pajla'tha nofwphä ifwalas tä ihi siete häp n'okäjyaj. 

24Wet tolo tefwaji lhäy'e häp tson'ataj tefwaji, niyat y'isiyejpeja diez kilos 
yachuyaj lhay tä yen otw'ayhtesa wet tres litros y medio aceite. 

25“Wet äpte häp n'okäjyaj tä N'ohupelis tä wichi yen lehupelisa hal'ä w'oley, tä 
iwo tesa tä iwel'a tä siete wet ifwala quince, is chik niyat iwom itshätäy tet iwoye 
tä iwom tä ihi n'okäjyaj tä Pascua, pajla'tha siete ifwalas. Wet iyhäj itshätäy 
õ'länhen tä õtiskanejpe n'och'isukyajay, wet iyhäj õ'wunhomche, mälhyej tä 
iwoye ifwalapej tä Pascua. Wet äpte is chik yachaj n'oye yachuyaj lhay lhäy'e 
aceite, tet iwoye tä yachaj n'oye ifwalapej tä Pascua. 

Ezeq 46 

Niyat lhäy'e wichi lhamel lakeyis tä is chik iwoye chik nichätepej ifwalas tä 
n'okäjyajay 

1“Olham tä ohäpe Awuk Dios oyok, Häp lepe tä ihi tä ifwala inuhiphä tä tumejlä 
Owukwe ka'alho tä ilech'oye hup, iwohiyet'ak õknip'oyahi pajla'tha seis ifwalas 

tä lakey t'at tä wichi tachumwethä. Wet chik nichätepej ifwala tä n'ot'elakw'et, 
lhäy'e tä nichätepej tä iwel'a nech'ayek, häp tä nech'e is chik õ'fwoyenche. 

2Wet häp tä Israel lhayis laka niyat tälhihola Owukwe ka'alho, wet tiyäjichela 
lepe häp hup lech'o elh tä tsajo tä tumejlä Owukwe lepe, wet häp tä lham 
takasthihila t'at tä lepe ch'utey yiwithi. Wet sacerdotes nech'e iwunhihomchela 
itshätäy tä niyat ihän n'oye tä yen otw'ayhata, lhäy'e iyhäj tä õkniwunahomche tä 
niyat hiw'en n'oho häp tä lha'isyen n'oye. Wet häp tä niyat t'upeyhilahchä tä 
n'okwihla n'oyej tä ihi lepe, pajla'tha letacho tiji honhat. Wet chik ilehiyeja chik 
t'upeyhchä, wet häp tä inuhiphäla, mat lepetso wet nemhit õhp'ohi pajla'tha 
honaj. 

3Wet häp ifwalas tä n'ot'elakw'etes, lhäy'e tä iwel'a nech'ayekpej, häp tä wichi 
n'okwihla n'oyej tä ihihila tä lepetso tatache. 

4“Häp itshätäy tä niyat yachajila n'oye häp ifwalapej tä n'ot'elakw'et häpkhilek 
õ'wunhomche, is chik seis tson'ataj les wet tefwaji tson'ataj tä hin'o, wet nilhokej 
tä häpe itshätäy tä isis tä newache m'ak chik iyejen. 

5Häp otw'ayhtes tä is chik iwoye, tson'ataj tefwaji is chik hip'ajtejpej diez kilos 
yachuyaj lhoy, wet tson'ataj les häp tä itetshan t'at häp m'ak tä ikalhi tä hip'ajtej. 
Wet diez kilos yachuyaj lhoytso, is chik itsäyepej tres litros y medio aceite. 

6Wet chik nichätepej iwel'a nech'ayek, wet is chik hiw'en n'oho tolo lhäs tä õ'län, 
wet seis tson'ataj les tä õ'länhen, wet tefwaji tson'ataj tä hin'o tä õ'län. Wet is 
chik häpehen häp itshätäy tä isis tä newache m'ak chik iyejen. 

7Wet häp tolo lhäs tefwaji, is chik hip'ajtejpej diez kilos yachuyaj lhoy, wet häp 
tson'atajpej tä hin'o kamaj äp tet iwoye. Wet tson'ataj les häp tä itetshan t'at m'ak 
tä ikalhi tä hip'ajtej. Wet diez kilos yachuyaj lhoytso, is chik itsäyepej tres litros y 
medio aceite. 

8“Chik niyat tiyäjchufwi Owukwe, is chik inukwe t'at lepe häp hup lech'o elh tä 
tsajo tä tumejlä Owukwe lepe, wet äp kamaj tälhihola t'at chik inuphä. 

9Wet chik wichi iwo lakäjyaja tä n'okwi n'oyej, häp täja häp m'ak tä is chik iwoye: 
Häp lhamel tä tiyäjchufwi Owukwe tä tiyäjche lepe tä tumej tafwojyhiye, chik 
inukwephä is chik lhamel tälhche lepe elh tä tumej tapinhiye. Wet wichi iyhäj tä 
tälhche lepe tä tapinhiye tä ihochufwi Owukwe, wet chik lhamel inukwephä is 
chik tälhche lepe elh tä tumej tafwojyhiye. Isit'a chik kamaj tapilche t'at häp lepe 
tä tälhche tä tiyäjchufwi Owukwe. Is chik tälhche lhip elhe tä inukwephä. 

10Wet häp niyat chik ihochufwi Owukwe, is chik yikche t'at wichi tä ihochufwi. 
Wet chik wichi inukwephä, is chik äp yikche t'at häp lhamel. 

11Nilhokej n'okäjyajay tä w'enhache lhamejen, häp tolo lhäs tefwaji tä pumfwetaj 
is chik õhp'ajtejpej diez kilos yachuyaj lhoy, wet häp tson'atajpej tä hin'o kamaj 
äp tet iwoye. Wet tson'ataj les häp tä hin'o itetshan t'at häp m'ak tä ikalhi tä 

hip'ajtej. Wet diez kilos yachuyaj lhoytso, is chik õ'tsäyepej tres litros y medio 
aceite. 

12“Wet chik niyat lham t'at tä letichunhayaj tä iwo otw'ayhata, tä häpe itshäwet 
tä õ'wunho wok häp itshäwet tä õ'län häpkhilek lha'isyen n'oye, wet häp tä 
õ'fwoynhichela lepe tä tumej lhip tä ifwala inuhiphä, wet häp tä nech'e yachajila 
n'oye otw'ayhat. Is chik iten t'at m'ak tä iwoyepej tä nichätepej ifwala tä 
n'ot'elakw'et. Wet chik ileyej, wet chik inuphä tä tälhchufwi Owukwe, is chik 
õhp'ohi lepe. 

Lhawuk t'awayhtes tä õhw'enho ifwalapej 

13“Wet nilhokej ifwalas tä nech'e ifwalapej is chik õ'län häp tson'ataj lhäs tä 
hiw'en tefwaji nekchäm, tä isilataj tä newache m'ak chik iyej. Wet is chik 
õ'wunho wet õyen otw'ayhata. Ifwalapej is chik õ'woynejatso. 

14Wet äpte is chik nilhokej ifwalas tä nech'e ifwalapej tä õyen otw'ayhata harina, 
is chik ihi tres kilos y medio, wet un litro aceite tä õ'tsäye. Wet lajit lepesa tä amel 
lewoyepej täja. 

15Nilhokej ifwalas tä nech'e ifwalapej iwohiyet'ak ka'achaja n'oye tson'ataj lhäs tä 
õ'wunho, lhäy'e harina, wet lhäy'e aceite. 

Lhawuk ichufwenej niyat m'ak tä lakey tä iwoyeje laka honhat 

16“Olham tä ohäpe Awuk Dios oyok, Chik Israel lhayis kaniyat yen t'awayhata 
lhäs häp honhat tä lham t'at tä laka honhat, wet matche tä lewukla t'at häp lhäs, 
pajla'tha y'aje leles tä lepes lheley. 

17Wet mat chik niyat yen t'awayhata lakawo häp honhat tä lham t'at tä lewuk, 
wet lewuklat ayej pajla'tha nichäte nekchäm tä õyachajehen lewuhuy häp 
honhates tä lhamel tä laka honhates. Häp tä nemhit lewukla honhat, yachajo tä 
lewuk niyat, tsi häp tä lham tä laka honhat wet lewukla leles. 

18“Niyat iwohiyet'ak iso häp honhat tä lewuk ihi, tsi häp tä laka honhathit'a. Häp 
honhat chik hiw'enho leles, is chik häpe t'at häp honhat tä lham tä laka honhat, 
häpkhilek nilhokej oka wichi tä laka honhat ihi wet häp tä yikhihent'ala.” 

Lhawuk Lewukwe lelhetw'etes tä sacerdotes ipen Lhawuk t'awayhtes 

19Tä tajyäme täja, wet hin'o tä ipäyen n'oye Lhawuk Lewukwe inekhat n'okwe 
n'äyij tä tälhe hup lech'ol tä tumej tafwojyhiye lepe, tä häpe lech'ol tä õyen 
t'amajchetayej sacerdotes. Wet hin'otso ipäyen n'oye lhip tä ilech'oye tä tumej 
lhip tä ifwala y'uyhi. 

20Wet tahuy n'oyej tä yok: –Häp lhip tä lew'enna häp lhip tä sacerdotes ipenla 
itshäwet tä õyen n'otw'ayhata t'isanis tä hin'o tiskanejpe letes tä ihi wok 
lech'isukyaj chik häpe tä iwoye, wet lhamel hip'ohihena häp yachuyaj lhay tä 
häpe lhoy tä häpehen Lhawuk t'awayhtes. Häpkhilek nemhit iwatläk ihäne 
Lhawuk Lewukwe ka'alho häp n'otw'ayhtesna, wet wichi nemhit atott'aho 
m'ayhay tä n'ot'amajchetesna. 

21-22Wet tä tajyäme tä tahuy n'oyej hin'otso, wet ihän n'oye hup ka'alho pajtha 
onchäte letselhäs tä ihi cuatro. Wet häp tä ow'en tä elh tefwaji letselhästso iche 
laka alho lhäsaj tä hiw'enpej veinte metros tä pitaj wet quince metros tä tsajo. 

23Wet elh tefwajpeji iche lelafwek tä tuntey tä ilunejlhi, wet tä honhatepej wet 
iche itäjw'etes tä ichufwi. 

24Wet häp tä tahuy n'oyej hin'otso wet yok: –Letselhäs laka alhosna häp tä wichi 
tä tach'ote Lhawuk Lewukwe ihihila tä ipen itshätäy tä wichi yachaje Lhawuk. 

Ezeq 47 

Inät tä tälhchufwi Lhawuk Lewukwe lepe 

1Wet häp hin'otso yachajo tä ihän n'oye Lhawuk Lewukwe lepe tä lhamya. Wet 
ow'en tä inät tälhchufwi lepe wet iläfwelche tä tataye lhip tä tumej tä ifwala 
inuhiphä, tsi lepetso häp tä tumej. Wet inättso iläfwelche tä tumej t'at häp hup 
lhip tä lefwomkat, wet nek lhipche altar lhip tä tumej tapinhiye. 

2Wet hin'otso yikhat n'och'oye häp hup lepe tä tumej tafwojyhiye, wet häp tä 
ihän n'oye lhip tä alhoye pajtha onchäte lepe tä i'alhoye tä tumej lhip tä ifwala 
inuhiphä. Wet häp tä ow'en inät tä inuphä tä tumej hup lepe lhip tä tapinhiye. 

3Wet hin'otso yik wet tataye lhip tä ifwala inuhiphä, wet ichäjlhi niyäkw tä 
lakaw'awlhanhatcha. Wet iwo mediya quinientos metros häp honhat, wet häp tä 
nech'e yisthayin n'oho inät tä iläfwelche. Wet inät tä oyisthotso ihi ofwonlis. 

4Wet nech'e äp yachajo tä iwo mediya quinientos metros häp honhat, wet äp 
yisthayin n'oho inät tä iläfwelche. Wet tä oyistho inättso, wet nech'e ihi 
okamchetey. Wet nech'e äp yachajo tä iwo mediya quinientos metros häp honhat, 
wet äp yisthayin n'oho inät tä iläfwelche. Wet inät tä oyisthotso nech'e ihi 
okawakw'et. 

5Wet nech'e äp yachajo tä iwo mediya quinientos metros häp honhat, wet inät 
nech'e häpe häp tewok. Wet häp tä nemhit okalhi chik oyistho tsi häp tä nech'e 
pitoj. Tsi chik oyistho, wet tajlhamat chik otlinho. 

6Wet häp tä hin'otso nech'e tahuy n'oyej tä yok: –Hin'o, is chik lhäm matche tä 
leyahin häp m'ak tä lew'en. Wet tä tajyäme täja, wet nech'e inachajn'o tumeja. 

7Wet tä onukwe tewok lhip, wet ow'en tä wuj hal'äy tä tälhche lhip tä tumeja wet 
lhäy'e häp lhip tä tumej ufwey. 

8Wet hin'otso tahuy n'oyej tä yok: –Häp inät tä iläfwelchena tä tataye lhip tä 
ifwala inuhiphä, wet pajtha nichäte honhat tä ifwache tewok Jordán, wet häp tä 
nech'e nitsäyhiyela Lewomekitaj Nosoy. Wet tä nitsäye lewomekitajtso, wet inät 
tä ihi nemla nosoy, nech'e hak'onekhila. 

9Häp inät tä iläfwelchena, lhip at chik häpe tä nichäte, hiw'enhihola 
lew'atshancheyaj nilhokej itshätäy tä w'enhache lhamej, wet w'ahat lhayis 

pajla'tha wujpey tä ihi inät. Häp tewokna, häp inät tä iläfwelche tä nekche yenla 
hak'oneka inät tä tapay, wet häp tä nilhokhiyeja m'ak tä lew'atshancheyaj ihi tä 
lew'atshancheyaj tälhiyela. 

10Tälhiyela honhat tä lhey Kayla Kahits'ifwik pajla'tha nichäte W'asetaj Les 
Kahits'ifwik, wet wujla wichi tä t'iwokoyhen tä iche, wet wujla lewotey tä 
hich'enhen. Wet wujla w'ahat tä w'enhahiche tä ihichela, tehlat iwoye 
lewomekitaj tä Mediterráneo. 

11Mat inät tä ihiche fwehay lhäy'e lewomhay hak'onekhit'ala, tajlhama tä nosoy, 
häpkhilek wichi yen laka nisoya. 

12Wet nilhokhiyeja häp hal'äy tä w'enhache lhamej tä ihanej tä iwo lhaya, häp tä 
tälhichela tewok lhipey. Wet lew'oley tek natla, wet ihanhiyejt'ala chik 
niwohiyala lhaya. Iwel'apej iwohlat lhaya, tsi häp tä inät tä tälhchufwi Lhawuk 
Lewukwe tä iläfwelchena, häp tä ipumyen honhat tä hal'äy tälhchena. Wet lhay 
häp tä wichi lhäkhila, wet lew'oley häp tä wichi yenla lakachaya. 

Israel lhayis laka honhat lepesey 

13Lhawuk Dios yok: –Häp täja lepesey häp honhat tä lewukla Israel lhayis tä 
tälhehen letetsel tä ihi doce, pajla'tha nichäte leles tä lepes lheley. Wet häp iyhäj 
tä tälhe letes José, täkwfwas honhat lhipey tä ow'enhatej. 

14Olham otiyejphähte otkwey olhämet tä ot'untejche amel atetsel tä 
ofwenhomche lhamel tä ow'enhihomchela häp honhatna. Athana is chik amel 
lew'awlhatchä häp lhipey tä lew'en amhomche. Alewuhuy t'at honhatna, pajla'tha 
y'aje ales tä lepes lheley. 

15“Häp täja honhatna lepesey tä tumej tafwojyhiye: Tälhiyela Lewomekitaj tä 
Mediterráneo, wet tiyäjiyela hupuy tä lhey Hetlón, Sedad, 

16Berota, lhäy'e häp Sibraim, pajla'tha nichäte Hasar-haticón. Sibraim ihi 
lechowej honhates tä Damasco lhäy'e Hamat. Wet Hasar-haticón häp tä ihi lepes 
honhat tä Haurán. 

17Häp tä mälhyejtso, häp honhatna lepes tä tumej tafwojyhiye tälhiyela 
lewomekitaj tä Mediterráneo wet pajla'tha nichäte honhat tä lhey Hasar-enán. 
Wet honhates tä Damasco lhäy'e Hamat tumej lhip tä tafwojyhiye. 

18“Nech'e häp honhat lepes tä tumej lhip tä ifwala inuhiphä, tälhiyela honhat lhip 
tä ihi lechowej häp Haurán lhäy'e Damasco, wet pajla'tha nichäte hupuy tä lhey 
Tamar tä iwhäye Lewomekitaj Nosoy. Wet línea nekhichela tewok Jordán tä õyen 
lepesa honhat tä Galaad lhäy'e honhat tä Israel. 

19“Nech'e häp honhat lepes tä tumej tapinhiye, línea tälhiyela Tamar wet 
tiyäjichela inätw'etes tä ihi Meriba-kadés, lhäy'e häp tewok tä tumejlä Egipto, wet 
pajla'tha nichäte lewomekitaj tä Mediterráneo. 

20“Wet lewomekitajtso tä tumej tä ifwala y'uyhi, häp tä õyenla honhat lepesa, wet 
tälhiyela honhat tä Egipto lepes pajla'tha äp nichäte lewomek lhip tä yiwithi 
tachenhas kawayhi tä ihi Hamat. 

21“Häp täja häp honhat tä is chik õhw'enhomche Israel lhayis tä tälhehen letetsel 
tä ihi doce. 

22Häp honhatna matche tä amel tä alewuhuy, lhäy'e ales, wet lhäy'e häp wichi tä 
i'amejen tä kahäpeya Israel tä lhamel iwo lelesa. Is chik amel letech'aynej chik 
häpe t'at Israel. Wet chik õhw'enhomche Israel lhayis tä tälhehen doce letetsel 
häp honhat lhipey, is chik te lhamel õhw'enho. 

23Häp Israel lhayispej tä wichitso iyej, is chik lhamel t'at tä hiw'enho lhiphaj 
honhat. Olham tä ohäpe Awuk Dios olhämet täja. 

Ezeq 48 

Häp honhat lhipey tä lewuhuyla Israel lhayis tä tälhe letetsel tä ihi siete 

1-7“Häp honhat lepes tä tumej lhip tä tafwojyhiye tälhiyela lewomekitaj tä 
Mediterráneo wet tiyäjichela Hetlón, lhäy'e tachenhas kawayhil tä ihi Hamat, 
lhäy'e häp Hasar-enán, wet inuhikwela lepes häp honhat tä Damasco lhip tä 
tapinhiye lhäy'e häp honhat tä Hamat lhip tä tapinhiye. Wet Israel lhayis tä tälhe 
letes tefwajpejni õhw'enhihopeja lhip häp honhat, tälhiyela honhat lepes tä tumej 
lhip tä ifwala inuhiphä, wet pajla'tha nichäte honhat lepes tä tumej lhip tä ifwala 
y'uyhi. Wet häp täja häp lhamel tä õ'kanchehchä: Häp wichi tä tälhe letes Dan, 
wet äp wichi tä tälhe letes Aser, wet äp wichi tä tälhe letes Neftalí, wet äp wichi tä 
tälhe letes Manasés, wet äp wichi tä tälhe letes Efraín, wet äp wichi tä tälhe letes 
Rubén, wet äp wichi tä tälhe letes Judá. 

Häp honhat lhip tä õyen t'amajchetayej Lhawuk 
(Ezeq 45.1-6) 

8“Iwohiyet'ak õknit'amajayej n'oho häp honhat lhip tä hap'akej Judá lhayis 
kahonhat lepes. Wet is chik ihihila doce kilómetros y medio tä tsajo, wet tä pitaj 
häp tä tehlat iwoye lhipey iyhäj tä õhw'enhihomchela wichi, tälhe lhip tä ifwala 
inuhiphä pajtha nichäte lhip tä ifwala y'uyhi. Wet häp tä is chik Owukwe ihihila 
lechowej häp lhiptso. 

9Wet honhat lhip tä õyen t'amajcheta n'oyej tä ihihila honhat lhiptso, is chik õ'tihi 
doce kilómetros y medio tä pitaj, wet tä tsajo häp tä is chik ihi diez kilómetros. 

10Häp honhat lhipna, ihichela honhat lhip tä ihi tä õyenla t'amajchetayej 
sacerdotes. Tälhiyela lhip tä ifwala inuhiphä pajla'tha nichäte lhip tä ifwala 
y'uyhi, hiw'enla doce kilómetros y medio, wet tälhiyela lhip tä tafwojyhiye 
pajla'tha nichäte lhip tä tapinhiye, hiw'enla cinco kilómetros. Wet olham 
Owukwe ihihila lechowej honhat lhipna. 

11Häp honhat lhipna häp tä ot'amajejo sacerdotes tä olham tä oyen t'amajchetesa 
tä häpe hin'ol tä letes Sadoc. Lhamel t'ifwti n'oyej wet ilehiyejt'a ochumet, 

itenhit'a iyhäj Israel lhayis tä iwomn'o, wet itenhit'a Leví lhayis tä lhamel ileche 
tä ihänlhi on'äyhäy. 

12Wet häp tä tamenej tä iche honhat lhip tä lhamel tä lewuk tä ihi honhat lhip tä 
ot'amajchet. Wet ifwache t'at häp Leví lhayis kahonhat lhip, wet häpe honhat tä 
matche tä n'ot'amajchet. 

13“Wet Leví lhayis lhamel hiw'enla honhat lhip tä lhamel t'at tä laka honhat, 
ifwache t'at sacerdotes kahonhat. Wet hiw'en doce kilómetros y medio tä pitaj 
wet cinco kilómetros tä tsajo. Wet tä imälhewek honhat tä õyen t'amajchetan'o, 
ihihila doce kilómetros y medio tä pitaj wet diez kilómetros tä tsajo. 

14Wet häpe honhat lhip tä matche tä is. Wet isit'ak õ'wom, wok õ'thatlä m'ak at 
chik häpe, wok õhw'enho hin'o elh chik häpe, tsi ot'amajchet. 

15-16“Wet häp honhat lhip tä imälhehi tä hiw'en doce kilómetros y medio tä pitaj 
wet dos kilómetros y medio tä tsajo, khit'a honhat lhip tä ot'amajchet. Wet häp tä 
is chik wichi yen lew'eta, wet häp hup tä w'atshan tä itshätäy lhäk ilunhiyejlhila 
wichi lew'et. Wet dos mil doscientos cincuenta (2.250) metros tä pitaj wet dos mil 
doscientos cincuenta metros tä tsajo tä lew'etla hupuy tä lhamya tä nitäkw tä 
ihihila lechowej. 

17Wet häp hup tä itshätäy lhäk ilunhiyejlhila hupuy, wet hiw'enla ciento 
veinticinco metros tä tsajo häp lhip tä tumej tafwojyhiye, wet ciento veinticinco 
metros tä tumej tapinhiye, wet ciento veinticinco metros tä tumej lhip tä ifwala 
inuhiphä, wet ciento veinticinco metros tä tumej lhip tä ifwala y'uyhi. 

18Häp honhat lhipey tä iwhäye hupuy iche honhat lhip tä imälhehi tä ifwache lhip 
tä ot'amajchet. Wet ihi cinco kilómetros tä pitaj tä tumej lhip tä ifwala inuhiphä, 
wet cinco kilómetros tä tumej lhip tä ifwala y'uyhi. Wet honhat lhipeyna häp tä 
wichi tä lew'et hupuy lhamel tutcheyhihila, häpkhilek tufw häp lakäs lhay chik 
tälho. 

19Häp wichi tä ihi hupuyna tä tachumwethä, elh at chik häpe hin'o chik tälhe 
Israel lhayis, lhamel tutcheyhihila honhat lhipeyna. 

20Tä nilhokej honhat lhipeyhas tä õt'amajej n'oho, lhäy'e häp lhip tä õt'amajejo 
hupuy, ihihila doce kilómetros y medio tä tsajo wet doce kilómetros y medio tä 
pitaj. 

Häp honhat lhip tä õt'amajejo wichi laka niyat 
(Ezeq 45.7-8) 

21“Wet äpte is chik iche täkwfwas honhat lhipey tä amel let'amajejo häp Israel 
lhayis laka niyat. Wet is chik tumej lhip tä ifwala inuhiphä wet lhip elh honhat is 
chik tumej tä ifwala y'uyhi. Wok oyok, honhat lhip tä ot'amajchet ihihila 
lechowej, lhäy'e häp lhip tä õt'amajejo Israel lhayis laka hupuy. Wet ihihila doce 
kilómetros y medio tä tsajo häp honhat lhip tä tumej tä ifwala inuhiphä, wet doce 

kilómetros y medio tä tsajo häp honhat lhip tä tumej tä ifwala y'uyhi. Wet häp 
lhip tä õt'amajejo Owukwe häp tä ihihila lechowej. 

22Wet honhat lhip tä lewuk Leví lhayis, lhäy'e häp lhip tä õt'amajejo hupuy, äpte 
ihihila lechowej. Wet honhat lhip tä lewuk wichi kaniyat ihlawhäye Judá lhayis 
kahonhat lhäy'e Benjamín lhayis kahonhat. 

Häp honhat lhipey tä tumej tapinhiye tä lewuhuyla Israel lhayis 

23-27“Wet iyhäj Israel lhayis laka honhates tumhiyeja lhip tä tapinhiye. Wet 
lhamel tä tälhe letes tefwajpejni õhw'enhihopeja lhip häp honhat, tälhiyela 
honhat lepes tä tumej lhip tä ifwala inuhiphä, wet pajla'tha nichäte honhat lepes 
tä tumej lhip tä ifwala y'uyhi. Wet häp täja häp lhamel tä õ'kanchehchä: Häp 
wichi tä tälhe letes Benjamín, wet äp wichi tä tälhe letes Simeón, wet äp wichi tä 
tälhe letes Isacar, wet äp wichi tä tälhe letes Zabulón, wet äp wichi tä tälhe letes 
Gad. 

28“Wet häp Gad lhayis laka honhat lepes tä tumej tapinhiye, línea tälhiyela Tamar 
wet tiyäjichela inätw'etes tä ihi Meriba-kadés, lhäy'e häp tewok tä tumejlä Egipto, 
wet pajla'tha nichäte lewomekitaj tä Mediterráneo. 

29“Häp amel tä Israel lhayis tä tälhehen atetsel tä ihi doce, häp täjtso honhat tä is 
chik lew'en amhomche häpkhilek alewuhuy t'at, pajla'tha y'aje nilhokej häp ales. 
Olham tä ohäpe Awuk Dios olhämet täja. 

Jerusalén lepelis 

30“Häp tähesna häp Jerusalén lepelis. Wet n'olafwek tä tuntey häp tä ilunejlhi 
hupuy, wet lhip tä tumej tafwojyhiye häp tä hiw'en dos mil doscientos cincuenta 
(2.250) metros tä pitaj. 

31Wet lepelis õyen lheyisa häp Israel lhayis letetselte ihi doce. Wet iche tres häp 
lepelis tä tumej tafwojyhiye, wet elh lhey Rubén, wet elh lhey Judá, wet elh lhey 
häp Leví. 

32Wet häp lhip tä tumej lhip tä ifwala inuhiphä hiw'en dos mil doscientos 
cincuenta metros tä pitaj. Wet iche tres häp lepelis tä ihi, wet lepe elh lhey José, 
wet elh lhey Benjamín, wet elh lhey häp Dan. 

33Wet häp lhip tä tumej tapinhiye hiw'en dos mil doscientos cincuenta metros tä 
pitaj. Wet ihi tres häp lepelis, wet lepe elh lhey Simeón, wet elh lhey Isacar, wet 
elh lhey häp Zabulón. 

34Wet lhip tä tumej lhip tä ifwala y'uyhi hiw'en dos mil doscientos cincuenta 
metros tä pitaj. Wet tres häp lepelis tä ihi, wet lepe elh lhey Gad, wet elh lhey 
Aser, wet elh lhey häp Neftalí. 

35Wet n'olafwek tä ilunejlhi hupuy ihi nueve mil metros tä nilhokej. “Wet tälhe 
ifwalatso tä hupuy nech'e lhey t'at tä õyok, Lhawuk ikana.” 

Dan 

Dan 1 

Daniel lhäy'e iyhäj let'unfwas ihi p'ante Babilonia 

1Ihi tres nekchämis tä Joaquim niyatej p'ante Judá, wet nech'e niyat 
Nabucodonosor tä häpe rey tä ihi Babilonia, lham ihoye Jerusalén, lhäy'e laka 
nifwotas, wet ilunej tä tatayhlä. 

2Wet Lhawuk ikhajyen Nabucodonosor yämthilek ikalhi p'ante Joaquim, wet äp 
lhayen lewuka iyhäj n'olhäthis p'ante ichufwi Dios Lew'et. Wet Nabucodonosor 
ichäje Babilonia hin'ol iyhäj wet yen kwenkaya, wet äp tachuma n'olhäthistso 
wet ichäje laka dios lhayis lew'et. 

3Wet tahuyej häp lakawo tä lhamya tä lhey Aspenaz wet yok: –Chäj alhoho iyhäj 
Israel lhayis tä okwenkay. Tshupyene iyhäj tä niyatey leles lhäy'e hin'ol tä 
n'otäfwnhay leles. 

4Is chik häpehen hin'ol mamses tä n'äl t'at tä isis wet newache m'ak chik 
lewit'äyhyaj chik iyej t'isanis. Wet is chik häpehen iyhäj tä lehusek ihi wet ihan 
honhatejen wet lhaichufwenej m'ayhay, yämthilek tach'ote ochumet tä ihi 
oniyatyajw'etna. Wet iwatläk õ'chufwenejen lhamel häp n'amel tä n'ahäpe 
Babilonio lhayis lhalhayhi lhäy'e tä õ'lesayen. 

5Wet rey ne'tek õhw'enho lhamel ifwalapej häp lhäk lhäy'e hat'es, mälhyej tä 
õyen lhäka tä häpe rey. Wet ne'tek õ'chufwenhen lhamel pajtha tres nekchämis, 
häpkhilek wak'alh chik tach'ote lechumet. 

6Wet häp mamses tä õyämetso, iche iyhäj tä iyej lhamel tä lheyis Daniel, Ananías, 
Misael, wet Azarías. Nilhokej hin'ol mamsesna tälhehen wichi tä tälhe letes Judá. 

7Wet rey lakawo tä lhamya iwo iyhäj lheyisa. Häp Daniel, rey lakawo yen lheya 
Beltsasar, wet Ananías häp tä yen lheya Sadrac, wet Misael häp tä yen lheya 
Mesac, wet Azarías häp tä yen lheya Abed-nego. 

8Wet Daniel itihi lehusek tä nitufwa lhäk tä rey ne'tek tuj, lhäy'e tä niyäyayej 
hat'es tä rey ne'tek iyäyej. Tsi letichunhayaj yok, “Chik otufw wet oyäyej, wet 
nech'e okok'ayeje tä ihi tä Owuk Dios tatache.” Wet häp tä ifwenho Aspenaz wet 
yok: –Yej nityen n'oye n'olhäk wet n'olhät tä kok'aye. 

9Wet Dios itiyej lakäpfwayaj tä is häp Daniel, wet Aspenaz ihumin wet t'uhläk 
tach'ote. 

10Mat nowaye rey, wet häp tä ifwenho Daniel wet yok: –Häp m'ak tä letuj lhäy'e 
m'ak tä leyäyej, rey t'at tä ne'tek ow'en amho. Wet chik lham hiw'en tä lajit 
akhajyhayaja, tek amälhyej iwoye iyhäj mamses, häpkhilek letamenay n'oyej chik 
rey ilänn'o. 

11Mat Daniel lhäy'e let'unfwas, iche hin'o tä Aspenaz ne'tek t'uye lhamel. Wet 
Daniel ihoye hin'otso wet yämhoplhi wet yok: 

12–Is chik lhelhte ayej olhamel. Is chik õhw'en n'ohohen olhäk tä laj itshäwetayej, 
lhäy'e inät tä oyäyej, pajla'tha diez ifwalas. 

13Chik tajyäme lewhäytso, wet letetshanhila n'oyejen wet äp letetshanhila iyhäj 
mamses. Lew'enla chik isen lhamel wok olhamel chik oisen p'iya. Wet lewohiyeja 
n'oyehen m'ak tä lefwetaj t'uhawetej. 

14Tä hin'o iläte Daniel letichunhayaj, wet yok: –Ofweta is t'at. Wet diez ifwalas tä 
yenlhi p'ante lhelhtshayaj tä itiyej lhamel. 

15Wet tä tefwaytshi lewhäytso, n'äl t'at lhamel tä wuj tä is lhäy'e tä takhajayhen, 
wet inu'pe iyhäj mamses tä tuj p'ante m'ak tä rey yen lhäka. 

16Wet häp tä hin'o nem äp yachajo tä hiw'enho Daniel lhäy'e let'unfwas häp 
itshäwet lhäy'e hat'es, mat hiw'enhopej m'ak tä laj itshäwetayej lhäy'e inät tä 
iyäyej. 

17Wet Dios hiw'enho p'ante lehanyaj lhamel, lhäy'e letäfwnhayaj, wet wuj tä ihan 
m'akejen. Wet Daniel lham t'at tä ihanej tä ifwenho elh chik häpe lefwilhey lhäy'e 
lew'enhay. 

18Tä tefwaytshi p'ante tres nekchämis tä rey y'ithat, wet nech'e Aspenaz ichäj 
alhoho häp mamses wet itihi tä rey tatache. 

19Wet rey yämhoplhi lhamel, wet hiw'en tä newache elh mamse tä hätet iwoye 
Daniel, Ananías, Misael, lhäy'e Azarías, tä lhamel matche tä lehusek ihi. Wet rey 
itshupyene lhamel yämthilek tach'ote lechumet. 

20Wet m'ak at chik häpe chik rey tay'ätshane lhamel, wet n'äl tä wuj tä lehanyajay 
ihi, inu'pe häp han'ältshantses lhäy'e häp hiyawul tä ihi leniyatyajtso. 

21Wet Daniel tujlhache lechumet pajtha rey tä lhey Ciro tiyäjo leniyatyaj. 

Dan 2 

Rey Nabucodonosor lefwilhek iche 

1Tä nitäkwfwas nekchämis tä rey Nabucodonosor ihi leniyatyaj, wet lefwilhey ihi. 
Wet letamsek ihihit'a wet nemhit imä, tsi wuj lelhakli tä iyej. 

2Wet rey yäme lakawos wet yok: –Änehen häp hiyawul tä lhamelya lhäy'e 
han'ältshantses, häpkhilek itäfwnhat n'oyej ofwilhey. Wet nämhen p'ante lhamel 
wet takasthen tä ihi tä rey tatache. 

3Wet rey tahuyej lhamel wet yok: –Nech'e ofwilhek ihi wet matche tä oyen 
lhakliya tsi owatläk ohanej ihi. 

4Wet han'ältshantsestso nichulho rey, iwoye Arameo lhämet wet yok: –¡Ika niyat, 
is chik leläy yämlek tiyäj'attsiy! Lhek fwel n'ohomche tä akawos n'ohen häp 
afwilhek, wet nech'e otäfwnhat amej m'ak tä häpe. 

5Äp rey nichulho lhamel wet yok: –Nech'e kalelhäj olhämet tä ofwel amhohen. 
Chik kafwela n'oho ofwilhek lhäy'e m'ak tä häpe, wet õ'wohla lhipeya asanis wet 
äp õ'wasthihichela awukwey. 

6Matlak lefwelay n'oho ofwilhek lhäy'e m'ak tä häpe, wet häpkhilek owo 
awayhtesa amel, lhäy'e achumet laha, lhäy'e han'ohyajay tä wuj. Tä mälhyejtso, 
täfwnhat n'oyej ofwilhek lhäy'e m'ak tä yäme. 

7Wet han'ältshantsestso yachajo tä nichulho rey wet yok: –Ika niyat, is chik 
lefwel n'ohohen tä akawos n'ohen häp afwilhek. Nech'e olhamel otäfwnhatla 
amej m'ak tä häpe. 

8Nech'e rey äp yok: –Ohanej t'at tä let'uhläk lekan n'oyej, tsi lelätaye t'at m'ak tä 
oyäme. 

9Tsi häp tä õ'ailänhenla wet letan'islatwek chik katäfwnhata n'oyej ofwilhek 
lhäy'e m'ak tä häpe. Wet nech'e lewoyay atichunhayaja chik lekan n'oyej wet 
lefwel n'oho m'ak tä kamatache pajla'tha olehatche t'at olhämet. Lhek fwelay 
n'oho ofwilhek, häpkhilek ohanej tä matche tä lehanayej ihi m'ak tä häpe wet 
ohanhiyeja. 

10Häp han'ältshantsestso yachajo tä äp nichulho häp rey wet yok: –Ika niyat, 
ihichet'a elh häp hin'o chik häpe tä i'pe honhatna chik ihanej chik ifwel amho 
m'ak tä let'alheje. Ihichet'a rey chik häpe ifwalas tä pajche tä lewujyaj lhäy'e 
lakhajyhayaj ihi chik t'alhe hiyawul wok han'ältshantses häp m'ak tä mälhyejtso. 

11Ika niyat, häp m'ak tä let'alhej n'oyehen häpe m'ak tä atha. Ihichet'a elh chik 
häpe chik itäfwnhat amej, ts'ilak häp dios lhayis, wet lhamel ihiyejt'a hin'ol. 

12Tä rey iläte täja, nech'e wuj tä lewäk ihi, wet ne'tek lewos ilänhen nilhokej 
han'ältshantses tä ihi Babilonia. 

13Wet tä yämphä n'osilätyaj tä õ'länla han'ältshantses, wet õt'ukwe Daniel lhäy'e 
let'unfwas yämthilek õ'länhen lhamel. 

Daniel t'ukwe Dios lech'otyaj wet Dios nichulho 

14Wet Daniel ihoye hin'o tä lhey Arioc tä niyatej sip'äl tä t'uye rey, tä lham kamaj 
nekaye han'ältshantses tä t'uhläk ilänhen. Wet Daniel lehusek ihi tä yämhoplhi, 
fwitsajit'a, 

15wet yok: –¿Chipte tä rey yenlhi lhämet tä äytajchena? Wet nech'e Arioc ihantej 
häp Daniel m'ak wit'äyhyaj tä iche. 

16Tä Daniel iläte, wet nech'e ihoye häp rey wet yäme, yok: –Teläytej ayej olhamel, 
tsi olham otäfwnhatla amej afwilhek lhäy'e m'ak tä häpe. 

17Wet Daniel ihoye p'ante lew'et wet ifwenhomche let'unfwas Ananías, Misael, 
lhäy'e Azarías, häp m'ayhayna. 

18Wet Daniel inityenej lhamel chik lhaip'altseneje häp Dios tä pule Lewuk chik 
ipäyne lham häp rey lefwilhekna, yämthilek lham lhäy'e let'unfwas tek tan'isiyeja 
häp hin'ol iyhäj tä han'ältshantses tä ihi Babilonia. 

19Wet tä honatsi Dios iwo lew'eneka Daniel wet itäfwnhatej häp rey lefwilhek. 
Wet Daniel iwujyen häp Dios tä ipuleye, 

20wet yok: “Lewujyaj ihi häp Dios yämlek tiyäj'attsiy, häp lham tä ihan honhatej 
lhäy'e tä lakhajyhayaj ihi. 

21Häp Dios inech'aynhi häp ifwalas lhäy'e lewhäypej tä häpe. Lham itihipej häp 
niyatey wet äp isoyejpej. Lham itäfwnhatej wichi yämthilek ihan honhatejen, wet 
hiw'enhomche lehanyaj häp lhamel tä lehusey ihi. 

22Dios itäfwnhatej wichi häp m'ayhay tä atha lhäy'e tä õ'iskat. Lham ihanej ihi 
m'ayhay tä ihi häp honatsi, wet isi iyejpej lham. 

23Häp am, otetsel laka Dios, okäjlhi amej wet owujyen ame. Tsi lew'en n'oho 
ohanyaj lhäy'e okhajyhayaj, wet athana letäfwnhat n'oyej m'ak tä olhamel 
ot'alhejnaj ame, wet nech'e otäfwelej t'at m'ak tä rey yen lelhakliya.” 

24Tä mälhyejtso, Daniel ihoye Arioc, häp hin'o tä rey ne'tek ilänhen häp 
han'ältshantses tä ihi Babilonia. Wet Daniel yäme tä yok: –Yej länhen 
han'ältshantses. Hän n'oye rey wet otäfwnhathiyeja häp lefwilhek. 

25Wet nech'e Arioc ikelit tä ichäje Daniel häp rey. Tä ichätyene, wet ifwenho tä 
yok: –Ika niyat, ohän kana Judío lhayis tä n'okwenkay elh, häpkhilek itäfwnhat 
amej m'ak tä häpe afwilhek. 

26Wet rey yämeje Daniel, tä äp lhey elh Beltsasar, wet yok: –¿Hä lehanej 
lewoyneje chik letäfwnhat n'oyej ofwilhek lhäy'e m'ak tä häpe? 

27Wet Daniel nichulho rey wet yok: –Ika niyat, ihichet'a elh han'ältshantsaj wok 
hiyawu tä ahantsaj chik ihanej iwoyneje chik itäfwnhat amej afwilhek. 

28Mat iche Dios tä ipuleye tä ihanej iwoyneje tä hin'älit m'ak tä õ'iskat, wet lham 
t'at tä itäfwnhat amej m'ak tä ihichela häp ifwalas tä tatay alhoho. Nech'e häp täja 
afwilhek lhäy'e haw'enhay tä lew'en tä lhe'pe amäwet: 

Daniel itäfwnhatej rey häp lefwilhek 

29“Tä lhe'pe amäwet, ika niyat, am lew'en n'aji atichunhayaj, yok, ¿Atsihilak ihi 
ifwalas tä tatay alhoho? Wet Dios tä hin'älit m'ak tä õ'iskat, häp tä itäfwnhat amej 
m'ak tä ihichela. 

30Wet olham nech'e õ'täfwnhat n'oyej m'ak tä yäme wet õ'päyen n'oye. Khit'a 
chik olham chik ohanyaj inu'pe wichi iyhäj lehanyajay. Tajlhama tä Dios t'uhläk 
otäfwnhat amej yämthilek lehanej m'ak tä häpe afwilhek lhäy'e atichunhayajay. 

31“Eh ika niyat, tä letafwilhan wet lew'en häp n'opeyak tä wuj, lhäy'e lhip tä 
atojphä, wet isi, wet matche tä tanhowatnhan. 

32Wet lhetek häpe oro tä lhamya, wet t'okwe lhäy'e takweyey häpe plata, wet 
lets'e wet lhechey häpe bronce. 

33Wet takäläy häpe chinhas, wet lepach'ol lhip häpe chinhas wet lhip häpe iyhät 
tä y'o. 

34Wet tä leyahin t'at, wet lew'enche lhip tunte tä wuj tä tälhpe chenaj, newache 
n'otkwey chik õ'häne. Wet nichätpe lepeyak, wet takäläy tä chinhas lhäy'e iyhät 
tä y'o nech'e wasiche. 

35Wet chinhas, lhäy'e iyhät tä y'o, wet bronce, plata, lhäy'e oro, nech'e lemhoy 
t'at. Wet yikhen, hätet iwoye hal'ä lhay tä nichätpe honhat tä nichäte lewhäy tä 
yachup. Chik noj tä yachup, wet äp noj lhay. Mat tunte tä taj n'opeyak nech'e 
lhayene chenaj tä atojphä wet äp w'awulho honhat. 

Daniel ifwenho rey m'ak tä häpe lefwilhek 

36“Ika niyat, häp täjtso afwilhek. Athana ofwel amho m'ak tä häpe. 

37Am t'at tä arey wet äp aniyatej iyhäj reyes, tsi häp tä Dios tä pule Lewuk hiw'en 
p'ante amho aniyatyaj, lhäy'e awujyaj, lhäy'e akhajyhayaj, lhäy'e han'ohyaj. 

38Wet ayen niyatayej nilhokej wichi tä i'pe honhat, lhäy'e itshätäy, lhäy'e 
afwenchey. Wet am ahäpe t'at n'opeyak lhetek tä oro. 

39“Chik atajyäme, ihichela elh n'oniyatyaj tä niwuja, hätehit'a lewoye am 
aniyatyaj. Wet chik paj ihichela elh n'oniyatyaj, nech'e häp bronce, lhayenlat 
honhat lewuka. 

40Wet chik äp paj ihichela elh n'oniyatyaj tä lakhajyhayaj hätehlat iwoye chinaj. 
Wet iwasthihichela nilhokej n'oniyatyajay iyhäj pajla'tha lemhoy t'at, mälhyej tä 
chinaj iwasthiche m'ayhay pajtha noj. 

41“Wet lew'en tä n'opeyak lepach'ol lhäy'e lefwus, iche lhip tä iyhät tä y'o. Täjtso 
yäme tä häpkhila n'oniyatyaj tä lhaiw'enhat. Ihichela lhip tä t'un, hätehlat iwoye 
chinaj, tsi lew'en tä iche chinaj tä õ'lhahthi iyhät tä y'o. 

42Wet tä lefwus tä lepach'ole lhip chinaj wet lhip iyhät tä y'o, wet mälhhiyejattso 
n'oniyatyaj, lhip t'un wet lhip nit'una. 

43Wet tä lew'en tä chinaj õ'lhahtej iyhät tä y'o, wet mälhhiyejattso häp 
n'oniyatyajtso. Niyatey yenla lech'efwasa niyat tsinhay tä tälhehen lhipey iyhäj, 
tsi fwetajla hip'ajtitwek leniyatyajay. Mat ihanhiyejt'ala iwoyneje chik 
hip'ajtitwek, tehlat iwoye chinaj tä iyhät nisatayej. 

44“Wet chik ifwalas tä reyes ihi, häp Dios tä pule Lewuk lhamlak inech'ayen 
n'oniyatyaj tä nittäya, wet nehit katsik ikalhihila. Itäyhthihena n'oniyatyajay iyhäj 
pajla'tha nofwej, wet ihihila tä ihi pajla'tha tiyäj'attsiy. 

45Häp täjtso tunte tä wuj tä lew'en tä tälhpe chenaj, newache n'otkwey chik 
õ'häne. Wet iwasthi häp chinaj, bronce, iyhät tä y'o, plata, lhäy'e oro. Ika niyat, 
Dios tä lewujyaj ihi ipäyen ame m'ak tä ihichela ifwalas tä tatay alhoho. Häp 
täjtso afwilhek wet kalelhäj m'ak tä häpe.” 

Rey iwujyen Daniel wet iwo t'awayhtesa 

46Tä rey Nabucodonosor iläte Daniel lhämet, wet t'upeyhchä tä n'okwiyej pajtha 
letacho taje honhat. Wet ne'tek õ'wo t'awayhtesa Daniel lhäy'e tä õhw'enho 
incienso tä õ'wunho. 

47Wet tahuyej häp Daniel wet yok: –¡Matche tä amel aka Dios häpe Dios tä 
Lhamya wet äp niyatej reyes tä i'pe honhat! Lham ihanej tä hin'älit m'ak tä 
õ'iskat, wet häp tä tamenej tä am lepäyen n'oye m'ak tä n'am hanej ihi. 

48Wet rey iwujyen häp Daniel wet yäm isis t'awayhtes tä wuj tä hiw'enho. Wet 
yen niyatayej Babilonia lhip, wet äpte yen ahantses lewuka. 

49Wet Daniel t'alhe häp rey chik yen leniyatfwasa häp Sadrac, Mesac, lhäy'e 
Abed-nego, wet rey iwoye. Wet Daniel tach'ote rey wet iyej t'at lew'et. 

Dan 3 

Rey Nabucodonosor ne'tek wichi n'okwiyej lecheyä tä wuj 

1Häp rey Nabucodonosor ne'tep'antek õyenlhi n'ocheyä tä oro, w'awulhej tä 
treinta metros tä atojphä wet w'awulhej tres metros tä tsajo. Wet ne'tek 
õ'neyhatphä tä ihi honhat lhip tä w'awulhchä tä lhey Dura tä ihi Babilonia lhip. 

2Tä wak'alh, rey t'änehen leniyatfwas, lhäy'e honhat lewos, lhäy'e gobernadores, 
lhäy'e hin'ol tä lehusey ihi wet lhämtes isen, lhäy'e häp chinaj t'äj lewos, lhäy'e 
n'okalelhthayajwos, lhäy'e nilhokej niyatey iyhäj. 

3Wet lhamel lhaihutwekhen, iwo käjyaja'pe rey lecheyä tä nech'e õ'neyhatphä. 

4Wet n'osilätyajwo ifwitsenej lechos tä t'än wet yok: –¡Amel tä letälhehen 
honhates tä ayhil w'enhahiche, lhek ch'ahuyaye rey lhämet! 

5Chik lelätaye tson'ataj ch'ul lepakas, lhäy'e n'ofwolis, lhäy'e arpas, n'opumis, 
lhäy'e nilhokej m'ayhay iyhäj tä õ'wo lepakasa, iwohiyet'ak kat'upeyahchä 
honhate wet iwohiyet'ak kan'okwiyayej häp n'ocheyä tä oro tä rey ne'tek 
õ'neyhatphä. 

6Wet elh chik häpe chik nit'upeyahchä wet nin'okwiyayej, yohlakwet õ'thathiyela 
n'onhonthi tä itäj tä wuj ihi. 

7Häpet tä õ'läte nilhokej n'opakastso, wet nilhokej wichi tä tälhehen honhates 
lhäy'e tä lhayhil w'enhahiche, lhamel t'upechehchä honhate wet n'okwiyej 
n'ocheyä tä oro tä rey Nabucodonosor ne'tek õ'neyhatphä. 

8Wet häp ifwalatso nämhen han'ältshantses wet itiyej letes häp Judío lhayis, tsi 
wuj tä n'äyihomche lhamel. 

9Wet han'ältshantses tahuyej rey wet yok: –¡Ika niyat, is chik leläy yämlek 
tiyäj'attsiy! 

10Am, ika niyat, ichenaj ämet tä lhok, “Nilhokej wichi chik iläte n'opakas, 
iwohiyet'ak nit'upeyahchä honhate wet iwohiyet'ak nin'okwiyayej häp n'ocheyä 
tä oro. 

11Wet chik iche hin'ol chik nit'upeyahchä wet nin'okwiyayej, kalelhäj õ'thathiyela 
n'onhonthi tä itäj tä wuj ihi.” 

12“Ika niyat, iche hin'ol tä Judío lhayis, lheyis Sadrac, Mesac, lhäy'e Abed-nego, tä 
lene'tek itetshan n'ochumet tä ihi lhaka honhat tä Babilonia lhip. Lhamel 
tach'ahuhit'a ame, tek n'okwiyej aka dios lhayis lhäy'e n'ocheyä tä oro tä lene'tek 
õ'neyhatphä.” 

Õ'thate n'onhonthi häp Sadrac, Mesac, lhäy'e Abed-nego 

13Tä rey iläte täjtso, wet wuj tä fwitsajlhipa wet yok: –¡Chäj kana lhamel, Sadrac, 
Mesac, lhäy'e Abed-nego! Tä lhamel nichäte rey, 

14wet lham tay'ätshane wet yok: –Sadrac, Mesac, lhäy'e Abed-nego, ¿hä matche tä 
kan'okwiyayej oka dios lhayis wet kawoya lahaya n'ocheyä tä oro tä one'tek 
õ'neyhatphä? 

15Athana chik pitsajiyela n'ofwolis lepak, is chik amel len'okwiyej n'ocheyä. Wet 
chik kan'okwiyayej, yohlakwet õ'thatla amehen n'onhonthi tä itäj tä wuj ihi. Wet 
ihichet'a dios chik häpe chik ihanhiyeja iwoyneje chik ifwayhat amejen. 

16Sadrac, Mesac, lhäy'e Abed-nego, lhamelna nech'e nichulho rey, yok: –Nemhit 
ohanej m'akna. 

17Olhamel ohanej t'at tä oka Dios tä olhamel on'okwiyejpej, häp tä ihanej 
iwoyneje tä ifwayhat n'oyejen häp itäj lhäy'e nilhokej m'ak tä tälhe akhajyhayaj. 
Wet ifwayhthila n'ohen. 

18Mat tej chik oka Dios nifwayhta n'oyejen, is chik lehanej, ika niyat, tä olhamel 
tek on'okwihiyeja aka dios lhayis lhäy'e n'ocheyä tä oro tä õ'neyhatphä. 

19Tä rey iläte täjtso, iwo tate'pe elha tä wuj tä fwitsaje häp Sadrac, Mesac, lhäy'e 
Abed-nego. Wet yäme lakawos wet yok: –¡Lhänche n'onhonthi pajla'tha 
w'awulhej chik siete veces tä inu'pe lewhäypej tä chayo! 

20Wet tahuyej laka sip'äl tä wuj tä takhajayhen, ne'tek tachuma Sadrac, Mesac, 
lhäy'e Abed-nego, wet yäythen takweyey lhäy'e takäläy wet nech'e ithate 
n'onhonthi tä y'uho. 

21Wet sip'äl iwoye, yäythen hin'olna wet imälhetpe lakhäy tä n'otetnekej 
lechumtes tä ihi, wet ithate itäj tä wuj. 

22Lham niyat iwo lhämetayej n'onhonthi chik õyäm chayo, wet lefwak tä wuj tä 
chayo y'aje sip'äl wet äp y'ohen. 

23Wet Sadrac, Mesac, lhäy'e Abed-nego, nichätho n'onhonthi tä wuj tä chayo, 
kamaj t'akay ihiche t'at. 

Dios ifwayhthen Sadrac, Mesac, lhäy'e Abed-nego 

24Wet rey nakel tä nephä tsi lhäy'e lhip tä leselthayaj ihi. Wet tahuyej lech'otfwas 
wet yok: –Ontichunche olhämetne oyok, “Thatche n'onhonthi tres lhamelna.” Wet 
lech'otfwas nichulho niyat wet yok: –Matche, ika niyat, pajchene õ'thatche tres 
hin'ol. 

25Wet niyat yok: –Ow'ene tä nech'e cuatro hin'ol, nemhit t'akay iyejen. Lhamel 
ilunhitwethä itäj lhal, niwohit m'ak chik iyej lhamel, lhamel tek y'ohen. Wet elh 
nichätche dios lhayis elh. 

26Wet nech'e rey lhayämte n'onhonthi lepe wet yok: –¡Sadrac, Mesac, lhäy'e 
Abed-nego, Dios tä N'owujtaj lakawos! ¡Lhuu, nukwephä tä lhehi itäj, hoyay kana! 
Wet Sadrac, Mesac, lhäy'e Abed-nego, lhamel inukwephä tä ihi itäj. 

27Wet lhaihutwekhen häp rey leniyatfwas, lhäy'e honhat lewos, lhäy'e 
gobernadores, lhäy'e hin'ol tä lehusey ihi wet lhämtes isen. Wet lhamel iyahinlhi 
hin'oltso tsi hiw'en tä newache lhip chik y'o. Nits'ilakhiyat lew'oley chik y'opa, 
lhäy'e lakhäy lajit lewit'äyhyaja, nits'ilakhiyat itäj lenij chik õ'lätche. 

28Wet rey yok: –¡Nech'e owunit Dios tä Sadrac, Mesac, lhäy'e Abed-nego, lhamel 
laka Dios, tä ichen laka ángel wet ifwayhtej itäj häp lakawosna! Tsi lhamel 
t'ekhaye häp lham, iwohit'a lahaya ocheyä. Wet fwetaj is tä yachaje t'isanis häp 
itäj, isit'ak lhayachaje dios elh chik kahäpeya lhamel laka Dios. 

29Wet athana ofwenho olhämet häp wichi tä tälhehen honhates tä lhayhil 
w'enhahiche. Oyok, Elh at chik häpe chik itiyej lhämet tä ni'isa häp hin'olna laka 
Dios, õ'wohla lhipeya t'isan wet lewukwe õ'wasthihila pajla'tha lemok t'at. Tsi 
ihichet'a elh dios chik te iwoye tä ihanej iwoyneje chik ifwayhat laka wichi. 

30Wet rey nech'e hiw'enho lewujyajay tä ihi Babilonia lhip häp Sadrac, Mesac, 
lhäy'e Abed-nego. 

Dan 4 

Nabucodonosor iwunit Dios 

1“Olham Nabucodonosor tä ohäpe niyat rey, ochene olhämet nilhokej wichi tä 
ihiche honhates tä lhayhil w'enhahiche. Is chik lhäy'e lhip atamsekis tä i'amejen. 

2Ohumin tä ofwel amhohen m'ayhay tä n'otetnhay tä wuj tä isen tä Dios tä 
N'owujtaj iwoyej n'oye. 

3¡Matche tä niwohit m'ak chik w'awulhi letetnhay tä iwoye! ¡Wuj tä isen! 
Leniyatyaj ihi pajla'tha tiyäj'attsiy, wet nofwit'ala lakhajyhayaj pajla'tha nichäte 
wichi tä lepes lheley. 

Nabucodonosor yäme lefwilhek 

4“Olham Nabucodonosor otamsek ihi t'at tä oihi owukwe, wet niwohit m'ak chik 
tatäy n'oyej. 

5Mat ichehte honatsi tä omä wet otfwilhan. Wet wuj tä onowache wet oyen 
tichunhayaja. 

6Wet one'tek okawos t'äne nilhokej hin'ol tä han'ältshantses tä ihi Babilonia 
yämthilek itäfwnhat n'oyej m'ak tä häpe ofwilhek. 

7Wet nämhen nilhokej han'ältshantses lhäy'e hiyawul tä ahantses. Wet ofwenho 
ofwilhek, mat lhamel ihanhiyejt'a m'ak tä häpe yämthilek ifwel n'oho. 

8-9Pajtha näm Daniel tä äp lhey elh hätet iwoye oka dios lhey Beltsasar. Wet 
otahuyej tä oyok, Beltsasar, am tä ahäpe ahantsaj tä lhamya. Ohanej tä dios lhayis 
tä n'ot'amajchetes laka espíritu i'amhi wet letäfwelej nilhokej m'ayhay tä nin'äla. 
Ch'ahu n'oye tä ofwel amho ofwilhek, wet fwel n'oho m'ak tä häpe. 

10“Tä omä, häp täja ofwilhek: Ow'en hal'ä tä ihi lechowej honhat, wuj tä atojphä, 

11taje t'at pule, wet wichi tä ihiche honhates tä wuj tä atosehen hiw'ene t'at. 
Hal'ätso lhaichihelit wet lhäy'e lhip tä wujche. 

12Lew'oley wuj tä isis, wet wuj lhay, wet nilhokej wichi isej t'at tä tuj. Wet 
itshätäy tä iche tayhi yen at lew'eta lehupel, wet afwenchey iwo lhupisahiche 
lhachal. Wet lham t'at tä hiw'enho lhäk nilhokej wichi tä i'pe honhat. 

13“Wet ofwilhekna otseltej tä ow'en ángel tä n'ot'amajchet tä itetshan honhat. 
Lham inuhchä tä tälh puleye 

14wet ifwitsenej tä yok, That katsi hal'äni wet isthen lhachal. Lanche lew'oley, 
lhahatpe honhat häp lhay. Wet is chik yikhen itshätäy tä ichufwi lehupel lhäy'e 
afwenchey tä ihiche lhachal. 

15Mat mälhthi honhat häp lefwetes lhäy'e lefwettsil, wet äytej chinhas tä cadenas 
wet äp bronce, wet is chik ihi t'at lhip tä hup tälhes ihi. Wet is chik ayas nitsäype 
häp lham wet tachufwiyej itshätäy tä tuj hup tälhes. 

16Wet is chik lehusek nemhit is wet hätet iwoye itshäwet pajla'tha tajyäme siete 
nekchämis. 

17“Häp täjtso lakalelhthayaj tä iwoye häp ángeles tä n'ot'amajchetes tä itetshan 
honhat, häpkhilek nilhokej wichi ihanej tä Dios tä N'owujtaj lakhajyhayaj i'pe 
nilhokej hin'ol leniyatyajay, wet lham t'at tä yen niyata elh chik häpek lham 
tatshupiye, wet hiw'enho len'ohyaj häp wichi tä iyhäj yen w'et m'ayhaya. 

18“Häp täjtso ofwilhek olham tä ohäpe rey Nabucodonosor. Athana, Beltsasar, 
fwel n'oho m'ak tä häpe. Tsi nilhokej han'ältshantses tä ihi oniyatyaj lhamel 
ihanhiyejt'a m'ak tä häpe yämthilek ifwel n'oho. Mat am häp tä lehanej 
lewoyneje, tsi i'amhi dios lhayis tä n'ot'amajchetes laka espíritu.” 

Daniel ifwenho rey m'ak tä häpe lefwilhek 

19Wet Daniel tä õyen lheya Beltsasar, tä iläte Nabucodonosor tä ifwenho 
lefwilhek, wet matche tä lelhakli ihi wet tek tahuy ayej tsi wuj tä letichunhayaj 
ihi. Matkat rey tahuyej wet yok: –Beltsasar, yej lhen alhakliya ofwilhek lhäy'e 
m'ak tä häpe tä yäme. Wet nech'e Beltsasar tä häpe Daniel nichulho wet yok: –
¡Iwuk, is chik nichät'atpe atayhfwas häp m'ak tä afwilhek yäme! 

20Lew'en hal'ä tä atojphä wet äp wujche wet taj puleye, wet wichi tä ihiche 
honhates tä wuj tä atosehen hiw'ene. 

21Wet lew'oley wuj tä isis, wet äp wuj lhay, wet nilhokej wichi isej t'at tä tuj. Wet 
itshätäy tä iche tayhi yen at lew'eta lehupel, wet afwenchey iwo lhupisahiche 
lhachal. 

22“Am t'at, iwuk, ahäpe t'at hal'ätso, tä lhäy'epej lhip han'ohyaj wet wuj tä 
akhajyhayaj i'amej. Awujyaj lhaichihelit t'at wet nichäte pule tä atojphä, wet 
aniyatyaj y'ajpe nilhok honhat. 

23Iwuk, häte lew'en ángel tä n'ot'amajchet tä itetshan honhat. Lham inuhchä tä 
tälh puleye tä yok, That katsi hal'äna wet wasthi, mat mälhthi lefwetes lhäy'e 
lefwettsil tä ihi honhat. Wet äytej chinhas tä cadenas wet äp bronce, wet is chik 
ihi t'at lhip tä hup tälhes ihi. Wet is chik ayas nitsäype häp lham wet tachufwiyej 
itshätäy tä tuj hup tälhes pajla'tha tajyäme siete nekchämis. 

24“Wet m'ak tä häpe, Iwuk rey, häp täja, lhäy'e Dios tä N'owujtaj lhämet tä iwoyej 
ame tä yok, 

25Õ'aitihiyeja kanhi, wet nemla lhewej wichi mat lhehiyejat itshätäy. Letufwlat 
hup tälhes, atehlat iwoye w'asetas, wet lhehihila tayhi wet ayas nitsäyhla atape. 
Mälhhiyejatso m'ak tä ihla amej pajla'tha tajyäme siete nekchämis, häpkhilek 
lehanej tä Dios tä N'owujtaj lakhajyhayaj i'pe nilhokej hin'ol leniyatyajay, wet 
lham t'at tä yen niyata elh chik häpek lham tatshupiye. 

26Wet m'ak tä yäme tä ne'tek õ'mälhthi honhat hal'ä lefwetes lhäy'e lefwettsil, 
häpe t'at chik nech'e letäfwelej tä Dios tä pule Lewuk häp tä matche tä 
lakhajyhayaj ihi, wet häpkhilek yachajila ame aniyatyaj. 

27Tä mälhyejtso, Iwuk, woye olhämet tä ofwel amhona. Leyej hach'isukyaj wet 
woye m'ak tä is alhoho. Yej letujlhache tä lewoye m'ayhay tä ni'isachehen, wet 
ch'ote wichi tä p'elitses. Wet chik lewoye täjtso, elat pitajlak atamsek ihi p'iya.” 

Nech'e matche p'ante Nabucodonosor lefwilhek 

28Wet nilhokej m'ayhay tä õ'wo silätayej häp rey Nabucodonosor, tä nichäte 
ifwala tä lewhäy nichätpe häp lham. 

29Tä tajyäme p'ante nekchäm weihalha, rey ilunlhi'pe lewukwe lhip tä tumphä tä 
ihi Babilonia. 

30Wet yok: –¡Lhek yahinya, matche tä wuj häp Babilonia! Häpe hupuy tä lhamya 
tä olham tä oyenlhi tä ihi oniyatyaj, yämthilek n'äl owujyaj lhäy'e okhajyhayaj. 

31Wet tä lham kamaj yämlhi t'at, iläte n'opak tä tum puleye tä yok: –
Nabucodonosor, ch'ahuye täja, am tä otahuy amej. Nech'e õ'so amej aniyatyaj, 

32õ'aitihiyeja kanhi, wet nemla lhewej wichi mat lhehiyejat itshätäy. Atehlat 
iwoye w'asetas, letufwlat hup tälhes pajla'tha tajyäme siete nekchämis, häpkhilek 
lehanej tä Dios tä N'owujtaj lakhajyhayaj i'pe nilhokej hin'ol leniyatyajay, wet 
lham t'at tä yen niyata hin'o chik häpek lham tatshupiye. 

33Häpet tä iwoyetso n'opak, lhayäm matche Dios lhämet tä iwoyeje 
Nabucodonosor. Wet õ'tiyej kanhi wet nemhit iyej wichi, nech'e tuj t'at hup 
tälhes hätet iwoye w'asetas. Wet ayas nitsäype t'isan, pajtha lew'oley pites tet 
iwoye afwenchey iyhäjkottaj lew'oley, wet lefwus t'ähes äp tet iwoye 
afwenchetso lefwus t'ähes. 

Nabucodonosor lechesyaj 
34“Tä taj lepes lewhäy m'ak tä Dios iwoyej n'oye, olham Nabucodonosor oyahin 
puleye wet olät lhame tä oches, noj t'at owit'äyhyaj. Wet owujyen Dios tä 
N'owujtaj, häp lham tä n'ilataj, wet oyok, “Nofwit'ala lakhajyhayaj wet nofwit'ala 
leniyatyaj pajla'tha nichäte wichi tä lepes lheley. 

35Wichi tä ihonhatena w'et m'ayhayhas t'at tä ihi tä lham tatache. Tä ipuleye 
iwoye m'ak tä lham ihuminche, mälhyej tä iwoye honhatena. Wet nehit katsik 
ifwoneje m'ak tä iwoye, wok yok, ¿Atsi m'ak tä lewoye? 

36“Wet ifwalatso yachajo tä ohan honhatej, wet äp yachajo tä owujyaj in'oyej, 
lhäy'e oniyatyaj. Wet oniyatfwas lhäy'e och'otfwas lhamel t'u n'okwe, wet 
yachajo tä iti n'ohi oniyatyaj. Wet owujyaj inu'pe tä pajche in'oyej. 

37“Tä mälhyejtso, athana olham Nabucodonosor owunit wet on'okwiyej häp Dios 
tä pule Lewuk. Tsi nilhokej m'ak tä iwoye häpe t'at m'ak tä matche wet äp is 
alhoho, wet ihanej tä yen w'et m'ayeka häp wichi tä fwetaj len'ohyajay ihiche.” 

Dan 5 

N'olesaynek tä iyej hup 

1Iche ifwala tä rey Belsasar tä ihi Babilonia iwo lakäjyaja wet t'äne mil hin'ol tä 
len'ohyajay ihi. Wet lhamel wuj tä iyäyej hat'es. 

2-3Wet tä rey Belsasar w'oknaj, ne'tek lakawos yike n'olhäthis tä oro lhäy'e tä 
plata tä lajcha Nabucodonosor isoyej p'ante Dios Lew'et tä ihi Jerusalén. Wet 



1531 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

lakawos ihäne rey wet iyähiche, lham lhäy'e atsinhay tä lech'efwas, lhäy'e iyhäj tä 
yen lemäfwasa, lhäy'e nilhokej hin'ol tä ihi n'okäjyaj. 

4Nilhokej iyäyej hat'es wet iwujyenhen laka dios lhayis tä oro, plata, bronce, 
chinaj, hal'ä, lhäy'e tä tunte. 

5Mat iche m'ak tä n'äl, häpe n'otkwey tä ilesayen hup tä ipelaj tä ihi tä n'ochäkwis 
tatache. Tä rey hiw'en, 

6wuj tä inuhat lhamho wet tate'pe w'enha lhamej, y'ilej wet tachettiyejche 
lenowayhyaj. 

7Wet ifwitsenej tä t'änch'oye hin'ol tä han'ältshantses lhäy'e hiyawul tä ahantses 
tä ihi Babilonia. Wet tä õ'hän alhoho lhamel, wet rey tahuyej tä yok: –Hin'o chik 
häpek yahyen n'olesaynek wet ifwel n'oho m'ak tä häpe tä yäme, ow'uyyenhihila 
lew'uy tä ifwak'an tä isilataj, wet oyenla lhamisa häp n'olhamis tä oro, wet 
ow'enhihola lhip oniyatyaj. 

8Wet nilhokej hin'ol tä ahantses tä niyat lakawos, lhamel tiyäjchufwi 
lewukwech'o elh tä n'olesaynek ihi. Mat niwohit elh lhamel chik ihanej, wet 
ihanhiyejt'a m'ak tä yäme yämthilek ifwenho häp rey. 

9Wet rey Belsasar wuj tä lenowayhyaj ihi wet lhäy'e lhip tä inuhat lhamho. Wet 
leniyatfwas ihanhiyejt'a m'ak chik iwoye. 

10Wet rey lako yiwalhe lhäs rey tä t'änlhi lhäy'e wichi tä iyej n'okäjyaj tä 
t'änwethä. Wet tiyäjchufwi hup lech'o tä n'okäjyaj ihi wet yok: –¡Ika niyat, is chik 
leläy pajla'tha tiyäj'attsiy! Yej nuhat amho m'ak tä lhen atichunhayaja wet yej 
noway. 

11Tsi iche hin'o tä ihi aniyatyaj tä dios lhayis tä n'ot'amajchetes laka espíritu ihi. 
Ika niyat, häp ifwalas tä ajcha häpe rey, wet hin'otso n'äl t'at tä lehusek is, wet 
wuj lehanyaj lhäy'e letäfwnhayaj tä iyej, hätet iwoye dios lhayis. Wet häp tä ajcha 
Nabucodonosor yen niyatayej nilhokej hiyawul tä ahantses tä ihi aka honhat, 
lhäy'e han'ältshantses. 

12Häp hin'otso Daniel, rey yente lheya Beltsasar. Matche tä lehusek ihi, lhäy'e 
lehanyaj lhäy'e letäfwnhayaj, wet ihanej m'ak tä n'ofwilhey yäme, lhäy'e 
n'olhämtes tä athahen, wet äp ikalelhät m'ak at chik häpek atha. Ika niyat, äne 
Daniel. Lhamlak ifwel amho m'ak tä yäme häp n'olesaynhayni. 

Õ'häne Daniel häp rey 

13Tä mälhyejtso, õ'häne Daniel häp rey. Wet rey tay'ätshane wet yok: –¿Hä ahäpe 
Daniel, ahäpe elh häp Judío lhayis tä n'okwenkay tä ojcha rey Nabucodonosor 
ihän p'ante kana tä tälhe Judá? 

14Õ'fwel n'oho tä dios lhayis tä n'ot'amajchetes laka espíritu i'amhi, wet len'älit 
m'ak at chik häpe, wet ahanyaj ihi wet lhäy'e lhip atäfwnhayaj. 

15Pajchemat õ'hän alhoho häp hin'ol tä ahantses lhäy'e tä han'ältshantses 
yämthilek yahyen n'olesaynekni wet ifwel n'oho m'ak tä yäme. Mat lhamel 
ihanhiyejt'a. 

16Mat oläte tä am lehanej m'ak at chik häpek wichi nhanayej wet lekalelhät 
m'ayhay tä athahen. Chik am lehanej chik leyahyen n'olesaynekni wet lefwel 
n'oho m'ak tä yäme, one'tehlak õyen haw'uya n'ow'uy tä ifwak'an tä isilataj wet 
õyen amisa n'olhamis tä oro. Wet ow'enla amho lhip oniyatyaj. 

17Daniel nichulho rey wet yok: –Ika niyat, m'ak tä lefwel n'ohotso tek owatlä. 
Alewuk t'at, wet w'enho elh chik häpe len'ohyajtso yämthilek häpe aniyatfwa. 
Mat oyahyenla n'olesaynhayni wet ofwenla amho häp m'ak tä yäme. 

Daniel ifwenho rey Belsasar m'ak tä häpe lefwilhek 

18“Ika niyat, Dios tä N'owujtaj hiw'enhohte leniyatyaj, lewujyaj, lakhajyhayaj, 
lhäy'e len'ohyaj, häp ajcha Nabucodonosor. 

19Wet tä wuj m'ak tä Dios iwoyeje, nilhokej wichi tä ihiche honhates tä lhayhil 
w'enhahiche, lhamel wuj tä itiyej lenowayhyaj häp Nabucodonosor. Chik lham 
t'uhläk ilän elh chik häpe, ilän t'at. Wok t'uhläk niläna, wet ilänhit'a. Chik t'uhläk 
iwujyen elh, wet iwujyen t'at. Wok t'uhläk yen w'et m'ayeka, wet yen at w'et 
m'ayeka. 

20“Matkat tä hiw'en tä wichi tä i'pe honhat itiyej lewujyaj, lhäy'e lhip tä 
lhaichäjlhi wet lehusek t'un. Wet Dios isoyej leniyatyaj lhäy'e lewujyaj tä häpe 
rey. 

21Dios itiyej kanhi wet nemhit iyej wichi, nech'e hätet iwoye itshäwet. Wet iyej 
t'at asno lhayis tä tayhlheley wet tuj t'at hup tälhes, tet iwoye w'asetas. Ihi tayhi 
wet ayas nitsäype, pajtha nichäte ifwala tä lham ihanej tä Dios tä N'owujtaj 
lakhajyhayaj i'pe nilhokej hin'ol leniyatyajay, wet lham t'at tä yen niyata elh chik 
häpek lham tatshupiye. 

22“Wet athana, ika niyat Belsasar, tä ahäpe lhäs häp hin'o tä oyämetso wet 
lehanej m'ak tä ajcha lewit'äyhyaj, matkat am häte alechäjlhi. 

23Wet leläkwlhi Dios tä pule Lewuk tä lewo akachenekaye n'olhäthis tä tälhehte 
lham Lew'et, wet am lhäy'e iyhäj tä let'äneje akäjyaj leyähiche t'at tä leyäyej 
hat'es. Wet lewunitay dios lhayis tä oro, plata, bronce, chinaj, hal'ä, lhäy'e tä 
tunte, häp dios lhayis tä niw'enache honhat wet nilätache honhat wet niwohit 
m'ak chik ihanej. Wet lewujyenhit'a Dios tä haw'atshancheyaj ihi lham takwey 
wet itetshan nilhokej m'ak tä lewoye. 

24“Häp tä tamenej tä ichen n'otkwey yämthilek ilesayen tähesni, wet lelesaynek 
yok, 

25MENÉ, MENÉ, TEKEL wet PARSÍN. 

26Wet m'ak tä yäme tähesni häp täja: MENÉ häp tä yok, Dios yok, Naya ifwalas tä 
aniyatyaj, lepes t'at. 

27Wet TEKEL yok, Dios aitetshan chik iche m'ak tä is chik lewoye, mat 
hiw'enhit'a. 

28Wet PARSÍN yok, Dios hich'esaj aniyatyaj wet hiw'enho Medo lhayis lhäy'e 
Persa lhayis. Häp täjtso m'ak tä yäme n'olesaynhay.” 

29Wet nech'e rey Belsasar tahuyej lakawos wet yok: –W'uyyenhi lew'uy tä 
ifwak'an tä isilataj, wet en lhamisa n'olhamis tä oro. Wet ifwenho wichi wet yok: 
–Tälhe ifwalana ow'enho lhip oniyatyaj Daniel. 

30Wet honatsitso õ'län häp rey Belsasar, Babilonio lhayis kaniyat. 

31Wet Medo lhayis elh tä lhey Darío häp tä tiyäjo lew'et. Darío hiw'en p'ante 
sesenta y dos nekchämis. 

Dan 6 

Daniel häpe elh niyatey tä t'uye gobernadores 

1Ciento veinte hin'ol tä rey Darío yen häpeyahen p'ante gobernadores wet 
itihiche honhates tä lham niyatej. 

2Wet itshupyene tres leniyatfwas yämthilek itetshan häp gobernadores 
lechumtes, häpkhilek lham leniyatyaj laj lewit'äyhyaja. Wet leniyatfwastso häp tä 
elh Daniel. 

3Wet lham wuj tä inu'pe iyhäj niyatey lhäy'e gobernadores, tsi matche tä lehusek 
ihi. Wet häp tä rey yen tichunhayaja yämthilek lham Daniel niyatej imälhewek 
Babilonia. 

4Matkat leniyatfwas lhäy'e gobernadores lhamel itetshan Daniel, t'uhläk hiw'en 
chik lham nit'amajayej lechumyaj tä iwoye. Mat lhamel ihanhiyejt'a iwoyneje, tsi 
Daniel häpe hin'o tä is alhoho wet iwohiyet'a m'ak chik häpek ni'isa. 

5Matkat lhamel ilehiyejt'a tä t'ukwe t'at m'ak chik yen tesayej. Wet lhamel yok: –
Tek y'anlhokhiyela m'ak chik letesla Daniel, tajlhamak y'at'ukwe m'ak chik 
yiwete lham t'ekhahyaj tä itiyej laka dios. 

6Tä mälhyejtso, lhamel lhaihutwek wet ihoye rey. Tä lhamel nichäte, tahuyej wet 
yok: –¡Ika niyat, is chik leläy pajla'tha tiyäj'attsiy! 

7Nilhokej niyatey tä ihi aka honhat, lhäy'e hin'ol tä len'ohyajay ihiche, lhamel 
ihuminche chik lhenlhi ämet tä häpe ley wet lekhajyen. Is chik tälhe ifwala tä 
lhenlhi pajla'tha treinta ifwalas tä iwohiyet'ak wichi iwo t'alhyajaye dios chik 
häpe wok hin'o chik häpe. Tajlhamat am, ika niyat, tä is chik wichi aiwujyen. Wet 
elh at chik häpek niwoyaye ämet, is chik õ'thatche chowej tä t'owalhas ihi. 

8Tä mälhyejtso, enlhi ämet, lesayen häpkhilek õknitäyhata, mälhyej häp Medo 
lhayis lhäy'e Persa lhayis kaleyes tä iwohiyet'ak õ'täyhat. 

9Wet rey Darío yenlhi lhämet wet ilesayen. 

Õ'thatche Daniel häp chowej tä t'owalhas ihi 

10Tä Daniel ihanch'oye tä rey ilesayen lhämet tä yenlhi, lham yäple lew'et, wet 
ifwoyenche laka ventana tä ihi hupch'o elh tä lemäwet ihi, häp laka ventana tä 
tataye Jerusalén, wet lakamchetey itihi honhat, wet iwo t'alhyaja wet iwujyen 
Dios. Wet ifwalapej iwo let'alhyaja tres veces, mälhyej tä lham iwoyepej. 

11Wet häp hin'oltso tä Daniel letayhfwas tiyäjchufwi Daniel lewukwe, wet hiw'en 
tä lham iwo t'alhyaja wet iwujyen laka Dios. 

12Wet lhamel yikhen tä ihoye rey, wet yäme häpet lhämet tä lham rey yenlhi naji, 
wet yok: –Ika niyat, pajchenaj lefwelpe wichi häp ley tä yok, “Treinta ifwalas, 
ihichet'ala elh at chik häpek iwo t'alhyajaye dios at chik häpe wok hin'o chik 
häpe. Tajlhamat rey tä is chik õ'wujyen. Elh chik niwoyaye, is chik õ'thatche 
chowej tä t'owalhas ihi. ¿Hä nimälhyayejnajtso?” Rey nichulho wet yok: –Matche, 
wet iwohiyet'ak wichi niwoyaye, mälhyej Medo lhayis lhäy'e Persa lhayis kaleyes 
tä iwohiyet'ak õ'täyhat. 

13Wet lhamel yok; –Ika niyat, iche elh häp n'okwenkay tä tälhe Judá, elh tä lhey 
Daniel, ayen w'et m'ayeka. Lham iwohiyet'a ämetnaj lefwelpe wichi. Olhamel 
ow'en tä iwopej t'alhyaja tres veces ifwalapej. 

14Tä rey iläte täjtso, wuj tä yen fwitajayaja, wet t'ukwe m'ak chik iwoye 
yämthilek ifwayhat Daniel pajtha ifwala imälhewek. 

15Matkat hin'oltso yachajo tä ihoye rey, wet tahuyej tä yok: –Ika niyat, am lehanej 
tä Medo lhayis lhäy'e Persa lhayis laka ley chik häpe tä rey iti'pe lhey, iwohiyet'ak 
õ'täyhat. 

16Tä mälhyejtso, rey ne'tek õyike häp Daniel yämthilek õ'thatche chowej. Mat rey 
tahuyej Daniel wet yok: –¡Is chik aka Dios tä kaleyayej tä letach'ote aifwayhat! 

17Wet tä Daniel ihi chowej, õ'häne tunte tä wuj wet õhp'oyeji, wet rey itiyej laka 
sello leniyatfwas laka sellos yämthilek newache elh chik häpek yok, “Isit'a m'ak 
tä y'awoyeje Daniel.” 

18Wet tä rey ileyej, yäple lew'et wet t'ekhit'a, wet tek iwatläk iläte música. Wet tej 
tä imä katsi, mat nahati ilänhit'a. 

Daniel isej t'ekhahyaj wet Dios ifwayhat 

19Tä nech'e fwamlafwaj rey nephä wet nakeltshi tä ihoye chowej tä t'owalhas ihi. 

20Tä nichäte, hätet iwoyek lhafwyhayaj t'at tä t'änch'oye Daniel tä yok: –Daniel, 
Dios tä n'ilataj lakawo, ¿hä aka Dios tä kaleyayej tä lhen Awuka ifwayhat amej 
t'owalhas? 

21Daniel nichulho wet yok: –¡Ika niyat, is chik leläy pajla'tha tiyäj'attsiy! 

22Oka Dios ichen n'oye laka ángel wet hip'ohiche lak'as häp t'owalhas yämthilek 
owit'äyhyaj newache. Tsi Dios ihanej tä otes ihit'a n'oyej wet ihichet'a m'ak chik 
ni'isak owoyej ame, ika niyat. 

23Tä rey iläte, wuj tä lakäjyaj ihi, wet ne'tek õ'tonphä Daniel tä ihi chowej. Tä 
õ'tonphä, ihichet'a lelätsek chik häpe, tsi lham t'ekhaye laka Dios. 

24Wet nech'e rey ne'tek õ'chäj alhoho häp hin'ol tä fwetaj itiyej letes Daniel, 
lhamel lhäy'e lech'efwas lhäy'e leles, wet õ'thatche chowej tä t'owalhas ihi. Wet 
t'owalhas iwo lhipeya lhamel tä kamaj nichätaye chowej lech'o. 

Rey Darío ne'tek õ'wujyen Dios tä n'ilataj 

25Wet rey Darío ichene lelesaynek nilhokej wichi tä ihiche honhates, lhamel tä 
lhayhil w'enhache lhamej, wet yok: “Is chik lhäy'e lhip atamsekis tä i'amejen. 

26Ochene olhämet nilhokej wichi tä ihi oniyatyaj, one'tek lhamel nena w'et 
m'ayeka Daniel laka Dios, mat is chik n'okwiyej. Tsi häpe Dios tä n'ilataj wet 
tek tatäy pajla'tha tiyäj'attsiy. Wet nofwit'ala leniyatyaj wet lepes ihichet'ala 
lakhajyhayaj. 

27Lham ifwayhthen wichi wet yisthen t'akay. Häpe Dios tä yenlhi letetnhay 
lhäy'e m'ayhay tä äyteschehen tä ipuleye lhäy'e tä ihonhatena. Lham tä 
ifwayhat Daniel, wet t'owalhas tek iwit'äyen.” 

28Wet Daniel tujlhache t'at tä häpe p'ante hin'o tä len'ohyaj ihi tä ihi rey Darío 
niyatyaj, pajtha nichäte tä Ciro häpe Persa lhayis laka rey. 

Dan 7 

Daniel yäme lefwilhekna tä häpe p'ante nekchäm tä nech'efwaj tä Belsasar iwo 
tesa leniyatyaj tä kamaj õkniläna 

1Nekchäm tä ichun p'ante tä Belsasar iwo tesa tä häpe rey tä ihi Babilonia, wet 
Daniel lefwilhek iche, hiw'en cuatro m'akitas. Tä lham n'om, ilesayen m'ayhay tä 
lhamenya tä hiw'en tä tafwilhanej. Wet lelesaynek häp täja, yok: 

2“Olham otfwilhan, ow'en tä yafwthitaj tälhe tä tafwojyhiye, lhäy'e tä tapinhiye, 
lhäy'e tä ifwala tälhche, lhäy'e tä ifwala y'uy. Wet nichätho lewomekitaj tä wuj 
wet inät nemhit iwo letamseka. 

3Wet iche cuatro m'akitas tä w'enhache lhamej tä tälho lewomekitaj. 

4Elh hätet iwoye t'owalhaj, mat lhafwis ihi, hätet iwoye iyhäjkottaj lhafwis. 
Oyahin t'at, wet ow'en tä õ'lanche lhafwis wet õ'neyhatphä wet õ'kasthayen, 
hätet iwoye hin'o tä takasit. Wet õ'wo lehuseka, nech'e hätet iwoye hin'o. 

5“Wet elh m'akitaj tä ow'en hätet iwoye sulaj, ineyhatphä takwey lhäy'e lepach'o 
tä tumej lhip tä lhaiwaklhat yämthilek tiyäjpe lelänek. Wet ow'en tä iche tres 

n'osij lhiley tä ihi lak'aj. Wet oläte tä õtahuyej tä õyok, ¡Mäh tuj nilhok t'isan tä 
lekalhik letuj! 

6“Wet tä oyahin, ow'en elh m'akitaj, hätet iwoye hay'äj. Wet lhafwis cuatro tä i'pe 
lechäyi, wet cuatro lhethey, wet õhw'enho lakhajyhayaj. 

7“Wet äp yachajo tä oyahin, wet ow'en m'akitaj elh tä lhäy'e lhip tä ni'isa wet äp 
tanhoch'ay wet äp lhäy'e lhip tä takhajay. Letsotey chinhas wet äp wusche, 
tufwen wichi wet iwo lhipeya wet t'äsche. Häpe m'akitaj tä w'enha lhamej wet 
lech'ul ihi diez. 

8Wet tä oyahin lech'ul, iche lech'u elh tä lhämsaj tä inuphä tä ihi iyhäj. Wet nech'e 
õ'lanche tres lech'ul yämthilek lew'et ihi lech'u elh tä niwuja tä nech'e inuphä. 
Wet lech'utso tatelhoy ihi hätet iwoye hin'o tatelhoy, wet äp lak'aj ihi wet matche 
tä lhaichäjlhi tä yämlhi. 

Dios lakalelhthayaj 

9“Wet tä kamaj oyahin t'at, ow'en tä õ'tihi elhpej leniyatyaj, wet Hin'o tä N'ilataj 
tatayphä'pe. Lew'uy lhäy'e lhip tä ipelaj wet lew'oley hätet iwoye tson'ataj w'ole 
tä ipelaj tä laj lech'ohleya. Wet leniyatyaj hätet iwoye itäj, lhäy'e takäläy hätet 
iwoye itäj lhal, 

10wet itäj tä hätet iwoye tewok tälho tä tatache. Wet wujtaj'atpey wichi tä iyej tä 
tach'ote. Wet n'okalelhthayajwos iwo tesa lakalelhthayaj, wet ifwoyenchehen 
libros tä õ'lesayen m'ak tä elhpej iwoye. 

11“Wet tä oläte lepak tä äytaji tä yämlhi häp lech'u tä niwuja tä iwoye lhämtes tä 
wuj tä ni'isachehen, wet oyahin t'at, wet ow'en tä õ'län häp m'akitaj wet õ'wo 
lhipeya, wet õ'thatho itäj yämthilek y'o. 

12Wet iyhäj m'akitas õ'soyejwethä lakhajyhayaj, mat tek õ'länhen pajtha nichäte 
lewhäy. 

13“Wet honatsitso ihi ofwilhek, ow'en elh tä hätet iwoye hin'o tä nek i'pe 
pules. Wet ihoye häp lhip tä Hin'o tä N'ilataj ihi, wet õ'hänwhäye häp lham. 

14Wet õhw'enho lakhajyhayaj, lhäy'e lewujyaj, lhäy'e leniyatyaj. Wet nilhokej 
wichi tä i'pe honhat tä lhayhil w'enhache lhamej yen lewuka häp lham. Wet 
lakhajyhayaj nofwit'ala, ihanhiyejt'ak tatäy, wet leniyatyaj lepes ihichet'ala 
pajla'tha tiyäj'attsiy. 

Õ'fwenho Daniel m'ak tä häpe lefwilhek 

15“Olham Daniel olät lhame tä onowayhyaj ikalh n'ohi wet wuj tä oyen 
tichunhayaja m'ayhay tä ow'en. 

16Wet ohowhäye elh häp hin'ol tä takasthen wet oyok, Täfwnhat n'oyej tähestso. 
“Wet iwoye, ifwel n'oho wet yok, 

17Häp cuatro m'akitas tä lew'en häpehen cuatro reyes tä lhayenla niyatayej 
honhat. 

18Mat chik tajyäme täjtso, Dios tä häpe N'owujtaj hiw'enhihola lham laka wichi 
n'oniyatyaj, wet lewuhuyla pajla'tha tiyäj'attsiy. 

19“Wet ot'uhläk lhäy'e lhip tä ohanej m'ak tä häpe häp m'akitaj tä cuatro. Tsi wuj 
tä w'enha lhamej, tek häte iwoye iyhäj, lhäy'e lhip tä ni'isa, wet letsotey chinhas, 
wet lefwus t'ähes bronce, wet tufwen wichi wet iwo lhipeya wet t'äsche t'at. 

20Häte owatläk ohanej m'ak tä häpe lech'ul tä ihi diez, lhäy'e lech'u elh tä niwuja, 
mat tatelhoy ihi wet äp lak'aj ihi, wet lhäy'e lhip tä iwoye lhämtes tä ni'isachehen, 
wet hätet iwoyek inu'pe lech'ul iyhäj, tsi tres lech'ul iyhäj pajche õ'lanche 
yämthilek lew'et ihi elhna. 

21“Wet tä oyahin, ow'en tä lech'una tatayhlä Dios laka wichi wet ikalhi, 

22pajtha näm Hin'o tä N'ilataj wet tach'ote lham tä häpe Dios tä N'owujtaj laka 
wichi. Tsi nichäte t'at lewhäy yämthilek Dios laka wichi ikatej wet ihi leniyatyaj. 

23“Wet hin'o tä takasit owhäye äp ifwel n'oho wet yok, Häp cuarto m'akitaj 
häpkhila cuarto n'oniyatyaj tä ihla honhatena, w'enhahila lhamej, tek hätehla 
iwoye iyhäj n'oniyatyajay. Wet ihämthila imälhewek honhat, t'äsichela wet 
iwohla lhipeya. 

24Wet diez lech'ul häpe diez reyes tä ihihila n'oniyatyajna. Wet chik tajyäme 
lhamel, äp ihichela elh chik äp tiyäjo leniyatyaj. Mat tek hätehla iwoye iyhäj tä 
ichun, wet itäyhthila tres reyestso. 

25Wet iläkwilhila häp Dios tä N'owujtaj wet ilhaklitla Dios laka wichi. Wet 
t'uhlahläk wichi ileyej Dios lhämet yämthilek nemhit itetshan lakäjyajay tä 
iwuntej häp Dios. Wet ilhaklitla Dios laka wichi pajla'tha tres nekchämis lhäy'e 
seis iwel'as. 

26Mat n'okalelhthayajwos itihiyeja lakalelhthayaj, wet isohiyeja lakhajyhayaj, wet 
iwasthihila wet lepes. 

27Wet nilhokej n'oniyatyajay tä i'pe honhat, lhäy'e lakhajyhayajay, lhäy'e 
lewujyajay, õhw'enhihola häp Dios tä N'owujtaj laka wichi. Wet nofwit'ala 
leniyatyaj pajla'tha tiyäj'attsiy, wet nilhokhiyeja wichi tä i'pe honhat 
tach'othiyela wet iwohiyela lhämet. 

28“Häp täja lepes tä oyäme. Wet olham Daniel wuj tä ilänn'o tä oyen tichunhayaja 
wet otk'efwiyejche. Mat ofwenhihot'a elh chik häpe tähestso.” 

Dan 8 

Dios iwo lew'eneka Daniel, häpe tson'ataj ch'unak lhäy'e kayla 

1Häp nekchäm tres tä rey Belsasar ihi leniyatyaj, olham Daniel yachajo tä iche 
ow'enek. 

2Wet ow'en tä oihi t'atpa hupuy tä lhamya tä lhey Susa tä ihi honhat tä Elam. Wet 
oiwhäyepa tewok tä lhey Ulay, 

3wet tä oyahin, ow'en tson'ataj ch'unak tä ihi tewok lhip, lech'ul pites, mat elh 
inu'pe elh, wet tä paj lech'u tä elh inu'pe lhaichihelit wet lhäy'e lhip tä inu'pe elh. 

4Wet ow'en tä ch'unakna ilänejen lech'ul häp itshätäy tä tumej tafwojyhiye, 
lhäy'e tä tapinhiye, lhäy'e tä ifwala y'uy. Wet niwohit elh itshäwet chik häpek 
ikalhi yämthilek tatayhlä, wet äp niwohit hin'o chik häpek tafwayej lakhajyhayaj. 
Iwoye m'ak tä iwoye wet lhäy'epej lhip lakhajyhayaj. 

5Wet tä ontichunejlhi t'at m'ak tä ow'en, nech'e äp ow'en kaylataj tä tälhe tä 
ifwala y'uy tä nekche nilhokej honhat. Inu alhoho, lhäy'e lhip tä lhaiteläfwit, hätet 
iwoyek wey'ätpe honhat. Wet lech'u tä lhamya ihi tatelhoy chowej. 

6Wet tson'ataj ch'unak tä lech'ul täkwfwas tä ow'en tä iwhäye tewok, tä 
kaylatajtso nichäte, imälhetwek lakhajyhayaj tä inuye tson'ataj. 

7Wet ichähen tson'ataj lech'ul, tumhit'ahlä kaylataj yämthilek tatayhlä. Wet 
kaylataj ithat katsi tson'ataj wet t'äspe, wet nehit katsik tach'ote yämthilek 
kaylataj ileyej. 

8Wet wuj tä takhajay häp kaylataj, wet tä lhäy'e lhip lakhajyhayaj, lech'u tä 
lhamya ichä. Wet nech'e iche cuatro lech'ul tä icheyäjo lech'u tä ichä lew'et, wet 
elh tatay tafwojyhiye, elh tatay tapinhiye, elh tatay tä ifwala y'uy, elh tatay tä 
ifwala tälhche. 

9Wet iche lech'u tä niwuja tä tälho elh lech'ultso, wet lhäy'epej lhip lakhajyhayaj. 
Wet ikalhi itshätäy tä tumej tapinhiye, lhäy'e itshätäy tä tumej tä ifwala tälhche, 
lhäy'e itshätäy tä ihi Honhat tä Isilataj. 

10Wet y'ayhattshi lakhajyhayaj pajtha nichäte t'at pule kanifwotaj. Wet ithat 
honhate lhip nifwotaj wet äp ithat honhate lhip katetsel wet t'äsche. 

11Matche tä lhaikhajyen, pajtha tatayhlä pule kanifwotaj Kaniyat. Wet tamenej tä 
wichi ileyej tä ilänhen itshätäy tä yen n'okhayajayej, wet yen w'et m'ayeka 
n'on'okhayaj lew'et, yen häpeya m'ak tä kok'aye. 

12Wet tä wuj tä ni'isa m'ak tä iwoye, ne'tek lham laka nifwotaj ihi t'at lhip tä 
õyachaje Dios häp itshätäy tä õyen n'okhayajayej, wet yen w'et m'ayeka Dios 
lhämtes. Iwoye t'at m'ak tä iwoye wet ikalhi t'at. 

13Wet oläte ángel tä tay'ätshane ángel elh wet yok: –¿Atsihila ifwalak noj m'ayhay 
tä mälhyejenna tä õhw'en? ¿Chihlahätek Dios letayhfwas ileyej m'ak tä hich'atej 
tä ni'isa tä iwoye? ¿Hä lajit lepesa tä t'äsichela Dios Lew'et lhäy'e laka wichi? 
¿Atsihila ifwalak yachajo tä wichi iwo t'awayhtesa Dios? 

14Wet elh nichulho wet yok: –Pajla'tha mil ciento cincuenta (1.150) ifwalas. Chik 
tajyäme täjtso, häpkhilek õ'lejla lakokhayaj häp Dios Lew'et. 

Ángel tä lhey Gabriel ifwenho Daniel m'ak tä lew'enek 

15Wet tä olham Daniel oyen tichunhayaja ow'enektso wet ot'uhläk ohanej m'ak tä 
häpe, wet otseltej tä ow'en m'ak tä ihi tä ottache, hätet iwoye hin'o. 

16Wet oläte hin'o lepak tä tume tewok Ulay tä yok: –Gabriel, fwenho Daniel m'ak 
tä häpe lew'enek. 

17Wet nech'e Gabriel iho n'oye. Wet wuj tä onuhat lhamho wet otkhos katsi 
pajtha otacho taji t'at honhat. Mat lham tahuy n'oyej wet yok: –Hin'o, ofwel amho 
m'ak tä lew'enna. Häpe t'at chik tajila lepes lewhäy. 

18Häpet tä tahuy n'oyej, wet otwelkayhen wet omät katsi. Matkat lham tachum 
n'o'pe wet ikasthayenn'o, 

19wet tahuy n'oyej wet yok: –Ofwenla amho häpkhilek lehanej m'ak tä ihichela 
chik lepes lewhäy tä Dios lewäk. Tsi m'ak tä lew'en yame t'at ifwalas tä lepesla. 

20“Häp tson'ataj tä ch'unak tä lech'ul täkwfwas häpe t'at rey tä ihi honhat tä lhey 
Media lhäy'e elh tä Persia laka rey. 

21Wet kaylataj häpe t'at Grecia laka rey, wet lech'u tä lhamya tä ihi tatelhoy 
chowej häpe t'at rey tä ichun. 

22Wet lech'ul tä cuatro tä inuphä tä ichä lech'u tä ichun, häpe t'at honhattso tä 
ihichela cuatro n'oniyatyajay tä ihihila. Mat lakhajyhayaj tek hätehla iwoye rey tä 
ichun lakhajyhayaj. 

23“Wet chik niyateytso eyte nofwi leniyatyajay wet lhäy'e lhip m'ayhay tä ni'isa, 
ihichela rey tä matche tä lehusek t'un wet akantsaj. 

24Wet häpkhila rey tä takhajay, mat häpkhit'ala lham lakhajyhayaj chik isej. 
Iwasthihichela nilhokej m'ayhay wet ikalhihila nilhokej m'ak tä iwoye. Itäyhthila 
hin'ol tä takhajayhen, wet itäyhthila wujpey Dios laka wichi. 

25Wet iwohiyela t'akanyaj wet ikalhihila m'ak at chik häpe. Wet lhäy'ehila lhip 
chik lhaichäjlhi, wet itihiyeja t'akanyaj wujpey wichi tä letamsek ihi wet ilänhen. 
Tatayhlahlä Dios tä häpe Niyat tä Lhamya, mat Dios ilänla. 

26“Häp täjtso m'ak tä häpe haw'enek tä yäme ifwalas tä tatay alhoho tä 
õn'äyhiyejola Dios laka wichi chik n'okwiyej Dios, mälhyej lakey tä iwoyepej. Wet 
mathichela t'at m'ak tä lew'en. Mat yej fwenho elh chik häpe, tsi kamaj wuj 
lewhäy tä tatäy yämthilek lhayämla matche.” 

27Olham Daniel olät lhame tä noj t'at okhajyhayaj. Wujpe ifwalas tä t'inhayaj 
ilänn'o. Tä oches, onephä wet oyachajo tä owoye ochumtes tä otch'ote rey. Mat 
wuj tä oyen tichunhayaja m'ak tä ow'entso, tsi ohanhiyejt'a. 

Dan 9 

Daniel iwo p'ante let'alhyaja'pe laka wichi tä ihiche honhates tä kalew'eta 

1-2Häp nekchäm tä ichun tä Darío tä Asuero lhäs tä Media lhele elh niyatej 
Babilonia, wet olham Daniel olhaichufwenej Lhawuk lhämet tä profeta Jeremías 
lelesaynek p'ante. Wet otetshan lhämet tä yok, “Ihihila setenta nekchämis chik 
wasihila hupuy tä Jerusalén, pajla'tha tafwayej lewit'äyhyaj.” 

3Wet owo ot'alhyaja tä olhaip'altsene Lhawuk Dios, wet olhaichuyhat, 
otw'uyhiche ow'uyis tä yelaj wet nech'e ottayhiphä mok'otaj. 

4Wet owo ot'alhyaja tä oyok: –Iwuk Dios tä N'owujtaj wet äp atkhajay, lhäy'e tä 
ahumnhayaj ihi, tek letäyhat ämet tä pajche lewoyeje wichi tä aihumin wet äp 
iwoye ämtes. 

5Olhamel och'isukwis, owoyepej m'ak tä ni'isa. Olhamel ottay ahilä wet oleyejpej 
ämtes lhäy'e achufwenyajay. 

6Olhamel owohit'a lahaya akawos profetas tä ämetej tä lhamel tahuyej p'ante oka 
reyes, lhäy'e oka niyatey, lhäy'e ojchalis, lhäy'e oka wichi Israel lhayis. 

7“Iwuk, ahäpe elh tä le'isyaj ihi, mat olhamel owetayej han'äyij wet on'äfwlhi ihi 
ifwalana. Y'aje olhamel oiyhäj tä ihi Judá lhäy'e Jerusalén, lhäy'e nilhokej iyhäj 
Israel lhayis, lhamel tä ihiche honhates tä atosehen lhäy'e tä ni'atosayehen tä am 
lhokwese, häp tä lhamel ile amej. 

8Wet olhamel, Iwuk, ohätet iwoye oka reyes, lhäy'e oka niyatey, lhäy'e ojchalis 
p'ante wetayej len'äyij tä is alhoho wet iwo lech'isukyaja, wet matche tä olhamel 
on'äfwlhi ihi. 

9-10Iwuk Dios, ahäpe elh tä lep'altsenyaj ihi wet letäyhtejen letes wichi, tej tä 
olhamel ottay ahilä wet otch'ahuhit'a ame, wet owohiyet'a ämtes tä akawos 
profetas ifwel n'ohohen. 

11Wet nilhokej Israel lhayis ileche achufwenyaj wet lhamel tach'ahuhiyet'a 
ämtes. Matche, olhamel owopej och'isukyaja wet ottay ahilä, wet häp tä tamenej 
tä lechätyen n'o'pehen n'owit'äyhyajay tä Ley p'ante tälhe akawo Moisés yen 
lhämeta. 

12“Tä lewoynejetso m'ak tä lewoye, lematitche ämtes p'ante äyteschehen tä 
letiyej olhamel lhäy'e oka niyatey. Tsi letiyej Jerusalén häp lewit'äyhyaj tä n'am 
hanej chik iche. 

13Nilhokej m'ak tä ni'isatso nichät'atpe olhamel, mälhyej tä Ley p'ante tälhe 
Moisés yäme tä ihichela. Tha olhamel ot'uhit'a amche, Iwuk Dios. Olhamel 
olehiyejt'a och'isukyajay wet n'am hänlhi m'ak tä matche. 

14Wet häp tä tamenej tä am, Iwuk, lewaklhat olhamel owit'äyhyaj wet lechätyen 
n'o'pehen. Iwuk Dios tä olhamel oalewuk, am tä ais wet lhenlhi m'ak tä is alhoho. 
Mat olhamel n'am tach'ahu ame. 

15“Iwuk Dios, tä lepäyne akhajyhayaj tä letonphä p'ante aka wichi tä tälho honhat 
tä Egipto, häp tä atoyaj ihi pajtha nichäte ifwalasna. Mat kamaj olhamel owopej 
och'isukyaja wet owoyepej m'ak tä ni'isa. 

16Iwuk, olhamel ohanej t'at tä ahäpe Elh tä ispej alhoho m'ak tä iwoye. 
Olhaip'altsen ame, leyej tä letiyej awäk häp Jerusalén, tsi häpe t'at haw'et tä i'pe 
chenaj tä amajchet. Häp nilhokej wichi tä ihiche honhates tä ni'atosayehen, 
lhamel iläkwlhi Jerusalén lhäy'e aka wichi, tsi häp tä olhamel owo och'isukyaja, 
wet lhäy'e ochätilis p'ante. 

17“Dios tä oalewuk, ch'ahuye ot'alhyaj tä akawon'o. Ch'ahu n'oye, Iwuk, tä 
olhaip'altsen ame. Yahne Awukwe tä wasi tä ihi Jerusalén. Hutunpe wet 
nech'aynhi, yämthilek hin'älit t'at tä ahäpe Dios. 

18Dios tä oalewuk, lhek tetshan wet ch'ahu n'oyehen. Fwoyenchehen atey, yahin 
olhamel olhaklis lhäy'e aka hupuy tä wasi. Tä olhamel olhaip'altsen ame, khit'a tä 
ofwetaj oisen t'at, tajlhama tä ot'uhläk oisej hap'altsenyaj tä wuj. 

19¡Iwuk, ch'ahu n'oyehen! ¡Täyhat olhamel otes! ¡Tetshan n'ohen wet ch'ot 
n'oyehen! ¡Dios tä oalewuk, yej apajejlä, häpkhilek len'älit t'at tä ahäpe Dios! Tsi 
Alewuk hupuy tä Jerusalén lhäy'e wichi.” 

Õ'päyne p'ante setenta semanas häp Daniel 

20Olham otujlhache tä owo ot'alhyaja tä olhaifwelejo och'isukyaj häp Owuk Dios, 
lhäy'e oka wichi Israel lech'isukyajay, wet olhaip'altsene Owuk Dios yämthilek 
inech'aynhi Lewukwe tä T'amajchet tä pajche õ'wasthi. 

21Wet tä kamaj owo ot'alhyaja, wet ángel Gabriel tä pajche ow'en tä lhain'älit 
n'oyej, lham wey'ä n'oye. Häpe t'at lewhäy tä honajlä tä õ'wo t'awayhata häp 
Dios. 

22Wet Gabriel tahuy n'oyej wet yok: –Daniel, olham onäm häpkhilek ohanhat 
amej m'ayhayna. 

23Tä lewo tesa tä lewone alhyaja, wet Dios nichulh amho. Häp tä oho ame 
yämthilek ofwel amho, tsi Dios wuj tä aihumin. Athana äm matche tä 
letach'ahuye, letäfwnhiyeja m'ak tä Dios hin'älit amej: 

24“Chik tajyämhiyela setenta semanas tä häpe nekchämis, wok oyok, 
cuatrocientos noventa (490) nekchämis tä nilhokho, häpe t'at lewhäy tä Dios 
y'ithat, yämthilek noj aka wichi lech'isukyajay, wet nemhit tatayhlä Dios, wet 
m'ak tä ni'isa nemla yen lew'eta hupuy tä t'amajchet, wet tatäy wichi letes, wet 
m'ak tä is ihiyeja lhamel yämthilek tiyäj'attsiy, wet õ'matitche Dios lhämette 
ifwenho häp profeta Jeremías, wet õyachaje Dios häp Lewukwech'o tä Lhamya tä 
T'amajchet. 

25Is chik lehanej täja wet en atichunhayaja: Tälhe tä näm Dios lhämet tä ne'tek 
õ'nech'aynhi Jerusalén, pajla'tha siete semanas tä häpe nekchämis, wok oyok, 

cuarenta y nueve nekchämis tä nilhokho, wet häpkhilek näm häp hin'o tä niyat tä 
Dios tatshupiye. Wet õ'nech'aynhihila häp hup kawayhil, lhäy'e häp n'olafwek tä 
tuntey tä ilunejlhi häp hupuy, wet ihichela pajla'tha sesenta y dos semanas tä 
häpe nekchämis, wok oyok, cuatrocientos treinta y cuatro (434) nekchämis tä 
nilhokho, mat häpkhila lewhäy tä wuj n'ofwitajayaj. 

26Chik tafwaytshi häp cuatrocientos treinta y cuatro nekchämistso, õ'sohiyeja 
lew'atshancheyaj häp hin'o tä niyat tä Dios tatshupiye, wet nemla iche. Wet 
nämla niyat elh, wet laka sip'äl iwasthihila Jerusalén lhäy'e Dios Lewukwe. Wet 
lepesla, hätehlat iwoye tewok lhayis tä t'ulhpe honhat, wet ihichela n'oka'tshayaj 
lhäy'e n'owit'äyhyaj, mälhyej tä Dios pajche yäme. 

27Wet niyat tä oyämetso tä häpe Dios letayhfwa, ne'tehlak wujpe wichi lhaip'ajtej 
häp lham. Yämla äytajche lhämet tä iwoyeje pajla'tha siete nekchämis. Wet chik 
nichäte lechowej häp nekchämistso, ilehthiyeja wichi chik iwo t'awayhata häp 
Dios, nemla tach'anlhayek yen n'okhayajayej itshätäy tä õ'länhen. Wet niyattso 
yenhilhila m'ak tä tanhowatnhan tä hich'atej tä ni'isa, itihlawhäye altar tä 
n'on'okhayajw'et, pajla'tha Dios ichätyenpe lewit'äyhyaj niyattso, nofwila, 
tafwaytshi, mälhyej tä Dios pajche yäme.” 

Dan 10 

Daniel lew'enek tä iwhäye p'ante tewok tä lhey Tigris 

1Tä nichäte tres nekchämis tä Ciro iwo leniyatyajahi honhat tä Persia, wet iche 
p'ante m'ak tä Dios hin'ältej Daniel tä äp lhey Beltsasar. Häpe m'ak tä matche wet 
äp häpe m'ak tä atha. Mat Daniel wuj tä itetshan wet nech'e nitäfwelej m'ak tä 
häpe. 

2Ifwalastso olham tä ohäpe Daniel ofwitajayaj ihi tres semanas. 

3Wet ot'ekhit'a, olhäk akäjit'a, otufwit'a itshäwet wet n'am yäyej hat'es. Wet 
nemhit olhailejlhi pajtha noj tres semanas. 

4Wet iwel'a tä ichun, häp ifwala tä veinticuatro, olham Daniel otkasitwhäye 
tewokitaj tä lhey Tigris. 

5Wet tä oyahin kanhi, wet iwelkate tä ow'ene hin'o tä lew'uyis ipelas, wet 
lakawak tä inayhit lhamej häpe t'at oro tä ts'ilak. 

6Wet hin'otso t'isan matche tä isi, wet tate'pe lhäy'e lhip tä isi, hätet iwoye lep. 
Wet tatelhoy mälhyej iwoye n'ochäkw, lak'ehen, wet takweyey lhäy'e takäläy wuj 
tä isiche, hätet iwoye bronce tä õ'lejlhi. Wet tä t'än, lepak äytaj, mälhyej iwoye 
wichi tä wuj lepakas. 

7Wet tajlhama olham Daniel tä õ'päyen n'oye ow'enek, wet hin'ol tä in'oyej 
hiw'enhiyet'a. Mat lhamel wuj tä lenowayhyaj ihi, wet inukwe alhoho tä 
lhaiskathen. 

8Tä mälhyejtso, olham otefwaji tä omälhehchä tä oyahne m'ak tä n'äl. Wet wuj tä 
onowaye wet otte'pe w'enha lhamej, wet olät lhame tä nemhit okhajyhayaj ihi. 

9Wet tä oläte lepak, wet otwelkayhen. 

10Tä paj wet iche n'otkwey tä itsokn'o wet ineyhatphän'o, wet pajtha otihi honhat 
otkwech'ol lhäy'e okamchetey. 

11Wet hin'otso yok: –Daniel, Dios aihumin. Lhek nephä, ch'ahuye m'ak tä ofwel 
amho, tsi õ'chenn'o ame. Wet otkasit t'at, otchettiyejche onowayhyaj. 

12Wet hin'otso yok: –Daniel, yej noway. Tsi tälhe tä nech'e alet'ayhatchä wet 
let'alhe Dios chik itäfwnhat amej m'ayhay tä atha, wet Dios iläte t'at alhyaj. Wet 
häp tä tamenej tä oho ame. 

13Häp ángel tä niyatej Persia tatay n'ohlä veintiún ifwalas. Mat Miguel tä 
tafwaype ángeles tä lhamenya, lham iho n'oye wet tach'ot n'oye, tsi olham 
otefwaji tä oiyej niyatey tä reyes tä ihi häp Persia. 

14Onäm, ohanhat amej m'ak tä ihiyeja aka wichi chik ifwalas tä tatay alhoho. Tsi 
haw'enektso hin'älit m'ak tä ihihila lewhäytso. 

15Tä iwoyetso, wet olham Daniel oyahinchä, otsamajchä honhat wet nemhit 
okalhik otahuy. 

16Tä mälhyej'attso, yokwet n'äl elh tä hin'o t'at. Wet tachumpe opästey wet 
nech'e oyachajo tä otahuy tä oyok: –Iwuk, m'ak tä õ'päyen n'oye wuj tä äytajche 
wet hiw'en n'oho tä laj okhajyhayaja. 

17¿Chip iwoye chik oyämlhi amho tä laj okhajyhayaja lhäy'e tä oyalh tatäy? 

18Wet hin'otso yachajo tä tachum n'o'pe, yachaj n'oye okhajyhayaj. 

19Wet yäm n'oye tä yok: –Yej noway, atamsek ihi. Dios wuj tä aihumin. ¡Akhajyen, 
äm otle t'un! Wet olham Daniel tä õyämlhi n'oho, wet olät lhame tä yachajo tä 
okhajyhayaj ihi. Wet oyok: –¡Iwuk, ämlhi n'oho, tsi lenachaj n'oye okhajyhayaj! 

20-21Wet nech'e hin'otso yäm n'oye, yok: –¿Hä lehanej m'ak tä tamenej tä onäm 
ame? Tetshan, ofwel amho m'ak tä õ'lesayen p'ante tä ihi n'olhämet lehi tä häpe 
m'ak tä matche. Athana oyäpil yämthilek ottayhlä häp ángel tä niyatej Persia. Wet 
chik noj tä ottayhlä lham, wet nech'e nämla ángel tä tälho honhat tä Grecia. Wet 
tä ottayhlä lhameltso, ts'ilak Miguel tä tach'ot n'oye, häp ángel tä tach'ote wichi tä 
Israel lhayis. 

Dan 12 

Lewhäy tä lepes 

1Wet elh tä lew'uyis ipelas äp yok: –Häp lewhäytso n'änhila Miguel tä ángel tä 
lhamya tä t'uye am aka wichi. Häpkhila lewhäy tä n'olhakli iche, häp lewhäy tä 

ihanhiyejt'ak iche tälhe täjte wichil nech'e ichehen pajtha nämena. Chik taj 
lewhäytso, õ'fwayhthenla nilhokej aka wichi tä lheyis ihi n'olesaynekhi. 

2Wujla'pe lhamel tä pajche y'inhen yachajiholak iläyhiche. Elhpej tiyäjihola 
lew'atshancheyaj tä t'un, elhpej len'äfwlhi ihihila tsi tiyäjihola n'oteläythayaj tä 
t'un lew'et. 

3Wet hin'ol tä ahantses, lhamel tä ichufwenejen wujpe wichi yämthilek iwoye 
m'ak tä is alhoho, lhamel lesilatyaj nofwit'ala, mälhyet iwoye katetsel lesilatyaj. 

4“Am, Daniel, amajej m'ayhayna mat askat, p'ohi n'olesaynekhi pajla'tha taj lepes 
lewhäy. Chik kamaj nichätaye ifwalatso, wujla'pe wichi tä ilunch'oye tä t'ukwe 
chik t'aytshi lehanyaj.” 

Daniel lew'enek tä ilepese 

5Olham Daniel otseltej tä ow'en hin'ol nitäkwfwas tä takasthen tä i'pe tewok. Elh 
tumej ufwe wet elh tumej kana. 

6Wet elh lhamel tay'ätshane hin'o tä lew'uyis ipelas tä i'pe tewok, wet yok: –
¿Chihlatek nichäte lepes häp m'ayhay tä äyteschehen tä lhämetso? 

7Wet hin'otso tä lew'uyis ipelas ineyhatphä takweyey tä iti puleye. Wet iwo lheya 
häp Dios tä n'ilataj, wet yok: –Chik tres nekchämis lhäy'e seis iwel'as, nofwila 
n'oka'tshayaj chik õ'tiyej häp Dios laka wichi, häpkhilek lepes m'ayhaytso. 

8Wet olham Daniel oläte t'at lhämtes, mat ontäfwenhichet'a m'ak tä yäme. Wet 
oty'ätshane tä oyok: –Iwuk, ¿atsihila m'ak chik iche chik tajyäme tähesna? 

9Wet hin'otso nichulh n'ohlä tä yok: –Daniel, mäh t'at, yej lhen alhakliya tähesna. 
Tsi m'ayhayna kamaj athahla ayej, pajla'tha nichäte ifwala tä lepes. 

10Wujla'pe wichi tä tafwayhiyeja leteläythayajay, pajla'tha lhainech'aynhi wet 
isihena. Mat wichi tä ni'isahen tujlhahichela t'at m'ak tä ni'isa wet 
nitäfwenhiyejt'a m'ak tä iche. Tha häp tä hin'ol tä ahantses lhamenlak nitäfwelej. 

11Mil doscientos noventa (1.290) ifwalas tafwayhitshila, tälhe lewhäy tä 
õ'lehthichela wichi chik yen n'okhayajayej Dios häp itshätäy tä õ'lanhen 
ifwalapej. Wok oyok, tälhe ifwala tä õ'tihi Dios Lew'et häp m'ak tä tanhowatnhan 
tä hich'atej tä ni'isa. 

12Dios lakäpfwayaj iyej elh tä iteläytej t'at pajla'tha nichäte mil trescientos treinta 
y cinco (1.335) ifwalas. 

13“Am, Daniel, yej leyej tä let'ifwtiyej Dios lhämet, pajla'tha letaj lepes. Lewohla 
elakw'eta pajla'tha lechäte ifwalas tä lepese, häpkhilek lenephä tä letachuma 
akaha.” 

Oseas 

Oseas 1 

1Häp täja Lhawuk lesilätyaj tä ichutthaynej Oseas, Beeri lhäs, täjp'ante Uzías, 
Jotam, Acaz, lhäy'e Ezequías tä niyatejenpej Judá, wet äp Jeroboam tä Joás lhäs 
niyatej Israel. 

Oseas lech'efwa tä kain'oya, lhäy'e leles 

2Nech'e Lhawuk iwo tesa tä ifwenho lesilätyaj Oseas, ne'tek iwo silätayej wichi. 
Wet tahuyej Oseas wet yok: –Häp wichi tä ihi honhatna nemhit ihuminn'o wet 
lhaitonte n'ohlä. Wet häp tä one'tek lewo hach'efwaya, chuma atsinha tä 
kain'oya, wo alesahlä, häpkhilek häpe lakain'owos. 

3Wet häp tä Oseas tachuma atsinha tä lhey Gomer tä Diblaim lhäse. Tä waplu, wet 
iwo lhäsa, 

4wet Lhawuk ifwenho Oseas tä yok: –En lheya Jezreel han'äfwaj. Tsi täjte ihi 
Jezreel, wet rey Jehú ilänhen wuj wichi. Wet häp tä pajiyejt'ala wet olham oyenla 
tesa lham lhäy'e leles tä lepes lheley, wet äp onofwthila n'oniyatyaj tä ihi Israel. 

5Ifwalatso owasthihila laka nifwotaj che ihi Jezreel lakalech'o. 

6Tä paj wet Gomer yachajo tä hich'otshan, tä nichätchä nech'e atsinha. Wet 
Lhawuk ifwenho Oseas, yok: –En lheya Ka'op'altseneka. Tsi olham nemla 
op'altsen Israel lhayis wet äp n'am täyhthila letes. 

7Tha matla Judá lhayis häpkhilek op'altsenhen. Olham ohäpe laka Dios tä Lewuk 
wet äp ofwayhthila, mat häpkhit'ala n'oka'tshayaj, lhäy'e n'olutses, lhäy'e 
n'ofwajnhates, lhäy'e yel'atas, lhäy'e wichi tä ifwichehchä. 

8Tä Ka'op'altseneka ileyej tä tip, Gomer yachajo tä hich'otshan, tä nichätchä äp 
hin'o. 

9Wet Dios tahuyej Oseas, yok: –En lheya Ka'okawichiya. Tsi häp tä amel nemhit 
ahäpe oka wichi wet äp nemhit ohäpe aka Dios. 

Dios inech'aynhihila Israel lhayis 

10Ihichela ifwalas tä Israel leles tehlat iwoye holo tä iwhäye tewok. Niwohit 
täjche y'ithat wok iwo kaw'awlhanhatayej. Wet Dios nemla yok, “Amel nemhit 
ahäpe oka wichi”, mat yohlak, “Amel ahape Dios tä n'ilataj leles t'at.” 

11Wet Judá lhayis lhäy'e Israel lhayis nemla lhaiw'enhathen. Lhaip'ajthilawek wet 
häpkhilek yämla tefwaji lhamel laka niyat. Wet äp tälhihola honhat tä kalew'eta 
wet yäpnhiyela lhamel laka honhat. Ifwalatso lewujyaj ihihila Jezreel. 

Oseas 2 

1Wet amel lewohla lheya apuhfwas tä hin'ol, lhoyayhlak, “Dios alaka wichi.” Wet 
äp lewohla lheya apuhfwas tä atsinhay, lhoyayhlak, “Dios alep'altsenhay.” 

Israel lhayis ileyej Lhawuk 
2Lhawuk yok: “Amel tihi letes akoyay, tihi letes tsi nemhit häpe och'efwa wet äp 
nemhit ohäpe lech'efwa. Is che ileyej tä iwo lakeyayej iyhäj hin'ol. Is che 
lhaitontehlä lehumnhay tä yen tichunhayaja. 

3Che niwoynayejetso, wet ots'ilkathichela. Otech'aynhiyeja täjte nech'e 
nichäthajchä. Oyenla ts'anisa, oyäm tamchäy, äp olänhiyeja neheläp. 

4Op'altsenhit'ala leles, tsi häp tä lakain'owos. 

5Lako t'at tä iwo lakain'oyaja, wet lhain'äfwlhatlhi. Wet yok, Ohohiyela 
ohumnhay häpkhilek hiw'enla n'oho olhäk wet inät, okaw'ole wet ow'uy, oka 
aceite lhäy'e oka hat'es. 

6“Häp tä tamenej tä op'ohiyejila ch'uthanil len'äyij, wet äp olafwiyejlhila 
n'olafwek häpkhilek lajit len'äyija. 

7Fwetajlat ihänwethä lehumnhay, mat ifwitshit'ala. T'uhikwela mat 
nilhokhiyet'ala. Nech'e yohlak, Oyäpnhiyela Hin'o tä ichun tä i'noyej, tsi häp tä 
iste tä oiyej, nitehiyat iwoye athana. 

8“Nitichunhit'ahlä tä olhamte tä ow'enho yachuyaj lhay wet hat'es tä uva t'i wet 
aceite, wet äp olhamte tä oy'isejtet lhip plata lhäy'e oro tä wuj laha, wet 
yenejlhihte lecheyälis tä w'et t'ekhayehen. 

9Häp tä tamenej tä osohiyeja oka yachuyaj lhay wet oka hat'es che nichäte 
lewhäy tä n'olanyaj iche. Wet onachajila lhame okaw'ole lhäy'e wesaj täjte 
ow'uyyenhi. 

10Ow'enyenhiyeja lehumnhay tä ots'ilkatche. Täjtso niwohit täjche ifwayhthiyeja 
otkwey. 

11Owohla lepesa lakäjyaj tä itihipej ifwala tä yenpej käjyaja tä iwel'a tä nech'e, 
lhäy'e tä n'ot'elakw'et, lhäy'e nilhokej lakäjyajw'etes. 

12Wet häp lechumtes tä uvaw'etes lhäy'e higos lhiley tä lham yopej, Häp täja tä 
ohumnhay yen okahaya, - olham Dios owasthihichela, oyenlat hon'ala, itshätäy tä 
fwitses t'ekhawethila t'at. 

13Oyenla tesa täjmhaj yenpej n'okhayajayej lecheyälis häp incienso tä 
iwunhomche, wet lhaisilatyenejen lhamsilis lhäy'e lefwushis, wet ihänwethä 
lehumnhay wet hip'ethet n'ohlä. Olham tä ohäpe Dios tä wichi Lewuk olhämet 
t'at täjtso. 

Lhawuk hi'isyenla lhame laka wichi Israel 

14“Äp oyachajihola tä oti lhamej ohumnek. Ohänhiyela ts'anis, ofwenhihola 
olhämtes tä ischehen. 

15Oyachajiyela lechumtes tä uvaw'etes, wet honhat tä w'awulhchä tä lhey 
N'owit'äyhyaj nech'e häpkhila n'oniwhayaj lepe. Wet lham nichulhla n'oho, tehlat 
iwoye täjte kamaj nech'efwaj tä thaläkw, tehlat iwoye täjte nech'e tälho Egipto. 

16Che nichäte ifwalatso, yenlat n'oye Elh tä iyej t'at, nemla yen n'oye Ba'al. Olham 
tä ohäpe Dios tä Lewuk olhämet t'at täjtso. 

17Osohiyeja lak'aj tä iwopej lheya Ba'al, häp n'owuk dios tä kamatache, wet 
nemla yen lhämeta. 

18“Häp lewhäytso okänthiyejlhila Israel lhayis itshätäy tä fwitses, lhäy'e 
afwenchey, lhäy'e amlhätas. Wet osohiyeja laka honhat häp n'oka'tshayaj lhäy'e 
lechal tä häpe n'olutses lhäy'e n'ofwajnhates, häpkhilek oka wichi iwot 
letamseka. 

19“Israel, oayenhiyela elh tä oiyej, pajihit'ak ole amej. Tsi ahäpe elh tä lhamya tä 
oiyej tä yiwetche n'olhämet p'ante ichunya, wet oalehumnek t'at, osohit'a amej 
op'altsenyaj. 

20Oayenhiyela elh tä oiyej, olhay'amkatla amej, wet häp tä letäfwenhila n'oyej tä 
ohäpe Awuk. 

21Olham tä Awukn'o oyok, Che nichäte lewhäytso, onchulhihola pule t'alhyaj, wet 
pule nichulhihola honhat t'alhyaj, wet ichenhiyela pelhay. 

22Wet honhat nichulhihola n'okäs t'alhyajay, wet iwohla lhaya, wet n'okäs 
nichulhihola Israel lhayis t'alhyaj. 

23Otihihila oka wichi honhat wet Olewukla t'at lhamel. Op'altsenla häp lhamel tä 
õyennaj lheya Ka'op'altsenhaya, wet otahuyhiyeja häp iyhäj tä õyennaj lheya 
Ka'okawichiya. Oyohlak, Amel nech'e ahäpehen oka wichi, wet lhamel yohlak, Am 
nech'e ahäpe oka Dios.” 

Oseas 3 

Oseas inachaj lhame Gomer 

1Lhawuk yachajo tä tahuy n'oyej wet yok: –Humin t'at atsinha tä yen humneka 
elh wet iwoyeje lakain'oyaj. Häp tä otettso tä ohumin Israel lhayis, tej tä yen 
humneka tähespa kalewuhuya wet yenhoplhipej t'ewayhtes tä uvas tä 
tamchäyhen. 

2Tä oläte Lhawuk lhämettso, wet ochäj naji atsinha tä lahanaj quince chinaj t'ähes 
wet äp ciento cincuenta kilos yachuyaj lhoy tä cebada. 

3Wet ofwenho naji tä oyok: –Pajla'tham tä lhe n'oyej. Yej wo akain'oyaja, te äp 
n'am w'enhit amho elh at che häpe. Te olham olhay'amkat amej. 

4Tsi häp tä Israel lhayis pajla'tham tä lajit laka niyata wok elh che itetshan 
lhamel. Che nichäte ifwalastso, nemla iwo t'ewayhata dios che häpe, wet nemla 



1548 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

iwo len'okhayajayej lecheyä che häpe, wet nemla iche tunte wok m'ak at che 
häpek w'et t'ekhaye. 

5Che tajyäme täjtso, Israel lhayis yachajihola tä t'ukwe Lewuk Dios, wet 
t'uhlahläk yen niyata häp rey David leles tä lepes lheley elh. Che paj wet lhamel 
t'upiyejahchä Lewuk Dios wet isiyeja nilhokej m'ak tä tälhe. 

Oseas 4 

Lhawuk ihunut m'ak tä iyej Israel lhayis 
1Israel lhayis, lhek ch'ahuyaye Lhawuk lhämet tä yok: “Ohunut m'ak tä i'amejen, 
amel tä lheyayhi honhatna. Tsi ihichet'a m'ak tä is alhoho tä i'amejen, wet 
ihichet'a n'op'altsenyaj, wet äp katäfwela n'oyej tä ohäpe aka Dios. 

2Amel let'isejpej lhip akalelhthayaj tä kamatache, lhäy'e tä w'et lhäm'atwethä. Äp 
a'anikoyis wet äp a'etantses, letäkwyen awuhuy, aneytsehyaj ihihit'a, wet äp 
lekänlhache akaläncheyyaj. 

3Wet häp tä honhat tesache wichi tä y'inhen. Tan'isej t'at itshätäy lhäy'e 
afwenchey, lhäy'e w'ahat tä y'inhen tä ihi inät.” 

Lhawuk yen tesayej sacerdotes 
4Lhawuk yok: “Isit'a che iche elh che itiyej letes elh wok ifwone elh. Tsi amel tä 
ahäpehen sacerdotes, häp tä oti amejen ates. 

5Amel lhäy'e profetas lechäthichela katsi ifwala wok honajche, wet olham 
otäyhthila Israel tä ako. 

6Oka wichi nitäfwenhit'a n'oyej, häp tä tamenej tä noj t'at. Wet tä amel tä 
ahäpehen sacerdotes te letäfwenhit'a n'oyej, olehat amejen tä letach'ote 
ochumet. Wet tä amel nemhit letetshan ochufwenyaj tä ohäpe aka Dios, häp tä 
tehla olham nemla otetshan ales, pajla'tha nichäte lepes lheley. 

7“Tä lhäy'epej iyhäj sacerdotes, lhäy'epej lhip lech'isukyaj tä tatayej n'ohlä. Wet 
häp tä osohiyeja len'ohyajay tä iti lhamejen, häpkhilek on'äfwlhatwethä lhamel. 

8Lhamel iwo kotsayej oka wichi lech'isukyajay, wet häp tä hich'atlhayeje lhamel 
tä iwo lech'isukyajaya. 

9Otan'isthiyeja wichi häp sacerdotes. Oyenla letesa lakeyis tä iwoye, wet äp 
owohla lahaya lechumyaj tä ni'isa. 

Israel lhayis lakeyis tä hich'atej tä ni'isa 

10“Lhamel t'ekhihena mat kamaj nichuyuhihena. Iwohla lakain'oyajaya mat lajit 
lelesa. Tsi lhamel ile n'oyej tä ohäpe Lewuk Dios wet lhayachaje lecheyälis. 

11Hat'es itäyhat n'olechowej. 

12Oka wichi tay'ätshene lecheyä tä hal'ä wet nichulhejot lep'eltshayaj. Tsi lhamel 
tet iwoye atsinha tä kain'oya, lakeyis tä iwoye inuhatchetshi lhamel, wet häp tä 
ile n'oyej tä ohäpe laka Dios. 

13Ihoye len'okhayajw'etes tä i'pe tachenhas yämthilek iwo t'ewayhtesa lecheyälis 
wet iwunho incienso tä ichufwi hal'äy lehupelis. Häp tä tamenej tä ales tsinhay 
iwo lakain'oyaja, wet äp atichey nits'ilkata elh tä iyej. 

14Oyenhit'a letesa ales tsinhay tä iwo lakain'oyaja, lhäy'e atichey tä nits'ilkata elh 
tä iyej. Tsi lhamel ihänlhi lakeyis hin'ol tä iwoye m'ak tä hich'atej tä ni'isa tä 
lhaip'ajtej atsinhay tä ihi n'on'okhayajw'etes tä yen chumyaja lakain'oyaj. Tä 
hin'ol iwoynejetso, wet fwetaj ikäjyenejlhi laka dios lhayis tä w'enha lhamej, wet 
y'isej tä iwo t'ewayhtesa. Mälhyej'attso tä wichi tä laj lechowhala nichätho 
lewit'äyhyaj. 

15“Tej tä amel tä Israel lhayis alekänchiyayej acheyälis, is che Judá lhayis niteya 
lewoye. Yej tiyäjo Gilgal, wet yej taw'ulhiphä N'omukwehyajw'et. Wet yej wo 
olheya Dios tä n'ilataj tä lewoye ämet che häpe. 

16Tsi Israel tet iwoye w'asetaj tä nitch'ahuyaye lewuk. Nemhit ohanej owoyneje 
che otihi honhat tä lhäk ihi che te iwoye tson'atas che ifwihen. 

17Lhamel lhayachaje lecheyälis tä w'et t'ekhayehen. ¡Tej t'atni! 

18Lew'okw tä iwit'äyen wet äp yachajlhaho lakain'oyaj. Laka hin'ol ihumin m'ak 
tä iwo len'äfwlhiya. 

19Leyalhtaj ichäjla lhamel, wet t'ewayhtes hin'äfwlhatlawethä. 

Oseas 5 

Israel lhaikänchi 

1“¡Sacerdotes, lhek ch'ahuyaye olhämetna! ¡Lhäy'e Israel lhayis, lhäy'e 
n'oniyatyaj wuhuy, is che letach'ahuwethä tsi amel ates ihiche! Tä lehoyaye 
Mispa lhäy'e tachenaj tä Tabor tä len'okwiyayej acheyälis, wet tet iwoyek 
lhähäyayhi niyäkw, tet iwoyek lheyayhiche hotanajch'oye. 

2Wet tä lehoyaye Sitim, tet iwoyek lhenlhi amhohen chowej tä pitoj. Häp tä 
tamenej tä otihla amejen otasnhayaj. 

3Ontäfwelej Israel wet y'aje m'ak tä lhamel iwoyepej. Iwo keyayej iyhäj tä 
ka'olhama wet lhaikänchi.” 

4Tä lhamel iwoye m'ak tä ni'isa, ikalhihit'ak tapile laka Dios. Tsi lhamel tet iwoye 
atsinha tä kain'oya, wet häp tä tamenej tä nitäfwelayej Lewuk Dios. 

5Tä lhamel lhaichäjwethä, wet häp tä hin'älit tä letes ihi. Tä lhamel iwoye m'ak tä 
ni'isa, tet iwoyek tanhäphänwethä, wet Judá lhayis tan'iswekej lech'isukyajay. 

6Lhamel fwetajlat t'ukwe Lewuk Dios, ichäjla leläy tson'atas lhäy'e w'asetas 
yämthilek ilänhen wet hiw'enho tä yen n'okhayajayej. Mat nilhokhiyet'ala tsi 
pajche lhaitontehlä lhamel. 

7Nemhit lhay'amkatej Lewuk Dios, tsi leles w'enha lhamej lajcha. Wet häp tä che 
iwel'a nech'e n'äle, laka honhates nofwila t'at. 

Israel lhäy'e Judá tataywek 

8¡Afwutache tson'ataj ch'u tä n'oka'tshayajcha tä ihi Gabaa! ¡Is che pitsaje tä 
tumho Ramá! ¡Yej ch'amkatej N'omukwehyajw'et, häpkhilek Benjamín lhayis 
nich'amajayej! 

9Olham ofwenho wichi tä Israel häp m'ak tä ihiyeja lhamel. Tsi kalelhäj t'at, 
äytajichela che nichäte ifwala tä õ'tihiyeja n'otasnhayaj. 

10Lhawuk yok: “Häp wichi tä Judá lhayis lewuhuy tet iwoye hin'ol tä y'ayhattshi 
tuntey tä pajche õ'tihi línea tä lepes laka honhat. ¡Tha op'ohiyeja'pe owäkw 
lhamel, tehlat iwoye tewok tä t'ulhpe honhat! 

11Israel nemhit ihanej iwoyehen, tsi n'okalelhthayaj t'äsche'pe lhamel, häp tä 
lhamel lhayachaje dios lhayis tä kamatachehen. 

12Häp tä olhaitech'aynhiyeja mohot tä tuj Israel wet oyets'äjlawethä wichi tä Judá 
lhayis. 

13“Che Israel lhaiw'en tä t'inhayaj ihi wet Judá hiw'enla lelätshay, Israel ihohiyela 
Asiria häpkhilek t'alheje lech'otyaj häp niyat tä lewujyaj ihi. Tha tejlak tetso 
thayej, ihanhiyejt'ala iwoyneje che ichestejen t'inhayaj wok ichestejen lelätshay. 

14Tet iwoye t'owalhaj tä inuye m'ak, tehlattso che onuye Israel lhäy'e Judá. 
Olhamlak owo lhipeya, che oleyej, wet ochäjitshila wet niwohit täjche isohla 
n'oyej. 

15“Oyäpnhiyelat lhip tä oyen w'eta, pajla'tha lhamel nitäfwenhiyeja 
lech'isukyajay tä iwoye wet t'uhla n'okwe. Tsi che lelhakli ihi, wet t'uhla n'okwe.” 

Oseas 6 

1“Lhamel yohlakwe, Ache mäh n'äple Lhawuk. Lham tä n'aiwasthiche, mat 
n'aichesthihena. Iwo lhalätshaya, mat iwohla lechaya. 

2Che pajfwaj inachajila n'amehen lhaw'atshancheyaj, wet n'aineyhthiphäla 
häpkhilek y'ehi tä tatache wet y'aläyhiche. 

3N'alhaikhajyench'oyek y'antäfwelej Lhawuk. Lhawuk nämla n'amehen tehlat 
iwoye ifwala, wet äp tehlat iwoye pelhay tä ipumyenpe honhat tä chelhchup 
lhäy'e tä ispeyak.” 

Lhawuk nichulho wichi 
4Lhawuk yok: “¿Atsi m'ak tä owoyej amehen, Israel? ¿Atsi m'ak tä owoyej 
amehen, Judá? Häp amel ahumnhayaj tä leti n'oyej tet iwoye tutsetaj tä nech'e 
fwamlafwaj tä i'pe honhat. Äp tet iwoye iyas tä ifwalahlä, wet äp n'älpe honhat 
tha äp noj t'at. 

5Häp tä tamenej tä ochen amehen profetas, häpkhilek ailänejen olhämtes tä 
äyteschehen wet y'ithatlhi amejen ates. Tsi okalelhthayaj tehlat iwoye lep tä i'pe 
honhat, lhäy'ehila lhip tä n'äl. 

6M'ak tä owatlä häpe t'at che lehuminayn'o, lhäy'e tä letäfwelay n'oyej tä ohäpe 
aka Dios. Tek owatlä otw'ayhtes lhäy'e itshätäy tä lelänhen tä lhen han'okhayaja 
n'oyej. 

7“Mat oka wichi iten Adán lech'isukyajte. Lhamel iwohiyet'a olhämtes wet tek 
lhay'amkat n'oyej. 

8Galaad häpe hupuy tä m'ak tä ni'isa lewos, nilhok tä w'oyis iläfwelchehen tä ihi. 

9Sacerdotes nichätejlä anikoyis tä hiw'enlä elhpej tä inukwe n'äyij. Lhäy'e lhip tä 
ni'isa m'ak tä lhamel iwoye, y'aje tä ilänhen wichi tä ihi n'äyij tä tataye Sikem. 

10Ihi Israel m'ak tä ow'en tä hich'atej tä ni'isache: Oka wichi iwot lakeya wet 
lhaikänchi. 

11Wet amel tä Judá lhayis, wak'alh tä owo lewhäya tä oti amejen otasnhayaj. 

Oseas 7 

1“Che owatläk ochesat oka wichi Israel wet owo elha len'äyij, nech'e n'äl lhamel 
lech'isukyajay lhäy'e m'ak tä ni'isa tä iwoye. Tsi iwo lefwech'enhayaja, wet 
tiyäjchufwi wichi lew'etes wet t'etane lakhäy, wet inuye wichi tä i'alhoye wet 
isoyej m'ak tä iyej. 

2Lhamel nitäfwelayej tä ohanej t'at nilhokej m'ak tä ni'isa tä iwoye. Ilafwlhi 
lhamejen lakeyis tä ni'isachehen tä nilhokej ifwalas tä ow'en t'at.” 

Wichi yetneje lelänyaj laka niyatey 
3Lhawuk yok: “Wichi ikäntejwethä laka niyatey häp lhämtes lhäy'e m'ak tä iwoye. 
Mat t'akanyaj t'at, tsi tek matchehen lhämtes. 

4Nilhokej lhamel iwo keyayejen iyhäj tä fwetaj yen kaniyata. Lefwitseyaj tet 
iwoye n'onhonthi tä lewo ilhänche wet ileyej, wet ilhethi harina pajtha tawojoyhi. 
Tek iwatläk itetshan tsi lak'e t'at. 

5Häp ifwala tä niyat iwo lakäjyaja tä taje ifwalahte tiyäjo leniyatyaj, lech'otfwas 
iyäynej hat'es pajtha w'oknaj, wet lham lhaip'ajtej wichi tä aläkwyhantses. 

6Lechowhal tet iwoye n'onhonthi tä õknit'uyaye. Tä honatsi lewo imä t'at, mat 
lak'e t'at pajtha ifwalayej tä y'oho. 

7Nilhokej lhamel tet iwoye n'onhonthi tä y'oho, wet hip'ohen laka niyatey pajtha 
nofwen t'at, wet neyachet elh che iwo olheya. 

Israel häpe wichi tä ileyej p'ante Lewuk Dios 

8“Israel lhayis lhailhahtej iyhäj tä kahäpeya lhamel. Lhamel tet iwoye woyo tä 
lhip elh n'oya. 



1552 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

9Wichi tä w'enha lhamej ihämit Israel lakhajyhayaj, wet lhamel nitäfwelayej. Tej 
tä lew'oley ipelajchehen, tha äp nitäfwelayej. 

10Tä lhamel lhaichäjwethä, wet häp tä hin'älit tä letes ihi. Tej tä tetso thayej, 
lhamel tapinhit'a n'oye wet nit'uya n'okwe tä ohäpe Lewuk Dios. 

11Lhamel tet iwoye hokwinaj tä nhana honhatej wet laj lechoweja. Ichunkat 
Egipto tä w'et t'alheje lech'otyaj, wet äp w'et ihoye Asiria. 

12Tha che tiyäjla kanhi, otihlahlä oka hotanaj, otälhthiphäla tehlat iwoye 
afwenche tä tälh puleye. Che oläte lhamel tä hap'akwekhen, wet osakanhiyeja. 

13“¡Lewit'äyhyaj tälhiyela tä lhamel ile n'oyej! Letäyhyaj ichätyenla'pe lhamel tsi 
hin'älit tä tatay n'ohlä. Owatläk ofwayhthen, mat lhamel tatayej n'ohlä lhämtes tä 
kamatachehen. 

14Tej tä t'än n'och'oye tä i'pe lemäwet, mat nitälhaho lechowej. Che t'alhch'oye 
trigo lhäy'e hat'es, lhamel lhaisajwethä, tä hin'älit tä tatay n'ohlä. 

15Ochufwenhen naji wet okhajyenhen naji lethilis. Mat lhamel yetne m'ak tä ni'isa 
tä itayhat n'ohlä. 

16Lhamel yäplej tä t'ekhaye takwey lhenhay tä w'et m'ayhay t'at. Lhamel tet 
iwoye lutsej tä tats'ufwiho tä lotek niwetaye m'ak tä õtiyäjej. Tsi lhämtes 
isichehent'a, laka niyatey nofwiyeja, wet häpkhilek Egipto lheley itihiyeja 
leläkwyhanyaj.” 

Oseas 8 

Lhawuk itiyej letes Israel, häp lecheyälis tä tamenej 

1Lhawuk yok, “Afwutche afwol, atet iwoye elh tä iwo siläta wichi tä lewit'äyhyaj 
ihichela. Tsi lhamel iwohiyet'a olhämtes wet nitch'ahuyaye ochufwenyaj. 

2Lhamel t'än n'o'pe wet yok, Ontäfwel amej tä ahäpe Israel lhayis laka Dios. 

3“Tha Israel y'ulhan m'ak tä is alhoho, häp tä tamenej tä letayhfwas 
takähännhiyeja. 

4Tä lhamel iwo laka niyateya, lhamel t'at tä lewoynejek, olham olhämethiyejt'a. 
Wet tachuma plata lhäy'e oro wet yenejlhi takwey lhenek tä t'ekhaye, wet äp 
lhaihämthen t'at. 

5¡Oy'ulhan w'asetaj peyak tä amel tä Samaria lheley len'okwiyayej! Onchuwet 
amehenpe m'ak tä lewoyaye. ¿Chihlatek ahäpe wichi tä nem kok'ayehen? 

6¡Israel lhayis, häp w'asetaj peyak tä ihi Samaria khit'a Dios! Tälhet hin'o tä 
takwey lhenek, mat wasihila. 

7“Israel lhayis itihchä leyalh lhayis, wet tä wak'alh häpkhilek m'ak tä äytajche. 
Niwohit m'ak che isej lakäs, tsi y'ohihent'a. Wet tejlak wak'alh, tha honhat elh 
lheley äp lhamenla t'at che tuj. 

8Israel lhayis tet iwoye n'olhäk tä õtuj, noj t'at. Wichi iyhäj itech'aynej m'ak tä 
lajit lahaya. 

9Tsi häp tä lhamel ihoye Asiria, tet iwoye asno tä nhana honhatej tä ifwi'petso. 
Lhamel tiskanpe wichi iyhäj lech'otyaj, tet iwoye hin'o tä iwo t'ewayhtesa 
atsinhay tä lehumnhay. 

10Tha tej che iwopej t'ewayhata wichi iyhäj, ch'ääj äp ohutlawek lhamel 
häpkhilek otasnhen. Wet lhamel iteläythiyeja ayej m'ak tä äytajche tä Asirio 
lhayis kaniyat tä lewujyaj ihi iwohiyejela. 

11“Israel lhayis yäm nitäkw n'otw'ayhtesw'etes tä yenwethä häpkhilek Dios 
itäyhthen lech'isukyajay. ¡Mat yen at lech'isukyajw'etesa! 

12Tej tä olesayen wujpe ochufwenyaj, lhamel yene t'at m'ak tä w'enha lhamej. 

13Lhamel ihumin tä yen otw'ayhata itshäwet tä ilän, wet äp tuj t'at. Mat olham 
ohuminhit'a, tsi tek okäjejlhi lhamel. Ontichunhichela m'ak tä lhamel iwoye tä 
ni'isachehen, wet oyenla tesa lech'isukyajay tä oyachajiyela Egipto. 

14Israel yenchelhi lewukwey tä isis tä häpe leniyatyajw'etes, mat hip'ethetlä Elh 
tä lhenek. Judá lhayis yenchelhi wujpe honhates tä yen lelafweka tuntey. Tha 
owunhihomchela lhamel lhäy'e Israel kahupuy, häpkhilek nofwen.” 

Oseas 9 

Dios ichenhiyela laka wichi häp honhat tä kalew'eta 

1Yej akäswethä, Israel lhayis. Yej tiyäjlhaphä che ate iwoye wichi iyhäj, tsi 
lewoyay akeya tä lewomay aka Dios. Häp lewhäy tä lelanayhi achumtes, lekän 
lhoy, lehumin tä lekatej laha tä tälhe akeyis tä lewoye. 

2Häp wichi tä Israel hiw'enhit'ala yachuyaj lhäy'e hat'es. Laka hat'es tä nech'ayek 
nofwila. 

3Lhamel yäpnhiyela Egipto, wet che ihihila Asiria, tufwila n'olhäk tä kok'ayehen. 
Nemla ihi laka honhat tä Lhawuk hiw'enho. 

4Nemla hiw'enho Lhawuk häp hat'es tä yen t'ewayhata wok itshäwet che ilän tä 
yen n'okhayajayej. Wet lhäk tä tuj Lhawuk tek akäjejlhi, elh at che tuj n'olhäktso 
kok'ahiyela. Lhamel tufwila t'at n'olhäktso, ihänhiyet'ala Lhawuk Lew'et. 

5¿Atsihila m'ak che lhamel iwoye ifwala tä n'okäjyaj iche, che häpe n'okäjyaj tä 
tälhe Lhawuk? 

6Oyok, ihanhiyejt'ala iwoyneje che iwo lakäjyaja. Tsi tä lhamel ilethanlä 
letäyhyajay, tha Egipto lheley tachumlahlä wet tajänhichelahlä tä ihi honhat tä 
Menfis. Lakäywetes chayotas tä hip'ohla'pe, wet lew'etes ch'uthanilla che 
hip'okwe'pe. 

Israel lhayis tatayhlä Dios laka silätwos 

7¡Näm t'at ifwalas tä lewhäy tä n'otasnhayaj! ¡Näm t'at lewhäy tä ikathiyeja laha 
tä t'uhawetej! ¡Israel ihanej t'at tä taj lewhäy! Amel lhoyay, “¡Häp profeta 
lechowej ihihit'a! ¡Häp hin'o tä n'okäpfwayaj ihi tektshanlhi!” Tha m'ak tä 
tamenej tä amel lewoyayetso, häp tä tapo amejen m'ak tä ni'isa wet lhäy'e lhip tä 
len'äyiho Dios kasilätwos. 

8Dios itihi laka profeta häp Israel häpkhilek lhamel nitekm'ahatawethä, tha amel 
letihlä aka niyhäy len'äyhitaj. Tej che ihi laka Dios Lew'et, amel let'ulhan t'at. 

9Nemhit w'et iwoye amel awit'äyhyajay, tet iwoye täjp'ante ihi Gabaa. Mat 
Lhawuk yenla tichunhayaja m'ak tä ni'isa tä lewoyaye, wet yenla tesa amejen 
hach'isukyajay. 

M'ak tä tälhejlä Israel lhayis lech'isukyaj 
10Lhawuk yok: “Täjte onlhoke Israel lhayis, okäjejlhi, tet iwoye tä hin'o nilhoke 
uvas che iche tayhi tä ts'anis. Amel achätilis ow'enejte tä tet iwoye higos tä 
lakonkay. Mat täjte lhamel ihoye Ba'al-peor, wet lhayachaje m'ak tä hich'atej tä 
ni'isa, lhayen w'et m'ayhaya, lhaitech'aynej t'at lecheyälis tä w'et yen lewuka. 

11Israel lewujyaj yikhilach'oye, tehlat iwoye afwenche tä lhayämet. Nemla iche 
leles tä nech'ehen, äp nich'otshanhiyala, han'äfwaj ilehiyejena t'at. 

12Mat tej che ichiyhelthen leles, osohiyeja, niwohit elh che omälhthihila. 
¡Äytajichela m'ak tä iyej lhamel che oyikch'oye! 

13Ifwalas tä pajche ow'en tä tet iwoye hal'ä tä õ'tihchä tä ihi lhip tä isphä. Mat 
itonhiphäla leles wet yachajiyela n'olänyaj.” 

14¡Iwuk, w'enho m'ak tä lew'enhihola! ¡W'enho lakahis tä niwoya lelesa! ¡W'enho 
t'aatey tä t'os nitälhaho! 

Lhawuk itiyej lewäkw Israel 
15Lhawuk yok: “Nilhokej m'ak tä ni'isa tä iyej lhamel tälhe täjte ihi Gilgal, häp tä 
owo tesa tä oy'ulhan. Lechumyajay tä ni'isachehen häp tä tamenej tä 
ochenlach'oye oka honhat. Nemhit ohumnhila lhamel tsi laka niyatey fwitses. 

16Israel lhayis tamchäy t'at, tet iwoye hal'ä tä lefwettsil hiy'esen wet häpkhilek 
niwohiyat lhaya. Tejlat che iwo lelesa, mat olänhihena.” 

17Wichina tek tach'ahuye oka Dios. Häp tä tamenej tä oka Dios y'ulhanhila, 
lhamel niwethiyetpe honhat elh che häpe. 

Oseas 10 

Lhawuk itäyhthila n'otw'ayhtesw'etes tä ni'isahen 

1Israel lhayis tet iwoye uva lhile tä wuj lhay, wet äpte yäm at wuj tä yenlhi 
lhamho lecheyälis t'ewayhtes lew'etes. Wet tä lhäy'epej lhip tä isilataj laka 
honhat, wet wuj tä isilatyenpej tuntey tä iwo len'okhayajayej. 

2Israel lhayis itäkwyen lechowhal, wet athana iwohla lahaya lech'isukyaj tä 
iwoyepej. Lhawuk iwasthihichela lecheyälis t'ewayhtesw'etes wet äp itäyhthila 
tuntey tä lhamel iwo len'okhayajayej. 

3Athana wichi yohlak: “Oka niyat ihichet'a, tsi häp tä olhamel n'am wujyen 
Lhawuk wet äp n'am woye lhämtes. Tha ¿atsihila m'ak che iwoyej n'oyehen niyat 
che iche? 

4Ilehiyejt'a tä w'et tahuylhi t'at, w'et lhetnhayaj t'at m'ak tä fwetaj hit'unteji 
lhämet. Lakalelhthayajay tet iwoye hon'al tä n'ot'ilek tä yiklhaphä tä iche 
yachuyajw'etes.” 

5Wichi tä ihi Samaria inuhat lhamhohen wet y'äyen tä tatäy lecheyä tä w'asetaj 
peyak tä ihi N'omukwehyajw'et. Wet lhamel ihowatshan lhamejen, lhäy'e 
sacerdotes, tsi tatäy t'at lecheyätso lewujyaj. 

6Õ'hänhiyela Asiria tä õ'fwenhihola niyat tä ihi tä lewujyaj ihi, häpkhilek Israel 
len'äfwlhi ihi wet n'äfwelhlatpe lecheyä tä n'olhenek. 

7Tatäyhihilat niyat tä ihi Samaria, tehlat iwoye hal'ä lhip tä inät ichäj. 

8Wasihichela lhipey tä n'ot'amajchetesej n'ot'ekhahyaj tä kamatache tä Israel iwo 
lemukwehyajahi. Ch'uthanil lhäy'e hon'al tä yelaj lhaichiyhelthila tä i'pe 
lecheyälis laka altares. Wet häpkhilek wichi tahuye tachenhas wet yok, “¡Chät 
n'o'pehen!”, wet äp yohlak, “¡P'o'pe olhamel!” 

Lhawuk itiyej letes häp Jerusalén 
9Lhawuk yok: “Israel lhayis ilehiyejt'a tä iwo lech'isukyaja, tälhe t'at täjte lhamel 
ihi Gabaa. Tujlhache t'at lech'isukyaj, wet häp tä n'oka'tshayaj ihämthiyeja che 
lhamel ihi Gabaa. 

10Ifwala che otshupyene, otihiyeja otasnhayaj wichi tä ni'isahentso. 
Owesyenla'pe wichi iyhäj wet otasnhila'pe lech'isukyajay tä wuj tä iwoye. 

11“Israel tet iwoye weyis tä n'ofwihtsek tä ihumin t'at tä t'äsche trigo tä iwo 
lhoya. Mat oti'pe lew'o tä isilataj hal'ä tä itonej m'ak at che häpe. Wet Judá itonla 
n'ochumetcha tä isaji honhat, wet Israel lhayis iwasthihichela itshatas. 

12Oyohtekwe, Tiyayhchä m'ak tä matchehen wet hutwek n'ohumnhayaj. Waklhat 
honhat tä häpkhilek õyachajo tä õtutcheyhi. Tsi taj t'at lewhäy tä is che let'u 
n'okwe tä ohäpe Awuk Dios, pajla'tha onäm wet ochäj afwayhyaj, tehlat iwoye 
pelhay che nitsäy atapehen. 

13Tha matlhat amel letiyayhchä amhohen m'ak tä ni'isa, wet tä lelanayhi häpe t'at 
m'ak tä ni'isa, wet äp lehämitay amejen ämtes tä kamatachehen. “Tä let'ekhayaye 
amel akhajyhayaj lhäy'e aka nifwotaj, 

14wet häp tä ihichela huyaj tä ihi aka wichi, wet wasihichela nilhokej honhates tä 
lhen lep'otesa nolafwey tä tach'opwayhen. Tehlat iwoye täjte niyat tä lhey 

Salmán iwo laka'tshayaja, wet iwasthi honhat tä Bet-arbel, wet õhp'ajthiche 
atsinhay lhäy'e leles. 

15Tehlattso amel tä lheyayhi Betel, tsi m'ak tä wuj tä ni'isa tä lewoyaye häp tä 
tamen amejen. Häp Israel kaniyat y'inhila che taj laka ifwala.” 

Oseas 11 

Dios lehumnhayaj tä itiyej laka wichi tä äkleyhtses 
1Lhawuk yok: “Täjte Israel lhayis kamaj tet iwoye n'atfwas, ohuminte, 
otonphähte tä ihi Egipto, otech'aynej t'at che oles. 

2Tha tä oyachajlhaho tä ot'äne, wet nemhit w'et iwoye tä lhaitonte n'ohlä. Iwo 
t'ewayhtesa dios lhayis tä kamatachehen, wet yen n'okhayajayej lecheyälis häp 
incienso tä iwunhomche. 

3Mat olhamte tä ochunlä oka wichi Israel, wet äp ochufwenejte lew'ekyaj tä 
iwoye, mat lhamel nitäfwenhit'a n'oyej tä ot'uyehen. 

4Otonej lhame ohumnhayaj lhäy'e op'altsenyaj. Otott'ayne och'alos, otech'aynej 
n'atfwas tä lelemsas, wet ot'upeyejchä tä ochunnhen, 

5mat lhamel tapinhit'a n'oye. Häp tä tamenej tä yäpnhiyela Egipto, wet Asiria 
lhayenla niyatayej lhamel. 

6Õ'tihiyeja n'oka'tshayaj häp lew'etes wet õ'wasthihichela lelafwey tä 
tach'opwayhen. Nofwihena t'at oka wichi, häp m'ayhay tä yenwethä tä tamenej. 

7Oka wichi lajit whäya tä tatay n'ohlä. Lhamel t'änpe laka dios tä kamatache, mat 
tach'othiyet'a. 

8“Israel, ohanhiyejt'a oaiwoyneje che ole amejen, te oaiwomhit'a. Okalhihit'a che 
oaitech'aynej honhates tä lhey Adma lhäy'e Seboyim täjte owit'äyen. Ohusek 
ayen at lhakliya, op'altsenyaj iyej amhiche. 

9Olehathichela owäkw tä oti amejen, te oyachajihot'alak owasthi Israel. Tsi ohäpe 
Dios, ohäpkhit'a hin'o. Ohäpe Ot'amajchet wet oi'amejen, wet che onäm amehen, 
khit'a che oaitäyhthen.” 

10Wichi ihänla Lewuk Dios wet lham tanhätinhilhila, tehlat iwoye t'owalhaj, 
häpkhilek leles tachettichehen wet nekhen tä tälhe lhip tä ifwala y'uy wet 
lhaihutej. 

11“Tehlat iwoye afwenchey tä iteläfwit tä tälhe Egipto, wet che tälhe Asiria tehlat 
iwoye hokwinhas, wet äp oyachajiholat lew'ette. Olham tä ohäpe Lewuk Dios 
olhämet t'at täjtso.” 

Dios laka wichi lech'isukyaj 
12Lhawuk yok: “Israel lhayis ilän n'oyej lhämtes tä kamatachehen wet iti n'oyej 
lakafweynhayajay. Wet Judá lhayis lhaitonte n'ohlä, tajlhamat lewuk tä takwey 
lhenek. 

Oseas 12 

1Israel lhayis nilhokej m'ak tä iwoye lajit lahaya, tsi iläyejen at leyalh. 
Y'ayhatlhatshi t'at lhämtes tä kamatachehen lhäy'e lech'atkanyajay. Iwoyeje 
Asiria niyatyaj häp lhämtes tä ischehen yämthilek lhayen puhfwasa, wet ichene 
t'ewayhtes tä aceite häp Egipto.” 

2Lhawuk itiyej letes Judá lhayis wet itasnhila Israel. Yenla letesa lakeyis tä iwoye, 
wet äp iwohla lahaya lechumyaj tä ni'isa. 

3Tä kamaj nichätahchä, letes Jacob pajchet wak'alh t'akanyaj tä iwohiyejela 
lechila. Tä thaläkw p'ante wet äp täkleyejlhi Dios, 

4täkleyejlhi ángel tä häpe Dios wet ikalhi. Wet lhafwyhayaj ihi tä iwo chalayejlhi. 
Wet täjp'ante ihi Betel, wet Dios ihoye t'at wet Jacob yämhoplhi. 

5¡Matche, Lhawuk Dios tä laj letumfwaya, häp tä lhey t'at! 

6Tä mälhyejtso, Israel lhayis, amel tä ahäpehen Jacob leles tä lepes lheley, humin 
Awuk Dios, ekhaye t'at häp lham, wet woyaye m'ak tä is alhoho. 

7Lhawuk yok: “Israel lhayis iten Canaán lhayis lakeyis. Lakaw'awlhanhatchal 
häpkhit'a m'ak tä matche, tsi ihumin tä iwo t'akanyaja. 

8Lhamel yok, Matche tä wuj m'ak tä in'oyejen, wuj okäywet tä ohut lhamejen. 
Niwohit täjche ihanej iwoyneje che tahuy n'oyej tä yok, Chinaj t'äj tä i'amej 
häpkhit'a achumet laha. 

9“Olham tä ohäpe Awuk Dios tälhe täjte lheyayhi Egipto, yachajiholak oyen 
awukweya wesas lhipey, tehlat iwoye täjte oho amehen tä lheyayhi honhat tä 
ts'anis. 

10Otahuyejte profetas wet oy'isejte lhip lew'enhay, wet äp otälhte lhamel 
olhämtes tä otech'aynej m'ayhay tä ochufwenej wichi. 

11Ihi Galaad dios lhayis tä laj lahaya, dios lhayis tä kamatachehen. Ihi Gilgal tä 
wichi yen n'okhayajayej w'asetas tä ilänhen. Mat t'ewayhtesw'etes tet iwoye 
tuntey tä õ'iskonhen tä iwhäye yachuyajw'etes.” 

12Jacob ilethane p'ante honhat tä Aram. Tä ihi t'uyehen tson'atas häpkhilek 
nilhoke atsinha tä lech'efwa. 

13Profeta t'at tä Lhawuk ne'tek itonphä Israel lhayis tä ihi p'ante Egipto, wet äp 
profeta t'at tä t'uye p'ante lhamel. 

14Israel lhayis iwäkwyhayen Lhawuk, häp tä tamenej tä Lhawuk lewäkw ihi. Häp 
tä tamenej tä Lhawuk yachajiyela n'olänyajay, wet iwohla lahayayej 
leläkwyhanyajay tä itiyej. 

Oseas 13 

Israel lewit'äyhyaj ihihila 

1Täjp'ante wichi tä tälhe letes Efraín tahuyhenpej, iyhäj Israel lhayis lenowayhyaj 
ihi wet neytseyej lhämtes. Mat Efraín lhayis lewit'äyhyaj ihi, nemhit len'ohyaj ihi, 
häp len'okhayaj tä itiyej Ba'al tä tamenej. 

2Wet kamaj tujlhache lech'isukyajay. Yenejchelhi lecheyälis häp chinhas, 
tach'anlhaye tä hin'ol tä yenchelhi, m'akpej at che itech'aynej wet äp ihumin t'at. 
Wet äp ne'tek õyachaje n'otw'ayhtes, wet äp y'isej tä ne'tek õttsufwelejlhi 
n'olhenek tä õ'tech'aynej w'asetaj. 

3Häp tä tamenej tä wichitso tehlat iwoye tutsetaj, wet iyas tä ifwala hip'e'pe, wet 
hup w'oley tä leyalh ichäjphä, wet tutsaj tä tälhche len'äyij. 

4Lhawuk yok: “Olham tä ohäpe Awuk Dios tälhe täjte lheyayhi Egipto. 
Letäfwenhiyejt'a elh dios tä w'enha lhamej, tajlhame olham tä ohäpe Afwayhthi. 

5Ot'uhte amehen tä lheyayhi honhat tä ts'anis. 

6Mat tä lew'enay tä äk naya wet wuj m'ak tä aisej, wet häp tä lep'ethet at n'ohlä 
wet alechäjwethä. 

7Häp tä tamenej tä owohla t'owalhaja amejen, olhaitech'aynhiyeja itshäwet tä 
fwitsaj tä iniwhi han'äyij. 

8Otehlat iwoye sulaj tä iwat leles. Che olhaichutyenla amejen, owohla lhipeya 
asanis. Otehlat iwoye t'owalhaj, ohämthichehena iley. Otehlat iwoye n'okotses tä 
nichutej elh at che häpe. 

9Oaitäyhthila, Israel lhayis, wet niwohit täjche tach'otla amehen. 

10¿Chi tä ihi aka rey che aifwayhthen tä alep'altsenehte tä lhoyaykwe, W'en 
n'ohohen rey, lhäy'e leniyatfwas? 

11Ochuwthayajte tä ow'en amhohen rey, wet äp ochuwthayajte tä oso amejen. 

12“Israel olesayen t'at lech'isukyaj, ihi t'at lehi. 

13Lhamel tet iwoye han'äfwaj tä ihi lako kachowej, tha amukwe t'at, kamaj 
tajihot'a lew'et tä wak'alh che nichätlahchä. 

14Isit'ak ofwayhtej n'ot'olis. Isit'ak on'äyejo t'ilek. ¡Am tä ahäpe n'ot'ilek, chäj 
alhoho n'owit'äyhyaj! ¡Am tä ahäpe n'ot'olis, chäj alhoho n'otäyhyaj! Tsi nemla 
op'altsen wichina.” 

15Tejlat che Israel lhainech'aynhi, tha Lhawuk ichenhiyela leyalh tä tälhche tä 
ifwala tälhche, wet yafwuthiphäla t'at. Leyalh tä tälhe ts'anis äytajihila che 
yafwutphä, itshäjyenla, y'imhichela n'opekkay lhäy'e inät lesas tä i'pe honhat, 
tafwomhiyejawethä m'ak tä n'ot'amajchetes. 

16Samaria lheley letes ihi tsi hin'älit tä tatayhlä Lewuk Dios. Õ'länhihena lhamel 
tä ihi n'oka'tshayaj, wet leles õ'thathihichela honhat, wet laka atsinhay tä 
hich'otshanhen hikw'esichehena. 

Oseas 14 

Oseas lhaip'altsene Israel lhayis che tapile Lhawuk 

1Israel lhayis, tapilayej Awuk Dios, amel tä hach'isukyajay tamen amejen tä 
awit'äyhyaj ihi. 

2Tapilayeje Lhawuk häp alhyaj, oyaykwe: “Täyhat n'oyejen nilhokej m'ak tä 
ni'isachehen. Chumlä olhämtes häpkhilek oyachaj ame on'okhayajay. 

3Asiria nifwayhata olhamel, wet ot'ekhahiyet'a yel'atas tä n'oka'tshayajchal. 
Nemla oyen häpeya oka dios lhayis häp m'ayhay tä olhamel olhenek. Tsi ats'ilak 
t'at tä oalewuk wet lep'altsenhen wichi tä laj lech'otyaja.” 

Lhawuk ifwenho lakäpfwayajay tä isen häp Israel 
4Lhawuk yok: “Ochesthiyeja lefwitseyaj, otihiyeja ohumnhayaj, tej tä kalhamelak 
letichunhayaj, tsi otiyej kanhihlä owäkw. 

5Olhayenla iyasa'pe Israel, wet lhamel tehlat iwoye hal'ä w'atshan tä tawoy, wet 
lefwettsil t'unhihichela, tehlat iwoye Líbano katayhi. 

6Lhachal lhaich'enhihila, lesilatyaj tehlat iwoye olivos wet lenij tehlat iwoye 
pänhichetek tä ihi Líbano. 

7Israel yachajihola tä õt'uyehen. Tehlat iwoye yachuyaj tä lhaichiyhelit, tawoyhila 
tehlat iwoye uva lhiley, wet letoyaj ihihila, tehlat iwoye hat'es tä tälhe Líbano. 

8Lhamel nemla lhay'aje n'ocheyälis. Olham t'at tä otetshan oka wichi wet 
ot'uyehen. Olham otet iwoye hal'ä tä w'atshan, wet oka wichi itälhthila n'oye 
lakäpfwayaj.” 

Oseas lhämet tä lepes 

9Is che wichi tä ihan honhatejen lhäy'e iyhäj tä lehusey ihi ihanej osilätyajna: 
Lhawuk len'äyij häp tä is alhoho, wet häp tä wichi tä isen inukwe t'at, mat wichi 
tä ni'isahen tanhäphänwethä. 

Joel 

Joel 1 

Häp chol ikänchi yachuyaj wet nemhit õ'lanhi lhay 

1Häp täja lesilätyaj tä Lhawuk hiw'enho p'ante häp Joel, Petuel lhäs. 

2Lhek ch'ahu n'oye, amel tä ahin'ol tä thänhäy, lhäy'e nilhokej amel tä haw'et 
honhatna. ¿Hä lew'en m'ak wit'äyhyaj tä te iwoye täja? ¿Hä iche p'ante m'ak tä 
mälhyejna? Ihichet'a. 

3Is chik amel lefwenho häp ales, wet häpkhilek lhamel ifwenho leles, pajla'tha 
nichäte lepes lheley. 

4Chol tuj t'at m'ak tä nech'e, wet m'ak tä iyhäj imälhthi äp nämhen iyhäj chol wet 
tuj, wet noj yachuyaj. 

5¡Amel tä aw'oknhas, yahinchephä! ¡Tä lehumin tä leyäyayej hat'es, änhen wet 
afwchehchä, tsi häp uva t'i õ'so amejen! 

6Tsi chol tiyäjo oka honhat, tet iwoye nifwotaj tä wujtaj'atpey wet lakhajyhayaj 
ihi. Wet letsotey tet iwoye häp t'owalhaj tsotey. 

7Wet olhamel ochumtes noj t'at, häp uva lhilechat noj, lhäy'e higos lhiley 
nojchehen, ts'ilakchehen, tsi õtuj häp t'ähes tä imälhewek hal'ä lhäy'e lhachal. 

8Afwchehchä amel, tet iwoye atsinha tä taw'uyhi wesaj tä yelaj wet y'äyenche 
laka'is tä ileyej honhat. 

9Mälhyej'attso tä lhafwyhayaj ihi sacerdotes, häp lhamel tä tach'ote Lhawuk 
lechumet. Tsi häp tä hiw'en tä nits'ilakhiyat hat'es lhiphaj wok yachuyaj lhayhas 
chik ichufwi Lhawuk Lew'et yämthilek yen t'awayhata. 

10Lewit'äy ihi yachuyajw'etes, wet honhat ichalajphä tet iwoye atsinha tesa. Trigo 
tatäy wet y'im uvas t'i, lhäy'e olivos t'i y'im t'at. 

11Amel tä lew'en achumtes tä noj, afwchehchä tä nichät atape awit'äyhyaj, tsi noj 
t'at akäs wet yachuyaj tatäy. 

12Wet uva lhiley tamchäy, lhäy'e higos lhilechat, äpte fwitsuk tamchäy, lhäy'e 
nilhok hal'äy tä ihi tayhi, wet wichi nemhit lakäjyaj ihi. 

Joel ne'tek wichi iwo lehusey iyhäja 

13Sacerdotes, amel tä letach'ote oka Dios lechumet, w'uyhiche haw'uyis tä yelaj 
wet afwchehchä nilhok honatsi, tet iwoye m'ak chik lelät. Tsi lehanej tä aka Dios 
Lew'et nemhit iche häp hat'es wok yachuyaj lhay chik lhen t'awayhata. 

14Änehen wichi yämthilek lhaihute Lhawuk wet lhaichuyhathen tä ihi tä tatache. 
Änehen hin'ol tä thänhäy, lhäy'e nilhokej wichi tä ihi honhat, yämthilek 
lhaihuthiwek häp Lhawuk Dios Lew'et, wet änch'oye häp lham. 

15¡Lhawuk laka ifwala atott'a alhoho! ¡Häpkhila lewhäy tä äytaji, tsi Lhawuk tä laj 
letumfwaya itonla alhoho lhawit'äyhyaj! 

16Nemhit iche m'ak chik õyen t'awayhata Lhawuk tsi õ'sonaj n'amejen, wet noj 
n'okäjyaj tä ihi lhaka Dios Lew'et. 

17Y'inhen häp yachuyaj lhoy tä õ'tihiche lewhay, wet wasiche n'okapuchehis, 
nemhit lechumet ihi, tsi tatäy yachuyaj. 

18Y'ipwethä häp w'asetas tä t'ukwe huphas tä newache, lhäy'e häp tson'atas tä laj 
lhäka, elhpej y'ilejlhi häp nehläs. 

19Am t'at, Iwuk, tä ot'än hach'oye, tä ow'en itäj tä iwunhomche häp hup lhäy'e 
nilhokej hal'äy tä ihi tayhi. 

20Y'aje itshätäy tä tayhi lheley tä t'än hach'oye, tsi häp tä inätw'etes y'imche, wet 
itäj hip'o t'at huphas tä i'pe honhat. 

Joel 2 

Chol tet iwoye nifwotas 

1Afwutache tson'ataj ch'u tä ihi Sión, häp chenaj tä Lhawuk t'amajchet, häpkhilek 
wichi ihanlä lewit'äyhyaj. Is chik nilhokej amel tä lheyayhi honhat tä Judá 
lechettiyejchehen anowayhyaj, tsi atott'a alhoho Lhawuk laka ifwala. 

2Tehlat iwoyek honatsi i'pe honhat, wet pule lhayis nämla, ichalajilahchä. Häp 
nifwotaj tä lakhajyhayaj ihi lhäy'e tä äp nitäkw, lhamel lhailhahatpe chenhas, tet 
iwoye ifwala hutunhay tä nech'e fwamlafwaj. Õ'hanhiyejt'ak õhw'en, wet 
nipajiyahit chik õhw'enla. 

3Lhamel tet iwoye itäj tä ihämit nilhokej m'ak tä inukwe. Honhat tä kamaj 
ninuyakwe letamsek t'at, tet iwoye yachuyajw'et tä Edén p'ante. Mat lhip tä 
pajche tälhche nech'e ts'anis t'at, niwohit m'ak chik imälhehi. 

4Tet häp yel'atas wet iläfwenhen, tet iwoye yel'atas tä tiyäjo n'oka'tshayaj. 

5Tä lhamel tiyäjche'pe chenhas, lepakas te iwoye kaletas tä n'oka'tshayajchal, wet 
äp te iwoye hal'äy tä tamchäy lepak tä õ'wunho. Lhamel te iwoye nifwotaj tä wuj 
tä wak'alh tä iwo laka'tshayaja. 

6Wichi tä hiw'en täjtso wet y'ilejen, lhäy'e tä tate'pelis w'enha lhamej. 

7Tsi lhamel tet iwoye n'oka'tshayajwos tä inukwe alhoho tä inuyehen letayhfwas 
wet taw'ulhche'pe n'olafwey tä tuntey tä hupuy lep'otes. Tatshupiche lhip tä 
inukwe, ihichet'a elh chik tatsay. 

8Tafwomhit'awethä lhamejen, elh tefwajni inukwe lhip tä inukwe. Tej tä õhp'ohlä 
len'äyij, mat tafway lhip elhe tä hap'akwekhen. 

9Tä inuye hupuy, inukwe alhoho tä tiyäjpe n'olafwey tä tuntey. Wet 
taw'ulhche'pe hupuy, tiyäjchehen ventanas, tet iwoye etantses. 

10Wet honhat w'ahuhi tä ihi tä lhamel tatache, wet pule äp w'ahuye, wet ifwala 
lhäy'e iwel'a nem isiche, wet katetsel tatäy tä isiche. 

11Wet Lhawuk tä t'än tä ichunlä laka sip'äl, mälhyej iwoye pelhay tä t'ajan. Wet 
nemhit õ'hanej chik õ'wo t'ufwahtesa sip'ältso, tsi wujtaj'atpey lhamel tä iwoye 
Lewuk lhämtes. Tsi m'ak wit'äyhyaj tä wuj tä äytaji, häp tä ihi Lhawuk laka 
ifwala, wet newache elh chik ikalhi. 

Joel yachajo tä inityenej wichi chik iwo lehusek elha 
12Lhawuk yok: “Mat athana tapilay n'oye, mälhetwek achowhal. Yej t'ekhen, 
änhen wet afwchehchä.” 

13Nayahit'a tä lech'esajche haw'uyis tä lefwetaj lhen atetnekayej tä wuj tä alhakli 
ihi. ¡Woyay ahusey iyhäja wet tapilaye Awuk Dios! Tsi häpe Dios tä is wet äp 
hap'altsentsaj. Wuj tä lehumnhayaj ihi, wet äp nakenhiyejt'a lewäk, iteläytej t'at. 
Ihumin tä itäyhtejen wichi letes, ihuminhit'a tä itiyej letasnhayaj. 

14Elat iwo elha letichunhayaj wet aitasnhihent'a, wet itihla amejen lakäpfwayaj tä 
häpe yachuyaj lhoy lhäy'e hat'es, häpkhilek lhen Awuk Dios t'awayhata. 

15Afwutache tson'ataj ch'u tä ihi chenaj tä Sión. Änehen wichi yämthilek lhaihute 
Lhawuk wet lhaichuyhathen. 

16Hutwek Dios kawichi wet en t'amajchetesa. Hutwek hin'ol tä thänhäy, n'atfwas, 
lhäy'e iyhäj tä kamaj tiphen, lhäy'e wichi tä nech'e tewhayeyhen. Is chik lhamelna 
inukwephä tä tälhchufwi lew'et wet ihoye iyhäj tä lhaihutwek. 

17Häp sacerdotes tä tachumhilhi Lhawuk Lew'et lhip tä lepe tumej lhip elh wet 
altar tumej lhip elh, is chik lhamel tafwchehchä wet yok: “Iwuk, täyhtej letes aka 
wichi. Yej wahnej chik wichi iyhäj iläkwlhi olhamel tä oalewuk. Yej wahnej iyhäj 
honhatil chik ifwihat. Isit'ak iti n'oyejen lhämet tä leläkwyhanyaj tä yok, ¿Chip 
ihitso aka Dios?” 

Lhawuk hin'ältej lep'altsenyaj häp laka wichi 

18Lhawuk nech'e hin'älit tä wuj tä ihumin laka honhat wet hip'altsene laka wichi. 

19Wet nichulho lhamel wet yok: “Lhek yahinya, ochenla amehen yachuyaj lhay, 
lhäy'e hat'es, lhäy'e aceite, häpkhilek amel lew'en m'ak tä naya wet atamsekis ihi. 
Nemla oyachajo chik owahnej wichi iyhäj chik ailäkwethä. 

20Te otonthiyela ahilähen häp chol tä tälh tafwojhiye, wet ochenhiyela honhat tä 
ts'anis. Iyhäj tä ichun nathihola lewomekitaj tä tumej tä ifwala tälhche wet 
hich'ahen. Wet iyhäj tä imälhechehen len'äyij nathihola lewomekitaj tä tumej tä 
ifwala y'uy wet hich'ahen, wet najutla lep'itseyhay. ¡Oyämla wus m'ak tä owoye!” 

21Honhat, wo akäjyaja wet yej noway, tsi Lhawuk yämla wus m'ak tä iwoye. 

22Amel, itshätäy tä lheyayhi tayhi, yej noway. Tsi häp tä huphas tä i'pe honhat 
nech'e w'atshanhihena, wet hal'äy iwohla lhaya, wet higos lhäy'e uvas wujlatpe. 

23Jerusalén lheley, is chik amel akäswethä wet akäjejlhi Awuk Dios. Tsi ichen 
amehen pelhay chik lewatlä tä ihi fwiy'etil lhäy'e yachup, tet iwoye ifwalas tä 
pajche ichepej. 

24Nech'e ihichela yachuyaj lhay tä wuj, lhäy'e uvas, lhäy'e häp aceite. 

25“Wet oyachajila amehen achumtesnaj tatäy häp nekchämisnajtso tä chol 
ikänchi yachuyaj. Olham t'at tä otayhtej ahilähen häp choltso tä tet iwoye 
nifwotas. 

26Mat tälhe ifwalasna let'ekhenla, tsi häp tä ihichela äk tä naya, häpkhilek 
lewunitayn'o tä ohäpe Awuk Dios. Tsi olham oyenlhi amhohen m'ayhay tä wuj tä 
isis, wet nemla oka wichi len'äfwlhi ihi. 

27Amel, Israel lhayis, letäfwenla n'oyej tä olham tä ohäpe Awuk Dios tä oi'amejen, 
wet ihichet'a elh. Wet nemla oka wichi len'äfwlhi ihi. 

Dios ichenla laka Espíritu 

28“Chik tafwaytshi häp m'ayhayna, otsäyhla'pe oka Espíritu nilhokej wichi. Häp 
ales tä hin'ol lhäy'e tä atsinhay yenla silätyaja m'ak tä häpe oka Espíritu lhämet, 
wet hin'ol tä thänhäy tafwilhanhihena, wet mamses hiw'enla lew'enhay. 

29Wet okawos tä hin'ol lhäy'e tä atsinhay otsäyhla'pe oka Espíritu chik nichäte 
ifwalastso. 

30Wet opäynhiyela m'ayhay tä wus lhäy'e tä isis tä ipuleye lhäy'e tä ihonhate tä 
iselkathihena wichi: häp w'oyis, itäj, lhäy'e tutsaj tä wuj. 

31Wet ifwala nech'e honatsi ihihila, wet iwel'a mälhhiyejat w'oyis, tä kamaj 
ninäma Lhawuk laka ifwala tä wuj lhäy'e tä iche m'ak tä äytaj.” 

32Mat elh chik häpe chik t'änch'oye Lhawuk, tafwayhla. Wet iyhäj wichi tä ihi 
Jerusalén lhayämthihena, mälhyej tä pajche Lhawuk ifwenho. Lhamel tä Lhawuk 
pajche t'ähiche y'inhihent'ala. 

Joel 3 

Lhawuk itihiyeja letasnhayaj häp wichi tä Israel letayhfwas 

1Lhawuk yok, “Chik nichäte ifwalastso, owohla elha len'äyij Judá lhäy'e Jerusalén. 

2Ohutlawek nilhokej wichi, otälhthiyela laka honhatil wet ochäjiyela honhat tä 
w'awulhchä tä oyen okalelhthayajw'eta. Chik nichäte, oyenla letesa m'ak tä ni'isa 
tä iwoyeje oka wichi Israel. Tsi ifwtsatkatpehen honhatil häp Israel lhayis, wet 
hiw'en lhamhomche oka honhat. 

3Wet lhamel ikoyej suerte tä letetnek tä hiw'en lhamhomche oka wichi, wet 
lhamel iwom n'atfwas tä hin'ol lhäy'e tä atsinhay, wet iwompe chinaj t'äj hat'es 
lhäy'e atsinhay tä kain'oyaj länhay. 

4“Amel tä lheyayhi haw'etes Tiro, Sidón lhäy'e Filistea, ¿atsi m'ak tä tamenej tä 
letatay n'ohlä? ¿Hä amel lewo haya n'ohlä tä ichen'aj m'ak tä owoyej amehen? 
¡Olham yohlakwet ow'en amhohen otasnhayaj tä t'uhawetej! 

5Tsi amel let'etanehte oka oro lhäy'e oka plata, wet lechäjaye aka n'ohusew'etes 
häp m'ayhay tä laha ihi tä Olewuk. 

6Wet letachuma wichi tä lew'et Judá lhäy'e Jerusalén, wet lehäne honhat tä 
atofwe tä kalew'eta, wet lhen häpeya Griego lhayis lakwenkay. 

7Tä mälhyej'attso, olham otonhiphäla lhamel tä ihi lhiptso täjte lewom lhamel, 
wet owohla ateläythayaja tet iwoye tä lhamel iteläytej. 

8Wet owomla ales tä ow'enho Judío lhayis, häpkhilek lhamel äp iwom wet 
hiw'enho Sabá lheley, wichi tä atofwe laka honhat. Häp tä owoyetso tä ohäpe 
Dios tä matche.” 

9¡Fwelpe honhatil wet kalelhtho häp n'oka'tshayaj! ¡Is chik lhamel tä takhajayhen 
n'omejiche laka'tshayaj tä iwoye! ¡Amel tä ahin'ol tä takhajayhen, a'ämetaye 
aka'tshayaj tä lewoye! 

10Achumetchal tä lesajeji akäsw'et, en afwajnhatesa, wet achumetchal tä lhistejen 
hup, en ahunisa. Elh tä laj lakhajyhayaja nech'e yohlak, “Otkhajay athana.” 

11¡Lhuyay tä letälhehen aka honhatil, kelay alhoho wet ahuthiwek honhat tä 
w'awulhchä tä okalelhthayajw'et! ¡Iwuk Dios, chen alhoho am aka'tshayajwos! 

12“Wichi is chik lhaiwaklhathen wet tiyäjo honhat tä okalelhthayajw'et. Tsi 
ottayhihiphäla lhiptso yämthilek owo okalelhthayajayej nilhokej wichi tä ihiche 
honhates tä iwhäye Israel. 

13Tä lhamel matche tä iwo lakeyisa, tech'aynej yachuyaj tä taj lewhäy tä õ'lanhi, 
wet tech'aynej uvas tä õt'äsiche tä õyen hat'esa, pajla'tha tapokwe lehis.” 

14Wujtaj'atpey wichi tä ihi honhat tä n'okalelhthayajw'ettso, tsi atott'a alhoho 
Lhawuk laka ifwala. 

15Ifwala lhäy'e iwel'a nem isiche, wet katetsel tatäy tä isiche. 

16Lhawuk iwo lepaka tä tälhe chenaj Sión, tet iwoye t'owalhaj tä y'ip. Wet 
ifwitsenej lepak tä tälhe Jerusalén, tet iwoye pelhay tä t'ajanlhi, wet pule lhäy'e 
honhat lhamel w'ahuyehen. Mat Lhawuk häpe laka wichi Israel leletnhawet, wet 
äp t'uhiyela lhamel. 

Lhawuk laka wichi lakäjyaj tä tatay alhoho 

17“Amel letäfwenhiyeja tä ohäpe Awuk Dios tä oyen w'eta Sión, häp chenaj tä 
ot'amajchet. Jerusalén häpkhila hupuy tä ot'amajchet, wet wichi tä w'enha lhamej 
nemla lhayen lewuhuya. 

18Chik nichäte ifwalatso, amel lew'enla häp äk, tehlat iwoye pelhay tä wuj tä 
t'ulhpe chenhas, wet tewok n'äyhäy tä ihi Judá inät tapohikwela. Wet ts'ifwik 
tälhiyela Ow'et wet nitsäyhla'pe honhat tä Sitim. 

19Mat Egipto wasihila wet Edom ts'anisla, tsi häp tä inuye wichi tä lew'et Judá 
wet ilänhen lhamel tä laj letesa. 

20-21Olham owohla hayahlä lhamel wet tek otäyhthiyeja letes. Mat Judá lhäy'e 
Jerusalén, wichi yenlat lew'etesa yämthilek tiyäj'attsiy, wet olham tä ohäpe 
Lewuk Dios oyenla w'eta chenaj tä Sión tä oiwhäye lhamel.” 

Amós 

Amós 1 

1Häp tähesna Amós lhämtes. Amós häpe tson'ataswo tä lew'et hupuy tä lhey 
Tekoa. Tä kamaj tatäy p'ante nekchämis täkwfwas häp lewhäy tä honhat w'ahu, 
Dios hin'ältej Amós nilhokej m'ayhayna tä yäme Israel. Häpe t'at ifwalas tä Judá 
kaniyat häpe rey Uzías wet Israel kaniyat häpe p'ante rey Jeroboam, Joás lhäs. 

2Amós yok: “Lhawuk iwo lepaka tä tälhe chenaj Sión, hätet iwoye hay'äj tä y'ip. 
Wet ifwitsenej lepak tä tälhe Jerusalén, hätet iwoye pelhay tä t'ajanlhi. Wet häp tä 
honhates tä hup w'atshan tä ihiche tasuchehchä, wet häp chenaj Carmelo lhip tä 
tumphä nem koyhyaj tä tamchäy.” 

Lhawuk itiyej letes Aram lheley 
3Lhawuk lhämet yok: “Häp wichi tä ihi Damasco, häp hupuy tä lhamya tä ihi 
Aram, wuj tä ni'isachehen häp m'ak tä iwoye, wet häp tä owohit'a elha 
otichunhayaj tä otasnhila lhamel. Tsi lhamel ihämtej häp Galaad lheley tä ilänejen 
chinhas tä lechumetchal. 

4Häp tä tamenej tä owunhihomchela häp rey Hazael lewukwey tä lhamenya, wet 
itäj itäyhthila häp rey Ben-hadad laka hupuy tä hin'ol tä takhajayhen tä 
õy'uhyene honhat ihiche. 

5Onäksihena Damasco lepechal, wet otäyhthila häp elh tä lhayen niyatayej 
N'omukwehyajw'et, lhäy'e häp niyat tä ihi N'okäjyajw'et, wet häp Aram lhayis 
õ'hänhiyela honhat tä Kir wet õyenla kwenkaya.” Häp täjtso Lhawuk lhämet. 

Lhawuk itiyej letes Filisteo lhayis 
6Wet Lhawuk lhämet äp yok: “Häp wichi tä ihi Gaza, wuj tä ni'isachehen häp m'ak 
tä iwoye, wet häp tä owohit'a elha otichunhayaj tä otasnhila lhamel. Tsi häp tä 
lhamel yäythen imälhewek wichi wet äp iwom tä ihi Edom tä ithatlä häp chinaj 
t'äj wet õyen kwenkaya. 

7Häp tä tamenej tä owunhihola häp Gaza lelafwek tä ilunejlhi lhamel, wet itäj 
itäyhthila häp hupuy tä hin'ol tä takhajayhen tä õy'uhyene honhat ihiche. 

8Otäyhthila häp elh tä lhayen niyatayej Asdod, lhäy'e häp niyat tä ihi Askalón. 
Imälhewek okhajyhayaj tä onuhiyejela häp Ekrón, pajla'tha nofwej Filisteo 
lhayis.” Häp täjtso Lhawuk lhämet. 

Lhawuk itiyej letes Tiro lheley 
9Wet Lhawuk lhämet äp yok: “Häp wichi tä ihi Tiro wuj tä ni'isachehen häp m'ak 
tä iwoye, wet häp tä owohit'a elha otichunhayaj tä otasnhila lhamel. Tsi lhamel 
inäk'äs lhämet tä pajche lhayen lhalepuhfwasweka, wet yachaje Edom lheley häp 
wichi tä wuj yämthilek yen kwenkaya. 

10Häp tä tamenej tä owunhihola häp Tiro lelafwek tä ilunejlhi lhamel, wet itäj 
itäyhthila häp hupuy tä hin'ol tä takhajayhen tä õy'uhyene honhat ihiche.” 

Lhawuk itiyej letes Edom lheley 
11Wet Lhawuk lhämet äp yok: “Häp wichi tä ihi honhat tä Edom wuj tä 
ni'isachehen häp m'ak tä iwoye, wet häp tä owohit'a elha otichunhayaj tä 
otasnhila lhamel. Tsi lefwajnhat ihi t'at takwey wet iwohit'a lep'altsenyaja, wet 
n'äyihomche lepuhfwas Israel lhayis wet ilänhen. Lhamel ihumin t'at lefwitseyaj 
wet äytaji tä n'äyihomche iyhäj. 

12Häp tä tamenej tä owunhihola häp Temán, wet itäj itäyhthila häp hupuy tä ihi 
Bosra tä hin'ol tä takhajayhen tä õy'uhyene honhat ihiche.” 

Lhawuk itiyej letes Amón lhayis 
13Wet Lhawuk lhämet äp yok: “Häp wichi tä ihi honhat tä Amón wuj tä 
ni'isachehen häp m'ak tä iwoye, wet häp tä owohit'a elha otichunhayaj tä 
otasnhila lhamel. Tsi tä t'uhläk y'ayhattshi laka honhat, wet häp tä tamenej tä 
hich'esajchehen häp atsinhay tä hich'otshanhen tä ihi Galaad. 

14Wet häp tä owunhihola häp lelafwek tä ilunejlhi Hup Lhokwe, wet itäj 
itäyhthila häp hupuy tä hin'ol tä takhajayhen tä õy'uhyene honhat ihiche. 
T'änhihena sip'äl tä iwo laka'tshayaja, lhäy'e häp pelhay lepak tä y'iplhi. 

15Wet laka niyat õ'hänhiyela honhat elh wet õyenla kweneka, lhäy'e laka hin'ol tä 
lhamenya.” Häp täjtso Lhawuk lhämet. 

Amós 2 

Lhawuk itiyej letes Moab lheley 
1Wet Lhawuk lhämet äp yok: “Häp wichi tä ihi honhat tä Moab wuj tä 
ni'isachehen häp m'ak tä iwoye, wet häp tä owohit'a elha otichunhayaj tä 
otasnhila lhamel. Tsi lhamel hip'ohen Edom kaniyat lhiley yäk tajlhamat häp 
mok'otaj. 

2Häp tä tamenej tä owunhihola häp lhamel lew'et Moab, wet itäj itäyhthila häp 
hupuy tä ihi Keriot tä hin'ol tä takhajayhen tä õy'uhyene honhat ihiche. 
T'änhihena sip'äl tä iwo laka'tshayaja, lhäy'e häp tson'ataj ch'ul lepakas, wet 
Moab lheley nofwiyeja. 

3Osohiyeja lhamel laka niyat wet olänla, op'ajthiyeja häp laka hin'ol tä lhamenya.” 

Lhawuk itiyej letes laka wichi Judá lheley 
4Wet Lhawuk lhämet äp yok: “Häp wichi tä ihi Judá wuj tä ni'isachehen häp m'ak 
tä iwoye, wet häp tä owohit'a elha otichunhayaj tä otasnhila lhamel. Tsi lhamel 
iwohiyet'a olhämtes wet yen w'et m'ayeka ochufwenyajay. Lhamel 
lhaiwetahatejen dios lhayis tä kamatachehen, mälhyet iwoye täjp'ante lechätilis 
iwoye. 

5Häp tä tamenej tä owunhihola Judá, wet itäj itäyhthila häp hupuy tä ihi Jerusalén 
tä hin'ol tä takhajayhen tä õy'uhyene honhat ihiche.” 

Lhawuk y'ajte laka wichi Israel tä itiyej letes 

6Wet Lhawuk lhämet äp yok: “Häp wichi tä ihi Israel wuj tä ni'isachehen häp 
m'ak tä iwoye, wet häp tä owohit'a elha otichunhayaj tä otasnhila lhamel. Tsi 
lhamel iwom häp wichi tä laj letesa, wet hin'ol tä p'elitses tä nitiskana'pe 
lenisähes, häp tä lhamel iwom, ichäjej chinaj t'äj. 

7Y'isej lhip lewit'äyhyaj tä itiyej wichi tä p'elitses, wet lep'altsenyaj itihiyejt'a 
wichi tä w'et m'ayhayhas t'at, wet hin'o lhäy'e lhäs lhamel imäyej atsinha. Häp 
täjtso m'ak tä iwoye tä yen n'oye elh tä w'et m'ayek t'at. 

8Wet äp imäkwe'pe häp wesas tä n'olhäyhay tä ichumlä, wet lhamel iyej t'at häp 
wichi tä iwunit dios tä takwey lhenhay, wet ichufwiyej tä t'ekhen. Wet lhamel 
ikanejen iyhäj tä t'alhe'pe m'ayhay yämlek hiw'en laha hat'es tä ichäj, wet lhamel 
iyäyej tä ihi laka dios lew'et. 

9“Tha mat olham, tä owohte n'äyija häp amel achätilis, otäyhat Amorreo lhayis, 
otech'aynej hal'ä tä oyisthen lhachal lhäy'e tä otijphä lefwettsil, tej tä lhamel 
häpehen wichi tä pites, hätet iwoye pänhichetek, wet äp takhajayhen, hätet 
iwoye hal'ä tä wujche. 

10Wet otonphä achätilis tä ihi honhat tä Egipto, wet cuarenta nekchämis tä 
onuhatchehen häp honhat tä ts'anis yämlek ow'enhomche Amorreo lhayis 
kahonhat. 

11Wet amel lehanhiyejt'a lewoyneje chik lekachu, tsi pajche oyen oka profetasa 
häp iyhäj tä i'amejen, lhäy'e iyhäj tä oyen t'amajchetayej ochumet.” Häp täjtso 
Lhawuk lhämet. 

12“Mat häp amel lenityenayej häp Nazareo lhayis yämlek iyäyej hat'es, wet 
len'äyejo profetas yämlek yen lhämetan'o. 

13Tä mälhyejtso, op'ajthilahchä häp amel, wet honhat tä lhehi waslahchä, 
mälhhiyejat iwoye honhat tä kaletaj t'äsche tä lhele lhäy'e lhip tä choyhat. 

14Tejlak lefwetaj lenukwe alhoho, mat tek lestakhiyeja. Häp elh tä takhajay nemla 
takhajay, wet khajnaj tek tafwayhla. 

15Hin'o isiyejt'ala häp lutsej hal'ä lhäy'e lothay, wet elh tä iläfwel tä inu alhoho 
lhäy'e elh tä i'pe yel'ataj tä ilethan, häte tan'isiyeja, ihanhiyejt'ala chik 
lhaifwayhthen. 

16Chik nichäte ifwalatso, häp sip'äl tä wuj tä takhajayhen iwomlawethä 
takwelheley tä laka'tshayajchal, häpkhilek nichoyhata wet iläfwel tä inu alhoho 
tä ilethan. Olham tä ohäpe Awuk Dios olhämet täjtso.” 

Amós 3 

1Israel lhayis, ch'ahuyaye Lhawuk lhämet tä ifwel amhohen, häp amel tä lham 
itonphä p'ante achätilis tä ihi honhat tä Egipto. Yokwe: 

2“Ts'ilak amel tä ottshupihte amehen tä lhewej wichi tä ihonhatena. Häp tä 
tamenej tä omenyenla amejen hach'isukyajay tä lewoyaye, wet otihla amejen 
otasnhayaj.” 

Profeta lechumet 

3Chik iche täkwfwas iyhäj tä lhaip'ajtitwek tä yikhen, häp tä y'ajejwek m'ak tä 
lhamel t'uhläk iwoye. 

4Wet chik y'ip hay'äj tä ihi tayhi, häp tä isakanej lelänek. Wet chik lhäs tä ihi 
chowej tanhätinlhi, häp tä ikatej lhäk. 

5Wet chik afwenche nichät honhate, häp tä iche hin'o tä tiyäj. Wet chik nämhi 
n'okalnaj tä ihi niyäk, häp tä iche m'ak tä t'äsi. 

6Wet chik pitsaje tson'ataj ch'u tä õyafwutche, wichi nowayhen. Wet chik iche 
m'ak chik ni'isak nichätpe wichi, häp tä Lhawuk t'at tä ichen. 

7Wet Lhawuk Dios ihichet'a m'ak chik iwoye chik nichunkata lakawos profetas tä 
ifwenhomche. 

8Chik hay'äj y'ip, wichi nowayhen. Wet häp tä mälhyej'attso, chik Lhawuk Dios 
iwo lhämeta, lakawos yen silätyaja lhämtes. 

Lhawuk iwasthihila Samaria 
9Enay silätyaja täja, fwenhomche niyatey tä ihi Asdod lhäy'e Egipto, oyaykwe: 
“Lhuyay hoyaype chenhas tä ilunej Samaria, wet yahne wichi tä ihi tä iwoyej 
lhamehen m'ak tä ni'isa wet tek lhaip'altsenhen.” 
10Lhawuk yok: “Ihanhiyejt'a yämlek iwoye m'ak tä is alhoho. M'ak tä t'amajej tä 
ichechufwi lewukwey häpe t'at m'ak tä isoyejwethä wichi, tsi matche tä fwitses 
lhamel.” 
11Tä mälhyejtso, yokwe häp Lhawuk Dios: “Atayhfwas ilunhiyeja aka honhat wet 
iwasthihila hupuy tä hin'ol tä takhajayhen tä õy'uhyene honhat ihiche, wet 
tachumhiyela nilhokej m'ak tä ihiche aka niyatey lewukwey.” 
12Wet Lhawuk äp yok: “Lhek tetshan t'owalhaj, chik tuj tson'ataj, noj t'at, 
tajlhamat takäläy wok lech'ote lhip tä lewo isoyej t'owalhaj. Mälhhiyejattso 
lewit'äyhyaj häp Israel lhayis tä lew'et Samaria, häp lhamel tä imäkwe'pe 
n'ow'etes tä isis tä tälhe Damasco. Tajlhamhiyelat iyhäjfwas chik tafwayhen.” 
13Lhawuk Dios tä lajit letumfwaya yokwe: “Ch'ahuyay n'oye, enay ämeta m'ak tä 
ni'isa tä Israel lhayis iwoye. 

14Ifwala chik otasnhila Israel lhayis, häp lech'isukyajay tä tamenej, 
owasthihichela altares tä ihi Betel, oyisthihena lech'ul  

15Wet otäyhthila n'owukwey tä wichi ichufwi häp lewhäy tä fwiy'et, lhäy'e 
lewukwey tä lhamel ichufwi häp lewhäy tä nahayofw. Owasthihichela lewukwey 
tä isis, wet lhamel tä hiw'en m'ayek lew'etes nemla iche. Olham tä ohäpe Awuk 
Dios olhämet täjtso.” 

Amós 4 

1Ch'ahuyaye olhämet, atsinhay tä haw'et Samaria, amel tä lhätajen, mälhyej 
iwoye w'asetas tä ihi Basán, wet lelhaklit wichi tä p'elitses, wet tek lep'altsen 
wichi tä iwatlä m'ayek, wet letahuyej hach'efwas tä lhopejkwe: “Chäj n'oye hat'es 
yämthilek oyäyej.” 
2Lhawuk Dios hit'unhatche lhämet tä yok: “Tä ohäpe Elh tä le'isyaj ihi, ofwel 
amhohen tä nämla ifwalas tä õ'chäjla amel, õ'tälhthihomchela anhutsuy chinhas 
tä tet iwoye nichätey, wet õ'kafwuynhiyejomchela nichätey häp ales chik õ'ton 
lhamel. 

3Alet'ununhihena tä letälhchehen letowhäy häp n'olafwek tä hupuy lep'ot tä 
atayhfwas itoyenlhi, wet õ'thatla amehen chenaj Hermón.” Häp täjtso Lhawuk 
lhämet. 

N'on'okhayaj tä kamatache 

4“¡Israel lhayis, mähen tä lehoyaye Betel wet woye t'at hach'isukyaj! ¡Wet chik äp 
lehoye Gilgal, ísej lhip hach'isukyaj tä lewoye! Wet chäj t'at itshäwet tä lelän tä 
nech'e fwalapej, lhäy'e aka diezmo tä tres ifwalaspej. 

5Wet p'ajtej t'at otw'ayhat tä pan tä lewo graciasa, wet en asilätyaja tä lewoye 
otw'ayhtes tä atichunhayaj t'at tä let'uhläk lew'en n'oho. Tsi häp täjtso tä amel 
lehuminay tä lewoye.” Lhawuk lhämet t'at täjtso. 

Tej tä õ'tasin Israel lhayis, mat t'unhen lehusey 

6“Olham t'at tä olän amejen nehläs tä lhehiche haw'etes wet äk ihichet'a. Mat tej 
tä mälhyej'attso thayej, tek lewoyay ahusey iyhäja. Olham tä ohäpe Awuk Dios 
olhämet täjtso. 

7Wet olham t'at tä one'tek nem iche pelhay tres iwel'as tä kamaj niwak'alha 
yachuyaj. Wet iche honhates tä ochene pelhay, wet iche honhates tä tek 
iwomhihchä. Wet äp iche n'olafwey tä w'atshan, wet äp iche n'olafwey tä 
tamchäy tä pelhay newache. 

8Wet wichi ihoyehen lhipey tä t'ukwe inät, mat lhimphaj tä nilhoke, 
w'awulhiyejt'a tä iyäyej tä ichim. Mat tej tä mälhyej'attso thayej, tek lewoyay 
ahusey iyhäja. Olham tä ohäpe Awuk Dios olhämet täjtso. 

9Olänejen akäs häp tafwojhi tä chayo, lhäy'e lewos tä tuj, wet chol ihämit nilhokej 
m'ak tä ihiche alafwey. Mat tej tä mälhyej'attso thayej, tek lewoyay ahusey iyhäja. 
Olham tä ohäpe Awuk Dios olhämet täjtso. 

10Ochen amehen t'inhayaj mälhyej tä ochenehte Egipto, wet olänhen aka mamses 
tä ihi n'oka'tshayaj. Wet letayhfwas lhayen lewuka yel'atas tä lew'utey, wet wuj 
tä najut n'op'itseyhay tä ihiche aka'tshayajw'etes. Mat tej tä mälhyej'attso thayej, 
tek lewoyay ahusey iyhäja. Olham tä ohäpe Awuk Dios olhämet täjtso. 

11Oselkat amejen awit'äyhyaj, mälhyej täjte ochätyenpe Sodoma lhäy'e Gomorra, 
wet ahätet iwoye hal'ä chik otiyej kanhihlä itäj. Mat tej tä mälhyej'attso thayej, 
tek lewoyay ahusey iyhäja. Olham tä ohäpe Awuk Dios olhämet täjtso. 

12Tä mälhyejtso, Israel lhayis, awit'äyhyaj ihihila, kalelhäj owohiyela. ¡Tä 
mälhyejtso awaklhathen, tsi lew'enla aka Dios!” 

13Häp Dios tä lhenek chenhas wet lhenek yafwthi, häp lham tä itäfwnhatej hin'o 
häp lham letichunhayaj, wet yen isiya honatsi wet t'äsche'pe chenhas, Lhawuk 
Dios tä lajit letumfwaya, häp täjtso lhey. 

Amós 5 

P'elitses Israel lhayis 

1Ch'ahuyaye olhämtes tä owoyej amehen, Israel lhayis, tä oyok, Ap'elitses t'at. 

2Israel tatäy wet noj lesilatyaj, wet tek neyhiphäla. Tä nichätpe laka honhat, wet 
nehit katsik ineyhthiphäla. 

3Yokwe Lhawuk Dios tä tahuyej Israel lhayis: “Chik niyat ichen mil laka nifwotaj 
yämthilek iwo laka'tshayaja, tajlhamhiyelat cien chik tapil. Wet chik ichen cien, 
tajlhamhiyelat diez chik tapil.” 

Lhawuk ne'tek Israel lhayis iwo lehusey iyhäja 
4Yokwe Lhawuk tä tahuyej Israel lhayis: “Hoyay n'oye häpkhilek kat'ilahen. 

5Yej hoyaye Betel, wet yej tiyäjo Gilgal, wet yej nukwe Beerseba. Tsi wichi tä ihi 
Gilgal wohit'ala m'ak chik isej, õ'hänhiyela honhat tä kalew'eta, wet Betel 
häpkhilek tatäy.” 

6Hoyaye Lhawuk häpkhilek kat'ilahen. Mat chik kawoyaye täjtso, nichätla 
atapehen tet iwoye itätaj, wet iwunhihola Betel, wet nehit katsik y'omatla. 

7¡Awit'äy ihi, amel tä lhenay häpeya m'ak tä ni'isa häp m'ak tä is alhoho wet 
lethat katsi! 

8-9Ukwe häp lham tä lhenek pätselhay lhäy'e katetsel iyhäj, wet inuhatphä ifwala 
wet noj t'at honatsi wet n'älpe honhat, wet äp ne'tek y'uy ifwala wet nech'e 
honatsi t'at. Häp lham tä t'äne inät tä ihi lewomekitaj wet itsäype honhat, wet 
ichätyenpe lewit'äyhyaj häp hupuy tä takhajayhen wet tatäy t'at. Häpe Lhawuk, 
häp täjtso lhey. 

10Amel len'äyiho hin'o tä iwoye m'ak tä is alhoho, wet let'ulhan elh tä yen 
lhämeta m'ak tä matche. 

11Lhenay w'et m'ayhaya wichi tä p'elitses, wet let'alhe'pe impuesto häp lechumet 
lhay. Tä mälhyejtso, tej tä lhenwethä awukwey tä isis tä tuntey, mat tek 
lheyayhlachufwi. Wet tej tä letihchä uvas, mat tek leyähiyeja hat'es chik tälho. 

12Olham wuj tä ontäfwelejen m'ak tä wuj tä ni'isachehen tä lewoyaye, lhäy'e 
hach'isukyajay tä laj lepesa. Lelhaklit wichi tä isen, wet tek letach'otaye wichi tä 
p'elitses chik ihi n'okalelhthayajw'et, wet letachumlä m'ak tä õ'känitlhi amej. 

13Häp tä tamenej tä hin'ol tä lehusek ihi tahuyhit'a, tsi häpe t'at lewhäy tä ni'isa. 

14Mälhetwek tä lewoyaye m'ak tä is wet yej woyaye m'ak tä ni'isa, häpkhilek 
kat'ilahen. Wet chik mälhyejtso, mathichela amel ämet tä lhäme tä Lhawuk Dios 
tä lajit letumfwaya i'amejen. 

15¡N'äyiho m'ak tä ni'isa wet humin m'ak tä is! Achajo tä lekhajyen m'ak tä is 
alhoho tä ihi n'okalelhthayajw'etes. Wet chik lewoyaye täjtso, elat Lhawuk Dios 
tä lajit letumfwaya itihiyeja lep'altsenyaj häp Israel lhayis tä imälhehi. 

16Tä amel lewoyepej m'ak tä ni'isa, wet häp tä Lhawuk Dios tä lajit letumfwaya 
yokwe: “Wichi tafwichelahchä atapehen chik ihiche lhipey tä ischephä, wet 
t'änlawethä chik ihiche hupuy kawayhil. Wet õt'änhiyela iyhäj tä ihiche 
lakäsw'etes, õne'tehlak ileyej lechumtes wet lhaip'ajtej atsinhay tä tafwlhi 
atapehen chik awit'äy ihi. 

17Wet ihichela n'olhafwyhayaj tä ihiche n'olafwey tä uvasw'etes chik olham 
onukwe lechowej amel wet oti amejen otasnhayaj.” Häp täjtso Lhawuk lhämet. 

Lhawuk laka ifwala 

18¡Awit'äyhyaj i'amejen, amel tä lekelayej Lhawuk laka ifwala chik näm! ¿Hä 
lehanej m'ak tä ihla amejen chik näm? Ihichela honataj wet nemla isi. 

19Hätehlat iwoye hin'ok fwetaj inu alhoho chik nowaye t'owalhaj tä fwitsaj, mat 
nichutej sulaj. Wok fwetaj itsoke lewukwe lhip, mat amlhäj tä ihi yokwaj. 

20Oyok matche, Lhawuk laka ifwala häpkhila honataj, wet ihichet'ala m'ak chik 
isihla. 

21Lhawuk yok: “Olham on'äyiho wet owohit'a lahaya amel akäjyaj tä lewoyepej tä 
lhen han'okhayaja, wet tek okäjejlhi tä alehutpejwek. 

22Tek owatlä itshätäy tä lewunhomche tä lefwetajay lewunitn'o, lhäy'e akäs lhay, 
wet tek otchumlä w'asetaj leles tä yätajen tä lefwetajay lekänitlhi n'oyej 
yämthilek ale'isyen n'oye. 

23¡Tonte n'ohlä apakas tä let'ichoywethä tä lefwetajay lewunitn'o! ¡Tek owatläk 
oläte aka música! 

24Mat is chik n'o'isyaj hätet iwoye inät tä iläfwelche, wet n'ohumnhayaj is chik 
hätet iwoye ts'ifwik, ihanhiyejt'a chik y'im. 

25“Israel lhayis, tä achätilis ihihte ts'anis cuarenta nekchämis, ¿hä ilänhen 
itshätäy tä yen n'okhayaja n'oyej? ¿Hä ichäj n'oye otw'ayhtes? ¡Oyok, kha! Tsi tek 
ot'alhejehte lhamel. 

26Mat athana amel lhenwethä dios lhayis tä akwey lhenhay tä lheyis Sikut tä häpe 
elh tä lhen aka niyata, lhäy'e elh tä lhey Keván tä häpe kates. Tä mälhyejtso, 
lhenla alhuka enhaytso 

27chik othat amehen honhat tä kahaw'eta tä iw'echehi Damasco.” Iwoye 
lhämettso häp Lhawuk Dios tä lajit letumfwaya. Häp täjtso lhey. 

Amós 6 

Nofwila Israel 

1¡Awit'äyhyaj i'amejen, amel tä atamsekis ihi tä lhehi Sión! ¡Awit'äyhyaj i'amejen, 
amel tä lhehi Samaria, häp amel tä lhok, “Lhawit'äyhyaj ihichet'ala” 

- häp amel tä ahäpehen hin'ol tä lhamenya tä aniyatej honhatna tä lhamya wet 
Israel lhayis ihopej amehen wet tach'ahupej amehen! 
2Amel letahuyej wichi wet lhok: “Mäh hoyaye Calne, wet chik letälhe hoyaye 
honhat tä lhamya tä häpe Hamat, wet äp tiyäjela Gat tä häpe Filisteo lhayis 
kahonhat. ¡Lhek tetshan lhamel, lew'enla tä inuhit'a'pe lhaniyatyajay!” 

3Eh, mat olham oyok: Amel lefwetajay atofwe häp ifwala tä ni'isa, mat amel t'at tä 
letonay alhoho m'ak tä ni'isa yämthilek ayen kwenkaya. 

4Lemäkwe'pe amäwetes tä isis, wet lheche'pe ahowetes tä lewo akäjyaja tä 
letufwen tson'atas lhäy'e w'asetas leles tä yätajen. 

5Lhafwutchehen afwolis wet leten David tä lhenwethä músicas. 

6Wet äthis wus tä leyäyej hat'es, wet lelän amejen m'ak tä lenij akäjche, mat 
ailänhihent'a aka honhat tä lewit'äyhyaj ihi. 

7Tä mälhyejtso, ichunla amel chik õ'hän amehen honhat tä kahaw'eta, wet nemla 
lheche'pe ahowetes tä isis wet nemla lewo akäjyaja. 

8Lhawuk hit'unhatche lhamej lhämet, häp lham Dios tä lajit letumfwaya, wet yok: 
–On'äyiho m'ak tä Jacob kawichi Israel lhayis lhaichäjejwethä. Ohuminhit'a 
lewukwey tä isis, ow'enhihola letayhfwas häp laka honhates lhäy'e nilhok m'ak tä 
ihi. 

9Wet chik mälhyejtso, chik iche diez hin'ol tä imälhehi tä ihi lew'et, nilhokej 
y'inhihena. 

10Wet wujlak tanhowatnhanchufwi hup, wet chik elh itonphä lepuhfwa p'itsek 
yämthilek hip'o, tahuyhiyela elh tä ichufwi hup wet yohlak, “¿Hä iche elh tä 
i'amej?” Wet elh nichulhihola wet yohlak, “¡Kha!” Wet äp y'isiyeja tä yok, “¡Ch'eet! 
Tsi isit'ak y'awo lheya Lhawuk.” 

11Tsi Lhawuk t'at tä ichenhiyela lewit'äyhyaj häp n'owukwey tä wus lhäy'e tä 
niwusa, wet nofwila nilhokej. 

12¿Hä yel'atas ihanej chik tatsufwelche chenhas? ¡Kha, ihanhiyejt'a! ¿Hä hin'o 
ihanej iwoyneje chik isajeji arado häp inät, mälhyet iwoye honhat? ¡Kha, 
ihanhiyejt'a iwoyneje! ¡Mat amel lhenay n'ot'ileka häp m'ak tä is, wet nilhokej 
m'ak tä tälho tapay t'at! 

13Laha ihihit'a akäjyajay tä lewoyej amehen tä lhoyaykwe: “Matche tä 
y'atkhajayhen, häp tä tamenej tä y'akalhi.” 
14Tsi lhek yahinya, Israel lhayis, Lhawuk Dios tä lajit letumfwaya yokwe: 
“Ot'änhiyeja amehen wichi yämthilek tatay ahilähen, wet matche tä 
ailhaklitlawethä, pajla'tha nichäte aiyhäj tä itafwojhiye lhäy'e aiyhäj tä tumej 
tapinhiye.” 

Amós 7 

Lhawuk ipäyne Amós lew'enek tä ichun tä häpe chol 

1Lhawuk Dios ipäyen n'oye täja. Pajche õ'lanhi yachuyaj lhip tä lewuk rey, wet 
nech'e äp yachajo tä tälh letälhes. Wet ow'en tä Lhawuk ihutwek chol, 

2wet tä lhamel ihämit hal'ä tälhes tä ihi honhat, wet oyok: –¡Iwuk Dios, 
olhaip'altsen ame, täyhat n'oyejen otes! Tsi nofwiyeja aka wichi Israel, häp tä 
nitkhajayahen. 

3Wet matche, Lhawuk ileche m'ak tä fwetaj iwoye wet yok: –Oleche. 

Lhawuk ipäyne Amós lew'enek elh tä häpe itätaj 

4Wet Lhawuk Dios äp ipäyen n'oye täja: Ow'en tä ichen letasnhayaj tä häpe itätaj, 
wet nichätho lewomekitaj tä ichufwi honhat wet y'im, wet hip'o honhat. 

5Wet oyok: –¡Iwuk Dios, woye tä owoye, mälhteji! Tsi nofwiyeja aka wichi Israel, 
häp tä nitkhajayahen. 

6Wet matche, Lhawuk äp ileche m'ak tä fwetaj iwoye wet yok: –Äpte oleche. 

Lhawuk äp ipäyne Amós lew'enek elh, häpe n'ochumetcha tä itshupyenchä hup 

7Wet Lhawuk äp ipäyen n'oye täja: Ow'en tä lham iwhäye hup, wet n'ochumetcha 
tä itshupyenchä hup ihi takwey. 

8Wet tay'ätshan n'oye wet yok: –¿Atsi m'ak tä lew'en, Amós? Onchulho wet oyok: 
–Ow'en n'ochumetcha tä itshupyenchä hup. Wet lham nichulh n'oho wet yok: –
Häp n'ochumetchana tä hin'o tä yenlhi hup ichumyenlhi, häpkhilek oyen lechaya 
oka wichi Israel, wet n'änhila m'ak tä ni'isa alhoho tä iwoye, hätet iwoye hup tä 
nitshupiyahchä. Tek otäyhthiyeja letes, noj tä oteläytej lhamel. 

9Wet Israel lhayis kan'ohusew'etes nofwila, wet len'okhayajw'etes tä iche'pe 
chenhas wasihichela, häpkhilek lhamel nemhit ihoye. Wet otäyhthila häp rey 
Jeroboam lhäy'e leles häpkhilek nofwej. 

Amós tatayhlä Amasías 

10Häp sacerdote Amasías tä ihi Betel ichene lhämet Jeroboam tä häpe Israel 
lhayis laka rey. Wet yok: –Amós iyej Israel lhayis wet tatay ahilä. Wet matche tä 
ilänej lhämtes häp wichi. 

11Wet yopejkwe, “Y'inhila Jeroboam, õ'länla, wet Israel lhayis õ'hänhiyela honhat 
tä kalew'eta wet õyenla kwenkaya.” 

12Wet tä tajyäme tä Amasías iwoynejetso lhämet tä ichene niyat, wet tahuyej 
Amós wet yok: –¡Mäch'oye täja, profeta! ¡Chik let'uhläk lekalhi akaha tä ahäpe 
profeta, äple Judá wet woye achumet! 

13Mat yej woye achumet tä lhehi täja Betel, tsi niyat t'amajchet wet n'ohusew'et 
tä lhamya. 

14Mat Amós nichulho wet yok: –Ohäpkhit'a profeta, wet n'am fwetajit chik ohäpe. 
Ohäpe t'at hin'o tä t'uyet tson'atas, wet häp tä okalhi m'ak tä otufw, wet otufw at 
higos tä iche tayhi. 

15Mat Lhawuk iso n'oyej tä ot'uye tson'atas wet ifwel n'oho tä yok, “Hoye oka 
wichi Israel lhayis wet fwenho olhämet.” 

16“Wet häp tä athana ch'ahuye olhämet, Amasías, tsi Lhawuk lhämet t'at. Am 
lhok, Yej lhäme Lhawuk lhämet tä tatayhlä Israel lhayis, wet yej womejphä ämet 
häp lhamel. 

17“Mat ofwel amho tä Lhawuk lhämet t'at tä oyäme tä yok, Hach'efwa iwohla 
lakain'oyajahi hupuy yämthilek hiw'en m'ak chik isej, wet ales õ'länhihena, wet 
atayhfwas hiw'enla lhamhomche aka honhates, wet am hap'itsek ihihila honhat 
tä õ'hän ame, wet Israel lhayis õyenla kwenkaya wet õ'hänhiyela honhat tä 
kalew'eta.” 

Amós 8 

Lhawuk ipäyne Amós lew'enek elh tä häpe lhay tä y'ohen tä ihi lehi tuskal tä 
õyenlhi 

1Lhawuk Dios ipäyen n'oye täja: Ow'en lhay tä y'ohen tä ihi lehi tuskal tä õyenlhi. 

2Wet tay'ätshan n'oye wet yok: –¿Atsi m'ak tä lew'en, Amós? Onchulho wet oyok: 
–Ow'en lhay tä y'ohen tä ihi lehi tuskal tä õyenlhi. Wet äp tahuy n'oyej wet yok: –
Israel lhayis y'o t'at, wak'alh yämthilek lewit'äyhyaj nichäte. Tek otäyhthiyeja 
letes, noj tä oteläytej lhamel. 

3Chik nichäte ifwalatso, lhamel tä t'ichoywethä tä ihi niyat lew'et tafwichelahchä. 
Wujla'pe wichi chik y'inhen, wet õ'thatla kanhi lep'itseyhay, wet oyenhit'a 
tichunhayaja. Olham tä ohäpe Awuk Dios olhämet täjtso. 

N'okalelhthayaj tott'aye Israel 

4Ch'ahuye täja, amel tä lhen w'et m'ayhaya wichi tä niw'ena m'ayek wet 
lewit'äyen wichi tä p'elitses tä ihi honhat. 

5Wet lhoyaykwe, “Is chik tajyäme n'okäjyaj tä iwel'a nech'ayek, häpkhilek 
y'awom yachuyaj lhay wet y'atihi laha tä wuj.” Wet äp lhoyaykwe, “Is chik 
tajyäme ifwala tä n'ot'elakw'et, häpkhilek y'awom yachuyaj lhay wet y'atihi laha 
tä wuj, wet äp y'atäyhthen lhip, wet pesas tä nichoyhtahen. 

6Wet n'achäjeja chinaj t'äj wichi tä p'elitses, wet n'athatahlä nisäj elh tä laj 
lenisäja, wet äp y'awomhila yachuyaj lhay tä niwujak is.” 

7Lhawuk hit'unhatche lhamej lhämet, häp lham tä Israel lhayis yen lewujyaja, wet 
yok: –Tek op'ethathilahlä m'ak tä ni'isatso tä lhamel iwoye. 

8Honhat w'ahuhiyejlhila tähestso, wet nilhok wichi tä ihi tafwichelahchä. 
Lewit'äyhyaj tä ihihila honhat tehlat iwoye tewok tä t'ulhpe honhat, wet äp tehlat 
iwoye tä äp y'im tewok. 

9Lhawuk Dios yokwe: “Chik nichäte ifwalatso, wet äp ifwala nichätho lechowej, 
one'tehlak lhaiskat wet honatsi ihla'pe honhat. 

10Wet akäjyajay nech'e häpkhila afwyhayajay tä let'äyen iyhäj tä y'inhen, wet 
let'ichoyhiyejawethä afwyhayajay, wet ow'uyyenla amhihen haw'uy tä tesa w'uy, 
wet lhisthichela haw'ole tä atetnek tä wuj tä alhakli ihi. Letafwichelahchä, tehlat 
iwoyek let'äyen äs tä tefwaj'atni tä y'il, wet häpkhila t'at ifwala tä n'ofwitajayaj.” 

11Lhawuk Dios yokwe: “Lhek yahinya, nek t'at ifwalas tä ochenhiyela nehläs häp 
honhat. Mat häpkhit'ala pan wok inät chik wichi nichuyuhlä, mat häpkhila 
olhämtes chik wichi nech'e fwetajla iwatläk tach'ahuye. 

12Lhamel ilunhichela honhat chik fwetajla t'ukwe olhämtes. Ihohiyela tä ifwala 
tälhche lhäy'e tä ifwala y'uy, wet ihohiyela lhip tä tafwojhiye lhäy'e tä tapinhiye, 
mat tek nilhokhiyela. 

13Wet lhutshay tä isis lhäy'e mamses tä takhajayhen, lhamel y'inhihena tä 
ichimhen häp ifwalatso. 

14Häp lhamel tä t'ekhaye dios lhayis tä n'otkwey lhenhay tä ihi Samaria, wet 
hit'untejche lhämet, oyok, lhamel nofwila wet lepes. Häp lhamel tä t'ekhaye dios 
tä lew'et Dan lhäy'e dios tä lew'et Beerseba, lhamel lewit'äyhyaj ihihila wet 
lepes.” 

Amós 9 

Nehit katsik Lhawuk lakalelhthayaj newayej 
1Ow'en Lhawuk tä iwhäye altar wet yok: “¡Ajwethä lech'utey pesey tä tumphä 
häp n'ohusew'et, pajla'tha w'ahuwethä! ¡Wet is chik lhipey natpe wichi, wet iyhäj 
chik n'ilahen õ'länhiyejena n'ofwajnhat! Tejlak fwetaj ilethanhen, mat niwohit elh 
chik tafwayhla. 

2Tejlak fwetaj lhaiskathen tä ihonhatch'oye, mat otonhiphäla lhamel. Tejlak 
fwetaj ilethan puleye, mat onuhthilahchä. 

3Chik lhaiskathen tä i'pe chenaj Carmelo, mat ot'uhikwela lhamel wet 
otsoklawethä. Wet chik fwetajla tiyäj inätch'oye tä weskat n'ohlä, ochenhiyela 
inät lheletaj wet iwohla lhipeya. 

4Wet chik letayhfwas ihänhiyela honhat tä kalew'eta, wet olham one'tehlak 
õ'länhen. Wet otihihila tä ottache yämthilek lewit'äyhyaj ihi, wet niwohit m'ak 
chik isej.” 

5Lhawuk Dios tä lajit letumfwaya, häpet chik taj honhat, honhat wachuhi t'at, wet 
nilhokej wichi tä i'pe honhat lhafwyhayaj ihi. Lewit'äyhyaj tä ihihila honhat tehlat 
iwoye tewok tä t'ulhpe honhat, wet äp tehlat iwoye tä äp y'im tewok. 

6Lhawuk iti puleye häp lham Lew'et, wet yenlhi lakawayhi tä tumejlä honhat. 
Lham t'äne inät tä ihi lewomekitaj wet itsäype honhat. Lhey t'at Lhawuk. 

7Lhawuk yokwe: “Amel, Israel leles, olham oyok, amel ahätet iwoye wichi tä ihi 
Etiopía, lenuhit'a'pe lhamel. Lhek yahinya, otonphähte Filisteo lhayis tä tälho 
Creta, wet äp otonphähte Aram lhayis tä tälho Kir, mälhyet iwoye tä otonphähte 
amel achätilis tä tälho honhat tä Egipto.” 

8Lhawuk iyahin Israel lhayis tä iwoye lech'isukyajay, wet yok, “Otäyhthila t'at 
lhamel. Mat omälhthihila iyhäj Israel leles. Olham tä ohäpe Awuk Dios olhämet 
täjtso. 

9One'tehlak wichi tä i'pe honhat ilhaklitwethä Israel lhayis, tehlat iwoye trigo 
chik õ'saphi, õ'thatphä wet niwohit elh lhoy chik nichät honhate. 

10Nilhokej oka wichi tä iwoye m'ak tä ni'isa olänhihena lhamel, nilhokej lhamel tä 
yok, Lhawit'äyhyaj ihichet'ala, tek nichätla n'amehen m'ak tä ni'isa. 

Lhawuk yachajiholak hi'isyen lhame Israel lhayis 

11“Nämla ifwala tä onech'aynhihila David niyatyaj tä tet iwoye hup tä wasi. 
Op'ohihichela tä hikw'eschehen, oneyhthiphäla, mälhhiyejat iwoye täjte ichun, 

12häpkhilek Israel lhayis lhayen lewuka häp Edom lheley tä imälhehi, lhäy'e 
nilhokej wichi tä w'enhache lhamej tä häpehente oka wichi tä ihi David niyatyaj.” 
Häp täjtso lhämet häp Lhawuk wet imatthichela. 

13“Nämla ifwalas chik lhäy'e lhip tä wuj yachuyaj. Chik kamaj wichi nileyayej tä 
ilanhi, nech'ehilak yachajo tä õ'sajiche lakäsw'etes. Wet chik kamaj nileyayej tä 
t'äsi uvas, wet nech'ehilak õ'tihchä yachuyaj lhoy. Wet hat'es inuhikwela 
chenhas, tehlat iwoye inät iläfwelchehen. 

14Wet onachajila oka wichi Israel tä otälhthiyela honhat tä kalew'eta. Wet 
inech'aynhihichela hupuy tä wasiche wet yenla lew'etesa. Itihlahchä uvas wet 
iyähiyeja laka hat'es. Tutcheyhihena wet tufwila lhay häp lakäs. 

15Tsi otihihila honhat tä lewuk lhamel, wet nemla iche wichi chik isohiyeja häp 
honhat tä ow'enhohte lhamel.” Häp täjtso Lhawuk Dios lhämet. 

Abd 

Abd 1 

Letes ihi Edom lheley 
1Häp täja Lhawuk Dios lhämet tä ifwenho Abdías tä yäme honhat tä Edom. 
Y'aläte Lhawuk silätyaj. Lhawuk silätyajwo yik tä ihoye wichi tä i'pe honhat, wet 
ifwenho tä yok, “¡Mäh n'ekhen, n'awo lhaka'tshayaja, n'attayhlä häp Edom!” Wet 
Lhawuk Dios ifwenho Edom lheley wet yok: 

2-3“M'ak tä alechäjejwethä ikan amejen tä lhen haw'eta chenhas tä atoschephä 
lechowej wet lhoyaykwe, Nehit katsik ikalhla n'amhi. Mat oayenla häpeya wichi 
tä lajit lahaya, atehit'ala iwoye wichi iyhäj tä i'pe honhat, wet wujlak 
oay'ayhatchehchä. 

4Tej tä aletonitchephä, atet iwoye afwenche iyhäjkottaj wet tet iwoyek lhen 
haw'eta katetsel, mat oaithatla honhate.” Wet Lhawuk yok: 

5-6“Edom lheley, amel tä letälhe ates Esaú, chik wichi ilanhi akäs lhay, iche t'at 
lhachal tä imälhehi tä lhay ihi. Wet chik nämhen etantses chik honatsi yämthilek 
t'etane akäywet tä alewuk, ichäjlat m'ak tä lhamel iwatlä, tajlhame. Mat chik näm 
atayhfwas, imälhehilawek tä aiwasthiche, matche tä aisohlawethä. Lhamel 
t'etanhiyela nilhok akäywet, wet niwohit m'akfwaj chik imälhehila amejen. 

7Wet wichi tä lefwetaj lhaithatla amejen ikanlat amejen wet ayokwesila tä 
lheyayhi aka honhat. Tej tä häpehen akalay'is tä let'ekhaye, mat lhamel tatay at 
ahilähen wet iwoyej at amehen lakanyaj. Lhamel yok, Edom lheley lehanyaj 
ihihit'a.” 

8Wet Lhawuk äp yok: “Ifwala chik otasnhila Edom, otäyhthila nilhokej laka hin'ol 
tä ahantses wet osohiyeja lehanyaj häp lhamel tä lew'et honhat tä iche chenhas tä 
lewuk Esaú. 

9Wet Temán kanifwotaj ichetthiyejchela lenowayhyaj, lhäy'e wichi tä ihi honhat 
tä chenhas tä lewuk Esaú wohit'ala elh chik imälhehi, nofwiyeja tä õ'länhen. 

M'ak tä tamenej tä Lhawuk itiyej letes Edom lheley 

10“Han'äfwlhi ihla amejen, amel tä letälhe ates Esaú, wet attäy pajla'tha 
tiyäj'attsiy, häp tä lewit'äyen wet lelänhen apuhfwas tä tälhe letes Jacob. 

11Tä sip'äl tä w'enha lhamej tä häpehen letayhfwas iwasthiche Jerusalén lepe 
p'otes wet äp isoyej lakäywet tä ihi, amel alethatej at kanhi, tek letach'otaye 
Jerusalén lheley. Wet tä lhamel ikoyej suerte tä t'uhläk kalelhäj elh tä lewuk m'ak 
tä isoyej Jerusalén, amel häte lhen ama. 

12Wuj tä ni'isa tä let'ischeyej apuhfwas wit'äyhyaj, wet isit'a tä a'käjejlhi tä lew'en 
Judá lheley letäyhyaj ifwalatso. Häte isit'a tä leläkwlhi lhamel häp ifwala tä wuj tä 
lelhakli ihi, 

13wet isit'a tä letiyäjo oka hupuy häp ifwala tä leteläythayaj ihi oka wichi. Häte 
isit'a tä let'ischeyej lhamel wet letachuma lakäywet häp ifwala tä lewit'äyhyaj ihi, 

14wet isit'a tä leniwhi n'äyhäy tä tajwek wet lelänhen hin'ol tä ilethanhen. Häte 
isit'a tä lhachaje letayhfwas häp hin'ol tä lhayämthen häp ifwala tä lelhakli ihi 
lhamel. 

15Wet m'ak tä lewoyeje aiyhäj, häte amel õ'wohiyeja amehen täjtso, õ'wohla 
lahaya amejen.” 

Lhawuk itihiyeja lakalelhthayaj häp wichi tä i'pe honhat, wet iwujyenla Israel 

Wet Lhawuk yok: “Tott'a alhoho oka ifwala häpkhilek otiyej okalelhthayaj 
nilhokej wichi tä i'pe honhat. 

16Ifwalas tä pajche otiyej owäk oka wichi tä oi'pe chenaj tä ot'amajchet, mälhyej 
chik oyäynej lhamel häp lhät tä tapay. Mat chik nichäte ifwala tä okalelhthayaj, 
wichi tä i'pe honhat lhamenla t'at chik oyäynhiyeja täjtso, wet lhamel 
w'oknhasiyejawethä yämthilek nilhokej nofwila. 

17Mat häp chenaj Sión häpkhila lhip tä ot'amajchet, wet ihichela iyhäj chik 
ilethane. Wet wichi tä tälhe letes Jacob yachajiholak ikalhi laka honhates. 

18Lhamel tä tälhe letes Jacob, lhäy'e iyhäj tä tälhe letes José, tehlat iwoye itäj, 
y'uho t'at, wet iwunhihola lhamel tä tälhe letes Esaú, wet nofwila imälhewek 
lhamel, wet niwohit elh lhamel chik tafwayhla. Olham tä Awukn'o olhämet täjtso. 

19“Judá lhayis tä tälhe lhip tä tapinhiye, lhamel yenla laka honhata häp Edom, wet 
lhamel tä ihi honhat tä w'awulhchä tä iwhäye lewomekitaj, lhamel lhayenla 
lewuka häp Filisteo lhayis kahonhat. Häte yenla laka honhata häp Efraín 
kahonhates, lhäy'e Samaria, wet lhamel tä tälhe letes Benjamín yenla laka 
honhata Galaad. 

20Häp Israel lhayis tä wuj yikhilach'oye honhates tä kalew'etesa, wet yenla laka 
honhata häp honhat tä lewuk Canaán lhayis, pajla'tha nichäte Sarepta tä ihi lhip 
tä tafwojhiye. Wet wichi tä tälhe Jerusalén tä lhamel ihi honhat tä kalew'eta tä 
lhey Sefarad, lhamel lhayenla lewuka häp hupuy tä ihi Judá lhip tä tapinhiye. 

21Wet lhamel ikalhihichela letayhfwas, wet lhamel ihohla'pe chenaj Sión, wet 
itihiyeja letes häp letayhfwas Edom lhayis. Wet olham tä ohäpe Awuk Dios 
olhamlak Oniyat.” 

Jonás 

Jonás 1 

Jonás tek iwoye Dios lhämet wet lewit'äy ihi 

1Lhawuk tahuyej p'ante Jonás, Amitay lhäs, wet ifwenho tä yok: 

2–Mäh hoye Nínive, häp hupuy tä wuj, wet wo silätayej wichi tä ihi, olak, “Lhawuk 
yok, Otay ahilähen, tsi otoyench'oya häp wuj m'ak tä ni'isa tä ihi amel haw'et.” 

3Mat Jonás iwohiyet'a, yik tä ilethanlä Lhawuk. Ihoye hupuy tä lhey Jope wet 
hiw'en barco tä itaye Tarsis, wet tiskanpe lehi wet tiyäjo yämlek yikche. 

4Mat Lhawuk ichene p'ante ihwokwetaj tä wuj tä äytaji tä yafwutpe awalak, wet 
wuj pelhay tä iche, wet täy lhimphaj chik wasi lehi. 

5Wet lewos wuj tä nowayhen wet elhpej t'änch'oye laka dios. Wet lhamel iwom 
lelhuk tä ihi barco, ithate awalak yämlek lhäy'e lhip tä nichoyhata lehi. Mat 
pajche inuhchä p'ante Jonás tä iho lech'oye lehi wet imähi, häm wuj tä imä. 

6Wet barco kaniyat ihoye Jonás wet yok: –¿Atsi m'ak tä lewoye, nahati länek? 
¡Lhek nephä, änch'oye aka Dios! Elat lham n'aitetshan wet n'aifwayhtej lhawit'äy 
yämlek kay'atäyalhi. 

7Wet lewos tahu lhamejen wet yok: –Huwa, n'akoyej suerte yämlek y'ahanej ihi 
elh tä häpe tä tumenej tä lhawit'äy ichät lhatapehen. Wet lhamel ikoyej suerte, 
wet itshupiye Jonás. 

Õ'thate awalak Jonás 

8Wet lhamel nech'e y'ätshene p'ante Jonás tä yok: –Lhek fwen n'ohohen, ¿atsi tä 
tamenej tä lhawit'äyna ichät lhatapehen? ¿Atsi m'ak tä häpe achumet wet chi tä 
letälhi? ¿Atsi tä aka honhat? ¿Atsi wichi tä ahäpe? 

9Wet Jonás ichulho tä yok: –Ohäpe Hebreo lhayis elh wet on'okwiyejpej Owuk 
Dios tä ipuleye, häp lham tä yenlhi p'ante honhat lhäy'e awalak. 

10Wet äp ifwenho lhamel häp m'ak tä tumenej tä ihi barco, wet yok: –Olethanlä 
Owuk Dios. Tä lhamel iläte, wet wuj tä nowayhen wet y'ätshene tä yok: –¿Chipte 
tä lewoye täjna? 

11Wet tä lhäy'epej lhip tä fwitsaj awalak, lhamel y'ätshene Jonás tä yok: –¿Atsi 
m'ak chik oayene yämlek awalak iwo letamseka n'oyejen? 

12Wet Jonás ichulho tä yok: –Chumay n'oye wet that n'oye inät häpkhilek iwo 
letamseka. Tsi ohanej tä olham tä otumenej tä pelhay tä äytajina ichät atapehen. 

13Mat lhamel wuj tä lhaikhajyenhen p'ante tä ihutlä inät yämlek ichätyene honhat 
häp lehi. Mat lhamel nikalhahi, tsi lhäy'e lhip tä fwitsaj inät. 

14Tä mälhyejtso, lhamel nech'e t'änch'oye p'ante Lhawuk wet yok: –¡Iwuk, 
olhamel olhaip'altsen ame, tek is chik hin'ona tumenej olhamel chik oy'inhen! 
¡Wet chik naj letesa, yej ti n'oyejen otes chik y'inhila! Tsi häp am, Iwuk, lewoye 
m'ak tä am lehuminche. 

15Wet nech'e lhamel ichuma p'ante Jonás wet ithate awalak. Wet iwo letamseka 
inät, noj tä fwitsaj. 

16Tä lhamel hiw'en, wuj tä nowaye p'ante Lhawuk. Wet lhamel ilän tshäwet tä 
iwo lew'ayhata Lhawuk, wet ifwenho lhämet tä yäm kalelhäj tä yok: –Olhamel 
on'okwihila amej. 

17Mat Lhawuk iwaklhatej p'ante häp w'ahat tä wujche yämlek tim Jonás. Häm ihi 
fwalas tres wet honatsis tres tä lham ihi w'ahat lets'e. 

Jonás 2 

Jonás lhaip'altsene Dios wet tafwayej lewit'äy 

1Tä ihi w'ahat lets'e, Jonás iwo let'alhyaja tä t'alhe Lhawuk tä häpe laka Dios. 

2Wet yok: “Tä owit'äy ihi, ot'än ame, Iwuk, wet lechulh n'oho. Ot'än ame tä oihi 
tseyhay lew'et lechowej, wet lelät n'oye. 

3Tsi lethatnaj n'oye häp awalak lechowej tä lhäy'e lhip tä pitoj, wet inät ilunlhi 
n'oyej, iwo lhetheya wet inu n'o'pe. 

4Ofwitaj lele n'oyej wet nemhit letetshann'o. Mat tej tä mälhyejtso thayej, elat 
oyachajo chik oyahinpe Haw'et tä Amajchet. 

5Häp inät ilunlhi n'oyej tä ochätho lechowej tä pitoj. Hip'o n'o'pe yäk ichäte 
opänhi, wet us lhaikäfwelhej olhetek. 

6Ochäte chenhas lefwetes, häp honhat tä tojchä. Ofwitaj hip'o n'o'pe yämlek 
tiyäj'attsiy. Mat am, Iwuk Dios, lefwayhat n'oyej ot'ilek. 

7Tä nemhit okhajyhayaj ihi, oläte tä ohusek yik och'oya, wet nech'e ohusek ahilä, 
Iwuk. Owo ot'alhyaja wet lelät n'oye tä lhehi Haw'et tä Amajchet. 

8Häp wichi tä ile amej wet hich'ahuye dios lhayis tä kamatachehen, isit'a m'ak tä 
iwoye. 

9Mat olham ow'enla amho awayhat tä tshäwet tä õ'län, oaiwujyenla tä on'okwi 
amej. Olhämet tä pajche ofwen amho, owohiyela t'at. ¡Häp ofwayhyaj tälhe t'at 
Lhawuk!” 

10Wet Lhawuk nech'e tahuyej p'ante häp w'ahat, wet inachajphä Jonás, wet 
ihänpe honhat tä tamchäy. 

Jonás 3 

Jonás nech'e iwoye Dios lhämet 



1582 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

1Lhawuk yachajo tä tahuyej Jonás tä yok: 

2–Mäh hoye Nínive, hupuy tä wuj, wet wola silätayej wichi tä ihi häp m'ak tä 
olham ofwenla amho. 

3Wet Jonás nech'e yik p'ante wet ihoye Nínive, mälhyej tä Lhawuk ne'tek iwoye. 
Nínive häpe p'ante hupuy tä wuj, tsajphä p'ante, w'awulhej õw'ekyaj fwalas tres. 

4Wet Jonás tiyäjo hupuy, ilunche fwala weihalha wet iwo silätayej wichi tä yok: –
¡Chik ichäte cuarenta ifwalas, wet nofwila Nínive! 

Nínive lheley iwo lehusey iyhäja 

5Tä wichi p'ante ihi Nínive iläte Jonás lhämet, lhamel ichaye Dios. Wet lhamel 
lhaichuyhathen, wet tej chik häpe iyhäj tä len'ohyajay ihiche wok häp iyhäj tä 
w'et m'ayhayhas t'at, mat ilhokej lhamel hiw'uyhiche wesas tä yelaj tä letetnek tä 
yen tichunhayaja lakeyes tä iwoye. 

6Tä Nínive laka niyat iläte, häte nephä, tälhpe leniyatyajw'et, wet ilanhi häp 
lew'uy tä niyat lew'uy wet hiw'uyhi wesaj tä yelaj, wet itayhiphä mok'otaj. 

7Wet yenlhi lhämet tä ifwenho ilhokej wichi tä ihi Nínive tä yok: “Olham tä 
ohäpe amel aka niyat, lhäy'e oniyatfwas, olhamel on'äyej amhohen chik 
letufway m'ak at chik häpe wok leyäyayej inät. Yej chunnhen aläy w'asetas 
lhäy'e tson'atas, wet yej yäynej inät lhamel. 

8One'tek lew'uyayhi häp wesas tä yelaj tä häpe atetnek tä wuj tä lhenay 
atichunhayaja akeyes. Wet is chik let'änch'oye Dios ilhokej akhajyhayaj, wet 
elh weihalhapej iwo lehusek elha wet ileche m'ak tä ni'isa tä iwoye, lhäy'e 
laka'tshayaj. 

9Elat Dios ileyej lewäkw wet iwo elha m'ak tä iwoye, häpkhilek newache 
lhawit'äy wet kamaj y'aläyhen.” 

10Tä Dios hiw'en tä lhamel ileche lakeyes tä ni'isa, wet tek itiyejen lhamel häp 
letasnhayaj, mälhyej täjn'aj fwitaj iwoyeje lhamel. 

Jonás 4 

Jonás lewäkw ihi tä hiw'en tä Dios hip'altsene Nínive lheley 

1Mat Jonás wuj tä nikäjayejlhi täjtso wet lewäkw ihi p'ante. 

2Wet iwo let'alhyajaye Lhawuk wet yok: –Iwuk, häp tä mälhyejnajtso olhämet tä 
kamaj oihi naji oka honhat. Häp tä tumenej okeltshi tä ohoye naji Tarso, tsi 
ohanej tä ahäpe Dios tä is wet p'altsentsaj wet letäyhthen wichi letes. Tek lekelej 
awäkw, wuj ahumnhayaj, wet leleyej atasnhayaj tä lewoye. 

3Athana olhaip'altsen ame, Iwuk, so n'oyej ow'atshancheyaj. Häm is chik oleyej 
honhat, tsi ni'isache chik kamaj oläy. 

4Lhawuk ichulho wet yok: –¿Hät is m'ak tä lewoye tä lewäkwäy? 

5Wet Jonás yikch'oya hupuy wet itayphä tumejlä lhip tä ifwala tälhche. Wet ihi 
t'at p'ante, yenlhi lhamho lehupel wet itayphächufwi, itaye t'at p'ante yämlek 
hiw'en m'ak tä mälhnhiyeja häp Nínive. 

6Wet Lhawuk nech'e iwaklhat p'ante amyotaj lhile yämlek lhaichihelit, wet 
lehupel hip'o'pe Jonás lhetek yäk nahayoj niläna. Wet Jonás wuj tä käjejlhi p'ante 
häp amyotaj lhiletso. 

7Mat tä fwala elh tä nech'e nämtajfwaj, Dios ichene hal'äwo tä tuj häp amyotaj 
lhile, wet tamchäy. 

8Wet tä fwala inuphä Dios ichene ihwokw tä chayohi tälhe tä fwala tälhche, wet 
fwala ilän Jonás lhetek wet ilät lhame tä y'ilej nahayoj. Wet iwatläk ileyej honhat, 
wet yok: –Häm is chik oleyej honhat, tsi ni'isache chik kamaj oläy. 

9Mat Dios tahuyej wet yok: –¿Hät is m'ak tä lewoye tä lewäkwäyej häp amyotaj 
lhile tä tamchäy? Jonás ichulho wet yok: –¡Häm is tä otawäkwäy! ¡Oy'ilej owäkw! 

10Wet Lhawuk yok: –Lhek tetshan olhämet. Häp amyotaj lhiletso, tek häpe am tä 
letutchey wok lechihelit, mat tälh wet äp fwala elh yofwajkwet tä tamchäy. Mat 
ow'en tä lep'altsene t'at. 

11Tä mälhyejtso, ¿hät nit'uhawetayej tä olham op'altsene Nínive, häp hupuy tä 
wujna? Tsi wujpey häp wichi tä ihi tä wetayej len'äyij, lhamel inu'pe ciento veinte 
mil (120.000), lhäy'e wujpey leläy. 

Miq 

Miq 1 

Dios lakalelhthayaj tä itiyej Samaria 

1Häp täja Lhawuk lhämet tä ifwenho Miqueas tä lew'et Moreset häp ifwalas 
p'ante tä Jotam, Acaz wet Ezequías lhamel niyatejenpej häp Judá. Lhawuk ipäyne 
tä lewit'äy ihihila häp Samaria lhäy'e häp Jerusalén. 

2Nilhokej wichi, ch'ahuyay n'oye. Tetshanay m'ak tä oyämena, amel tä lheyaype 
honhat. Lhawuk Dios ihi Lew'et tä T'amajchet tä ipuleye. Lham tä hiw'en m'ak tä 
ni'isa tä amel lewoye, wet häp tä tamenej tä tatay ahilähen. 

3Lhek yahinlä Lhawuk, inuphä tä tälho Lew'et. Nämla, t'äsichelatpe chenaj pesey. 

4Wet chenhas tä t'äsichela'pe wachuhihichela, hätehlat iwoye pinu lhusey tä 
õ'ti'pe itäj. Wet lhipey tä w'awulhchehchä, inät tä iläfwelchehen 
hich'esajichehena honhat. 

5M'ak tä tamenej tä tetso, häp Israel lhayis iwo lech'isukyaja wet tatayhlä 
Lhawuk. ¿Chi tälhe Israel lhayis lech'isukyaj? Tälhe t'at laka niyatey tä ihi 
Samaria. ¿Wet atsi tä tamenej tä Judá lhayis n'okwiyej n'ocheyälis? Häp laka 
niyatey tä ihi Jerusalén tä tamenej. 

6Wet tä mälhyejtso, wet Lhawuk yok: “Owasthihichela Samaria, oyenla hup 
mokwa, häpkhila t'at honhat tä õyen uvaw'etesa. Othathichela chenhas kawayhil 
häp tuntey tä tälho, wet on'älthichela'pe häp lefwetes. 

7Nilhokej n'ocheyälis wasihichela t'at, wet õ'wohla lhipeya lepeykas. 
Õ'wunhihola nilhokej m'ak tä wichi yen lakahaya häp atsinhay tä yen chumyaja 
lakain'oyaj tä ihi len'okhayajw'etes tä fwetaj ikäjyenejlhi lecheyälis häp 
lakeyistso. N'okain'oyajwos kaha häp tä õyenejchelhi n'ocheyälis, wet wichi 
letayhfwas ichäjla n'ocheyälistso häpkhilek lhamel äp yen lecheyälisa.” 

Miqueas tafwlhi'pe laka honhat tsi nek t'at lewit'äyhyaj 

8Tä Samaria lewit'äyhyaj ihi, häp tä tamenej tä otafwlhi, tsi matche tä ofwitajayaj 
ihi. Nemhit owo onisäja wet nemhit owo ow'uya. Opitsaje t'at, ohätet iwoye 
asinäj takpej t'änlhi. Ot'änlhi t'at, ohätet iwoye wänlhäj lespej y'iphen. 

9Tsi häp tä Samaria lelätsek, tej chik õ'wo chaya, ilehit'a. Wet lelätsektso äp inuho 
Judá pajtha äp nichäte Jerusalén, honhat tä oka wichi ihi. 

10Yej fwelayhola häp Gat lheley, wet yej tafwchehchä häpkhilek lhamel niw'ena tä 
alhakli ihi. ¡Amel tä haw'et hupuy tä lhey Honhat Mokw'et, ch'olekwehen holo! 

11¡Safir lheley, mähen, mäyaych'oye aka honhat tä laj haw'uyisa wet han'äfwlhi 
tapo amejen! ¡Wichi tä ihi Saanán yikhit'alach'oye lew'et! ¡Wuj n'olhafwyhayaj tä 
ihi Bet-esel! ¡Ihichet'a elh chik tach'otla amehen! 

12Wichi tä lew'et hupuy tä lhey Tapay niteläjch'oya n'och'otyaj. Tsi nämho t'at 
Jerusalén lepe m'ak tä ni'isa tä Lhawuk ichen. 

13¡Amel tä haw'et Lakis, chumaye aka kaletas, äytej yel'atas! Ahäpehen wichi tä 
tatayhlä Lhawuk, letenay t'at Israel lhayis lakeyis, wet amel tä lewo ch'isukyaja 
Jerusalén. 

14Amel tä Judá lheley, nemhit lehanhiyeja lewoyneja chik lehoyaye Moreset-gat. 
Israel lhayis kaniyatey w'et t'ekhahiyela t'at wichi tä lew'et hupuy tä lhey 
N'otkanyaj. 

15Lhawuk yok: “Amel tä haw'et Maresa, ochenla amehen atayhfwa häpkhilek 
ikalh amhihen. Wet Israel lhayis tä len'ohyajay ihiche, lhamel yikhihena wet 
tiyäjihola chowej tä ihi Adulam tä weskatlä letayhfwas. 

16Wet amel tä Jerusalén lheley, ähäs etek w'oley tä lhen atetnekayej m'ak tä äytaj 
tä i'amejenpe ales tä lehumnhen. Ähäs haw'oley, äm matche tä isat häpkhilek 
ahäte iwoye istiwintas. Tsi häp tä õ'hänhiyela honhat elh ales, õyenla kwenkaya.” 

Miq 2 

Lewit'äy ihihila wichi tä nip'altsena iyhäj 

1Lewit'äy ihihila lhamel tä tej chik imä'pe lemäwet tä honatsi, tha kamaj iwaklhat 
m'ak tä ni'isa tä iwohiyela. Wet chik honatsi nofw, iwoye t'at m'ak tä pajche 
nitichunche tä iwohiyela, tsi lhamel tä lewuk m'ak tä iwoye. 

2Lhamel ikäne iyhäj kahonhates wet isoyej. Ikäne hupuy wet isoyej lewuk, lhäy'e 
lakhäy tä lechätilis lakhäy p'ante. 

3Häp tä tamenej tä Lhawuk yok: “Häte olham pajche owaklhat m'ak tä owohiyeja 
amehen tä ottay ahilähen. Ochenla amehen awit'äyhyaj tä kahanayej lewoyneja 
chik alefwayhthen. Wet nemhit alechäjlawethä chik lelunwethä, tsi häp tä 
lewhäyla tä awit'äyhyaj nichät amehen. 

4Ifwalatso wichi itenla amejen letenek tä ayafwyenhichelahchä chik leläte. 
Yohlak, ¡Matchet tä amel awit'äyhyaj ihi! Awuk Dios iso amejen aka honhates, 
wet yachaje wichi tä ikalh amhihen, häp tä yen laka honhatesa.” 

5Matche tä nemla alewuhuy Lhawuk laka honhat. 

Profetas tä ni'isahen 
6Wichi yok: “¡Tek owatläk oläte profeta lhämtes! ¡Mathit'a chik owit'äyhyaj 
nämla n'oyehen! 

7¿Hä lefwetaj Lhawuk itihiyeja lewit'äyhyaj häp Israel lhayis? ¿Hä Lhawuk 
nemhit iteläyit n'oyejen? ¿Hä Lhawuk tetso m'ak tä iwoye? ¿Hä Lhawuk nitiyayej 
lhämet tä is elh tä is m'ak tä iwoye?” 

8Lhawuk yok: “Amel matche tä letatayhlä häp oka wichi. Lesoyejen lew'uyis tä 
laha ihi häp wichi tä tapil tä tälhe n'oka'tshayaj tä fwetaj tafwayej lewit'äyhyaj. 

9Amel lhokoschephä atsinhay tä t'ifwtihiche lew'etes. Lhokoschephä n'atfwas 
wet lajit lepesa tä lesoyej len'ohyaj tä olham ow'enhohte. 

10¡Nechephä! ¡Mähen! Khit'a täja honhat tä lewo elakw'etahi. Omälhthilawek tä 
owasthi, häp tä wuj m'ak tä ni'isa tä ihi. 

11Chik iche profeta tä kamatachehen lhämtes wet yok, Olham tä ofwenla 
amhohen tä wuj hat'es tä lew'enla, 

- lhohlak, ¡Häp täja profeta tä matche tä is! 
Dios ifwenho laka wichi tä ifwayhthila 

12“Ohutlawek nilhokej Israel lhayis tä imälhehi. Ohutlawek hätehla iwoye 
tson'atas tä ihi lehi, wet hätehla iwoye n'olhoksek tä ihi hup tä w'atshan, wet 
hätehla iwoye wichi tä wujpey tä pitsajey tä akäswethä.” 

13Lhawuk lhamlak ifwoyenche len'äyij wet lhamel yikhichela. Lhamel inuhiphäla, 
tälhiyela honhat tä õyen kwenkaya. Laka Rey häpe Lhawuk, wet ichunlahlä häp 
lhamel tä yikhen. 

Miq 3 

N'olhämet tä tatayhlä häp niyatey tä ni'isahen 

1Ch'ahuyay n'oye, Israel lhayis kaniyatey, lhäy'e nilhokej iyhäj tä t'uye Israel 
lhayis. ¿Hä ka'amela tä t'uhawetej chik letäfwelej m'ak tä is alhoho? 

2Amel len'äyiho m'ak tä is wet lehumin m'ak tä ni'isa. Hätet iwoyek 
let'ohekwethä oka wichi, wet lhäm nofwchehen lhiley tä lelanche t'isanis. 

3Hätet iwoyek letufwen iläyej oka wichi, lelanche t'ähes wet lenäksen lhiley. 
Letech'aynej chik häpe itshäwet tä n'olhataj lhiskat. 

4Ifwala chik häpe wet amel let'änlach'oye Lhawuk, mat tek nichulhla amhohen. 
Häp m'ak tä ni'isa tä amel lewoye, häp tä tamenej tä weskatla ahilähen. 

N'olhämet tä tatayhlä häp profetas tä lhämtes kamatachehen 

5Oka wichi wetahenpej, häp tä tach'ahuye profetas tä akantses. Iyhäj tä tische, 
häp lhamelna yämeje letamsek, wet iyhäj tä niwoya m'ak chik hiw'enho, häp tä 
yämeje n'oka'tshayaj. Wet häp tä Lhawuk tahuyej häp profetasna wet yok: 

6“Nemla iche haw'enhay chik honatsi. Nemla lefwenho wichi m'ak chik ihichela, 
tsi honataj tä hip'ohla atapehen. Ifwala weskatla ahilähen wet honatsi ihla 
atapehen. 

7Häp wichi tä lew'enhay ihi, lhäy'e han'ältshantses, n'äfwelhihena, 
õ'läkwhilawethä lhamel, tsi ihanhiyejt'a m'ak tä tälhe Dios.” 

8Mat olham tapo n'oyej Lhawuk laka Espíritu lakhajyhayaj, lhäy'e häp m'ak tä 
matche, lhäy'e tä hiw'en n'oho tä ot'otle t'un, häpkhilek ofwenho Israel lhayis 
m'ak tä ni'isa tä iwoye, lhäy'e lech'isukyajay. 

Õ'wasthihila häp Jerusalén 

9Ch'ahuyay n'oye, Israel lhayis kaniyatey, lhäy'e nilhokej iyhäj tä t'uye Israel 
lhayis, amel tä len'äyiho m'ak tä is, wet lhen häpeya m'ak tä ni'isa häp m'ak tä is 
alhoho. 

10Lhenaychelhi hupuy tä isis tä ihi Jerusalén, mat lewoyeje m'ak tä ni'isa wichi, 
lelänhen. 

11N'okalelhthayajwos hits'ilkat elh tä tis tä lhamel tach'ote. Wet sacerdotes chinaj 
t'äj tä tamenej tä iwo chufwenyaja. Wet profetas äpte häp tä tamenej tä lhayen 
han'ältshantsesa. Wet fwetaj Lhawuk tä tach'ote, wet yok, “Lhawuk in'amejen. 
Wohit'ala m'ak chik ni'isa chik n'ailänhen.” 

12Lhek tetshan m'ak tä oyäme: Amel tä letamenej tä Jerusalén wasihila. 
Õ'känchihla hupuy tä ihi, wet häpkhila honhat tä õ'saji, wet chenaj tä Lhawuk 
Lew'et ihi häpkhila tayhi. 

Miq 4 

Wichi letamsek tä laj lepesa 
(Isa 2.2-4) 

1Häp ifwalas tä ilepese, häp chenaj tä Lhawuk Lew'et i'pe häpkhila chenaj tä 
inu'pe nilhokej chenhas tä atoschephä, wet õyenla häpeya chenhas laka niyat. 
Wet nilhokhiyeja wichi tä i'pe honhat nämhiyela. 

2Wujla'pe wichi tä yohlak, “Mäh n'ekhen, n'ahoye Lhawuk laka chenaj, häp Jacob 
laka Dios Lew'et, häpkhilek lham tä ichufwenla n'amejen lhämtes yämthilek 
y'awoye t'at.” Tsi Lhawuk lechufwenyaj tälhiyela Sión, wet lhämtes tälhihola 
Jerusalén. 

3Lhawuk itetshanhila m'ak tä iyej wichi tä i'pe honhat tä takhajayhen, wet isyenla 
alhoho. Wet lhamel lefwajnhates yenla häpeya lechumetcha tä isajeji lakäsw'et, 
wet lehunis yenla häpeya lechumetcha tä yistejen hup. Nemla iche wichi chik 
tachumhiyela laka'tshayajchal yämthilek ilänejen iyhäj, wet nemla 
lhaichufwenejen n'oka'tshayaj lakey. 

4Nilhokhiyeja wichi letamsekis ihi, tatayhiphälachufwi lechumet uva lhile lehupel 
lhäy'e higo lhile lehupel, wet nemla lenowayhyaj ihi. Lhawuk tä laj letumfwaya, 
lham tä lhämet täjtso. 

5Wichi iyhäj ihänlhi t'at laka dios lhayis. Mat n'amel wet y'ahänhilhila Lhawuk 
Dios yämlek tiyäj'attsiy. 

Lhawuk ifwayhthila laka wichi 
6Lhawuk yok: “Nichäthiyela ifwala tä ohutlawek oka wichinaj olhaklitwethä wet 
otiyej lewit'äyhyaj tä ochene honhat tä kalew'eta. 

7Otchumhiyela lhamel tä imälhehi wet oyenla häpeya wichi tä takhajay. Olham tä 
ohäpe Lewuk Dios olhayenla laka Niyata tä oihi chenaj Sión, tälhe ifwalatso wet 
yämlek tiyäj'attsiy. 

8Wet am, Jerusalén, tä ahäpe honhat tä olham oyen ow'eta yämthilek ot'uye oka 
wichi, yachajihola tä ahäpe hupuy tä oniyatyaj ihi, mälhyej iwoye ifwalas tä 
pajche.” 

9¿Chipte tä let'änlhi, atet häp atsinha tä iwo lhäsa? ¿Hä häp tä lew'enhit'a rey? 
¿Wet y'inhen iyhäj tä aichufwenlhi? 

10Jerusalén lheley, ats'ulhkatejche tä let'änwethä, atet häp atsinha tä takaw'ahan. 
Tsi häp tä lhekhihena wet nech'e w'et lhehla'pehentso, pajla'tha lechäte honhat 
tä Babilonia. Mat chik lhehi honhattso, Lhawuk t'at tä ifwayhthila amejen 
atayhfwas. 

Jerusalén ikalhihila letayhfwas 
11Athana wet wujpey wichi tä ihiche honhatil tä lhaihutchewek tä t'uhläk tatay 
ahilä. Lhamel yok: “¡Is chik n'en lhaläkwika häp Jerusalén, häpkhilek 
n'akäsejwethä chik y'akänchi!” 

12Mat wichina ihanhiyejt'a Lhawuk letichunhayajay lhäy'e m'ak tä iwaklhat tä 
iwohiyejela. Lhamel ihanhiyejt'a tä Lhawuk ihutwek häpkhilek itasin, tehlat 
iwoye tä õ'saphi trigo. 

13¡Nechephä, Jerusalén lheley, wet sapkanhen! Tsi häp tä Lhawuk yok: “Ow'enla 
amhohen akhajyhayaj tä tet iwoye tolo tä lech'ul chinhas wet lefwus t'ähes 
bronce, häpkhilek lewasthiche wujpey wichi. Lesohiyeja lakäywet tä ikalheji 
laka'tshayaj tä iwoye, wet lhenla amajcheta n'oyej tä ohäpe Awuk tä nilhokej 
honhat Lewuk.” 

Miq 5 

Dios iwo siläta tä ihichela Niyat tä David leles tä lepes lheley elh tä tälhiyela Belén 

1¡Jerusalén lheley, hutwek aka sip'älis, atayhfwas inu amehen! Lhamel iwo 
m'akayej Israel lhayis kaniyat, y'ajej letsut häp lech'alo. 

2Mat am, Belén tä Efrata, ahäp hupuy tä niwuja tä lhewej häp Judá lhayis lew'etes. 
Mat otälhthila amho elh tä niyathiyeja häp Israel, wichi tä niyatey p'ante häp lhäs. 

3Athana Lhawuk ileyej ayej laka wichi, tataye atsinha tä iwohla lhäsa. Wet lhäs tä 
ihichela lhamlak ihutwek lepuhfwas tä häpe Israel lhayis tä õyokosp'antech'oye 
häp laka honhat. 

4Lham neyhiphäla wet t'uhiyela laka wichi, häp tä isej Lewuk Dios lakhajyhayaj 
lhäy'e lewujyaj. Wet nech'e lhamel letamsekis ihihila, tsi lham nech'e õ'tihiyeja 
lewujyaj pajla'tha tajen honhat lepesey. 

5Lham ichäjla n'amehen lhatamsek. Chik Asirio lhayis näme lhaka honhat, wet 
chik weschufwi häp lhaka hupuy tä takhajayhen, y'achenhiyela lhaka niyatey tä 
lhäy'e lhip tä takhajayhen, häpkhilek tatayhlä lhamel. 

6Wet lhamel ikalhihila Asiria, häp honhat p'ante Nimrod ihi, wet lhamel 
niyathiyeja häpkhilek ifwayhat n'amejen, tsi Asirio lhayis nämho t'at lhaka 
honhat. 

Israel lhayis iyhäjfwas tä imälhehi 

7Israel lhayis iyhäjfwas tä imälhehi tä ihiche wichi iyhäj kahonhatil, lhamel tehlat 
iwoye ayas tä Lhawuk ichen, wet tehlat iwoye häp pelhay tä nitsäype hal'ä tälhes, 
tälhiyet'a hin'ol lenech'ethayaj. 

8Israel lhayis iyhäjfwas tä imälhehi tä ihiche wichi iyhäj kahonhatil, lhamel tehlat 
iwoye t'owalhaj tä iyej itshätäy iyhäj tä ihi tayhi, wet tehlat iwoye t'owalhaj tä 
iyej tson'atas, hiw'enho lewit'äyhyaj wet iwo lhipeya, yäm nofwej. 

9Häp tä mälhyejtso, Iwuk, lenuhiyela atayhfwas wet lhämla nofwej. 

Nofwila n'oka'tshayaj lhäy'e n'ocheyälis 
10Lhawuk lhämet yok: “Chik nichäthiyela ifwala tä otshupyene, olänhihena 
haw'utey yel'atas wet owasthihichela aka kaletas tä n'oka'tshayajchal. 

11Owasthihichela aka hupuy, wet othathichela kanhi nilhokej hupuy tä 
takhajayhen. 

12Ohämthiyeja hiyawul wet nemhit lew'enla han'ältshantses. 

13Otifwiyeja acheyälis lhäy'e tuntey tä len'okwiyej, häpkhilek nemhit len'okwiyej 
akwey lhenhay. 

14Otonhihichela hal'äy tä dios tsinha tä lhey Asera lepeykas tä i'amejen, wet 
oyämla matche tä owasthiche aka hupuy, oyämlat nofw. 

15Otihiyeja owäkw häp wichi iyhäj tä niwoyaye olhämtes, wet owohla lahayayej 
lakachuhanyajay.” 

Miq 7 

Nemhit iche Israel chik t'ifwtiyej Dios 

1¡Wuj tä olhakli ihi! Ohätet iwoye hin'o tä fwetaj t'ukwe hal'ä lhay tä tajyäme 
lewhäy tä iche. Onchuyuhlä hal'ä lhay, mat onlhokhiyet'a tsi nofw. 

2Honhatna nemhit iche hin'o tä t'ifwtiyej häp Dios. Tatäy wichi tä isen m'ak tä 
iwoye. Nilhokej lhamel elh tefwajpejni yen tichunhayaja chik ilän elh. 

3Matche tä lhamel ihanej lakey tä ni'isa tä iwoye. Niyatey inityenej chik iyhäj 
hiw'enho m'ak tä iwatlä. Wet n'okalelhthayajwos hits'ilkat elh tä tis tä lhamel 
tach'ote. Wet wichi tä len'ohyaj ihiche iwoyet m'ak tä lhamel ihuminche. Nilhokej 
lhamel ikänchi häp m'ak tä is. 

4Tej elh chik is thayej, kamaj tet iwoye ch'uthanil wok hal'ä tälhe tä lhey ihi. Mat 
nek t'at lewhäy tä ikathiyeja laha lakeyis tä ni'isa tä iwoye, mälhyej tä silätwos 
pajche ifwenhopej lhamel, wet nemhit lhamel ihanhiyeja m'ak chik iwoye. 

5Yej t'ekhaye apuhfwa wet yej t'ekhaye aelh. Tej chik hach'efwa, tha a'äm 
hin'ohlä, ikanla amej p'iya. 

6Tsi hin'o iwohit'a haya lajcha, wet atsinha tatayhlä lako, wet lecheyäs ko 
tatayhlä lakatela, wet hin'o letayhfwas häpe t'at lew'et lheley. 

7Mat olham otihiyeja oniwhayaj häp Lhawuk Dios tä Ofwayhthi, tsi häp tä lham 
tach'ahuhilat n'oye chik ot'alhe. 

Lhawuk ifwayhthila laka wichi 

8Amel tä ahäpehen olhamel otayhfwas, yej a'käjejlhi owit'äyhyaj tä in'oyejen. 
Olhamel onchätnaj katsi, mat oneyhiphäla. Olhamel oihi honatsi, mat Owuk Dios 
häpe oka isi. 

9Olhamel owonaj och'isukyaja wet ottayhlä häp Owuk Dios. Häp tä tamenej tä 
wuj olhamel oteläythayaj, tsi Owuk tä tawäkwäy n'oyehen. Mat itetshanhila m'ak 
tä tamen n'oyejen, ikalelhthila n'oyejen m'ak tä is alhoho. Itihla n'ohiche häp isi, 
wet olhamel ow'enla häp m'ak tä is alhoho tä lham iwoyej n'oyehen. 

10Olhamel otayhfwas chik hiw'enla, lhamel wuj tä len'äfwlhi ihihila. Lhamel 
iläkwlhinaj n'ohen wet yok: “¿Chi tä ihi Awuk Dios?” Mat okäjiyejlhila 
lewit'äyhyaj chik ihiyejena lhamel, tsi letayhfwas t'äsichela lhamel, hätehlat 
iwoye iyhät tä õt'äsche tä ichehen hup kawayhil. 

Jerusalén yachajiholak õyenlhi 

11Jerusalén, nämla ifwala tä õyenlhi alafwek tä tuntey, wet aka honhat lepesey 
õy'ayhthichetshila. 

12Nämla ifwala tä wichi tä tälhe nilhokej honhatil ihohla ame. Tälhe Asiria, 
Egipto, wet tewokitaj tä lhey Nilo, wet tewokitaj tä lhey Éufrates, wet 
lewomekitas wet lhäy'e häp chenhas. 

13Honhat nech'e ts'anisla t'at, häp wichi lakeyis tä ni'isahen tä lhamel iwoye tä 
tamenej. 

Lhawuk yachajiholak hip'altsen häp Israel lhayis 

14Iwuk, uye aka wichi, häpe t'at tson'atas tä am tä aläy. Lhamel ts'ilkas t'at tä ihi 
tayhi wet iwhäye honhat tä is. Is chik lhokose hup tä ihi Basán lhäy'e häp Galaad, 
hätet iwoye ifwalas tä pajche tä lechunhanwethä. 

15Päyne m'ak tä lhamel t'iseltejen, hätet iwoye ifwalas p'ante letonphä tä tälho 
Egipto. 

16Is chik wichi tä i'pe honhat hiw'en, häpkhilek lhamel wuj tä len'äfwlhi ihi wet 
nemhit takhajayhen. Hätehlat iwoye ch'isukwis tä nhanayej tahuyhen, wet 

hätehlat iwoye wichi tä nilätachehen honhat, häp len'äfwlhi tä tamenej nem 
yämlhi. 

17¡Is chik lhamel tufw honhat, hätet iwoye amlhäs tä tufw at honhat, wet hätet 
iwoye iyhäj m'ak tä lhaitonchehen honhat! Is chik tachettiyejchehen lenowayhyaj 
tä inukwephä tä tälhomche honhat lhipey tä leletnhawtes, wet iho ame tä ahäpe 
Lhawuk Dios. 

Dios itäyhthiyeja laka wichi letes 

18Ihichet'a Dios chik häte iwoye häp am, tsi häp tä letäyhtej letes aka wichi 
iyhäjfwas tä imälhehi. Lehumin tä leti n'oyejen hap'altsenyaj, wet leleche awäkw 
tä leti n'oyejen. 

19Achajo tä leti n'oyejen hap'altsenyaj, potpe nilhokej olhamel okeyis tä ni'isahen 
tä in'oyejen. Is chik letafwomej och'isukyajay wet thate lewomekitaj tä pitoj. 

20Ti n'oyejen ahumnhayaj lhäy'e afwtihyaj, mälhyej tä lefwenho p'ante olhamel 
otetsel Abraham lhäy'e Jacob tä lehumnhila n'ohen. 

Nahúm 

Nahúm 1 

1Nahúm tälhe hupuy tä lhey Elkós. Häp täja Lhawuk lhämet tä ifwenho Nahúm tä 
itayhte hupuy tä lhey Nínive. 

Nahúm yen lhämeta Lhawuk lakhajyhayaj 

2Häp olhamel Owuk häpe Dios tä aschentsaj, itiyej lewäk häp letayhfwas, wet 
häpe Õkalelhthayajwo tä yachaje lhamel häp m'ak tä ni'isa tä iwoye. 

3Häp olhamel Owuk Dios häpe Elh tä leteläythayaj ihi, tek ikelej lewäk. Mat wuj tä 
lakhajyhayaj ihi, wet tek inu'pe chik nitasina elh tä letes ihi. Häp olhamel Owuk 
häp nekpe fwitsek lhäy'e ihwok, wet pules häpe lepach'ol mok. 

4Itayhte lhämet häp awalak wet yäm tamchäy, häte yäm tamchäy ilhokej tewok 
lhayis. Hup tä w'atshan tä ihi Basán suchehchä, wet tamchäyhen hal'äy tä ihi 
chenaj tä Carmelo, lhäy'e hal'ä lhawol tä ihi Líbano. 

5Häte w'ahuye chenhas tä ihi tä lham itayche, wet wasiche. Häp ilhokej honhat 
w'ahuye, wet ilhokej wichi tä ihi chettichehen tä hiw'en olhamel Owuk Dios tä 
n'äl. 

6¿Atsihila tä ikalhi tä iteläytej olhamel Owuk lewäk? Hätet iwoye itäj tä ichätpe 
honhat, wet tuntey tä wus iwo lhipeya tä ihi tä lham itayche. 

7Häp is olhamel Owuk. Häp ifwalas tä atha m'ayhay, Owuk häpe wichi 
leletnhawet wet t'uye lhamel tä ichaye lham. 

8Mat hätejlat iwoye waj tä yopalhpe ilhokej lhamel tä itayhlä lham, wet ilänhen 
lhamel. Ihänthä yäk ichätho honataj wet y'inhen. 

9¿Atsi m'ak tä amel lhenay atichunhayaja tä letayhlä häp olhamel Owuk? Häp 
lham ainojtejenlame tä ailänhenla, wet nemla lhachajo tä letayhlä häp lham. 

10Ahätejlat iwoye ch'uthanil tä itak lhamhiche, wok w'oknhas tä y'ilejen hat'es. 
Wet itäj iwunla amhomche, ayämlat nofwej, hätet iwoye hupitas tä tamchäyhen. 

11Häp tälho p'ante Nínive elh tä yen tichunhayaja m'ak tä ni'isa tä itayhlä olhamel 
Owuk Dios. Häpe elh tä yenlhi m'ak tä wuj tä ni'isa. 

12Mat olhamel Owuk ifwenho lhämet häp lham laka wichi tä yok: “Tanej chik 
Asirio lhayis häp khajayhen wet wujpe, häp otäyhthihena lhamel wet 
tiyämhiyela, nemla ichehen. Häp olham naji tä oaip'altsenthä, mat nemla iche 
chik oaip'altsenlathä. 

13Owasthihila alhuk tä i'atapehen, wet oyisthihena hat'akay.” 

14Mat am tä ahäpe Nínive kaniyat, ofwen ame Owuk Dios lhämet tä yok: 
“Lew'enhit'ala ales tä lepes lheley tsi otäyhthila ey. Wet owasthihichela acheyälis 

lhäy'e lepeykas tä ihi aka dios lhayis lew'etes. Wet oyenla atseyekw'eta chik ojän 
hach'oye, tsi ahäpe elh tä ni'isa tä oay'ulhan.” 

Nahúm iwo siläta Nínive tä lewit'äy ihihila 
15Lhek yahinay, Judá lheley, nech'e näm amehen silätwo tä nekpe chenhas tä 
ichäj õsilätyaj tä is tä häpe õtamsek. Wet lhämet yok: “¡Judá lheley, woyay 
akäjyaja! Ämay matche ämtes tä lewoyeje Lhawuk. Nemla yachajo tä ichät 
amehen wichi tä ni'isahen. Ilhokej lhamel nofwej, tek imälhnhi elh.” 

Nahúm 2 

1¡Nínive lheley, näm amehen elh tä itay ahilähen! ¡Tihiche lew'etes aka sip'älis 
yämlek t'uye aka honhat! ¡Yej leyej tä leyahinche n'äyij tä atayhfwas nekche! ¡Äyit 
amejen akatnhates! ¡Akhajyenhen! 

2Judá lhäy'e Israel hätet iwoye hal'äy tä letayhfwas ikänchi, inäksen lhachal. Mat 
olhamel Owuk Dios yachajiyela lhamel len'ohyaj lhäy'e lewujyaj. 

3Häp Nínive letayhfwas laka'tshayajwos, lhamel let'okwep'otes hätet iwoye m'ak 
tä chät, wet lhamel hiw'uyhiche lakhäy tä chäthen. Wak'alhen lhamel chik iwo 
laka'tshayaja. Häp lakaletas tä laka'tshayajhis hätet iwoye itäj tä lak'ehen, wet 
lew'utey yel'atas tek iwot lhamehen. 

4Lakaletas ifwitsenejen tä inukwe alhoho tä tiyäjchehen hupuy kawayhil. Ilhokej 
lhipey tä ischephä tä lhamel tiyäjche. Hätet iwoye itäj tä lak'ehen, iläfwenhen 
hätet iwoye fwitsek kalep tä nekche honhat. 

5Niyat t'änehen laka'tshayajwos tä khajayhen, wet lhamel lhatajen tä inukwe 
alhoho tä tiyäje õfwamhat tä ilafwlhi häp Nínive, wet lhamel lhaiwaklhathen tä 
hip'oyej letapehen laka'tshayajp'ot tä wuj. 

6Häp tewok n'äyij lhaifwoyenchehen yämlek waschä rey lew'et. 

7Õ'chäj laka niyat tsinha tä õyen kweneka, wet lakawos tsinhay tä iwo t'unfwaya. 
Hich'olähen hätet iwoye hoknatas tä ifwok'onhen, wet lhamel ipäjpe let'okwe tä 
tafwchehchä. 

8Nínive lheley ikeltshi tä yikhen, hätet iwoye waj tä tiyäjche len'äyij tä tälho lhip 
tä toy. Wet õt'änpe lhamel tä õyok: “¡Yej lhekhen! ¡Yej lhekhen! ¡Äpilche han'äyij!” 
Mat newache elh tä yäpilche len'äyij. 

9¡Tsoklhi plata lhäy'e oro wet chäj, tsi Nínive wuj leniyatyaj lhäy'e m'ayhay tä isis 
tä laha ihi! 

10¡Täy Nínive, noj m'ayhay tä ihi, nech'e õyen ts'anisa! Wichi tä ihi nowayhen wet 
lehusey y'ilejen, k'efwichehen lakamchetey. Ilhokej tä naj lakhajyhayaja, wet 
lete'pelis w'enha lhamejen. 

11-12Nínive hätet iwoye p'ante hay'äj lew'et lhäy'e hay'äj les lhäkw'et. Tä hay'äj 
ihi lew'et, letamsek ihi wet newache elh chik istunhen leles. Nayapej m'ak tä 
hay'äj ilänhen, wet hiw'enhomchepej lhäk leles lhäy'e lakolis, wet yäm poyej 

let'etantes häp lew'et. Mat athana nemhit mälhyejtso, täy t'at Nínive, noj 
lakhajyhayaj. 

Nínive lewit'äy tä wuj 
13Häp olhamel Owuk Dios tä naj letumfwaya tä yok: “Olham tä otay ahilä. 
Owunhihomchela akaletas tä aka'tshayajhis yämlek ts'ilak tutsaj. Olänhenla aka 
sip'älis, onojthiyeja hat'etantes tä ihi aka honhat, wet nemla yachajo tä tsaje 
asilätwos lhämtes.” 

Nahúm 3 

1¡Äytajichela m'ak tä itay ame, hupuy tä wichi lew'oyis kot, m'ak tä kamatache tä 
lew'et wet poyej m'ayhay tä leskathen! ¡Hat'etanyajay lepes ihihit'a! 

2¡Tsajlä letasnhat lhäy'e häp kaletas käläy tä iwo lechosa! ¡Häp inukwe alhoho 
yel'atas lhäy'e häp kaletas tä tiyäjchephä! 

3¡Itay alhoho hin'ol tä iche'pe yel'atas! ¡Lakatnhates leleplehyaj ihi, lhäy'e lehunis 
tä lepiyhiche! ¡Wuj tä iwo leläneka, wet wujpe wichi tä y'inhen, iche letapehen! 
¡Letseyhey iche ilhokej lhipey, wet iyhäj inhäphänejthä lhamel! 

4Ilhokej tähistso häp Nínive lheley lakeyis tä iwoye tä tumenej. Tsi hätet iwoye 
atsinha tä isilataj tä õkain'oyajwo tä isakanejen wichi, wet ithatlä tä yen 
chumyaja hayawu chumyaj tä ikanejen wichi wet yen lhäytshaya. 

5Häp olhamel Owuk Dios tä naj letumfwaya yok: “Olham tä otay ahilä. 
Ofwoynhiphäla haw'uy yämlek ilhokej wichi tä i'pe honhat aiw'en tä ats'ilakche 
wet hiw'en han'äfwlhi. 

6Otsäyhla atape m'ak tä hich'oy yämlek w'et am'ayek t'at wet ilhokej wichi 
iyahnhila awit'äy. 

7Ilhokhiyeja lhamel tä aiw'en ay'ulhanhila. Lhamel yikhila hach'oye wet yohlak, 
¡Nínive lewit'äy ihi! ¿Atsihila tä hip'altsenla? Ihichet'ala elh chik häpe, tsi naj 
lech'otfwaya. 

8“Nínive, ¿hät lefwitaj lenu'pe Tebas, häp Egipto lheley kahupuy tä lhamya tä 
iwhäye tektaj tä lhey Nilo? Häp wuj waj tä ilunejlhi, tektaj ichehen lhipey, häp yen 
lelafweka waj. 

9Lham niyatej p'ante Etiopía lhäy'e Egipto, wet lepes ihihit'a p'ante lakhajyhayaj. 
Häp Fut lheley lhäy'e Libia lheley häpe p'ante tä lhamel hich'otejlhi. 

10Mat tä paj p'ante wet õ'chäjen Tebas lheley tä õyen kwenkaya. Õ'thatlä nä'tshas 
tä lemsas, õ'fwomejthä tä ihiche hupuy kawayhil yäk y'inhen. Wet õyäythen 
ilhokej hin'ol tä len'ohyajay ihi, õyen t'akaya chinhas wet õ'chäj, wet letayhfwas 
hiw'en lhamhomche.” 

11Nínive, Dios ilänla amej lewäk, hätehlat iwoyek iyäyenla amej hat'es yämlek 
aw'oknaj. Wet aleskatlalhi tä let'ukwe aletnhawet yämlek letafwayej atayhfwas. 

Tek tafwayhlame Nínive 

12Nínive lheley, iche amel aka hupuy tä lhenay lep'otesa lefwamtes tä 
ch'opwayhen. Mat lhamel hätehlat iwoye higos lhiley tä choyhatej lhay. Chik iche 
elh tä isichätej, wet lhay ichätchehchä wet ichätho lhayhi elh tä tufwila. Wet häp 
tä mälhnhiyejatso, aka hupuy lefwamtes ichäthichela katsi wet atayhfwas 
kasip'älis isiyeja tä tiyäjihomchela. 

13Häp aka sip'älis hätet iwoye atsinhay. Fwochehenla lepelis tä ihi aka honhat 
yämlek len'äyij ihi atayhfwas, wet itäj iwunhihomchela ilhokej lepelis tä 
õhp'ohiche. 

14¡Waklhatay aka waj yämlek lew'en chik lewatlä chik atayhfwas inu amehen! 
¡Khajyenhen afwamtes! ¡Äsche iyhät, waklhat tä lethathomche häp lehis yämlek 
lhenlhi ladrillos! 

15Häp ley'ohihena tä lhehihla itäj, wet õ'länla amejen õkatnhates yämlek anofwej, 
mälhnhiyejat chol tä tuj yachuyaj yäk noj. ¡Alhayäm wujpe yämlek ahätet iwoye 
chol! ¡Alhayäm wujpe yämlek ahätet iwoye pänä tä tiyäjchephä! 

16Häp lhayäm wujpe p'ante akawos tä ifwenthä m'ayhay, inu'pe häp katetsel tä 
ipuleye. ¡Mat tiyämehen, yikhen, hätet iwoye chol tä fwiy'ähen! 

17Aka sip'älis lhäy'e laka niyatey hätet iwoye chol tä wujtaj'atpe. Häp tä ichäte 
lewhäy tä fwotchä, hip'akej õlafwek tä tunte. Mat tä chayokwe tä inuphä ifwala, 
wet yikhen, wet ihichet'a elh chik ihanej honhat tä ihoye. 

18“Am tä ahäpe Asiria laka niyat, y'inhen aniyatfwas. Aka sip'älis tä khajayhen 
lhamel iwo let'elakw'eta yämlek tiyäj'attsiy, tek n'omhihena. Wet aka wichi 
lhamel lha'pe häp chenhas, wet ihichet'a elh chik ihutwek lhamel. 

19¡Newache lakacha häp alätsek! ¡Ihanhiyejt'ala chik iches! Ilhokej wichi tä iläte 
tä awit'äy ihi, lhamel ischeylhi amej, lhamel ipäjomche lakwech'ol tä käjlhi amej. 
Tsi lhäy'enaj lhip m'ak tä ni'isa tä lewoyeje wichi, wet ihichet'a elh chik naj 
lewit'äya ahilä.” 

Hab 

Hab 1 

1Häp täjna m'ak tä Lhawuk itäfwnhatej profeta Habacuc. 

Habacuc y'ulhan m'ak tä ni'isa tä hiw'en wet y'ätshane Lhawuk tä yok: 

2Iwuk, ¿atsihila lewhäy tä oleyej tä ot'änlhi tä owatlä hach'otyaj tä am kach'ahuya 
n'oye? ¿Atsihila lewhäy tä oleyej tä ot'än hach'oye tä am kafwayhata n'oyejen häp 
m'ak tä ni'isa? 

3¿Atsi m'ak tä tumenej tä lepäyen n'oye m'ak tä ni'isa lhäy'e õlhaklis tä wuj? Oihi 
lechowej häp m'ak tä ni'isa lhäy'e õlänyaj, wet ilhokej lhipey tä iche wichi tä 
itaywek wet lhailänhen. 

4Nemhit õ'chumyenlhi häp ley. Õt'äsche m'ak tä is wet najit lakhajyhayaja. Elh tä 
ni'isa itayhlä elh tä is, wet isit'a alhoho lakalelhthayaj tä iwoye. 

Lhawuk ichulho Habacuc wet ifwenho tä itayhthiyela lewit'äy Judá lheley. Wet 
yok: 

5“Lhek yahinya wichi iyhäj tä ihiche laka honhates. Wujla tä leseltej chik lew'en 
yämlek lenowaye. Tsi ifwalas tä lhehina oyenhilhila m'ak tä äyteschehen, wet tej 
chik õ'fwen amho, mat lekachuhla. 

6Tsi olham tä onityen alhoho Babilonio lhayis tä häpe wichi tä fwitses lhäy'e tä 
tektshanthä, wet ilunche ilhokej honhates yämlek lhayen lewuhuya. 

7Häpehen wichi tä nhoch'ayhen wet iyhäj wuj tä nowaye. Lhamel lhaichäjthä wet 
iwoye m'ak tä iwoye. 

8Lhamel lew'utey yel'atas iläfwenhen, inu'pe hay'äj lhayis, wet fwitses, inu'pe 
m'awotas tä ilunthä tä honatsi. Häp wujpe laka wichi tä iche'pe yel'atas tä nekche 
honhat, lhamel tälhe lhip tä tofwe wet iläfwel tä tiyäje lelänek, hätet iwoye kotsaj 
tä ikele tä hich'a'pe lelänek. 

9M'ak at chik häpe tä lhamel hiw'en, lhamel itäyhat, wet ilhokej honhatpej tä 
lhamel tiyäjche, wichi lhäy'e lhip tä nowaye. Wet wujpe wichi tä lhamel yen 
kwenkaya, inu'pe holotaj tä ihi tewok lhip. 

10Häp lhamel iläkwthä niyatey wet yen w'et m'ayeka wichi tä lhamenya. Tä 
lhamel iyahne hupuy tä õyen lep'otesa õfwamtes tä ch'opwayhen, wet lhamel 
ikachuye, yen häpeya m'ak tä naj lakhajyhayaja. Wet yenthä lhamhohen 
let'äsawetes yämlek lhamel isakanche'pe. 

11Tä ikalhi, wet lhamel hätet iwoye ihwokwetaj tä tiyäjche honhat wet tiyäme. 
Häpehen wichi tä matche tä letes ihi, wet laka dios ihihit'a, ts'ilak lhamel 
lakhajyhayaj tä ichaye.” 

Häp yachajo tä profeta tumeje m'ak tä Lhawuk iwoye, wet yok: 

12Iwuk, am ahäpe Elh tä ichun p'ante, tälhe tä nech'enyaya tä lheche. Ahäpe oka 
Dios tä T'amajchet tä n'ilataj yämlek tiyäj'attsiy. Iwuk, ahäpe oletnhawet, mat am 
tä lew'enho lakhajyhayaj Babilonio lhayis yämlek lhamel tä iwoye akalelhthayaj 
wet iti n'oyejen atasnhayaj. 

13Iwuk, ats'ilak amej tä asilatyaj ihi tä naj hach'ohleya wet t'uhawethiyejt'a tä 
leyahin häp m'ak tä ni'isa. Tä mälhyejtso, ¿chäte tä lech'anlhaye häp õlhikoyistso? 
¿Atsi m'ak tä tumenej tä naj ämeta tä lew'en wet lech'anlhaye häp wichi tä 
ni'isahentso yämlek ilänhen iyhäj tä isen tä inu'pe lhamel? 

14¿Chäte tä lewoynejetso häp hin'ol tä letech'aynej w'ahat tä ihi tewok lhäy'e 
tshätäy tä naj lewuka? 

15Häp Babilonio lhayis lhayen lewuhuya wichi, hätet iwoye w'ahat kot tä 
ichumahen w'ahat. Tä ihäne lewot lhäy'e laka timek, wet chik wujpe tä 
isakanejen, wet wuj tä käjlhi tä hiw'en. 

16Häp tä tumenej tä w'ahat kot ihumin lewot lhäy'e laka timhay, wet iwujyen tä 
yen t'amajcheta, tsi isej lhamel yämlek hiw'en lhäk tä isilataj wet naya. 

17¿Mälhnhiyejattso tä Babilonio lhayis nileyayej tä iti n'ohlähen lewotes? ¿Hä 
lhamel tujlhahichela tä nip'altsenahen wichi tä ilänhen? 

Hab 3 

Habacuc let'alhyaj 

1Häpe täjna profeta Habacuc let'alhyaj: 

2Iwuk, otoynej ame awujyaj, lhäy'e ilhokej m'ak tä lewoye p'ante, wet wuj tä oyen 
tichunhayaja. Iwuk, athana woye m'ak tä lewoye, päyen n'oyehen yämlek 
olhamel ow'en häp m'ak tä wuj tä lewoye p'ante fwalas tä pajche, yämlek hätej 
olhamel otäfwelej akhajyhayaj. Wet is chik mälhyej'attso tä kamaj lepäyen 
n'oyehen hap'altsenyaj, tanej chik awäkw ihi. 

3Dios tä T'amajchet nek tä tälhe honhat tä lhey Temán, wet tälhe chenhas tä ihi 
Parán. Wet lesilatyaj ihi, y'ajpe ilhokej pule, wet yämlek imälhewek honhat tä 
iwujyen. 

4Lhäy'e lhip tä leleplehyaj ihi, wet lakweyey isi lehutunek tä tälhomche wet 
lhain'älit lakhajyhayaj tä ihi. 

5Ichenpe honhat õt'inhayajay lhäy'e telätas tä äyteschehen. 

6Wet chik ikasit, w'ahuye honhat, wet chik iyahin wichi tä i'pe honhat, lhamel 
chettichehen tä nowayhen. Wet chenhas tä pajchehen waschehchä, nemhit 
t'unhen, iwo lhipeya. Mat Dios len'äyij tek nofwila tä naj lepesa. 

7Olham ow'en naji häp wichi tä ihi Kusán tä lelhakli ihi tä ihi lew'etes, lhäy'e 
Madián lheley chettichehen tä nowayhen. 

8Iwuk, ¿hät lewäkwäy tä letayhlä tewok lhayis? ¿Hät letiyej awäkw tä letayhlä 
awalak lhayis? ¿Häp tä tumenej tä lhe'pe pule lhayis tä lenek, mälhyej chik 
letiyäjo aka'tshayaj tä lhe'pe yel'atas, wok lhehi akaletas tä aka'tshayajchal, 
yämlek lekalhi atayhfwas? 

9Pajche lewaklhat alutsej lhäy'e hach'ähil tä häpehen lep lhayis, wet tä letsäype 
honhat häp waj tä tälh puleye, lhenlhi tewok n'äyij yämlek tiyäjche honhat. 

10Häp chenhas w'ahuye tä noway ame tä aiw'en, wet waj tä tälh puleye itsäype 
honhat. Wet awalak tä pitoj iwo lechosa wet tojphä tä iwo lhetheya. 

11Häp ifwala nem inuphä, lhäy'e iwel'a häp lhaiskat, häp isi leleplehyaj tä ihi 
hach'ähil tä tumenej, lhäy'e isi lehutunek tä ihi ahun. 

12Let'äsche ilhokej honhat, wet lechätyenpe wichi awäkw tä äytaj. 

13Lenuphä yämlek lefwayhthen aka wichi, lhäy'e laka rey tä letshupiye. Lelän 
wichi tä ni'isahen laka niyat, wet letäyhthen iyhäj tä ihänlhi. 

14Laka'tshayajwos hätet iwoye fwitsek tä nek, lhamel lhaiteläfwitnaj n'oyehen tä 
t'uhläk itsatkatpe honhat olhamel. Lhamel lhaichäjthä, t'uhläk itäyhthen wichi tä 
p'elitses, wet iskathi m'ak tä fwitaj iwoye yämlek newache elh chik ihanej. Mat 
am lelän t'at lhamel laka niyat, lelänej häp lham lech'ähil. 

15Lenekpe awalak tä lhe'pe aka yel'atas tä let'äsche waj tä tsajphä tä lhäy'e lhip tä 
pitoj. 

16Häp tä oläte ilhokej tähistso, wet onowaye wet opästey chettichehen, wet 
olhechey k'efwichehen, lhäy'e olhiley, yäk iwohiyet'a tä okasit wet ilhokej ot'isan 
tä naj lakhajyhayaja. Wet tej chik mälhyejtso, kamaj otamsek ihihla tä onihihlä 
ifwala chik Dios itiyej lelhakli häp lhamel tä n'aip'altsenthä. 

17-18Tej chik hal'äy naj lhaya, lhäy'e tä newache yachuyaj lhay tä tälho honhat, 
thayej, kamaj okäjyaj ihiyejila Lhawuk. Tej chik nofwej wichi leläy wet kayla 
lhayis lhäy'e tson'atas y'inhen, thayej, kamaj okäjyaj ihiyejila Dios tä Ofwayhthi. 

19Häp Lhawuk häpe oka Dios wet hiw'en n'oho okhajyhayaj. Hiw'en n'oho okäläy 
tä iläfwenhen, mälhyej iwoye w'ase käläy, wet itsoklhin'o tä otiyäjche chenhas. 

Sof 

Sof 1 

1Häp täja Lhawuk lhämet tä ifwenho Sofonías häp ifwalas p'ante Josías, Amón 
lhäs, tä häpe Judá laka rey. Wet Sofonías häpe p'ante Cusi lhäs, wet Cusi lajcha 
häp Gedalías, wet Gedalías lajcha häp Amarías, wet Amarías lajcha häp Ezequías. 

Lhawuk itäyhthila nilhokej m'ak tä i'pe honhat 
2Lhawuk lhämet yok: “Oyämla nofwej nilhokej m'ak tä i'pe honhat tä otäyhat. 

3Otäyhthila wichi lhäy'e itshätäy, wet äp otäyhthila afwenchey lhäy'e w'ahat. 
Otihiyeja lewit'äyhyaj häp wichi tä ni'isahen, wet otifwiyeja nilhokej wichi tä i'pe 
honhat.” 

Lhawuk lhämet tä itiyej Judá lheley 

4“Oneyhthiphäla otkwey wet otasnhila häp Judá lheley, lhäy'e nilhokej wichi tä 
ihi Jerusalén. Ohämthila lhamel tä kamaj n'okwiyej häp dios tä kamatache tä lhey 
Ba'al, wet wichi nemla yen tichunhayaja Ba'al laka sacerdotes. 

5Oyämlat nofwej wichi tä i'pe lewukwey tä n'okwiyej katetsel, lhäy'e häp iyhäj tä 
itsinen lakamchetey tä n'okwi n'oyej tä äp hip'ajtej tä n'okwiyej n'ocheyä tä lhey 
Milcom. 

6Wet äpte otäyhthila wichi tä ile n'oyej, häp wichi tä nemhit t'u n'okwe wet 
nemhit tay'ätshan n'oye.” 

7¡Is chik amel lhok tam tä lhehi tä Lhawuk tatache, tsi Lhawuk laka ifwala atott'a 
alhoho! Lhawuk lhaiwaklhat häpkhilek ilänhen laka wichi, tet iwoye tä lhamel 
ilänhen itshätäy tä iwo t'awayhata häp lham. ¡Matche, t'änhiyela lhamel tä pajche 
iniwhatlä n'olänyaj! 

8Lhawuk yok, “Chik nichäte ifwalatso, otasnhila niyatey lhäy'e rey leles, lhäy'e 
nilhokej wichi tä taw'uyhiche wichi iyhäj tä w'enha lhamej lew'uyis tä iwo 
len'okhayaja, tä lhamel n'okwiyej lecheyälis tä w'enha lhamejen. 

9Ifwalatso otasnhila lhamel tä iten wichi tä w'enha lhamejen lakeyis tä lhamel 
n'okwiyej lecheyälis. Wet ohämthila wichi tä hich'atchehen lakeyis tä iwoye, 
lhäy'e tä akantses, lhamel yen ch'isukyajw'eta laka niyat lew'et.” 

10Lhawuk yok: “Chik nichäte ifwalatso, pitsajiyela n'ot'änyajay tä tume Jerusalén 
lelafwek tä tuntey lepe tä w'ahat kotses len'äyhitaj. Äpte wichi tä ihi Jerusalén 
lhip tä nech'ayek iwohla lhafwyhayaja, wet nech'e äp pitsajiyela hupuy tä 
nichätche kanhi, lepak äytaji, tumhiyela tachenhas. 

11¡Amel tä haw'et Jerusalén lhip tä lhey Fwelhek, afwchehchä, ämetchehen 
afwyhayajay! ¡Tsi häp tä wichi tä ifwellhi lakäywet tä wuj tä hiw'en y'inhihena 
t'at, lhamel nofwiyeja t'at tä y'inhen! 

12“Chik nichäte ifwalatso, otchumhiyela ochäkw wet ohutunhiyeja'pe Jerusalén 
tsi oyahnhila'pe. Wet otasnhila wichi tä iwo t'elakw'eta tä letichunhayaj yok, 
Matche tä otamsek ihi. Lhamel tet iwoye hat'es tä õ'tsäyho n'olhäthi tä 
õkniyäyayej tä äp õknitsäyaho elh n'olhäthi. Matche tä letamsekis ihi lhamel wet 
yok, Mathichet'a chik Lhawuk iwohiyela m'ak chik häpe. 

13“Häp tä tamenej tä wichi iyhäj isohiyeja lakäywet wet iwasthihichela 
lewukwey. Lhamel yenhichelhila lewukwey mat ihichet'alachufwi. Lhamel 
tutcheyhihena, itihlahchä uvas, mat tek iyähiyeja t'i tä hat'es.” 

Lhawuk laka ifwala tä wuj tä iwo lewäkwa 

14Atott'a alhoho Lhawuk laka ifwala tä wuj, nek t'at, pajiyejt'a chik näm. Häpkhila 
ifwala tä wuj tä ni'isa, tehlat iwoye m'ak chik tapay. Tejlak häpe wichi tä 
n'oka'tshayajchal, tha lhamel tafwiyejchelahchä lenowayhyaj. 

15Häpkhila ifwala tä Lhawuk wuj tä iwo lewäkwa. Häpe ifwala tä n'oteläythayaj 
wet lhäy'e tä häpe n'olhakli. Wasihila honhat, wuj lewit'äyhyaj tä ihi. Tehlat 
iwoyek honatsi i'pe honhat, wujla pule lhayis tä näm, ichalajilahchä. 

16Ifwalatso õyafwuthichehena n'ofwolis trompetas, wet sip'älis t'änhihena, 
tatayhlä honhates tä õyen lelafweka tuntey, lhäy'e laka hupuy tä atoschephä tä 
i'pe n'olafwek tselhäs tä sip'älis ihiche tä iyahinpe honhat. 

17Lhawuk yok: “Ow'enhihola lelhakli häp wichi. Lhamel tachasichehenat tä 
inukwe, tehlat iwoyek asnamis, tsi häp tä lhamel tatayej n'ohlä lech'isukyajay. 
Wet lew'oyis nitsäyhichelahchä, tehlat inät, wet lep'itseyhay lhahila'pe honhat, 
tehlat iwoye y'amhuy.” 

18Chik näm ifwala tä Lhawuk iwo lewäkwa, niwohit m'ak chik isiyeja, chik plata 
wok oro. Tsi häp tä Lhawuk lewäkw häpe itäj wet iwunhiyeja nilhokej lhamel 
laka honhat. Wet nilhokej wichi tä i'pe honhat thahya tä nofwiyeja. 

Sof 3 

Jerusalén lheley lech'isukyaj 

1¡Lewit'äy ihi Jerusalén! Häpe wichi tä nemhit tach'ahuye Lhawuk, kok'aye ihi 
wet y'akhonej iyhäj. 

2Nemhit tach'ahuye Lhawuk lefwonkanyaj, iwohiyet'a. Nemhit t'ekhaye Lhawuk 
tä laka Dios, lhamel lhaitontehlä. 

3Laka niyatey tet iwoye t'owalhas, tanhätinwethä, wet lakalelhthayajwos tet 
iwoye m'awotas tä inukwephä tä honatsi tä t'ukwe itshätäy iyhäj chik tufwen. 
Chik nilhoke, yäm at nofw, tek imälhthi lhip. 

4Laka profetas awit'äyhtses wet akantses, wet laka sacerdotes hich'oyhtej lakeyis 
tä ni'isa häp Lhawuk Lew'et tä T'amajchet, wet itilhkat Lhawuk lechufwenyaj. 

5Mat Lhawuk kamaj ihi t'at Jerusalén wet lham tä yenlhi m'ak tä is, tek yenlhi 
m'ak tä ni'isa. Wet nilhokej ifwalas tä iwoyeje lakalelhthayaj tä is alhoho häp laka 
wichi. Mat hin'ol tä ni'isahen lajit len'äfwlhiyayej lakeyis tä ni'isa tä lhamel iwoye. 

6Lhawuk yok: “Olham pajchehte otäyhthen wichi tä ihiche honhatil, owasthiche 
laka hupuy wet othatche katsi lelafwey tä tuntey lhäy'e lhipey tä atoschephä tä 
sip'älis ihiche. Nemhit iche wichi chik inukwehen hup kawayhil, tsi niwohit elh 
chik imälhehi, nofwej. 

7Otichunhayaj yohtek, Tä Jerusalén lheley ihanej m'ak tä owoyeje wichi iyhäj, 
lhamel nowayhla n'oye wet iwohiyela ofwonkanyaj, häpkhilek n'am täyhat 
lhamel lew'et. Mat tä ninowaya n'oye, lhamel ikelit t'at tä iwoye nilhokej häp 
lakeyis tä hich'atej tä ni'isa. 

8Häp tä tamenej tä oyok, Is chik iniwhit n'ohlä, tsi onämla tä otiyej okalelhthayaj 
lhamel. Wet otichunhayaj tä ohutlawek niyatey lhäy'e iyhäj wichi tä ihiche 
honhatil, häpkhilek yikchufwi owäkw tä äytajche tä otsäche'pe lhamel, tehlat 
iwoye itäj, ihämthila imälhewek honhat. 

Lhawuk ifwayhthila wichi 

9“Chik nichäte ifwalastso, ow'enhihola lhämtes tä isen häp wichi tä i'pe honhat, 
häpkhilek lhamel t'än n'och'oye wet yen Lewukwan'o. 

10Häp honhat tä atofwey tä iw'echehi tewok lhayis tä ihi Etiopía, oles tä 
ifwtsatpehentso tä ihi nämhihena tä iwo t'alhyaja wet ihänla n'oye otw'ayhtes. 

11Chik nichäte ifwalastso, lhenhit'ala han'äfwlhiya akeyisnaj ni'isa tä letatayej 
n'ohlä. Tsi osohla amejen aiyhäj tä lhaichäjwethä, wet nemla yachajo chik 
leläkwlhin'o chik lheyaype okatchenaj tä ot'amajchet tä häpe Ow'et. 

12Omälhthila amhi häp wichi tä p'elitses lhäy'e tä lhaknichäjawethä, wet 
häpkhilek lhamel yenn'o leletnhaweta. 

13Häp Israel lhayis iyhäjfwastso tä imälhehiche äp iwohiyet'ala m'ak tä ni'isa, 
nemla w'et yämwethä wet nemla iche lhämtes tä kamatachehen. Tehlat iwoye 
tson'atas tä lewo hit'ekyenwethä, wet chik imähen letamsekis ihihila t'at, 
wohit'ala m'ak chik istun.” 

“Nech'e Awuk Dios tä takhajay i'amhi” 

14¡Choywethä, amel tä ahäpehen Israel lhayis! ¡Woyaye achoslis tä akäjyajay, 
amel tä haw'et Jerusalén! ¡Mälhetwek ahusey tä a'akäswethä! 

15Lhawuk nech'e iso amejen awit'äy tä lham itinaj amejen, wet yokoschephä 
atayhfwas, yäm atojche ahilähen. Nech'e i'amejen häp Lhawuk tä Israel laka Rey, 
häpkhilek nemhit lenowayhlä m'ak chik häpe. 

16Nichäthiyela ifwala tä õyämhiyela Jerusalén wet õyohlak, “Sión, yej noway, yej 
alek'efwyenchä, akhajyen.” 

17Nech'e Awuk Dios tä takhajay i'amhi, lham aifwayhthila. Wujla lakäjyaj tä ihla 
ameji, wet lehumnhayaj ainech'aynhihila. Iwohla leteneka amej, 

18tehlat iwoye ifwalas tä n'okäjyaj iche. 

Lhawuk inachajila lhame laka wichi 

Lhawuk yok: “Ofwayhthila amej awit'äyhyaj tä i'amej, osohla amej m'ak tä 
matche tä choyhat tä ain'äfwlhatlhi t'at. 

19Chik nichäte ifwalastso, oyämla nofwej atayhfwas. Ofwayhthila aka wichi tä laj 
n'och'otyajayej, wet ohutlawek iyhäj tä wetahen. Wet nilhokhiyeja wichi tä i'pe 
honhat nemla itiyej leläkwyhanyaj, nech'e iwujyenla wet itihiyeja len'ohyaj. 

20Chik nichäte ifwalastso, ohutlawek aka wichi tä ifwtsatpehentso, onachajila 
lhame häp lhamel. Wet nilhokhiyeja wichi tä i'pe honhat tä itoynhila ame tä 
yachajo tä han'ohyaj ihi, wet itihla amej awujyaj. Am lew'enla t'at m'ak tä owo 
elha tä owoyej ame. Olham tä Awukn'o olhämet täjtso.” 

Hag 

Hag 1 

Häp Lhawuk inityenej wichi yämlek yachajo tä õyenlhi lham Lew'et 

1Häp täkwfwas nekchämis tä rey Darío ihi p'ante leniyatyaj tä ihi Persia, häp 
wel'a tä seis, fwala tä ichun, tä Lhawuk ifwenho lhämet häp profeta tä lhey 
Hageo. Wet Lhawuk ne'tek Hageo iwo silätayej Judá kaniyat tä lhey Zorobabel tä 
Salatiel lhäs, lhäy'e Sacerdote tä Lhamya tä lhey Josué tä Josadac lhäs. 

2-3Wet Hageo yok: –Häp täja lhämet Lhawuk tä naj letumfwaya tä yok, “Häp 
wichina lhamel yäme tä kamaj ichäthiyet'a lewhäy chik lhamel yachajo tä yenlhi 
Ow'et. 

4¿Hät lefwitajay is alhoho tä amel lheyaychufwi awukwey tä isis, mat häp 
Ow'etna häm wasi? 

5Tä mälhyejtso, olham tä ohäpe Awuk Dios tä naj letumfwaya ofwen amhohen 
olhämet, oyok, Is chik wuj tä lhenay atichunhayaja häp m'ak tä i'amejen. 

6Amel wuj tä letutcheyhen mat wujit'a m'ak tä lelanayhi. Let'ekhen mat kamaj 
lechuyuhen. Leyähen mat kamaj lechimhen. Lewoyay haw'uya mat kamaj 
lekofwahen. Wet elh tä ichumlhi ikalhi lakaha, mat w'awulhiyejt'a m'ak tä iwatlä, 
hätet iwoyek ithatho lakhäyhi tä toy. 

7“Wet häp tä mälhyejtso, tä olham tä ohäpe Awuk Dios tä naj letumfwaya 
olhämet yok, Is chik wuj tä lhenay atichunhayaja häp m'ak tä i'amejen. 

8Mäyay tä lehoyaye chenhas wet is chik lechäjay hal'äy wet enaylhi häp Ow'et tä 
lenech'aynhi, häpkhilek olham okäjejlhi wet on'älthilame owujyaj tä isi. 

9“Amel wuj tä let'uyaykwe mat wujit'a m'ak tä lew'enay. Wet m'ayhay tä 
let'amajej tä ihi haw'etes, olham osekphä, oyäm nofwej yämlek niwohit m'ak chik 
imälhnhi. ¿Atsi m'ak tä tumenej tä owoynejetso? Häp tä olhak'alejlhi häp Ow'etna 
tä wasi, mat amel elh weihalhapej ts'ilak lham lew'et tä ilhak'alejlhi. Olham tä 
ohäpe Awuk Dios tä olhämet täjtso. 

10Häp tä tumenej tä niwomahchä wet newache häp yachuyaj tä tälho honhat. 

11Olham tä owoynejek tä niwomahchä yämlek honhat tamchäy, wet newache waj 
tä itsäype honhat, lhäy'e tä itsäype chenhas, lhäy'e alafwey, lhäy'e akäsw'etes, 
lhäy'e wichi, lhäy'e tshätäy, lhäy'e ilhokej m'ayhay tä lhen achumyaja.” 

Wichi hich'ahuye Lhawuk lhämet wet iwo tesa tä yenlhi lham Lew'et 

12Wet Zorobabel lhäy'e Josué, Sacerdote tä Lhamya, lhäy'e ilhokej wichi tä 
imälhnhi, lhamel hich'ahuye Lhawuk tä laka Dios lhämet tä lesilätwo profeta 
Hageo yen lhämeta. Wet lhamel nowaye Lhawuk. 



1604 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

13Wet Hageo iwo siläta wichi wet ifwenho lhamel Lhawuk lhämet tä yok: –Häp 
Lhawuk yok, “Olham oi'amejen.” 

14-15Häp mälhyej p'antetso tä Lhawuk ikhajyen Zorobabel tä Judá kaniyat, lhäy'e 
Josué, Sacerdote tä Lhamya, lhäy'e ilhokej wichi tä imälhnhi. Wet täkwfwas 
nekchämis tä rey Darío ihi p'ante leniyatyaj, tä ihi wel'a tä seis wet fwala tä 
veinticuatro, tä lhamel iwo tesa tä yenlhi laka Dios Lew'et, häp Lhawuk tä naj 
letumfwaya. 

Hag 2 

Lhawuk ikhajyenhen wichi tä yenlhi lham Lew'et 

1Ihi wel'a tä seis wet fwala tä veintiuno tä Lhawuk yachajo p'ante tä tahuyej 
profeta Hageo tä yok: 

2–Ahuyej Zorobabel tä Judá kaniyat, lhäy'e Josué, Sacerdote tä Lhamya, lhäy'e 
ilhokej wichi tä imälhnhi, wet ätshane lhamel tä lhok, 

3“¿Atsi iyhäj tä ikana tä hiw'enpe p'ante häp Lhawuk Lew'et tä ichun tä lesilatyaj 
ihi?Wet athana, ¿atsi m'ak tä mälhyej elh tä nech'ayekna? ¿Hät lew'enay tä tek 
hätej iwoye elh tä ichun p'ante tä wuj tä lesilatyaj ihi? 

4Mat athana Lhawuk yok, ¡Akhajyen, Zorobabel! ¡Hätej am, Josué, tä ahäpe 
Sacerdote tä Lhamya, akhajyen! ¡Wet ilhokej amel tä wichi tä lheyayhi aka 
honhat, akhajyenhen! Chumaythä tsi olham oi'amejen. Olham tä ohäpe Awuk 
Dios tä naj letumfwaya, oyäm kalelhäj olhämet tä ofwen amhohenna, 

5mälhyej olhämet tä ofwenhohte häp achätilis tä lhamel inukwephä tä tälho 
honhat tä Egipto. Matche, oka Espíritu i'amejen. ¡Yej nowayhen! 

6“Häp pitajiyejt'ala lewhäy tä olham ow'ahhathiyela pule lhäy'e honhat, lhäy'e 
awalak lhäy'e honhat tä tamchäypa. 

7Ow'ahhathiyela ilhokej honhatil, wet wichi ichäjla kana ilhokej m'ayhay tä laha 
ihi tä hiw'en, yämlek lesilatyaj poyej häp Ow'etna. 

8Olham tä Olewuk ilhokej häp plata lhäy'e oro. 

9Wet häp tä Ow'etna tä nech'ayekna wujla tä lesilatyaj ihi, inuhla'pe häp Ow'et tä 
ichunte. Wet ow'enhiholame letamsek wichi tä ihihla Ow'etna. Olham tä ohäpe 
Awuk tä naj letumfwaya tä olhämet täjtso.” 

Lhawuk ifwenhomche wichi tä itihiyeja lhamel häp lakäpfwayaj tä is 

10-11Häp ihi wel'a tä nueve wet fwala tä veinticuatro tä ihi häp nekchämtso tä rey 
Darío ihi p'ante leniyatyaj, tä Lhawuk Dios tä naj letumfwaya tahuyej häp profeta 
Hageo wet yok: –Iche m'ak tä owatläk oy'ätshane häp sacerdotes. Wet häp tä 
Hageo ihoye sacerdote lhayis wet y'ätshane lhamel tä yok: 

12–Chik iche hin'o tä ichäj t'isan lhip tä t'amajchetej Lhawuk, ikäfwnhi lew'uy 
lhip, wet chik lew'uy lhip isitej pan, wok y'uyhi õpenek wok hat'es wok aceite, 
wok isitej õlhäk elh chik häpe, ¿hät nech'e häpe õlhäk tä t'amajchet? Häp 
sacerdotes lhamel ichulho tä yok: –Kha, häpkhit'a õlhäk tä t'amajchet. 

13Wet Hageo yok: –Mat chik iche elh tä kok'aye häp tä ichasen'e tseyek, wet 
nech'e ichase õlhäk tä mälhyej tä oyämetso, ¿hät õlhäk nech'e kok'aye p'iya? Häp 
sacerdotes lhamel ichulho tä yok: –Ey'a, häp kok'aye. 

14Wet Hageo ifwenho lhamel tä yok: –Lhawuk lhämet yok, “Mälhyej'attso häp 
wichina, kok'ayehen t'at lhamel, lhäy'e ilhokej m'ak tä lhamel yenlhi, lhäy'e m'ak 
tä lhamel yen ow'ayhata tä ihäne Ow'etna. 

15Häp tälhiyela fwalana, is chik amel lhenay atichunhayaja täjna. Häp tä kamaj 
amel kawoya tesa tä lhenaylhi häp Ow'etna, 

16¿atsi m'ak tä amälhyejen naji? Tä hin'o ihoye õskonek tä t'ukwe veinte 
lewaylhahthis tä lhoy ihi, wet ts'ilak diez tä ilhoke. Wet tä elh ihoye lhip tä ihi tä 
õyenlhi hat'es tä t'uhläk itonphä cincuenta lehis, wet ts'ilak tä hiw'en veinte lehis 
tä hat'es ihi. 

17Olham t'at tä olänejen ilhokej akäs häp tafwojhi tä chayo, lhäy'e kalatu, lhäy'e 
lewos tä tuj. Mat tej tä mälhyej'attso thayej, tek lewoyay ahusey iyhäja. Olham tä 
ohäpe Awuk Dios tä olhämet täjtso. 

18“Fwalana, häp wel'a tä nueve wet fwala tä veinticuatro, häpe fwala tä õ'tihi 
lefwetes häp Ow'etna. Enay atichunhayaja täjtso, 

19wet tetshanay olhämet tä oyok, Tanej tä kamaj newache yachuyaj wet hal'äy 
kamaj niwoya lhaya, mat chik ifwalas tä tay alhoho ihichela t'at m'ak chik amel 
aisej. Tsi otihla amejen okäpfwayaj tä is.” 

Häp Lhawuk ifwenho p'ante lhämet Zorobabel 

20Ihi fwalatso, häp fwala tä veinticuatro tä ihi wel'atso, tä häp Lhawuk yachajo 
p'ante tä tahuyej profeta Hageo. Häp Lhawuk ifwenho lhämet tä yok: 

21–Ahuyej Zorobabel tä Judá kaniyat, fwenhola tä olham ow'ahhathiyela pule 
lhäy'e ilhokej honhat. 

22Okänchihla hin'ol leniyatyajay, lhäy'e len'ohyajay, wet owasthihichela lakaletas 
tä laka'tshayajchal, wet othatlahchä sip'älis tä iche'pe yel'atas. Wet y'inhenla 
yel'atas, wet hin'ol tä iche'pe lhailänhihena yäk y'inhen. 

23Fwenhola Zorobabel, olak, “Zorobabel tä oalakawo, chik näm fwalatso, olham 
ochumla ame, amälhnhiyejat ofwujhi tä otetnek tä ihi okwey, tsi olham tä otshupi 
ame. Olham tä ohäpe Awuk Dios tä naj letumfwaya tä olhämet täjtso.” 

Zac 

Zac 1 

Lhawuk ne'tek wichi iwo lehusey iyhäja 

1Iwel'a ocho tä ihi nekchäm dos p'ante rey Darío ihi leniyatyaj, Lhawuk ifwenho 
lhämet profeta Zacarías, Berequías lhäs tä Ido lecheyäs, ne'tek iwo siläta wichi 
wet yok: 

2-3–Lhawuk tä laj letumfwaya yäm wuj lewäk tä itiyej p'ante amel achätilis. 
Athana lhämet yokwe, “Tapilay n'oye, häpkhilek oyäpil amejen. 

4Yej woye m'ak tä achätilis iwoyepej, tej tä profetas ifwenhopej olhämet tä oyok, 
Leyache akeyis tä ni'isachehen. Mat lhamel tek tach'ahuye olhämet. 

5¿Wet chi tä ihitso achätilis? ¿Hä iläyhiche t'at, lhäy'e profetaste tahuyejen? Kha, 
ihichehent'a. 

6Matlhat olhämtes tä one'tek okawos profetas iwoyeje achätilis, häp tä lhayäm 
matche wet lewit'äyhyaj nichät'atpe lhamel. Tä paj wet lhamel tapil n'oye wet 
yok, Iwuk Dios tä laj atumfwaya, lhäm matche tä letasin n'o'pehen okeyis tä 
ni'isachehen tä olhamel owoye.” 

Zacarías lew'enek tä häpe hin'ol tä iche'pe lew'utey 

7Häp nekchäm dos tä rey Darío ihi leniyatyaj, wet iwel'a once tä lhey Sebat, wet 
ifwala tä veinticuatro, iche m'ak tä Lhawuk ipäyen n'oye tä ohäpe Zacarías, 
Berequías lhäs tä Ido cheyäsn'o. 

8Honatsitso iche ow'enek, ow'en hin'o tä i'pe yel'ataj tä ichätche, ilech'oye hal'äy 
tä w'atshan lechowejo. Wet tä ilew'echehi iche iyhäj yel'atas tä ichätchehen, wet 
ika'tukwehen iyhäj, wet ipelas iyhäj. 

9Iche ángel tä i'owhäye, wet oty'ätshene, oyok: –Iwuk, ¿atsi wichi tä häpe tä 
iche'pe yel'atas? Wet ángel nichulh n'oho wet yok: –Opäynhila ame m'ak tä häpe 
lhamel. 

10Tä mälhyejtso, elh tä ilechowejo hal'äy tä w'atshan yok: –Tähestso häpe lhamel 
tä Lhawuk ichenpe nilhokej honhat häpkhilek itetshan m'ak tä iche. 

11Wet lhamel tä iche'pe yel'atas tahuyej Lhawuk laka ángel tä ihi hal'äy tä 
w'atshan, yok: –Olhamel olunej nilhokej honhat, wet ow'en tä letamsek ihi t'at. 

12Lhawuk laka ángel yok: –Iwuk Dios tä laj atumfwaya, ihi setenta nekchämis tä 
lechuwete Jerusalén wet lhäy'e hupuy tä ihi Judá. ¿Chihlate che lhachajo tä 
lep'altsenhen lhamel? 

13Wet Lhawuk nech'e yäm ischehen lhämtes tä nichulhejo ángel tä tahuy n'oyej. 

14Wet ángel isukun n'oyej Lhawuk tä laj letumfwaya lesilätyaj tä yok: –Wuj tä 
ohumin Jerusalén, ow'et tä ot'amajchet. 

15Häp tä tamenej tä wuj tä otwäkwäye wichi tä ihiche honhatil tä letamsekis ihi 
wet nena lhakliya m'ak at che häpe. Tsi tä niwuja owäk tä otiyejte oka wichi 
Israel, mat lhamel hich'atche m'ak tä iwoye. 

16Wet häp tä oyachajo tä op'altsen Jerusalén, õ'nech'aynhihichela Owukwe lhäy'e 
iyhäj hupuy. 

17Wet ángel äp isukun n'oyej Lhawuk tä laj letumfwaya lesilätyaj tä yok: –Oka 
hupuy yachajiholak yiklhatshi. Yachajiholak ottshupiye Jerusalén wet 
ow'enhihola lakhajyhayaj laka wichi. 

Elh Zacarías lew'enek tä häpe m'ak ch'ul lhäy'e chinhaswos 

18Tä oyahinphä, wet iche elh ow'enek tä häpe m'ak ch'ul tä ihi cuatro. 

19Oty'ätshene ángel tä tahuy n'oyej, oyok: –¿Atsi m'ak tä häpe m'ak ch'ulna? Wet 
yok: –M'ak ch'ul häpe wichi tä lakhajyhayaj ihi tä ifwtsatkatte'pe honhat häp Judá 
lheley wet Israel lhayis wet Jerusalén lheley. 

20Tä tajyäme täjtso, Lhawuk ipäyen n'oye chinhaswos tä ihi cuatro. 

21Wet oyok: –¿Chipte tä nämhen chinhaswostso? Yok: –Lhamel nämhen 
häpkhilek istun wichi tä ifwtsatkatpehen honhat Judá lheley. Lhamel yisthihena 
m'ak ch'ul tä inhäpäjejwethä oka wichi, wet äp ikalhihila lhamel tä t'äsche'pe. 

Zac 2 

Äp elh Zacarías lew'enek tä häpe hin'o tä ichäj lakaw'awlhanhat 

1Tä oyahinphä, wet äp iche elh ow'enek, ow'en hin'o tä ichäjilhi takwey 
lakaw'awlhanhat. 

2Ot'yätshene, oyok: –¿Chi letiyäji? Wet yok: –Owo kaw'awlhanhatayej Jerusalén 
häpkhilek ohanej chitefwaj tä pitaj lhäy'e tä tsajphä. 

3Tä tetso, yik ángel tä tahuy n'oyej, wet ángel elh lhaichutyenej 

4wet yok: –Mäh keltshi, fwenho mamse tä ichäjlhi lakaw'awlhanhat, olak, 
“Jerusalén wujla'pey wichi lhäy'e leläy. Häp tä tamenej tä lep'ot ihihit'ala tä 
n'olafwek. 

5Tsi Lhawuk yok, Olham ohäpkhila n'olafwek tä lak'e tä ilunej Jerusalén, wet 
on'älthila owujyaj tä isi tä ihi lechowej.” 

Lhawuk ifwayhthila laka wichi 

6Lhawuk yok: –Olhamte tä oaifwtsatkatpe honhatil. Mat athana oyok, 
¡Mäyaych'oye honhat tä tafwojyhiye tä kahaw'etaya! 

7Amel tä haw'etya Jerusalén, ¡mäyaych'oye Babilonia, afwayhtayej! 

8-9Lhawuk tä laj letumfwaya ifwel n'oho lesilätyajna, ne'tek oyen lhämetayej 
wichi tä ihiche honhatil tä aisohtewethä. Lhämet yokwe: –Elh at che iwo 

m'akayej oka wichi tet iwoyek iwo m'aka n'oyej, tsi oles t'at lhamel wet 
Lajchan'o. Häp tä tamenej tä ottayhlahlä wichi tä fwitsestso. Tej tä lhamel ayente 
lakwenkaya, mat nech'e amellak lhen akwenkaya. Wet tehlatso tä Lhawuk tä lajit 
letumfwaya hin'älthila lewujyaj, häpkhilek lehanayej tä matche tä lham tä 
lechenekn'o. 

10Lhawuk yok: –Achoyayejwethä akäjyaj, amel tä lheyayhi Jerusalén. Tsi olham 
oho amehen wet oihla amejen. 

11Che nichäte ifwalatso, wujla wichi tä lhaihute Lhawuk. Wet lham yohlak: –Äpte 
wichina häpkhila oka wichi, wet olham oihlat amejen. Häpkhilek lehanayej tä 
matche tä Lhawuk tä laj letumfwaya lechenekn'o. 

12Lham yachajihola tä lhayen Lewuka Judá lheley tä ihi laka honhat tä t'amajchet, 
wet yachajihola tä tatshupiye Jerusalén. 

13Is che nilhokej wichi tä i'pe honhat yok tam tä ihi tä Lhawuk tatache, tsi tälhe 
lhip tä t'amajchet tä yen lew'eta wet iho n'amehen. 

Zac 3 

Äp elh Zacarías lew'enek tä häpe Sacerdote tä Lhamya tä lhey Josué wet lew'uyis 
tä nech'ayhis tä õhw'uyyenhiche 

1Wet Lhawuk äp ipäyen n'oye elh ow'enek tä häpe Josué tä Sacerdote tä Lhamya 
tä takasthi tä Lhawuk laka ángel tatache. Wet Satanás takasitwhäye Josué, tumej 
takwey tä lefwomkat, t'uhläk itiyej letes. 

2Wet Lhawuk laka ángel tahuyej Satanás wet yok: –¡Dios aifwon! ¡Dios tä ihumin 
Jerusalén aifwon! Tsi hin'ona tet iwoye hal'ä tä õ'tiyej kanhihlä itäj. 

3Josué lew'uyis tach'oyhen. 

4Wet nech'e ángel tahuyej lech'otfwas wet yok: –Soyej lew'uyis tä tach'oyhen. 
Wet äp tahuyej Josué wet yok: –Lhek yahinya, nech'e oso amej hach'isukyajay, 
wet ow'uyyenla amhi n'ow'uyis tä isis. 

5Yokwet ne'tek lech'otfwas iti'pe Josué lhetekp'ot tä laj lech'ohleya tä sacerdote 
kawon'a. Wet lhamel iti'pe, lhäy'e lew'uyis tä isis, wet ángel takasit'atwhäye. 

6Wet ángel tahuyej Josué, yok: 

7–Lhawuk tä laj letumfwaya yok, “Che let'amajej olhämtes, te che lhiwetche 
nilhokej ochufwenyaj tä opäyen ame, alewohla Ow'et, wet oaip'ajthiyeja ángeles 
tä i'noyej, owohla han'äyija häpkhilek lesakanpej n'oye. 

8Ch'ahu n'oye, Josué tä ahäpe Sacerdote tä Lhamya, wet äpte aiyhäj tä 
hach'otfwas. Oayen tetneka amejen m'ak tä onech'ayen. Ohänla alhoho okawo, 
häp niyat tä nech'ayek tä tälhe wichi tä tälhe letes David. 

9Lhek yahinya, otihi tä Josué tatache tunte tä siete lhipey, wet otihihila olesaynek. 
Wet ifwala tehifwaj'atni che otäyhthila lech'isukyaj honhatna. 

10Che nichäte ifwalatso, wichi tachufwihilawek che ichufwi uvas lhiley lhäy'e 
higos lhiley, wet letamsekis ihi.” Häp tä iwoyetso Lhawuk tä laj letumfwaya. 

Zac 4 

Äp elh Zacarías lew'enek tä häpe n'ochäkwhi lhäy'e hal'ä tä olivo lhiley 

1Wet ángelnaj yämlhi n'oho yachajo tä iho n'oye, wet otet iwoye elh tä nech'e 
n'om tä imä. 

2Ángel yok: –¿Atsi m'ak tä lew'en? Oyok: –Ow'en n'ochäkwhi tä oro, wet aceite tä 
ihi lehi tä i'pe. Wet iche siete n'ochäkwis tä i'pe, wet aceite nitsächehen len'äyhäy 
tä tiyäje n'ochäkwis. 

3Äp iche nitäkwfwas hal'ä tä olivo lhiley tä iwhäye n'ochäkwhi, elh tumej 
lefwomkat, elh tumej lets'amkat. 

4Wet oty'ätsheneje ángelnaj yämlhi n'oho, oyok: –Iwuk, ¿atsi m'ak tä letetnek 
tähestso? 

5Ángel nichulh n'oho, yok: –¿Hä kahanayej m'ak tä häpe? Wet oyok: –Kha, iwuk, 
ohanhiyejt'a. 

6Wet ángel yok: –Häp täja Lhawuk lhämet tä ichene Zorobabel, yok, “Aisiyejt'a 
nifwotaj wok n'okhajyhayaj, tajlhamat oka Espíritu”, iwoyetso Lhawuk tä laj 
letumfwaya. 

7“M'ak at che ithahyen han'äyij nofwila t'at. Tej tä tet iwoye tachenaj tä atojphä, 
mat oyämla w'awulhchä. Wet che wichi hiw'en amej tä letihi lew'et häp tunte tä 
lepes, lhamel t'änhihena wet yohlak, ¡Nech'e matche tä isilataj Lhawuk 
Lewukwe!” 

8Lhawuk äp y'isej elh lhämet tä ifwel n'oho, yok: 

9–Zorobabel yenlhi lefwetes Owukwena, wet lhamlak ihämit. Häpkhilek wichi 
ihanej tä olham tä ohäpe Lewuk Dios tä laj letumfwaya tä ochen ame lhamel. 

10Lhamel tä nitetshana m'ak tä õ'wo tesa, akäslawethä che hiw'en Zorobabel che 
yäm wak'alh Owukwe. Wet ángel y'isej elh lesilätyaj, yok: –Siete n'ochäkwis häpe 
Lhawuk telhoy tä iyahinpe nilhokej honhat. 

11Wet oty'ätshene, oyok: –Iwuk, ¿atsi tä häpe hal'ä tä olivo lhiley täkwfwas tä 
iwhäye n'ochäkwhi, elh tumej lefwomkat, elh tumej lets'amkat? 

12Te oty'ätshenej, oyok: –¿Atsi m'ak tä häpe olivo lhachal täkwfwas tä 
itiyäjayenchehen aceite häp len'äyhäy tä oro tä tiyäje n'ochäkwis? 

13Wet ángel yok: –¿Hä kahanayej m'ak tä häpe? Wet oyok: –Kha, iwuk, 
ohanhiyejt'a. 

14Wet lham yok: –Häp tähestso häpe hin'ol tä Lhawuk tä nilhokej honhat laka 
Niyat itshupyeneje lechumtes. 

Zac 5 

Äp elh Zacarías lew'enek tä häpe n'olesaynekhi tä õ'käfwelche 

1Tä oyahinphä, wet iche elh ow'enek, ow'en n'olesaynekhi tä õ'käfwelche tä 
wey'ä. 

2Wet ángel tay'ätshen n'oye, yok: –¿Atsi m'ak tä lew'eney? Wet onchulho, oyok: –
Ow'eney n'olesaynekhi tä õ'käfwelche tä wey'ä, nueve metros tä pitaj, cuatro 
metros y medio tä tsajo. 

3Wet ángel yok: –Häp m'ak tä ihi n'olesaynekhi häpe Lhawuk lhämet tä tatayejlä 
wichi tä iwoye m'ak tä ni'isa tä ihi honhatna. Ihi lhip tä tumphä lhäy'e tä tumchä. 
Elh che t'etan wok isitäyen Lhawuk lhey, õ'wit'äyenhila, õ'sohiyeja tä ihi honhat, 
mälhyej tä n'olesaynek yäme. 

4Lhawuk tä laj letumfwaya yok, “Ochen honhate olhämettso, häpkhilek iwit'äyen 
lewukwey etantses lhäy'e sitäwos, pajla'tha ihämthen. Nits'ilakhiyet che hal'ä 
wok tunte che imälhehi.” 

Äp elh Zacarías lew'enek tä häpe lehi wet atsinha tä ihi 

5Ángel tä yämlhi n'oho äp yok: –Lhek äp yahinlä m'ak elh tä äp n'äl athana. 

6Oty'ätshene ángel, oyok: –¿Atsi m'ak tä häpe? Wet lham yok: –Häpe lehi tä 
w'awulhej nilhokej wichi lech'isukyajay tä ihi honhatna. 

7Häp lep'ot chinaj mok, tä õ'fwoyenpe, iche atsinha tä tatayhiphä. 

8Wet ángel yok: –Atsinhana häpe m'ak tä ni'isa. Wet ihutho lehi wet hip'oyejpe 
lep'ot tä chinaj mok. 

9Tä oyahinphä, ow'eney täkwfwas atsinhay. Wet lhafwis ihi, tet iwoye pätsaj 
lhafwis, wet häp tä wey'ähen. Wet lhamel lhaithatejchä lehi wet ichäjtshi. 

10Oty'ätshene ángel tä yämlhi n'oho, oyok: –¿Atsi lhip tä ichäje lehi? 

11Lham yok: –Ichäje Babilonia wet yenhilhila hup. Che wak'alh, itihlachufwi 
häpkhilek wichi tä ihoye n'okwiyej. 

Zac 6 

Äp Zacarías lew'enek tä lepes tä häpe kaletas tä n'oka'tshayajchal 

1Tä oyahinphä, wet äp iche elh ow'enek, cuatro kaletas tä n'oka'tshayajchal tä 
nekche tachenhas tä bronce lakawayhi. 

2Kaletaj tä ichun yel'atas tä iton ichätchehen, wet yel'atas tä ichalas iton elh 
kaletaj tä y'ununche. 



1611 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

3Yel'atas tä ipelas äp iton elh kaletaj tä tres, wet elh tä lepes yel'atas tä 
hits'ajchehen tä iton. 

4Wet oty'ätshene ángelnaj yämlhi n'oho, oyok: –Iwuk, ¿atsi m'ak tä häpe 
tähestso? 

5Ángel nichulh n'oho, yok: –Tähestso häpe leyalh lhayis tä ihi cuatro tä tälho tä 
Lhawuk tä nilhokej honhat laka Niyat tatache. 

6Kaletaj tä yel'atas tä ichalas iton tatay tafwojyhiye. Elh tä yel'atas tä ipelas iton 
tataye tä ifwala y'uyhi. Wet elh tä yel'atas tä hits'ajchehen iton tatay tapinhiye. 

7Wet inuphä yel'atas, lhaikhajyenhen tä t'uhläk ilunpe honhat. Wet ángel yok: –
Lunpe nilhokej honhat. Wet lhamel iwoye t'at täjtso. 

8Tä tajyämehen lhamel, ángel t'än n'oye wet yok: –Lhamel tä tatay tafwojyhiye 
iwohiyela m'ak tä Lhawuk laka Espíritu ne'tek iwoye tä ihi honhattso, häpkhilek 
Lhawuk ileche lewäk. 

Lhawuk ne'tek õ'ti'pe corona Josué tä häpe Sacerdote tä Lhamya 

9Lhawuk tahuy n'oyej wet yok: 

10–Hin'ol tä lheyis Helday, Tobías wet Jedaías, lhamel nämhen tä tefwayej honhat 
tä Babilonia. Mäh hutwek oro lhäy'e plata tä lhamel yen n'otw'ayhtesa, wet 
hänela Josías, Sofonías lhäs, lew'et. 

11Enlhila Josadac lhäs Josué tä Sacerdote tä Lhamya lhetekp'ot tä tälhe oro lhäy'e 
plata, wet tila'pe lhetek. 

12Wet fwenhola olak, “Lhawuk tä laj letumfwaya lhämet yokwe, Lhek yahinya 
niyat tä nech'ayek tä tälhe wichi tä tälhe letes David, mälhyej tä hal'ä lhacha tälho 
letes. Lhamlak inech'aynhi Ow'et tä Ot'amajchet. 

13Che inech'aynhi Ow'et, ikathiyeja rey leniyatyaj wet tatayhiphäla'pe niyat 
howet. Wet Sacerdote ihlawhäye tä i'pe leniyatyajw'et, wet letamsek ihiyejena. 

14Wet corona äp õ'tihihila Owukwe tä Ot'amajchet, häpkhilek lew'et t'at. Wet che 
mälhyejtso, õyenhipeja tichunhayaja Helday, Tobías, Jedaías, wet Josías tä 
Sofonías lhäs.” 

15Nämhihena wichi tä atosehen häpkhilek tach'ote Lhawuk Lew'et tä 
õ'nech'aynhi. Che mälhyejtso, amel lehanhiyeja tä Lhawuk tä laj letumfwaya tä 
ichenn'o amehen. Tehlatso che amel letach'ahuye Awuk Dios wet lewoye 
lhämtes. 

Zac 7 

Ämay is alhoho akalelhthayajay tä lewoyaye wet alep'altsenhen 

1Täjp'ante cuatro nekchämis tä rey Darío ihi leniyatyaj, häp iwel'a nueve tä lhey 
Kisleu wet ifwala cuatro, Lhawuk tahuyej profeta Zacarías. 

2-3Lewhäytso hin'o tä lhey Betel-sareser tä lew'et Babilonia ichene Jerusalén häp 
leniyatfwa lhäy'e hin'ol tä lech'otfwas, ne'tek t'alhe Lhawuk tä laj letumfwaya 
lech'otyaj. Wet tay'ätshene profetas lhäy'e sacerdotes tä Lhawuk Lew'etwos wet 
yok: –¿Hä is che olhamel otujlhache okey tä oyäm äytajche otichunhayaj lhäy'e tä 
olhaichuyhathen nekchämpej tä nichätepej iwel'a tä cinco? 

4Wet Lhawuk tä laj letumfwaya nech'e tahuy n'oyej wet yok: 

5–Fwenho nilhokej wichi tä ihi honhatna, lhäy'e sacerdotes, Ihi setenta 
nekchämis tä alechuyhathen lhäy'e tä lhämay äytajche atichunhayaj tä 
lechätayepej iwel'a tä cinco lhäy'e tä siete. Mat olhamhit'ak leti n'oyej tähestso. 

6Wet tä let'ekhen wet leyäyay, amel t'at tä alekäsyenwethä amejen. 

7Häp tä tetso tä ofwenhohte profetas tä pajchehen, wet häp tä lhamel ifwenhohte 
achätilis täjte Jerusalén letamsek ihi wet wichi tapoyej, lhäy'e hupuy tä ilunej, 
wet äp y'aje t'at lhipey tä tapinhiye lhäy'e honhat tä w'awulhchä tä iwhäye 
lewomekitaj. 

8Wet Lhawuk äp tahuyej profeta Zacarías wet yok: 

9–Häp täja m'ak tä one'tek lewoye. Ämay is alhoho akalelhthayajay tä lewoyaye, 
wet alep'altsenhen. 

10Yej ch'atejen tesalis, chipenhas, honhat elh lheley, lhäy'e p'elitses. Yej waklhatej 
aelh lewit'äyhyaj. 

11Mat wichi tek iwoyehte, iyahinche lew'echehi, lhayen ch'otech'ola. 

12Lhamel yäm t'un lehusey, tet iwoye tunte tä t'un, tek iwatläk tach'ahuye 
Lhawuk lhämtes tä häpe lechufwenyaj tä laka Espíritu ifwenho profetas tä 
pajchehen häpkhilek lhamel iwo silätayej wichi. Wet häp tä Lhawuk tä laj 
letumfwaya yäm wuj lewäk tä itiyej lhamel 

13wet yok: –Tä lhamel nitch'ahuyaye olhämet, te otch'ahuhiyet'a che fwetaj t'än 
n'oye. 

14Häp tä tamenej tä ofwtsatkatpe honhatil, tet iwoye tä wejsuyhomtaj ichäjphä, 
wet lhayej t'at wichi tä nitäfwelayej. Wet laka honhat tä isilataj nemhit is, ts'anis 
t'at, wet ihichet'a elh tä yen lew'eta. 

Zac 8 

Lhawuk lhämtes tä isen tä ifwenho laka wichi 

1Lhawuk tä laj letumfwaya iwoye lhämtesna wet yok: 

2–Tä wuj tä ohumin Jerusalén, ohumnhayaj tet iwoye itäj tä y'uho tä in'ohi. 

3Oyäpnhiyeja Jerusalén häpkhilek oyen ow'eta. Wet Jerusalén häpkhila honhat tä 
nemla ile n'oyej, wet tachenaj Sión häpkhila ot'amajchet. 

4Hin'ol wumhay lhäy'e atsinhay äp yachajiholak tatayhiphä Jerusalén ka'alhotas, 
ichäjlawethä letsutes tsi thänhäy t'at. 

5Wet n'atfwas tapohiyeja hupuy laka alhotas, ikochehen hupuy kawayhil. 

6Oka wichi tä imälhehiche tek imatthichela, mat athahit'a n'oho. Olham tä ohäpe 
Lewuk Dios tä laj letumfwaya olhämet täja. 

7Ofwayhthiyeja oka wichi honhatil tä ifwala tälhche lhäy'e tä ifwala y'uyhi, 

8wet ohänhihola Jerusalén häpkhilek yen lew'eta. Häpkhila oka wichi wet olham 
ohäpkhila lhamel laka Dios tä is alhoho wet äp matche. 

9Lhawuk tä laj letumfwaya yok: –Akhajyenhen, amel tä lelätaye n'olhämtes tä 
profetas yäme täjte õyenlhi lefwetes häp Owukwe tä õ'nech'aynhi. 

10Tsi tä kamaj ninäma ifwalatso, lajit lakahaya hin'o lhäy'e itshäwet tä 
n'olhuhyenek. Wet tä letayhfwas iche, letamsek ihichet'a wichi wet otayyenwek 
lhamel. 

11Mat athana owohiyejela m'ak tä is wichi tä imälhehi, nemla te iwoye ifwalas tä 
pajche. Olham tä ohäpe Lewuk Dios tä laj letumfwaya olhämet täjtso. 

12Letamsek ihihila che tutcheyhen tä nem letayhfwas ichehen. Lelafwey 
hiw'enhihola lhay, honhat hiw'enhihola m'ak tä is tä tälho, tsi isej inät tä tälh 
kaphä. Ow'enhihola tähestso wichi tä imälhehi. 

13Amel tä Judá lheley lhäy'e Israel lhayis, ch'ahuyaye olhämet. Ifwalas tä pajche 
wichi tä honhatil iyhäj lheley iwit'äynej iyhäj häp lhämtes tä yok, “Is che atet 
iwoye Judá lheley lhäy'e Israel lhayis tä matche tä lewit'äyhyaj ihi.” Mat olham 
oaifwayhthihena wet ahäpkhila iyhäj tä wichi tä w'enha lhamejen isej. 
Nech'ehilak lhamel yämwethä lhamhohen tä yok, “Is che n'okäpfwayaj tä is 
in'amejen, tet iwoye tä iyej wichi tä Judá lheley lhäy'e Israel lhayis.” Wet häp tä 
olham tä ohäpe Awuk Dios tä laj letumfwaya ofwel amhohen, oyok, 
¡Akhajyenhen, yej nowayay! 

14“Otshupyenehte otasnhayaj amel achätilis tsi iwäkwyhayenn'o, wet otasin t'at 
lhamel. 

15Mat athana o'isyen amel tä haw'et Jerusalén lhäy'e Judá. Yej nowayhen. 

16Häp täja m'ak tä is che lewoye amel. Äm matche m'ak tä lefwenho aelhpej, wet 
äm is akalelhthayaj tä n'otamsek tälhe. 

17Yej waklhatej aelh lewit'äyhyaj, yej wo asufwkanyaja, tsi olham oy'ulhan 
tähestso. Olham tä Awukn'o olhämet täja.” 

18Lhawuk tä laj letumfwaya äp ifwel n'oho tä yok: 

19–Iwel'a tä cuatro, cinco, siete wet diez tä õlhaichuyhat, nech'e n'okäjyajla tä ihi 
Judá wet wichi akäslawethä. Wet häp tä oyok, Huminay m'ak tä matche lhäy'e 
n'otamsek. 

20Lhawuk tä laj letumfwaya äp yok: –Nämhihena wujpey wichi tä tälhehen 
honhates iyhäj. 

21Wet elhpej yohlak, “Mäh n'at'ukwe Dios tä laj letumfwaya, n'at'alhela che 
takäpfway n'amehen.” Wet iyhäj yohlak, “Te olhamel oyikhila amchehen.” 

22Matche, wujla'pe wichi tä tälhomche honhatil nämhihola Jerusalén wet t'alhla 
n'oye che olham tä ohäpe Dios tä laj letumfwaya otkäpfwayehen. 

23Lewhäytso diezpej hin'ol tä tälhe honhatil iyhäj tachumhiyela tefwajpejni Judío 
lew'uy wet yohlak, “Olhamel oyik amche, tsi oläte tä Dios i'amejen.” 

Zac 9 

Lhawuk ikalhihila wichi tä laka honhatil iwhäye Israel 

1Häp täja Lhawuk lhämet tä itayhte honhat tä Hadrak lhäy'e hupuy tä Damasco. 
Tsi Aram laka hupuy tä lhamya lewuk t'at Lhawuk, tet iwoye wichi tä Israel 
lhayis tä Lewuk t'at. 

2Te Hamat tä atott'aho Damasco, lhäy'e Tiro wet Sidón tä lhaichäjejwethä 
lechumyajay. 

3Tiro lheley yenwethä lhamhohen hup tä takhajay yämthilek letayhfwas 
nisakanaye lhamel, wet iskon oro lhäy'e plata tet iwoye iyhät tä õ'iskon. 

4Mat Lhawuk ilhokonhila tä isoyej m'ak tä hiw'en wet iskonla inätey, wet äp 
iwunhihola hupuy, yämlat nofw. 

5Che wichi tä lew'et Askalón hiw'en täjtso, wujlak nowaye. Gaza lheley te 
leteläythayaj wujla, wet Ekrón lheley leniwhayaj lhahilatpe honhat. Gaza laka rey 
nemla iche, wet Askalón laka wichi nofwila. 

6Lhahila lhamhiche wichi tä ihi Asdod, wet häp tä oy'ayhthichelahchä Filisteo 
lhayis. 

7Olehthiyeja lhamel che tufw itshäwet tä kamaj lew'oyis ihi, lhäy'e n'olhäk tä 
kok'aye tä on'äyejo oka wichi che tufw. Lhamel tä imälhehihichela lhayenla oka 
wichi lhipa, tehlat iwoye Judá lhayis. Wet otchumlahlä Ekrón lheley, tehlat iwoye 
tä otchumtehlä Jebús lhayis, wet häpkhila oka wichi. 

8Ot'uhiyela oka honhat häpkhilek nifwotas nemhit inukwe. Nemla letayhfwas 
ikalhi oka wichi, tsi olham t'at tä oyahin lhamel. 

Nämla Niyat tä Dios Lechenek 

9¡Ti amejen akäjyaj, amel tä haw'et Sión! ¡Jerusalén lheley, änhen tä akäjyaj ihi! 
Aka niyat nämla amehen, is alhoho wet ikalhi m'ak tä ni'isa, mat tek lhaichäjlhi tä 
i'pe asno lhäs. 

10Lham ikänchihla Israel laka kaletas tä n'oka'tshayajchal wet Jerusalén lew'utey 
yel'atas, lhäy'e n'olutses hal'äy. Ifwenhiphäla honhatil letamsek, wet leniyatyaj 
ihla'pe lewomekitas lhäy'e nilhokej honhates, tälhe tewokitaj Éufrates pajla'tha 
nichäte honhat lhip tä lepes. 

Lhawuk inech'aynhihila laka wichi Israel 
11Lhawuk yok: “Ifwalas tä pajche oayen häpeya oka wichi. Wet tä owoynejetso, 
õ'tsäyhchä itshäwet w'oyis tä yäm kalelhäj olhämet tä owoyej amehen. Ifwalasna 
iyhäj amel kamaj ihi honhat tä atofwe tä kahaw'etaya, tet iwoyek ahäpehen 
n'op'ohoy tä ihi chowej tä inät newahi. Mat olham oaitonhichephäla, 

12häpkhilek yachajo tä aniwhayaj ihi. ¡Tapilaye hup tä takhajayna! ¡Otkäpfwayhla 
amehen, ofwayhthila'pe ateläythayajay! 

13Tsi in'oyej olutsej hal'ä tä häpe Judá, wet och'ähe häpe Israel. Wet am, Sión, 
oayenla fwajnhata wet otayyenlä aka wichi häp wichi tä lew'et Grecia.” 

14Lhawuk lhain'älthiyeja'pe laka wichi, tafwomhiyeja lech'ähel tet iwoye lep. 
Lhawuk Dios yafwthichela lefwol tä tson'ataj ch'u, wet nekhichela pelhay tä tälh 
tapinhiye tä yafwteji. 

15Lhawuk tä laj letumfwaya t'uhiyela laka wichi, wet lhamel t'äsichela'pe 
n'ofwonthi lheley tä tuntey tä lewos tafwomej, wet ihämthiyeja letayhfwas, wet 
äp iyähiyeja lew'oysilis pajla'tha tapoyej, tet iwoye itshäwet w'oyis tä õ'tsäype 
altar. 

16Ifwalatso Lhawuk Dios ifwayhthila laka wichi, tehlat iwoye tson'ataswo tä 
ifwayhtej leläy m'ak tä ni'isa. Wet lhamel isihichela tä ihi laka honhat, tehlat 
iwoye tuntey tä isiche tä iche'pe lhethey. 

17Nech'e mathichela tä isilataj honhat, tsi nayahila yachuyaj lhäy'e hat'es, 
häpkhilek mamses lhäy'e lhutshay isis alhoho tä lhaichiyhelthen. 

Zac 10 

1Tä inawop wet alhayeje pelhay häp Lhawuk. Wet Lhawuk tä lep lhayis tälhe 
ichenla amehen, yämla naya, lhäy'e hon'al tä i'pe honhat. 

2N'ocheyä wohit'a m'ak che matchek tälhe, wet han'ältshantses mathichet'a tä 
fwetaj lew'enhay ihi. Iyhäj yäme lefwilhey tä kamatachehen, wet m'ak tälhiyet'a 
che fwetaj lech'otyaj. Häp tä tamenej tä wichi wetahen, tet iwoye tson'atas tä laj 
lewoya. 

3Lhawuk yok, “Häp tä tamenej tä owäk iyej oka wichi lewos. Otasnhila t'at lhamel. 
Wet olham tä ohäpe Dios tä laj letumfwaya Olewuk t'at wichi tä Judá lheley, wet 

ot'uhiyela lhamel, otehlat iwoye tson'ataswo tä t'uye leläy, wet otech'aynhiyeja 
yel'atas tä n'oka'tshayajchal. 

4Niyatey tä lakhajyhayaj ihi tälhihola lhamel, tehlat iwoye tuntey tä lhamenya tä 
iyej hupuy, wet tehlat iwoye chinhas tä itselhäs tä carpa t'akay letsutes, lhäy'e 
lutses hal'äy tä n'oka'tshayajchal. Nilhokej wichi tä le'nohyajay ihiche tälhihola 
Judá. 

5Wet Judá lhayis tehlat iwoye sip'äl tä tanuhanhen wet len'äyhäy ihihila iyhät tä 
ichehen hupuy kawayhil. Olham tä Olewuk oihiyejena, wet häp tä iwohla 
laka'tshayaja wet ikalhihila yel'ataswos tä letayhfwas.” 

6Lhawuk äp yok: “Ow'enhihola lakhajyhayaj Judá lheley, wet ofwayhthila Israel 
lhayis. Onachajihola lew'etes tsi op'altsen lhamel. Tehlat iwoye che n'am 
takawoyhlä, tsi ohäpe Lewuk Dios tä otch'ahuye t'alhyajay. 

7Israel lhayis tehlat iwoye sip'äl tä takhajayhen, wet akäslawethä tehlat iwoye 
iyhäj tä iyäyej hat'es. Te leles hiw'enla wet akäslawethä, lehusey akäjilhila n'oyej 
tä Lewukn'o. 

8“Ot'änhiyela wet ohutlawekhen, tsi ofwayhthen. Yachajiholak wujpey, tehlat 
iwoye ifwalas tä pajche. 

9Ofwtsatkatte'pe honhatil iyhäj wet lhamel lhayej wichi tä w'enha lhamejen. Wet 
tej tä atoschehen, mat tek hip'ethat n'ohlä, wet ifwalahilat che häpe tapinla, 
lhäy'ehila leles. 

10Oyikhatlach'oye honhat tä Egipto, wet osohiyeja Asiria. Ohänhiyela Galaad wet 
Líbano, pajla'tha nemhit w'awulho honhat tä ihi. 

11Tefwayhiyeja leteläythayaj, tet iwoye elh tä yistho tewok wet tefway w'echehi. 
Olehthiyeja inät tä iwo lhetheya, wet oy'imhatla tewokitaj tä Nilo, ts'ilakhilat 
lech'o che n'äley. Asiria nemla lhaichäjlhi, wet Egipto nofwila lakhajyhayaj. 

12Mat oka wichi lakhajyhayaj tälhila n'oye, häpkhilek hap'ak n'oyej wet 
ihänlhin'o. Olham tä Lewukn'o olhämet täja.” 

Zac 11 

Profeta iläkwlhi Israel letayhfwas 

1¡Líbano, fwoyenchehen apelis wet häpkhilek itäj ihämthila aka pänhichetek! 

2¡Pino, afwlhi, tsi nichätchä pänhichetek! ¡Hal'äy tä isistso nofw t'at! ¡Hal'ätas tä 
ihi Basán, afwchehchä, tsi tayhi tä tach'opway õyäm at nofw tä õ'täyhat! 

3Lhek lätaye niyatey lhafwyhayaj, y'äyench'oye lewujyaj tä nofw. Tet iwoye 
tson'ataswos tä y'äyench'oye hup tä w'atshan tä tatäy. Lhek lätaye t'owalhas tä 
y'ipwethä tä laj lew'eta, tsi hon'al tä wusche'pe tä iche tewok Jordán lhipey nofw 
t'at. 

Tson'atas lhäy'e lewos tä õy'uhyenehen 

4Owuk Dios ifwel n'oho wet yok: –Uye tson'atas tä õ'hänhiyela lew'et tä õ'länhen 

5Lhamel tä ichäj wet äp ilänhen yenet che laj letesa. Wet lhamel tä iwom yok, 
“Okäjejlhi Owuk Dios tä nech'e wuj m'ak tä ow'en.” Wet lewos t'uhiyet'a wet äp 
nip'altsena tson'atas. 

6Wet häp tä tehla olham nemla op'altsen wichi tä ihi honhatna. Oyachajiyela iyhäj 
takweyey lhäy'e rey takweyey. Lhamelna ihämthila honhat wet olham nemla 
ofwayhat elh at che häpe. Olham tä Lewukn'o olhämet täja. 

7Tä mälhyejtso, ot'uye tson'atas tä õ'hänhiyela lew'et tä õ'länhen, otchumhoplhi 
hin'ol tä ifwelwethä. Wet onlhoke n'otsutes täkwfwas, elh oyen lheya 
P'altsenhen, elh oyen lheya P'akwekhen. 

8Wet iwel'a weihalha osoyej lechumet tres tson'ataswos. Nemhit oteläytej tä 
y'ulhann'o. 

9Wet ofwenho tson'atas, oyok: –¡Nemhit olhayen amel awoya! ¡Che elh y'il, wet 
y'il t'at, elh che õ'län, õ'län t'at, wet lhamel tä imälhehi lhatufwen t'at! 

10Otchuma otsut tä lhey P'altsenhen wet onäk'äs t'at, oyen tetneka tä Lhawuk 
nech'e itäyhat lhämette iwoyeje wichi tä ihiche laka honhates. 

11Wet ifwalatso wichi tä ifwelwethä tson'atas, tä lhamel hiw'en m'ak tä owoye, 
nitäfwelej tä Lhawuk t'at tä ne'tek oyenlhi n'otetnektso. 

12Wet oyämeje tä oyok: –Is at p'iyak letisayn'o, wot che lemälhtayej t'at. Wet 
lhamel hiw'en n'oho treinta chinaj t'äj. 

13Wet Lhawuk tahuy n'oyej wet yok: –¡Lhimphaj m'ak tä hiw'en n'oho! Chuma 
t'ähesas, thatho n'otw'ayhtes lehi tä ihi Owukwe. Wet otchuma t'at wet othatho 
n'otw'ayhtes lehi tä ihi Lhawuk Lewukwe. 

14Wet äp onäk'äs otsut elh tä lhey P'akwekhen. Täjtso hin'älit tä nemhit 
lhaihumnhen häp Judá lheley lhäy'e Israel lhayis. 

15Wet Lhawuk äp tahuy n'oyej wet yok: –Athana a'ene tson'ataswo tä ni'isa wet 
äp n'etäjej lechumet. 

16Tsi otihihila honhatna tson'ataswo tä nena lhakliya leläy tä wetahen, wet äp 
nit'uyakwe elh che tatäy, wet äp niwoya lechaya tson'ataj lätsek, wet äp 
nichunhana elh tä lak'efwhayaj ihi. Tajlhame tä tufwen iyhäj tä yätajen wet äp 
ilanche lefwus t'ähes. 

17¡Lewit'äy ihi tson'ataswo tä n'etäjlhi, tsi t'uhiyet'a leläy! N'ofwajnhat ilänla 
lefwapo lhäy'e tatelho tä lefwomkat, häpkhilek tamchäy lefwapo wet äp asnamla 
t'at. 

Zac 12 

Nofwila Dios laka wichi letayhfwas 

1Häp täja Lhawuk lhämet tä yämeje Israel. Lhawuk tä yenlhi pule wet yäm tsajo, 
wet yäm t'unhi honhat, wet iwo lew'atshancheyaja hin'o, lham yok: 

2–Lhek yahinya, oyenla hat'eshiya Jerusalén, häpkhilek yäm w'oknhas nilhokej 
wichi tä ihiche honhatil tä atott'ahomche. Che lhamel inuye Jerusalén, tehla 
inuhiyela iyhäj honhates tä hupuy ihiche tä ihi Judá. 

3Ifwalatso otech'aynhiyeja tunte tä choyhat häp Jerusalén, wet iwit'äyenhila 
wichi che häpe che fwetaj ineyhatphä tuntetso. Nilhokhiyeja wichi tä i'pe honhat 
tä yen tayhfwaya, 

4mat ostunla yel'atas tä n'oka'tshayajchal wet wichi tä iche'pe nemla ihanej 
iwoyneje m'ak tä iwoye. Ottelhoy iyahnhila'pe Judá lheley, mat wichi iyhäj 
lew'utey oyenla asnamisa. 

5Che Judá kaniyatey hiw'en täjtso, yohlak, “Lhawuk tä laj letumfwaya häpe 
Jerusalén laka Dios tä ikhajyen laka wichi.” 

6“Ifwalatso Judá kaniyatey otech'aynhiyeja itäj, wet letayhfwas otech'aynhiyeja 
hal'äy wok yachuyaj t'ähes tä y'ohen pajla'tha nofw. Ihämthihena nilhokej wichi 
tä ihiche honhatil iyhäjpej tä iwhäye, mat Jerusalén ihihilat tä ihi wet laka wichi 
lewit'äyhyaj ihihit'a. 

7Olham tä Lewukn'o ochunkatlak ofwayhthen Judá lheley, häpkhilek David lepes 
lheley len'ohyaj lhäy'e Jerusalén lheley len'ohyaj lhaknitiya'pe iyhäj Judá lheley 
len'ohyaj. 

8Ifwalatso ot'uhiyela lhamel tä ihi Jerusalén, wet lhamel tä lak'efwhayaj ihiche 
nech'e lakhajyhayaj ihiyeja, tehlat iwoye rey David, wet David lepes lheley tehlat 
iwoye Dios, wet oka ángel ichunlahlä lhamel. 

9Ifwalatso otäyhthila wichi at che häpe che inuye Jerusalén. 

Õy'äyenhila elh tä õ'tshänho 

10“Ow'enhihola David lepes lheley lhäy'e Jerusalén lheley häpkhilek iwo t'alhyaja 
wet lhaip'altsen n'oye. Wet lhamel iyahnhila t'at elh tä lhamel itshänho, wet 
y'äyenhila, tehlat iwoye elh tä y'äyenche lhäs tä lechunkatsek tä tatäy, wok lhäs 
tä nilhäy'eya elh. 

11Ifwalatso äytajichela Jerusalén lheley letichunhayaj, tehlat iwoye tä 
õntichunche Hadad-rimón tä ihi honhat tä Meguido lech'o. 

12-13Nilhokhiyeja wichi tä ihi honhat letichunhayaj äytajche. David lepes lheley 
tafwichelahchä tä ihi lew'et, wet lech'efwas äp tafwichelahchä tä ihi lew'et lhip 
elh. Wet David lhäs Natánlepes lheley tehlat iwoye, lhäy'e Leví lepes lheley, lhäy'e 
Leví lecheyäs Simey lepes lheley. Lhamel iwohla lhafwyhayaja tä ihiche lew'etes, 
wet lech'efwas äp iwohla lhafwyhayaja tä ihiche lew'etes lhipey iyhäj. 



1619 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

14Wet äp iyhäjpej che iche lhip che häpe letichunhayaj äytajichela, wet lech'efwas 
w'enhahila lhamej lhip tä ihi tä tafwchehchä. 

Zac 14 

Lhawuk ifwayhthila Jerusalén 

1Lhek tetshan, nämla Lhawuk laka ifwala häpkhilek Jerusalén lheley hiw'enej 
letayhfwas tä hiw'en lhamhomche lakäywet. 

2Ifwalatso Lhawuk ihutlawek nilhokej wichi tä ihiche honhatil häpkhilek tatayhlä 
Jerusalén. Lhamel ikalhihila hupuy wet isohiyeja m'ayhay tä ichechufwi. 
Hip'ajthichelahchä atsinhay, wet äp itihihila lechowejo wichi tä ichäj, wet 
imälhehilahchä iyhäj, w'awulhi iyhäj. 

3Wet nech'e Lhawuk yikhila tä tatayhlä Jerusalén letayhfwastso, tehlat iwoye 
ifwalas tä pajche tä iwo laka'tshayaja. 

4Ifwalatso Lhawuk t'äsila'pe tachenaj tä Oliwachat lepes tä tumejlä Jerusalén lhip 
tä ifwala tälhche. Wet nech'e n'änhila lech'o tä tälhe tä ifwala tälhche pajla'tha 
nichäte tä ifwala y'uyhi. W'enhahila lhamej tachenaj tä Oliwachat, lhip tatay 
tafwojyhiye, lhip tatay tapinhiye. 

5Wet amel lenuhikwela alhoho tä letiyäjichela tachenhas kawayhi pajla'tha 
lechäte Asal. Atehlat iwoye achätilis p'ante inukwe alhoho tä honhat w'ahu inuye 
ifwalas tä rey Uzías niyatej Judá. Wet nämla Lhawuk Dios tä lhäy'e lech'otfwas tä 
pule lheley. 

6Ifwalatso nemla techäjche, nemla fwiy'et ilän honhat, 

7wet nemla iche honatsi tsi lajit lepesa ifwala tä isi. Lhawuk t'at tä ihanej lewhäy 
tä ihichela. 

8Ifwalatso inätes tä iwo n'ow'atshancheyaja tälhihola Jerusalén tä iläfwelchehen 
tä yachup lhäy'e tä fwiy'etil. Lhip tiyäjiyela lewomekitaj tä tumej tä ifwala 
tälhche, lhip tiyäjiyela lewomekitaj elh tä tumej tä ifwala y'uyhi. 

Lhawuk niyathiyeja nilhokej honhat 

9Ifwalatso Lhawuk niyathiyeja nilhokej honhat, wet tefwaji Lhawuk wet tefwaji 
lhey. 

10Nilhokej honhat w'awulhilahchä, tälhiyela Geba pajla'tha nichäte Rimón tä 
tumej Jerusalén lhip tä tapinhiye. Wet Jerusalén atofwiphäla, n'ow'etla t'at, 
tälhiyela lepe tä tatayhlä Benjamín lhayis kahonhat, pajla'tha nichäte lepe tä 
pajche tä ihi letselhä, wet äp tälhiyela Hananel laka hup tä atojphä, pajla'tha 
nichäte lew'etes tä lewuk rey tä õt'äsiche uvas tä õyen hat'esa. 

11Wet che õyenla w'eta Jerusalén, tek yachajiholak wasi, wichi letamsekhila t'at 
tsi kalelhäj. 

12Matla nilhokej wichimhaj tatayhlä Jerusalén, Lhawuk itihiyeja letasnhayaj tä 
äytajche. Lhamel t'isanis y'itajihichela tä kamaj iläyhiche, tatelhoy 
tiyäjichelahchä, wet lak'ajlhich'ul äp tehlat iwoye. 

13Ifwalatso Lhawuk istunla wet elh tefwajpeji itihiyejpeja elh takwey tä tatayhlä. 

14Judá lheley iwohla ka'tshayaja'pe Jerusalén. Wet isohiyeja wichi tä ihiche 
honhatil tä atott'ahomche lakäywet tä laha ihi, oro, plata, lhäy'e lew'uyis. 

15N'otasnhayajtso nichätla'pe wichi, lhäy'ehila yel'atas, mola lhayis, camellos, 
asnolis, wet nilhokej itshätäy tä letayhfwas itihi lhip tä yen lew'eta. 

Nilhokhiyeja wichi tä n'okwiyej Lhawuk 

16Wichimhaj tatayhlä Jerusalén, häp iyhäj tä kamaj iläyhiche ihohiyepeja 
Jerusalén nekchämpej, n'okwihiyeja Niyat tä häpe Lhawuk tä laj letumfwaya wet 
yenla lakäjyaja N'ohupelis. 

17Wet wichihlak nihoyaye Jerusalén tä nin'okwiyayej Niyat tä häpe Lhawuk tä laj 
letumfwaya, pelhay tek nichätla'pe laka honhat. 

18Che Egipto lheley nihoyaye n'okäjyaj tä N'ohupelis, Lhawuk itasnhila, tehlat 
iwoye tä itasin wichi iyhäj tä nihoyaye n'okäjyaj. 

19N'otasnhayaj tä iyej Egipto tehlat iwoye n'otasnhayaj tä iyej wichi iyhäj tä 
nihoyaye n'okäjyajtso. 

20Ifwalatso yel'atas kakhäläj n'olesaynhay ihihila tä yok, Lhawuk t'amajchet. Wet 
n'olhatajhis tä ihi Lhawuk Lewukwe n'ot'amajchetesila, tehlat iwoye n'olhäthis tä 
iwhäye Lhawuk laka altar. 

21Nilhokhiyeja n'olhatajhis tä ihi Jerusalén lhäy'e Judá, Lhawuk tä laj letumfwaya 
yenla t'amajchetesa. Elh at che häpe che ihoye Lhawuk Lewukwe tä yen 
n'okhayajayej itshäwet tä ilän, häp tä ichumyenlawethä n'olhatajhistso häpkhilek 
ipen t'isan. Wet ifwalatso nemla iche hin'o che ifwelwethä wok ichäj m'ayhay tä 
ihi Lhawuk Lewukwe. 

Mal 

Mal 1 

1Häp täja Lhawuk lhämet tä ifwenho Malaquías tä itayhte Israel lhayis. 

Lhawuk lehumnhayaj tä itiyej Israel 

2“Oaihumnhen”, Lhawuk iwoyetso. Wet amel lhok, “Ohanhiyejt'a tä lehumin 
n'ohen.” “¿Hä Esaú lepuhfwahit'a Jacob? Häpe”, Lhawuk iwoyetso. “Wet ohumin 
Jacob 

3wet Esaú oy'ulhan t'at. Otchuma laka honhat wet owasthi laka tachenhas. Leläy 
lew'etes tä t'ekhawet oyen at itshätäy tä fwitses t'ekhaweta, wet äp ts'anis t'at.” 

4Che Edom lhayis tä Esaú leles tä lepes lheley lhamel yok, “Õ'wasthi naji lhaka 
honhat lhäy'e hupuy. N'anech'aynhila”, wet Lhawuk tä laj letumfwaya yok, “Che 
lhamel inech'aynhihila, oyachajiholak owasthi. Laka honhat lheyla M'ak tä ni'isa 
Lew'et, tsi olham owäkw tä otiyej lhamel pajla'tha tiyäj'attsiy.” 

5Amel atelhoy hiw'enla t'at, wet lhoyayhlak, “¡Lhawuk lewujyaj tefwaype Israel 
lakapes!” 

Lhawuk ifwone sacerdotes 

6Lhawuk tahuyej sacerdotes wet yok: –N'atfwas tach'ahuye lajchalis, wet 
n'okawos tek lhainuhatpe lewuhuy. Che ohäpe amel Ajcha, ¿chipte tä 
katach'ahuya n'oye? Che ohäpe Awuk, ¿chipte tä alenuhat n'o'pe? Amel lewohit'a 
ohaya. Wet äp kamaj lhoyay, “¿Atsi m'ak tä n'am wo ahayayej?” 

7Lehänaye oka altar n'olhäk tä nit'uhawetayej. Wet äp kamaj letay'ätshanej tä 
lhok, “¿Atsi m'ak tä oailäkwiyejlhi?” Amel leläkwlhi n'oyej tsi lhen w'et m'aka oka 
altar. 

8Tä lhenay otw'ayhata itshäwet tä asnam, ¿hä is täjtso? Kha. Wok lew'en n'oho 
itshäwet tä tsufwlaj wok t'inhayaj länek, ¿hä is täjtso? Kha, isit'a. ¡Lhek w'enho 
aka niyat! ¿Hä akäjilhila amejen? Kha. ¿Hä tachumla ahilähen? Kha. 

9Athana lhek wo alhyaja n'oye häpkhilek oahip'altsen. Tsi ¿chi iwoyek okäjlhi 
amejen tä lewoye tähestso? Lhawuk tä laj letumfwaya äp yok: 

10–Ehit che iche elh amel che hip'ohi Owukwe lepelis häpkhilek nemhit w'et 
lehoye oka altar. Nemhit okäjlhi amejen, oleyej tä otchumlä m'ak tä lefwetaj lhen 
otw'ayhata. 

11Wichi tä ihiche nilhokej honhatil iwunthilan'o, tälhe wichi tä tumej tä ifwala 
tälhche, lhäy'e wichi tä tumej tä ifwala y'uy. Nilhokej t'at wichi tä iwunla incienso 
wet ihänla n'oye otw'ayhtes tä isen tä newache m'ak che iyej. Matche, 
nilhokhiyeja wichi tä i'pe honhat tä iwujyenlan'o. 



1622 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

12Matlhat amel lewäkwyhayenn'o tä lekokyene oka altar lhäy'e häp n'olhäk tä 
leti'pe. 

13Amel lhoyay, “¡Oy'elejen tähestso!”, wet lhenayn'o w'et m'aka. Wet äpte 
lhenayek otchumlahlä awomek tä etanhat, lhäy'e tä tsufwlaj wok t'inhayaj länek. 

14Lewit'äy ihi elh tä lakafweynhayaj ihi tä fwetaj hiw'en n'oho lelä tä is wet äp 
nimattache lhämet, hiw'en at n'oho elh tä ni'isa. Lewit'äy ihi t'at hin'o tä tetso 
m'ak tä iwoye, tsi ohäpe Niyat tä lewujyaj ihi, Dios tä laj letumfwaya, wet äp 
olhey lenhoch'ayhyaj y'ajla'pe honhatil. 

Mal 2 

Lhawuk äp yachajo tä ifwone sacerdotes 

1-2Lhawuk tä laj letumfwaya äp tahuyej sacerdotes wet yok: –Athana ofwel 
amhohen olhämet tä otayhat amehen. Lhek ch'ahuye m'ak tä ofwel amhohen. Che 
katach'ahuyaye wet katiyahi achowhal tä lewujyenn'o, oyok, Ochenla amehen 
awit'äyhyaj, owit'äynhila akäpfwayajay. Wet pajche owit'äyen t'at, tsi häp tä 
katiyayahiche achowhal. 

3“Ihichet'ala ales che tälh amehen, wet nemla iche m'ak che aisej tsi okänchihla 
yachuyaj lhay tä wichi fwetaj hiw'en amhohen. Häp itshätäy tä õ'län tä lhenay 
otw'ayhtesa, otchumhiyela lhäk tä tälho lets'e wet otsäyhla'pe ate'pelis, wet äpte 
otfwomla amejen. 

4Ofwel amhohen täjtso häpkhilek nittäya olhämette owoyeje ates Leví lhäy'e 
lelespej tä häpe sacerdotes tä nekche len'äyij.” Häp tä iwoyetso Lhawuk tä laj 
letumfwaya. 

5“Olhämette owoyeje häp tä lhamel iläyejiche wet äp letamsek. Ot'uhtehläk 
lhamel iwujyenn'o wet iwoye olhämtes. Wet matche, lhamel iwujyen'atn'o wet 
iwoye t'at olhämtes. 

6Ichufwenej m'ak tä matche, w'et lhämtesit'a tä iwoye. Yiwetche m'ak tä is 
alhoho tä hap'ak n'oyej, wet itiyej kanhihlä wujpe wichi m'ak tä ni'isa. 

7“Olham tä ohäpe Dios tä laj letumfwaya, pajche oyen oka silätwosa häp 
sacerdotes. Is che wichi ihoye t'at lhamel tä t'ukwe lehanyhayaj, wet sacerdotes 
is che ichufwenej olhämtes häp lhamel. 

8Mat amel lestakej han'äyij, lenhäphänyenejen wuj lhamel häp achufwenyaj tä 
ni'isa. Letilhkat olhämette owoyeje ates Leví lhäy'e leles tä häpe ajchalis. 

9Wet tä katach'ahuya n'oye, one'tehlak wichi aknitiya lhamhi. Oayenla häpeya 
iyhäj tä w'et m'ayhay t'at, tsi tä lechufwenhen wichi, wet lehumin iyhäj wet 
let'ulhan iyhäj.” Häp tä iwoyetso Lhawuk tä laj letumfwaya. 

Amaj amej wet yej leyej hach'efwa 

10¿Hä nilhokayej n'amel tä Lhajcha Dios? Häpe, tsi n'alhenhay. ¿Wet chipte tä 
y'atkan n'amejen wet y'akänchi Dios lhämet tä itiyej lhachätilis? 

11Judá lheley nemhit hits'ilkat Lhawuk tä n'okwiyej. Iwoye m'ak tä hich'atej tä 
itihi Jerusalén lhäy'e honhat tä Israel. Ikänchiyej lakeyis Lhawuk Lewukwe tä 
T'amajchet tä wuj tä ihumin, tsi lhamel imäyejwethä atsinhay tä n'okwiyej dios 
lhayis tä kamatachehen. 

12¡Ehit che Lhawuk tä laj letumfwaya isoyej tä in'amejen elh at che häpe tä iwoye 
m'akpej tä tetso, tej che fwetaj iwo t'awayhata Lhawuk! 

13Wet iche m'ak elh tä amel lewoyaye. Letafwchehchä wet let'änhen, atet'ilis 
hip'otaj'atpe Lhawuk laka altar, tsi lham nemhit tachumlä awomhay. 

14¿Wet äp amel letay'ätshanej m'ak at che te? Eh, häp tä Lhawuk ihanej tä 
kamattache ämet p'ante lefwenho atsinha tä lefwetaj lhehiyeja. Tä kamaj 
amamse tä lhewej atsinhatso, wet lefwetaj let'ifwtihiyeja. Mat lewohiyet'a. 

15Tä Dios ayenlhi p'ante, t'uhläk alep'ajtej hach'efwa häpkhilek asanis 
weihalha. M'ak tä tamenej häp tä iwatläk lewo alesa, häpkhilek lhamel häpehen 
Dios laka wichi. Wet häp tä tetso, yej leche ämet p'ante lewoyeje hach'efwa, ewej 
t'at pajla'tha athaläkw. 

16N'amel tä n'ahäpehen Israel lhayis Lhawuk Dios yok: –Oy'ulhan hin'o tä iwom 
lech'efwa wet lhaikokyentej m'ak tä ni'isa tä iwoye. Wet häp tä olham tä ohäpe 
Dios tä laj letumfwaya oyok, Amaj amej, wet yej leyej hach'efwa. 

Atott'a alhoho ifwala tä Dios lakalelhthayaj 

17Lhawuk y'elej tä tach'ahu amehen. Wet äp kamaj letay'ätshanaye, lhoyay: –
¿Chin'aj iwoye olhämtes che häp tä y'elej tä tach'ahu n'oyehen? Tsi häp tä 
lhoyaypej, “Lhawuk akäjejlhi t'at wichi tä iwoye m'ak tä ni'isa. Yen häpeya iyhäj 
tä isen.” Amel lhenhiyet'ak Dios häpe Elh tä is alhoho. 

 

Mal 3 

1Häp Lhawuk tä laj letumfwaya yok: –Lhek yahinya, ochunkatla lehilä oka silätwo 
häpkhilek iwaklhatche on'äyij. Wet olham tä ohäpe Awuk tä amel let'uyaykwe 
pajiyejt'ala che otiyäje Ow'et tä Ot'amajchet. Nämla t'at silätwo tä amel 
lewatayhlä tä nekchufwi olhämtes. 

2Tha ¿atsihila tä iteläytej ifwala tä nämla? ¿Atsihila tä häpe che tumhilahlä? Tsi 
tehlat iwoye itäj tä isoyej chinaj lech'ohle, wet tehlat iwoye jabón tä ilanhi hin'o 
lech'ohle. 

3Lhawuk tatayhiphäla tä ilejwethä sacerdotes tä Leví lepes lheley. 
Itech'aynhiyeja oro lhäy'e plata tä itäj isoyej lech'ohley tä iyej. Che tefwaytshi 

täjtso, nech'ehilak isen t'at lhamel häpkhilek iwo t'awayhataye Lhawuk m'ak tä 
t'uhawetej. 

4Tä mälhyejtso, Lhawuk akäjiyejlhila t'awayhtes tä Judá lhayis lhäy'e Jerusalén 
lheley iwoye, tet iwoye tä akäjejlhi lhamel ifwalas tä pajchehen. 

5Lhawuk tä laj letumfwaya yok: –Onämla häpkhilek oti amejen okalelhthayaj. Äp 
ohäpkhila letayhfwa hayawul, lhäy'e lhamel tä itäkwyen lewuhuy, lhäy'e tä yäme 
m'ak tä kamatachehen, lhäy'e tä ithahyen chumhas lakaha, wet ilhaklitwethä 
tesalis lhäy'e chipenhas, lhäy'e tä iwit'äyen wichi tä kalew'et lheleya, wet äp 
nhuminan'o wet niwoyaye olhämtes. 

Diezmo tä n'otw'ayhat 

6“Ohäpe Awuk. M'ak tä ohäpe, ohäpe t'at. Wet häp tä amel tä aJacob lepes lheley 
äp aknittäyhiya t'at. 

7Amel alew'enhatlä olhämtes, atet iwoye achätilis tä akachuhantses. Tapilay 
n'oye tä Awukn'o, wet äp oyäpnhila amejen. Mat amel lhoyay, ¿atsi m'ak tä is che 
owoye che oyäpil amej? 

8Lhek tetshanay olhämet, oyok, ¿hä iwoye che hin'o t'etanchufwi Dios? Kha. Mat 
amel let'etanay n'ochufwi. Amel lhoyay, ¿atsi m'ak tä olhamel ot'etane? Amel 
let'etane otw'ayhtes, tsi lechäjit'a n'oye aka diezmos tä one'tek lew'en n'oho, 
lhäy'e iyhäj otw'ayhtes. 

9Matche, nilhokej t'at amel tä let'etan n'ochufwi. Häp tä tamenej tä otkäpfwayej 
amehen awit'äyhyaj. 

10Chäjay n'oye aka diezmos, tichufwi lhip tä lew'et tä ichufwi Owukwe häpkhilek 
iche n'olhäk. Elhtej n'oye häpkhilek ofwoyenche pule lepelis wet otsäyhla 
atapehen okäpfwayajay tä isen pajla'tha naya amejen. 

11On'äyhiyejola aka yachuyaj che lewos tuj, tehla lhay iyhäj tä ihi akäsw'et. 

12Wichi tä ihiche nilhokej honhatil yenla lhämeta tä ahäpehen wichi tä ische 
alhoho, tsi nech'e mathichela tä häpe honhat tä is amel aka honhat. Olham tä 
Awukn'o olhämet täjtso.” 

Lhawuk hiw'enhathihena wichi tä isen lhäy'e iyhäj tä ni'isahen 

13“Amel ämtes äyteschehen n'oyej”, Lhawuk iwoyetso. “Wet amel lhoyay, 
¿Atsin'aj olhämtes tä tatay ahilä? 

14Lhoyaynaj, W'et oyen at owuka Dios. ¿Atsi m'ak che olhamel oisej tä owoye 
lhämtes wet otw'uyhiche ow'uyis tä yelaj tä oyen tetneka lhamejen tä oyen 
lhakliya och'isukyajay tä ottayejlä häp lham Dios tä laj letumfwaya? 

15Olhamel ow'en tä wichi tä lhaichäjwethä lakäjyaj ihiche, wet lhamel tä ni'isahen 
is t'at m'ak tä iyej. Tsi tä lhamel yelhte Dios, wet äp nichuwetaye.” 

16Tä mälhyejtso, wichi tä iwujyen Lhawuk tahuy lhamejen, wet Lhawuk 
tach'ahuyehen. Wet äp õyenlhi n'olesaynek, õ'lesayen lheyis häp lhamel tä 
iwujyen Lhawuk wet iwoye lhämtes. Wet õ'tihi Lehi tä ihi tä Lhawuk tatache 
häpkhilek õyenpej tichunhayaja lhamel. 

17“Che nichäte ifwala tä owo okalelhthayaja, lhamel häpkhila okäywet tä 
ot'amajchet”, iwoyetso Lhawuk tä laj letumfwaya. “Tsi op'altsenhihena, otehlat 
iwoye hin'o tä hip'altsen lhäs tä tach'ote. 

18Häpkhilek yachajo tä letäfwelej wichi tä isen lhäy'e iyhäj tä ni'isahen, häp 
lhamel tä yen Lewukan'o wet iyhäj tä nena Lewukan'o.” 

Mal 4 

Nämla Lhawuk laka ifwala 

1Lhawuk tä laj letumfwaya yok: –Nämla ifwala tä olham oka ifwala tä lechayohyaj 
tet iwoye n'onhonthi. Nilhokhiyeja wichi tä lhaichäjwethä lhäy'e iyhäj tä 
ni'isahen tehlat iwoye hup tä y'ohomche. Niwohit m'ak che imälhehihila, tsi 
ifwalatso che näm iwunhiyeja lhamel. 

2Tha matla amel tä lehuminn'o wet lewoye olhämtes, o'isyaj tehlat iwoye ifwala 
tä isi atapehen, wet achesyaj tälhiyela. Letawetyenhiyejawethä, atehlat iwoye 
w'asetaj les tä tiyäjchephä tä tälho lehi. 

3Che nichäte ifwalatso tä owaklhat, amel lhenlat äsaweta lhamel tä ni'isahen, 
tehlat iwoye honhat mok. 

4“Tichunache olhämtes tä ot'unteji okawo Moisés täjte i'pe tachenaj tä Horeb. 
Häpehte tä owatläk nilhokej Israel lhayis iwoye t'at. 

5“Lhek yahinya, ochenla amehen oka profeta Elías tä ayta nämhi oka ifwala tä 
wuj lhäy'e tä äytaj. 

6Wet inityenhiyeja hin'ol lhäy'e leles yämthilek lha'isyenhen. Che niteyatso, 
onämla wet owit'äynhila aka honhat, oyämlat noj.” 

Wichi Lhamtés Güisnay - All Bible 

 
 
 

Mat 

Mat 1 

Jesús lechätilis 
(Luc 3.23-38) 

1Häp täja lheyes letetsel p'ante häp Jesucristo tä tälhe p'ante David, wet David 
tälhe p'ante Abraham: 

2Abraham häpe p'ante Isaac lajcha, wet Isaac häpe p'ante Jacob lajcha, wet Jacob 
häpe p'ante Judá lhäy'e lepuhfwas lajcha. 

3Judá häpe p'ante Fares lhäy'e Zera lajcha, wet lhamel lako häpe Tamar. Fares 
häpe p'ante Hesrón lajcha, wet Hesrón häpe p'ante Aram lajcha. 

4Aram häpe p'ante Aminadab lajcha, wet Aminadab häpe p'ante Naasón lajcha, 
wet Nahasón häpe p'ante Salmón lajcha. 

5Salmón häpe p'ante Booz lajcha, wet Booz lako häpe Rahab. Booz häpe p'ante 
Obed lajcha, wet Obed lako häpe Rut. Obed häpe p'ante Isaí lajcha, 

6wet Isaí häpe p'ante niyat David lajcha. David häpe p'ante Salomón lajcha, wet 
Salomón lako häpe atsinha tä Urías lech'efwa p'ante. 

7Salomón häpe p'ante Roboam lajcha, wet Roboam häpe p'ante Abías lajcha, wet 
Abías häpe p'ante Asa lajcha. 

8Asa häpe p'ante Josafat lajcha, wet Josafat häpe p'ante Joram lajcha, wet Joram 
häpe p'ante Uzías lajcha. 

9Uzías häpe p'ante Jotam lajcha, wet Jotam häpe p'ante Acaz lajcha, wet Acaz 
häpe p'ante Ezequías lajcha. 

10Ezequías häpe p'ante Manasés lajcha, wet Manasés häpe p'ante Amón lajcha, 
wet Amón häpe p'ante Josías lajcha. 

11Josías häpe p'ante Jeconías lhäy'e lepuhfwas lajcha häp ifwalas p'ante wichi tä 
lew'et honhat tä Babilonia yen kwenkaya häp Israel lhayis. 

12Tä tajyäme p'ante ifwalastso, Jeconías häpe p'ante Salatiel lajcha, wet Salatiel 
häpe p'ante Zorobabel lajcha. 

13Zorobabel häpe p'ante Abihud lajcha, wet Abihud häpe p'ante Eliaquim lajcha, 
wet Eliaquim häpe p'ante Azor lajcha. 

14Azor häpe p'ante Sadoc lajcha, wet Sadoc häpe p'ante Aquim lajcha, wet Aquim 
häpe p'ante Eliud lajcha. 

15Eliud häpe p'ante Eleazar lajcha, wet Eleazar häpe p'ante Matán lajcha, wet 
Matán häpe p'ante Jacob lajcha, 

16wet Jacob häpe p'ante José lajcha. José lech'efwa häpe María, wet lham iwo 
lhäsa tä häpe Jesús tä lhey Cristo, wok oyok, N'ofwayhthi tä Dios Chenek. 

17Häp tähestso lechätilis p'ante. Tälhe Abraham yäk nichäte David iche catorce, 
wet tälhe David iche p'ante catorce lechätilis yäk nichäte ifwalas p'ante wichi tä 
lew'et honhat tä Babilonia yen kwenkaya häp Israel lhayis. Wet tälhe ifwalastso 
iche p'ante catorce lechätilis yäk nichäte ifwalas tä N'ofwayhthi Cristo tä Dios 
Chenek nech'e iche. 

Jesucristo nech'e iche p'ante 
(Luc 2.1-7) 

18Tä nech'e iche p'ante Jesús, häp täja: José yen p'ante lehumneka María tä kamaj 
lhutshafwaj, yämthilek yen lech'efwaya. Matkat tä kamaj newawek, Espíritu tä 
Dios T'amajchet takäpfwaye María, wet lhaiw'en tä hich'otshan t'at. 

19Tä José hiw'en tä hich'otshan, yen tichunhayaja tä t'uhläk ileyej. Mat tä häpe 
hin'o tä is alhoho, häp tä tamenej tä tek t'uhläk ifwenho wichi tä yen tesayej 
lhutsha, mat weskatej häpkhilek nehit katsik ihanej tä ileyej. 

20Tä wak'alh letichunhayajtso, Lhawuk laka ángel lhain'ältej tä imä wet tahuyej 
tä yok: –José, David lhäs, yej nuhat amho, mat chuma María wet en hach'efwaya. 
Tsi han'äfwaj tä ihiyeja tälhe Espíritu tä Dios T'amajchet. 

21María iwohla lhäsa, wet lhenla lheya Jesús, häp tä ifwayhthiyeja laka wichi häp 
lesukyajay. 

22Wet mälhyejtso tä lhayäm matche Lhawuk lhämet p'ante profeta yen silätyaja 
tä yok: 

23“Lhek yahinya, atsinha lhutsha tä kamaj lhakn'ajayej hin'o, hich'otshanhila, 
iwohla lhäsa, wet lheyla Emanuel.” 

(Häp n'olhey Emanuel yok, Dios in'amejen.) 

24Tä José n'om, iwoye t'at m'ak tä Lhawuk laka ángel ne'tek iwoye, ileche tä 
t'uhläk ileyej María wet ihän lew'ete. 

25Mat lhay'ajiyet'a yäk iwo lhäsa, wet José yen lheya Jesús. 

Mat 2 

N'ältshantses tä tälhche tä ifwala tälhche t'ukwe han'äfwaj Jesús 

1Tä Jesús nech'e iche p'ante ihi hupuy tä Belén ihi honhat tä Judea, häpe t'at 
lewhäy p'ante hin'o tä lhey Herodes häpe niyat. Wet iche häp hin'ol tä 

n'ältshantses tä lhaichufwenejen tä itetshan katetsel, lhamel tälhche tä ifwala 
tälhche wet nämho Jerusalén, 

2wet tay'ätshanejlhi tä yok: –¿Chi tä ihi Judío lhayis Kaniyat tä nech'e iche? Tsi 
olhamel ow'en laka kates tä inuphä, wet häp tä onekhen yämthilek on'okwiyej. 

3Tä Herodes iläte, wuj tä lelhakli ihi, lhäy'e nilhokej Jerusalén lheley. 

4Wet lham t'äne nilhokej sacerdotes tä len'ohyajay ihiche, lhäy'e hin'ol tä lhayen 
lewosayej Ley p'ante tälhe Moisés, wet tay'ätshaneje lhamel tä yok: –¿Atsihila 
lhip tä häpe tä N'ofwayhthi tä Dios Chenek nichäthihchä? 

5Lhamel nichulho tä yok: –Häpe t'at Belén, häp Judea lhip. Tsi Dios laka profeta 
lhämet p'ante ihi Lehi tä yok: 

6“Häp am, Belén, tä lhehi Judá, ahäpkhit'a hupuy tä w'et m'ayek t'at tä lhewej 
hupuy tä lhamenya tä ihi honhattso. Tsi tälhila amho Niyat tä t'uhiyela oka wichi 
Israel.” 

7Tä Herodes iläte lhämettso, wet lhaits'ilkatej n'ältshantsestso wet tay'ätshane tä 
yok: –¿Atsi lewhäy p'ante n'äl tä lew'enay kates tä lhämayetso? Tä lhamel 
ifwenho, 

8wet lham ichen wet yok: –Mähen hoye Belén, ätshanayejlhi tä let'ukwe 
han'äfwaj. Wet chik lelhokaye, tapil, fwelayhla n'oho häpkhilek olhamtej 
ohohiyela wet on'okwiyej. 

9-10Tä lhamel iläte, yikhen tä yikch'oye, wet nech'e äp n'äl kates p'ante lhamel 
hiw'en tä inuphä, wet lhamel lhäy'e lhip tä lakäjyaj ihi. Wet äp kates nech'e yik tä 
ichunch'oye lhamel yäk nichäte lew'et tä han'äfwaj ihi, wet takasitpe. 

11Tä lhamel yäm, tiyäjchufwi hup wet hiw'en han'äfwaj lhäy'e lako María, wet 
takhoschufwi han'äfwaj wet n'okwiyej. Wet ifwoyenche'pe lakhäyhis wet yen 
t'awayhata häp oro, lhäy'e incienso, lhäy'e mirra. 

12Tä tajyäme täjtso, wet lefwilhek ihi tä yok, “Yej lhäplaye Herodes.” Tä 
mälhyejtso, inukwe n'äyij elh tä yäple laka honhat. 

José lhäy'e María iletnhayne lhäs häp Egipto 

13Tä n'ältshantses pajche yikhen, Lhawuk laka ángel lhain'ältej José tä imä wet 
tahuyej tä yok: –Nephä, chuma han'äfwaj lhäy'e lako wet lethane honhat tä 
Egipto. Ehila yäk ofwel amho, tsi Herodes t'uhikwela han'äfwaj wet t'uhläk ilän. 

14Tä José n'omej lefwilhek, wet nephä, tachuma han'äfwaj lhäy'e lako, wet lhamel 
yikhen honatsitso tä ihoye Egipto. 

15Wet lhamel ihi p'ante yäk y'il Herodes. Wet mälhyejtso tä lhayäm matche 
Lhawuk lhämet tä ifwenho p'ante häp laka profeta tä yok, “Ot'äne Olhäs tä ihi 
Egipto.” 

Herodes ne'tek õ'länhen nä'tshas 

16Tä Herodes nitäfwelej tä n'ältshantses ikanej, lhäy'e lhip tä lewäk ihi. Wet häp 
tä ichen laka sip'äl, ne'tek ilänhen nilhokej nä'tshas tä hin'ol tä lelemsas tä 
lew'etes Belén lhäy'e lhipey tä tott'ahomche, tälhe lhamel tä nech'e iche yäk 
nichäte iyhäj tä laka nekchämes täkwfwas. Tsi häp tä hiw'awlhatej häp fwalas tä 
n'ältshantses ifwenho. 

17Wet mälhyejtso tä lhayäm matche profeta Jeremías lhämet p'ante yok: 

18“Pitsaje n'opak tä tumho Ramá tä häpe n'olhafwyhayaj lhäy'e n'olhakli tä wuj. 
Häpe Raquel tä tafwlhi tä y'äyen leles, wet tek t'uhläk wo elh chik tach'oteje 
lelhakli, tsi nemhit ichehen.” 

José lhäy'e María lhäy'e han'äfwaj Jesús tälhe Egipto wet yäple Israel lhayis 

19Mat tä Herodes y'il, Lhawuk laka ángel lhain'ältej José tä imä tä lham ihi p'ante 
Egipto, wet tahuyej tä yok: 

20–Nephä, chuma han'äfwaj lhäy'e lako wet äple Israel lhayis, tsi pajche y'inhen 
häp lhamel tä t'uhläk ilän han'äfwaj. 

21Tä mälhyejtso, José nephä wet yik, ichäj han'äfwaj lhäy'e lako wet yäple Israel 
lhayis. 

22Mat tä ihanch'oye tä Arquelao lhayen niyatayej honhat tä Judea tä yäpnho 
lajcha Herodes lew'et, nowayek yäple honhattso. Mat Dios iwo lefwilheka wet 
ifwenho m'ak tä is chik iwoye. Wet häp tä tachuma han'äfwaj lhäy'e lako wet 
ihoye lhip tä lhey Galilea, 

23tä yäm wet yen lew'eta hupuy tä Nazaret. Wet mälhyejtso tä lhayäm matche 
profetas lhämet p'ante yäme Jesús tä õyenla lheya Nazareno. 

Mat 3 

Juan Bautista iwo p'ante lhämeta tä ihi ts'anis 
(Mar 1.1-8; Luc 3.1-9,15-17; Juan 1.19-28) 

1Tajyäme p'ante nekchämes, iche hin'o tä lhey Juan tä wichi iwuntej Bautista, 
lham ihoye p'ante Judea lhip tä ts'anis wet yenpej silätyaja tä yok: 

2–¡Woyay ahusey iyhäja, tsi tott'a alhoho Dios Niyatyaj! 

3Juan häpe elh tä profeta Isaías yäme p'ante tä yok: “N'opak t'än tä tumho ts'anis 
tä yok, Waklhatache Lhawuk len'äyij, owajache wet isyenay alhoho.” 

4Häp Juan lew'uy häpe t'at n'oyik tä camello w'ole, wet yen kawaka tsänt'äj 
lhip, wet m'ak tä yen lhäka häpe t'at chol lhäy'e akäyek. 

5Wet wichi tälhopej Jerusalén, lhäy'e imälhewek honhat tä Judea, lhäy'e nilhokej 
tewok tä Jordán lhipey, wet ihoye Juan 

6wet lhaifwelejen lesukyajay, wet lham ibautisaynhi tewoktso. 

7Mat tä Juan hiw'en tä wujpe Fariseo lhayis lhäy'e Saduceo lhayis ihoye 
yämthilek ibautisaynhen lhamel, lham tahuyej tä yok: –¡A'amlhäs t'at! ¿Atsi tä 
ichufwen amejen tä ne'tek lelethanlä Dios lewäk tä tay alhoho? 

8Woyaye achumyajay tä t'uhawetej tä lewo ahusey iyhäja, 

9wet yej fwetajay aisiyeja tä lhenay atichunhayaja tä lhok, “Olhamel ohäpehen 
Abraham leles tä lepes lheley.” Lhek yahinya tuntey l'itsi, Dios ihanej iwoyneje 
chik yen häpeya Abraham leles. 

10Pajche wak'alh t'at hosan tä õyistejen letetsel hal'äy, wet elhpej hal'ä tä ni'isa 
lhay tä iwoye, häpkhilek õyisthila wet õ'thatho itäj. 

11Olham obautisayen amejen inät tä atetnek amejen tä lewo ahusey iyhäja. Mat 
iche elh tä nekche on'äyij, häp tä ibautisaynhila amejen Espíritu tä Dios 
T'amajchet lhäy'e itäj. Häp lham lakhajyhayaj inu'pe olham okhajyhayaj, wet 
matche tä n'am t'uhawetej chik ohäne lenisähis. 

12Lham ichäj alhoho lesapkanthi, häpkhilek hiw'enhat trigo wet hiw'enhat hup tä 
lhahi. Itihihila lew'et tä is häp trigo, mat häp hup tä lhahi ithathihola itäj tä tek 
ihanej chik y'om. 

Juan ibautisayen Jesús 

13Jesús tälhe Galilea wet ihoye Juan tä iye tewok tä Jordán tä t'uhläk Juan 
ibautisayen. 

14Mat Juan t'uhläk niwoyaye wet yok: –¿Chipte tä let'alhej n'oye? Olham tä 
t'uhawetej chik lebautisayenn'o. 

15Jesús nichulho wet yok: –Ch'anlhaye athana, tsi is t'at chik y'awoye nilhokej 
m'ak tä Dios ne'tek y'awoye. Wet Juan iwoye, 

16ibautisayen Jesús. Häpet tä Jesús inuphä tä tälho inät, wet pule lhaich'enhi wet 
hiw'enlä Dios laka Espíritu tä hätet iwoye hokwinaj tä inuhchä tä iho'pe häp 
lham. 

17Wet iche n'opak tä tum puleye tä yok: –Häp täjtsi Olhäs tä Ohumnek, wuj tä 
okäjejlhi. 

Mat 4 

Ahättaj yelhte Jesús 
(Mar 1.12-13; Luc 4.1-13) 

1Tä tajyäme täjtso, Dios laka Espíritu ihänho Jesús häp ts'anis yämthilek ahättaj 
yelhte. 

2Wet fwalas tä ihi cuarenta lhäy'e honatsis tä ihi cuarenta niwohit m'ak che tufw, 
wet tä lepese nichuyu. 

3Wet ahättaj näme wet yelhte tä yok: –Che ahäpe Dios Lhäs, lhek ahuye tuntey 
l'itsi häpkhilek lhaiwelanhat pana. 

4Mat Jesús nichulho wet yok: –Iche Dios lhämet ihi tä ihi Lehi tä yok, “Tek ts'ilak 
pan tä iläyit hin'o, mat häte nilhokej Dios lhämet häp tä iläyit hin'o.” 

5Wet nech'e ahättaj ihäne Jerusalén, häp hupuy tä Dios T'amajchet, wet ihänpe 
Dios Lew'et lhip tä atojphä, 

6wet tahuyej wet yok: –Che ahäpe Dios Lhäs, lhek athat honhate. Tsi Dios lhämet 
ihi Lehi tä yok, “Dios ne'tehlak laka ángeles t'u ame. Lhehla'pe takweyey 
häpkhilek kachäta'pe tunte che häpe wet naj awit'äyhyaja.” 
7Mat Jesús nichulho wet yok: –Häte iche Dios lhämet tä ihi Lehi tä ifwenho wichi 
tä yok, “Yej lhelhte Awuk Dios.” 

8Tä tajyäme täjtso, ahättaj ihänpe chenaj tä wuj tä atojphä wet ipäyne nilhokej 
n'oniyatyajay tä ihonhatena, lhäy'e lewujyajay. 

9Wet tahuyej tä yok: –Olham ow'enla amho nilhokej tähesna, che letakhos 
ochufwi wet len'okwi n'oyej. 

10Mat Jesús nichulho wet yok: –¡Mä och'oye, Satanás! Tsi Dios lhämet ihi Lehi tä 
ifwenho wichi tä yok, “N'okwiyej Awuk Dios, wet ts'ilkat lham tä lewujyen.” 

11Wet ahättaj yikch'oye Jesús, wet nämhen ángeles wet tach'ote. 

Tä Jesús ihi p'ante Galilea, häp tä nech'e iwo tesa lechumet 
(Mar 1.14-15; Luc 4.14-15) 

12Tä Jesús ihanch'oye tä õhp'ohi Juan, ihoye Galilea. 

13Mat tek takasthi Nazaret, mat yik wet yen lew'eta Capernaum tä iwhäye 
lewomek tä Galilea, häp hupuy tä ihi honhates tä lewuhuy wichi tä tälhe letetsel 
Zabulón lhäy'e Neftalí. 

14Wet täjtso, lhayäm matche profeta Isaías lhämet p'ante yok: 

15“Häp honhat tä Zabulón lhayis kahonhat lhäy'e tä Neftalí lhayis kahonhat, tä ihi 
Jordán lhip elh wet tumejlä lewomek, häp Galilea, wichi tä w'enha lhamej tä 
lew'et. 

16Häp wichi tä ihi honatsi nech'e hiw'en isi tä wuj. Lhamel tä ihi n'ot'ilek lehupel, 
isi ihutunche'pe lhamel.” 

17Tälhe fwalastso Jesús iwo tesa tä yen silätyaja tä yok: –¡Woyay ahusey iyhäja, 
tsi tott'a alhoho Dios Niyatyaj! 

Jesús t'äne cuatro w'ahatwos 
(Mar 1.16-20) 

18Wet Jesús inukwe lhip häp lewomek tä Galilea, wet hiw'ene hin'ol tä 
lhalepuhfwas. Elh häpe Simón tä äp õyen lheya Pedro, wet lechila lhey Andrés. 
Lhamel ithat inäte lewot, tsi häpehen w'ahatwos. 

19Jesús tahuye wet yok: –Nekay n'okwe, wet nemla let'ukwe w'ahat, mat 
let'uhikwela wichi. 

20Wet yofwajkwet lhamel ileyej lewotey wet yikche. 

21Tä Jesús yäm kanhi, hiw'ene iyhäj hin'ol tä lhalepuhfwas, lhamel lheyes 
Santiago lhäy'e lech'inij Juan, häp hin'o tä lhey Zebedeo leles. Lhamel ihi chalana, 
lhäy'e lajcha Zebedeo, wet yenwethä lewotey. Jesús t'änehen lhamel, 

22wet yofwajkwet yikch'oye chalana, iwom lajcha wet yikche Jesús. 

Jesús ichufwen wujpe wichi wet ichesthen t'inhayaj länhay 
(Luc 6.17-19) 

23Jesús ilunche nilhokej Galilea lhipey tä ichufwenhen wichi tä ihiche laka 
n'ohusew'etes. Yen silätyaja Dios Silätyaj tä Is tä häpe Leniyatyaj, wet ichestejen 
wichi nilhokej t'inhayajay lhäy'e m'ak at chik häpek lewit'äyhyaj. 

24Wet letoyaj y'ajpe nilhok honhat tä Siria, wet õ'häne nilhokej wichi tä 
leteläythayaj iyeji t'inhayajay tä w'enhahiche, lhäy'e ahät länhay, lhäy'e welaktas 
länhay, lhäy'e k'efwitas länhay. Wet ichesthen. 

25Wet wujpey wichi tä yikche tä tälhe Galilea, lhäy'e tä tälhe honhat tä lhey Diez 
Ciudades, lhäy'e Jerusalén, Judea, lhäy'e Jordán lhip elh. 

Mat 5 

Jesús iwo lhämeta tä i'pe chenaj 

1Tä Jesús hiw'en wichi tä wuj, iho'pe chenaj wet tatayphä. Wet lechufwenkay 
ihoye, 

2wet lham iwo tesa tä iwo lechufwenyaja wet yok: 

Wichi tä Dios lakäpfwayaj tä is iyejen 
(Luc 6.20-23) 

3–Dios lakäpfwayaj tä is iyejen lhamel tä ihanej ihi tä ts'ilak Dios lep'altsenyaj tä 
isej, wet yok, “Matche tä owatlä.” Lhamel häpehen t'at Leniyatyaj lewuhuy. 

4“Dios lakäpfwayaj tä is iyejen lhamel tä lefwitajayaj ihi. Dios ikäsyenlawethä 
lhamel. 

5“Dios lakäpfwayaj tä is iyejen lhamel tä lhayene iyhäj tä w'et m'ayhay t'at. 
Lhamel ikathiyeja honhat tä Dios ifwenho. 

6“Dios lakäpfwayaj tä is iyejen lhamel tä hätet iwoyek ichimejen wet ichuyuhlä tä 
iwatlä m'ak tä Dios ihuminche. Dios yipsaynhiyejena m'ak tä iwatlätso. 

7“Dios lakäpfwayaj tä is iyejen lhamel tä hip'altsenhen iyhäj. Dios hip'altsenhenla 
lhamel. 

8“Dios lakäpfwayaj tä is iyejen lhamel tä lehusey ts'ilak. Lhamel hiw'enla Dios. 

9“Dios lakäpfwayaj tä is iyejen lhamel tä yenlhi iyhäj letamsek. Lham yohlak, Oles 
lhameltsi. 

10“Dios lakäpfwayaj tä is iyejen lhamel tä wichi itiyej laka'tshayaj tä lhamel iwoye 
m'ak tä lham ihuminche. Lhamel häpehen t'at Leniyatyaj lewuhuy. 

11“Dios lakäpfwayaj tä is i'amejen chik wichi ailäkwethä tä lehänn'o, wet iti 
amejen laka'tshayaj lhäy'e lesufwkanyajay tä w'enhahiche. 

12Wo akäjyaja, akäsyenwethä, tsi wujla awayhat tä ipuleye. Tsi mälhyej'attso 
profetas p'ante pajche, wichi itiyej p'ante laka'tshayaj. 

Nisoy lhäy'e isi 
(Mar 4.21; 9.50; Luc 8.16; 11.33; 14.34-35) 

13“Amel ahäpehen nisoy yämthilek nilhokej wichi tä i'pe honhat isej. Mat chik 
nisoy nem nosoy, ihanhiyejt'a lhaiwoyneje yämthilek yachajo tä nosoy. Oyok, 
nemhit is, õ'wom wet wichi t'äsche. 

14“Amel ahäpehen wichi tä i'pe honhat laka isi. Hupuy tä i'pe chenaj tä atojphä, 
ihanhiyejt'a chik lhaiskat. 

15Wok hin'o chik iwun lechäkw, wet tek hip'o'pe, mat itonitphä yämthilek 
ihutunpe nilhokej wichi tä ihi lew'et. 

16Wet amel is chik amälhyet iwoye täjtso, aka isi ihutunpe tä ihi tä wichi itayche, 
häpkhilek lhamel hiw'en m'ak tä is tä lewoyaye wet iwunit Ajchayay tä ihi pule. 

Jesús yäme Ley p'ante tälhe Moisés 

17“Yej lhenayek onek yämthilek otäyhat häp Ley p'ante tälhe Moisés wok 
n'ochufwenyajay tä tälhe profetas. Tek otäyhat, mat otäfwnhatej wichi m'ak tä 
lhamya tä häpe tähestso. 

18Matche tä ofwen amhohen, Chik kamaj iche pule lhäy'e honhat, nofwit'ala Ley 
p'ante tälhe Moisés, wok letrafwaj wok puntofwaj chik häpe, yämthilek lhayäm 
matche nilhokej m'ayhay. 

19Häp tä tamenej, chik elh chik häpe inäk'äs weihalha n'olhämtes p'antetso, tej 
chik niwuja, wet ichufwenej wichi m'ak tä lham iwoye, oyok, õyenla häpeya hin'o 
tä niwuja tä ihi Dios Niyatyaj. Mat häp elh chik iwoye wet ichufwenejen wichi, 
õyenla häpeya hin'o tä wuj tä ihi Dios Niyatyaj. 

20Wet häp tä ofwen amhohen, Chik ha'isyaj tä lewoyaye ninuya'pe Fariseo lhayis 
le'isyaj, lhäy'e hin'ol tä lhayen lewosayej Ley p'ante tälhe Moisés, tek lechäthihola 
Dios Niyatyaj. 

Jesús yäme n'owäk 
(Luc 12.57-59) 

21“Amel lelätache n'olhämet p'ante õ'fwenho lhachätilis tä õyok, Yej lelän aelh, tsi 
elh chik ilän elh õ'hänhiyela n'okalelhthayajwos yämthilek itiyej letes. 

22Mat olham ofwen amhohen tä oyok, Elh chik häpe chik tawäkwäye lepuhfwa, 
letes ihi. Wet elh chik yen w'et m'ayeka lepuhfwa, õ'hänhiyela Concilio tä Lhamya 
tä ihi Jerusalén. Wet elh chik yen isuka lepuhfwa, õ'chätyenhihola n'oteläythayaj 
tä t'un lew'et tä häpe itäj. 

23“Tä mälhyejtso, chik lewo t'awayhata Dios, wet ahusekch'oye tä iche m'ak tä 
tamenej tä apuhfwa ayen tayhfwaya, 

24n'äy ayejwhäye Dios t'awayhat häp altar tä ihi Dios Lew'et, wet chunkat hoye 
ayej apuhfwa wet a'isyene. Wet chik leleyej, äple Dios Lew'et wet nech'e lhachaje 
Dios m'ak tä lhen t'awayhata. 

25“Chik iche elh tä iti amej ates wet ihän ame n'okalelhthayajw'et, is chik 
yofwajkwet ale'isyene tä kamaj lheyayhi n'äyij. Tsi chik nimälhyayejtso, 
ayachajiyela n'okalelhthayajwo, wet n'okalelhthayajwo ayachajiyela 
n'op'onthiwo, wet ithat amho n'op'onthi. 

26Matche tä ofwen amho, Tek lenuhiphäla pajla'tha noj aka chinaj t'äj tä 
letiskanej atape. 

Jesús yäme n'okain'oyaj 

27“Amel lelätache n'olhämet p'ante pajche tä yok, Yej wo akain'oyaja. 

28Mat olham ofwen amhohen tä elh chik häpe chik iyahin atsinha wet ikäne, oyok, 
hin'otso lehusek iwoyeje lakain'oyaj. 

29“Tä mälhyejtso, chik atelho tä afwomkat tamen amej tä lechätho asukyaj, lanhi 
wet wom, häpkhilek nitmenayej mälhewek asan chik õ'thatho n'oteläythayaj tä 
t'un lew'et. 

30Wet chik akwey tä afwomkat tamen amej tä lechätho asukyaj, iset wet wom, 
häpkhilek nitmenayej mälhewek asan chik õ'thatho n'oteläythayaj tä t'un lew'et. 

Jesús yäme n'okey tä hin'o iwom lech'efwa 
(Mat 19.9; Mar 10.11-12; Luc 16.18) 

31“Häte õyop'antekwe, Hin'o chik häpe chik iwom lech'efwa, is tä hiw'enho papel 
tä yäme tä iwom atsinha. 

32Mat olham ofwen amhohen tä oyok, Tajlhame chik lech'efwa häpe atsinha tä 
matche tä elh t'at tä neya katsik häpe, häp tä is tä ileyej. Mat chik kahäpeya täjtso 
chik tamenej tä iwom, lham tä tamenej atsinha tä iwo lakain'oyaja. Wet hin'o chik 
yen lech'efwaya atsinha tä n'owomek, häte iwo lakain'oyaja. 

Jesús yäme n'olhämet chik õht'unhatche 

33“Häte lelätache n'olhämet p'ante õ'fwenho lhachätilis tä õyok, M'ak at chik häpe 
chik let'untejche ämet tä lhachaje häp Lhawuk, iwohiyet'ak ka'äma matche häp 
ämet. 

34Mat olham ofwen amhohen tä oyok, Yej t'untejche ämet m'ak at chik häpe. Yej 
wo lheya pule tä let'unhatche ämet, tsi Dios Niyatyaj t'at, 

35wok honhat, tsi Dios lepach'ol tä lew'et, wok häp Jerusalén, tsi Niyat tä Lhamya 
tä häpe Dios, häp tä laka hupuy. 

36Wet yej katlä etek chik let'unhatche ämet, tsi lehanhiyejt'a lewoyneje yämthilek 
lepelnhat wok lechalnhat weihalhafwaj haw'ole. 

37Mat ämet at chik häpe chik lhoyaykwe, Ey'a, is tä lhäm matche. Wok ämet chik 
lhoyaykwe, Kha, is chik häpe t'at tä lhok, Kha. Tsi m'ak chik lenuhatpe tähestso, 
tälhe ahättaj. 

Jesús yok, Yej wo hayahlä aelh 
(Luc 6.29-30) 

38“Amel lelätache n'olhämet p'ante pajche tä yok, Wo haya, chik aelh ilanhi ate, 
wet lanhi aelh lete. Wok chik aelh ilanhi atsote, wet lanhi aelh letsote. 

39Mat olham ofwen amhohen tä oyok, Yej wo hayahlä aelh chik iwoyej ame m'ak 
tä ni'isa. Chik y'aj hach'alo tä afwomkat, tumtejlä elh tä hats'amkat yämthilek äp 
y'aj. 

40Wok chik elh t'uhläk iso amej akay'uche wet ihän ame n'okalelhthayajwo, 
ch'anlhaye chik hip'ajtej haw'uy tä iso amej. 

41Wok chik sip'ä ne'tek letilhäj lelhuk yäk lechäte kilómetro weihalha, oyok, 
p'ajtej elh kilómetro. 

42Elh chik häpe chik t'alhej ame m'ayek, w'enho t'at. Wet elh chik t'uhläk 
lecheyjäntej m'ak tä alewuk, yej n'äyejo. 

Jesús ne'tek y'ahumnhen lhatayhfwas 
(Luc 6.27-28,32-36) 

43“Häte lelätache n'olhämet p'ante pajche tä yok, Humin aelh wet n'äyiho 
atayhfwa. 

44Mat olham ofwen amhohen tä oyok, Humnhen atayhfwas wet alhyene Dios häp 
lhamel tä iti amejen laka'tshayaj. 

45Chik lewoye täjtso, ahäpkhihena leles häp Ajchayay tä ipuleye. Tsi lham 
inuhatphä ifwala, wet ichen pelhay, yämthilek wichi tej tä ni'isahen isej t'at, 
lhäy'e iyhäj tä isen. 

46Tsi chik lets'ilkat lhamel tä aihumnhen tä letiyej ahumnhayaj, ¿atsi m'ak tä 
awayhathila? Tsi lhek yahinya, häte lhamel tä lechumet impuestos tä Romano 
lhayis t'alhpe, iwoye t'at täjtso. 

47Wok lets'ilkat apuhfwas tä len'okwiyej, ¿hä aw'enha lhamejlä wichi iyhäj? Tsi 
lhek yahinya, häte lhamel tä nitäfwelayej Dios tä matche iwoye t'at täjtso. 

48Wet häp tä oyok, Amälhtejwek ha'isyaj, mälhyej Ajchayay tä ipuleye imälhewek 
le'isyaj. 

Mat 6 

Jesús ichufwenej wichi m'ak tä is chik iwoye tä iwo t'awayhata elh tä p'elitsaj 

1“Uyayhlä, chik lewatayhläk wichi yäm amehen tä aisen, wet häp tä lewoyaye 
m'ak tä is alhoho. Chik mälhyejtso m'ak tä lewoyaye, Ajchayay tä ipuleye tek 
hiw'enla amhohen awayhat chik häpe. 

2“Tä mälhyejtso, chik lewo t'awayhata iyhäj tä p'elitses, yej t'ajthi wichi, yej ten 
hin'ol tä akantses. Tsi tä lhamel ihiche n'ohusew'etes wok tä inukwe hup 
kawayhil, t'uhläk wichi hiw'en lech'otyaj tä itiyej p'elitses wet yen häpeya hin'ol 
tä isen. Matche tä ofwen amhohen, Lhamel ikatej t'at t'awayhat tä häpe tä wichi 
iwujyenejpe m'ak tä iwoyetso. 

3-4Mat chik lewo t'awayhata elh tä p'elitsaj, weskatej, yej hantej akwey tä 
hats'amkat m'ak tä akwey tä afwomkat iwoye. Wet Ajcha tä häpe elh tä hiw'en 
nilhokej m'ak tä õ'weskatej, hiw'enla amho awayhat. 

Jesús ichufwenej wichi n'ot'alhyaj 
(Luc 11.2-4) 

5“Chik lewoyay alhyaja, yej tenay hin'ol tä akantses. Tsi lhamel ihumin tä 
takasthen tä iwo t'alhyaja tä ihiche n'ohusew'etes lhäy'e hup kawayhil letselhäs, 
tä t'uhläk wichi hiw'en. Matche tä ofwen amhohen, Lhamel ikatej t'at t'awayhat tä 
häpe tä wichi iwujyenejpe m'ak tä iwoyetso. 

6Mat am chik lewo alhyaja, hochufwi awukwech'o elh, p'ohi lepe wet ats'ilak t'at, 
lhäy'e Ajcha tä nin'äla tä i'amej. Wet alhe, wet lham tä hiw'en nilhokej m'ak tä 
õ'weskatej, hiw'enla amho awayhat. 

7“Chik lewoyay alhyaja, yej tenay wichi tä nitäfwelayej Dios tä matche. Lhamel 
yachajlhaho lhämtes tä iwoye, wet pitaj wet lajit lahaya. Lhamel fwetaj chik yäm 
wuj lhämtes, häpkhilek õtch'ahuye. 

8Yej tenay lhameltso, tsi Ajchayay tä kamaj ka'alhaye pajche ihanej t'at m'ayhay 
tä lewatlä. 

9Mat amel chik lewoyay alhyaja, oyaykwe: Dios tä olhamel Ojcha tä lhe puleye, is 
chik õyen t'amajcheta ey. 

10Is chik Aniyatyaj in'oyejen. Is chik õ'woye ämet honhatena, mälhyej tä õ'woye 
tä ipuleye. 

11W'en n'ohomche olhäk fwalana. 

12Täyhat n'oyejen otes, mälhyej tä olhamel otäyhtejen letes iyhäj tä iwoyej 
n'oyehen m'ak tä ni'isa. 

13Yej ch'anlhaye chik ikalh n'ohiche n'olhelhtshayaj, mat fwayhat n'oyejen häp 
ahättaj. 

14“Chik amel letäyhtejen aiyhäj letes tä ihi ahilä, häte Ajchayay tä ipuleye 
itäyhthila amejen ates. 

15Mat chik katäyhtayejen aiyhäj letes, häte Ajchayay tek itäyhthila amejen ates. 

Jesús ichufwenej lakey elh chik lhaichuyhat 

16“Chik alechuyhathen, yej tenay hin'ol tä akantses. Tsi lhamel 
lhaifwitajayenwethä, lhaitech'aynej iyhäj tä lelhakli ihi, tä t'uhläk wichi hiw'en tä 
lhaichuyhat. Matche tä ofwen amhohen, Lhamel ikatej t'at t'awayhat tä häpe tä 
wichi iwujyenejpe m'ak tä iwoyetso. 

17Mat am chik alechuyhat, lej ate'pe wet a'enlhi t'at. 

18Chik mälhyejtso, häpkhilek wichi nhanayej tä alechuyhat, mat Ajcha tä nin'äla 
tä i'amej, häp tä ihanej. Wet lham tä hiw'en nilhokej m'ak tä õ'weskatej, hiw'enla 
amho awayhat. 

N'okäywet tä ipuleye 
(Luc 12.33-34) 

19“Yej hut amejen akäywet honhatena, tsi lewos iwasthiche m'ayhay wet noj t'at, 
lhäy'e tä etantses tiyäjo wet t'etane. 

20Mat hutwek akäywet puleye, tä newache lewos chik iwasthiche m'ayhay wet 
ninofwa, wet newache etantses chik tiyäjo. 

21Tsi lhip tä akäywet ihi, häpkhilek lhen at atichunhayaja. 

N'ot'isan lechäkw 
(Luc 11.34-36) 

22“N'ottelhoy häpe t'at n'ot'isan lechäkw. Tä mälhyejtso, chik isen atelhoy, häte 
imälhewek asan ihi isi, 

23mat chik ni'isahen atelhoy, imälhewek asan ihi honatsi. ¡Wet chik isi tä i'amhi 
nem isi, wujla honatsi tä i'amhi! 

Yej täkwyen awuhuy 
(Luc 16.13) 

24“Nehit katsik ihanej iwoyneje yämthilek itäkwyen lewuhuy, tsi ihumnhila elh 
wet tek lhay'amkathiyeja elh, wok t'ifwtihiyeja elh wet ilehiyeja elh. 
Lehanhiyejt'a lewoyneje chik lhenay Awuka Dios tä lehuminay akäywet. 

Dios t'uye leles 
(Luc 12.22-31) 

25“Wet häp tä ofwen amhohen tä oyok, Yej lhenay alhakliya wet lhok, ¿Atsihila 
m'ak chik oisej? Yej lhak'alejlhi m'ak chik letufwla, wok m'ak chik leyähiyeja, wok 
m'ak chik letaw'uyhihla. ¿Hä haw'atshancheyaj laha ninuya'pe m'ak tä letufw, 
wet asan laha ninuya'pe haw'uy? 

26Lhek yahinya afwenchey, tek tutcheyhen wet tek ilanhi lakäs lhay wet iwohit'a 
lakapuchehisa. Mat Ajchayay tä ipuleye häp tä hiw'enhomche lhäk. Wet lhek 
tetshan, ¡amel ahayay inu'pe afwencheytso! 

27Wok ¿atsi elh amel chik letichunhayaj tä ilän lhamej ihanej iwoyneje tä 
y'ayhattshi lhimphaj lew'atshancheyaj? 

28“¿Wet chipte tä lhen alhakliya haw'uy? Lhek tetshan hal'ä lhawol tä ihi tayhi, tej 
tä nitchumawethä wet nityhinahen, mat lhaichihelthen t'at. 

29Niyat Salomón p'ante, tej tä yäm isis lew'uyes tä taw'uyhi, mat ofwen amhohen 
tä w'awulhihit'a elh chik häpe hal'ä lhawo. 

30Tä mälhyejtso, tä Dios iwoynejetso lesilatyaj häp hal'ä lhawol tä ihi tayhi 
fwalana wet chik fwala õ'thatho n'onhonthi wet õhp'ohen, oyok, amel lhäy'ehila 
lhip chik t'u amehen wet iwo haw'uya. ¿Chipte tä lhimphaj tä let'ekhayaye? 

31“Tä mälhyejtso, yej lhenay alhakliya wet lhok, ¿Atsihila m'ak chik y'atufw?, wok 
¿Atsihila m'ak chik y'ayäyej?, wok ¿Atsihila m'ak chik y'atw'uyhi? 

32Tsi wichi tä nitäfwelayej Dios tä matche, häp tä yenpej lhakliya m'ayhayna. Mat 
amel Ajchayay tä ipuleye pajche ihanej t'at tä lewataypejlä nilhokej. 

33Mat chunkat mälhetwek tä lhenay atichunhayaja Dios Niyatyaj, lhäy'e m'ak tä 
lham ihuminche, wet häte ihla amejen nilhokej m'ayhay tä oyämetso. 

34“Tä mälhyejtso, yej lhenay alhakliya tä lhopejkwe, ¿Atsihila m'ak chik in'oyej 
chik fwala? ¡Taye t'at chik fwala, wet nech'e lhen atichunhayaja m'ayhay tä iche! 
¡Tsi naya t'at m'ayhay tä ithahyen han'äyij fwalana! 

Mat 7 

Yej wo akalelhthayajayej aiyhäj 
(Luc 6.37-38,41-42) 

1“Yej wo akalelhthayajayej aiyhäj, häpkhilek Dios nitiya amejen lakalelhthayaj. 

2Tsi mälhyej tä amel lewo akalelhthayajayej aiyhäj, häp tä Dios itihla amejen 
lakalelhthayaj, yämla w'awulhi m'ak tä lewoyeje aiyhäj chik lham iwoyej amehen. 

3¿Chipte tä lhen atichunhayaja huphaj tä ihi aelh tatelho, wet lhenhit'a 
atichunhayaja amej hal'ä lhota tä wujtaj tä ihi am atelho? 

4¿Wok letahuyej aelh wet lhok, Ch'anlha n'oye chik olanhi huphaj tä ihi atelho? 
Wet lhenhit'a atichunhayaja amej hal'ä lhota tä wuj tä ihi am atelho. 

5¡Ahäp hin'o tä akantsaj! Chunkat hal'ä lhota tä wuj tä ihi am atelho, häpkhilek 
lew'enche honhat wet lelanhi huphaj tä ihi aelh tatelho. 

6“Yej w'enho asinhäs häp m'ak tä n'ot'amajchet, tsi tamenhiyeja chik inu amehen 
wet iwo ipeya. Wet yej thate kutsi lhayis m'ak tä isilataj, tsi t'äsichela. 

Alheje Dios m'ak tä lewatlä 

(Luc 11.9-13) 

7“Alheje Dios m'ak tä lewatlä wet hiw'enla amhohen. Ukwe wet lew'enla. 
Änch'oye Dios wet ifwoynhila ahilähen. 

8Tsi elh chik t'alhch'oye ikatej t'at, wet elh chik t'ukwe hiw'en t'at, wet elh chik 
t'änch'oye Dios, Dios ifwoynhilahlä. 

9“¿Wok iche p'iya elh amel chik lhäs t'alheje pan wet hiw'enho tunte, 

10wok t'alheje w'ahat wet hiw'enho amlhäj? 

11Lhek yahinya amel tä akni'isahen, mat lehanej tä lew'enho ales m'ak tä isen. 
¿Wet chiwoye Ajchayay tä ipuleye? ¡Nemla koyhyaj tä lham hiw'enho m'ak tä isen 
häp lhamel tä t'alheje! 

Dios lhämet tä lhamya 
(Luc 6.31) 

12“Häp m'ak tä let'uhläk aiyhäj iwoyej amehen, häte woyeje aiyhäj. Tsi täjtso häp 
tä nilhok Ley p'ante tälhe Moisés lhäy'e profetas lechufwenyajay. 

Lepe tä nitsajaho 
(Luc 13.24) 

13“Nukwe lepe tä nitsajaho. Tsi tsajo lepe wet tsajche n'äyij tä tiyäje n'otäyhyaj, 
wet wujpey wichi tä inukwe. 

14Mat tsajihot'a lepe wet tsajichet'a n'äyij tä tiyäje n'ow'atshancheyaj, wet wuj tä 
atha, wet wujit'a'pe wichi tä nilhoke. 

Häpet hal'ä chik häpe, lhay t'at tä ikalelhät 
(Luc 6.43-46; 13.25-27) 

15“Amaj amejenlä häp profetas tä kamatachehen. Lhaitech'aynej tson'atas tä naj 
lakeyesa, mat häpehen t'owalhas tä fwitses. 

16Letäfwnhiyeja lhamel chik lew'en lechumyaj, tsi lhek yahinya, uvas tälhihot'a 
ch'uthanil wet higos tälhihot'a istak. 

17Häp tä hätet iwoye, hal'ä tä is iwoye lhay tä is, mat hal'ä tä ni'isa iwoye lhay tä 
ni'isa. 

18Hal'ä tä is ihanhiyejt'a lhaiwoyneje yämthilek iwoye lhay tä ni'isa, wet häp hal'ä 
tä ni'isa ihanhiyejt'a lhaiwoyneje yämthilek iwoye lhay tä is. 

19Elhpej hal'ä tä ni'isa lhay tä iwoye, õyiset wet õ'thatho itäj. 

20Wet mälhyej tä oyämetso, hin'oltso lechumyajay tä iwoye häpkhilek tamenej 
chik letäfwelayej. 

21“Tek nilhokhiyeja lhamel tä yäm n'oye tä yok, Iwuk, Iwuk, chik nichäthihola 
Dios Niyatyaj. Ts'ilakhila lhamel tä iwoye Ojcha tä ipuleye lenech'ethayaj. 

22Chik nichäte Ifwala tä N'okalelhthayaj, wujla'pe wichi tä yohlak, Iwuk, Iwuk, 
olhamel owonaj eya tä oyen lhämeta m'ak tä Dios ifwel n'ohohen. Owonaj eya tä 
onuhatchephä ahät lhayis. Wet owonaj eya tä oyenlhi wujpe m'ayhay tä wichi 
iseltejen. 

23“Mat onchulhihola wet oyohlak, Ontäfwenhit'a amejen. ¡Mäyay och'oye, amel tä 
lewoyaye m'ak tä ni'isa! 

Hup tä lefwetes i'pe chenaj tä tunte, lhäy'e elh tä i'pe holo 
(Luc 6.47-49) 

24“Tä mälhyejtso, elh chik iläte olhämtes wet iwoye, hätet iwoye hin'o tä yenlhi 
lewukwe tä iti'pe chenaj tä tunte. 

25Wet näm pelhay, näm tewok tä t'ulhpe honhat, näm ihwok tä äytaji wet inuye 
hup, mat tek nichät katsi tsi lefwetes i'pe tunte. 

26Mat häp elh chik iläte olhämtes wet niwoyaye, hätet iwoye hin'o tä ch'isuk tä 
yenlhi lewukwe tä iti'pe holo. 

27Wet näm pelhay, näm tewok tä t'ulhpe honhat, näm ihwok tä äytaji, wet huptso 
nichät katsi, wet tatäy wet noj.” 

28-29Tä Jesús ileyej lhämtestso, wichi wuj tä iseltejen, tsi tä ichufwen lhamel, 
mälhyet iwoye hin'o tä len'ohyaj ihi, tek häte iwoye hin'ol tä lhayen lewosayej 
Ley p'ante tälhe Moisés. 

Mat 8 

Jesús ichesat amostas länek 
(Mar 1.40-45; Luc 5.12-16) 

1Tä Jesús näm tä tälhpe chenaj, wujpey wichi tä yikche. 

2Wet näm hin'o tä amostas länek, wet takhoschufwi wet yok: –Iwuk, che lewoye, 
lehanej lewoyneje che letäyhat n'oyej ot'inhayaj. 

3Tä Jesús iläte, wet tachumpe wet yok: –Owoye. Otäyhat amej. Häpet tä 
mälhyejtso, tatäy amostas wet hin'o iches. 

4Wet Jesús ifwenho tä yok: –Lhek yahinya, yej fwenhola elh che häpe. Mat 
apäynela häp sacerdote wet chäje m'ak che lhen t'awayhata Dios, häp achesyaj tä 
tamenej, mälhyej tä Moisés p'ante ne'tek õ'woye, häpkhilek nilhokej wichi ihanej 
tä noj anhayaj. 

Jesús ichesat sip'äl kaniyat lakawo 
(Luc 7.1-10) 

5Wet Jesús nichätho hupuy tä Capernaum, wet iche hin'o tä häpe Romano lhayis 
kasip'äl kaniyat tä ihoye wet lhaip'altsene tä yok: 

6–Iwuk, okawo imä katsi, k'efwitas tä ilän, wet lhäy'e lhip tä äytaj t'isan. 

7Tä Jesús iläte, wet yok: –Ohohiyela wet ochesthila. 

8Mat sip'äl kaniyat yok: –Iwuk, ot'uhawethiyejt'a che lehochufwi owukwe. Mat 
woye ämet wet okawo ichesla t'at. 

9Tsi olham häte oka niyatey ihi wet oyen at owuka lhamel, wet oka sip'äl in'oyej 
wet lhamel yen'atn'o lewuka. Che ofwenho elh lhamel tä oyok, “Mäh”, yik t'at, 
wok oyok, “Lhuu”, nek t'at, wok otahuyej okawo tä oyok, “Enlhi täja”, yenlhi t'at. 

10Tä Jesús iläte, wuj tä iseltej. Wet tahuyej wichi tä yikche wet yok: –Matche tä 
ofwen amhohen, Tej tä Israel lhayis, mat ow'enhit'a elh che häte iwoye hin'otso 
tä wuj t'ekhahyaj. 

11Wet oyok, wujla'pe wichi tä ihi tä fwala tälhche lhäy'e tä fwala y'uy, nekhila wet 
tachufwihiyeja Abraham lhäy'e Isaac lhäy'e Jacob tä t'ekhen tä ihi Dios Niyatyaj. 

12Mat häp wichi tä ichun p'ante tä Dios t'uhläk itihi Leniyatyaj, lham ithathiyela 
honataj tä alhoye, häpkhilek ihi lhafwyhayaj wet wuj tä äytaj. 

13Wet nech'e Jesús ifwenho sip'äl kaniyat wet yok: –Mäh äpil haw'ete. Tä let'ekha 
n'oye mälhyej tä lhämetso, iches t'at akawo. Häpet tä iwoyetso, wet sip'äl kaniyat 
lakawo iches t'at. 

Jesús ichesat Pedro lech'efwa ko 
(Mar 1.29-31; Luc 4.38-39) 

14Wet Jesús ihoye Pedro lew'et, wet hiw'en Pedro lech'efwa ko tä imä katsi, t'äj 
chayo. 

15Wet tachumpe takwey wet tatäy tä chayo t'äj. Wet atsinha nephä wet yenlhi 
Jesús lhäk. 

Jesús ichesthen wujpe t'inhayaj länhay 
(Mar 1.32-34; Luc 4.40-41) 

16Tä honaj wichi ihäne Jesús wujpe iyhäj tä ahät länhay, wet lham tahuyehen ahät 
lhayis wet lhamel inukwephä. Wet ichesthen nilhokej t'inhayaj länhay. 

17Wet mälhyejtso tä lhayäm matche profeta Isaías lhämet p'ante yok: “Lham tä 
tilhäj n'amel lhateläythayajay, wet lhaitumtejlä m'ak tä äytaj tä n'ailänhen.” 

Lhamel tä t'uhläk yikche Jesús 
(Luc 9.57-62) 

18Tä Jesús hiw'en tä wujpey wichi tä lhaihutej, ifwenho lechufwenkay wet yok: –
Mäh n'aho lewomek lhip elhe. 

19Wet elh hin'ol tä lhayen lewosayej Ley p'ante tälhe Moisés, ihoye wet yok: –
Maestro, oyikhila amche, honhat at che häpe che lehoye. 

20Jesús nichulho wet yok: –M'awo lhayis lhokwe ihi, wet afwenchey lhupis ihi 
t'at. Mat häp Hin'o Lhäs lew'et ihihit'a yämlek lhay'up'at che imä. 

21Wet elh hin'o, tä häpe lechufwenek, tahuyej wet yok: –Iwuk, ch'anlha aj n'oye tä 
ochunkat tä oyäpil wet otjänch'oye ojcha lep'itsek. 



1642 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

22Mat Jesús nichulho wet yok: –Tejtsi, nek n'okwe. Ch'anlhaye tä lhamel tä häpe 
lep'itseyhay tajänch'oye iyhäj tä y'inhen. 

Jesús ikasthayen ihwok lhäy'e inät tä iwo lhetheya 
(Mar 4.35-41; Luc 8.22-25) 

23Wet Jesús tiyäjo chalana wet lechufwenkay yikche. 

24Tä inukwe lewomekitaj, näm ihwokwetaj tä äytaji wet iwo lhetheya inät yäk 
tatäy lhimphaj wet y'uyhchä lehi. Mat Jesús imä t'at. 

25Wet lechufwenkay ihoye tä hin'omhatlhi wet yok: –¡Iwuk, fwayhat n'amejen tä 
y'ach'ahen! 

26Mat lham nichulho wet yok: –¿Chipte tä lenowayay? Ahäpehen hin'ol tä 
lhimphaj lechayaj. Wet nephä wet ifwone ihwok lhäy'e inät, wet wuj tä iwo 
letamseka. 

27Tä lhamel hiw'en, wuj tä iseltejen wet yok: –¿Atsi hin'o tä häpe täja? ¡Tsi y'aje 
ihwokwetas lhäy'e lewomek tä iwoye lhämet! 

Jesús ichesthen welantas länhay tä ihi Gadara 
(Mar 5.1-20; Luc 8.26-39) 

28Tä Jesús nichät lewomek lhip elhe, häp honhat tä lhey Gadara, wet iche 
täkwfwas hin'ol tä welantas länhay tä ihoye tä tälhe n'op'itseyhayw'etes. Lhäy'e 
lhip tä fwitses lhamel wet nehit katsik ihanej che inukwe n'äyijtso. 

29Tä lhamel nichäte Jesús, wet t'änhen tä yok: –Dios Lhäs, ¿chipte tä 
katach'anlhaya n'oyehen? ¿Hä lenäm kana yämlek lewit'äyen n'ohen tä kamaj 
nichätaye lewhäy? 

30Iche wujpe kutsi lhayis tä tott'aho p'ante tä t'ekwethä. 

31Wet ahät lhayis lhaip'altsene Jesús tä yok: –Che lenuhatphä olhamel, chen 
n'oyehen kutsi lhayis l'ini yämlek otiyäjo. 

32Wet lham yok: –¡Mähen! Wet ahät lhayis inukwephä, tiyäjomche kutsi lhayis, 
wet nilhokej lhamelna inukwe alhoho tä tälhpe tä nistakchä, yäk nichätho 
lewomek wet hich'ahen. 

33Wet häp hin'ol tä t'uyehen kutsi lhayis, tä lhamel hiw'en tä mälhyejtso, 
nowayhen wet inukwe alhoho. Tä nichäte hupuy, ifwenhomche wichi nilhokej 
m'ayhayna lhäy'e m'ak tä iyej welantas länhay. 

34Wet nilhokej wichi yikhen tä ihoye Jesús. Tä hiw'en, wet yok: –Olhaip'altsen 
ame, ¡mäch'oye oka honhatna! 

Mat 9 

Jesús ichesat k'efwitas länek 
(Mar 2.1-12; Luc 5.17-26) 

1Wet Jesús tiyäjo chalana wet hap'alakpe lewomek, wet nichäte hupuy tä lew'et. 



1643 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

2Wet iyhäj ihäne hin'o tä k'efwitas länek tä i'pe lehowet. Wet tä Jesús hiw'en 
lhamel t'ekhahyaj, tahuyej häp k'efwitas länek wet yok: –¡Yäs, akhajyen! Tatäy 
amej asukyajay. 

3Wet häp elhpej hin'ol tä lhayen lewosayej Ley p'ante tälhe Moisés, tä lhamel 
iläte Jesús tä iwoyetso, wet letichunhayaj yok, “¡Häp hin'otsi lhämtes iläkwlhi 
Dios!” 

4Mat Jesús nitäfwelej letichunhayaj wet yok: –¿Chipte tä ni'isa m'ak tä ihi amel 
ahusey? 

5¿Atsi m'ak tä lhäy'e lhip tä ni'thaya? ¿Häpe p'iya tä oyok, “Tatäy amej 
asukyajay”, wok häp chik oyok, “Nephä, w'eleklhi”? 

6Lhek yahinya, opäyen amehen häpkhilek lehanej tä Hin'o Lhäs len'ohyaj ihi tä 
ihonhatena yämlek itäyhthen wichi lesukyajay. Wet nech'e tahuyej k'efwitas 
länek wet yok: –Nephä, chuma ahowet, mäh äple haw'et. 

7Wet hin'o nephä wet yäpil. 

8Tä wichi hiw'en, inuhat lhamhohen, wet iwunit Dios tä hiw'enho hin'ol yämlek 
ikalhi tä yenlhi m'ayhay tä mälhyeja. 

Jesús t'äne Mateo 
(Mar 2.13-17; Luc 5.27-32) 

9Jesús yikch'oye täjtso wet hiw'en hin'o tä lhey Mateo, lham tatayphä tä ihi lew'et 
tä ihutpejwek impuestos laha tä niyatey Romano lhayis t'alhpe. Wet Jesús tahuyej 
tä yok: –Ache n'okwe. Tä Mateo iläte, nephä wet yikche. 

10Tä paj Jesús lhäy'e lechufwenkay t'ekhen tä ihi Mateo lew'et. Wet nämhen 
wujpe iyhäj hin'ol tä impuesto lewos lhäy'e wichi tä õyämejwethä tä ni'isahen, 
wet lhamel tachufwiyej. 

11Tä Fariseo lhayis hiw'en, tay'ätshane Jesús lechufwenkay tä yok: –¿Chipte tä 
awuk tachufwiyej häp impuesto lewos lhäy'e iyhäj tä ni'isahen tä t'ekhen? 

12Mat tä Jesús iläte, wet yok: –Häp wichi tä t'inhayaj länhay, häp tä iwatlä 
kachawo. Iyhäj tä newache t'inhayaj tek iwatlä. 

13Mäyay wet achufwenej m'ak tä häpe Dios lhämet p'ante yok: “A'enay 
hap'altsentsesa, häp tä owatlä. Tek owatlä itshätäy tä lelänhen tä lhen 
han'okhayaja n'oyej.” Olham tä onek, onekhiyet'a lhamel tä isen, mat oneke iyhäj 
tä ni'isahen. 

“¿Chipte tä achufwenkay lhaknichuyhatahen?” 
(Mar 2.18-22; Luc 5.33-39) 

14Häp Juan Bautista lechufwenkay ihoye Jesús wet tay'ätshane tä yok: –¿Chipte tä 
am achufwenkay lhaknichuyhatahen? Tsi olhamel lhäy'e Fariseo lhayis wuj tä 
owoyepej täjtso. 

15Jesús nichulho wet yok: –¿Chiwoye wichi tä ihoye elh tä tawhayey tä iwo 
lakäjyaja? ¿Hä is chik iwo lefwitajayaja tä hin'o tä whayenaj kamaj iyej lhamel? 
¡Kha! Mat nichäthiyela ifwala tä õ'soyej lhamel häp whayenaj, nech'e häpkhilek 
lhaichuyhathen. 

16“Nehit katsik itseklhi lew'uy wumek wet hip'oyeji wesaj lhip tä nech'ayek. Tsi 
lep'ot tä nech'ayek yäpnho wet itonhi, wet nem koyhyaj tä wasi lew'uy. 

17Häte õ'tsäyhihot'a hat'es tä nech'ayek häp tsänt'äj tä lewumek. Tsi chik y'ohi 
hat'es, ipofwohila wet itsäy hat'es lhäy'e lehi tatäy. Tä mälhyejtso, is chik 
õ'tsäyho hat'es tä nech'ayek häp lehi tä nech'ayek, häpkhilek newache 
lewit'äyhyaj.” 

Jairo lhäse. Lhäy'e atsinha tä itsok Jesús lew'uy 
(Mar 5.21-43; Luc 8.40-56) 

18Tä kamaj Jesús yämlhi, näm hin'o tä len'ohyaj ihi wet takhoschufwi wet yok: –
Olhäse nech'e tä y'il. Mat ache n'okwe wet tila'pe akwey, wet iläyhla. 

19Tä Jesús iläte, nephä wet yikche, lhäy'e lechufwenkay. 

20Tä yik, wet iche atsinha tä t'inhayaj ihi, w'oytaj tä ilänpej, wet ichespej, mat 
yachajopej, pajtha doce nekchämes tä mälhyejpejtso. Wet lham iho w'echehi 
Jesús wet itsok lew'uy lhip, 

21tsi letichunhayaj yok, “Tejlak lew'uy lhip chik okatej, ochesla.” 

22Wet Jesús nitilhakhi wet hiw'en atsinha, wet tahuyej tä yok: –¡Yäse, akhajyen! 
Ekhahyaj tä aichesat. Häpet tä iwoyetso, atsinha iches t'at. 

23Tä Jesús tujlhache len'äyij, nichäte hin'o tä len'ohyaj ihi lew'et, wet hiw'en 
wichi tä iwo huyaja tä tafwchehchä lhäy'e hin'ol tä iwo lefwolisa tä iyej lhamel. 

24Wet ifwenho tä yok: –¡Mäch'oye! Lhutsha y'inhit'a, imäfwaj t'at. Tä lhamel iläte, 
ischeyejen. 

25Mat õ'chen alhoye lhamel, wet Jesús ihoho hupch'o tä lhutsha ihi, wet tachuma 
takwey, wet lhutsha nephä. 

26Wet m'ak tä Jesús iwoyetso, letoyaj y'ajpe nilhok honhattso. 

Jesús hiw'enyenche honhat asnamis 

27Tä Jesús yikch'oye täja, iche täkwfwas hin'ol tä asnamis tä ihän len'äyij wet 
t'änhen tä yok: –¡David Lhäs, p'altsen n'ohen! 

28Wet tä Jesús tiyäjchufwi hup, lhamel ihoye, wet Jesús tay'ätshane wet yok: –¿Hä 
lechayaye tä ohanej owoyneje yämthilek oaiw'enyenche honhat? Lhamel 
nichulho wet yok: –Ey'a, Iwuk. 

29Wet Jesús ichumpe lhamel letelhoy wet yok: –Is tä i'amejen mälhyej tä 
lechayaye. 

30Wet lhamel nech'e hiw'enche honhat. Mat Jesús yäm äytajejche lhämet tä 
iwoyeje lhamel wet yok: –Yej fwenhola elh chik häpe. 

31Matkat häpet tä lhamel inukwephä tä tälhchufwi hup, y'ajthi wichi tä nilhokpe 
honhattso häp m'ak tä Jesús iwoyeje. 

Jesús ichesat isuk tä ahät länek 

32Tä lhamel yikhen, wichi ihäne Jesús häp hin'o tä isuk tä ahät länek. 

33Wet Jesús inuhatphä ahät wet hin'o nech'e tahuy. Wet wichi wuj tä iseltejen 
wet yok: –¡Tälhe fwalas tä pajche ihichet'a m'ak tä mälhyeja tä ihi Israel! 

34Mat häp Fariseo lhayis yok: –Ahät lhayis kaniyat, häp tä hiw'enho lakhajyhayaj 
yämthilek inuhatchephä lhamel. 

Jesús hip'altsen wichi 

35Jesús ilunche nilhokej hupuy lhäy'e wichi lew'etesas tä iwo lechufwenyaja tä 
ihiche lhamel laka n'ohusew'etes. Yen lhämeta Dios Silätyaj tä Is tä häpe 
Leniyatyaj, wet isoyej wichi nilhokej t'inhayajay lhäy'e m'ak at chik häpek 
lewit'äyhyaj, wet ichesen. 

36Tä iyahin wichi, wet yok: –Matche tä p'elitses. Tsi hätet iwoye tson'atas tä laj 
lewoya, nikalelhäja len'äyij wet lajit lakhajyhayaja. 

37Tä mälhyejtso, tahuyej lechufwenkay wet yok: –Wuj yachuyaj chik õ'lanhi, mat 
nitäkwit'a chumhas. 

38Häp tä tamenej, alhaye yachuyaj Lewuk yämthilek ichen lewos tä ilanhi. 

Mat 10 

Jesús ichen lechufwenkay yämlek yen silätyaja Dios Niyatyaj 
(Mar 3.13-19; 6.7-13; Luc 6.12-16; 9.1-6) 

1Jesús t'äne lechufwenkay tä ihi doce wet hiw'enhomche lakhajyhayaj tä inu'pe 
ahät lhayis yämlek inuhatchephä wet ichestejen wichi nilhokej t'inhayajay lhäy'e 
m'ak at chik häpek lewit'äyhyaj. 

2Häp täja lheyes häp apóstoles tä ihi doce. Elh tä ichun häpe Simón tä äp õyen 
lheya Pedro, lhäy'e lechila Andrés. Häte iche Santiago lhäy'e lech'inij Juan, häp 
Zebedeo leles. 

3Wet iyhäj häpehen Felipe, Bartolomé, Tomás, lhäy'e Mateo, häp lham tä ihutwek 
impuestos laha tä niyatey Romano lhayis t'alhpe. Wet äp iche Santiago tä Alfeo 
lhäs, lhäy'e Tadeo, 

4lhäy'e Simón elh. Häp Simónna häpe p'ante elh hin'ol tä tatayhlä Romano lhayis 
tä lhayen niyateyayej Judío lhayis. Wet häte iche Judas Iscariote, häp lham tä 
yachajila Jesús. 

5Wet häp doce lhamelna Jesús ichen, wet ifwenhomche m'ak tä ne'tek iwoye, wet 
yok: –Yej hoye lew'etes wichi tä kahäpeya Judío lhayis, wet yej tiyäjo hupuy chik 
häpe tä ihi Samaria, 

6mat tshupiye tson'atas tä tatäylhi tä ihi Israel lhayis. 

7Hoyaye wet wo siläta lhamel tä Dios Niyatyaj tott'a alhoho. 

8Chesthen t'inhayaj länhay, nuhatchephä n'op'itseyhay, chesthen amostas länhay, 
wet chenchephä ahät lhayis tä ihi wichi. Wet tä awayhat t'at Dios lakhajyhayajna, 
yej t'alheje laha wichi häp m'ayhay tä isen tä lewoyeje. 

9“Tä lenukwe n'äyij, yej chäj aka kolhki, 

10wok akhäyhi, wok haw'uy elh, wok anisähis, wok atsut. Tsi hin'o tä chumaj 
t'uhawetej chik õhw'enho lhäk. 

11“Chik lechätho hupuy wok wichi lew'et, ukwe elh tä lehusek ihi wet ewej lew'et 
yäk nichäte ifwala chik lhekch'oye. 

12Chik letiyäjchufwi huptso, n'okwiyej lhamel tä ihi, 

13wet chik t'uhawetej letamsek tä let'uhläk iyej, ihiyeja t'at. Mat chik häpe wichi 
tä nit'uhawetayej, letamsektso ihiyejt'ala mat tapinla amehen. 

14Wet chik lhamel nitchuma ahilähen wet nitch'ahuyaye ämtes, mäyaych'oye 
lew'ettso wok hupuy, wet sichätchä honhat tä ihiche apach'ol. 

15Matche tä ofwel amhohen, Chik nichäthiyela Ifwala tä N'okalelhthayaj, häp 
n'otasnhayaj chik ihiyeja wichi tä ihi hupuytso, inuhla'pe n'otasnhayaj chik 
ihiyeja lhamel p'ante ihi Sodoma lhäy'e Gomorra.  

N'oka'tshayaj tä õ'tihiyeja Dios leles 

16“Lhek yahinya, tä oaichenhen amälhyayej iwoye tson'atas tä ihi lechowej 
t'owalhas. Tä mälhyejtso, a'äm hin'olwethä mälhyej amlhätas, wet atech'aynej 
hokwinhas tä najit lakeya. 

17-18U'ameyejlä Judío lhayis, tsi tä ahäpehen iyhäj tä ihänlhin'o, ayachajiyela laka 
concilios wet aipäjlawethä tä ihiche laka n'ohusew'etes. Häte õ'hänla amehen 
häp niyatey lhäy'e n'owustas tä kahäpeya Judío lhayis. Mat chik mälhyejtso, 
nech'e lehanayej lewoyneje chik lhenay ämetan'o yämthilek lhamel lhäy'e laka 
wichi iläte. 

19Wet chik ayachaje lhamel, yej lhak'ale ämet chik lewohiyela, wok lhämlhi atape, 
tsi Dios hiw'enla amhohen ämet chik lewoye. 

20Tsi khit'ala amel chik lhämwethä, mat häpkhila Ajcha laka Espíritu tä i'amhiche 
tä yämlhi. 

21“Ofwel amhohen tä iyhäj tä lhalepuhfwas yachajiyela t'ilek häp lepuhfwas, wet 
hin'ol yachajiyela t'ilek häp leles, wet leles tatayhlahlä lajchalis wet ne'tehlak 
õ'länhen. 

22Wet tä ahäpehen iyhäj tä ihänlhin'o, nilhokej wichi n'äyihila amhomche. Mat 
elh tä nileyayej mat tujlhache t'at yäk lepes, häpkhilek tafway. 

23Chik wichi tä ihi hupuy iti amejen laka'tshayaj, hoyaye elh hupuy. Tsi matche tä 
ofwel amhohen, Chik kamaj kahoyaye nilhokej hupuy tä Israel lhayis lew'etes, 
nämla Hin'o Lhäs. 

24“Häp elh tä n'ochufwenek tek inu'pe elh tä ichufwen, wet elh tä n'okawo tek 
inu'pe lewuk. 

25Nayayej t'at elh tä n'ochufwenek chik õ'tech'aynej hin'o tä ichufwen, wet elh tä 
n'okawo chik õ'tech'aynej lewuk. Tsi tä wichi yäme häp hup lewuk wet yok, 
Beelzebú, ahät lhayis kaniyat, wet lew'et lheley nemla koyhyaj tä tan'isej t'at. 

Tä lhen ämeta Dios Silätyaj, yej noway 
(Luc 12.2-9) 

26“Tä mälhyejtso, yej nowaye wichi. Tsi m'ak at chik häpe chik õhp'o'pe, 
õ'fwoyenhila'pe, wet m'ak at chik häpe chik õ'iskat, õhn'älthila. 

27Häp olhämtes tä owoyej amehen tä honatsi, wo silätayej wichi tä ifwala. Wet 
m'ak tä otsamsanej tä leläte, fwitsenej tä lhen ämeta. 

28Yej nowaye lhamel tä ihanej iwoyneje chik ilän asan, tsi lhamel ihanhiyejt'a 
iwoyneje chik ilän ahusek. Mat tiyej anowayhyaj Elh tä ihanej iwoyneje chik 
itäyhthen n'ot'isan lhäy'e n'ohusek wet ithatho n'oteläythayaj tä t'un lew'et. 

29“Lhek yahinya afwencheyhas, tej tä lhimphaj laha tä õ'chäj täkwfwas lhamel, 
mat ihichet'a elh chik häpe chik nichät honhate wet y'il, chik kahäpeya Ajchayay 
lenech'ethayaj. 

30-31Wet amel ahayay inu'pe wujpe afwencheyhastso, tsi y'aje haw'oley tä i'pe 
etek tä Dios ihanej chihätefwas. Wet häp tä oyok, yej nowayay. 

32“Elh chik häpe chik ifwenho wichi tä yok, Ohänlhi Jesús - wet häte ofwenhihola 
Ojcha tä ihi pule, oyohlakwe, Matche, n'aelh t'at lhamtsi. 

33Mat elh chik häpe chik nowaye wichi wet ifwenho tä yok, Ontäfwenhiyejt'a 
Jesús - häte ofwenhihola Ojcha tä ihi pule, oyohlakwe, Ontäfwenhiyejt'a lhamtsi. 

Jesús tamenej tä tataywek wichi 
(Luc 12.51-53; 14.26-27) 

34“Yej lhenayek onek yämthilek letamsek ihi honhat. Onekhit'achufwi n'otamsek, 
onekchufwi n'oka'tshayaj, 

35häpkhilek hin'o tatayhlä lajcha, wet atsinha tatayhlä lako, wet lecheyäs ko 
tatayhlä lakatela, 

36wet hin'o letayhfwas häpkhila t'at lew'et lheley. 

37“Elh chik lehumnhayaj tä itiyej lajcha wok lako inu'pe tä iti n'oyej, 
t'uhawethiyejt'a chik Lewukn'o. Wet elh chik lehumnhayaj tä itiyej lhäs wok 
lhäse inu'pe tä iti n'oyej, t'uhawethiyejt'a chik Lewukn'o. 

38Wet elh chik nitilhäja laka cruz wet nhänalhin'o, t'uhawethiyejt'a chik 
Lewukn'o. 

39Häp elh chik noway letape tatäyhla, mat elh chik matche tä ihänlhin'o wet 
ninowaya letape, häpkhilek lew'atshancheyaj ihi. 

Wichi tä hap'altsentses lakaha 
(Mar 9.41) 

40“Elh chik ichum ahilähen, olham t'at tä ichum n'ohlä, wet elh chik ichum n'ohlä 
ichumlä Elh tä lechenekn'o. 

41Elh chik ichumlä Dios laka profeta wet yok, Ochumlä hin'ona tsi Dios kasilätwo 
t'at - oyok, häp elhtso ikathiyeja lakaha, hätehlat iwoye chik Dios hiw'enho 
profeta. Wet elh chik ichumlä hin'o tä is alhoho wet yok, Ochumlä hin'ona tsi Dios 
lakawo tä is alhoho - oyok, häp elhtso ikathiyeja lakaha, hätehlat iwoye chik Dios 
hiw'enho hin'o tä is alhoho. 

42Wet elh chik häpe, tej chik ts'ilak at inät techäji chik hiw'enho elh lhamelna tä 
w'et m'ayhayhas t'at wet yok, Op'altsen lham tsi ihänlhi Jesús - oyok, matche, elh 
tä iwoye täjtso lakaha ihichela.” 

Mat 11 

Juan Bautista iwo lechenekaye Jesús 
(Luc 7.18-23) 

1Tä Jesús ileyej tä ifwenho lechufwenkay tä ihi doce häp m'ak tä ne'tek iwoye, 
yikch'oye täja wet ihoyehen hupuy tä ihi honhattso yämthilek yen lhämeta Dios 
lhämet wet ichufwenejen wichi. 

2Wet Juan Bautista ihi n'op'onthi wet itoyench'oye m'ayhay tä Cristo yenlhi. Wet 
ichene lechufwenkay iyhäj, 

3ne'tek tay'ätshane tä yok: –¿Hä ahäpe Elh tä toyhlä tä nämla, wok onihihlä elh 
p'iya? 

4Jesús nichulho lhamel wet yok: –Mäh äple Juan, fwenhola m'ak tä lelätaye lhäy'e 
tä lew'enay, 

5tä asnamis nech'e hiw'enchehen honhat, tsufwlas nech'e w'elekwethä, amostas 
länhay ichesen, iyhäj tä nilätachehen honhat nech'e ilätche honhat,n'op'itseyhay 
inukwephä, wet häp iyhäj tä p'elitses õ'wo silätayej Dios Lhämtes tä Isen. 

6“Wet Dios lakäpfwayaj tä is iyej elh tä nileyayej lechayaj tä iti n'oyej.” 

Jesús yen lhämeta Juan Bautista 

(Luc 7.24-35) 

7Tä Juan lakachenhay yäpil, Jesús iwo tesa tä yäme Juan wet ifwenho wichi tä 
yok: –¿Atsin'aj m'ak tä let'uhläk lew'en tä lehoyaye ts'anis? ¿Hä kanohi tä ihwok 
ilanlhi p'iya? 

8¿Wok elat let'uhläk lew'en hin'o tä lew'uyes isis p'iya? Lhek yahinya, lhamel tä 
yen lew'uya wesas tä isis ihiche n'owustas lewukwey. 

9Mat lhek fwen n'oho, ¿atsin'aj m'ak tä leyahnaye? ¿Hä profeta p'iya? Oyok 
matche, wet Juan inu'pe profeta. 

10Tsi lham häpe elh tä Lhawuk lhämet p'ante ihi Lehi yäme tä yok, “Lhek yahinya, 
ochunkatla ahilä oka silätwo häpkhilek iwaklhatche han'äyij.” 

11Matche tä ofwen amhohen tä ihichet'a hin'o chik häpe chik inu'pe Juan. Matkat 
elh chik häpe tä ihi Dios Niyatyaj, tej tä hich'atej tä w'et m'ayekfwaj t'at, häp tä 
inu'pe häp Juan. 

12“Tälhe fwalas tä Juan iwo tesa lechumet yäk athana, äytaji n'oka'tshayaj tä 
õ'tiyej Dios Niyatyaj wet hin'ol tä fwitses fwetaj itäyhat. 

13Nilhokej profetas lhäy'e Ley p'ante tälhe Moisés, ts'ilak tä itoyen'atlä Dios 
Niyatyaj, yäk näm häp Juan. 

14Wet chik amel lechaye olhämet, oyok, Juan häpe t'at profeta Elías tä pajche 
õ'toyenlä tä nämla. 

15¡Elh chik lech'otey ihi, ch'ahuye täjtso! 

16“¿Atsi m'ak chik otech'aynej wichi fwalasna? Oyok, hätet iwoye nä'tshas tä 
itaychephä tä ihi plaza tä ikoywethä, wet tahuye iyhäj wet yok, 

17¡Olhamel oyenlhi música, mat amel lekoyhit'a! ¡Wet äp op'altsenchehen 
otenkay tä otchoywethä, mat amel tek letafwchehchä! 

18“Tsi Juan Bautista näm wet nitufwa lhäk wet niyäya, wet wichi yok, ¡Ahät tä ihi! 

19Wet tä äp näm Hin'o Lhäs, lham t'ek wet iyä, mat wichi yok, ¡Yalhk'al wet hat'es 
kot, wet yen kalay'isa wichi tä ni'isahen lhäy'e impuesto lewos! “Matkat chik 
m'ak tä is tälho hin'o lechumyaj, n'äl tä Dios lehanyaj iyej.” 

Kachuhantses wichi tä ihi Galilea 
(Luc 10.13-15) 

20Wet Jesús yen tesayej wichi tä pajche hiw'enej wujpe letetnhay tä lham iwoye. 
Tsi tej tä lhamel hiw'en, mat iwohit'a lehusey iyhäja. 

21Wet Jesús yok: –¡Amel tä haw'etes Corazín lhäy'e Betsaida, awit'äy ihla amejen! 
Tsi chik häpkhi Tiro lhäy'e Sidón p'ante chik õyenhilhi n'otetnhay mälhyej tä 
oyenlhi tä i'amejen, wichi tä ihi pajiche iwohi lehusey iyhäja. Lhamel taw'uyhiche 
lew'uyes tä ni'isa wet ipotej letapehen mok'otaj, häp tähestso hin'älthi tä matche 
tä ileche lakeyes wet lhaitilhkate Dios. 

22Mat ofwen amhohen, Chik nichäte Ifwala tä N'okalelhthayaj, häp n'otasnhayaj 
chik ihla amejen inuhla'pe n'otasnhayaj chik ihiyeja wichi tä ihi p'ante Tiro lhäy'e 
Sidón. 

23“Wet amel tä haw'et Capernaum, ¿hä lhenayek õ'aineyhthiphäla yäk lechät 
puleye? ¡Kha, õ'aithathichela chowej tä naj lech'oya tä n'oteläythayajw'et! Tsi 
chik häpkhi Sodoma p'ante chik õyenhilhi n'otetnhay mälhyej tä oyenlhi tä 
i'amejen, hupuytso kamaj ihiche yäk nämena. 

24Mat ofwen amhohen, Chik nichäte Ifwala tä N'okalelhthayaj, häp n'otasnhayaj 
chik ihla amejen inuhla'pe n'otasnhayaj chik ihiyeja wichi tä ihi p'ante Sodoma.” 

“Ho n'oye wet owohla elakw'eta” 
(Luc 10.21-22) 

25Häp lewhäytso Jesús iwo lhämeta tä yok: –Owunit ame, Ijcha tä ahäpe pule 
lhäy'e honhat Lewuk, tsi leskatho m'ayhayna häp wichi tä ihanche m'akejen 
lhäy'e tä letäfwnhayaj ihi, mat len'ältej häp iyhäj tä kamaj nhana m'akejen. 

26Matche, Ijcha, häp tä let'uhläk mälhyej'attso. 

27Tä ileyej tä iwoyetso, wet yok: –Ojcha hiw'en n'oho nilhokej m'ayhay. Wet nehit 
katsik nitäfwelej Lhäs, tajlhamat Lajcha tä nitäfwelej. Wet äp nehit katsik 
nitäfwelej Lajcha, tajlhamat Lhäs tä nitäfwelej, lhäy'e iyhäj tä Lhäs ihumin chik 
itäfwnhatej. 

28“Hoyay n'oye, amel tä let'elejen achumtes lhäy'e alhuyes, owohla elakw'eta. 

29Ti atapehen olhukw'et, wet achufwenejen m'ak tä owoye tä otamsek ihi wet tek 
olhaichäjlhi, häpkhilek lelhokaye ahusey t'elakw'et. 

30Tsi olhukw'et tä oti atapehen ithahyenhit'a han'äyij, wet m'ak tä olhuhyen 
amejen tek choyhat.” 

Mat 12 

Fwala tä n'ot'elakw'et ichufwi Hin'o Lhäs len'ohyaj 
(Mar 2.23-28; Luc 6.1-5) 

1Häp fwala tä n'ot'elakw'et p'ante, Jesús lhäy'e lechufwenkay ilunche yachuyaj. 
Wet lechufwenkay nichuyuhen, wet iwo tesa tä itonhiche trigo lhay tä kamaj 
lakonkay wet tufw. 

2Mat tä Fariseo lhayis hiw'en, tahuyej Jesús tä yok: –Lhek yahinya achufwenkay, 
lhamel iwoye m'ak tä tek õ'wahnej elh che iwoye häp fwala tä n'ot'elakw'et. 

3Mat lham yok: –¿Hä leyahyenhit'a m'ak tä David iwoye p'ante? Iche p'ante fwala 
tä lham lhäy'e let'unfwas nichuyuhen, 

4wet tä lham tiyäjchufwi p'ante Dios Lew'et, tufw t'at pan tä õyen 
t'amajchetesayej Dios, häp m'ak tä tek õ'wahnej p'ante che lham, wok let'unfwas, 
wok elh che häpek tufw, mat tajlhamat iyhäj tä sacerdotes tä õ'wahnej. 

5¿Wok hä leyahyenhit'a Ley p'ante tälhe Moisés tä yäme häp sacerdotes, tä tej tä 
nileyayej lechumet tä ihi Dios Lew'et häp fwala tä n'ot'elakw'et, mat letes 
ihihit'a? 

6Wet ofwen amhohen, ikana m'ak tä inu'pe Dios Lew'et. 

7N'äl tä lehanhiyejt'a m'ak tä häpe Dios lhämet p'ante yok, “A'enay 
hap'altsentsesa, häp tä owatlä. Tek owatlä itshätäy tä lelänhen tä lhen 
han'okhayaja n'oyej.” Che lehanhiyej, tek letihiyej letes häp lhamel tä laj letesa. 

8Tsi fwala tä n'ot'elakw'et ichufwi Hin'o Lhäs len'ohyaj. 

Jesús ichesat hin'o tä takwech'o tamchäy 
(Mar 3.1-6; Luc 6.6-11) 

9Jesús yikch'oye täja wet ihochufwi n'ohusew'et, 

10wet iche hin'o tä takwech'o tamchäy. Wet tä Fariseo lhayis t'ukwe m'ak che yen 
tesayej Jesús, häp tä lhamel tay'ätshaneje tä yok: –¿Hä õ'wahnej che õ'chesat 
t'inhayaj länek häp fwala tä n'ot'elakw'et? 

11Jesús nichulho wet yok: –¿Atsi elh amel tä lelä tson'ataj ihi, wet che nichäte 
chowej häp fwala tä n'ot'elakw'et, hä nekaye yämlek tachuma wet itonphä? 

12Wet tä hin'o laha lhäy'e lhip tä inu'pe tson'ataj, tä mälhyejtso, õ'wahnej t'at che 
õ'woyeje n'oelh m'ak tä is häp fwala tä n'ot'elakw'et. 

13Wet nech'e tahuyej hin'o tä takwey tamchäy wet yok: –Piyen akwey. Wet hin'o 
ipiyen takwey wet iches, nech'e hätet iwoye elh. 

14Mat tä Fariseo lhayis inukwephä, wet iwo lehuseya'pe m'ak che fwetaj iwoyeje 
Jesús yämlek ilän. 

Dios Lakawo tä tatshupiye häpe Jesús 

15Tä Jesús ihanej tä Fariseo lhayis iwo huseya'pe, yikch'oye täjtso, wet wujpe 
wichi tä ihän. Wet ichesthen nilhokej, 

16wet yäm äytajche lhämet tä ifwenho lhamel tä yok: –¡Yej lhenay ämetan'o! 

17Täjtso, lhayäm matche Dios lhämet p'ante profeta Isaías yen silätyaja tä yok: 

18“Lhek yahinya okawo tä ottshupiye, ohumnek wet ohusek akäjejlhi. Otihla'pe 
oka Espíritu, wet iwohla silätayej nilhokej wichi tä i'pe honhat häp m'ak tä is 
alhoho. 

19Tek inokwajiyejlhila elh che häpe, wet tek ifwitsenhiyeja lhämet tä iwoye, wet 
tä ilunlhi yämhit'ala äytaji lechos. 

20Inäk'äsit'ala kanohi tä ipofwokwe, wet nitäyijlhahiyela n'ochäkw tä eyte 
y'omhi. Tujlhahichela pajla'tha m'ak tä is alhoho ikalhi m'ak tä ni'isa, 

21wet nilhokej wichi tä i'pe honhat itihiyeja leniwhayaj.” 

Õyäme tä Satanás lakhajyhayaj tä iyej Jesús 
(Mar 3.20-30; Luc 11.14-23) 

22Õ'häne Jesús ahät länek tä asnam wet isuk. Wet Jesús ichesat, wet hin'o nech'e 
tahuy wet hiw'enche honhat. 

23Wet wichi lhäy'e lhip tä iseltejen wet yok: –Elat häpe N'ofwayhthi tä Dios 
Chenek p'iya, David Lhäs. 

24Tä Fariseo lhayis iläte wichi, wet yok: –Beelzebú tä ahät lhayis kaniyat, häp tä 
hiw'enho lakhajyhayaj yämthilek inuhatchephä ahät lhayis. 

25Mat Jesús nitäfwelej lhamel letichunhayaj, wet yok: –Häp honhat che häpe, che 
lhaich'esaj n'oniyatyaj tä ihi, tatay lahilä, wet noj t'at. Wet che wichi tä lhalew'et 
lheley lhaiw'enhathen, nofwila. 

26Wet che häpe Satanás tä ichenphä Satanás, n'äl tä lhaiw'enhat, wet nemla niyat. 

27Wet tä amel lhämaye tä onuhtejchephä ahät lhayis lhamel laka niyat Beelzebú, 
che mälhyejtso, ¿atsi tä hiw'enhomche lakhajyhayaj häp iyhäj amel tä 
inuhatchephä ahät lhayis? Oyok, amel aiyhäjtso hin'älit tä lewetahen t'at, 
mathichet'a ämtes. 

28Mat tä häpe Dios laka Espíritu tä onuhtejchephä ahät lhayis, n'äl tä Dios 
Niyatyaj näm amehen. 

29“Lhek tetshan olhämet, ¿chip lhaiwoyneje hin'o che tiyäjchufwi elh tä takhajay 
lewukwe yämthilek isoyej m'ak tä iyej, che nichunkata tä inayhit lhamtso? Mat 
che ichunkat tä inayhit, nech'e häpkhilek ihanej tä isolhi. 

30“Elh che newa n'oyej häpe t'at otayhfwa, wet elh che nitch'ota n'oye tä ohutwek 
wichi, häpe t'at elh tä itsatkatpe honhat. 

31“Wet häp tä ofwel amhohen tä oyok, Dios itäyhthiyeja letes häp wichi nilhokej 
lesukyajay lhäy'e lhämtes tä ni'isachehen tä isitäynej lham. Mat tek itäyhthiyeja 
letes häp elh che isitäynej lhämtes tä ni'isachehen häp Espíritu tä T'amajchet. 

32Itäyhthiyeja letes elh che häpe che itayejlä lhämet häp Hin'o Lhäs. Mat elh che 
itayejlä lhämet häp Espíritu tä T'amajchet, lham letes tatäyhit'a athana wet 
yämthilek tiyäj'attsiy. 

33“Häp hal'ä tä is, isen t'at lhay. Häp hal'ä tä ni'isa, isihent'a lhay. Tsi hal'ä che 
häpe, lhay t'at tä ikalelhät. 

34¡A'amlhäs t'at! ¿Chip iwoyek lhämaye m'ayhay tä isen tä ahäpehen iyhäj tä 
ni'isahen? Häp m'ak tä tapoyej hin'o lehusek, häpe t'at tä tälhche lak'aj tä yämlhi. 

35Hin'o tä is yäme t'at m'ayhay tä isen, tsi m'ak tä is ihi t'at lehusek. Wet häp hin'o 
tä ni'isa yäme t'at m'ayhay tä ni'isachehen, tsi m'ak tä ni'isa ihi t'at lehusek. 

36Ofwel amhohen, che nichäthiyela Fwala tä N'okalelhthayaj, Dios itetshanhiyeja 
nilhokej wichi häp lhämtes tä ni'isachehen tä iwoye. 

37Tsi ämtes häpkhilek tamen amej che Dios itäyhat ates wok nitäyhata.” 

Õt'alheje Jesús häp n'otetnek 
(Mar 8.11-12; Luc 11.29-32) 

38Elhpej Fariseo lhayis lhäy'e hin'ol tä lhayen lewosayej Ley p'ante tälhe Moisés, 
tahuyej Jesús wet yok: –Maestro, olhamel ot'uhläk ow'en n'otetnek che lhenlhi 
n'oho. 

39Mat Jesús nichulho wet yok: –¡Wichi tä ihi fwalasna lhäy'e lhip tä ni'isahen wet 
ileyej m'ak tä is alhoho! T'alhch'oye n'otetnek, mat naya t'at n'otetnek tä häpe 
profeta Jonás p'ante. 

40Tsi mälhyej tä Jonás ihi p'ante w'ahat tä wujche lets'e fwalas tres lhäy'e 
honatsis tres, wet häte Hin'o Lhäs õ'thathihola honhat fwalas tres lhäy'e honatsis 
tres. 

41Wet che Fwala tä N'okalelhthayaj, wichi tä ihi hupuy tä Nínive p'ante nehiphäla 
wet itihiyeja letes wichi tä iche fwalasna. Tsi Nínive lheley iwo p'ante lehusey 
iyhäja tä iläte Jonás lhämet. ¡Wet lhek yahinya, ikana m'ak tä inu'pe Jonás p'ante! 

42Häte che Fwala tä N'okalelhthayaj, häp niyat tsinha p'ante tälh tapinhiye 
nehiphäla wet itihiyeja letes wichi tä iche fwalasna. Tsi tej tä lhäy'e lhip tä tofwe 
lew'et niyat tsinhatso, mat ihoye p'ante Salomón yämthilek tach'ahuye 
lehanyaj. ¡Wet lhek yahinya, ikana m'ak tä inu'pe Salomón p'ante! 

Ahät che tapinho lew'et tä pajche 
(Luc 11.24-26) 

43“Che ahät inuphä tä tälho hin'o, yik tä ilunche ts'anis, t'ukwe lew'et yämthilek 
iwo t'elakw'eta. Mat tä nilhokaye, yok, 

44Oyäpnhiyela ow'etnaj otälho. Tä tapile, hiw'en tä hin'o hätet iwoye hup tä 
õ'sekchufwi, wak'alh t'at, wet najit lheleya. 

45Tä mälhyejtso, chunkat tä yik, t'ukwe ayej iyhäj tä ihi siete tä hich'atej tä 
ni'isahen, wet nech'e lhamel tiyäjo häp hin'o wet yen lew'eta, wet nem koyhyaj 
lewit'äy, inu'pe tä ichun. Wet häp tä mälhhiyejattso lewit'äy häp wichi tä 
ni'isahen tä ihi fwalasna.” 

Jesús lech'inhis lhäy'e lako 
(Mar 3.31-35; Luc 8.19-21) 

46Tä kamaj Jesús yämhoplhi wichi, nämhen lech'inhis lhäy'e lako María wet 
takasit alhoye, t'uhläk tahuyej. 

47Wet iche elh tä ifwenho Jesús tä yok: –Ako lhäy'e hach'inhis i'alhoye, t'uhläk 
tahuy amej. 

48Mat Jesús nichulho lham wet yok: –¿Atsi tä häpe oko, wet atsi tä häpe och'inhis? 

49Wet tapäye lechufwenkay wet yok: –Lhamelni häp tä oko wet och'inhis. 

50Tsi elh at che häpe che iwoye Ojcha tä ihi pule lenech'ethayaj, häp tä och'inij, 
wet och'inhä, wet oko. 

Mat 13 

Jesús lhämet tä itech'aynej hin'o tä tutchey 
(Mar 4.1-9; Luc 8.4-8) 

1Häp ifwalatso Jesús yikch'oye hup tä ihi wet ihoye lewomekitaj lhip wet 
tatayphä. 

2Wet tä wujpe wichi tä lhaihute, lham tiyäjo chalana wet tatayhiphä, wet wichi 
i'pe lewomek lhip. 

3Wet nech'e yäme wujpe m'ayhay, mat itech'aynej tähesna wet yok: –Iche p'ante 
hin'o tä n'utchenaj, yik tä tutchey. 

4Wet tä itsäype honhat yachuyaj lhoy, iche iyhäj tä nichätho n'äyij, wet nämhen 
afwenchey wet tufw. 

5Iyhäj nichätho honhat lhip tä wuj tuntey wet niwuja honhat tä i'pe. Wet 
yofwajkwet tälh häp lhoy, mat tä honhat niwuja tä i'pe tuntey, 

6wet tä wuj tä chayokwe, y'ohen letälhes, wet tä lefwettsil ni'tofwahchä, tamchäy 
t'at. 

7Wet iyhäj nichätho ch'uthanil, wet tä ch'uthanil lhaichihelit, hip'o'pe. 

8Mat iche iyhäj tä nichätho honhat tä is, wet wuj tä iwo lhaya. Iche elhpej 
yachuyaj lhofwaj tä ihi cien lhay tä iwoye, wet elh sesenta, wet elh treinta. 

9“¡Elh chik lech'otey ihi, ch'ahuye täjtso!” 

M'ak tä tamenej tä Jesús itech'aynej m'ayhay häp lhämtes 
(Mar 4.10-12; Luc 8.9-10) 

10Lechufwenkay ihoye Jesús wet yok: –¿Chipte tä letech'aynej m'ayhay häp ämtes 
tä lefwenho wichi? 

11Lham nichulho wet yok: –Häp amel õ'täfwnhat amejen m'ayhay tä nin'äla tä 
häpe Dios Niyatyaj, mat iyhäj wichi tek õ'täfwnhatejen m'ayhaytso. 

12Tsi elh chik tach'ahuye m'ak tä oyäme, õy'isiyeja lhip lehanyaj yämthilek wuj. 
Mat elh chik nitch'ahuyaye m'ak tä oyäme, õ'sohiyeja lehanyaj lhimphaj tä iyej. 

13Häp tä tamenej tä otech'aynej m'ayhay häp olhämtes tä ofwenho lhamel, 
yämthilek tej chik iyahin, mat hiw'enhit'a, wet tej chik iläte, mat tach'ahuhiyet'a 
wet ihanhiyejt'a. 

14Wet lhamel t'at tä Dios lhämet p'ante tälhe profeta Isaías lhaimattejche tä yok, 
“Tej chik leläte, mat tek lehanhiyeja, wet tej chik leyahin, mat tek lew'enla. 

15Tsi wichini lehusey hätet iwoyek yetselhä, hip'ohiche lech'otey wet 
hip'okwe'pe tatelhoy, tsi tek t'uhläk iläte wok hiw'en wet nitäfwelej, häpkhilek 
niwohit lehusey iyhäja wet äp n'am chesthihen t'at.” 

16“Mat häpet amel, Dios lakäpfwayaj tä is i'amejen, tsi lep'ot ihihit'a atelhoy wet 
hach'otey p'otes ihihit'a. 

17Matche tä ofwen amhohen, Wujpey profetas lhäy'e iyhäj wichi tä ische alhoho 
tä wuj tä t'up'antehläk hiw'en m'ak tä amel lew'enayna, mat hiw'enhit'a. Lhamel 
t'up'antehläk iläte m'ak tä amel lelätayena, mat iläthiyet'a. 

Jesús ikalelhät lhämet tä itech'aynej n'utchenaj 
(Mar 4.13-20; Luc 8.11-15) 

18“Tä mälhyejtso, lhek ch'ahuyaye m'ak tä häpe olhämet tä otech'aynej 
n'utchenaj. 

19Elh chik häpe chik iläte Dios lhämet tä yäme Leniyatyaj, mat nhanayej m'ak tä 
häpe, näm ahättaj wet isoyej m'ak tä ihi lehusek. Häp hin'otso hätet iwoye 
yachuyaj lhoy tä nichätho n'äyij. 

20Wet iyhäj yachuyaj lhoy tä nichätho honhat tä tuntey ihi, häpe wichi tä iläte 
Dios lhämet wet wuj tä ihumin wet iti lhamejen. 

21Mat tä hätet iwoye chik lefwettsil ni'tofwahchä, wujit'a tä t'unhiche lhamel, wet 
chik näm ifwalas tä atha len'äyij wok õ'tiyej n'oka'tshayaj lhamel, Dios lhämet tä 
tamenej, wet yofwajkwet ileyej. 

22Wet yachuyaj lhoy tä nichätho ch'uthanil, häpe wichi tä tach'ahuye Dios lhämet, 
mat wuj tä nilhak'alch'oye m'ayhay tä ihonhatena, wet ikan lhamejen tä 
inech'etpejlä wuj kolhki. Häp tähesna hip'o'pe Dios lhämet wet ihanhiyejt'a chik 
iwo lhaya. 

23Mat häp yachuyaj lhoy tä nichätho honhat tä is, häpe wichi tä tach'ahuye Dios 
lhämet wet ihanej wet iwo lhaya. Iche elhpej tä cien lhay tä iwoye, wet elh 
sesenta, wet elh treinta.” 

Jesús lhämet tä itech'aynej cizaña tä lhayej trigo 

24Jesús ifwenho lhamel häp lhämet elhna wet itech'aynej täja wet yok: –Häp Dios 
Niyatyaj hätet iwoye täja: Iche p'ante hin'o tä ithatchä yachuyaj lhoy tä isen tä 
itihi lelafwek. 

25Matkat tä nilhokej imähen, näm letayhfwa wet ithatchä cizaña tä tutcheype 
trigo wet yikch'oye. 

26Wet tä trigo inuphä, lhaichihelit wet iwo lhaya, mat häte n'äl cizaña tä lhahi. 

27Wet lakawos ihoye lewuk wet yok, “Iwuk, lhäme tä isen häp yachuyaj lhoy tä 
lethatchä tä ihi alafwek. Tä mälhyejtso, ¿chi tälhi cizaña tä lhayej?” 

28Lewuk yok, “Häpe t'at elh tä yenn'o letayhfwaya, häp tä iwoye täja.” Wet 
lakawos tay'ätshane wet yok, “¿Hä lehuminche chik olhamel ohoye yämthilek 
otonhiche cizaña?” 

29Mat lewuk nichulho wet yok, “Kha, tsi elat chik letonhiche cizaña, häte 
letonhihichela häp trigo. 

30Ch'anlhaye t'at tä yiklhayejphä yäk nichäte lewhäy chik õ'lanhi. Wet 
ofwenhihola oka chumhas oyohlak, Chunkat cizaña tä lehutwek wet nayhtho 
yämthilek õ'wunho. Wet chik leleyej, hutawek trigo wet tihila okapuchehi wet 
amajeja.” 

Jesús lhämet tä itech'aynej mostaza lhofwaj 
(Mar 4.30-32; Luc 13.18-19) 

31Wet Jesús ifwenho lhamel häp lhämetna wet itech'aynej täja wet yok: –Häp 
Dios Niyatyaj hätet iwoye mostaza lhofwaj tä hin'o tachuma wet itihi lelafwek. 

32Häpe t'at m'ak tä hich'atej tä lhämsaj, inu'pe yachuyaj lhoy iyhäj tä niwusa. Mat 
tä inuphä wet lhaichihelit, inu'pe nilhokej yachuyaj iyhäj yäk häpe hal'ä tä wuj, 
wet nämhen afwenchey wet iwo lhupisahi lhachal. 

Jesús lhämet tä itech'aynej levadura 
(Luc 13.20-21) 

33Wet elh lhämet tä ifwenho lhamel wet itech'aynej täja wet yok: –Häp Dios 
Niyatyaj hätet iwoye levadura tä atsinha tachuma wet ikasoyej treinta kilos 
harina, wet iwojyenhi imälhewek. 

Häpet Jesús lhämtes tä itech'aynej m'ayhay 
(Mar 4.33-34) 

34Jesús iwoye nilhokej lhämtestso tä itech'aynej m'ayhay tä ifwenho wichi, wet 
ihichet'a lhämet chik iwoye chik nitech'aynayej m'ayek. 

35Wet häp tä mälhyej'attso tä lhayäm matche profeta lhämet p'ante yok: 
“Otech'aynhiyeja m'ak chik häpe olhämtes tä oyäme m'ak tä n'oskalhek tälhe tä 
Dios yenlhi p'ante honhat.” 

Jesús ikalelhät lhämet tä itech'aynej cizaña 

36Jesús iwo tsilhekayej wichi wet ihochufwi hup. Wet lechufwenkay ihowhäye 
wet yok: –Kalelhät n'ohohen häp ämet tä letech'aynej cizaña tä ihi n'olafwek. 

37Jesús nichulho lhamel wet yok: –Häp elh tä ithatchä yachuyaj lhoy tä isen häpe 
Hin'o Lhäs, 

38wet n'olafwek häpe honhat tä imälhewek. Yachuyaj lhoy tä isen häpe lhamel tä 
Dios Niyatyaj leles, wet cizaña häpe ahättaj leles, 

39wet elh tä ithatchä cizaña häpe t'at ahättaj. Yachuyaj tä õ'lanhi häpe ifwala chik 
honhat noj, wet lhamel tä ilanhi yachuyaj lhay häpehen ángeles. 

40Wet häp cizaña tä lewos ihutwek yämthilek ithatho itäj, häpe t'at tä 
mälhhiyejattso chik nichäte chik honhat noj. 

41Hin'o Lhäs ichenla laka ángeles häpkhilek ihutwek nilhokej wichi tä lhayej lham 
Leniyatyaj leles, häp lhamel tä iwoyepej m'ak tä ni'isa lhäy'e lhamel tä tamenej 
iyhäj tä iwoye lech'isukyaj. 

42Wet ithathiyela n'onhonthi tä itäj y'uho, wet ihihila lhafwyhayaj wet wuj tä 
äytaj. 

43Chik tajyäme täjtso, wichi tä iwoye Lajcha Dios lenech'ethayaj, hätehlat iwoye 
ifwala tä isi tä lhamel ihi lham Leniyatyaj. “¡Elh chik lech'otey ihi, ch'ahuye 
täjtso!” 

Jesús lhämet tä itech'aynej n'okäywet tä õ'iskat 

44“Häp Dios Niyatyaj hätet iwoye n'okäywet tä õ'iskat tä ihi n'olafwek. Iche hin'o 
tä nilhoke wet wuj tä akäjejlhi. Wet yachajo tä iskat wet yik, iwom nilhokej m'ak 
tä lewuk yämthilek ichäj häp n'olafwektso. 

Jesús lhämet tä itech'aynej n'olhamis tä wuj tä laha ihi 

45“Häte Dios Niyatyaj hätet iwoye täja: Iche hin'o tä ichäj m'ayhay, lham t'ukwe 
n'olhamsilis tä isis. 

46Tä nilhoke elh tä wuj laha, yik, iwom nilhokej m'ak tä hiw'en wet ichäj häp 
n'olhamistso. 

Jesús lhämet tä itech'aynej hotanaj 

47“Häte Dios Niyatyaj hätet iwoye täja: Iche w'ahatwos tä ithate lewomek hotanaj 
wet isakanej nilhokej w'ahat tä w'enhache lhamej. 

48Tä tapoyej hotanajtso, lhamel iton ufwe wet tatachephä tä t'ähi w'ahat, iyhäj tä 
isen ithathomche lehis, wet ithat kanhi iyhäj tä ni'isahen. 

49Häp tä mälhhiyejattso chik honhat noj, yikhila ángeles yämthilek hiw'enhat häp 
wichi tä ni'isahen tä lhayej iyhäj tä isen, 

50wet ithathiyela n'onhonthi tä itäj y'uho, wet ihihila lhafwyhayaj wet wuj tä 
äytaj.” 

N'ochufwenyaj tä nech'ayek lhäy'e elh tä pajche 

51Jesús tay'ätshane lechufwenkay wet yok: –¿Hä lehanayej nilhokej tähestso? 
Lhamel nichulho wet yok: –Ey'a. 

52Tä mälhyejtso, Jesús yok: –Chik elh tä häpe lewo häp Ley p'ante tälhe Moisés, 
lhaichufwenej wet ihanej häpet Dios Niyatyaj, hätet iwoye hup lewuk tä 
hin'älitpej häp m'ayhay tä nech'ayhas lhäy'e m'ayhay tä pajchehen. 

Jesús ihoye Nazaret mat wichi itihit'a lhamhi 
(Mar 6.1-6; Luc 4.16-30) 

53Tä Jesús ileyej lhämtestso, yikch'oye lhiptso 

54wet ihoye honhat tä lew'et. Tä ihi ichufwenpej wichi tä ihi n'ohusew'et. Tä 
lhamel iläte, wuj tä iseltejen wet yok: –¿Chip'ante ihi tä lhaichufwenej nilhokej 
m'ayhay tä ihanej hin'otsi, lhäy'e m'ayhay tä yenlhi tä iselkatejen wichi? 

55¿Hä kahäpeya carpintero lhäs, wet hä kaMaría lhäsa, wet lech'inhis Santiago, 
José, Simón, lhäy'e Judas? 

56Wet nilhokej lech'inhälis lew'et t'at täja. ¿Chi tälhe nilhokej m'ayhayna tä iyej? 

57Wet Jesús len'ohyajtso iwäkyhayen lhamel. Mat lham yok: –Ihichet'a profeta 
chik wichi yen w'et m'ayeka, tajlhame chik ihi honhat tä lew'etya, häp tä yen w'et 
m'ayeka. 

58Wet tä ihi hupuytso wujit'a m'ayhay tä iwoye tä iselkatejen wichi, häp lhamel 
lakachuhanyaj tä tamenej. 

Mat 14 

Juan Bautista ileyej honhat 
(Mar 6.14-29; Luc 9.7-9) 

1Häp ifwalastso Herodes tä Galilea laka niyat itoyench'oye Jesús. 

2Wet tahuyej lakawos wet yok: –Häpe t'at Juan Bautista, inuphä tä tälho 
n'op'itseyhay. Häp tä tamenej tä lakhajyhayaj iyej wet yenlhi m'ayhay tä 
iselkatejen wichi. 

3Tsi ifwalas tä tajyämetso Herodes ne'tek õ'tsoklhi häp Juan wet õ'nayhitlhi wet 
õ'thatho n'op'onthi, häp lham Herodes letiche tä lhey Herodías tä tamenej. 
Atsinhatso häpe p'ante Herodes ch'inij Felipe tä lech'efwa, mat Herodes yen 
ch'efwaya. 

4Wet häp tä Juan n'äyejo tä yok: –Isit'a tä lhen hach'efwaya hach'inij ch'efwa. 

5Wet Herodes t'uhläk ilän häp Juan, mat nowaye wichi tsi lhamel yen häpeya 
profeta. 

6Mat tä nichäte p'ante ifwala tä Herodes laka cumpleaños, häp Herodías lhäse 
takatinlhi tä ihi tä Herodes lhäy'e laka niwayhas itayche. Wet Herodes wuj tä 
ihumin 

7wet ifwenho tä yok: –Ow'enla amho m'ak at che häpe che let'alhej n'oye. Wet 
hit'unhatche lhämetna tä iwoye. 

8Wet lhutshana tä lako lhämetej, yok: –Thatho plato häp Juan Bautista lhetek wet 
w'en n'oho athana. 

9Tä niyat iläte, ifwitajejlhi. Mat tä pajche hit'unhatche lhämet tä ihi tä laka 
niwayhas itayche, tä mälhyejtso, ne'tek õhw'enho lhutsha m'ak tä t'alheje. 

10Wet ichene sip'ä häp n'op'onthi, ne'tek yiset Juan lhetek. 

11Wet sip'ä yike wet yiset, ithatho plato wet ihäne lhutsha, wet lham ihäne lako. 

12Tä paj wet Juan lechufwenkay yike lep'itsek wet yikchufwi yämlek tajänch'oye. 
Tä ileyej, yikhen wet iwo silätayej Jesús. 

Jesús hiw'enhomche lhäk wichi tä inu'pe cinco mil 
(Mar 6.30-44; Luc 9.10-17; Juan 6.1-14) 

13Tä Jesús iläte täjtso, yik wet ts'ilak lham, wet tiyäjo chalana wet tumej lewomek 
lhip elh tä wichi newahi. Mat tä wichi ihanej, yikch'oye hupuy wet ifwache lhip 
lewomek tä ihän. 

14Tä lham inuhchä tä tälho chalana, hiw'en lhamel tä wuj wet hip'altsenhen, wet 
ichesthen iyhäj tä t'inhayaj länhay. 

15Tä honaj lechufwenkay ihoye wet yok: –Noj ifwala wet niwohit m'ak che ihi 
lhip tä y'ehina. Wo tsilhekayej wichi häpkhilek yikhen wet ihoye hupuy wet ichäj 
lhamhohen lhäk. 

16Mat Jesús nichulho wet yok: –Isit'ak yikhen. Amel tä is che lew'enho lhäk. 

17Lhamel yok: –Tajlhamat cincofwas pan tä y'aw'en lhäy'e täkwfwas w'ahat. 

18Wet lham yok: –Lhek hänay n'oye. 

19Wet nech'e ne'tek wichi tatachephä'pe hup, wet tachuma pan tä ihi cinco lhäy'e 
w'ahat täkwfwas, wet iyahin puleye wet iwo graciasayej Dios. Tä ileyej, wet 
hich'esajen pan wet hiw'enhomche lechufwenkay, wet lhamel hiw'enhomche 
wichi. 

20Wet nilhokej t'ekhen yäk yipsejen. Wet lechufwenkay tachuma lhäk lhipey tä 
imälhehi, wet ihanche doce lehis tuskalis tä õyenlhi tä tapokwe. 

21Iche cinco mil hin'ol tä t'ekhen, häte iche atsinhay lhäy'e nä'tshas. 

Jesús t'äspe inät tä yik wet Pedro ihoye 
(Mar 6.45-52; Juan 6.16-21) 

22Tä tajyäme täjtso, Jesús ne'tek lechufwenkay tiyäjo chalana wet ichunch'oye 
wet iho lhip elhe. Wet lham imälhehchä ayej yämlek iwo tsilhekayej wichi. 

23Tä ileyej, wet iho'pe chenaj yämlek iwo let'alhyaja. Wet tä honatsi ts'ilak lham 
tä i'pe chenaj, 

24wet chalana i'pe lewomek, lhäy'e lhip tä atofwehlä ufw. Wet inät wuj tä iwo 
lhetheya wet taj lehi, tsi ihwok tälhche tä itayche. 

25Wet tä ifwala hits'ajlä, Jesús t'äspe inät wet ihoye lhamel. 

26Mat tä lhamel hiw'enlä, wuj tä nowayhen wet yok: –¡Lhek yahinlä n'olhahwo! 
Wet t'änhen tsi matche tä lenowayhyaj ihi. 

27Mat Jesús tahuye lhamel wet yok: –¡Akhajyenhen, olham t'at, yej nowayay! 

28Wet tä Pedro iläte, wet yok: –Iwuk, che häpe am, is che lhok, “¡Lhuu ho n'oye, 
äspe inät!” 

29Jesús yok: –¡Lhuu! Wet Pedro inuhchä tä tälho chalana, wet t'äspe inät wet 
ihoye Jesús. 

30Matkat tä iyahin ihwok tä wuj tä äytaji, wet nowaye, wet tä hiw'en tä 
yiklhahchä, t'än tä yok: –¡Iwuk, fwayhatn'o! 

31Häpet tä mälhyejtso, Jesús tachuma takwey wet tahuyej tä yok: –¡Ahäpe hin'o tä 
lhimphaj lechayaj! ¿Chipte tä akachuhanyaj ihi? 

32Wet tä lhamel tiyäjo chalana, takasit ihwok. 

33Wet iyhäj tä ihi takhoschufwi Jesús, wet n'okwiyej wet yok: –¡Matche tä ahäpe 
Dios Lhäs! 

Jesús ichesthen t'inhayaj länhay tä ihi Genesaret 
(Mar 6.53-56) 

34Tä lhamel tafwayej inät, wet nichäte honhat tä lhey Genesaret. 

35Wet wichi tä ihi honhattso nitäfwelej Jesús wet iwo silätayej nilhokej iyhäj tä 
ihiche lew'etes. Wet ihäne Jesús nilhokej t'inhayaj länhay, 

36wet lhaip'altsene che iwahnej lhamel yämlek itsok tej che lew'uy lhiphaj. Wet 
nilhokej lhamel tä itsok ichesen. 

Mat 15 

M'ak tä hin'o kok'ayeje tä ihi tä Dios itayche 
(Mar 7.1-23) 

1Iche elhpej Fariseo lhayis lhäy'e hin'ol tä lhayen lewosayej Ley p'ante tälhe 
Moisés, lhamel nämhen tälhe Jerusalén wet ihoye Jesús wet yok: 

2–¿Chipte tä achufwenkay inäk'äs lhachätilis lakey? Tsi olhamel ow'en tä lhamel 
t'ekhen tä kamaj nilejahen takwech'ol. 

3Mat Jesús nichulho lhamel wet yok: –Wet amel, ¿chipte tä lenäk'äs Dios lhämet 
tä lehänay amel akeyes? 

4Tsi Dios yok, “Humin ajcha lhäy'e ako”, wet äp yok, “Elh chik takäpfwayeje 
lewit'äyhyaj lajcha wok lako, is chik õ'län t'at.” 

5Mat amel lhoyaykwe, “Is t'at chik hin'o tahuyej lajcha wok lako wet yok, 
Okalhihit'ak ow'en amho m'ak tä aisej, tsi m'ak tä in'oyej oyen Lewuka Dios.” 

6Tä mälhyejtso, achufwenyaj ilehatche hin'o chik tach'ote lhokwey wet 
lenuhtayejlä amel akeyes häp Dios lhämet. 

7¡A'akantses! Is alhoho profeta Isaías lhämet p'ante yäme amel tä yok, 

8“Wichina w'et lhämtes t'at tä iwujyenn'o, yokwe Dios. Lehusey wuj tä atofwe 
n'ohlä. 

9Laha ihihit'a tä fwetaj n'okwi n'oyej, tsi yen chufwenyaja m'ak tä hin'ol fwetaj is 
alhoho.” 

10Wet nech'e Jesús t'äne wichi wet tahuyej tä yok: –Lhek ch'ahuyaye olhämetna 
wet hanayej: 

11Häpkhit'a m'ak tä tiyäjche hin'o lak'aj chik kok'ayeje tä ihi tä Dios itayche. Mat 
m'ak tä tälhche hin'o lak'aj, häp tä tamenej hin'o wet kok'aye. 

12Wet lechufwenkay ihowhäye wet yok: –¿Hä lehanej tä Fariseo lhayis tä iläte 
ämettso tawäkwäyhen? 

13Jesús nichulho wet yok: –Häp hal'ä chik häpe chik kahäpeya Ojcha tä ipuleye tä 
itihi honhat, õ'tonhihila lefwetes. 

14Yej tach'ahuye lhamel, tsi häpehen asnamis tä yikchufwi iyhäj asnamis. Wet 
chik asnam yikchufwi elh tä asnam, tan'islawek chik nichäte chowej. 

15Pedro yok: –Lhek íthat n'ohohen häp ämet tä lewoyene. 

16Wet Jesús yok: –¡Matlhat häte amel ahusey t'unhen! 

17¿Hä tek lehanayej tä m'ak chik tiyäjche hin'o lak'aj äp ihoho lets'e, wet tä paj 
iwom? 

18Mat häp m'ak tä tälhche lak'aj tälho lehusek, wet häp tä hin'o kok'ayeje tä ihi tä 
Dios itayche. 

19Tsi m'ak tä tälho lehusek häpe letichunhayaj tä ni'isa, lhäy'e tä ilän elh, wet iwo 
lakain'oyaja, iwo lemukwehyaja, wet etantsaj, isufwkane elh, wet isitäyen. 

20Tähestso häp tä tamenej hin'o wet kok'aye tä ihi tä Dios itayche. Mat chik 
nilejahen takwech'ol tä t'ek, häpkhit'a chik kok'ayeje. 

Atsinha tä kahäpeya Judía ichaye Jesús 
(Mar 7.24-30) 

21Jesús yikch'oye täjtso wet ihoye honhat lhip tä hupuy tä Tiro lhäy'e Sidón ihi. 

22Tä nichäte, wet iche atsinha tä Canaán lhele tä lew'et honhattso, lham ihoye 
Jesús wet ifwitsenej lechos tä yok: –¡Iwuk, David Lhäs, p'altsenn'o! ¡Olhäse lhäy'e 
lhip tä ni'isa, ahät tä ilän! 

23Mat Jesús lhämet ihichet'a. Wet lechufwenkay ihowhäye wet yok: –Chen kanhi 
atsinhatsi, tsi t'änlhi tä nekche lhan'äyij. 

24Wet Jesús nech'e yok: –Tajlhama tson'atas tä tatäywethä tä häpe Israel lhayis, 
häp tä Dios ichen n'oye. 

25Mat atsinha takhoschufwi wet yok: –¡Iwuk, ch'ot n'oye! 

26Jesús nichulho wet yok: –Isit'ak õ'soyej iyhäj tä n'oles häp pan wet õhw'enho 
asinhäs. 

27Atsinha yok: –Matche, Iwuk, mat tej tä asinhäs, tujfwas t'at lewuhuy lhäk lhipey 
tä natchä tä tälhpe mesa. 

28Tä Jesús iläte lhämettso, wet yok: –¡Atsinha, wuj achayaj! Is chik i'amej m'ak tä 
lewatlä. Häpet tä iwoyetso, lhäse iches t'at. 

Wujpe t'inhayaj länhay tä Jesús ichesthen 

29Jesús yikch'oye täjtso wet inukwe lhip häp lewomek tä Galilea. Wet iho'pe 
chenaj wet tatayphä, 

30wet wujpey wichi tä ihoye, lhamel ihäne tsufwlas lhäy'e asnamis, lhäy'e elhpej 
tä takwey wok takälä t'oy, lhäy'e isukis, lhäy'e wujpe iyhäj t'inhayaj länhay. Wet 
itiwhäye Jesús lepach'ol wet lham ichesthen. 

31Wet wichi wuj tä iseltejen tä hiw'en tä nech'e tahuyhen häp isukis, wet elhpej tä 
takwey wok takälä t'oy iches t'at, wet tsufwlas nech'e w'elekwethä wet asnamis 
hiw'enchehen honhat. Wet häp tä wichi iwunit Israel lhayis laka Dios. 

Jesús hiw'enhomche lhäk wichi tä inu'pe cuatro mil 
(Mar 8.1-10) 

32Jesús t'äne lechufwenkay wet yok: –Wuj tä op'altsen häp wichina, tsi nech'e 
tres fwalas tä in'oyej wet nojche lhäk tä hiw'en. Tek ot'uhläk ochen lew'etese tä 
nichuyuhen, tsi elat nichätche katsi chik ihi n'äyij. 

33Mat lechufwenkay yok: –¿Chi y'atälhthi pan tä w'awulhej häp wichi tä wujna tä 
y'ehi lhip tä mälhyejna atofwe? 

34Wet Jesús tay'ätshane lhamel wet yok: –¿Chihätefwas pan tä lew'enay? Lhamel 
yok: –Siete, lhäy'e iyhäjfwas w'ahat tä lelemsas. 

35Wet lham ne'tek wichi tatachephä honhate, 

36wet tachuma pan tä ihi siete lhäy'e w'ahat, wet iwo graciasayej Dios. Tä ileyej, 
wet hich'esajen wet hiw'enhomche lechufwenkay, wet lhamel hiw'enhomche 
wichi. 

37Wet nilhokej t'ekhen yäk yipsejen. Wet lechufwenkay tachuma lhäk lhipey tä 
imälhehi, wet ihanche siete lehis tuskalis tä õyenlhi tä tapokwe. 

38Iche cuatro mil hin'ol tä t'ekhen, häte iche atsinhay lhäy'e nä'tshas. 

39Tä tajyäme täjtso, Jesús iwo tsilhekayej wichi wet tiyäjo chalana wet ihoye 
honhat lhip tä lhey Magadán. 

Mat 16 

Fariseo lhayis lhäy'e Saduceo lhayis t'alheje Jesús häp n'otetnek 
(Luc 12.54-56) 

1Häp Fariseo lhayis lhäy'e Saduceo lhayis, lhamel ihoye Jesús wet fwetaj ikanej 
wet yok: –Lhek enlhi n'ohohen n'otetnek häpkhilek n'äl chik akhajyhayaj tälhe 
Dios. 

2Mat Jesús nichulho lhamel wet yok: –Tä honaj amel lhoyaykwe, “Isilahchä, ifwala 
ihutunche len'äyij”, 

3wet tä nech'e fwala lhoyaykwe, “Isit'alahchä, pule ichäthi.” Tä lew'en m'ayhay tä 
iche pule, wuj tä lehanej m'ak tä yäme tä ihichela. Wet tä äp lew'en m'ayhay tä 
oyenlhi fwalasna, ¿chipte tä kahanayej m'ak tä yäme tä ihichela? 

4¡Wichi tä ihi fwalasna lhäy'e lhip tä ni'isahen wet ileyej m'ak tä is alhoho! 
T'alhch'oye n'otetnek, mat naya t'at n'otetnek tä häpe Jonás p'ante. Tä iwoyetso, 
yikch'oye lhamel. 

“Fariseo lhayis laka levadura” 
(Mar 8.14-21) 

5Tä lechufwenkay ihoye lewomek lhip elh, hip'ethatlä tä ichäj pan. 

6Wet Jesús ifwenhomche tä yok: –Tetshan olhämet, uyayhlä häp Fariseo lhayis 
laka levadura lhäy'e Saduceo lhayis laka levadura. 

7Tä lechufwenkay iläte täja, yämwethä lhamhomche tä yok: –Y'achäjit'a pan, häp 
tä tamenej tä iwoynejetso lhämet. 

8Mat Jesús nitäfwelej letichunhayaj wet yok: –¿Chipte tä lhenay atichunhayaja 
pan tä kaw'enaya? ¡Ahäpehen hin'ol tä t'ekhahyaj lhimphaj! 

9¿Hä kamaj tek lehanayej? ¿Hä tek ahusekch'oye? Täjnaj ow'enhomche cinco pan 
häp cinco mil hin'ol, ¿chinaj hätefwas lehis tuskalis tä õyenlhi tä tapokwe lhipey 
tä imälhehi tä letachumaye? 

10Wet täjnaj ow'enhomche siete pan häp cuatro mil hin'ol, ¿chinaj hätefwas lehis 
tä tapokwe lhipey tä imälhehi tä letachumaye? 

11¿Chipte tä kahanayej tä häpkhit'a pan tä oyämene? Oyok, ¡uyayhlä Fariseo 
lhayis laka levadura lhäy'e Saduceo lhayis laka levadura! 

12Wet nech'e tä lhamel ihanej tä häpkhit'a levadura tä õ'tihi pan tä lham 
inowayhteje, mat häpe t'at Fariseo lhayis lechufwenyajay lhäy'e Saduceo lhayis 
lechufwenyajay. 

Pedro yäme tä Jesús häpe N'ofwayhthi tä Dios Chenek 
(Mar 8.27-30; Luc 9.18-21) 

13Tä Jesús lhäy'e lechufwenkay nichäte honhat lhip tä hupuy tä Cesarea de Filipo 
ihi, wet tay'ätshane lhamel tä yok: –Olham tä ohäpe Hin'o Lhäs, ¿atsi tä wichi 
yenek ohäpe? 

14Lhamel nichulho wet yok: –Iyhäj yenek ahäpe Juan Bautista, iyhäj yenek ahäpe 
Elías, iyhäj yenek ahäpe Jeremías wok elh profetas iyhäj tä pajchehen. 

15Wet Jesús yok: –¿Wet cho amel, atsi tä lhenayek ohäpe? 

16Simón Pedro nichulho wet yok: –Ahäpe N'ofwayhthi tä Dios Chenek, häp Dios 
tä n'ilataj tä Lhäs. 

17Tä Jesús iläte, wet yok: –¡Dios lakäpfwayaj tä is i'amej, Simón, Jonás lhäs! Tsi 
niwohit hin'o chik itäfwnhat amej täjtso, mat Ojcha tä ihi pule häp tä itäfwnhat 
amej. 

18Wet häte ofwen amho, ahäpe “Tunte”, wok oyok, Pedro, wet häp tuntena 
häpkhilek oyen lefwetesa oka wichi tä häpe Dios leles, wet n'ot'ilek lakhajyhayaj 
tek ikalhihila lhamel. 

19Ow'enla amho Dios Niyatyaj laka llaves, wet m'ak at chik häpe chik lefwenho 
oka wichi wet lhok, “Isit'a, yej woye”, - häte Dios n'äyhiyejola. Wet m'ak at chik 
häpe chik lefwenho oka wichi wet lhok, “Häp tä is, woye t'at”, - häte Dios 
iwahnhiyeja. 

20Wet nech'e Jesús ifwenho lechufwenkay wet yok: –Yej fwenhola elh at chik 
häpe tä ohäpe t'at N'ofwayhthi tä Dios Chenek. 

Jesús yen lhämeta lham t'ilek 
(Mar 8.31—9.1; Luc 9.22-27) 

21Tälhe täjtso Jesús nech'e ifwenho lechufwenkay tä yok: –Lhek tetshan olhämet, 
iwohiyet'ak n'am hoye Jerusalén wet n'am teläytej m'ayhay tä hin'ol tä thänhäy 
wuj tä iti n'oyej, lhäy'e sacerdotes tä len'ohyajay ihiche, lhäy'e hin'ol tä lhayen 
lewosayej Ley p'ante tälhe Moisés. Õ'länlan'o, mat chik tres ifwalas onuhiphäla tä 
otälho n'op'itseyhay. 

22Tä Pedro iläte tä iwoyetso, ihänej kanhi wet ifwoneje tä yok: –¡Kha, Iwuk! ¡Dios 
ihumnhichet'a chik mälhyejtso! ¡Tek awit'äyhyaj ihichela! 

23Mat Jesús nitilhaklä wet yok: –¡Mä och'oye, Satanás, yej nulhi n'ohlä! 
Lehanhiyejt'a m'ak tä Dios t'uhläk iwoye, wet atichunhayaj häpe hin'o 
letichunhayaj t'at. 

24Wet nech'e Jesús ifwenho lechufwenkay wet yok: –Elh chik häpe chik t'uhläk 
yen hänekan'o, is chik lhaifwonlä lham lenech'ethayaj wet tilhäj laka cruz wet 
nek n'okwe. 

25Tsi elh chik nit'uyahläk leteläythayaj ihi, tatäyhla. Mat häp elh chik matche tä 
ihänlhin'o wet ninowayaye leteläythayaj, häp tä lew'atshancheyaj ihiyeja. 

26¿Atsi m'ak chik hin'o isej chik ikalhi p'iya nilhokej m'ayhay tä ihi honhat, mat 
lham tatäy? Wok ¿chihätefwaj m'ak chik tiskanejpe p'iya yämthilek õyachaje 
lew'atshancheyaj? 

27Tsi Hin'o Lhäs nämla tä ihi Lajcha lewujyaj, lhäy'e laka ángeles, wet 
hiw'enhihola laha elhpej m'ak tä iwoye. 

28Matche tä ofwen amhohen, Häp iyhäj amel tä lheyay kana athana, y'inhihent'ala 
yäk hiw'enlä Hin'o Lhäs tä nek tä Leniyatyaj ihi. 

Mat 17 

Jesús lhaiwelanhat 
(Mar 9.2-13; Luc 9.28-36) 

1Tä tajyäme seis ifwalas, Jesús iho'pe chenaj tä tojphä, wet ts'ilak Pedro lhäy'e 
Santiago lhäy'e lech'inij Juan tä ichäj lhamche. 

2Wet nech'e lhaiwelanhat tä ihi tä lhamel itayche, häp lete'pe hätet iwoye ifwala, 
wet lew'uyes wuj tä ipelas wet isi. 

3Wet lechufwenkay iseltejen tä hiw'en Moisés lhäy'e Elías tä lhamel yämhoplhi 
Jesús. 

4Wet Pedro tahuyej Jesús wet yok: –Iwuk, wuj tä is tä olhamel oikana. Chik 
lehuminche, oyenhilhila tres hupuyhas, elh tä am haw'et, wet elh tä Moisés 
lew'et, wet elh tä Elías lew'et. 

5Tä kamaj yämlhi, näm häp pule tä isi wet hip'o'pe lhamel, wet iche n'opak tä 
tumho pulena tä yok: –Häp täjtsi Olhäs tä Ohumnek, wuj tä okäjejlhi. Ch'ahuyaye. 

6Tä lechufwenkay iläte n'opaktso, lhamel takhosche katsi wet t'upechehen, tsi 
wuj tä nowayhen. 

7Mat Jesús ihoye wet tachumpe lhamel wet yok: –Nechephä, yej nowayay. 

8Tä iyahinchephä, niwohit m'ak chik hiw'en, ts'ilak Jesús. 

9Tä lhamel inukwehchä tä tälhpe chenaj, Jesús ifwenho tä yok: –Yej fwenhola elh 
at chik häpe häp m'ak tä lew'enne, pajla'tha Hin'o Lhäs inuphä tä tälho 
n'op'itseyhay. 

10Wet nech'e lhamel tay'ätshane tä yok: –¿Chipte tä hin'ol tä lhayen lewosayej 
Ley p'ante tälhe Moisés yäme tä Elías ichunla chik näm? 

11Jesús nichulho tä yok: –Matche t'at tä Elías ichun alhoho, häpkhilek yäm is 
alhoho nilhokej m'ayhay. 

12Mat olham ofwen amhohen tä pajche näm Elías, mat wichi tek nitäfwelej wet 
iwoyeje m'ak tä lhamel t'uhläk iwoyeje. Wet häp Hin'o Lhäs hätehlat iwoye, 
lhamel iwohla m'akayej. 

13Wet nech'e tä lechufwenkay ihanej tä häpkhit'a Elías p'ante tä Jesús yäme, mat 
yäme t'at Juan Bautista. 

Jesús ichesat mamse tä ahät länek 
(Mar 9.14-29; Luc 9.37-43) 

14Tä lhamel nichäte wichi, iche hin'o tä ihoye Jesús wet lakamchetey itihi honhat 
wet yok: 

15–¡Iwuk, p'altsen olhäs, welak tä ilän, wuj tä ni'isa, nichäthopej itäj wet 
nichäthopej inät! 

16Ochäjene achufwenkay, mat lhamel ikalhihit'a chik ichesat. 

17Tä Jesús iläte täja, wet yok: –¡Wichi tä t'ekhahyaj newahi lhäy'e tä ni'isa! 
¿Chihätefwas ifwalas tä oihla amejen? ¿Chihätefwas ifwalas tä oteläythila 
amejen? ¡Lhek hänay alhoho mamse! 

18Wet lhamel ihäne. Wet Jesús tahuye ahät tä ihi wet yok: –¡Nuphä! Wet tälhe 
täjtso mamse iches t'at. 

19Tä wichi yikhen, Jesús lechufwenkay ihowhäye wet tay'ätshane tä yok: –
¿Chipte tä olhamel n'am kalhi tä ochenphä ahättso? 

20Jesús nichulho lhamel wet yok: –Häp tä lhimphaj ekhahyaj amel. Matche tä 
ofwen amhohen, Tej chik lhämsaj ekhahyaj hätet iwoye mostaza lhofwaj, mat 
chik letahuye chenajni chik lhok, “¡Mäch'oye tä lhehi, hoye lhip elh!”, iwoye t'at 
ämet. Tek wo m'ak chik athahla amhohen. 

Jesús äp yachajo tä yäme lham t'ilek 
(Mar 9.30-32; Luc 9.43-45) 

22Tä lechufwenkay lhaihutwek tä ihi Galilea, Jesús tahuyej wet yok: –Häp Hin'o 
Lhäs õyachajiyela hin'ol takweyey, 

23wet lhamel ilänla, mat chik tres ifwalas inuhiphäla. Tä lhamel iläte, wuj tä 
lefwitajayaj ihi. 

Häpet Dios Lew'et laka impuesto 

24Tä Jesús lhäy'e lechufwenkay nichätho Capernaum, wet hin'ol tä t'alhpe Dios 
Lew'et laka impuesto ihoye Pedro wet tay'ätshane tä yok: –Awuk tiskanpe Dios 
Lew'et ka'impuesto, ¿hä mat? 

25Pedro yok: –Matche, tiskanpe. Wet tä tiyäjchufwi hup, ichun Jesús tä yok: –
Simón, ¿chiwoye atichunhayaj? ¿Atsi iyhäj tä niyatey tä ihi honhat t'alhe'pe 
impuestos? ¿Hä laka wichi, wok iyhäj tä w'enha lhamej? 

26Pedro nichulho wet yok: –Häp iyhäj tä w'enha lhamej. Wet Jesús yok: –Häp tä 
mälhyejtso, y'ajiyet'a iyhäj tä laka wichi yämthilek tiskanpe. 

27Mat isit'ak y'awäkyhayen impuesto lewostso. Tä mälhyejtso, hoye lewomek 
wet thatela anichäte, wet w'ahat chik ichun chik nitakhi tonphäla. Yahnola lak'aj, 
lew'enla monedafwaj tä ihi, w'awulhihola olham lhäy'e am chik y'atiskanejpe 
impuesto. Wet chik lenäm, hänela lhamel tä t'alhch'oye. 

Mat 18 

“¿Atsi elh tä inu'pe iyhäj?” 
(Mar 9.33-37; Luc 9.46-48) 

1Wet nech'e äp lechufwenkay ihowhäye Jesús wet tay'ätshane tä yok: –¿Atsi elh 
tä inu'pe iyhäj tä ihi Dios Niyatyaj? 

2Wet Jesús t'äne han'äfwaj, wet itihi lhamel lechowej 

3wet yok: –Matche tä ofwel amhohen, Chik kawoya ahusey iyhäja wet 
akatech'aynayej nä'tshas, tek lheyayhihila Dios Niyatyaj. 

4Häp elh tä lhäy'e lhip tä laha ihi tä ihi Dios Niyatyaj, häpe elh tä tek lhaichäjlhi 
wet lhaitech'aynej han'äfwaj tä mälhyejna. 

5Wet elh chik häpe chik ihuminn'o wet tachumlä elh tä häte iwoye häp 
han'äfwajna, olham t'at tä tachum n'ohlä. 

Lewit'äy ihi elh chik nichätho lesukyaj 
(Mar 9.42-48; Luc 17.1-2) 

6“Elh chik häpe chik iwetahatho lesukyaj häp elh tä w'et m'ayekfwaj t'at tä icha 
n'oye, tä mälhyet han'äfwajna, is chik õyäytej tunte tä choyhat häp lew'o wet 
õ'that lewomeke yämthilek hich'a. 

7¡Lhäy'e lhip tä ni'isa tä iche m'ayhay tä ichätyenho lesukyaj häp wichi! 
Ihichepeja tähestso, mat oyok, ¡lewit'äy ihi elh at chik häpe chik tamenej elh tä 
iwoye lesukyaj! 

8“Chik akwey wok apach'o tamen amej tä lechätho asukyaj, iset wet wom. Tsi tej 
chik akwey hätefwajni wok apach'o hätefwajni, mat lechätho n'ow'atshancheyaj 
tä t'un. Mat aisiyejt'a chik nittäya elh ipey wet õ'aithatho itäj tä n'oma. 

9Wet chik atelho tamen amej tä lechätho asukyaj, lanhi wet wom. Tsi tej chik 
atelho hätefwajni, mat lechätho n'ow'atshancheyaj tä t'un. Mat aisiyejt'a chik 
nittäya elh atelhoy wet õ'aithatho n'oteläythayaj tä t'un lew'et tä itäj n'oma. 

Jesús lhämet tä itech'aynej tson'ataj tä tatäy 
(Luc 15.3-7) 

10“Yej t'ulhan elh at chik häpe häp iyhäj tä w'et m'ayhayhas t'at tä icha n'oye. Tsi 
ofwel amhohen, lhamel laka ángeles iyej t'at Ojcha tä ipuleye. 

12“¿Chiwoye? Chik hin'o hiw'en cien tson'atas, wet elh weihalha weta, ¿hä 
niwoma ayej kanhi leläy tä noventa y nueve wet t'ukwe elh tä tatäy? 

13Wet chik nilhoke, matche tä akäjlhi, inu'pe tä akäjejlhi leläy tä noventa y nueve 
tä niwetayahen. 

14Wet häp tä mälhyej'attso häp Ajchayay tä ipuleye, tek ihuminche chik tatäy 
weihalhafwaj häp lhamel tä w'et m'ayhayhas t'at tä icha n'oye. 

M'ak tä owoyeje opuhfwa tä iwoye m'ak tä ni'isa 
(Luc 17.3) 

15“Chik apuhfwa iwoyej ame m'ak tä ni'isa, hoye tä ats'ilak, lhäy'e lham, wet 
täfwnhatej letes. Wet chik tach'ahu ame wet iwoye ämet, lekalhi wet is amej. 

16Mat chik nitch'ahuya ame, chäj amche uno wok dos iyhäj Dios leles tä hiw'enej 
m'ak tä aelhtso iwoye, yämthilek m'ak tä lhen tesayej ts'ilakhit'a am tä lhäme, 
mat tälhe t'at dos wok tres. 

17Wet chik äp nitch'ahuyaye häp iyhäjna, äne nilhokej Dios leles wet fwenho. Wet 
chik nitch'ahuyaye Dios lelesna, leyej tä lhen apuhfwayayej Dios, en w'et m'ayeka 
mälhyej iwoye impuesto lewos. 

18“Matche tä ofwel amhohen, M'ak at chik häpe chik amel lefwenho oka wichi wet 
lhoyaykwe, Isit'a, yej woye, - häte Dios n'äyhiyejola. Wet m'ak at chik häpe chik 
lefwenho oka wichi wet lhoyaykwe, Häp tä is, woye t'at, - häte Dios iwahnhiyeja. 

19“Häte ofwel amhohen täja: Chik täkwfwas amel y'ajwek alhyaj honhatena tä 
let'alhe Ojcha tä ipuleye, iwohiyeja amehen m'ak tä lewatayhlä. 

20Tsi chik dos wok tres lhaihutwek tä n'okwi n'oyej, olham oiyej t'at lhamel.” 

Jesús lhämet tä itech'aynej hin'ol tä letes ihi 

21Wet Pedro ihoye Jesús wet tay'ätshane tä yok: –Iwuk, ¿wet chiwoye chik 
opuhfwa iwoyejpej n'oye m'ak chik ni'isa? ¿Hä is chik otäyhtejpej letes yäk siete 
veces, wet tajlhame p'iya? 

22Jesús nichulho wet yok: –¡Kha, ofwenhit'a amho chik oyok, yäk siete veces, mat 
yäk setenta y siete veces! Is chik najit lepesa tä letäyhtejpej apuhfwa letes. 

23Tsi Dios Niyatyaj hätet iwoye täja: Iche niyat tä t'uhläk itetshan lechumyenhay 
tä letes ihihlä häp lham. 

24Tä iwo tesa, õ'chäje lechumyenek elh tä letes wujpey millones. 

25Wet tä niw'ena laha yämthilek tiskanpe, niyat ne'tek õhw'enho hin'o chik ichäj 
hätet iwoye n'okwenek, lham lhäy'e lech'efwa lhäy'e leles, lhäy'e nilhokej m'ak tä 
iyej, wet chinaj t'äj tä laha õtiskanejpe letes. 

26Matkat hin'otso lhaip'altsene niyat wet lakamchetey itihi honhat wet yok, 
“¡Iwuk, teläyit aj n'oyej, otiskanla'pe nilhokej!” 

27Wet niyat hip'altsen, wet itäyhtej letes wet yok, “Is, mäh t'at.” 

28“Matkat tä hin'otso inuphä, nichutej elh tä lech'otfwa tä lham tujlhaye'pe m'ak 
tä niwuja. Wet itsokho lepänhi yäk leyalh tatäy wet yok, ¡Kelit tisn'o tä otujlha 
ame! 

29Wet elh lhaip'altsene wet lakamchetey itihi honhat wet yok, ¡Teläyit aj n'oyej, 
otiskanla'pe! 

30Matkat hin'otso iwohiyet'a, mat ne'tek õ'thatho n'op'onthi yämthilek tiskanpe 
letes. 

31“Tä lechumyenhay hiw'en, wuj tä yen tichunhayaja, wet ihoye niyat wet 
ifwenho. 

32Tä ihanej, t'äne hin'otso. Tä näm, niyat tahuyej wet yok, ¡Ahäpe hin'o tä ni'isa! 
Tä alep'altsen n'oye, wet olham otäyhat amej nilhokej ates. 

33¿Hä ni'isa chik amtej lep'altsen aelh, mälhyej tä olham oaip'altsen? 

34Wet wuj tä lewäk ihi häp niyat, wet ne'tek õ'tiyej n'otasnhayaj tä lhäy'e lhip tä 
äytaj yämthilek tiskanpe nilhokej letes.” 

35Wet Jesús y'isej lhämet tä yok: –Mälhhiyejattso m'ak chik Ojcha tä ipuleye 
iwohiyejela elh weihalhapej amel, chik kamattache tä letäyhtej letes häp 
apuhfwa. 

Mat 19 

Jesús yäme häpet hin'o chik iwom lech'efwa 
(Mar 10.1-12; Luc 16.18) 

1Tä Jesús ileyej lhämtestso, yikch'oye Galilea wet ihoye honhat tä Judea lhip tä 
tumej w'echehi tewok tä Jordán. 

2Wujpe wichi tä ihän, wet tä nichäte lhiptso, ichesthen iyhäj tä t'inhayaj länhay. 

3Wet iche Fariseo lhayis iyhäj tä ihoye tä t'uhläk ikanej, wet tay'ätshane tä yok: –
¿Hä õ'wahnej hin'o chik iwom lech'efwa chik iche m'ak chik tamenej? 

4Jesús nichulho wet yok: –¿Hä tek leyahyenay Dios lhämet tä ihi Lehi tä yäme 
m'ak tä lham iwoye p'ante tä yenlhi wichi? Tsi yenlhi hin'o wet yenlhi atsinha, 

5“wet häp tä tamenej tä hin'o yikch'oye lajcha lhäy'e lako wet lhaip'ajtej 
lech'efwa, wet lhamel täkwfwasna mälhyej chik weihalha”, yop'antekwe Dios. 

6Tä mälhyejtso, nemhit häpe chik täkwfwas mat nech'e weihalha, wet häp tä 
isit'ak hin'ol isowek häp m'ak tä Dios hip'ajtitwek. 

7Fariseo lhayis yok: –¿Chipte tä Moisés lhämet p'ante yok, “Häp hin'o chik häpe 
chik iwom lech'efwa, is tä hiw'enho papel tä yäme tä iwom atsinha”? 

8Jesús nichulho wet yok: –Häp tä at'unhen, häp tä tamenej tä Moisés iwahin 
amejen chik lewom hach'efwas. Mat tä tälhe tä nech'enyaya, tek mälhyej 
p'antetso. 

9Wet häp tä ofwel amhohen tä oyok, Tajlhama chik hin'o lech'efwa häpe atsinha 
tä matche tä elh t'at tä neya katsik häpe, häp tä is tä ileyej. Mat chik kahäpeya 
täjtso chik tamenej tä iwom lech'efwa, wet iyej elh, oyok, iwo lakain'oyaja. 

10Tä lechufwenkay iläte täja, wet yok: –Chik mälhyejtso, tajlhamat chik hin'o 
niwoya lech'efwaya. 

11Jesús nichulho lhamel wet yok: –Nilhokhiyejt'a wichi tä ikalhi täjtso, ts'ilak 
lhamel tä Dios hiw'enhomche yämlek ikalhi. 

12Tsi iche hin'ol tä nikalhahi chik iwo lech'efwaya. Elhpej nikalhahi tsi tälhejot 
lako kachowej tä t'isan niwatahlä atsinha, wet iyhäj nikalhahi tsi hin'ol ilehtej tä 



1670 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

iwatlä. Wet iche iyhäj tä matche tä tach'ote Dios Niyatyaj, häp tä tamenej tä 
niwoya lech'efwaya. Elh chik häpe chik ikalhi täjtso, is chik iwoye t'at. 

Jesús itiyej lakäpfwayaj tä is häp nä'tshas 
(Mar 10.13-16; Luc 18.15-17) 

13Wet wichi ihäne nä'tshas häp Jesús yämlek itiche'pe takweyey wet iwo 
t'alhyaja'pe. Mat lechufwenkay ifwonlä wichitso. 

14Mat Jesús yok: –Ch'anlhaye nä'tshas, yej n'äyejo tä iho n'oye. Tsi wichi tä ihi 
Dios Niyatyaj häpe lhamel tä hätet iwoye nä'tshasna. 

15Wet itiche'pe takweyey, tä ileyej wet yik. 

Hin'o tä hiw'en m'ayek tay'ätshane Jesús 
(Mar 10.17-31; Luc 18.18-30) 

16Wet iche häp hin'o mamse tä ihoye Jesús wet tay'ätshane tä yok: –Maestro, 
¿atsi m'ak tä is chik owoye häpkhilek in'oyej ow'atshancheyaj tä t'un? 

17Jesús nichulho wet yok: –¿Chipte tä letay'ätshanej n'oye m'ak tä is? Weihalha tä 
is, häpe Dios. Chik let'uhläk lhehi haw'atshancheyaj tä t'un, woye Dios lhämtes tä 
ihi Lehi. 

18Wet mamse yok: –¿Atsi lhämtes iyhäj tä häpe? Jesús yok: –“Yej lelän aelh, yej 
lewo akain'oyaja, yej let'etan, yej lesufwkane aelh, 

19humin ajcha lhäy'e ako, wet humin aelh, tech'ayen amej tä alehumin.” 

20Wet mamse yok: –Nilhokej lhämtestso owoye t'at. ¿Atsi m'ak tä kamaj tatäy 
n'oyej? 

21Jesús nichulho wet yok: –Chik let'uhläk awak'alh yämlek i'amej 
haw'atshancheyaj tä t'un, mäh wom nilhokej m'ak tä lew'en, w'enhomche 
p'elitses, wet akäywet ihla puleye. Wet ache n'okwe. 

22Tä mamse iläte täja, yik, lefwitajayaj ihi, tsi häpe elh tä wuj m'ak tä hiw'en. 

23Tä mälhyejtso, Jesús tahuyej lechufwenkay wet yok: –Matche tä ofwel amhohen 
tä wuj tä athaho hin'o tä hiw'en m'ayek yämthilek nichätho Dios Niyatyaj. 

24Lhek tichunache camello, ¡athahit'a chik tiyäjche kanotte! ¡Mat häp hin'o tä 
hiw'en m'ayek häp tä athaho yämlek nichätho Dios Niyatyaj! Yachajo tä oyok, 
¡matche tä atha! 

25Tä lechufwenkay iläte lhämettso, wet nem koyhyaj leselthayaj wet yok: –
¿Atsihilak tafway chik mälhyejtso? 

26Jesús iyahin lhamel wet yok: –Häp hin'ol ikalhihit'a täjtso, mat Dios ihanej 
iwoyneje nilhokej m'ayhay. 

27Wet Pedro yok: –Häp olhamel owomte katsi nilhokej m'ak tä in'oyejen wet 
onekte amche. ¿Atsihila m'ak chik oisej tä mälhyejtso? 

28Jesús nichulho wet yok: –Matche tä ofwel amhohen, Dios inech'aynhihila 
nilhokej m'ayhay wet Hin'o Lhäs tatayhiphäla'pe leniyatyaj tä isilataj. Chik 
nichäte lewhäytso, doce amel tä pajche lenekay n'okwe häte letatayhiphäla'pe 
aniyatyajay, yämlek wichi tä Israel lhayis tä tälhehen letetsel tä ihi doce 
ihlachufwi han'ohyaj. 

29Wet elh at chik häpe tä nek n'okwe wet iwom katsi lewukwey, wok lepuhfwas, 
wok lajcha, wok lako, wok leles, wok laka honhates, ofwel amhohen tä lhäy'ehila 
lhip m'ak chik ikatej, lhäy'e häp lew'atshancheyaj tä t'un. 

30Mat oyok, wujla'pe lhamel tä ichun, imälhnhenla, wet wujla'pe lhamel tä 
imälhnhen, häpkhilek ichun. 

Mat 20 

Jesús lhämet tä itech'aynej chumhas 

1“Häp Dios Niyatyaj hätet iwoye täja: Iche hin'o tä yik tä nech'e fwala tä t'ukwe 
lechumyenhay yämthilek tachumwethä tä ihi lelafwek. 

2Tä hiw'en, ifwenho laha tä tiskanpe fwala weihalha, wet tä lhamel yok, Is t'at, 
wet ichene lhamel häp lechumet. 

3“Wet tä fwala tojche yachajo tä yik. Tä nichäte hupuy, hiw'en iyhäj tä 
takasit'atwethä tä naj lechumeta. 

4Wet tahuyej lhamel wet yok, Häte amel hoyaye olafwek, chumwethä, ow'enla 
amhohen laha tä is. Wet lhamel yikhen tä ihoye lechumet. 

5“Wet tä fwala ihi lechowej lewuk yachajo tä yik, lhäy'e tä fwala itayhchä, wet 
t'äneje lechumet iyhäj. 

6Wet tä honaj yachajo tä yik, wet hiw'en iyhäj tä takasit'atwethä, niwohit m'ak 
che iwoye. Wet tay'ätshane lhamel wet yok, ¿Chipte tä mälhewek fwala tä 
lheyayhi täja wet letakasit'atwethä? 

7“Lhamel nichulho wet yok, Häp tä newache elh che ichumyenwethä olhamel. 
“Wet lham yok, Tä mälhyejtso, häte amel hoyaye olafwek, chumwethä. 

8“Tä fwala y'uy lewuk tahuyej häp elh tä t'uye lechumet wet yok, Äne chumhas 
wet wo lahaya. Chunkat häp iyhäj tä imälhnhen tä tiyäjo lechumet, pajla'tha 
lechäte iyhäj tä ichun mathi. 

9“Tä mälhyejtso, nämhen iyhäj tä iwo tesa lechumet tä honaj, wet elhpej ikatej 
lakaha tä w'awulho fwala mälhewek. 

10Wet tä nämhen iyhäj tä tachumwethä tälhe tä nech'e fwala, lhamel yenek 
lakaha inuhla'pe iyhäj, mat elhpej ikatej lakaha tä w'awulho fwala weihalha. 

11Tä hiw'en tä mälhyejtso, lhamel inokwajejlhi lewuk 

12wet yok, Häp lhamel tä nämho lechumet tä lepes t'at fwala wet tachumwethä 
hora weihalhafwaj. Mat m'ak tä lew'enho lhamel w'awulhej t'at olhamel okaha tä 
otchumwethä fwala mälhewek wet wuj tä oteläytej nahayoj. 

13“Mat lewuk nichulho elh lhamel wet yok, Yaelh, ihichet'a m'ak che ni'isa tä 
owoyej ame. Tä ot'änmat ame, ofwelmat amho laha tä otiskanpe fwala weihalha, 
wet lhomatkwe, Is t'at. 

14Tä mälhyejtso, chuma akaha wet mäh. Olham ot'uhläk ow'awlhatej akaha häp 
elh tä lepes lakaha. 

15Olewuk t'at oka kolhki wet owoyeje m'ak tä owoyeje. Wok ¿hä lechuwet 
n'oye'pe m'ak tä is tä owoye?” 

16Wet Jesús y'isej lhämet tä yok: –Mälhhiyejattso, lhamel tä imälhnhen ichunla, 
wet lhamel tä ichun imälhnhihena. 

Nech'e tres tä Jesús yäme lham t'ilek 
(Mar 10.32-34; Luc 18.31-34) 

17Tä Jesús inukwe len'äyij tä tataye Jerusalén, ihänej kanhi lechufwenkay tä ihi 
doce wet yok: 

18–Lhek yahinya, y'ahoye Jerusalén, wet õyachajiyela Hin'o Lhäs häp sacerdotes 
tä len'ohyajay ihiche lhäy'e häp hin'ol tä lhayen lewosayej Ley p'ante tälhe 
Moisés. Lhamel ne'tehlak õ'län, 

19wet yachajiyela häp Romano lhayis yämthilek itiyej leläkwyhanyaj wet itasin 
wet hip'ajtej cruz. Mat chik fwalas tres inuhiphäla tä tälho n'op'itseyhay. 

M'ak tä Santiago lhäy'e Juan lhamel lako t'alhe 
(Mar 10.35-45) 

20Häp Zebedeo lech'efwa ihoye Jesús wet ichäj lhamche leles, häp Santiago lhäy'e 
Juan. Wet atsinhatso itsinen lakamchetey tä ihi tä Jesús itayche wet t'alheje 
m'ayek. 

21Jesús yok: –¿Atsi m'ak tä häpe tä lewatlä? Lham yok: –Che lhehi Aniyatyaj, 
w'enho len'ohyaj oles, is che elh tumej afwomkat wet elh tumej hats'amkat. 

22Mat Jesús nichulho wet yok: –Lehanhiyejt'a m'ak tä let'alhe amel. ¿Hä 
lekalhayhi che leyähiyeja häp n'olhät tä tapay che olham oyähiyeja? Lhamel yok: 
–Okalhi. 

23Wet Jesús ifwenho lhamel wet yok: –Matche t'at, leyähiyeja olhät tä tapay tsi 
amälhhiyejat iwoye olham tä oteläythayaj ihi. Mat elh che ihi olhip tä ofwomkat 
wet elh che ihi ots'amkat, olhamhit'ak otshupyene. Tajlhama Ojcha tä 
hiw'enhihola lew'etesna häp iyhäj tä lham pajche iwaklhatho. 

24Tä lechufwenkay iyhäj tä ihi diez iläte Santiago lhäy'e Juan, lhamel 
nichuwetehen. 

25Mat Jesús t'äne nilhokej lhamel wet tahuyej tä yok: –Lehanayej tä wichi tä 
ihiche honhates, lhamel laka niyatey lhaiwujyenejpe wet häp n'owustas lhayen 
lewuhuya. 

26Mat amel isit'ak amälhyayej iwoye lhamel. Oyok, elh amel che t'uhläk inu 
atapehen, is che lhayen akawoya, 

27wet elh che t'uhläk niyat amejen, is che lhayen akweneka. 

28Tsi häp tä mälhyej'attso Hin'o Lhäs, näm wet yenhit'a lakawosa wichi, mat 
lhayen wichi lakawoya, wet iwom lew'atshancheyaj tä lhayen lahayayej wujpe 
wichi. 

Jesús hiw'enyenche honhat asnamis täkwfwas 
(Mar 10.46-52; Luc 18.35-43) 

29Tä lhamel yikch'oye hupuy tä Jericó, wujpe wichi tä ihän Jesús. 

30Wet iche täkwfwas hin'ol tä asnamis tä itaychephä tä ihi n'äyij lhip. Wet tä 
ilätch'oye tä Jesús nekche n'äyij, wet t'änhen tä yok: –¡Iwuk, David Lhäs, p'altsen 
n'ohen! 

31Wet wichi ifwone wet yok: –¡Ch'eet! Mat lhamel nem koyhyaj tä t'än tä yok: –
¡Iwuk, David Lhäs, p'altsen n'ohen! 

32Tä Jesús iläte, takasit wet t'äne lhamel, wet tay'ätshane wet yok: –¿Atsi m'ak tä 
let'uyayhläk owoyej amehen? 

33Lhamel nichulho wet yok: –Iwuk, ot'uhläk ow'enchehen honhat. 

34Wet Jesús hip'altsen wet tachumpe tatelhoy. Wet yofwajkwet lhamel 
hiw'enchehen honhat wet yikche. 

Mat 21 

Jesús nichätho Jerusalén wet wichi iwujyen 
(Mar 11.1-11; Luc 19.28-40; Juan 12.12-19) 

1Tä Jesús lhäy'e lechufwenkay tott'aye p'ante Jerusalén, nichätho hupuy tä 
niwuja tä lhey Betfagé tä ihi lhip chenaj tä lhey Oliwachat. Wet Jesús ichen 
täkwfwas lhamel 

2wet ifwenhomche tä yok: –Mäyay hoyaye häp wichi tä y'attaye l'ini, wet chik 
lechätaye, lew'enla asno tä õ'nayhit, lhäy'e lhäsaj. Lanhila wet chäja n'oye. 

3Wet chik iche elh chik yok, “¿Chipte tä lelanhi?”, olak, “Lhawuk tä iwatlä, mat 
inachajila.” 

4Wet mälhyejtso tä lhayäm matche profeta lhämet p'ante yok: 

5“Fwenho häp wichi tä Sión lheley, oyaykwe, Lhek yahinya aka Niyat tä iho ame, 
tek lhaichäjlhi, i'pe asnofwaj tä itshäwet tä n'olhuhyenek lhäsaj t'at.” 

6Wet lechufwenkay yikhen, iwoye t'at m'ak tä Jesús ne'tek iwoye, 

7ichäj alhoho asno lhäy'e lhäsaj, wet iti'pe lew'uyes wet nech'e Jesús i'pe. 

8Wet wujpe wichi tä hich'enche lew'uyes häp n'äyij, wet iyhäj yisthen hal'ä pesey 
wet hich'enche n'äyij. 

9Wet häp lhamel tä ichunch'oye lhäy'e iyhäj tä imälheche len'äyij, lhamel t'änhen 
wet yok: –¡Lewujyaj ihi David Lhäs! ¡Is chik Lhawuk itiyej lakäpfwayaj tä is häp 
hin'o tä näm tä Lhawuk lhämetej! ¡Lewujyaj ihi Dios tä ipuleye! 

10Tä Jesús tiyäjo Jerusalén, nilhokej wichi iwo huyaja wet yok: –¿Atsi hin'o tä 
häpe täja? 

11Wet iyhäj nichulho wet yok: –Häpe profeta Jesús tä lew'et Nazaret tä Galilea 
lhip. 

Jesús yokwesphä m'ak tä nit'uhawetayej tä ihi Dios Lew'et 
(Mar 11.15-19; Luc 19.45-48; Juan 2.13-22) 

12Wet Jesús tiyäjo Dios Lew'et wet yokwesphä nilhokej lhamel tä ihi tä iwom 
lhäy'e tä ichäj m'ayhay. Wet itilhkatchehchä mesas tä lewuk lhamel tä iwo 
iyhäjahi kolhki, lhäy'e häp lew'etes tä iyej lhamel tä iwom hokwinhas. 

13Wet tahuyej lhamel tä yok: –Häp Dios lhämet tä ihi Lehi yok, “Ow'et lheyla 
N'ot'alhyaj tä Lew'et.”¡Matkat amel lhenayp'at etantsesw'eta! 

14Tä Jesús kamaj ihi Dios Lew'et, asnamis lhäy'e tsufwlas ihoye wet lham 
ichesthen. 

15Wet nä'tshas tä ihi t'änhen tä iwunit Jesús wet yok: –¡Lewujyaj ihi David Lhäs! 
Matkat häp sacerdotes tä len'ohyajay ihiche, lhäy'e hin'ol tä lhayen lewosayej Ley 
p'ante tälhe Moisés, tä lhamel iläte nä'tshas lhämtesna wet hiw'enej m'ak tä 
isentso tä Jesús yenlhi, lhamel lewäk ihi 

16wet tahuyej Jesús wet yok: –¿Hä leläte m'ak tä lhamel yäme? Jesús nichulho wet 
yok: –Ey'a, oläte t'at. Mat ¿hä tek leyahyenay häp n'olhämet p'ante ihi Lehi tä 
yäme täja? Yokwe, “Dios, lethatho ämtes häp nä'tshas lhäy'e iyhäj tä lelemsas tä 
kamaj tiphen, yämthilek aiwunit.” 

17Wet Jesús ileyej lhamel wet yikch'oye hupuy, ihoye Betania wet ihi honatsitso. 

Jesús takäpfwayeje lewit'äyhyaj higo lhile 
(Mar 11.12-14,20-26) 

18Tä nech'e fwala tä Jesús yäple Jerusalén, wet nichuyu. 

19Tä yik, hiw'ene higo lhile tä iwhäye n'äyij, wet ihoye mat hiw'enhit'a lhay chik 
ihi, tajlhamet lew'oley. Wet tahuye wet yok: –¡Äp ihichet'alak lewo aya! Häpet tä 
iwoyetso, wet tamchäy. 

20Tä lechufwenkay hiw'en, wuj tä iseltejen, wet tay'ätshane Jesús wet yok: –
¿Chipte tä yofwajkwet tamchäy? 

21Lham nichulho lhamel wet yok: –Matche tä ofwel amhohen, Chik newache 
akachuhanyaj wet achayaj ihi, lehanhiyeja lewoyneje chik lhenlhi m'ak tä olham 
owoyeje higo lhiletso. Wet tajlhamhiyet'a täjtso, mat häte chik letahuye chenajni 
chik lhok, “¡Mäch'oye tä lhehi, athat inäte!”, wet matche, mälhhiyejattso. 

22Wet m'ak at chik häpe chik achayaj iyeji tä let'alheje Dios, lekathiyeja. 

Jesús len'ohyaj 
(Mar 11.27-33; Luc 20.1-8) 

23Tä tajyäme täjtso, Jesús ihoho Dios Lew'et wet iwo lechufwenyaja. Wet 
sacerdotes tä len'ohyajay ihiche lhäy'e hin'ol tä thänhäy, lhamel ihoye wet 
tay'ätshane tä yok: –¿Chi tälhe han'ohyaj tä lewoye m'ayhay tä lhenlhitso? ¿Atsi 
tä hiw'en amho? 

24-25Jesús nichulho wet yok: –Häte iche m'ak tä olham oty'ätshanej amehen. ¿Chi 
tälhe Juan Bautista len'ohyaj tä ibautisaynhente wichi? ¿Hä tälhe Dios wok 
hin'ol? Chik lechulhay n'oho, häte olham ofwenla amhohen elh tä on'ohyaj tälhe 
tä owoye m'ayhay tä oyenlhitso. Tä lhamel iläte, yämwethä lhamhohen tä yok: –
¿Atsi m'ak tä y'awoye? Chik y'ok, “Tälhe Dios”, wet lham yohlak, “Tä mälhyejtso, 
¿chipte tä kachayaye?” 

26Wet y'akalhihit'a chik y'ok, “Tälhe hin'ol”, tsi y'anowaye wichi, häp tä nilhokej 
lhamel ihumin Juan wet fwetaj matche tä häpe profeta. 

27Tä mälhyejtso, lhamel nichulho Jesús wet yok: –Ohanhiyejt'a. Wet Jesús yok: –
Tä mälhyejtso, olham häte tek ofwel amhohen elh tä on'ohyaj tälhe tä owoye 
m'ayhay tä oyenlhitso. 

Jesús lhämet tä itech'aynej hin'o lhäy'e leles täkwfwas 

28“¿Chiwoye amel atichunhayaj? Iche hin'o tä leles täkwfwas, wet ihoye lhäs elh 
wet yok, Yäs, mäh hoye olafwek wet chumlhi. 

29“Lhäs nichulho wet yok, Ohohiyet'a. “Mat tä paj iwo elha letichunhayaj, wet yik 
t'at tä ihoye lajcha lelafwek. 

30“Wet nech'e hin'otso ihoye lhäs elh wet yok, Häte am hoye olafwek wet 
chumlhi. “Lhäs nichulho wet yok, Eh, ohohiyela. “Mat ihohiyet'a. 

31¿Atsi elh tä häpe häp lhamelna tä iwoye m'ak tä lajcha ihuminche?” Lhamel 
nichulho wet yok, –Häpe t'at elh tä ichun. Wet nech'e Jesús yok: –Matche tä ofwel 
amhohen, Häp hin'ol tä lechumet impuestos tä Romano lhayis t'alhpe, lhäy'e 
atsinhay tä kain'oyaj länhay, lhamel ichun ahilähen tä nichätho Dios Niyatyaj. 

32Tsi Juan Bautista näm wet ipäyen amehen n'äyij yämlek lewoyaye m'ak tä is 
alhoho, mat tek lechayaye. Matkat lhamel tä lechumet impuestos, lhäy'e kain'oyaj 
länhay, lhamel ichaye t'at. Wet amel, tej tä lew'enay täjtso, tek lewoyay ahusey 
iyhäja yämlek lechayaye. 

Jesús lhämet tä itech'aynej chumhas tä ni'isahen 
(Mar 12.1-12; Luc 20.9-19) 

33“Lhek ch'ahuyaye olhämet elhna: Iche hin'o tä yenlhi lelafwek wet itihchä 
uva, wet äp tijo tunte tä yen lehiya t'i, wet häte äp yenlhi hup tä atojphä yämlek 
elh tä t'uye nilhokej ihi. Tä wak'alh, hiw'enho ayej häp chumhas, ne'tek 
ichumyenlhi, wet lham yik tä ihoye honhat elh. 

34Tä taj lewhäy tä y'o uvas, ichen lakawos, ne'tek yike m'ak tä chumhas 
hiw'enhatej. 

35Mat tä nichäte, chumhas itsokwethä wet ipäjlhi elh, wet ilän elh, wet ithatej 
tuntey häp elh. 

36Wet lewuk ichen iyhäj tä nitäkw, inu'pe lakawos tä ichun. Mat tä nichäte lewuk 
lechumet, chumhas itech'aynej iyhäj. 

37“Ilepese lewuk ichen lhäs, tsi letichunhayaj yok, Lhamel tek yenla w'et m'ayeka, 
tsi olhäs t'at. 

38“Mat tä chumhas hiw'enlä, yok, Häp täjtsi hin'o tä lewukla honhatna. ¡Mäh 
n'alän wet n'alewuhuyla! 

39“Wet lhamel itsoklhi wet ithat w'echehi n'olafwek wet ilän.” 

40Wet nech'e Jesús äp yok: –Tä mälhyejtso, chik lewuk ihoye lelafwek, ¿atsi m'ak 
tä lefwetajay iwohiyejela häp chumhastso? 

41Lhamel nichulho wet yok: –Itäyhthihena hin'ol tä ni'isahentso wet iwohla 
lewos iyhäja lechumet, yachajiyela hin'ol tä hiw'enhihopeja lhay chik nichäte 
lewhäy yachuyaj. 

42Wet Jesús äp yok: –¿Hä tek leyahyenay häp Dios lhämet tä ihi Lehi tä yok, “Häp 
tunte tä hin'ol tä yenlhi hup itiyej kanhi, nech'e häpe t'at tunte tä lhamya. Wet elh 
tä iwoye täja häpe Lhawuk, wet y'aw'en tä wuj tä is lechumet”? 

43Wet häp tä ofwel amhohen, õ'sohla amejen Dios Niyatyaj wet õhw'enhihola 
wichi tä iwohla lhaya. 

44Wet elh chik häpe chik nichätpe tuntetso, wasihila. Wok chik lham tunte 
nichätpe elh chik häpe, iwohla lamoka. 

45Häp sacerdotes tä len'ohyajay ihiche, lhäy'e Fariseo lhayis, tä lhamel iläte Jesús 
lhämtes tä itech'aynej tähestso, nitäfwelej t'at tä yäme lhamel. 

46Wet t'uhläk itsoklhi, mat ikalhihit'a, tsi nowaye wichi tä yen profetaya. 

Mat 22 

Jesús lhämet tä itech'aynej wichi tä niyat t'äne tä lhäs tawhayey 
(Luc 14.15-24) 

1Jesús yachajo tä tahuyej lhamel wet itech'aynej lhämet täja wet yok: 

2–Häp Dios Niyatyaj hätet iwoye täja: Iche niyat tä iwo käjyaja'pe lhäs tä 
tawhayey. 

3Wet ichen lakawos, ne'tek ihoyehen wichi tä lham t'äneje lakäjyaj, mat wichitso 
ihohiyet'a. 

4Wet yachajo tä ichen lakawos iyhäj wet yok, “Fwenhola olhämetna häp lhamel tä 
ot'äne, olak, Wak'alh n'olhäk, pajche õ'länhen w'asetas tä yätajen, wet nilhokej 
wak'alh t'at. Lhuyay, hoyay n'oye tä owo okäjyaja'pe olhäs tä tawhayey.” 

5“Mat häp lhamel tä niyat t'änetso ihohiyet'a. Elh ihoye lelafwek, wet elh ihoye 
lechumet, 

6wet iyhäj itsokwethä häp niyat lakawos wet ipäjwethä yäk y'inhen. 

7Tä niyat iläte, wuj tä lewäk ihi wet ichen laka sip'äl, ne'tek ilänhen anikoyistso 
wet iwunho häp hupuy tä lew'et. 

8Wet nech'e tahuyej lakawos iyhäj wet yok, Nilhokej wak'alh t'at yämthilek owo 
okäjyaja'pe olhäs tä tawhayey, mat häp lhamel tä pajche ot'äneje 
t'uhawethiyejt'a. 

9Tä mälhyejtso, amel hoyaye hupuy kawayhil tä wichi letajwet, wet elh at che 
häpe che lew'en äneje okäjyaj. 

10“Wet lakawos yikhen tä ihoye hup kawayhil, wet ihutwek nilhokej wichi tä 
nichutej, häp iyhäj tä isen lhäy'e iyhäj tä ni'isahen. Wet nech'e wichi tapoyej häp 
hup tä n'okäjyaj ihi. 

11“Tä paj niyat ihochufwi huptso, t'uhläk itetshan lhamel. Wet hiw'en hin'o tä 
nitw'uyahi lew'uy tä isilataj, 

12wet tay'ätshane tä yok, Yaelh, ¿chipte tä leho kana wet kaw'uyahi haw'uy tä 
t'uhawetej tä lhehi okäjyajna? “Mat hin'otso yok tam. 

13Wet niyat tahuyej lakawos wet yok, Äythen takweyey lhäy'e takäläy wet thate 
honataj tä alhoye, häpkhilek ihi lhafwyhayaj wet wuj tä äytaj.” 

14Wet Jesús y'isej lhämet tä yok: –Matche, wujpe wichi tä Dios t'äneje Leniyatyaj, 
mat wujit'a'pe lhamel tä nichätho. 

“Achaje niyat m'ak tä lewuk, mat achaje Dios m'ak tä Lewuk lham Dios” 
(Mar 12.13-17; Luc 20.19-26) 

15Tä tajyäme täjtso, Fariseo lhayis yikhen wet y'ajwek lehusey tä tay'ätshane 
Jesús, yämthilek iche lhämet che lhamel yen tesayej. 

16Tä mälhyejtso, ichene Jesús elhpej lhamel lechufwenkay, lhäy'e iyhäj tä ihän 
Herodes lhayis. Tä lhamel nichäte, tahuyej tä yok: –Maestro, olhamel ohanej tä 
ahäpe hin'o tä matche m'ak tä lhäme, wet nehit katsik lenowaye, wet tek 
letetshan hin'ol tä fwetaj häpehen iyhäj tä isen, mat lechufwenej t'at wichi m'ak 
tä Dios ne'tek lhamel iwoye. 

17Tä mälhyejtso, fwel n'ohohen atichunhayaj. ¿Hä is t'at tä otis häp niyat Romano 
tä t'alhpe impuestos, wok kha? 

18Mat Jesús nitäfwelej tä lhamel fwetaj ikanej, wet yok: –¡A'akantses! ¿Chipte tä 
lhelhtay n'oye? 

19Lhek päyen n'oye chinaj t'äj tä õtiskanejpe impuesto. Wet lhamel ichäje, 

20wet lham tay'ätshane tä yok: –¿Atsi tä lepeyak lhäy'e lhey tä i'pe? 

21Lhamel nichulho wet yok: –Häpe t'at niyat Romano. Wet Jesús yok: –Tä 
mälhyejtso, achaje niyat Romano häp m'ak tä lewuk, mat achaje Dios häp m'ak tä 
Lewuk lham Dios. 

22Tä lhamel iläte lhämettso, wuj tä iseltejen. Wet ileyej wet yikhen. 

Jesús yäme tä n'op'itseyhay inukwephä t'at 
(Mar 12.18-27; Luc 20.27-40) 

23Iche p'ante Judío lhayis iyhäj tä lhey Saduceo lhayis, fwetaj n'op'itseyhay 
ninuyakwephä. Wet ifwalatso elhpej lhamel ihoye Jesús wet yok: 

24–Maestro, häp Moisés lhämet yop'antekwe, “Che hin'o ileyej honhat mat leles 
ihihit'a, t'uhawetej che lech'inij icheyäjo lew'et wet yen ch'efwaya häp tesa, 
yämthilek iche leles tä tälhe elh tä pajche y'il.” 

25Tä mälhyejtso, iche p'ante siete hin'ol tä lhalepuhfwas tä in'oyejen. Wet elh tä 
ichun iwo lech'efwaya, mat tä ileyej honhat wet leles ihihit'a. Wet lech'inij tä 
ichunche äp iyej laka tesa, 

26mat häte tä ileyej honhat wet leles ihihit'a. Wet äp lech'inij elh äp iyej, mat äp 
hätet iwoye lechilalis. Wet mälhyej p'antetso pajtha nofwej häp lhamel tä ihi 
siete, mat niwohit elh che leles ihi. 

27Tä lepese atsinha häte ileyej honhat. 

28Tä mälhyej'attso, tä wichi yäme tä inuhikwephäla häp n'op'itseyhay yämthilek 
äp yachajo che iläyhen, ¿atsihila elh lhamel tä siete tä atsinhana lech'efwa? Tsi 
pajche nilhokej lhamel tä iyej. 

29Jesús nichulho lhamel wet yok: –Lewetahen amel, tsi letäfwenhiyejt'a Dios 
lhämtes tä ihi Lehi lhäy'e häp Dios lakhajyhayaj. 

30Tsi che inukwephä n'op'itseyhay, hin'ol lhäy'e atsinhay nemla tawhayeyhen, 
häp tä mälhhiyeja iwoye häp ángeles tä ipuleye. 

31Wet tä õyäme tä n'op'itseyhay inukwephä, ¿hä tek leyahyenay m'ak tä Dios 
ifwel amhohen tä yok, 

32“Ohäpe Abraham laka Dios, Isaac laka Dios, wet Jacob laka Dios”? Wet häp tä 
mälhyejtso, Dios häpe t'at wichi tä iläyhen laka Dios, tej tä pajche lhamel ileyej 
honhat. 

33Tä wichi iläte täja, wet lhäy'e lhip tä iseltejen Jesús lechufwenyaj. 

Dios lhämtes tä iyhäj lefwetes 

(Mar 12.28-34) 

34Tä Fariseo lhayis ihanch'oye tä Saduceo lhayis ihanhiyejt'a lhämet che 
nichulhejlä häp Jesús, wet häp tä lhaihutwek lhamel. 

35Wet elh lhamel tä häpe lewo Ley p'ante tälhe Moisés, ihoye Jesús wet fwetaj 
yelhteje tä tay'ätshane tä yok: 

36–Maestro, ¿atsi Dios lhämet tä lhäy'e lhip tä laha ihi tä iyej lhämtes iyhäj? 

37Jesús nichulho wet yok: –“Humin Awuk Dios, mälhewek ahusek, lhäy'e 
mälhewek atichunhayaj, lhäy'e mälhewek atichunhayaj.” 

38Häp täja Dios lhämet tä lhamya tä inu'pe iyhäj. 

39Wet elh häte iwoye, yok, “Humin aelh, tech'ayen amej tä alehumin.” 

40Häp Dios lhämtesna, häp tä nilhokej Ley p'ante tälhe Moisés lhäy'e profetas 
chufwenyajay lefwetes. 

N'ofwayhthi tä Dios Chenek 
(Mar 12.35-37; Luc 20.41-44) 

41Tä Fariseo lhayis kamaj lhaihutwek, Jesús tay'ätshane tä yok: 

42–¿Cho atichunhayaj häpet N'ofwayhthi tä Dios Chenek? ¿Atsi tä lhenayek tälhe? 
Lhamel yok: –Tälhe David. 

43Wet Jesús yok: –Che mälhyejtso, ¿chip iwoye tä Dios laka Espíritu lhaithatho 
p'ante David wet yämyenlhi tä yok, “Owuk”? Tsi lhämet yok, 

44“Lhawuk ifwenho Owuk wet yok, Tayhiphä olhip tä ofwomkat wet otihlachufwi 
apach'ol häp atayhfwas.” 

45Tä mälhyejtso, ¿chip iwoyek N'ofwayhthitso tälhe David, tä lham David yen at 
Lewuka? 

46Wet nehit katsik ihanej lhämet che nichulhejlä häp Jesús, wet tälhe ifwalatso 
ihichet'a elh che tektshaneje yämthilek tay'ätshaneje m'ak at che häpe. 

Mat 23 

M'ak tä Jesús imenyenej Fariseo lhayis lhäy'e hin'ol tä lhayen lewosayej Ley 
p'ante tälhe Moisés 

(Mar 12.38-39; Luc 11.43,46; 20.45-46) 

1Tä tajyäme täjtso, Jesús tahuyej lechufwenkay lhäy'e wichi wet yok: 

2–Häp Fariseo lhayis lhäy'e hin'ol tä lhayen lewosayej Ley p'ante tälhe Moisés, 
lhamel itayhiphä Moisés len'ohyaj p'ante yämlek y'ithatho wichi häp Leytso. 

3Tä mälhyejtso, n'olhämet at chik häpe chik lhamel ne'tek let'amajayej, amajej 
t'at wet woye. Mat yej ten lhamel lakeyes, tsi tej tä lhamel yäme m'ak tä is alhoho, 
mat lhamel iwohiyet'a. 

4Yäytejwethä iyhäj lelhuy tä choyhthen wet ikalhihit'a chik yikchufwi, wok oyok, 
lechufwenyajay tä iyhäj nikalhahi chik iwoye. Wet lhamel tek hich'otyeneje 
lefwuj yämlek ineyhatphä. 

5“Iwoye m'ak chik häpe wet t'uhläk wichi iyahin. Yäm wus m'ak tä itech'aynej 
lhamis tä Dios lhämet lhipey ihi wet inayhtej letachol lhäy'e takweyey. Wet häte 
yäm wusche lew'uyes lhawol. 

6Tä ihoye n'okäjyajay, iwatlä lew'etes tä isis, wet tä ihi n'ohusew'etes, ihumin 
lew'etes tä t'uhläk nilhokej wichi hiw'en. 

7T'upejläk wichi n'okwiyej tä hiw'enlä wet itiyej lewujyaj wet yopejkwe, Maestro. 

8“Mat amel yej watläk wichi yäm amehen wet yok, Maestro. Tsi alepuhfwaswek 
wet weihalha aka Maestro. 

9Häte chik lhäme aelh chik häpe tä ihonhatena, yej lhoyaykwe, Olhamel Ojcha. Tsi 
weihalha Ajchayay, häpe t'at lham tä ipuleye. 

10Wet yej alhenaye iyhäj chik wichi yäme wet yopejkwe, Häp tä owuk. Tsi 
weihalha Awuk, häpe t'at Cristo. 

11Häp elh tä lewujyaj ihi tä i'amejen, is chik lhayen akawoya. 

12Tsi elh chik häpe chik lhaiwujyen, õyenla w'et m'ayeka, wet elh chik lhayen 
w'et m'ayeka, õ'wujyenla.” 

Äytajche Jesús lhämet tä itiyej Fariseo lhayis lhäy'e hin'ol tä lhayen lewosayej 
Ley p'ante tälhe Moisés 

(Mar 12.40; Luc 11.39-42,44,52; 20.47) 

13Wet Jesús äp yok: –¡Awit'äy ihla amejen, Fariseo lhayis lhäy'e amel tä alewos 
Ley p'ante tälhe Moisés! ¡A'akantses! Lep'oyayhi Dios Niyatyaj lepe yämlek wichi 
nitiyäjaho. Häte amel tek letiyäjayho, wet len'äyejo lhamel tä t'uhläk tiyäjo. 

15“¡Awit'äy ihla amejen, Fariseo lhayis lhäy'e amel tä alewos Ley p'ante tälhe 
Moisés! ¡A'akantses! Lenuyaykwe honhat lhäy'e lewomekitaj yämlek lekalhi 
weihalhafwaj hin'o wet lechufwenej amel achumyaj. ¡Wet tä lekalhi, letamenayej 
tä nech'e häpe elh tä inu'pe amel tä t'uhawet amejen chik õ'that amhohen 
n'oteläythayaj tä t'un lew'et! 

16“¡Awit'äy ihla amejen, n'äyijwos tä asnamis! Chik iche elh tä hit'unhatche 
lhämet wet iwo lheya Dios Lew'et tä ihi Jerusalénna, wet amel lhoyaykwe, Laha 
ihihit'a lhämettso. Mat häp elh tä hit'unhatche lhämet wet iwo lheya oro tä ihi 
Dios Lew'et, wet lhoyaykwe, Laha ihi t'at lhämettso, iwohiyet'ak näma matche. 

17¡Ach'isukwis wet a'asnamis t'at! ¿Atsi m'ak tä lhäy'e lhip tä laha ihi? ¿Oro, wok 
Dios Lew'et tä häp tä tamenej tä nech'e n'ot'amajchet oro? 

18Häte chik iche elh tä hit'unhatche lhämet wet iwo lheya altar, wet amel 
lhoyaykwe, Laha ihihit'a lhämettso. Mat häp elh tä hit'unhatche lhämet wet iwo 

lheya Dios t'awayhat tä i'pe altar, wet lhoyaykwe, Laha ihi t'at lhämettso, 
iwohiyet'ak näma matche. 

19¡A'asnamis! ¿Atsi m'ak tä lhäy'e lhip tä laha ihi? ¿Dios t'awayhat, wok altar tä 
häp tä tamenej tä nech'e n'ot'amajchet Dios t'awayhat? 

20Elh chik hit'untejche lhämet häp altar, ts'ilakhit'a altar mat häte nilhokej 
m'ayhay tä i'pe. 

21Wet elh chik hit'untejche lhämet Dios Lew'et, ts'ilakhit'a Dios Lew'et mat häte 
Dios tä ihi. 

22Wet elh chik hit'untejche lhämet pule, häte hit'untejche lhämet Dios niyatyaj tä 
ihi lhäy'e lham Dios tä itayphä'pe. 

23“¡Awit'äy ihla amejen, Fariseo lhayis lhäy'e amel tä alewos Ley p'ante tälhe 
Moisés! ¡A'akantses! Tsi tej tä lelemsas m'ayhay, mat lew'enhatay lhip tä tälhe, 
mälhyej menta lhäy'e anís lhäy'e comino, wet lhenay aka diezmoya yämlek 
lew'enho Dios. Mat tek lewoyaye n'ochufwenyaj tä lhäy'e lhip tä laha ihi tä ihi 
Dios lhämet, tä häpe n'o'isyaj lhäy'e n'op'altsenyaj lhäy'e n'ohumnhayaj. Tähesna 
häp tä is chik lewoyaye, wet häte yej leyayej tä lhenlhi diezmo lhäy'e m'ayhay 
iyhäj tä isen. 

24¡Ahäpehen n'äyijwos tä asnamis! ¡Letonphä k'atak tä ihi ät, mat letim camello tä 
wujtaj! 

25“¡Awit'äy ihla amejen, Fariseo lhayis lhäy'e amel tä alewos Ley p'ante tälhe 
Moisés! ¡A'akantses! Lelejaywethä tä tumphä häp äthis lhäy'e äkhis, mat ilech'oye 
tapoyej akänyajay tä ni'isa lhäy'e m'ak tä etanhat. 

26¡Ahäpe Fariseo tä asnam! ¡Chunkat lech'o tä lelej häp äthi lhäy'e äkhi, häpkhilek 
häte nech'e is lhip tä tumphä! 

27“¡Awit'äy ihla amejen, Fariseo lhayis lhäy'e amel tä alewos Ley p'ante tälhe 
Moisés! ¡A'akantses! Amälhyayej at iwoye n'op'itseyhay lehis tä õ'pelnhathen, 
wuj tä isis tä tumphä, mat n'op'itsek lhiley tapokwe lhäy'e m'ak tä kok'aye. 

28Amel amälhyejen'attso. Tumphä hätet iwoyek ahäpehen iyhäj tä isen, mat 
akanyajay lhäy'e m'ak tä ni'isachehen tapokwe ahusey. 

29“¡Awit'äy ihla amejen, Fariseo lhayis lhäy'e amel tä alewos Ley p'ante tälhe 
Moisés! ¡A'akantses! Lhenaywethä profetas p'itseyhay lehis wet lesilatyenhen 
lep'itseyhay lehis häp hin'ol tä lehusey ihi, 

30wet nech'e lhoyaykwe, Chik olhamel oihihi p'ante fwalas tä lhachätilis ihi, tek 
olhamtejiyej p'ante tä ilänhen profetas. 

31¡Ämtestso alekalelhät tä ahäpehen leles häp lhamel p'ante ilänhen profetas! 

32¡Tä mälhyejtso huwa, ämay wak'alh m'ak tä achätilis p'ante iwo tesa! 

33¡“Ahäpehen amlhätas, tsi amlhäs tä aleles! ¿Hä lefwetaj letafwayhiyeja 
n'otasnhayaj tä häpe itäj tä n'oma? 

34Wet täjtso häpkhilek tamenej chik ochenla amehen profetas, lhäy'e hin'ol tä 
ihan honhatejen, lhäy'e ochufwenyaj lewos. Mat amel lelänhihena, wet elhpej 
lhamel lep'ajthiyeja cruz, iyhäj letasnhilawethä chik ihiche aka n'ohusew'etes, 
lehänlawethä tä fwetaj ilethane hupuy yämlek letiyej aka'tshayaj. 

35Tä mälhyejtso, Dios yenla tesa amejen nilhokej wichi tä isen tä pajche õ'länhen, 
tälhe Abel,häp hin'o tä is alhoho, yäk nichäte Zacarías, Berequías lhäs, tä amel 
lelänay p'ante tä ihi altar lhip tä tumejlä Dios Lewukwech'o Elh tä N'ot'amajchet. 

36Matche tä ofwel amhohen, Nilhokej tähestso tamenhiyeja wichi tä ihi fwalasna 
chik n'otasnhayaj nichätpe. 

Jesús yen lhakliya Jerusalén 
(Luc 13.34-35) 

37“¡Jerusalén, Jerusalén, lelänhen t'at profetas wet lethatejwethä tuntey Dios 
kasilätwos tä ichen ame! ¡Wujpe tä ot'upejläk ohut lhamej ales, mälhyej ho'o tä 
ihutchufwi lelesas häp lhefwis, mat lewohiyet'a! 

38Lhek yahinya, niwohit elh chik ihihla haw'et. 

39Wet ofwel amhohen, nemla lew'enayn'o pajla'tha nichäte lewhäy chik 
lhoyayhlakwe, ¡Is chik Lhawuk itiyej lakäpfwayaj tä is häp hin'o tä näm tä 
Lhawuk lhämetej!” 

Mat 24 

Jesús yäme Dios Lew'et tä wasihila 
(Mar 13.1-2; Luc 21.5-6) 

1Jesús inuphä tä tälho Dios Lew'et, wet tä yik, lechufwenkay ihowhäye wet yok: –
Iwuk, ¡lhek yahinya, matche tä isis hupuy tä Dios Lew'etna! 

2Mat Jesús ifwenho lhamel tä yok: –¿Hä lew'enay nilhokej hupuyna? Lhek tetshan 
olhämet, oyok, Niwohit tunte chik ihla'pe elh. Imälhehilawek chik wasihila. 

M'ayhay tä äyteschehen 
(Mar 13.3-13; Luc 21.7-19) 

3Wet lhamel yikhen tä iho'pe häp chenaj tä Oliwachat. Tä yäm kanhi, Jesús 
tatayphä wet lechufwenkay ihowhäye tä ts'ilak lhamej, wet lhamel tay'ätshane 
wet yok: –Lhek fwel n'ohohen, ¿atsi lewhäy chik ihichela m'ak wit'äytso? Wet 
chik tott'aye lewhäy chik letapil alhoho wet honhat noj, ¿atsi n'otetnek chik 
ihichela? 

4Jesús nichulho wet yok: –Uyayhlä, häpkhilek nehit katsik aiwetahat. 

5Tsi wujla'pe lhamel tä nämhihena wet yenla lheya olham olhey, yohlak, “Ohäpe 
N'ofwayhthi tä Dios Chenek.” Wet lhamel iwetahatla wujpe wichi. 

6Wet leläthiyela tä õyäme n'oka'tshayajay tä ni'tosayehen lhäy'e tä toye tä ihiche 
honhates tä atosehen. Mat yej nuhata amhohen, tsi ihichela tähestso, mat kamaj 
häpkhit'ala lewhäy tä lepes. 

7Tsi wichi tä ihiche honhates tatayhlawek, wet niyatey iwohla laka'tshayajayej 
niyatey iyhäj. Wet ihichela nehläs lhäy'e honhat w'ahu tä äytesiche tä ihiche 
honhates. 

8Mat nilhokej tähesna hätehlat iwoye atsinha tä nech'e iwo tesa tä lhailät tä 
takaw'ahan. 

9“Wet amel õyachajila amehen ateläythayaj, wet õ'ailänhihena, wet tä ahäpehen 
iyhäj tä ihänlhin'o, nilhokej wichi n'äyihila amhomche. 

10Wet häp lewhäytso wujla'pe wichi chik ilehla n'oyej wet n'äyihila lhamhomche, 
wet elhpej yachajiyela lepuhfwa häp wichi tä n'äyiho. 

11Wet n'änhila wujpe iyhäj tä fwetaj häpehen Dios lhämetwos, wet iwetahatla 
wujpe wichi. 

12Wet tä lhäy'ehila lhip m'ak tä ni'isa, wujla'pe oka wichi tä nemhit lhaihumnhen. 

13Mat elh chik nileyayej mat tujlhache t'at yäk lepes, häpkhilek tafway. 

14Wet häp N'osilätyaj tä Isna tä yäme Dios Niyatyaj õ'wohla siläta'pe imälhewek 
honhat, yämthilek nilhokej wichi tä ihiche honhates iläte. Wet nech'e häpkhilek 
näm lepes. 

N'olhakli tä lhäy'e lhip tä äytaj 
(Mar 13.14-23; Luc 21.20-24) 

15“Lew'enayhla häp m'ak tä tanhowatnhan tä hich'atej tä ni'isa tä profeta Daniel 
p'ante yäme chik ihihila Dios Lew'et tä T'amajchet. (Häp am tä leyahyen, hanej 
n'olhämetna.) 

16Chik taj lewhäytso, wet häp lhamel tä ihi honhatna tä Judea is chik ilethane 
chenhas. 

17Wet häp elh chik i'pe lewukwe lhip tä tumphä, isit'ak yike lakhäy tä ichufwi 
lewukwe tä inuhchä, mat is tä yik t'at. 

18Wet elh chik ihi lelafwek, isit'ak tapile lew'uy. 

19“Häp fwalastso wuj tä p'elitsesla atsinhay tä hich'otshanhen lhäy'e iyhäj tä 
tach'awejwethä leles. 

20Alhaye Dios yämthilek kahäpeya lewhäy tä fwiy'etil wok fwala tä n'ot'elakw'et 
chik lhekhen tä lelethanhen. 

21Tsi häpkhila n'olhakli tä lhäy'e lhip tä äytaj, häp n'olhakli tä ihanhiyejt'a chik 
iche tälhe tä nech'e honhat iche yäk nämena, wet tek äp ihichela fwalas tä 
iw'echehi tä oyämetso. 

22Wet chik Dios yämhi pitaj lewhäytso, nehit katsik tafway. Mat häp iyhäj tä lham 
pajche tatshupiye, häp tä tamenej tä yämhit'ala pitaj. 

23“Wet fwalastso, chik wo elh chik ifwel amhohen chik yok, ¡Lhek yahinya, ikana 
N'ofwayhthi tä Dios Chenek!, wok elh yok, ¡Ikanhi!, yej chayela lhämet. 

24Tsi n'änhila häp hin'ol tä fwetaj häpehen N'ofwayhthi tä Dios Chenek, wok 
fwetaj häpehen Dios lhämetwos. Lhamel yenlawethä letetnhay tä wus tä 
iselkatejen wichi, tsi t'uhläk iwetahat iyhäj tä pajche Dios tatshupiye, chik ikalhi 
p'iya. 

25¡Lhek tetshan olhämet, athana ofwel amhohen tä kamaj nichätaye lewhäy! 

26Tä mälhyejtso, chik wichi ifwel amhohen tä yok, ¡Lhek yahinya, Hin'o Lhäs ihi 
tayhi!, yej hoyela. Wok chik yok, ¡Lhek yahinya, ichufwi täja!, yej chayela lhämet. 

27Tsi hätehlat iwoye lep, lehutunek y'ajpe pule tälhe tä fwala tälhche yäk fwala 
itayche, häp tä mälhhiyejattso chik nek Hin'o Lhäs. 

28Häp lhip chik tseyek ihi, häpkhilek tsetwos lhaihuthiwek.” 

Jesús tapinla alhoho 
(Mar 13.24-37; Luc 21.25-33; 17.26-30,34-36) 

29Wet Jesús äp yok: –Chik tajyäme fwalastso tä wuj n'oteläythayaj, wet fwala 
y'omhila, wel'a nemla isi, wet katetsel nathichelahchä, wet m'ayhay tä ipuleye 
nemla kalelhäjen lew'etes. 

30Wet nech'e n'änhiyela Hin'o Lhäs letetnek tä ihi pule, wet wichi tä ihiche 
nilhokej honhates nilhak'anhilawethä lhamejen, wet äp hiw'enlahlä Hin'o Lhäs tä 
nek i'pe pules, tä ihi lakhajyhayaj lhäy'e lesilatyaj tä wuj. 

31Wet pitsajiyela n'ofwol trompeta, lepak y'ajla'pe honhat, wet Hin'o Lhäs ichenla 
laka ángeles, ne'tehlak ihutwek wichi tä lham pajche tatshupiye tä tälhe tä fwala 
tälhche, lhäy'e tä fwala y'uy, lhäy'e tä tafwojhiye, lhäy'e tä tapinhiye, lhäy'e tä 
tälhe honhat lhip tä tajlhama yäk nichäte lhip tä lepese. 

32“Lhek achufwenejen ochufwenyaj tä otech'aynej higo lhile. Chik lhachal nech'e 
w'atshan wet iwo tesa tä tälh lak'asel, wet lehanayej tä nämla yachup. 

33Wet häp tä hätet iwoye, chik lew'enay nilhokej m'ayhay tä oyämetso, hanayej tä 
Hin'o Lhäs tott'a alhoho wet nämla. 

34Matche tä ofwel amhohen, Ihichela nilhokej m'ayhaytso tä kamaj nileyayej 
honhat häp wichi tä ihi fwalasna. 

35Häp pule lhäy'e honhat nemla iche, mat olhämtes ihichepeja, nofwit'ala. 

36“Mat häp fwala wok hora tä häpkhila, nehit katsik ihanej, tej tä Lhajcha laka 
ángeles tä ipuleye, lhäy'e lham Lhäs, ihanhiyejt'a, tajlhamat lham Lhajcha tä 
ihanej. 

37“Mälhyej fwalas p'ante Noé ihi, häp tä mälhhiyejattso fwalas chik Hin'o Lhäs 
tapil. 

38-39Tsi häp lewhäy p'antetso tä kamaj ninäma pelhay tä wuj, wichi t'ekhen wet 
iyä wet tawhayeyhen, lhamel tek itiyej chik lewit'äyhyaj ihichela, pajtha nichäte 
fwala tä Noé tiyäjo barca, wet näm pelhay wet ichäj nilhokej lhamel yäk 
tatäy. Häp tä mälhhiyejattso chik tapil Hin'o Lhäs. 

40Häp hin'ol täkwfwas chik ihi lelafwek, õ'chäjla elh wet elh imälhehilahchä. 

41Wet häp atsinhay täkwfwas chik tachofwanhen, õ'chäjla elh wet elh 
imälhehilahchä. 

42“Wet häp tä mälhyej'attso, oyok, Yej lemähen, tsi lehanhiyejt'a fwala chik Awuk 
nämla. 

43Wet lhek tetshan: Chik hup lewuk ihanhiyej lewhäy chik nämla etantsaj, 
imähit'a tä t'uye t'at lew'et. 

44Häp tä tamenej, häte amel awaklhathen, tsi fwala chik tek lhenayek nämla Hin'o 
Lhäs, häpkhilek näm.” 

N'okawo tä afwtintsaj, lhäy'e elh tä ni'isa 
(Luc 12.41-46) 

45Wet Jesús äp yok: –¿Atsi elh tä häpe n'okawo tä afwtintsaj wet lehusek ihi? 
Häpe t'at elh tä lewuk yen lewoyayej n'okawos iyhäj tä ihi lew'et, wet häp 
fwalastso tä lewuk newa katsi lham hiw'enhomchepej lhäk lhamel tä nichäte 
lewhäy. 

46N'okäpfwayaj tä is iyej n'okawo tä lewuk näm wet hiw'en tä iwoye t'at m'ak tä 
lham ne'tek iwoye. 

47Matche tä ofwel amhohen tä n'okawotso lewuk yenla lewoyayej nilhokej m'ak 
tä ihi lew'et. 

48“Mat chik n'okawotso häpe elh tä ni'isa wet hiw'en tä pajlä lewuk, 

49wet nech'e iwo m'akayej lewuk kawos iyhäj wet tachufwiyej hin'ol tä w'oknhas 
tä t'ekhen wet iyähen, 

50lhek tetshan olhämet, oyok, Häp fwalatso tä nem yen tichunhayaja lewuk chik 
nämla, wet ihanhiyejt'a hora chik häpkhila, häpe t'at lewhäytso tä lewuk näm, 

51wet wuj tä itasnhila lakawotso wet ithate iyhäj tä kantses, häpkhilek ihi 
lhafwyhayaj wet wuj tä äytaj.” 

Mat 25 

Jesús lhämet tä itech'aynej lhutshay tä ihi diez 

1Wet Jesús äp yok: –Häp Dios Niyatyaj mälhhiyeja iwoye täja: Iche atsinha 
lhutshay tä ihi diez, lhamel ichuma lechäkwis wet yikhen yämthilek ichutej hin'o 
tä tawhayey. 

2Cinco lhamel tä lehusey ihi, wet cinco iyhäj tä laj lehuseya. 

3-4Wet iyhäj tä lehusey ihi ichäj lhamej lhip aceite yämthilek itsäyho che y'im tä 
ihi lechäkw. Mat iyhäj tä laj lehuseya ichäjit'a lhamej lhip aceite. 

5Wet tä pajlä che näm hin'o tä tawhayey, nahati ilänhen nilhokej lhamel wet 
imähen. 

6“Wet tä honaj chowej pitsaje n'ot'änyaj tä yok, ¡Nech'e nek hin'o tä tawhayey! 
¡Mäyay hoyayhlä! 

7Wet nilhokej atsinha lhutshay nechephä wet yenwethä lechäkwis. 

8Wet lhamel tä laj lehuseya tahuyej iyhäj tä lehusey ihi wet yok, W'en n'ohohen 
lhiphaj aka aceite, ochäkwis eyte y'omhihen. 

9Mat häp lhutshay tä lehusey ihi nichulho iyhäj wet yok, Ow'enhit'a amhohen, tsi 
che ow'en amhohen w'awulhit'ala n'oyejen wet w'awulhit'ala amejen. Mat is che 
lehoye hin'o tä iwom aceite wet chäj lhip tä lewatlä. 

10“Wet tä lhamel yikhen tä t'ukwe, nech'e näm t'at hin'o tä fwetaj inihihlä. Wet 
iyhäj tä wak'alhen yikche tä tiyäj lech'oye hup, wet õhp'ohi lepe, wet ihoye 
n'okäjyaj. 

11“Tä paj wet nämhen lhutshay iyhäj tä pajche t'ukwe aceite. Wet hiw'en tä 
õhp'ohi lepe wet yok, ¡Iwuk, iwuk, fwoyenche lepe! 

12Mat lewuk nichulho wet yok, Matche tä ofwel amho, Ontäfwenhit'a amejen.” 

13Wet Jesús y'isej lhämet tä yok: –Häp tä oyok, yej tekm'ahatwethä, tsi 
lehanhiyejt'a fwala tä lewhäy wok hora tä häpkhila. 

Jesús lhämet tä itech'aynej hin'o lakäw'äj tä hin'äyej lakawos 
(Luc 19.11-27) 

14“Häp Dios Niyatyaj hätet iwoye täja: Iche hin'o tä yik tä ihoye honhat elh, 
t'änehen lakawos wet ichutthaynej lham lakäw'äj. 

15Wet itetshan m'ak tä elhpej lhamel ikalhi wet ihanej iwoyneje. Wet häp tä 
hiw'enho elh cinco talentos tä wuj laha, wet hiw'enho täkwfwas häp elh, wet elh 
hiw'enho weihalha. Wet lham yik tä iwo lew'ekyaja. 

16Wet häp lakawo tä õhw'enho cinco talentos, yofwajkwet yik wet iwo tesa tä 
ichumyenlhi wet ikalheji iyhäj cinco. 

17Wet elh tä õhw'enho täkwfwas häte ichumyenlhi wet ikalheji iyhäj täkwfwas. 

18Mat häp elh tä õhw'enho weihalha yikchufwi wet tajänch'oye lewuk käw'äj wet 
iskat. 

19“Pitaj lewhäy, tä paj tapil lewuk wet itetshan m'ak tä lakawos iwoye. 

20Ichun tä näm elh tä lewuk hiw'enho p'ante cinco talentos, wet yok, Iwuk, 
lew'ente n'oho cinco. Athana onachaj ame wet op'ajtej cinco iyhäj tä okalheji. 

21“Lewuk nichulho wet yok, Wuj tä is, ahäpe okawo tä lehusek ihi lhäy'e tä 
afwtintsaj. Tä let'amajej m'ak tä niwuja, oayenla lewoyayej häp m'ak tä wuj. Mäh, 
hoye okäjyaj wet n'awo lhakäjyaja. 

22“Wet äp näm elh tä lewuk hiw'enho p'ante täkwfwas talentos, wet yok, Iwuk, 
lew'ente n'oho täkwfwas. Athana onachaj ame wet op'ajtej täkwfwas iyhäj tä 
okalheji. 

23“Lewuk nichulho wet yok, Wuj tä is, ahäpe okawo tä lehusek ihi lhäy'e tä 
afwtintsaj. Tä let'amajej m'ak tä niwuja, oayenla lewoyayej m'ak tä wuj. Mäh, 
hoye okäjyaj wet n'awo lhakäjyaja. 

24“Mat tä näm lakawo elh tä lewuk hiw'enho p'ante weihalha talento, tahuyej 
lewuk wet yok, Iwuk, ontäfwel amej tä ahäpe hin'o tä t'un, wet lelanhi lhay tä 
wak'alh tä tälhe iyhäj lechumet wet lehutwek m'ak tä kathatahchä. 

25Häp tä tamenej tä onoway ame wet otjänch'oye tä oskat akäw'äj. Athana 
onachaj ame m'ak tä alewuk, chuma. 

26“Mat lewuk nichulho wet yok, ¡Ahäpe okawo tä ni'isa tä n'etäjej lechumet! Tä 
lehanej tä olanhi iyhäj lechumet lhay tä wak'alh wet ohutwek m'ak tä n'am 
thatchä, 

27isin'aj che lehäne banco lewos okäw'äj, wet tä otpil, lhamel inachajin'e n'oye 
wet hip'ajthiyejn'e lhip. 

28“Wet lewuk nitilhake lhamel tä iyej wet yok, Soyej talento tä iyej, w'enho elh tä 
hiw'en diez. 

29Tsi elh che häpe tä hiw'en, õy'isiyeja lhip, wet lhäy'ehila lhip m'ak tä iyej. Mat 
häp elh tä niw'ena, õ'sohiyeja lhimphaj tä iyej. 

30Wet häp okawo tä ni'isa thate honataj tä alhoye, häpkhilek ihi lhafwyhayaj wet 
wuj tä äytaj.” 

Jesús itihiyeja lakalelhthayaj wichi 

31Wet Jesús tujlhache lhämet wet yok: –Che näm Hin'o Lhäs tä ihihila lewujyaj, 
lhäy'e nilhokej ángeles, lham itayhiphäla'pe leniyatyaj tä isilataj. 

32Wet wichi tä ihiche nilhokej honhates lhaihutlawek tä ihi tä lham itayche, wet 
hiw'enhatla, mälhhiyeja iwoye tson'ataswo tä hiw'enhat leläy tson'atas tä iyej 
kayla lhayis. 

33Häp tson'atas itumthiyeja lhip tä lefwomkat, wet kayla lhayis itumthiyeja 
lets'amkat. 

34“Wet Niyat tahuyhiyeja lhamel tä ihi lefwomkat wet yohlak, Lhuyay, amel tä 
Ojcha iti amejen lakäpfwayaj tä is. Chumayhlä n'oniyatyaj tä õ'waklhat amhohen 
tälhe tä õyenlhi honhat. 

35Tsi tä ochuyu naji, lew'enay n'oho m'ak tä otufw. Ochim naji, wet lew'enay 
n'oho inät. Lajnaj ow'eta, wet lewoyay ow'eta. 

36Lajnaj ow'uya, wet lew'enay n'oho ow'uy. Äytaj ilännajn'o, wet lesikay n'oye. 
Oihinaj n'op'onthi, wet lehoyay n'oye. 

37“Wet häp lhamel tä isen yohlak, Iwuk, ¿atsin'aj ifwala tä olhamel oahiw'en tä 
lechuyu, wet ow'en amho m'ak tä letufw? ¿Wok lechim n'aji, wet ow'en amho 
inät? 

38¿Wok lajn'aj haw'eta, wet owo haw'eta? ¿Wok lajn'aj haw'uya, wet ow'en amho 
haw'uy? 

39¿Wok äytaj ailän n'aji, wok lhehi n'op'onthi, wet osikay ame? 

40“Wet Niyat nichulhihola, yohlak, Matche tä ofwel amhohen, Häp m'ak tä 
lewoyayeje elh at che häpe häp oiyhäjfwasna tä w'et m'ayhay t'at, olham t'at tä 
lewoyej n'oye. 

41“Wet nech'e Niyat tahuyhiyeja lhamel tä ihi lets'amkat wet yohlak, ¡Mäyay 
och'oye, amel tä awit'äy i'amejen! ¡Hoyaye t'at itäj tä n'oma tä õ'waklhatho 
ahättaj lhäy'e laka ángeles! 

42Tsi ochuyu naji, wet tek lew'enay n'oho m'ak che otufw. Ochim naji, wet tek 
lew'enay n'oho inät. 

43Lajnaj ow'eta, wet tek lewoyay ow'eta. Lajnaj ow'uya, wet tek lew'enay n'oho 
ow'uy. Äytaj ilännajn'o, wet äp oihinaj n'op'onthi, wet tek lesikay n'oye. 

44“Wet lhamel tay'ätshanhiyela Niyat wet yok, Iwuk, ¿atsin'aj ifwala tä olhamel 
oahiw'en tä lechuyu wok lechim, wok laj haw'eta wok laj haw'uya, wok äytaj 
ailän wok lhehi n'op'onthi, wet olhamel n'am tach'ot ame? 

45“Wet Niyat nichulhihola, yohlak, Matche tä ofwel amhohen, Tä niwohit m'ak 
che lewoyeje elh che häpe häp oiyhäjfwasna tä w'et m'ayhay t'at, olham t'at tä 
kawoyayej n'oye.” 

46Wet Jesús y'isej lhämet tä yok: –Häp wichina tiyäjiyela n'otasnhayaj tä t'un, wet 
lhamel tä isen tiyäjiyela n'ow'atshancheyaj tä t'un. 

Mat 26 

Judío lhayis iwo lehuseya'pe yämlek itsoklhi Jesús 
(Mar 14.1-2; Luc 22.1-2; Juan 11.47-53) 

1Tä Jesús ileyej nilhokej lhämtestso, tahuyej lechufwenkay wet yok: 

2–Amel lehanej tä tatäy ifwalas täkwfwas wet häpkhila n'okäjyaj tä 
Pascua. Lewhäytso õyachajila Hin'o Lhäs yämlek õhp'ajtej cruz. 

3Wet ifwalastso sacerdotes tä len'ohyajay ihiche lhäy'e hin'ol tä thänhäy, lhamel 
lhaihutwek tä ihi Sacerdote tä Lhamya tä lhey Caifás lew'et, 

4wet iwaklhat t'akanyaj chik iwohiyejela Jesús yämlek itsoklhi wet õ'län. 

5Mat lhamel yok: –Isit'ak y'atihi n'okäjyaj häp m'ak tä y'awoye, häpkhilek 
letamsek ihi t'at wichi. 

Atsinha itsäype Jesús lhetek hal'ä t'i tä lenij akäjche 
(Mar 14.3-9; Juan 12.1-8) 

6Wet Jesús ihoye Betania wet iyej Simón lew'et, häp hin'o tä õyen lheya 
Amosteyis. 

7Wet näm atsinha tä ichäj hal'ä t'i tä lenij akäjche tä wuj laha, ihi lehi tä 
tuntemok. Wet tä Jesús t'ek, atsinhatso ihoye wet itsäype lhetek. 

8Mat tä lechufwenkay hiw'enej, lewäk ihi wet yok: –¿Chipte tä w'et iwom m'ak tä 
wuj laha? 

9Isin'ek õ'wom, wet laha chinaj t'äj tä wuj õhch'otyeneje wichi tä p'elitses. 

10Mat Jesús nitäfwelej letichunhayaj, wet tahuyej wet yok: –Tejtsi atsinha, 
ch'anlhayeje m'ak tä iwoyej n'oye tsi wuj tä is. 

11Häp wichi tä p'elitses ipej amejen, mat olham pitajit'a tä oi'amejen. 

12M'ak tä iwoyej n'oye tä itsäy o'pe hal'ä t'i, iwaklhat n'oyej chik õtjänlahlä 
op'itsek. 

13Matche tä ofwen amhohen, Häp honhat at chik häpe chik õyen lhämetahi Dios 
Silätyaj tä Is, häte õyämhiyela m'ak tä atsinhana iwoyene, häpkhilek õyen 
tichunhayaja lham. 

Judas wak'alh letichunhayaj chik yachaj Jesús 
(Mar 14.10-11; Luc 22.3-6) 

14Wet nech'e Jesús lechufwenkay tä ihi doce elh tä lhey Judas Iscariote, yik tä 
ihoye sacerdotes tä len'ohyajay ihiche, 

15wet yok: –¿Atsi m'ak chik lew'enla n'oho chik oyachaj amehen Jesús? Lhamel 
yok: –Treinta chinaj t'äj. Wet hiw'enho, 

16wet tälhe täjtso Judas t'ukwe m'ak chik iwoye yämlek yachaje Jesús häp lhamel. 

Nech'e nichäte lewhäy Pascua wet Jesús lhäy'e lechufwenkay tufw lhäk 
(Mar 14.12-21; Luc 22.7-14,21-23; Juan 13.21-30) 

17Nichäte Judío lhayis lakäjyaj tä lhamel tufw pan tä levadura newahi. Wet ifwala 
tä ichun, Jesús lechufwenkay ihoye lham wet tay'ätshane tä yok: –Tä häpe 
Pascua, ¿atsi lew'et tä lehumin yämlek olhamel owaklhat amho äk? 

18Wet lham yok: –Mäyay hoyaye hin'o tä ihi hupuy wet fwenhola, olak, “Maestro 
yok, Tott'a n'oye owhäy. Oyenhilhila Pascua tä oihi haw'et, lhäy'e ochufwenkay.” 

19Wet lhamel yikhen wet iwoye m'ak tä Jesús ne'tek iwoye, wet iwaklhat lhäk. Tä 
wak'alh, wet yäple Jesús. 

20Tä nech'e honatsi, lham ihoye huptso, lhäy'e lechufwenkay tä ihi doce. 

21Wet tä t'ekhen, ifwenho lhamel wet yok: –Matche tä ofwen amhohen, Elh amel 
yachajilan'o. 

22Tä lhamel iläte, wuj tä yen lefwitajayaja, wet nech'e elhpej tay'ätshaneje wet 
yok: –Iwuk, ¿elat olham p'iya? 

23Jesús nichulho lhamel wet yok: –Häp elh tä lhaiw'afwlhat n'oyej tä oy'uytho pan 
häp lhalhäk, häp tä yachajilan'o. 

24Hin'o Lhäs nichäthihola leteläythayaj lhäy'e t'ilek, mälhyej tä Dios Lhämtes tä 
ihi Lehi yämeje. Mat ¡p'elitsaj t'at hin'o tä yachajila, lewit'äy ihihila! ¡Isi p'ante 
chik newache! 

25Wet nech'e Judas, häp hin'o tä yachajila Jesús, tahuyej wet yok: –Maestro, ¿elat 
olham p'iya? Jesús nichulho wet yok: –Am t'at tä lewoyetso. 

M'ak tä Jesús iwoye tä yenlhi Santa Cena 
(Mar 14.22-25; Luc 22.15-20; 1 Cor 11.23-26) 

26Tä lhamel t'ekhen, Jesús tachuma pan, wet iwo graciasayej Dios, wet 
hich'esajen wet hiw'enho lechufwenkay wet yok: –Chumaye, tufway, häp täja 
ot'isan. 

27Wet äp tachuma n'olhäthi tä vino ihi, wet iwo graciasayej Dios, wet hiw'enho 
lhamel wet yok: –Yäyej täja, nilhokej amel. 

28Häp täja ow'oyis tä nitsäyhchä häpkhilek wujpe wichi tä isej wet tatäy t'at 
lesukyajay. Tsi häp ow'oyisna yäm kalelhäj Dios lhämet tä hit'unteji m'ak tä 
iwoye. 

29Ofwen amhohen tä nemla oyäyej vino pajla'tha oi'amejen tä y'ehi Ojcha 
Leniyatyaj, nech'ehilak olhamel oyäyej vino tä nech'ayek. 

Jesús yäme tä Pedro lhaifwonlahlä 
(Mar 14.26-31; Luc 22.31-34; Juan 13.36-38) 

30Wet lhamel ichoywethä tä iten salmos. Tä ileyej, yikhen tä ihoye häp chenaj tä 
Oliwachat. 

31Wet Jesús ifwenho lhamel wet yok: –Lhek yahinya, honajchena lelhokej amel 
lewomayhlan'o. Mälhyejtso Dios lhämet p'ante ihi Lehi tä yok, “Olänla 
tson'ataswo wet leläy itsatla'pe honhat.” 

32Mat chik õ'nuhthiphälan'o chik otälho n'op'itseyhay, lew'enayhlan'o kanhi 
Galileaye tsi pajichela oihi. 

33Pedro yok: –Tejlak nilhokej iyhäj aiwom, mat olham oaiwomhit'ala. 

34Mat Jesús tahuyej wet yok: –Matche tä ofwel amho, Honajchena chik kamaj 
n'ipa ho'o, ihihila tres chik lhäme tä katäfwela n'oyej. 

35Mat Pedro nichulho wet yok: –Tejlak otn'is amej chik y'at'inhen, mat 
oyohit'alak, “Tek ontäfwelej.” Wet nilhokej lechufwenkay tä lhämet mälhyejtso. 

Jesús iwo t'alhyaja tä ihi Getsemaní 
(Mar 14.32-42; Luc 22.39-46) 

36Wet Jesús lhäy'e lechufwenkay ihoye lhip tä lhey Getsemaní. Tä nichäte, Jesús 
ifwenhomche lhamel wet yok: –Tachephä ayej kana. Olham oho kanhi tä owo 
ot'alhyaja. 

37Wet ichäj lhamche Pedro lhäy'e Zebedeo leles täkwfwas. Wet nech'e ilät lhame 
tä äytaj lelhakli lhäy'e lefwitajayaj. 

38Wet tahuyej lhamel wet yok: –Olät lhame tä ofwitajayaj wuj tä ilänn'o. 
Lew'enay tä omähit'a, mälhe ayej kana amel, häte yej lemähen. 

39Wet yik tä lhaitontehlä lhimphaj häp lhamel, wet takhos katsi wet lhaip'altsene 
Dios tä yok: –Ijcha, chik iche elh on'äyij, fwayhat n'oyej olhät tä tapayna tä häpe 
oteläythayaj. Mat oyok, woye m'ak tä am anech'ethayaj, isit'a chik häpe olham 
onech'ethayaj. 

40Tä ileyej, wet tapile lechufwenkay wet hiw'en tä imähen. Wet tahuyej Pedro 
wet yok: –¿Hä amel tek lekalhayhi chik kamäyahen lhimphaj, mälhyej tä n'am 
mä? 

41Yej lemähen mat woyay alhyaja häpkhilek nikalha amhihen n'olhelhtshayaj. Tsi 
ohanej tä let'uhläk lewoyaye olhämet, takhajayhen t'at ahusey, mat asanis 
takhajayhihent'a. 

42Wet yachajo tä äp yik wet iwo t'alhyaja wet yok: –Ijcha, chik newache elh 
on'äyij yämthilek otfwayej oteläythayajna, is t'at, is chik häpe am anech'ethayaj. 

43Tä ileyej, wet tapil wet hiw'en tä lechufwenkay yachajo tä imähen, tsi nahati 
ihiche t'at tatey. 

44Wet yachajo tä äp yikch'oye lhamel, wet iwo t'alhyaja, yachajo lhämtesn'e 
pajche iwoye. 

45Tä ileyej, wet tapile lechufwenkay wet yok: –¡Kamaj lemäfwasen t'at wet lewo 
elakw'etesa! Lhek yahinya, nech'e nichäte lewhäy tä õyachaje Hin'o Lhäs häp 
wichi tä ni'isahen takweyey. 

46Neyachephä, n'ekhen. Lhek yahinya, näm alhoho häp elh tä yachajn'o. 

Õ'tsoklhi Jesús 
(Mar 14.43-50; Luc 22.47-53; Juan 18.2-11) 

47Tä kamaj yämlhi Jesús, näm häp Judas tä häpe lechufwenkay tä ihi doce elh, 
lhäy'e wujpey wichi tä tälhe sacerdotes tä len'ohyajay ihiche, lhäy'e tä tälhe hin'ol 
tä thänhäy. Wet lhamel ichäjwethä lefwajnhates lhäy'e hal'äy. 

48Wet Judas pajche iwo letetnekayej tä ifwenho wichitso wet yok: –Häp elh chik 
ots'u lech'alo, häpe lham. Tsokaylhila. 

49Wet tatshupiye t'at Jesús wet yok: –¡Eh Maestro, honatsi n'amejen! Tä 
iwoyetso, hits'u lech'alo. 

50Wet Jesús nichulho wet yok: –Yaelh, kelit m'ak tä lewoyej n'oye. Wet nech'e 
iyhäj lhayämte Jesús wet tachuma wet itsoklhi. 

51Mat häp Jesús let'unfwas elh itonhi lefwajnhat, ifwajej Sacerdote tä Lhamya 
lakawo wet ilanhi lech'ote. 

52Mat Jesús tahuyej elhtso wet yok: –¡Achajo lehi afwajnhat! Elh chik häpek yen 
khajyhayaja n'ofwajnhat, n'ofwajnhatlak ilän. 

53¿Hä lefwetaj n'am kalhi chik ot'alhe Ojcha yämthilek ichen n'oye wujpey laka 
nifwotas ángeles? 

54Mat chik mälhyejtso, ¿chip iwoyek lhayäm matche Dios Lhämtes tä ihi Lehi tä 
yäme tä häpe t'at täja owit'äyhyaj? 

55Wet nech'e tahuyej wichi wet yok: –¿Chipte tä lewoyay afwajnhatesa wet 
lechäjaywethä hal'äy tä lenekhen yämthilek letsokaylhin'o, letech'ayenay n'oyej 
hin'o tä n'olhikoy? Nilhokej ifwalas naji tä ottayphä tä oihi Dios Lew'et tä owo 
ochufwenyaja, wet tek letsokaylhin'o. 

56Mat häp owit'äyna, lhayäm matche profetas lhämtes p'ante ihi Lehi. Wet 
nilhokej lechufwenkay nech'e iwom wet inukwe alhoho tä yikhen. 

Jesús ihi tä Judío lhayis laka Concilio tä Lhamya itayche 
(Mar 14.53-65; Luc 22.54-55,63-71; Juan 18.12-14,19-24) 

57Häp lhamel tä itsoklhi Jesús, ihäne häp Sacerdote tä Lhamya tä lhey Caifás 
lew'et tä hin'ol tä thänhäy pajche ihi tä lhaihutwek, lhäy'e iyhäj tä lhayen 
lewosayej Ley p'ante tälhe Moisés. 

58Wet Pedro ihän t'at mat tek lhaitott'ayne, wet nichätho Sacerdote tä Lhamya 
laka alhotaj. Wet tä t'uhläk hiw'enej m'ak tä lepese, tatayphä tä iyej sip'äl tä t'uye 
Dios Lew'et. 

59Wet häp sacerdotes tä len'ohyajay ihiche, lhäy'e nilhokej Concilio, lhamel 
t'ukwe m'ak chik isitäynej Jesús yämthilek yen tesayej wet ne'tek õ'län. 

60Mat nilhokhiyet'a, tej tä wujpe wichi tä fwetaj y'ithatejlhi letes tä kamatache. Tä 
lepese iche iyhäj täkwfwas 

61tä yok: –Hin'otsi yonajkwe, “Ohanej owoyneje tä owasthi Dios Lewukwe, wet 
chik fwalas tres oneyhthiphäla.” 

62Tä Sacerdote tä Lhamya iläte täja, nephä wet tay'ätshane Jesús tä yok: –¿Hä 
ihichet'a ämet? ¿Chiwoye m'ak tä õy'ithatlhi amejna? 

63Mat Jesús yok tam. Wet Sacerdote äp yok: –¡Tä y'ehi tä Dios tä n'ilataj itayche, 
one'tek lefwel n'ohohen m'ak tä matche! ¿Hä ahäpe N'ofwayhthi tä Dios Chenek? 
¿Hä ahäpe Dios Lhäs? 

64Jesús nichulho wet yok: –Am t'at tä lewoyetso. Mat lhek tetshan olhämet, oyok, 
Tälhe fwalasna lew'enayhla Hin'o Lhäs tä itayhiphä lhip tä lefwomkat häp Dios tä 
Khajay, wet tä nek i'pe pules. 

65Tä Sacerdote tä Lhamya iläte, hich'esajche lham lew'uyes tä ihi tä Jesús itayche, 
tä yen tetnekayej tä wuj tä lewäk ihi. Wet tahuyej iyhäj tä yok: –¡Iläkwlhi Dios! 
¡Naya t'at, tek y'awatlä iyhäj chik yäme letes! ¡Amel lelätaye t'at lhämtes tä 
ni'isachehenna! 

66¿Atsi m'ak tä lewoyaye? Lhamel yok: –Letes ihi. T'uhawetej chik õ'län. 

67Wet nech'e lhamel ifwats'unpe tate'pe wet inhäpäjlhi. Wet iyhäj y'ajejlhi 
takwech'ol 

68wet yok: –¡Tä ahäpe N'ofwayhthi tä Dios Chenek, lhek n'älte atsi tä ay'aj! 

Pedro fwetaj nitäfwelayejpa Jesús 
(Mar 14.66-72; Luc 22.56-62; Juan 18.15-18,25-27) 

69Pedro i'alhoye, tatayphä t'at. Wet nech'e atsinha tä n'okawo ihoye wet yok: –
Häte am lhewej naji Jesús, häp Galilea lhele. 

70Mat Pedro lhaifwon tä ihi tä nilhokej tatache wet yok: –Ohanhiyejt'a m'ak tä 
lhäme. 

71Wet ihoye lepe. Tä nichäte, wet elh n'okawo'tsinha hiw'en wet ifwenho iyhäj 
wet yok: –Hin'otsi iyej naji Jesús tä Nazaret lhele. 

72Mat Pedro yachajo tä lhaifwon wet hit'unhatche lhämet tä yok: –
¡Ontäfwenhiyejt'a hin'otso! 

73Tä pajfwaj wet häte wichi tä iyej ihoye wet yok: –Matche tä ahäpe t'at lhamel 
elh. Tsi tä lhämlhi, n'äl tä ahäpe Galilea lhele. 

74Wet nech'e Pedro yäm äytajche lhämet tä iyetlhi wet yok: –¡Is chik Dios yen 
tesa n'oyej chik kamatache olhämet tä oyok, Ontäfwenhiyejt'a hin'otso! Häpet tä 
mälhyejtso, wet ho'o y'ip. 

75Wet Pedro nech'e lehusekch'oye Jesús lhämet mathi tä yok, “Chik kamaj n'ipa 
ho'o, ihihila tres chik lhäme tä katäfwela n'oyej.” Wet Pedro yikch'oye tä ihi wet 
wuj tä tafwlhi. 

Mat 27 

Õ'häne Jesús häp Pilato 
(Mar 15.1; Luc 23.1; Juan 18.28-32) 

1Tä nech'e fwala nilhokej sacerdotes tä len'ohyajay ihiche, lhäy'e hin'ol tä 
thänhäy, lhamel y'ajwekej m'ak tä t'uhläk iwoyeje Jesús yämlek õ'län. 

2Wet yäyitlhi wet yikchufwi tä ihäne Pilato, häp gobernador tä Romano. 

Judas t'ilek 

3Judas, häp elh tä yachaj Jesús, tä hiw'en tä kalelhäj tä õ'tiyej letes Jesús, nech'e 
äytaj letichunhayaj. Wet yikchufwi chinaj t'äj tä treinta tä yachaje sacerdotes tä 
len'ohyajay ihiche lhäy'e hin'ol tä thänhäy, 

4wet yok: –Owo och'isukyaja, oyachaje t'ilek hin'o tä lajit letesa. Mat lhamel 
nichulho wet yok: –Y'ajit'a n'oyehen täjtso. Alewuk t'at. 

5Tä Judas iläte lhamel, tachuma chinaj t'äj wet itsäy katsi tä ihi Dios Lew'et. Wet 
yik wet lhaifwuhatlhi. 

6Wet sacerdotes tachuma chinaj t'äjtso wet yok: –Chinaj t'äjna, w'oyis tä laha, 
isit'a chik y'athate Dios t'awayhtes. 

7Tä mälhyejtso, y'ajwek letichunhayaj wet ichäjej n'olafwek tä lhey Iyätewow'et, 
yämlek wichi tä w'enha lhamejen lep'itseyhay lew'et t'at. 

8Häp tä tamenej tä yäk häp fwalasna n'olafwektso lhey t'at W'oyisw'et. 

9Wet mälhyejtso tä lhayäm matche profeta Jeremías lhämet p'ante yok, “Lhamel 
tachuma chinaj t'äj tä treinta, laha tä Israel lhayis itihi häp lham, 

10wet ichäjej n'olafwek tä lewuk iyätewo, mälhyej tä Lhawuk ne'tek owoye.” 

Jesús ihi tä Pilato tatache 
(Mar 15.2-5; Luc 23.2-5; Juan 18.33-38) 

11Wet Jesús takasit tä ihi tä gobernador Pilato tatache. Wet Pilato tay'ätshane wet 
yok: –¿Hä ahäpe Judío lhayis Kaniyat? Jesús nichulho wet yok: –Am t'at tä 
lewoyetso. 

12Wet sacerdotes tä len'ohyajay ihiche, lhäy'e hin'ol tä thänhäy, lhamel 
y'ithatejlhi letes, mat yok tam. 

13Wet häp tä Pilato tay'ätshane wet yok: –¿Hä ämet ihichet'a? ¿Chiwoye m'ak tä 
lhamel y'ithatlhi amej? 

14Mat Jesús ihichet'a m'ak chik nichulho. Wet gobernador lhäy'e lhip tä iseltej. 

Pilato ne'tek õ'län Jesús 
(Mar 15.6-15; Luc 23.13-25; Juan 18.38—19.1,4-16) 

15Tä n'okäjyajpej tä Pascua, gobernador yen p'ante lakeya tä inuhatphä n'op'ok 
weihalha, häp elh chik häpe chik wichi tatshupiye. 

16Wet nekchämtso iche n'op'ok tä letoyaj ihi tä lhey Jesús Barrabás. 

17Tä mälhyejtso, tä wichi tä wuj lhaihutwek, Pilato tay'ätshane tä yok: –¿Atsi elh 
tä let'uyayhläk onuhatphä? ¿Häp Jesús Barrabás, wok Jesús tä õyen lheya 
N'ofwayhthi tä Dios Chenek? 

18Tsi ihanej tä m'ak tä tamenej tä lhamel yachaje Jesús, häpe t'at t'äytenyaj tä 
itiyej. 

19Wet tä Pilato tatayphä tä ihi n'okalelhthayajw'et, lech'efwa iwo chenekaye tä 
yok: –Yej amtejej hin'o tä is alhoho. Tsi lham tä tamenej tä wuj tä ni'isa ofwilhek 
honajche mathi wet wuj tä oyen tichunhayaja. 

20Mat sacerdotes tä len'ohyajay ihiche, lhäy'e hin'ol tä thänhäy, ikalhi t'at wichi tä 
ne'tek t'alhe Barrabás wet õ'län Jesús. 

21Wet gobernador yachajo tä tay'ätshane wichi wet yok: –¿Atsi elh tä lewatayhläk 
oleyej? Lhamel yok: –¡Barrabás! 

22Wet Pilato äp yok: –Chik mälhyejtso, ¿atsi m'ak chik owoyeje häp Jesús tä õyen 
lheya N'ofwayhthi tä Dios Chenek? Nilhokej nichulho tä yok: –¡P'ajtej cruz! 

23Wet Pilato yok: –¿Mat atsin'aj m'ak tä ni'isa tä iwoye? Mat lhamel lhäy'e lhip tä 
ifwitsenej tä t'änhen tä yok: –¡P'ajtej cruz! 

24Tä Pilato hiw'en tä nikalhahi lhamel mat nem koyhyaj tä fwitses, wet 
t'alhch'oye inät, wet ilejchehen takweyey tä ihi tä lhamel itayche, wet yok: –Otes 
ihihit'ahlä hin'ona t'ilek. Amel t'at tä alewuhuy. 

25Wet nilhokej lhamel yok: –¡Matche, olewuhuy t'at, lhäy'e oles! 

26Wet nech'e Pilato inuhatphä Barrabás wet ne'tek sip'äl itasinlhi Jesús. Tä ileyej, 
yachaje lhamel yämlek hip'ajtej cruz. 

Sip'äl iläkwlhi Jesús 
(Mar 15.16-20; Juan 19.2-3) 

27Sip'äl ihäne Jesús häp gobernador lew'et wet ne'tek nilhokej sip'äl iyhäj 
lhaihutej. 

28Wet lhamel ilanhi Jesús lew'uyes wet hiw'uyyenhi elh tä ifwak'an. 

29Wet ifwinche ch'uthanil tä lhamel yen coronaya wet iti'pe Jesús lhetek, wet itihi 
takwey tä lefwomkat häp hal'ä. Wet itsinen lakamchetey tä ihi tä itayche, wet 
iläkwlhi tä yopej: –¡Amtena, Judío lhayis Kaniyat! 

30Wet ifwats'unlhi wet y'ajejlhi lhetek hal'ä. 

31Tä ileyej tä iläkwlhi, wet ilanhi n'ow'uy tä ifwak'an wet yachajpe lham lew'uyes, 
wet yikchufwi yämlek hip'ajtej cruz. 

Õhp'ajtej cruz häp Jesús 
(Mar 15.21-32; Luc 23.26-43; Juan 19.17-27) 

32Tä lhamel yikhen, nichutej hin'o tä Cirene lhele tä lhey Simón, wet ilhuhyenej 
Jesús laka cruz. 

33Wet lhamel ihäne lhip tä lhey Gólgota, wok õyok, N'olhetek Lhilew'et. 

34Tä nichäte, wet fwetaj hiw'enho vino tä õ'kasoyej m'ak tä tapay, mat tä yelhte, 
iyähiyejt'a. 

35Wet tä lhamel hip'ajtej cruz, ikoyej suerte yämthilek hiw'en lhamhomche lham 
lew'uyes. 

36Tä ileyej, wet tatachephä yämthilek t'uye häp lham. 

37Wet hip'ajtej cruz lhip tä tumphä tä i'pe Jesús lhetek häp n'olesaynek tä yäme 
m'ak tä tamenej tä õ'län tä yok, “HÄP TÄJA JESÚS, JUDÍO LHAYIS LAKA NIYAT.” 

38Wet iche hin'ol täkwfwas tä etantses tä tan'isej Jesús tä õhp'ajtej cruz, elh tumej 
lhip tä lefwomkat wet elh ihi lets'amkat. 

39Wet häp wichi tä nekche lhip iläkwlhi Jesús, wet ilanwethä lhethey tä 
ischeyhilhi leläkwyhanyaj 

40wet yok: –Am let'un'ajläk lewasthi Dios Lew'et wet chik fwalas tres lefwetaj 
leneyhthiphäla. ¡Lhek afwayhat! Chik ahäpe Dios Lhäs, ¡lhek nuhchä tä lhe'pe 
cruz! 

41Wet häp sacerdotes tä len'ohyajay ihiche, lhäy'e hin'ol tä lhayen lewosayej Ley 
p'ante tälhe Moisés, lhäy'e hin'ol tä thänhäy, lhamel leläkwyhanyajay mälhyet 
iwoye iyhäj, wet yok: 

42–¡Lham ifwayhthen iyhäj mat ihanhiyejt'a iwoyneje chik lhaifwayhat! Fwetaj 
häpe Israel lhayis Kaniyatpa. ¡Is chik inuhchä athana tä i'pe cruz, häpkhilek 
y'achaye! 

43Ichaye Dios. ¡Is chik Dios ifwayhat athana, chik ihumin! Tsi lham yok, “Ohäpe 
Dios Lhäs.” 

44Wet häp etantses tä tan'isej häte itiyej leläkwyhanyaj. 

Jesús y'il 
(Mar 15.33-41; Luc 23.44-49; Juan 19.28-30) 

45Tälhe tä ifwala ikanhi yäk tres horas honatsi i'pe nilhokej honhat. 

46Wet tä hora tres tä honaj Jesús ifwitsenej tä t'än tä yok: –Elí, Elí, ¿lema 
sabaktani? 

(Häp lhämet tä yok, Ika Dios, ika Dios, ¿chipte tä lewomn'o?) 

47Wet häp wichi tä iyej, iche iyhäj tä iläte wet yok: –Hin'oni t'änch'oye profeta 
Elías. 

48Häpet tä mälhyejtso, elh lhamel inu alhoho tä yike esponja, wet y'uytho vino tä 
tapay, wet yäytej kanohi wet ipiyne Jesús wet yok: –Ts'uhi. 

49Mat iyhäj yok: –Teji, elat näm Elías wet ifwayhat p'iya. 

50Jesús yachajo tä ifwitsenej tä t'än wet y'il. 

51Häpet tä mälhyejtso, häp Dios Lewukwech'o lep'ot tä sak'al nech'e hikw'esche, 
tälhe tä tumphä yäk nichäte tä honhate. Wet honhat w'ahu, wet tuntey tä wus 
ipofwohen. 

52-54Wet häp sip'äl kaniyat tä t'uye Jesús lep'itsek, lhäy'e sip'äl iyhäj tä iyej, tä 
lhamel hiw'en häp honhat w'ahu lhäy'e m'ak tä mälhyejtso, lhamel wuj tä 
nowayhen wet yok: –¡Matche tä hin'oni häpe Dios Lhäs! Wet n'op'itseyhay lehis 
tafwochehen wet wujpe Dios laka wichi tä pajche y'inhen nech'e yachajo tä 
iläyhen. Wet tä äp nichäte ifwala tä Jesús inuphä tä tälho n'op'itseyhay, häte 
lhamel, wet tiyäjo Jerusalén, hupuy tä Dios T'amajchet, wet wujpe wichi hiw'en. 

55Häte iche wujpe atsinhay tä atofweho, iyahne t'at Jesús tä y'il. Häpehen lhamel 
tä pajche nekche Jesús tä tälhe Galilea wet tach'ote. 

56Iyej lhamel María Magdalena, lhäy'e Zebedeo lech'efwa, lhäy'e elh María tä leles 
Santiago lhäy'e José. 

Õ'thatho n'op'itsekw'et Jesús 
(Mar 15.42-47; Luc 23.50-56; Juan 19.38-42) 

57Tä tatäy lhimphaj chik fwala y'uy, näm hin'o tä lhey José. Lham häpe elh tä 
hiw'en m'ayek, tälhe hupuy tä Arimatea, wet häte häpe t'at elh tä yen lehäneka 
Jesús. 

58Hin'otso ihoye Pilato wet t'alhe Jesús lep'itsek, wet Pilato ne'tek õhw'enho. 

59Wet José tachuma wet ikäfwlejche sak'al lhota tä ipelaj tä najit lech'ohleya. 

60Wet yikchufwi, ihäne lep'itsekw'et tä lham tä lewuk tä ihi chenaj, pajichet'a tä 
wak'alh, wet häp tä itihi. Wet ihutho lepe tunte tä wuj, wet yik. 

61Wet María Magdalena lhäy'e elh María tatachephä t'at tä ihi tä n'op'itsekw'et 
tatache. 

Sip'äl t'uye Jesús lep'itsekw'et 

62Tä ifwala elh, häp ifwala tä n'ot'elakw'et, häp sacerdotes tä len'ohyajay ihiche 
lhäy'e Fariseo lhayis, lhamel ihoye Pilato 

63wet ifwenho tä yok: –Ika niyat, olhamel ohusekch'oye häp kantsajtso lhämet 
n'aji tä iwoye tä kamaj iläy tä yok, “Chik tajyäme tres ifwalas, onuhiphäla tä 
otälho n'op'itseyhay.” 

64Häp tä is chik lechene sip'äl yämthilek lhäy'e lhip tä t'uye häp n'op'itsekhitso 
yäk tres ifwalas. Tsi elat nämhen lechufwenkay wet t'etane lep'itsek, wet 

ifwenhihola wichi tä yok, “Inuphä.” Wet chik lepese n'otkanyajtso hich'atej, 
inuhla'pe elh tä ichun. 

65Pilato nichulho lhamel wet yok: –Eh, tä amel lehanej, mähen, hoyaye 
n'op'itsekw'et, lhäy'e sip'äl, wet uhyene. 

66Wet lhamel yikhen. Tä nichäte, wet yäm t'unhi tunte tä õhp'oyeji lepe, wet itiyej 
sello wet hin'äyej sip'äl yämthilek t'uye. 

Mat 28 

Jesús inuphä tä tälho n'op'itseyhay 
(Mar 16.1-8; Luc 24.1-12; Juan 20.1-10) 

1Tajyäme ifwala tä n'ot'elakw'et, tä nech'e fwamlafwaj häp ifwala tä ichunpe 
semana, María Magdalena lhäy'e elh María lhamel yikhen tä iyahne 
n'op'itsekw'et. 

2Wet iseltej honhat w'ahu tä äytaji, tsi Lhawuk laka ángel inuhchä tä tälh puleye 
wet ihoye n'op'itsekw'et, wet ihut kanhi tunte tä õhp'oyeji lepe wet tatayphä'pe. 

3Wet lhäy'e lhip tä isi, hätet iwoye lep, wet lew'uyes wuj tä ipelajen. 

4Tä sip'äl hiw'en, ichettiyejchehen lenowayhyaj wet nichätche katsi, mälhyej chik 
y'inhen. 

5Mat ángel tahuyej atsinhay wet yok: –Amel yej nowayhen. Ohanej tä let'uyaykwe 
Jesúsnaj õhp'ajtej cruz. 

6Ihit'a kana, inuphä tä tälho n'op'itseyhay, mälhyej lhämetnaj iwoye.Lhuyay, lhek 
yahnho täjnaj õ'tihi. 

7Mäyay kelchetshi, fwenho lechufwenkay, olak, “Lhawuk inuphä, wet lew'enayhla 
kanhi Galileaye tsi pajichela ihi.” Häp täjtso m'ak tä ofwel amhohen. 

8Wet atsinhay lhaiteläfwithen tä yikch'oye n'op'itsekw'et, lenowayhyaj ihi mat 
häte wuj tä akäswethä, wet inukwe alhoho tä iwo silätaye Jesús lechufwenkay. 

9Wet tä yikhen, yofwajkwet Jesús lhaichutyenej, wet n'okwiyej wet yok: –
Atamsekis ihi. Tä lhamel hiw'en, ihowhäye wet tatsufwelej takäläy wet iwunit. 

10Wet Jesús tahuyej lhamel wet yok: –Yej nowayay. Mäyay fwenho opuhfwas, is 
chik ihoye Galilea wet hiw'enlan'o kanhi. 

Sip'äl ifwenho sacerdotes m'ak tä hiw'enej 

11Tä atsinhay yikhen, wet sip'äl tä t'uye n'op'itsekw'et, elhpej lhamel tiyäjo 
hupuy wet ifwenho sacerdotes tä len'ohyajay ihiche häp m'ak tä hiw'enej. 

12Tä sacerdotes iläte, lhamel lhäy'e hin'ol tä thänhäy lhaihutwek, yäm kalelhäj 
m'ak tä iwoye. Tä mälhyejtso, wuj chinaj t'äj tä hiw'enho sip'äl 

13wet yok: –Amel is chik lhoyaykwe, “Tä olhamel omähen tä honatsi, 
lechufwenkay neke lep'itsek Jesús wet ichäj.” 

14Wet chik gobernador ihanej, olhamel oyämhilhila atapehen yämthilek laj 
awit'äya. 

15Sip'äl tachuma chinaj t'äj wet iwoye m'ak tä õne'tek iwoye. Wet lhamel lhämet 
tä kamatachetso iyej t'at Judío lhayis yäk häp ifwalasna. 

Jesús ne'tek õ'häne lhämtes häp wichi tä i'pe honhat 
(Mar 16.14-18) 

16Jesús lechufwenkay tä ihi once ihoye Galilea. Tä nichäte, iho'pe chenaj tä lham 
pajche y'ithatho lhamel. 

17Tä hiw'en Jesús, iwunit, mat iche iyhäj tä tej tä hiw'en, mat kamaj nikalelhäja 
letichunhayaj chik matche m'ak tä hiw'en. 

18Wet nech'e Jesús ihowhäye lhamel wet tahuyej tä yok: –Dios yenn'o Niyatayej 
nilhokej m'ak tä ipuleye lhäy'e tä ihonhate. 

19Tä mälhyejtso, mäyay, hoyaye wichi tä ihiche nilhokej honhates, chufwenhen 
yämthilek lhayen ochufwenkaya. Bautisaynej Lhajcha lhey, lhäy'e Lhäs lhey, 
lhäy'e Espíritu tä T'amajchet lhey, 

20wet chufwenejen nilhokej m'ak tä one'tek lewoyaye yämthilek häte lhamel 
iwoye. Wet lhek yahinya, olham oihla amejen nilhokej ifwalas yäk honhat noj. 

Juan Bautista iwo p'ante lhämeta tä ihi ts'anis 
(Mat 3.1-12; Luc 3.1-9,15-17; Juan 1.19-28) 

1Häp täja letes Dios Silätyaj tä Is tä yäme Jesucristo, Dios Lhäs. 

2Dios yäm matche lhämet tä profeta Isaías ilesayen p'ante tä yok: “Lhek yahinya, 
ochunkatla ahilä oka silätwo, häpkhilek iwaklhatche han'äyij. 

3N'opak t'än tä tumho ts'anis tä yok, Waklhatache Lhawuk len'äyij, owajache wet 
isyenay alhoho.” 

4Iche p'ante hin'o tä lhey Juan, lham ihi häp ts'anis tä ibautisaynhen wichi wet 
ifwenhopej lhamel wet yok: –Woyay ahusey iyhäja wet abautisaynhen, häpkhilek 
Dios itäyhat amejen hach'isukyajay. 

5Wet wujpe wichi tä tälho Judea lhäy'e hupuy tä Jerusalén, lhamel ihoye Juan wet 
lhaifwelejen lech'isukyajay, wet lham ibautisaynhi tewok tä Jordán. 

6Lew'uy häpe t'at n'oyik tä camello w'ole, wet yen kawaka tsänt'äj lhip,wet m'ak 
tä yen lhäka häpe t'at chol lhäy'e akäyek. 

7Wet lesilätyaj yopejkwe: –Iche elh tä nekche on'äyij, lakhajyhayaj inu'pe 
okhajyhayaj, wet matche tä n'am t'uhawetej che ot'upeyejchä yämthilek olanhi 
lenisäj t'ak. 

8Olham obautisayen amejen inät, mat lham ibautisaynhila amejen Espíritu tä 
Dios T'amajchet. 

Juan ibautisayen Jesús 
(Mat 3.13-17; Luc 3.21-22) 

9Ifwalastso näm Jesús tälho Nazaret, häp lhip tä ihi Galilea, wet Juan ibautisayen 
tä ihi Jordán. 

10Wet tä Jesús inuphä tä tälho inät, hiw'en pule tä lhahich'enhi, lhäy'e Dios laka 
Espíritu tä hätet iwoye hokwinaj tä inuhchä tä iho'pe häp lham. 

11Wet iche n'opak tä tum puleye tä yok: –Ahäpe Olhäs tä Ohumnek, wuj tä okäjlhi 
amej. 

Satanás yelhte Jesús 
(Mat 4.1-11; Luc 4.1-13) 

12Tä tajyäme täjtso, Dios laka Espíritu ichäj Jesús wet ihäne ts'anis. 

13Wet ihi t'at yäk cuarenta ifwalas, iyej itshätäy, wet Satanás yelhte. Mat Dios laka 
ángeles tach'ote. 

Tä Jesús ihi p'ante Galilea, häp tä nech'e iwo tesa lechumet 
(Mat 4.12-17; Luc 4.14-15) 

14Tä tajyäme tä õhp'ohi Juan, Jesús ihoye Galilea yämthilek yen lhämeta Dios 
Silätyaj tä Is. 

15Yopejkwe: –Nichäte lewhäy, Dios Niyatyaj tott'a alhoho. ¡Woyay ahusey iyhäja 
wet ekhayaye Dios Silätyaj tä Is! 

Jesús t'äne cuatro w'ahatwos 
(Mat 4.18-22) 

16Wet Jesús inukwe lhip häp lewomek tä Galilea, wet hiw'ene hin'o tä lhey Simón 
lhäy'e häp lechila Andrés, lhamel ithat inäte lewot tsi häpehen w'ahatwos. 

17Jesús tahuye wet yok: –Nekay n'okwe, wet nemla let'ukwe w'ahat, mat 
let'uhikwela wichi. 

18Wet yofwajkwet lhamel ileyej lewotey wet yikche. 

19Tä Jesús yäm kanhi, hiw'ene hin'o tä lhey Zebedeo leles tä häpehen Santiago 
lhäy'e lech'inij Juan, lhamel ihi chalana tä yenwethä lewotey. 

20Wet Jesús äp t'änehen, wet lhamel yikch'oye lajcha tä ihi chalana, lhäy'e 
lechumyenhay, wet yikche Jesús. 

Hin'o tä ahät ihi 
(Luc 4.31-37) 

21Tä Jesús lhäy'e let'unfwastso nichätho hupuy tä Capernaum, wet ifwala tä 
n'ot'elakw'et lhamel ihoye Judío lhayis laka n'ohusew'et, wet Jesús iwo 
lechufwenyaja. 

22Wet wichi wuj tä t'iseltejen, tsi tä ichufwen lhamel, mälhyet iwoye hin'o tä 
len'ohyaj ihi, tek häte iwoye hin'ol tä lhayen lewosayej Ley p'ante tälhe Moisés. 

23Wet iche hin'o tä ahät ihi tä iyej iyhäj tä ihi n'ohusew'ettso. Wet lham t'änpe tä 
yok: 

24–Jesús tä Nazaret lhele, ¿chipte tä alenuhtho olhamel? ¿Hä lenäm yämthilek 
letäyhat olhamel? ¡Olham ontäfwel amej tä ahäpe Dios T'amajchet! 

25Mat Jesús ifwone wet yok: –¡Wo tamseka, mäch'oye hin'otsi! 

26Wet ahät ichätyen katsi hin'o wet ifwitsenej tä t'än, wet inuphä tä tälho. 

27Wet nilhokej wichi inuhat lhamhohen wet tay'ätshanpej lhamehen tä yok: –
¿Atsi m'ak tä häpe täja? ¡Tsi n'ochufwenyajna nech'ayek, wet wuj len'ohyaj ihi 
Jesús, tsi tahuye ahät lhayis wet lhamel iwoye t'at lhämet! 

28Wet yofwajkwet Jesús letoyaj y'ajpe nilhok Galilea. 

Jesús ichesat Simón Pedro lech'efwa ko 
(Mat 8.14-15; Luc 4.38-39) 

29Tä lhamel inukwephä tä tälhchufwi n'ohusew'et, Jesús ihoye Simón lhäy'e 
Andrés lew'et, wet Santiago lhäy'e Juan yikche. 

30Wet Simón lech'efwa ko imä katsi, t'äj chayo. Wet lhamel ifwenho Jesús, 

31wet lham ihoye wet tachuma takwey wet ineyhatphä. Wet yofwajkwet tatäy tä 
chayo t'äj. Wet atsinha yenlhi lhamel lhäk. 

Jesús ichesthen wujpe t'inhayaj länhay 
(Mat 8.16-17; Luc 4.40-41) 

32Tä ifwala y'uy, tä nech'e ichalajchä, wichi ihäne nilhokej t'inhayaj länhay häp 
Jesús, lhäy'e iyhäj tä ahät länhay, 

33wet nilhokej wichi lhaihuthiwek häp huppe. 

34Wet ichesthen wujpe lhamel tä t'inhayaj w'enhahiche, wet ichenchephä wujpe 
ahät lhayis tä ihiche wichi. Mat tach'anlhahiyet'a ahät lhayistso che yämwethä, tsi 
lhamel nitäfwelej t'at. 

Jesús iwopej lhämeta tä ihiche n'ohusew'etes 
(Luc 4.42-44) 

35Tä nech'e ifwala, tä kamaj honatsi i'pe honhat, Jesús nephä, yäp'elhtshi tä tiyäje 
lhip tä naj wichiyahi yämthilek iwo t'alhyaja. 

36Tä paj Simón lhäy'e let'unfwas yikhen tä t'ukwe Lewuk. 

37Tä lhamel nilhoke, wet tahuyej tä yok: –Nilhokej wichi tä t'u amche. 

38Mat lham yok: –Mäh n'ahoye lew'etes tä ni'tosayehen yämthilek häte owo 
silätahi Dios lhämet. Tsi häp täja tä tamenej tä onek. 

39Wet häp tä mälhyejtso, Jesús ilunche t'at nilhokej Galilea lhipey tä iwo siläta 
Dios lhämet tä ihiche n'ohusew'etes wet inuhatchephä ahät lhayis tä ihiche wichi. 

Jesús ichesat amostas länek 
(Mat 8.1-4; Luc 5.12-16) 

40Wet iche hin'o tä amostas ilän, ihoye Jesús wet lakamchetey itihi honhat, wet 
lhahip'altsene tä yok: –Che lewoye, lehanej lewoyneje che letäyhat n'oyej 
ot'inhayaj. 

41Jesús hip'altsen, wet tachumpe wet yok: –Owoye. Otäyhat amej. 

42Wet yofwajkwet tatäy amostas wet hin'o iches. 

43Wet Jesús ichen, mat y'isej lhämet tä äytajche tä yok: 

44–Lhek yahinya, yej fwenhola elh che häpe. Mat apäynela häp sacerdote wet 
chäje m'ak che lhenla t'awayhata Dios, häp achesyaj tä tamenej, mälhyej tä 
Moisés p'ante ne'tek õ'woye, häpkhilek nilhokej wichi ihanej tä noj anhayaj. 

45Matkat hin'otso yik wet ifwenho nilhokej wichi m'ak tä Jesús iwoyeje. Tä 
mälhyejtso, Jesús nemhit tiyäjo hupuy elh che häpe, mat ihipej lhip che häpe tä 
wichi newahi. Mat tej tä mälhyejtso, wichi tälhomchepej lew'etes tä ihoye. 

Mar 2 

Jesús ichesat k'efwitas länek 
(Mat 9.1-8; Luc 5.17-26) 

1Tä tajyäme ifwalas iyhäj, Jesús yachajo tä tiyäjo häp Capernaum. Wet tä wichi 
ihanch'oye tä ihi lew'et, 

2wujpe lhamel tä lhaihute, wet tek lew'et iyej lhamhiche tä ichufwi hup lhäy'e tä 
huppe tatache. Wet lham ifwenho Dios lhämet. 

3Wet nech'e nämhen cuatro hin'ol tä ihäne elh tä k'efwitas länek, 

4mat lhamel tek len'äyij iyeji wichi tä wuj yämlek nichäte Jesús. Tä mälhyejtso, 
lhamel iho'pe hup lhetekch'o, wet ifwoynho lhip tä yiwetpe häp lham, wet 
itälhetche k'efwitas länek tä i'pe lehowet wet iti honhate. 

5Tä Jesús hiw'en lhamel t'ekhahyaj, tahuyej häp k'efwitas länek wet yok: –Yäs, 
tatäy amej hach'isukyajay. 

6Mat iche elhpej hin'ol tä lhayen lewosayej Ley p'ante tälhe Moisés, lhamel 
iwhäye tä tatachephä wet letichunhayaj yok, 

7“¿Chipte tä iwoynejetso lhämet hin'otsi? Lhämtestso iläkwlhi Dios, tsi ts'ilak 
Dios tä ihanej iwoyneje tä itäyhat n'och'isukyajay.” 

8Mat Jesús yofwajkwet nitäfwelej tä lhamel letichunhayaj ihiche, wet tay'ätshane 
lhamel wet yok: –¿Chipte tä mälhyejtso atichunhayaj? 

9¿Atsi m'ak tä lhäy'e lhip tä ni'thaya? ¿Häpe p'iya tä oyok, “Tatäy amej 
hach'isukyajay”, wok häp che oyok, “Nephä, chuma ahowet wet w'eleklhi”? 

10Lhek yahinya, opäyen amehen häpkhilek lehanej tä Hin'o Lhäs len'ohyaj ihi tä 
ihonhatena yämlek itäyhthen wichi lech'isukyajay. Wet nech'e tahuyej k'efwitas 
länek wet yok: 

11–Am tä oyäm ame, oyok, Nephä, chuma ahowet, mäh aple haw'et. 

12Häpet tä iwoyetso, nephä hin'o wet tachuma lehowet wet yik. Wet tä nilhokej 
wichi hiw'en täja, lhamel wuj tä t'iseltejen wet yok: –¡Ihichet'a che y'aw'en m'ak 
tä mälhyejtso! Wet lhamel iwunit t'at häp Dios. 

Jesús t'äne Leví 
(Mat 9.9-13; Luc 5.27-32) 

13Tä tajyäme täja, Jesús yachajo tä tiyäje häp lewomek, wet tä inukwe lhip wichi 
ihoyepej wet lham ichufwenhen. 

14Wet tä tujlhache len'äyij, hiw'en hin'o tä lhey Leví, Alfeo lhäs, tä tatayphä tä ihi 
lew'et tä ihutpejwek impuestos laha tä niyatey Romano lhayis t'alhpe. Wet Jesús 
tahuyej tä yok: –Nek n'okwe. Tä Leví iläte, nephä wet yikche. 

15Tä paj Jesús lhäy'e lechufwenkay t'ekhen tä ihi Leví lew'et. Wet wujpe iyhäj 
hin'ol tä impuesto lewos tä ihän Jesús, lhäy'e wichi tä õyämejwethä tä ni'isahen 
tä häte yen lehäneka, lhamel tachufwiyej. 

16Wet elhpej Fariseo lhayis tä häpehen iyhäj tä lhayen lewosayej Ley p'ante tälhe 
Moisés, tä lhamel hiw'en tä Jesús tachufwiyej nilhokej wichitso, tay'ätshane 
lechufwenkay tä yok: –¿Chipte tä awuk tachufwiyej impuesto lewos lhäy'e iyhäj 
tä ni'isahen tä t'ekhen? 

17Mat tä Jesús iläte, wet yok: –Häp wichi tä t'inhayaj länhay, häp tä iwatlä 
kachawo. Iyhäj tä newache t'inhayaj tek iwatlä. Onekhiyet'a lhamel tä isen, mat 
iyhäj tä ni'isahen häp tä oneke. 

“¿Chipte tä achufwenkay lhaknichuyhatahen”? 
(Mat 9.14-17; Luc 5.33-39) 

18Tä Juan Bautista lechufwenkay lhäy'e Fariseo lhayis lhaichuyhathen, wet iche 
iyhäj tä ihoye Jesús wet tay'ätshaneje tä yok: –¿Chipte tä am achufwenkay 
lhaknichuyhatahen? Tsi Juan lechufwenkay lhäy'e iyhäj tä ihän Fariseo lhayis, 
lhamel iwoyepej täjtso. 

19Jesús nichulho tä yok: –¿Chiwoye wichi tä ihoye elh tä tawhayey tä iwo 
lakäjyaja? ¿Hä is chik lhaichuyhathen tä hin'o tä whayenaj kamaj iyej lhamel? 
¡Kha! 

20Mat nichäthiyela ifwala tä õ'soyej lhamel häp whayenaj, nech'e häpkhilek 
lhaichuyhathen. 

21“Nehit katsik itseklhi lew'uy wumek wet hip'oyeji wesaj lhip tä nech'ayek. Tsi 
lhip tä nech'ayek yäpnho wet itonhi wet hikw'esche lew'uy wumek, wet nem 
koyhyaj tä wasi. 

22“Häte nehit katsik itsäyho hat'es tä nech'ayek häp tsänt'äj tä lewumek. Tsi che 
y'ohi hat'es, y'ajihola lehi tä lewumek, wet itsäy hat'es lhäy'e lehi tatäy. Tä 
mälhyejtso, is che õ'tsäyho hat'es tä nech'ayek häp lehi tä nech'ayek.” 

Dios yenlhi ifwala tä n'ot'elakw'et yämlek wichi isej 
(Mat 12.1-8; Luc 6.1-5) 

23Häp ifwala tä n'ot'elakw'et p'ante, Jesús lhäy'e lechufwenkay ilunche yachuyaj. 
Wet tä inukwe, lechufwenkay iwo tesa tä itonhiche trigo lhay tä kamaj lakonkay. 

24Mat tä Fariseo lhayis hiw'en, tahuyej Jesús tä yok: –Lhek yahinya achufwenkay, 
¿chipte tä iwoye m'ak tä tek õ'wahnej elh che iwoye häp ifwala tä n'ot'elakw'et? 

25-26Mat lham nichulho tä yok: –¿Hä leyahyenhit'a m'ak tä David iwoye p'ante? 
Tsi tä lewhäy p'ante Abiatar häpe Sacerdote tä Lhamya, iche ifwala tä David 
lhäy'e let'unfwas niw'ena m'ayek, wuj tä nichuyuhen lhamel. Wet tä lham 
tiyäjchufwi Dios Lew'et, tuj t'at pan tä õyen t'amajchetesayej Dios, wet äp tisiche 
let'unfwas, tej tä häpe t'at pan tä tajlhamat iyhäj tä sacerdotes tä õ'wahnej che 
tuj. 

27Wet Jesús äp yok: –Häp wichi t'at tä tamenej tä Dios yenlhi ifwala tä 
n'ot'elakw'et yämlek isej. Häpkhit'a che Dios yenlhi wichi yämlek ifwala tä 
n'ot'elakw'et isej. 

28Tä mälhyejtso, häte ifwala tä n'ot'elakw'et ichufwi Hin'o Lhäs len'ohyaj. 

Mar 3 

Jesús ichesat hin'o tä takwech'o tamchäy 
(Mat 12.9-14; Luc 6.6-11) 

1Wet Jesús äp tiyäjchufwi n'ohusew'et häp ifwala tä n'ot'elakw'et, wet iche hin'o 
tä takwech'o tamchäy. 

2Wet Fariseo lhayis iyahin Jesús, lhamel t'uhläk hiw'en che ichesat hin'otso häp 
ifwala tä n'ot'elakw'et, yämthilek iche m'ak che yen tesayej. 

3Wet Jesús tahuyej hin'o wet yok: –Nephä, ho alhoho. 

4Wet nech'e tay'ätshane lhamel wet yok: –¿Atsi m'ak tä õ'wahnej che elh yenlhi 
häp ifwala tä n'ot'elakw'et? ¿Hä häpe m'ak tä is, wok iwit'äyen? ¿Hä is che 
ifwayhtejen lewit'äyhyaj elh, wok itäyhat elh? Mat newache lhamel lhämet. 

5Wet Jesús lewäk ihi tä iyahin lhamel, wet wuj lefwitajayaj tsi lehusey t'unhen. 
Wet tahuyej hin'o wet yok: –Piyen akwey. Wet hin'o ipiyen takwey wet iches. 

6Mat Fariseo lhayis inukwephä, wet lhamel lhäy'e wichi tä ihän niyat 
Herodes nech'e iwo lehuseya'pe m'ak che fwetaj iwoyeje Jesús yämthilek ilän. 

Wujpe wichi lhaihuthiwek lewomek lhip 

7Jesús yikch'oye täja, lhäy'e lechufwenkay, ihoye lewomek lhip. Wet wujpe wichi 
tä yikche tä tälhe Galilea, 

8häte iyhäj tä tälhe Judea, lhäy'e Jerusalén, lhäy'e honhat tä Idumea, lhäy'e lhipey 
tä Tiro lhäy'e Sidón, lhäy'e Jordán tumejlä lhip tä ifwala tälhche. Tsi lhamel 
ihanch'oye m'ayhay tä Jesús yenlhi, häp tä tamenej tä ihoye. 

9Tä mälhyejtso, lham tahuyejen lechufwenkay wet yok: –Waklhat n'oho 
chalanafwaj tä i'pe inät häpkhilek wichi nip'ajtitan'o. 

10Tsi tä ichesthen wujpe wichi, häp tä tamenej tä nilhokej t'inhayaj länhay 
lhaiteläfwite tä t'upejläk takhospe häp lham wet tachumpe. 

11Wet tä ahät lhayis hiw'enpej Jesús, lhamel takhoschufwi wet t'änhen tä yok: –
¡Ahäpe Dios Lhäs! 

12Mat Jesús yämpej äytaj lhämet tä n'äyejo lhamel yämthilek nifwelaho wichi. 

Jesús itshupyene doce apóstoles 
(Mat 10.1-4; Luc 6.12-16) 

13Tajyäme täja wet Jesús iho'pe chenaj wet t'äne iyhäj tä lham tatshupiye. Wet tä 
lhamel ihoye, 

14-15nech'e t'ähi doce lhamel wet itshupyeneje yämthilek iyej wet yikchufwi Dios 
lhämtes, wet äp len'ohyaj ihi yämthilek inuhatchephä ahät lhayis. Wet iwo lheya 
lhameltso apóstoles, wok oyok, lakachenhay tä lhamenya. 

16Lhamel häpehen Simón tä äp Jesús yen lheya Pedro, 

17Santiago lhäy'e lech'inij Juan, häp Zebedeo leles, tä Jesús iwuntej Boanerges, 
wok õyok, Fwitsek Les, 

18Andrés, Felipe, Bartolomé, Mateo, Tomás, Santiago tä Alfeo lhäs, häte Tadeo, 
Simón tä häpe p'ante elh hin'ol tä tatayhlä Romano lhayis tä lhayen niyateyayej 
Judío lhayis, 

19lhäy'e Judas Iscariote, häp lham tä yachajila Jesús. 

Õyäme tä Satanás lakhajyhayaj tä iyej Jesús 
(Mat 12.22-32; Luc 11.14-23; 12.10) 

20Tä tajyäme täjtso, Jesús yäple lew'et, wet yachajo tä wujpe wichi tä lhaihute, 
wet lham lhäy'e lechufwenkay letamsek ihiyejit'a yämlek tuj lhäk. 

21Tä Jesús lepuhfwas ihanej, ihoye, t'uhläk ichäj, tsi lhamel yok, –Oyenek t'inhayaj 
tä iwoyneje. 

22Häte iche elhpej hin'ol tä lhayen lewosayej Ley p'ante tälhe Moisés tä pajche 
nämhen tälhe Jerusalén. Lhamel yok: –Häp hin'otsi, Beelzebú tä ahät lhayis 
kaniyat tä iyej, häp tä hiw'enho lakhajyhayaj yämthilek inuhatchephä ahät lhayis. 

23Mat Jesús t'äne lhamel wet ifwenho m'ak tä itech'aynej tä yok: –¿Chip iwoye 
chik Satanás inuhatphä Satanás tä lham t'at? 

24Tsi honhat chik häpe, chik lhaich'esaj n'oniyatyaj tä ihi, tatay lahilä, wet tatäy 
t'at. 

25Wet chik wichi tä lhalew'et lheley lhahiw'enhathen, nofwila. 

26Wet häp tä mälhyej'attso, chik Satanás lhahiw'enhat wet tatayhlä ahät lhayis, 
tatäy t'at Satanás, nofwila. 

27“Nehit katsik ihanej iwoyneje chik tiyäjchufwi hin'o tä takhajay lewukwe 
yämlek isoyej m'ak tä iyej, chik nichunkata tä inayhit hin'o. Mat chik ichunkat tä 
inayhit, nech'e häpkhilek ihanej tä isolhi. 

28“Matche tä ofwel amhohen tä oyok, Dios itäyhthiyeja letes häp wichi nilhokej 
lech'isukyajay lhäy'e lhämtes chik häpe tä ni'isachehen tä isitäynej lham. 

29Mat tek itäyhthiyeja letes elh at chik häpe chik isitäynej lhämtes tä ni'isachehen 
häp Espíritu tä Dios T'amajchet, mat letes ihiyeja yämlek tiyäj'attsiy.” 

30Jesús iwoyeje täjtso tsi lhamel yäme tä ahät tä iyej. 

Häp Jesús lech'inhis lhäy'e lako 
(Mat 12.46-50; Luc 8.19-21) 

31Tä paj wet nämhen Jesús lech'inhis lhäy'e lako María, lhamel takasit alhoye wet 
iwo lechenekaye tä t'äne Jesús. 

32Wet wichi tä tatachephä tä iwhäye Jesús, ifwenho tä yok: –Ako lhäy'e hach'inhis 
lhäy'e hach'inhälis, lhamel i'alhoye tä t'u amche. 

33Mat Jesús yok: –¿Atsi tä häpehen oko lhäy'e opuhfwas? 

34Wet iyahin lhamel tä iwhäye wet yok: –Lhamelni häp tä oko wet opuhfwas. 

35Tsi elh at che häpe che iwoye Dios lenech'ethayaj, häp tä och'inij, wet och'inhä, 
wet oko. 

Mar 4 

Jesús lhämet tä itech'aynej hin'o tä tutchey 
(Mat 13.1-9; Luc 8.4-8) 

1Wet Jesús yachajo tä iwo lechufwenyaja tä iwhäye lewomek. Wet tä wujpe wichi 
tä lhaihute, lham tiyäjo chalana tä i'pe inät wet tatayhiphä, wet wichi i'pe 
lewomek lhip. 

2Wet nech'e ichufwenejen wujpe m'ayhay, mat itech'aynej tähesna wet yok: 

3–Lhek ch'ahuyaye täja: Iche p'ante hin'o tä n'utchenaj, yik tä tutchey. 

4Wet tä itsäype honhat yachuyaj lhoy, iche iyhäj tä nichätho n'äyij, wet nämhen 
afwenchey wet tuj. 

5Iyhäj nichätho honhat lhip tä wuj tuntey wet niwuja honhat tä i'pe. Wet 
yofwajkwet tälh häp lhoy, mat tä honhat niwuja tä i'pe tuntey, 

6wet tä wuj tä chayokwe, y'ohen letälhes, wet tä lefwettsil ni'tofwahchä, tamchäy 
t'at. 

7Iyhäj nichätho ch'uthanil, wet tä ch'uthanil lhaichihelit, hip'o'pe wet niwohit 
lhaya. 

8Mat iche iyhäj tä nichätho honhat tä is, wet tälh wet lhaichihelit wet wuj tä iwo 
lhaya. Iche yachuyaj lhofwaj tä ihi treinta lhay tä iwoye, wet iyhäj sesenta, wet 
iyhäj cien. 

9“¡Elh chik lech'otey ihi, ch'ahuye täjtso!” 

M'ak tä tamenej tä Jesús itech'aynej m'ayhay häp lhämtes 
(Mat 13.10-17; Luc 8.9-10) 

10Tä yikhen wichi, Jesús lechufwenkay tä ihi doce lhäy'e iyhäj tä iyej, tay'ätshane 
tä yok: –¿Atsi m'ak tä häpe ämtes tä letech'aynej m'ayhay? 

11Lham nichulho tä yok: –Häp amel õ'täfwnhat amejen m'ak tä nin'äla tä häpe 
Dios Niyatyaj. Mat wichi iyhäj nilhokej m'ak tä ofwenho otech'aynej m'ak chik 
häpe. 

12Wet häp tä “Tej chik iyahin, mat hiw'enhit'a, wet tej chik iläte, mat ihanhiyejt'a, 
häpkhilek niwohit lehusey iyhäja wet Dios nitäyhata letes.” 

Jesús ikalelhät lhämet tä itech'aynej hin'o tä tutchey 

(Mat 13.18-23; Luc 8.11-15) 

13Wet Jesús tahuyej lechufwenkay tä yok: –¿Hä tek lehanayej olhämet tä 
otech'aynej n'utchenaj? Che mälhyej'attso, ¿chip iwoyek lehanhiyeja iyhäj 
olhämtes tä otech'aynej m'ayhay? 

14Okalelhät amho: Häp hin'o tä tutchey, hätet iwoye elh tä yen lhämeta Dios 
lhämet. 

15Wet iche wichi tä hätet iwoye yachuyaj lhoy tä nichätho n'äyij. Lhamel iläte 
Dios lhämet, mat näm Satanás wet isoyej tä ihi lehusek. 

16Wet iyhäj hätet iwoye lhoy tä nichätho honhat tä tuntey ihi. Lhamel iläte Dios 
lhämet wet wuj tä ihumin wet iti lhamejen. 

17Mat tä tet iwoyek lefwettsil ni'tofwahchä, wujit'a tä t'unhiche lhamel, wet che 
näm ifwalas tä atha len'äyij wok õ'tiyej n'oka'tshayaj lhamel, Dios lhämet tä 
tamenej, yofwajkwet ileyej. 

18Wet iche iyhäj tä hätet iwoye lhoy tä nichätho ch'uthanil. Lhamel tach'ahuye 
Dios lhämet, 

19mat wuj tä nilhak'alch'oye m'ayhay tä ihonhatena, wet ikan lhamejen tä 
inech'etpejlä wuj chinaj t'äj lhäy'e m'ayhay iyhäj. Häp tähesna tiyäjo lhamel wet 
hip'o'pe Dios lhämet, wet ihanhiyejt'a che iwo lhaya. 

20Mat iche iyhäj tä hätet iwoye lhoy tä nichätho honhat tä is. Lhamel tach'ahuye 
Dios lhämet wet iti lhamejen, wet iwo lhaya. Iche iyhäj tä treinta lhay tä iwoye, 
wet iyhäj sesenta, wet iyhäj cien. 

Jesús lhämet tä itech'aynej n'ochäkw 
(Luc 8.16-18) 

21Wet äp yok: –Che hin'o tachuma lechäkw, ¿hä hip'o'pe? ¡Kha! ¿Wok hä itichufwi 
lemäwet? ¡Kha! Mat m'ak tä iwoye, itonitphä häpkhilek ihutunpe honhat. 

22Wet häp tä mälhyej'attso, m'ak at che häpe che õ'iskat, õhn'älthila, wet m'ak at 
che häpe che õ'thahyen, kalelhäjila. 

23¡Elh che lech'otey ihi, ch'ahuye täjtso! 

24Wet äp yok: –Tetshanay m'ak tä lelätaye. Che wuj tä letach'ahuye, Dios 
hiw'awlhatlahlä ahanyaj che hiw'en amho, wet äp y'isiyeja lhip. 

25Tsi elh che tach'ahuye m'ak tä oyäme, Dios y'isiyeja lhip lehanyaj. Mat elh che 
nitch'ahuyaye m'ak tä oyäme, Dios isohiyeja lehanyaj lhimphaj tä iyej. 

Jesús lhämet tä itech'aynej yachuyaj lhoy tä lhaichihelit 

26Wet Jesús äp yok: –Häp Dios Niyatyaj hätet iwoye täja: Hin'o tutchey tä itsäype 
honhat yachuyaj lhoy. 

27Wet tä honatsipej hin'otso imä, wet tä ifwalapej nephä, mat yachuyaj lhoy tälh 
t'at wet lhaichihelit, lhamhit'ak yenlhi, wet ihanhiyejt'a m'ak tä lhaiwoyneje tä 
lhaichihelit. 

28Tsi tä tälho honhat, lhayenlhi t'at. Chunkat inuphä letälhes, tä paj nech'e iwo 
lech'anfwasa, tä paj iwo lhaya. 

29Wet tä wak'alh, hin'o ilanhi tsi taj lewhäy. 

Jesús lhämet tä itech'aynej mostaza lhofwaj 
(Mat 13.31-32; Luc 13.18-19) 

30Wet häte Jesús äp yok: –¿Atsi m'ak tä häte iwoye Dios Niyatyaj? Wok ¿atsi m'ak 
che y'atech'aynej? 

31Oyok, hätet iwoye häp mostaza lhofwaj tä õ'thatho honhat. Häpe t'at m'ak tä 
hich'atej tä lhämsaj, inu'pe yachuyaj lhoy iyhäj tä niwusa tä ihonhate. 

32Mat tä paj inuphä wet lhaichihelit yäk inu'pe nilhokej yachuyaj iyhäj, wet iwo 
lhachala tä wus wet afwenchey iwo lhupisahi. 

Häpet Jesús lhämtes tä itech'aynej m'ayhay 
(Mat 13.34-35) 

33Häp täja tä iwoye Jesús tä yenpej lechufwenyaja häp Dios lhämet. Wujpe 
lhämtes tä iwoye tä itech'aynej m'ayhay, mälhyej tähestso, mat tek inuhatpe 
wichi letäfwnhayaj. 

34Matche, ihichet'a lhämet che iwoye che nitech'aynayej m'ak che häpe. Mat tä 
ts'ilak lechufwenkay tä iyej, y'ithatho nilhokej. 

Jesús ikasthayen ihwok lhäy'e inät tä iwo lhetheya 
(Mat 8.23-27; Luc 8.22-25) 

35Häp ifwalatso tä nech'e ichalajchä, Jesús tahuyej lechufwenkay wet yok: –
N'ekhen, n'aho lewomek lhip elhe. 

36Tä mälhyejtso, lhamel yikch'oye wichi wet tiyäjo chalana tä Jesús ihi wet 
yikhen. Wet iche chalanas iyhäj tä yikche. 

37Wet näm ihwok tä äytaji yäk iwo lhetheya inät wet nitsäylhaho lehi. 

38Mat Jesús imä t'at tä ilechäse, lhetek i'pe n'ot'alaj tä ihi. Wet lhamel nech'e 
hin'omhatlhi wet tahuyej tä yok: –¡Maestro! ¿Hä tek lelhak'alhi n'amejen tä 
y'ach'ahen? 

39Jesús nephä wet ifwone ihwok, wet tahuye lewomek wet yok: –¡Wo atamseka! 
Wet tatäy ihwok wet wuj tä iwo letamseka. 

40Wet Jesús tahuyej lechufwenkay wet yok: –¿Chipte tä lenowayay? ¿Hä kamaj 
achayaj ihihit'a amel? 

41Mat lhamel lenowayhyaj tapokwe wet yok: –¿Atsi tä häpe hin'ona? ¡Tsi y'aje 
ihwok lhäy'e lewomek tä iwoye lhämet! 

Mar 5 

Jesús ichesat welantas länek tä ihi Gerasa 
(Mat 8.28-34; Luc 8.26-39) 

1Tä paj wet lhamel nichät lewomek lhip elhe, häp honhat tä lhey Gerasa. 

2Tä Jesús inuhchä tä tälho chalana, iche hin'o tä welantas länek tä ihoye, tälhe 
n'op'itseyhayw'etes, 

3tsi häp tä yen lew'eta. Wet ihit'a katsik ihanej chik itsoklhi, 

4tej tä õyäytejpej chinhas häp takäläy lhäy'e takweyey, mat yisthenpej, 
iwasthiche, wet newache elh tä lakhajyhayaj ihi chik ifwihat. 

5Wet ifwalapej honatsipej ilunche t'at häp chenhas lhäy'e n'op'itseyhayw'etes, 
wet t'änlhi t'at wet lhayistejlhipej tunte lhipey. 

6Tä hiw'enlä Jesús tä kamaj atofwehlä, inu alhoho tä yistejlä. Tä nichäte, 
takhoschufwi 

7wet ifwitsenej tä t'än tä yok: –¿Chipte tä katach'anlhaya n'oye, Jesús, Dios tä 
N'owujtaj Lhäs? Häp tä isej Dios, olhaip'altsen ame, ¡yej wit'äyenn'o! 

8M'ak tä tamenej tä iwoynejetso lhämet, häp tä Jesús tahuye ahät tä ihi tä yok: –
¡Ahät, mäch'oye hin'otsi! 

9Jesús tay'ätshane hin'o tä yok: –¿Chiwoye ey? Lham nichulho wet yok: –Olhey 
Wujpey, tsi owujpey olhamel. 

10Wet wuj tä lhaip'altsene Jesús wet yok: –¡Yej chen olhamel tä ahät lhayis tä oihi 
lhipna! 

11Iche p'ante wujpe kutsi lhayis tä t'ekwethä tä iwhäye chenaj. 

12Wet ahät lhayis lhahip'altsene Jesús tä yok: –¡Chen n'oyehen kutsi lhayis l'ini, 
ch'anlha n'oyehen yämthilek otiyäjomche lhamel! 

13Jesús iwahnej t'at, wet ahät lhayis inukwephä, tiyäjomche kutsi lhayis, wet 
lhamelna tä dos mil inukwe alhoho tä tälhpe tä nistakchä, yäk nichätho lewomek 
wet hich'ahen. 

14Wet häp hin'ol tä t'uyehen kutsi lhayis, tä lhamel hiw'en tä mälhyejtso, 
nowayhen wet inukwe alhoho. Tä nichäte hupuy, ifwenho wichi, lhäy'e iyhäj tä 
ilhipe hupuy, wet wichi yikhen tä iyahne m'ak wit'äyna. 

15Tä lhamel nichäte Jesús, hiw'en welantas länek tä tatayphä t'at, nech'e lew'uy 
ihi, is t'at, nemhit häpe hin'o tä welan. Wet wichi wuj tä nowayhen. 

16Wet lhamel tä hiw'enej m'ak tä iyej welantas länek lhäy'e kutsi lhayis, 
ifwenhomche iyhäj. 

17Wet yäme Jesús wet yok: –Olhaip'altsen ame, ¡mäch'oye oka honhatna! 

18Tä Jesús tiyäjo chalana, wet hin'o tä pajche welantas länek lhahip'altsene tä 
yok: –Che letach'anlha n'oye, ot'uhläk oyik amche. 

19Mat Jesús nichulho wet yok: –Kha. Mat mäh äple haw'et lhäy'e apuhfwas, wet 
fwenhola nilhokej m'ak tä Lhawuk iwoyejne ame lhäy'e tä ahip'altsen. 

20Tä mälhyejtso, yik häp hin'o wet ifwenhomche wichi tä ihi honhattso tä lhey 
Diez Ciudades häp m'ak tä Jesús iwoyeje. Wet nilhokej lhamel wuj tä iseltejen. 

Jairo lhäse. Lhäy'e atsinha tä itsok Jesús lew'uy 
(Mat 9.18-26; Luc 8.40-56) 

21Wet Jesús ihi chalana tä yäple ufw tä pajche tälhe. Tä nichäte, wujpe wichi tä 
lhaihute tä i'pe inät lhip. 

22Wet näm hin'o elh tä itetshan n'ohusew'et lechumet, lhey Jairo, lham hiw'en 
Jesús wet takhoschufwi, 

23wet wuj tä lhahip'altsene tä yok: –Olhäsefwaj tatäy lhimphaj chik y'il. Lhuu, nek 
ayej n'okwe, tila'pe akweyey yämlek iches wet iläy. 

24Tä Jesús iläte, yikche, wet wuj wichi tä ihän, lhamel lhäy'e lhip tä hip'ajtit tä yik. 

25Wet iche atsinha tä t'inhayaj ihi, w'oytaj tä ilänpej, wet ichespej, mat 
yachajopej, pajtha doce nekchämes tä mälhyejpejtso. 

26Wet wujpe kachawos tä lham pajche ihoye, wet lhäy'e lhip tä leteläythayaj iyeji 
m'ak tä lhamel iwoyejepej. Iwom nilhokej m'ak tä iyej mat lechesyaj ihihit'a, nem 
koyhyaj t'inhayaj tä ilän. 

27Wet tä pajche iläte tä õyämejlhi Jesús, häp tä tamenej tä lhailhahtej wichi, wet 
iho w'echehi Jesús wet itsok lew'uy lhip. 

28Tsi letichunhayaj yok, “Tejlak lew'uy lhip che okatej, ochesla.” 

29Häpet tä mälhyejtso, lew'oyis takasit wet ilät lhame tä noj t'inhayaj. 

30Wet Jesús nech'e ilät lhame tä inuphä lhip lakhajyhayaj, wet nitilhaklä wichi 
wet tay'ätshane tä yok: –¿Atsin'e tä häpe tä itsok ow'uy lhip? 

31Mat lechufwenkay yok: –¿Chipte tä lhok, “¿Atsin'e tä itsokn'o?” Lew'en tä wichi 
ahip'ajtit. 

32Mat lham tujlhache tä iyahinch'oye elh tä häpe tä itsokn'e. 

33Wet atsinha tachettiyejche lenowayhyaj tsi lham ihanej t'at häp m'ak tä 
iwoyene. Wet nech'e ihoye wet takhoschufwi, wet ifwenho nilhokej m'ak tä 
lewit'äyhyaj lhäy'e tä nech'e iches. 

34Tä ileyej, wet Jesús yok: –Yäse, ekhahyaj tä aichesat. Mäh, atamsek ihi, noj 
anhayaj. 

35Tä kamaj Jesús yämhoplhi atsinha, nämhen iyhäj tä tälhe Jairo lew'et, lhamel 
ifwenho Jairo tä yok: –Äse pajchene ileyej honhat. Yej lhaklitejlhi häp Maestro. 

36Mat Jesús tach'ahuhiyet'a lhämtes, wet tahuyej Jairo wet yok: –Yej nuhat amho, 
mat ekhaye. 

37Wet yikhen, tajlhama Pedro lhäy'e Santiago lhäy'e lech'inij Juan tä ichäj 
lhamche. 

38Tä nichäte Jairo lew'et, hiw'en wichi tä iwo huyaja, lhamel wuj tä tafwchehchä 
wet t'änwethä. 

39Wet Jesús tiyäjchufwi hup wet tahuyej lhamel tä yok: –¿Chipte tä lewoyay 
huyaja wet letafwchehchä? Lhutsha y'inhit'a, imäfwaj t'at. 

40Tä wichi iläte, t'ischeyejen. Mat lham ichen alhoye nilhokej, wet ichäj lhamche 
häp lhutsha lajcha lhäy'e lako, lhäy'e lham let'unfwas, wet tiyäjo hupch'o tä 
lhutsha ihi. 

41Wet tachuma takwey wet tahuyej tä yok: –Talita, kum. 

(Häp lhämtesna yok, Lhutsha, am tä oyäm ame, oyok, Nephä.) 

42Wet lhutsha tä hiw'en doce nekchämes, nephä wet w'eleklhi. Wet wichi wuj tä 
t'iseltejen. 

43Mat Jesús yäm äytajejche lhämet tä ifwenhomche tä yok: –Yej fwenhola elh at 
che häpe. Mat athana w'enho lhutsha m'ak che tuj. 

Mar 6 

Jesús ihi Nazaret mat wichi itihit'a lhamhi 
(Mat 13.53-58; Luc 4.16-30) 

1Jesús yikch'oye lhiptso wet ihoye honhat tä lew'et, lhäy'e lechufwenkay. 

2Tä nichäte ifwala tä n'ot'elakw'et, ihoye n'ohusew'et wet iwo lechufwenyaja. 
Wet wujpe wichi tä iläte lhämtes, lhamel wuj tä t'iseltejen wet yok: –¿Chip'ante 
ihi tä lhaichufwenej nilhokej m'ayhay tä ihanej hin'otsi? ¿Chi tä itälhthi lehanyaj, 
lhäy'e m'ayhay tä yenlhi tä iselkatejen wichi? 

3¿Hä kahäpeya carpintero, María lhäs wet äp Santiago, José, Judas, lhäy'e Simón, 
lhamel lechila? Wet lech'inhälis lew'et t'at täja, in'amejen. Wet Jesús len'ohyajtso 
iwäkwyhayen lhamel. 

4Mat lham yok: –Ihichet'a profeta chik wichi yen w'et m'ayeka, tajlhame chik ihi 
honhat tä lew'et, häp tä lew'etfwas lhäy'e lepuhfwas yen w'et m'ayeka. 

5Wet häp tä lham ikalhihit'a m'ak chik iselkatejen wichi chik yenlhi tä ihi, 
tajlhame tä iti'pe takweyey häp elhpej t'inhayaj länhay wet ichesthen. 

6Wet wuj tä leselthayaj iyeji tä wichitso nichayaye häp lham. 

Jesús ichen lechufwenkay yämthilek yen silätyaja Dios Niyatyaj 
(Mat 10.5-15; Luc 9.1-6) 

Tä tajyäme täjtso, Jesús ilunche wichi lew'etesas tä ni'tosayehen tä iwo 
lechufwenyaja. 

7Wet t'äne lechufwenkay tä ihi doce wet ichenhen lhamel täkwfwaspej, wet 
hiw'enhomche lakhajyhayaj tä inu'pe ahät lhayis yämthilek inuhatchephä. 

8Wet yok: –Tä lenukwe n'äyij, yej chäja m'ak at che häpe tä lhekhen, tajlhamat 
atsut che lechäj. Yej chäj akhäyhi, wok pan, wok chinaj t'äj. 

9Wo anisähisa mat yej chäj haw'uy elh. 

10Wet che lhämay kanhi, che lheyayej elh che häpe lewukwe tä lehoyaye, ewej 
t'at pajla'tha lhekch'oye honhat tä ihi. 

11Wet che iche lhip tä lechäte, wet wichi tä ihi nitchuma ahilähen wet 
nitch'ahuyaye m'ak tä lhen ämeta, mäch'oye lew'et wet sichätchä honhat tä 
ihiche apach'ol, häpkhilek lhamel hiw'en m'ak tä lewoye wet yen tichunhayaja tä 
letes ihi. 

12Tä mälhyejtso, lechufwenkay yikhen p'ante wet iwopej silätayej wichi tä yok: –
Woyay ahusey iyhäja. 

13Häte inuhatchephä wujpe ahät lhayis, wet y'ilenche'pe aceite wujpe t'inhayaj 
länhay wet ichesthen. 

Juan Bautista ileyej honhat 
(Mat 14.1-12; Luc 9.7-9) 

14Häp niyat Herodes iläte tähestso tsi Jesús letoyaj y'ajpe nilhokej honhat. Iche 
wichi tä yok: –Häpe Juan Bautista tä tälho n'op'itseyhay tä inuphä. Häp tä 
tamenej tä lakhajyhayaj iyej wet yenlhi m'ayhay tä iselkatejen wichi. 

15Iyhäj yok: –Häpe profeta Elías. Wet iyhäj yok: –Profeta t'at, mälhyej iwoye 
profetas tä pajchehen. 

16Mat tä Herodes iläte m'ayhayna, wet yok: –Häpe t'at Juannaj one'tek õyiset 
lhetek, mat athana inuphä tä tälho n'op'itseyhay. 

17Tsi ifwalas tä tajyämetso Herodes ne'tek õ'tsoklhi häp Juan wet õ'nayhitlhi wet 
õ'thatho n'op'onthi, häp lham Herodes letiche tä lhey Herodías tä tamenej. 
Atsinhatso häpe p'ante Herodes ch'inij Felipe tä lech'efwa, mat Herodes yen 
ch'efwaya. 

18Wet häp tä Juan n'äyejo tä yok: –Isit'a tä lhen hach'efwaya hach'inij ch'efwa. 

19Wet Herodías tä ilätepej Juan lhämet, wuj tä lewäk ihi, mat ihanhiyejt'a 
iwoyneje tä t'uhläk ilän, 

20tsi Herodes nitäfwelej tä Juan häpe hin'o tä is lhäy'e tä is alhoho m'ak tä iwoye. 
Wet häp tä Herodes nowaye Juan wet t'uye t'at. Wet ilätepej lhämtes, wet tej tä 
nikalelhäja letichunhayaj, mat ihumin t'at tä iläte. 

21Mat tä paj p'ante wet näm lewhäy tä atsinha Herodías hiw'en tä len'äyij ihi 
m'ak tä t'uhläk iwoyeje Juan. Tsi nichäte ifwala tä Herodes hiw'en laka 
cumpleaños, iwo lakäjyaja wet t'änehen leniyatfwas, lhäy'e sip'äl kaniyatey, 
lhäy'e Galilea lheley tä kalelhäjiche. 

22Wet Herodías lhäse tiyäjo lhip tä n'okäjyaj ihi wet takatinlhi. Tä Herodes lhäy'e 
niwayhas hiw'en, wuj tä ihumin lakoyhyaj, wet Herodes tahuyej atsinha lhutsha 
wet yok: –Alhej n'oye m'ak at chik häpe, wet ow'enla amho. 

23Wet hit'unhatche lhämet tä iwoye, wet äp yachajlhaho tä ifwenho tä yok: –
Ow'enla amho m'ak at chik häpe chik let'alhe, tej chik häpe oniyatyaj lechowej. 

24Tä atsinha lhutsha iläte lhämettso, wet ihoye lako wet tay'ätshane tä yok: –
¿Atsi m'ak chik ot'alhe? Lako nichulho tä yok: –Alhe Juan Bautista lhetek. 

25Wet lhutsha nakeltshi tä yäple niyat Herodes wet ifwenho tä yok: –Owatläk 
lethatho plato Juan Bautista lhetek, wet w'en n'oho athana. 

26Tä Herodes iläte, wet wuj tä ifwitajejlhi. Mat tä pajche hit'unhatche lhämet tä 
ihi tä laka niwayhas tatache, ihanhiyejt'ak n'äyejo. 

27Wet ichen sip'ä, ne'tek yike Juan lhetek. Wet sip'ä yik tä ihoye n'op'onthi, wet 
yiset Juan lhetek 

28wet ithatho plato, wet ihäne lhutsha wet lham hiw'enho lako. 

29Tä Juan lechufwenkay ihanch'oye, lhamel yike lep'itsek wet yikchufwi 
yämthilek tajänch'oye. 

Jesús hiw'enhomche lhäk wichi tä inu'pe cinco mil 
(Mat 14.13-21; Luc 9.10-17; Juan 6.1-14) 

30Tä tajyäme täjtso, wet Jesús laka apóstoles tapile wet ifwenho nilhokej m'ak tä 
iwoye lhäy'e m'ak tä yen chufwenyaja. 

31Wet wuj wichi nämhenpej wet yikhenpej, wet Jesús lhäy'e apóstoles letamsek 
ihiyejit'a lhäk che tuj. Tä mälhyejtso, Jesús tahuyej lhamel wet yok: –Lhuyay, 
n'ats'ilak tä n'ekhen, n'ahoye lhip tä lhatamsek ihi wet n'awo lhat'elakw'eta ayej. 

32Wet lhamel tiyäjo chalana wet yikhen tä ihoye honhat lhip elh. 

33Mat wujpe wichi hiw'enche wet nitäfwelej, wet inukwe alhoho tä tälho nilhokej 
hupuy wet ichunlä tä nichät lewomek lhip elhe. 

34Tä Jesús inuhchä tä tälho chalana, hiw'en lhamel tä wuj wet hip'altsenhen, tsi 
hätet iwoye tson'atas tä naj lewoya. Tä mälhyejtso, iwo tesa tä ichufwenejen 
wujpe m'ayhay. 

35Tä honaj lechufwenkay ihoye wet yok: –Honaj athana wet niwohit m'ak che ihi 
lhip tä y'ehina. 

36Wo tsilhekayej wichi häpkhilek yikhen wet ihoye hupuy lhäy'e wichi lew'etes tä 
ni'tosayehen wet ichäj lhamhohen m'ak che tuj. 

37Mat Jesús nichulho wet yok: –Amel tä is che lew'enho lhäk. Lhamel yok: –¿Atsi? 
¿Hä let'uhläk oyikhen wet ot'ukwe pan tä w'awulhej nilhokej wichi tä wujna? 

38Mat Jesús tay'ätshane wet yok: –¿Chihätefwas pan tä lew'enay? ¡Mäh lhek 
yahne! Tä lhamel hiw'en, ifwenho tä yok: –Ow'en cincofwas pan lhäy'e täkwfwas 
w'ahat. 

39Wet nech'e lham ne'tek nilhokej wichi lhaihutchewek tä tatachephä'pe häp hup 
tä w'atshan, 

40ihipej cien wet cincuenta tä tatachephä. 

41Wet Jesús tachuma pan tä ihi cinco lhäy'e w'ahat täkwfwas, wet iyahin puleye 
wet iwo graciasayej Dios. Tä ileyej, wet hich'esajen pan wet hiw'enhomche 
lechufwenkay, ne'tek lhamel hiw'enhomche wichi. Häte hiw'enhomche w'ahat 
täkwfwas yäk w'awulho nilhokej. 

42Wet t'ekhen yäk yipsejen. 

43Wet lechufwenkay tachuma pan lhipey lhäy'e w'ahat lhipey tä imälhehi, wet 
ihanche doce lehis tuskalis tä õyenlhi tä tapokwe. 

44Wet lhamel tä t'ekhen, tajlhama hin'ol tä kalelhäj tä ihi cinco mil. 

Jesús t'äspe inät tä yik 
(Mat 14.22-27; Juan 6.16-21) 

45Tä tajyäme täjtso, Jesús ne'tek lechufwenkay tiyäjo chalana wet ichunch'oye 
wet iho lhip elhe yäk nichäte Betsaida. Wet lham imälhehchä ayej yämlek iwo 
tsilhekayej wichi. 

46Tä ileyej, wet iho'pe chenaj yämlek iwo let'alhyaja. 

47Tä näm honatsi, wet chalana ihi lewomek chowej mat Jesús imälhe ufwe. 

48Wet hiw'ene t'at tä lhamel nikalhahi tä yikhen, tsi yafwthi tälhche tä tatache tä 
tamenej. Wet tä ifwala hits'ajlä, lhamel hiw'enlä Jesús tä t'äspe inät, mat hätet 
iwoyek nihoyaye lhamel. 

49Wet lhamel yenek n'olhahwo, wet t'änpe, 

50tsi nilhokej tä hiw'en wet wuj tä nowayhen. Mat Jesús tahuye lhamel wet yok: –
¡Akhajyenhen, olham t'at, yej nowayay! 

51Wet ihoye wet tiyäjo chalana, ihowhäye lhamel wet takasit yafwthitaj. Wet wuj 
leselthayaj lhamel 

52tsi lehusey t'unhen, häp tä lhamel nena tichunhayaja m'ak tä tamenej tä cinco 
pan w'awulhej wichi tä wujpe. 

Jesús ichesthen t'inhayaj länhay tä ihi Genesaret 
(Mat 14.34-36) 

53Tä lhamel tafwayej inät, wet nichäte honhat tä lhey Genesaret wet inayhit 
chalana. 

54Tä inukwehchä tä tälho, wet wichi nitäfwelej Jesús, 

55wet lhamel inukwet alhoho tä ilunpe honhat, t'ukwehen t'inhayaj länhay wet 
ihäne tä iche'pe lemäwetes häp lhip chik häpe tä Jesús toyehi. 

56Chik lham ihi hupuy tä wus wok niwusa, wok ihi wichi lew'etesas, lhamel 
tachumapej t'inhayaj länhay wet itihiche lakawayhil, wet lhahip'altsene Jesús 
chik iwahnej lhamel yämlek itsok tej chik lew'uy lhiphaj. Wet nilhokej lhamel tä 
itsok ichesen. 

Mar 7 

M'ak tä hin'o kok'ayeje tä ihi tä Dios tatache 
(Mat 15.1-20) 

1Iche elhpej Fariseo lhayis lhäy'e hin'ol tä lhayen lewosayej Ley p'ante tälhe 
Moisés, lhamel nämhen tälhe Jerusalén wet lhaihutej Jesús. 

2Wet lhamel hiw'en tä elhpej lechufwenkay nilejahen takwech'ol tä tuj lhäk. 

3Tsi Judío lhayis tä häpe Fariseo lhayis, lhäy'e nilhokej iyhäj, lhamel ihän t'at häp 
lechätilis lakeyes tä isit'ak t'ekhen chik kamaj nilejahen takwech'ol. Tsi lechätilis 
lhämet yok, “Elh chik itsokpe m'ak tä kok'aye nech'e häpe t'at elh tä kok'aye tä ihi 
tä Dios tatache, wet Dios y'ulhan.” 

4Wet häp tä chik elh yäpil tä tälhe n'olhäkw'etes tä ihi hupuy, tufwit'a lhäk tä 
kamaj niwoyaye lakey tä lhailej. Wet häte iche wujpe lakeyes iyhäj, mälhyej tä 
ilejen häp lhäthis, lhäy'e lhäkwey, lhäy'e lehis tä chinhas, lhäy'e häp lemäwetes. 

5Häp tä tamenej tä Fariseo lhayis lhäy'e hin'ol tä lhayen lewosayej Ley p'ante 
tälhe Moisés, tay'ätshane Jesús tä yok: –¿Chipte tä achufwenkay nitena m'ak tä 
lhachätilis lakey, mat lhamel t'ekhen t'at tä kamaj nilejahen takwech'ol? 

6Jesús nichulho tä yok: –¡Is alhoho profeta Isaías lhämet p'ante yäme amel tä 
akantses! Tsi ilesayen tä yok: “Wichina w'et lhämtes t'at tä iwujyenn'o, yokwe 
Dios. Lehusey wuj tä tofwe n'ohlä. 

7Laha ihihit'a tä fwetaj n'okwi n'oyej, tsi yen chufwenyaja m'ak tä hin'ol fwetaj is 
alhoho.” 

8Wet matche t'at, amel lewom Dios lhämet yämthilek lehän hin'ol lakeyes. 

9Wet Jesús äp yok: –Tä let'amajej amel akeyes tä tälhe achätilis, häp tä tamenej tä 
lewom Dios lhämtes. 

10Tsi Moisés p'ante yok, “Humin ajcha lhäy'e ako”, wet äp yok, “Elh chik 
takäpfwayeje lewit'äyhyaj lajcha wok lako, is chik õ'län t'at.” 

11Mat amel lewahnayej chik hin'o tahuyej lajcha wok lako wet yok, “Okalhihit'ak 
ow'en amho m'ak tä aisej, tsi m'ak tä in'oyej oyen Lewuka Dios.” 

12Tä mälhyejtso, lefwetaj is t'at m'ak tä hin'o iwoye tä n'äyejo m'ayek häp lajcha 
wok lako. 

13Wet tä lewoye täjtso tä lewo yiya akeyes tä tälh amehen pajla'tha tiyäje ales tä 
lepes lheley, wet häp tä lenuhtayejlä Dios lhämet. Wet wujpe m'ayhay iyhäj tä 
mälhyejentso tä lhenlhipej. 

14Wet Jesús äp t'äne wichi wet tahuyej tä yok: –Nilhokej amel lhek ch'ahuyaye 
olhämetna wet hanayej: 

15Ihichet'a m'ak chik tälh alhoye tä tiyäjo hin'o wet kok'ayeje tä ihi tä Dios 
tatache. Tajlhame m'ak tä tälho lehusek, häp tä tamenej hin'o wet kok'aye. 

17Tä paj Jesús yikch'oye wichi wet ihochufwi lew'et, wet lechufwenkay 
tay'ätshaneje lechufwenyajna. 

18Wet lham yok: –¡Matlhat häte amel ahusey t'unhen! ¿Hä tek lehanayej tä 
ihichet'a m'ak chik tälh alhoye tä tiyäjo hin'o wet tamenej hin'o wet kok'aye? 

19Tsi tiyäjihot'a lehusek, tiyäjo lets'e wet tä paj iwom. Tä Jesús iwoye lhämetna, 
yäme tä nilhokej m'ak tä n'olhäk isen t'at, tek kok'aye. 

20Wet äp yok: –M'ak tä tälho hin'o, häp tä tamenej hin'o wet kok'aye. 

21Tsi m'ak tä tälh lech'oye, wok oyok, m'ak tä tälho hin'o lehusek, häpe 
letichunhayaj tä ni'isa, lhäy'e tä iwo lemukwehyaja, wet etantsaj, wet ilän elh, 

22iwo lakain'oyaja, ikäne m'ak tä lewuk ihi, iwoye m'ak tä ni'isachehen, akantsaj, 
wet lhahich'atej m'ayhay tä ni'isa, wet y'äytene elh, sitäwo, lhaichäjlhi, wet 
tektshanlhi. 

23Nilhokej m'ayhay tä ni'isachehenna tälh lech'oye, häp tä tamenej hin'o wet 
kok'aye. 

Atsinha tä kahäpeya Judía t'ekhaye Jesús 
(Mat 15.21-28) 

24Tälhe täjtso Jesús tataye honhat lhip tä hupuy tä Tiro ihi. Tä nichäte, 
tiyäjchufwi hup, tek t'uhläk ikatsik ihanej, mat ikalhihit'a che lhaiskat. 

25Wet iche atsinha tä lhäse ahät länek, lham ihanch'oye tä Jesús näm, yofwajkwet 
ihoye wet takhoschufwi. 

26Häpe atsinha tä w'enha lhamej, tälhe honhat tä lhey Fenicia tä ihi Siria. Wet wuj 
tä lhahip'altsene Jesús yämlek inuhatphä ahät tä ihi lhäse. 

27Mat Jesús nichulho tä yok: –Ch'anlhaye che ichun iyhäj tä n'oles tä t'ekhen. 
Isit'ak õ'soyej pan häp lhamel yämlek õhw'enhomche asinhäs. 

28Atsinha yok: –Matche, Iwuk, mat tej tä asinhäs, tujfwas t'at lewuk leles lhäk 
lhipey tä natchä tä ichufwi mesa. 

29Tä Jesús iläte lhämet, wet yok: –Wuj tä is ämettso. Mäh äple haw'et. Ahät 
yikch'oye äse. 

30Wet atsinha yik. Tä nichäte lew'et, hiw'en lhutsha tä i'pe lemäwet, is t'at, ahät 
pajche inuphä wet yikch'oye. 

Jesús ichesat ch'otech'o tä lhämtes t'unhiche 

31Jesús yikch'oye honhattso wet inukwe hupuy tä Sidón lhäy'e honhat tä lhey 
Diez Ciudades, yäk nichäte lewomek tä Galilea. 

32Wet wichi ihäne häp hin'o tä ch'otech'o lhäy'e tä lhämtes t'unhiche, wet lhamel 
lhahip'altsene che iti'pe takwey. 

33Wet Jesús ihänej kanhihlä wichi, wet y'uyitche lefwus häp lech'otey, wet 
tachuma lhach'il wet tachumejpe lak'ajlhich'u. 

34Wet nech'e iyahin puleye wet leyalh iwomejphä, wet tahuyej hin'o wet yok: –
¡Efata! 

(Häp lhämetna yok, ¡Afwoyenche!) 

35Wet yofwajkwet tafwochehen lech'otey, wet iches lak'ajlhich'u, wet nech'e 
ikalhi tä yämlhi. 

36Wet Jesús tahuyej wichi tä yok: –Yej fwenhola elh at che häpe. Mat lhamel 
iwohiyet'a, tej tä wuj tä lham n'äyejomche, mat lhamel nem koyhyaj tä yämejlhi. 

37Tsi wuj tä iseltejen wet yok: –¡Nilhokej m'ak tä yenlhi wuj tä is! ¡Y'aje tä 
ilätyenche honhat häp ch'otech'ol wet yämyenwethä iyhäj tä nämawethä! 

Mar 8 

Jesús hiw'enhomche lhäk cuatro mil wichi 
(Mat 15.32-39) 

1Ifwala elh p'ante yachajo tä lhaihutwekhen wichi wet newache m'ak che tuj. Wet 
Jesús t'äne lechufwenkay wet tahuyej tä yok: 

2–Wuj tä op'altsen häp wichina, tsi nech'e tres ifwalas tä in'oyej wet nojche lhäk 
tä hiw'en. 

3Che ochen lew'etese tä nichuyuhen, nichäthichela katsi che ihi n'äyij, tsi iche 
iyhäj tä tofwe tä tälhe. 

4Mat lechufwenkay yok: –¿Atsi m'ak che y'awoye yämthilek y'aw'enho lhäk 
nilhokej wichina tä y'ehi lhipna tä wichi newahi? 

5Jesús tay'ätshane lhamel wet yok: –¿Chihätefwas pan tä lew'enay? Lhamel yok: –
Siete. 

6Wet lham ne'tek wichi tatachephä honhate, wet tachuma pan tä ihi siete wet iwo 
graciasayej Dios. Tä ileyej, wet hich'esajen wet hiw'enhomche lechufwenkay, wet 
lhamel hiw'enhomche wichi. 

7Häte lhamel hiw'en iyhäjfwas w'ahat tä lelemsas, wet Jesús iwo graciasayej Dios 
wet ne'tek lechufwenkay hiw'enhomche wichi. 

8Wet nilhokej t'ekhen yäk yipsejen. Wet lechufwenkay tachuma lhäk lhipey tä 
imälhehi wet ihanche siete lehis tuskalis tä õyenlhi tä tapokwe. 

9Lhamel tä t'ekhen ihi cuatro mil p'iya. Tä tajyäme täjtso, Jesús iwo tsilhekayej 
wichi, 

10wet lham lhäy'e lechufwenkay tiyäjo chalana wet ihoye honhat lhip tä lhey 
Dalmanuta. 

Fariseo lhayis t'alheje Jesús häp n'otetnek 

11Wet nämhen Fariseo lhayis wet tatayejlä lhämtes Jesús, fwetaj ikanej wet yok: –
Lhek enlhi n'ohohen n'otetnek häpkhilek n'äl chik akhajyhayaj tälhe Dios. 

12Jesús leyalh iwomejphä wet yok: –¿Chipte tä wichi tä iche ifwalasna t'alhch'oye 
n'otetnek? Oyok, tek õhw'enhihola n'otetnek che häpe. 

13Wet nech'e yikch'oye wet yäpnho chalana wet tiyäj ufwe. 

“Fariseo lhayis laka levadura” 
(Mat 16.5-12) 

14Wet lechufwenkay hip'ethatlä tä ichäj lhäk, tajlhama pan tefwaji tä iyej tä ihi 
chalana. 

15Wet Jesús ifwenhomche tä yok: –Tetshan olhämet, uyayhlä häp Fariseo lhayis 
lhäy'e Herodes lhamel laka levadura. 

16Tä lechufwenkay iläte, yämwethä lhamhohen tä yok: –Y'achäjit'a pan, häp tä 
tamenej tä iwoynejetso lhämet. 

17Mat Jesús nitäfwelej letichunhayaj wet yok: –¿Chipte tä lhenay atichunhayaja 
pan tä kaw'enaya? ¿Hä kamaj tek lehanayej wet äp tek letäfwelayej? ¿Hä t'unhen 
ahusey? 

18Atelhoy ihi, ¿hä tek lew'enche honhat? Hach'otey ihi, ¿hä tek lelätche honhat? 
¿Wet hä tek ahusekch'oye? 

19Täjnaj ow'enhomche cinco pan häp cinco mil hin'ol, ¿chinaj hätefwas lehis 
tuskalis tä õyenlhi tä tapokwe lhipey tä imälhehi tä letachumaye? Lhamel yok: –
Doce. 

20Wet Jesús äp yok: –Wet täjnaj ow'enhomche siete pan häp cuatro mil wichi, 
¿chinaj hätefwas lehis tä tapokwe lhipey tä imälhehi tä letachumaye? Lhamel 
yok: –Siete. 

21Wet lham yok: –¿Wet hä kamaj tek lehanayej? 

Jesús hiw'enyenche honhat asnam 

22Tä paj wet lhamel nichätho häp Betsaida, wet wichi ihäne hin'o tä asnam Jesús 
wet lhamel lhahip'altsene tä t'uhläk tachumpe. 

23Wet Jesús tachuma hin'o takwey wet ihänej kanhihlä hupuy. Wet tachuma 
lhach'il wet ikhalhyenejen tatelhoy, wet iti'pe takweyey wet tay'ätshane tä yok: –
¿Hä lew'enche honhat lhimphaj? 

24Asnam iyahinphä wet yok: –Ow'en wichi tä ilunhen, mat hätet hal'äy. 

25Wet Jesús yachajo tä iti'pe takweyey häp tatelhoy, wet hin'o iyahinphä, wet 
nech'e is, iches. Nech'e n'äl nilhokej m'ak tä hiw'en. 

26Wet Jesús ichen wet yok: –Mäh äpil haw'ete, yej lhäpnho hupuy. 

Pedro yäme tä Jesús häpe N'ofwayhthi tä Dios Chenek 
(Mat 16.13-20; Luc 9.18-21) 

27Tajyäme täjtso, wet Jesús lhäy'e lechufwenkay ihoye häp wichi lew'etes tä 
tott'aho hupuy tä lhey Cesarea de Filipo. Tä ihi n'äyij, Jesús tay'ätshane lhamel 
wet yok: –¿Atsi tä wichi yenek ohäpe? 

28Lhamel nichulho wet yok: –Iyhäj yenek ahäpe Juan Bautista, iyhäj yenek ahäpe 
Elías, iyhäj yenek ahäpe elh profetas tä pajchehen. 

29Wet Jesús yok: –¿Wet cho amel, atsi tä lhenayek ohäpe? Pedro nichulho wet 
yok: –Ahäpe N'ofwayhthi tä Dios Chenek. 

30Mat Jesús ifwenho lhamel wet yok: –Yej fwenhola elh at che häpe. 

Jesús yen lhämeta lham t'ilek 
(Mat 16.21-28; Luc 9.22-27) 

31Wet Jesús nech'e ifwenhomche lechufwenkay tä yok: –Lhek tetshan olhämet, 
Hin'o Lhäs iwohiyet'ak niwohila leteläythayaja. Häp hin'ol tä thänhäy, lhäy'e 
sacerdotes tä len'ohyajay ihiche, lhäy'e hin'ol tä lhayen lewosayej Ley p'ante 
tälhe Moisés, lhamel itihit'ala lhamhi wet õ'länla. Mat chik tres ifwalas, 
inuhiphäla tä tälho n'op'itseyhay. 

32Jesús tek iskatho lhamel täjtso. Mat tä Pedro iläte, ihänej kanhi wet ifwoneje. 

33Mat Jesús nitilhakhi wet iyahin lechufwenkay, wet nech'e ifwone Pedro wet 
yok: –¡Mä och'oye, Satanás! Lehanhiyejt'a m'ak tä Dios t'uhläk iwoye, mat 
atichunhayaj häpe hin'o letichunhayaj t'at. 

34Wet t'äne lechufwenkay lhäy'e wichi wet yok: –Elh chik häpe chik t'uhläk 
ihänlhin'o, is chik lhaifwonlä lham lenech'ethayaj wet tilhäj laka cruz wet nek 
n'okwe. 

35Tsi elh chik nit'uyahläk leteläythayaj ihi, nofwila. Mat häp elh chik matche tä 
ihänlhin'o lhäy'e Dios Silätyaj tä Is, wet ninowayaye leteläythayaj, tafwayhla. 

36¿Atsi m'ak chik hin'o isej chik ikalhi p'iya nilhokej m'ayhay tä ihi honhat, mat 
lham tatäy? 

37Wok ¿chihätefwaj m'ak chik tiskanejpe p'iya yämthilek õyachaje 
lew'atshancheyaj? 

38Häp tä elh chik häpe chik n'äfwelh n'o'pe lhäy'e olhämtes häp ifwalasna tä 
wichi lech'isukyajay ihi wet ileyej m'ak tä is alhoho, wet häte Hin'o Lhäs 
n'äfwelhla'pe chik näm tä ihi Lajcha lewujyaj, lhäy'e ángeles tä t'amajchetes. 

Mar 9 

1Häte äp yok: –Matche tä ofwel amhohen, Häp iyhäj amel tä lheyay kana athana, 
y'inhihent'ala yäk hiw'enpe Dios Niyatyaj tä nämla, lhäy'e lakhajyhayaj tä wuj. 

Jesús lhaiwelanhat 
(Mat 17.1-13; Luc 9.28-36) 

2Tä tajyäme seis ifwalas, Jesús iho'pe chenaj tä atojphä, wet ts'ilak Pedro lhäy'e 
Santiago lhäy'e Juan tä ichäj lhamche. Wet nech'e lhaiwelanhat tä ihi tä lhamel 
tatache, 

3lew'uyis isiche wet wuj tä ipelaj, häpe t'at m'ak tä nehit katsik ihanej iwoyneje 
lhenek at che häpe yämlek lepelnhayaj häte iwoye. 

4Wet lhamel hiw'en häp Elías lhäy'e Moisés tä lhamel yämhoplhi Jesús. 

5Wet Pedro tahuyej Jesús wet yok: –Maestro, wuj tä is tä olhamel oikana. 
Oyenhilhila tres hupuyhas, elh tä am haw'et, wet elh tä Moisés lew'et, wet elh tä 
Elías lew'et. 

6Iwoynejetso lhämet tsi ihanhiyejt'a m'ak tä yäme, häp tä lham lhäy'e iyhäj 
y'ilejen lenowayhyaj. 

7Wet nech'e näm häp pule wet hip'o'pe lhamel, wet iche n'opak tä tumho pulena 
tä yok: –Häp täjtsi Olhäs tä Ohumnek. Ch'ahuyaye. 

8Wet lhamel iyahin lhipey, mat nemhit hiw'en elh che häpe che iyej lhamel, ts'ilak 
Jesús. 

9Tä inukwehchä tä tälhpe chenaj, Jesús ifwenho lhamel tä yok: –Yej fwenhola elh 
at che häpe häp m'ak tä lew'enne, pajla'tha Hin'o Lhäs inuphä tä tälho 
n'op'itseyhay. 

10Tä mälhyejtso, lhamel t'amajej Jesús lhämettso wet iti lhamejen, tej tä 
tay'ätshanejpej lhamehen tä yok: –¿Atsi m'ak tä yäme tä yok, “Hin'o Lhäs 
inuhiphäla tä tälho n'op'itseyhay”? 

11Wet lhamel tay'ätshane Jesús tä yok: –¿Chipte tä hin'ol tä lhayen lewosayej Ley 
p'ante tälhe Moisés yäme tä Elías ichunla che näm? 

12Lham nichulho tä yok: –Matche t'at tä Elías ichun alhoho yämlek yäm is alhoho 
nilhokej m'ayhay. ¿Mat chipte tä N'olesaynhay yäme tä Hin'o Lhäs iteläythiyeja 
wet wichi yenla w'et m'ayeka? 

13Mat olham ofwel amhohen tä pajche näm Elías, mat lhamel iwoyeje m'ak tä 
lhamel t'uhläk iwoyeje, mälhyej tä N'olesaynhay yäme m'ak tä lewit'äyhyajla. 

Jesús ichesat mamse tä ahät länek 
(Mat 17.14-21; Luc 9.37-43) 

14Tä lhamel tapile lechufwenkay iyhäj, hiw'en tä elhpej hin'ol tä lhayen lewosayej 
Ley p'ante tälhe Moisés itayhtejlä lhämtes, wet häte wujpe wichi tä lhaihutej 
lhamel. 

15Tä wichi hiw'enlä Jesús, wet wuj tä leselthayaj ihi, wet nilhokej lhamel inukwe 
alhoho wet n'okwiyej. 

16Wet Jesús tay'ätshane wet yok: –¿Atsi m'ak tä lenahutpe? 

17Wet elh lhamel yok: –Maestro, ohän ame olhäs, ahät tä ihi, yen isuka. 

18Wet lhip chik häpe chik ihi, ahät ithat katsi, wet iwo lakhofwa wet yokwajwek 
letsotey wet ahät ikhajyenche. Wet ot'alhene achufwenkay chik inuhatphä, mat 
ikalhihit'a. 

19Tä Jesús iläte täja, wet yok: –¡Wichi tä lechayaj newahi! ¿Chihätefwas ifwalas tä 
oihla amejen? ¿Chihätefwas ifwalas tä oteläythila amejen? ¡Lhek hänay alhoho 
mamse! 

20Wet lhamel ihäne. Tä ahät hiw'en Jesús, ithat katsi mamse wet nich'olelhi wet 
iwo lakhofwa. 

21Jesús tay'ätshane lajcha wet yok: –¿Hä pajche tä ahät ihi? Lajcha yok: –Tälhe tä 
kamaj lhämsaj. 

22Iche tä ahät ithatho itäj wok inät, t'uhläk itäyhat. Mat chik lehanej at lewoyneje, 
p'altsen n'ohen wet ch'ot n'oyehen. 

23Jesús yok: –¿Chipte tä lhok, “Chik lehanej at lewoyneje?” ¡Elh tä lechayaj ihi 
ikalhi t'at nilhokej m'ayhay! 

24Wet nech'e mamse lajcha t'än wet yok: –¡Ochaye! ¡Mat ch'otej n'oye ochayaj tä 
niwuja häpkhilek lhäy'e lhip! 

25Tä Jesús hiw'en tä wujpe wichi lhaihute, nech'e yäm äytajche lhämet tä tahuye 
ahät wet yok: –¡Ahät tä isuk wet äp nilätache honhat, nuphä tä lhehi mamsena 
wet yej lhachajolak letiyäjo! 

26Wet ahät ifwitsenej lechos wet yachajo tä ithat katsi mamse, wet nech'e inuphä 
wet yikch'oye, wet mamse mälhyej chik lep'itsek. Tä wichi hiw'en, wujpe lhamel 
tä yok: –Y'il t'at. 

27Mat Jesús tachuma takwey wet ineyhatphä, wet mamse takasit. 

28Tä paj wet Jesús tiyäjchufwi häp hup, wet tä ts'ilak lechufwenkay, lhamel 
tay'ätshane tä yok: –¿Chipte tä olhamel n'am kalhi tä onuhatphä ahättso? 

29Jesús nichulho lhamel wet yok: –Häp ahät lhayis tä mälhyejentso, tajlhama che 
lewo alhyaja wet nech'e lekalhi tä lenuhatphä. 

Jesús äp yachajo tä yäme lham t'ilek 
(Mat 17.22-23; Luc 9.43-45) 

30Lhamel yikch'oye lhiptso wet inukwe Galilea, mat Jesús tek t'uhläk ikatsik 
ihanej 

31tsi nahayej lechufwenkay tä ichufwenhen. Ifwenhomche tä yok: –Häp Hin'o 
Lhäs õyachajiyela hin'ol takweyey, wet lhamel ilänla, mat che tres ifwalas 
inuhiphäla. 

32Mat lechufwenkay ihanhiyejt'a m'ak tä yäme, wet ifwawalhe che tay'ätshaneje. 

“¿Atsi elh tä inu'pe iyhäj?” 
(Mat 18.1-5; Luc 9.46-48) 

33Tä paj lhamel nichäte hupuy tä Capernaum. Tä ihi lew'et, Jesús tay'ätshane 
lhamel tä yok: –¿Atsi m'ak tä lhämejwethä amhohen tä lenekche n'äyij? 

34Mat lhamel yok tam, tsi tä inukwe n'äyij wet elh yopej, “¿Atsi n'aelh tä inu'pe 
iyhäj?” 

35Wet nech'e Jesús tatayphä wet t'äne lhamel tä ihi doce wet yok: –Elh chik häpe 
chik t'uhläk ichun, is chik lhaiti iyhäj pese wet lhayen iyhäj kawoya. 

36Wet tachuma han'äfwaj wet itihi lhamel lechowej wet tach'awej. Wet tahuyej 
lhamel tä yok: 

37–Elh chik häpe chik tachumlä häp han'äfwaj tä mälhyeja tä ihänlhin'o, olham 
t'at tä tachum n'ohlä. Wet elh chik tachum n'ohlä, ts'ilakhit'a olham tä tachum 
n'ohlä, mat häte häp Elh tä lechenekn'o. 

“Elh tä nittayahlä n'amel, häpe n'aelh t'at” 
(Luc 9.49-50) 

38Wet nech'e Juan ifwenho Jesús tä yok: –Maestro, olhamel ow'en naji hin'o tä 
inuhtejchephä ey häp ahät lhayis. Mat tä kahäpeya elh n'amel, on'äyejo. 

39Mat Jesús yok: –Yej n'äyejo, tsi ihichet'a elh chik iwo olheya tä yenlhi m'ak tä 
iselkatejen wichi, chik paj yäm n'oye tä n'am is. 

40Tsi elh tä nittayahlä n'amel, häpe n'amel n'aelh t'at. 

41Matche tä ofwel amhohen, Elh chik häpe chik hiw'en amhohen tej chik inät 
lhiphaj häp tä ahäpehen oka wichi, matche tä lakaha ihichela elhtso. 

Lewit'äyhyaj ihi elh che nichätho lech'isukyaj 
(Mat 18.6-9; Luc 17.1-2) 

42“Elh che häpe che iwetahatho lech'isukyaj häp elh tä w'et m'ayekfwaj t'at tä 
t'ekha n'oye, tä mälhyet han'äfwajna, is che õyäytej tunte tä choyhat häp lew'o 
wet õ'that lewomeke. 

43Che akwey tamen amej tä lechätho hach'isukyaj, iset. Tsi tej che akwey 
hätefwajni, mat lechätho n'ow'atshancheyaj tä t'un. Mat aisiyejt'a che nittäya elh 
akweyey wet lechätho n'oteläythayaj tä t'un lew'et tä itäj tek ihanej tä y'om. 

45Wet che apach'o tamen amej tä lechätho hach'isukyaj, iset. Tsi tej che apach'o 
hätefwajni, mat lechätho n'ow'atshancheyaj tä t'un. Mat aisiyejt'a che nittäya elh 
apach'ol wet õ'aithatho n'oteläythayaj tä t'un lew'et. 

47Wet che atelho tamen amej tä lechätho hach'isukyaj, lanhi. Tsi tej che atelho 
hätefwajni, mat lechätho Dios Niyatyaj. Mat aisiyejt'a che nittäya elh atelhoy wet 
õ'aithatho n'oteläythayaj tä t'un lew'et, 

48häp honhat tä iwos ihi tä n'ilahen tä tuj m'ak, lhäy'e tä itäj ihanhiyejt'a tä y'om. 

49“Tsi nilhokej wichi nosohiyejawethä itäj. 

50Nisoy is t'at, mat chik nem nosoy, lehanhiyejt'a lewoyneje yämthilek yachajo 
chik is. Anosoyenpejwethä, wet ti amejen atamsek.” 

Mar 10 

Jesús yäme häpet elh chik iwom lech'efwa 
(Mat 19.1-12; Luc 16.18) 

1Jesús yikch'oye Capernaum wet ihoye Judea lhäy'e honhat tä ihi Jordán lhip elh. 
Wet wichi yachajo tä lhaihutej, wet mälhyej lakeypej ichufwenhen. 

2Wet iche Fariseo lhayis iyhäj tä ihoye tä t'uhläk ikanej, wet tay'ätshane tä yok: –
¿Hä õ'wahnej hin'o chik iwom lech'efwa? 

3Jesús yok: –¿Atsi m'ak tä Moisés ne'tep'antek lewoyaye? 

4Lhamel nichulho tä yok: –Moisés iwahnej chik hin'o yenlhi papel wet ilesayen 
lhämet tä yäme tä iwom lech'efwa. 

5Wet Jesús yok: –Häp tä at'unhen, häp tä tamenej tä Moisés yenlhi p'ante 
lhämettso. 

6Mat täjp'ante nech'e iche m'ayhay, “Dios yenlhi hin'o wet yenlhi atsinha. 

7Wet häp tä tamenej tä hin'o yikch'oye lajcha lhäy'e lako wet lhahip'ajtej 
lech'efwa, 

8wet lhamel täkwfwasna hätet iwoyek hätefwajni.” Tä mälhyejtso, nemhit häpe 
chik täkwfwas mat nech'e hätefwajni, 

9wet häp tä isit'ak hin'ol isowek häp m'ak tä Dios hip'ajtitwek. 

10Tä paj tä lhamel ihi lew'et, lechufwenkay yachajo tä tay'ätshaneje täjtso. 

11Wet Jesús ifwenhomche tä yok: –Häp hin'o chik häpe chik iwom lech'efwa wet 
iyej elh atsinha, iwo lakain'oyaja wet letes ihihlä lech'efwa tä ichun. 

12Wok atsinha chik iwom lech'efwa wet iyej elh hin'o, häte iwo lakain'oyaja. 

Jesús itiyej lakäpfwayaj tä is häp nä'tshas 
(Mat 19.13-15; Luc 18.15-17) 

13Wet wichi ihäne nä'tshas häp Jesús yämthilek tachumche'pe, mat lechufwenkay 
ifwonlä wichitso. 

14Tä Jesús hiw'en, lewäk ihi wet yok: –Ch'anlhaye nä'tshas, yej n'äyejo tä iho 
n'oye. Tsi wichi tä ihi Dios Niyatyaj häpe lhamel tä hätet iwoye nä'tshasna. 

15Matche tä ofwel amhohen tä elh tä lhaknitech'aynayej han'äfwaj yämthilek 
tachumlä Dios Niyatyaj, tek nichäthihola. 

16Wet nech'e tachuma nä'tshas wet hich'awejwethä, wet itiche'pe takweyey 
yämthilek takäpfwayehen. 

Hin'o tä hiw'en m'ayek tay'ätshane Jesús 
(Mat 19.16-30; Luc 18.18-30) 

17Häpet tä yik Jesús, näm hin'o tä inu alhoho. Wet lakamchetey itihi honhat wet 
tay'ätshane tä yok: –Maestro tä ais, ¿atsi m'ak che owoye häpkhilek onchäte 
ow'atshancheyaj tä t'un? 

18Jesús nichulho wet yok: –¿Chipte tä lhenn'o isa? Tajlhama Dios tä is. 

19Pajche lehanej m'ak tä Dios ne'tep'antek õ'woye. Yok, “Yej lelän aelh, yej lewo 
akain'oyaja, yej let'etan, yej lesufwkane aelh, yej lekanej aelh, humin ajcha lhäy'e 
ako.” 

20Hin'o yok: –Maestro, tälhe tä n'am thaläkw owoye t'at nilhokej lhämtestso. 

21Wet Jesús iyahin wet n'äl tä ihumin, wet tahuyej tä yok: –Tatäy amej m'ak 
tefwajni. Mäh wom nilhokej m'ak tä i'amej, w'enhomche p'elitses, wet akäywet 
ihla puleye. Wet lhuu, nek n'okwe. 

22Mat tä hin'o iläte täja, lelhakli ihi tsi häpe elh tä wuj m'ak tä hiw'en. Wet yik, 
lefwitajayaj ihi. 

23Jesús iyahin wichi wet tahuyej lechufwenkay tä yok: –¡Matche tä athaho lhamel 
tä hiw'en m'ayek yämthilek nichätho Dios Niyatyaj! 

24Wet lechufwenkay wuj tä t'iseltejen tä iläte lhämtestso. Mat Jesús äp yok: –
Yaiyhäj, ¡lhäy'e lhip tä atha che elh tiyäjo Dios Niyatyaj! 

25Lhek tichunache camello, ¡athahit'a che tiyäjche kanotte! ¡Mat häp hin'o tä 
hiw'en m'ayek häp tä athaho yämthilek nichätho Dios Niyatyaj! 

26Tä lechufwenkay iläte, nem koyhyaj leselthayaj wet tay'ätshan lhamehen tä 
yok: –¿Atsihilak tafway che mälhyejtso? 

27Jesús iyahin lhamel wet yok: –Häp hin'ol ikalhihit'a täjtso, mat Dios ikalhi, lham 
ihanej iwoyneje nilhokej m'ayhay. 

28Wet Pedro nech'e ifwenho tä yok: –Häp olhamel owomte katsi nilhokej m'ak tä 
in'oyejen wet onekte amche. 

29-30Jesús nichulho wet yok: –Matche, wet elh at che häpe tä nek n'okwe tä iwoye 
Dios Silätyaj tä Is, wet iwom katsi lewukwe, wok lepuhfwas, wok lako, wok 
lajcha, wok leles, wok laka honhates, ofwel amhohen tä kamaj ihonhatena nemla 
koyhyaj tä ihichela häp lewukwey, lhäy'e lepuhfwas, lhäy'e lakolis, lhäy'e leles, 
lhäy'e laka honhates, wet äp wichi itihiyeja laka'tshayaj. Wet häp lewhäy tä tay 
alhoho ikathiyeja lew'atshancheyaj tä t'un. 

31Mat oyok, wujla'pe lhamel tä ichun, imälhnhenla, wet wujla'pe lhamel tä 
imälhnhen, häpkhilek ichun. 

Nech'e tres tä Jesús yäme lham t'ilek 
(Mat 20.17-19; Luc 18.31-34) 

32Jesús lhäy'e lechufwenkay inukwe len'äyij tä tataye Jerusalén, wet Jesús ichunlä 
lhamel tä yikhen. Wet lhamel inuhat lhamhohen, wet iyhäj tä imälheche len'äyij 
lenowayhyaj ihi. Wet Jesús nech'e äp yachajo tä ihänej kanhi lechufwenkay tä ihi 
doce wet ifwenhomche lhamel häp m'ak wit'äyhyaj tä ihichela. 

33Wet yok: –Lhek yahinya, y'ahoye Jerusalén, wet õyachajiyela Hin'o Lhäs häp 
sacerdotes tä len'ohyajay ihiche lhäy'e häp hin'ol tä lhayen lewosayej Ley p'ante 
tälhe Moisés. Lhamel ne'tehlak õ'län, wet yachajiyela häp Romano lhayis, 

34wet lhamelna itihiyeja leläkwyhanyaj, wet ifwats'unhilhila wet itasnhilhila, wet 
ilepese ilänla. Mat chik tajyäme tres ifwalas, inuhiphäla tä tälho n'op'itseyhay. 

M'ak tä Santiago lhäy'e Juan t'alhe 
(Mat 20.20-28) 

35Häp Zebedeo leles, Santiago lhäy'e Juan, ihowhäye Jesús wet tahuyej tä yok: –
Maestro, olhamel ot'uhläk lewoye häp m'ak tä ot'alhej ame. 

36Jesús tay'ätshane lhamel wet yok: –¿Atsi m'ak tä häpe? 

37Lhamel yok: –Chik lhehi Aniyatyaj tä lewujyaj ihi, wahin n'oyejen chik elh 
olhamel ihi afwomkat wet elh ihi hats'amkat, häpkhilek on'ohyajay ihiche. 

38Mat Jesús yok: –Lehanhiyejt'a m'ak tä let'alhe. ¿Hä lekalhayhi chik leyähiyeja 
häp n'olhät tä tapay chik olham oyähiyeja? ¿Hä lekalhayhi chik leteläythiyeja häp 
m'ak tä äytajche chik olham oteläythiyeja? 

39Lhamel nichulho wet yok: –Okalhi. Wet Jesús ifwenho lhamel tä yok: –Matche 
t'at, amel ahätehlat owoye tä oyäyej n'olhät tä tapay wet oteläytej häp m'ak tä 
äytajche. 

40Mat elh chik ihi olhip tä ofwomkat wet elh chik ihi ots'amkat, olhamhit'ak 
otshupyene. Tajlhama Dios tä hiw'enhihola lew'etesna häp iyhäj tä lham pajche 
iwaklhatho. 

41Tä lechufwenkay iyhäj tä ihi diez iläte Santiago lhäy'e Juan, lhamel 
nichuwetehen. 

42Mat Jesús t'äne nilhokej lhamel wet tahuyej tä yok: –Lehanayej tä wichi tä 
ihiche honhates, lhamel laka niyatey fwetaj niyatejen t'at wet lhaiwujyenejpe, 
wet häp n'owustas lhayen lewuhuya. 

43Mat amel isit'ak amälhyayej iwoye lhamel. Oyok, elh amel chik t'uhläk inu 
atapehen, is chik lhayen akawoya, 

44wet elh chik t'uhläk niyat amejen, is chik lhayen akweneka. 

45Tsi häte Hin'o Lhäs tä näm wet yenhit'a lakawosa wichi, mat lhayen wichi 
lakawoya, wet iwom lew'atshancheyaj tä lhayen lahayayej wujpe wichi. 

Jesús hiw'enyenche honhat asnam tä lhey Bartimeo 
(Mat 20.29-34; Luc 18.35-43) 

46Wet Jesús lhäy'e lechufwenkay nichätho hupuy tä Jericó. Wet lhamel ihi t'at, tä 
paj tä yikch'oye, lhäy'e wujpe wichi tä ihän, wet iche asnam tä lhey Bartimeo, häp 
Timeo lhäs, lham tatayphä tä ihi n'äyij lhip wet t'alheje t'awayhat elh chik häpe. 

47Wet tä ilätch'oye tä häpe Jesús tä Nazaret lhele tä nek, wet t'än tä yok: –¡Jesús, 
David Lhäs, p'altsenn'o! 

48Wet wujpe wichi ifwone wet yok: –¡Ch'eet! Mat lham nem koyhyaj tä t'än tä 
yok: –¡David Lhäs, p'altsenn'o! 

49Tä Jesús iläte, takasit wet yok: –Äne. Wet lhamel t'äne wet ifwenho tä yok: –
¡Akhajyen, nephä, Jesús t'än ame! 

50Wet asnam ithat katsi lew'uy wet tiyäjphä wet ihoye Jesús. 

51Wet Jesús tay'ätshane tä yok: –¿Atsi m'ak tä let'uhläk owoyej ame? Asnam 
nichulho wet yok: –Maestro, ot'uhlak ow'enche honhat. 

52Wet Jesús yok: –Is, mäh t'at, ekhahyaj tä aichesat. Häpet tä mälhyejtso, asnam 
hiw'enche honhat wet yikche Jesús tä inukwe n'äyij. 

Mar 11 

Jesús nichätho Jerusalén wet wichi iwujyen 
(Mat 21.1-11; Luc 19.28-40; Juan 12.12-19) 

1Tä Jesús lhäy'e lechufwenkay tott'aye p'ante Jerusalén, nichätho hupuyhas tä 
Betfagé lhäy'e Betania tä ihi lhip chenaj tä lhey Oliwachat. Wet Jesús ichen 
täkwfwas lhamel 

2wet ifwenhomche tä yok: –Mäyay hoyaye häp wichi tä y'attaye l'ini, wet che 
lechätaye, lew'enla asnofwaj tä õ'nayhit tä kamaj kan'ow'uteya. Lanhila wet chäja 
alhoho. 

3Wet che iche elh che yok, “¿Chipte tä lelanhi?”, olak, “Lhawuk tä iwatlä, mat 
inachajila.” 

4Lhamel yikhen, tä nichätho wichi lew'etesas, hiw'en asno tä õ'nayhit tä ihi 
lakawayhi, iwhäye huppe, wet lhamel ilanhi. 

5Wet wichi tay'ätshane tä yok: –¿Chi lewoynayeje asno? ¿Chipte tä lelanayhi? 

6Lhamel nichulho wet yok: –Lhawuk tä iwatlä, mat inachajila. Tä wichi iläte, 
iwahintshi 

7wet lechufwenkay ichäje Jesús. Tä näme, wet lhamel ithatpe lew'uyis wet nech'e 
Jesús i'pe. 

8Wet wujpe wichi tä hich'enche lew'uyis häp n'äyij, wet iyhäj hich'enche hal'ä 
pesey tä pajche yisthen tälho tayhi. 

9Wet häp lhamel tä ichun lhäy'e iyhäj tä imälheche len'äyij, lhamel t'änhen wet 
yok: –¡Lewujyaj ihi! ¡Is che Lhawuk itiyej lakäpfwayaj tä is häp hin'o tä näm tä 
Lhawuk lhämetej! 

10¡Wujyen lhachäti David niyatyaj tä nek! ¡Wunit Dios tä ipuleye! 

11Jesús nichätho Jerusalén wet ihoye Dios Lew'et wet iyahinlhi. Tä ileyej, wet 
yäple Betania, lhäy'e lechufwenkay tä ihi doce, tsi honaj t'at. 

Jesús takäpfwayeje lewit'äyhyaj higo lhile 
(Mat 21.18-19) 

12Ifwala elh p'ante, lhamel yikch'oye Betania wet Jesús nichuyu. 

13Wet hiw'ene häp higo lhile tä lew'oley ihi, wet ihoye, t'uhläk hiw'en che lhay ihi 
p'iya. Mat tä nichäte, hiw'en tä newache, tajlhamat lew'oley tä ihi, tsi häp tä 
kamaj lewhäyhit'a che iwo lhaya. 

14Wet nech'e tahuye wet yok: –¡Nemla iche elh che tuj ay! Wet lechufwenkay iläte 
lhämetna. 

Jesús yokwesphä m'ak tä nit'uhawetayej tä ihi Dios Lew'et 
(Mat 21.12-17; Luc 19.45-48; Juan 2.13-22) 

15Tä lhamel nichätho Jerusalén, Jesús tiyäjo häp Dios Lew'et wet yokwesphä 
lhamel tä ihi tä iwom lhäy'e tä ichäj m'ayhay. Wet itilhkatchehchä mesas tä lewuk 

lhamel tä iwo iyhäjahi chinaj t'äj, lhäy'e häp lew'etes tä iyej lhamel tä iwom 
hokwinhas. 

16Wet iwahnhiyejt'a wichi tä ifwutche tä tilhäj m'ak at che häpe. 

17Wet nech'e iwo lechufwenyaja wet yok: –Dios lhämet tä ihi Lehi yok, “Ow'et 
lheyla N'ot'alhyaj tä Lew'et, yämthilek wichi tä tälhe honhat at che häpe ihoye tä 
iwo t'alhyaja.”¡Matlhat amel lhenayp'at etantsesw'eta! 

18Häp sacerdotes tä len'ohyajay ihiche, lhäy'e hin'ol tä lhayen lewosayej Ley 
p'ante tälhe Moisés, tä lhamel ilätch'oye täjtso, nech'e t'ukwe m'ak che iwoyeje 
Jesús yämthilek ilän. Tsi nowaye, häp tä wichi wuj tä ihumin lechufwenyaj. 

19Mat tä honatsi lham lhäy'e lechufwenkay yikch'oye hupuy. 

Higo lhile y'il t'at 
(Mat 21.20-22) 

20Häp ifwala elh tä nech'e ifwala, lhamel inukwe lhip häp higo lhilenaj Jesús 
tahuye, wet hiw'en tä y'il tälhe lefwetes. 

21Wet nech'e Pedro lehusekch'oye wet ifwenho Jesús tä yok: –Maestro, lhek 
yahinya, häp higo lhilenaj letakäpfwayeje lewit'äyhyaj, y'il t'at. 

22Wet Jesús yok: –Chayaye häp Dios. 

23Matche tä ofwel amhohen tä elh at che häpe che tahuye chenajni wet yok, 
“¡Mäch'oye tä lhehi, athat inäte!”, wet matche, mälhhiyejattso, che nilhahtayej 
lakachuhanyaj mat ichaye mälhyej tä ne'tek lhaiwoyneje. 

24Wet häp tä ofwel amhohen tä oyok, M'ak at che häpe che let'alhaye tä lewo 
alhyaja, chaye tä lekatej, wet matche, ihlat amejen. 

25Wet che lewoyay alhyaja, täyhatay m'ak at che häpe tä lhen tesayej aelh, 
häpkhilek häte Ajchayay tä ihi pule itäyhat amejen ates. 

Jesús len'ohyaj 
(Mat 21.23-27; Luc 20.1-8) 

27Wet lhamel yachajo tä nichätho Jerusalén, wet tiyäjo häp Dios Lew'et. Wet tä 
Jesús ilunche lhip, sacerdotes tä len'ohyajay ihiche ihoye, lhäy'e hin'ol tä lhayen 
lewosayej Ley p'ante tälhe Moisés, lhäy'e hin'ol tä thänhäy, 

28wet tay'ätshane Jesús wet yok: –¿Chi tälhe han'ohyaj tä lewoye m'ayhay tä 
lhenlhitso? ¿Atsi tä hiw'en amho? 

29-30Jesús nichulho wet yok: –Häte iche m'ak tä olham oty'ätshanej amehen. ¿Chi 
tälhe Juan Bautista len'ohyaj tä ibautisaynhente wichi? ¿Hä tälhe Dios wok 
hin'ol? Lhek chulh n'oho, wet häte olham ofwenla amhohen elh tä on'ohyaj tälhe 
tä owoye m'ayhay tä oyenlhitso. 

31Tä lhamel iläte, yämwethä lhamhohen tä yok: –¿Atsi m'ak tä y'awoye? Chik 
y'ok, “Tälhe Dios”, wet lham yohlak, “Tä mälhyejtso, ¿chipte tä kat'ekhayaye?” 

32Mat ¿chihla iwoye chik y'ok, “Tälhe hin'ol...”? Tsi lhamel nowaye wichi, häp tä 
nilhokej ihumin Juan wet fwetaj matche tä häpe profeta. 

33Tä mälhyejtso, lhamel nichulho Jesús wet yok: –Ohanhiyejt'a. Wet Jesús yok: –
Tä mälhyejtso, olham häte tek ofwel amhohen elh tä on'ohyaj tälhe tä owoye 
m'ayhay tä oyenlhitso. 

Mar 12 

Jesús lhämet tä itech'aynej chumhas tä ni'isahen 
(Mat 21.33-46; Luc 20.9-19) 

1Jesús tahuyej lhamel wet itech'aynej täja lhämtes wet yok: –Iche hin'o tä yenlhi 
lelafwek wet itihchä uva, wet äp tijo tunte tä yen lehiya t'i, wet häte äp yenlhi hup 
tä tojphä yämthilek elh tä t'uye nilhokej ihi. Tä wak'alh, hiw'enho ayej häp 
chumhas, ne'tek ichumyenlhi, wet lham yik tä ihoye honhat elh. 

2Tä nichäte lewhäy, ichen lakawo, ne'tek yike m'ak tä chumhas hiw'enhatej tä 
tälhe lechumet. 

3Mat tä nichäte, lhamel itsoklhi wet ipäjlhi, wet ichen tä niwohit m'ak che 
hiw'enho. 

4Wet lewuk ichen elh lakawo, mat lhamel iläkwlhi wet iwo lelätsekahi lhetek. 

5Tä paj ichen elh, mat lhamel ilän. Wet wujpe tä ichenpej, mat iyhäj õ'päjwethä 
wet iyhäj õ'länhen. 

6“Mat kamaj imälhehi hin'o weihalha tä häpe t'at lhäs tä lehumnek. Wet tä lepese 
ichen t'at häp lhästso, tsi letichunhayaj yok, Lhamel tek yenla w'et m'ayeka, tsi 
olhäs t'at. 

7“Mat tä nichäte, wet chumhas yok, Häp täjtsi hin'o tä lewukla honhatna. ¡Mäh 
n'alän, wet n'amenlak n'alewuhuy! 

8“Wet lhamel itsoklhi wet ilän, wet ithat w'echehi n'olafwek häp lep'itsek.” 

9Wet nech'e Jesús äp yok: –Tä mälhyejtso, ¿chiwoye lewuk? ¿Atsi m'ak tä 
lefwetajay iwohiyela? Oyok, nämla wet itäyhthihena häp laka chumhas, wet 
yachajiyela wichi iyhäj häp lechumettso. 

10“¿Hä tek leyahyenay häp Dios lhämet tä ihi Lehi tä yok, Häp tunte tä hin'ol tä 
yenlhi hup itiyej kanhi, nech'e häpe t'at tunte tä lhamya. 

11Wet elh tä iwoye täja häpe Lhawuk, wet y'aw'en tä wuj tä is lechumet?” 

12Tä lhamel iläte täjtso, t'uhläk itsoklhi Jesús, tsi nitäfwelej tä lhamel t'at tä 
õ'tech'aynej chumhas tä ni'isahentso. Mat tä lhamel nowaye wichi, wet ileyej wet 
yikhen. 

“Achaje niyat m'ak tä lewuk, mat achaje Dios m'ak tä Lewuk lham Dios” 
(Mat 22.15-22; Luc 20.19-26) 

13Tä paj wet õ'chene Jesús häp elhpej Fariseo lhayis lhäy'e iyhäj tä ihän Herodes 
lhayis, lhamel t'uhläk iläte lhämet yämlek yen tesayej. 

14Tä lhamel nichäte, wet yok: –Maestro, olhamel ohanej tä ahäpe hin'o tä matche 
m'ak tä lhäme, wet nehit katsik lenowaye, wet letetshanhit'a hin'ol tä fwetaj 
häpehen iyhäj tä isen, mat lechufwenej t'at wichi m'ak tä Dios ne'tek lhamel 
iwoye. Tä mälhyejtso, olhamel oty'ätshan ame tä oyok, ¿Hä is t'at tä otis häp niyat 
Romano tä t'alhpe impuestos, wok kha? ¿Hä is alhoho wok ni'isa alhoho p'iya? 

15Mat Jesús nitäfwelej tä lhamel fwetaj ikanej, wet yok: –¿Chipte tä lhelhtay 
n'oye? Lhek hänay n'oye chinaj t'äj yämlek oyahin. 

16Wet lhamel ihäne, wet Jesús tay'ätshane tä yok: –¿Atsi tä lepeyäk lhäy'e lhey tä 
i'pe? Lhamel yok: –Häpe t'at niyat Romano. 

17Wet Jesús yok: –Tä mälhyejtso, achaje niyat Romano häp m'ak tä lewuk, wet 
achaje Dios häp m'ak tä Lewuk lham Dios. Wet lhamel wuj tä iseltejen tä iläte 
lhämettso. 

Jesús yäme tä n'op'itseyhay inukwephä t'at 
(Mat 22.23-33; Luc 20.27-40) 

18Iche p'ante Judío lhayis iyhäj tä lhey Saduceo lhayis, fwetaj n'op'itseyhay 
ninuyakwephä. Wet elhpej lhamel ihoye Jesús wet yok: 

19–Maestro, häp Moisés hin'äy p'ante n'amejen lelesaynek tä yok, “Che hin'o iwo 
lech'efwaya, wet äp y'il tä kamaj naj lelesa, t'uhawetej che lech'inij icheyäjo 
lew'et wet yen ch'efwaya häp tesa, yämthilek iche leles tä tälhe elh tä pajche y'il.” 

20Tä mälhyejtso, iche p'ante siete hin'ol tä lhalepuhfwas, wet elh tä ichun iwo 
lech'efwaya, mat tä ileyej honhat wet leles ihihit'a. 

21Wet lech'inij tä ichunche äp iyej laka tesa, mat häte tä ileyej honhat wet leles 
ihihit'a. Wet äp lech'inij elh äp iyej, mat äp hätet iwoye lechilalis. 

22Wet mälhyej p'antetso yäk nofwej häp lhamel tä ihi siete, mat niwohit elh che 
leles ihi. Tä lepese atsinha häte ileyej honhat. 

23Tä mälhyej'attso, tä wichi yäme tä inuhikwephäla häp n'op'itseyhay yämthilek 
äp yachajo che iläyhen, ¿atsihila elh lhamel tä atsinhana lech'efwa? Tsi pajche 
nilhokej lhamel tä siete iyej. 

24Jesús nichulho lhamel wet yok: –Lewetahen amel, tsi letäfwenhiyejt'a Dios 
lhämtes tä ihi Lehi lhäy'e häp Dios lakhajyhayaj. 

25Tsi che inukwephä n'op'itseyhay, hin'ol lhäy'e atsinhay nemla tawhayeyhen, 
häp tä mälhhiyeja iwoye häp ángeles tä ipuleye. 

26Wet tä õyäme tä n'op'itseyhay inukwephä, ¿hä tek leyahyenay häp Moisés 
lesaynek tä ihi Lehi, häp lhip tä yäme amlhäj lhawayuk tä itäj ihi p'ante? Häp tä 

Dios ifwenho Moisés tä yok, “Ohäpe häp Abraham laka Dios, Isaac laka Dios, wet 
Jacob laka Dios.” 

27Wet häp tä mälhyejtso, Dios häpe t'at wichi tä iläyhen laka Dios, tej tä pajche 
lhamel ileyej honhat. Amel wuj tä lewetahen. 

Dios lhämtes tä iyhäj lefwetes 
(Mat 22.34-40) 

28Wet näm elh hin'ol tä häpe lewo Ley p'ante tälhe Moisés. Lham iläte Saduceo 
lhayis lhämtes tä iwoye, wet hiw'en tä is alhoho m'ak tä Jesús nichulhlä lhamel. 
Tä mälhyejtso, tay'ätshane Jesús tä yok: –¿Atsi Dios lhämet tä inu'pe nilhokej 
iyhäj? 

29Jesús nichulho wet yok: –Häp Dios lhämet tä inu'pe iyhäj, häp tä yok, 
“Ch'ahuyaye, Israel lhayis, häp n'amel Lhawuk Dios tajlhamat lham tä lhawuk. 

30Humin Awuk Dios, mälhewek ahusek, lhäy'e mälhewek atichunhayaj, lhäy'e 
mälhewek akhajyhayaj.” 

31Wet lhämet elh tä tumejlä häpe tä yok, “Humin aelh, tech'ayen amej tä 
alehumin.” Ihichet'a Dios lhämet tä inu'pe tähesna. 

32Tä hin'otso iläte Jesús lhämtesna, wet yok: –Matche, Maestro, is alhoho ämet. 
Weihalha t'at Dios, ihichet'a elh. 

33Wet chik ohumin lham, mälhewek ohusek, lhäy'e mälhewek ohanyaj, lhäy'e 
mälhewek okhajyhayaj, wet äp otiyej ohumnhayaj oelh, otech'aynej tä 
olhaihumin, häp tä is, laha inu'pe nilhokej itshäwet tä õ'län wet õ'wunho wet 
õyen n'okhayajayej Dios. 

34Tä Jesús iläte m'ak tä hin'o nichulhejlä, wet hiw'en tä lehusek ihi wet yok: –Tek 
a'atofwehlä häp Dios Niyatyaj. Wet tajyäme täjtso, nemhit ikatsik äp tektshaneje 
yämthilek tay'ätshaneje Jesús m'ak at chik häpe. 

N'ofwayhthi tä Dios Chenek 
(Mat 22.41-46; Luc 20.41-44) 

35Jesús iwo lechufwenyaja tä ihi Dios Lew'et, wet tay'ätshane wichi tä yok: –
¿Chipte tä hin'ol tä lhayen lewosayej Ley p'ante tälhe Moisés yäme tä 
N'ofwayhthi tä Dios Chenek tälhe David p'ante? 

36Tsi David lham tä isej p'ante Espíritu tä Dios T'amajchet tä lhaithatho wet 
yämyenlhi tä yok, “Lhawuk ifwenho Owuk wet yok, Tayhiphä olhip tä ofwomkat 
wet otihlachufwi apach'ol häp atayhfwas.” 

37Tä mälhyejtso, ¿chip iwoyek N'ofwayhthitso tälhe David, tä lham David yen at 
Lewuka? Wet wichi tä wuj ihumin tä tach'ahuye Jesús. 

M'ak tä Jesús imenyenej hin'ol tä lhayen lewosayej Ley p'ante tälhe Moisés 
(Mat 23.1-36; Luc 11.46-54; 20.45-47) 

38Wet Jesús iwo lechufwenyaja tä yok: –Amaj amejenlä häp hin'ol tä lhayen 
lewosayej Ley p'ante tälhe Moisés. Tsi ihumin tä lew'uyis pites tä ilunhen, wet 
t'upejläk wichi n'okwiyej tä hiw'enlä wet itiyej lewujyaj. 

39Tä ihi n'ohusew'etes, ihumin lew'etes tä t'uhläk nilhokej wichi hiw'en, wet tä 
ihoye n'okäjyajay, häte iwatlä lew'etes tä isis. 

40Lhamel isoyejwethä tesalis lewukwey, wet tä lhaiskatejwethä tä häpehen 
akantses, yäm pites t'alhyajay tä iwoye. Oyok, ¡lhäy'ehila lhip chik Dios itiyejen 
letes lhamel! 

M'ak tä atsinha tesa yen t'awayhata Dios 
(Luc 21.1-4) 

41Tä kamaj Jesús ihi Dios Lew'et, wet ihowhäye lhip tä Dios t'awayhtes lehis ihi 
wet tatayhiphä tä lhamel tatache, t'uhläk iyahin häp wichi tä ithatho chinaj t'äj. 
Wet wuj chinaj t'äj tä wichi tä hiw'en m'ayek ithatho. 

42Wet näm atsinha tesa tä p'elitsaj, wet ithatho täkwfwas chinaj t'äj tä lhimphaj 
laha. 

43Wet Jesús t'äne häp lechufwenkay wet yok: –Matche tä ofwel amhohen, Häp 
m'akfwaj tä tesa tä p'elitsajtso ithatho lehi inu'pe m'ak tä nilhokej iyhäj ithatho. 

44Tsi m'ak tä lhamel iwom häpe t'at m'ak tä imälheyej, mat häp lham tä p'elitsaj 
iwom nilhokej m'ak tä isej. 

Mar 13 

Jesús yäme Dios Lew'et tä wasihila 
(Mat 24.1-2; Luc 21.5-6) 

1Tä Jesús yikch'oye häp Dios Lew'et, wet lechufwenkay elh yok: –Maestro, ¡lhek 
yahinya, matche tä isis hupuy tä Dios Lew'etna, lhäy'e tuntey tä lhäy'e lhip tä wus 
tä õyenejwethä! 

2Mat Jesús ifwenho tä yok: –¿Hä lew'en nilhokej hupuyna? Lhek tetshan olhämet, 
oyok, Niwohit tunte chik ihla'pe elh. Imälhehilawek chik wasihila. 

M'ayhay tä äyteschehen 
(Mat 24.3-14; Luc 21.7-19) 

3Wet lhamel yikhen tä iho'pe häp chenaj tä Oliwachat tä tatayhlä Dios Lew'et. Tä 
yäm kanhi, Jesús tatayphä, wet tä ts'ilak lham lhäy'e Pedro, Santiago, Juan, lhäy'e 
Andrés, lhamel tay'ätshane tä yok: 

4–Lhek fwel n'ohohen, ¿atsi lewhäy chik ihichela m'ak wit'äytso? Wet chik 
tott'aye tähestso, ¿atsi n'otetnek chik ihichela? 

5Jesús nichulho wet yok: –Uyayhlä, häpkhilek nehit katsik aiwetahat. 

6Tsi wujla'pe lhamel tä nämhihena wet yenla lheya olham olhey, yohlak, “Ohäpe 
N'ofwayhthi tä Dios Chenek.” Wet lhamel iwetahatla wujpe wichi. 

7“Chik leläthiyela tä õyäme n'oka'tshayajay tä ni'tosayehen lhäy'e tä toye tä 
ihiche honhates tä atosehen, yej nuhata amhohen. Tsi ihichela tähestso, mat 
kamaj häpkhit'ala lewhäy tä lepes. 

8Tsi wichi tä ihiche honhates tatayhlawek, wet niyatey iwohla laka'tshayajayej 
niyatey iyhäj. Wet ihichela honhat w'ahu tä äytesiche tä ihiche honhates, lhäy'e 
häp nehläs. Mat nilhokej tähesna hätehlat iwoye atsinha tä nech'e iwo tesa tä 
lhailät tä takaw'ahan. 

9“U'amehen amel, tsi tä ahäpehen iyhäj tä ihänlhin'o, õyachajila amehen häp 
concilios wet õ'aipäjlawethä tä ihiche n'ohusew'etes. Häte õ'hänla amehen häp 
niyatey lhäy'e n'owustas. Mat chik mälhyejtso, nech'e lehanayej lewoyneje chik 
lhenay ämetan'o tä lhehi tä lhamel tatache. 

10Wet häp tä chik kamaj kalepesa, iwohiyet'ak õkniwoya silätayej nilhokej wichi 
tä ihiche honhates häp Dios Silätyaj tä Is. 

11“Wet chik õyachaj amehen niyatey, yej lhak'ale ämet chik lewohiyela, mat ena 
ämeta m'ak chik Dios hiw'en amhohen häp lewhäytso. Tsi khit'ala amel chik 
lhämwethä, mat häpkhila häp Espíritu tä Dios T'amajchet. 

12“Ofwel amhohen tä iyhäj tä lhalepuhfwas yachajiyela t'ilek häp lepuhfwas, wet 
lajchalis yachajiyela t'ilek häp leles, wet leles tatayhlahlä lajchalis wet ne'tehlak 
õ'länhen. 

13Wet tä ahäpehen iyhäj tä ihänlhin'o, nilhokej wichi n'äyihila amhomche. Mat 
elh chik nileyayej mat tujlhache t'at yäk lepes, häpkhilek tafway. 

N'olhakli tä lhäy'e lhip tä äytaj 
(Mat 24.15-28; Luc 21.20-24) 

14“Lew'enayhla häp m'ak tä tanhowatnhan tä hich'atej tä ni'isa chik ihi tä 
kalew'eta. (Häp am tä leyahyen, hanej n'olhämetna.) Chik taj lewhäytso, wet häp 
lhamel tä ihi honhatna tä Judea is chik ilethane chenhas. 

15Wet häp elh chik i'pe lewukwe lhip tä tumphä, isit'ak yike lakhäy tä ichufwi 
lewukwe tä inuhchä, mat is tä yik t'at. 

16Wet elh chik ihi lelafwek, isit'ak tapile lew'uy. 

17“Häp ifwalastso wuj tä p'elitsesla atsinhay tä hich'otshanhen lhäy'e iyhäj tä 
tach'awejwethä leles. 

18Alhaye Dios häpkhilek m'ak wit'äytso ninäma chik fwiy'etil. 

19Tsi häp ifwalastso häpkhila n'olhakli tä ihanhiyejt'a chik iche, tälhe tä nech'e 
Dios yenlhi honhat yäk nämena, wet tek äp ihichela ifwalas tä iw'echehi tä 
oyämetso. 

20Wet chik Lhawuk yämhi pitaj lewhäytso, nehit katsik tafway. Mat häp iyhäj tä 
lham pajche tatshupiye, häp tä tamenej tä yämhit'ala pitaj. 

21“Wet ifwalastso, chik wo elh chik ifwel amhohen chik yok, ¡Lhek yahinya, ikana 
N'ofwayhthi tä Dios Chenek!, wok elh yok, ¡Lhek yahinya, ikanhi!, yej chayela 
lhämet. 

22Tsi n'änhila häp hin'ol tä fwetaj häpehen N'ofwayhthi tä Dios Chenek, wok 
fwetaj häpehen Dios lhämetwos. Lhamel yenlawethä letetnhay tä iselkatejen 
wichi, t'uhläk iwetahat iyhäj tä pajche Dios tatshupiye, chik ikalhi p'iya. 

23¡Uyayhlä! Nilhokej tähesna pajche ofwel amhohen athana tä kamaj nichätaye 
lewhäy.” 

Jesús tapinla alhoho 
(Mat 24.29-35,42,44; Luc 21.25-36) 

24Wet Jesús äp yok: –Mat häp ifwalastso, chik tajyäme lewhäy häp 
n'oteläythayajtso tä wuj, wet ifwala y'omhila, iwel'a nemla isi, 

25wet katetsel nathichelahchä, wet m'ayhay tä ipuleye nemla kalelhäjen lew'etes. 

26Wet nech'e wichi hiw'enla Hin'o Lhäs tä nek i'pe pules, tä ihi lakhajyhayaj tä 
wuj lhäy'e lesilatyaj. 

27Wet ichenla laka ángeles, ne'tehlak ihutwek wichi tä lham pajche tatshupiye tä 
tälhe tä ifwala tälhche, lhäy'e tä ifwala y'uy, lhäy'e tä tafwojhiye, lhäy'e tä 
tapinhiye, lhäy'e tä tälhe honhat lhip tä tajlhama yäk nichäte lhip tä lepese. 

28“Lhek achufwenejen ochufwenyaj tä otech'aynej higo lhile. Chik lhachal nech'e 
w'atshan wet iwo tesa tä tälh lak'asel, wet lehanayej tä nämla yachup. 

29Wet häp tä hätet iwoye, chik lew'enay chik mälhyej tä oyämetso, hanayej tä 
Hin'o Lhäs tott'a alhoho wet nämla. 

30Matche tä ofwel amhohen, Ihichela nilhokej m'ayhaytso tä kamaj nileyayej 
honhat häp wichi tä ihi ifwalasna. 

31Häp pule lhäy'e honhat nemla iche, mat olhämtes ihichepeja, nofwit'ala. 

32“Mat häp fwala wok hora tä häpkhila, nehit katsik ihanej, tej tä Lhajcha laka 
ángeles tä ipuleye, lhäy'e lham Lhäs, ihanhiyejt'a, tajlhamat lham Lhajcha tä 
ihanej. 

33“Wet täjtso häp tä tamenej tä oyok, Yej tekm'ahatwethä wet yej lemähen, tsi tek 
lehanayej häp lewhäy che nämla. 

34Hätet iwoye che oyäme häp hin'o tä iwo lew'ekyaja tä ihoye honhat elh. 
Chunkat ne'tek lakawos t'uye lew'et, wet hiw'enho elhpej häp lechumet tä is che 
iwoye, wet äp ne'tek huppewo lhäy'e lhip tä nowaype. 

35Wet häp tä mälhyej'attso, oyok, Yej lemähen, tsi lehanhiyejt'a lewhäy chik hup 
lewuk nämla. Elat honaj p'iya, wok honatsi chowej, wok chik ho'o y'ip p'iya, wok 
chik nech'e ifwala. 

36Tsi elat iselkatpe honhat chik näm, wet nilhok amehen tä lemähen. 

37Tä mälhyejtso, m'ak tä ofwel amhohen ofwenho nilhokej, oyok, ¡Yej lemähen!” 

Mar 14 

Judío lhayis iwo lehuseya'pe yämlek itsoklhi Jesús 
(Mat 26.1-5; Luc 22.1-2; Juan 11.45-53) 

1Tatäy p'ante ifwalas täkwfwas che nichäte lewhäy Judío lhayis lakäjyaj tä 
Pascua tä lhamel tuj pan tä levadura newahi. Wet häp sacerdotes tä len'ohyajay 
ihiche, lhäy'e hin'ol tä lhayen lewosayej Ley p'ante tälhe Moisés, lhamel t'ukwe 
t'akanyaj che iwoye yämlek itsoklhi Jesús wet õ'län. 

2Mat iyhäj lhamel yok: –Isit'ak y'atihi n'okäjyaj häp m'ak tä y'awoye, häpkhilek 
letamsek ihi t'at wichi. 

Atsinha itsäype Jesús lhetek hal'ä t'i tä lenij akäjche 
(Mat 26.6-13; Juan 12.1-8) 

3Jesús ihoye Betania wet iyej Simón lew'et, häp hin'o tä õyen lheya Amosteyis. 
Wet tä Jesús t'ek, näm atsinha tä ichäj hal'ä t'i tä lenij akäjche tä wuj laha, ihi lehi 
tä tuntemok. Wet y'ajo lehi wet itsäype häp Jesús lhetek. 

4Wet iyhäj tä iyej lewäk ihi tä hiw'en täja wet yok: –¿Chipte tä w'et iwom m'ak tä 
wuj laha? 

5Isin'ek õ'wom, wet laha kolhki tä lhäy'e lhip tä wuj õhch'otyeneje wichi tä 
p'elitses. Wet lhamel inokwajejlhi'pe atsinha täjtso. 

6Mat Jesús ifwenhomche tä yok: –Tejtsi atsinha, ch'anlhayeje m'ak tä iwoyej 
n'oye tsi wuj tä is. 

7Häp wichi tä p'elitses ipej amejen, wet alewuhuy t'at che let'uhläk 
lech'otyenejepej m'ak che isej. Mat olham pitajit'a tä oi'amejen. 

8Häp atsinhana iwoye t'at m'ak tä ikalhi. Lham ilänej ot'isan häp lakacha tä lenij 
akäjche, iwaklhat n'oyej che õtjänlahlä op'itsek. 

9Matche tä ofwel amhohen, Häp honhat at che häpe che õyen lhämetahi Dios 
Silätyaj tä Is, häte õyämhiyela m'ak tä atsinhana iwoyene, häpkhilek õyen 
tichunhayaja lham. 

Judas wak'alh letichunhayaj che yachaj Jesús 
(Mat 26.14-16; Luc 22.3-6) 

10Wet nech'e Jesús lechufwenkay tä ihi doce elh tä lhey Judas Iscariote, yik tä 
ihoye häp sacerdotes tä len'ohyajay ihiche, lham t'uhläk yachaje Jesús häp 
lhamel. 

11Tä lhamel iläte, akäswethä wet ifwenho Judas tä yok: –Is t'at, che mälhyejtso 
olhamel ow'enla amho laha. Wet tälhe täjtso Judas t'ukwe m'ak che iwoye yämlek 
yachaje Jesús häp lhamel. 

Nech'e nichäte lewhäy Pascua wet Jesús lhäy'e lechufwenkay tuj lhäk 
(Mat 26.17-25; Luc 22.7-14,21-23; Juan 13.21-30; 1 Cor 11.23-26) 

12Nichäte Judío lhayis lakäjyaj tä lhamel tuj pan tä levadura newahi. Wet ifwala tä 
ichun, mälhyej lakeypej, õ'län tson'atas leles tä Pascua lhäk. Wet Jesús 
lechufwenkay tay'ätshane Lewuk wet yok: –Tä häpe Pascua, ¿atsi lew'et tä 
lehumin yämlek olhamel ohoye wet owaklhat amho äk? 

13Jesús ichen täkwfwas lhamel wet ifwenho tä yok: –Mäyay hoyaye hupuy, wet 
che lhämay kanhi, lew'enla hin'o tä tilhäj lhäkwe tä inät ihi. Mäkwela 

14wet che lechäte hup tä tiyäjchufwi, ätshanela hin'o tä hup lewuk, olak, “Maestro 
tay'ätshanej ame tä yok, ¿Chi tä ihi awukwech'o elh tä häpkhilek oihi tä ot'ek tä 
Pascua, lhäy'e ochufwenkay?” 

15Wet lham ipäynhila amehen lech'o elh tä tsajo tä tumphä wet pajche wak'alh 
t'at, häpkhilek lewaklhat m'ak che y'atufwila. 

16Lechufwenkay yikhen tä ihoye hupuy. Tä nichäte, wet hiw'en mälhyet iwoye tä 
Jesús ifwenho, wet lhamel ihi tä iwaklhat lhäk tä Pascua. Tä wak'alh, wet yäple 
Jesús. 

17Tä nech'e honatsi lham ihoye huptso, lhäy'e lechufwenkay tä ihi doce. 

18Wet tä t'ekhen, ifwenho lhamel wet yok: –Matche tä ofwel amhohen, Elh amel 
tä tachufwi n'oyej tä ot'ek yachajilan'o. 

19Tä lhamel iläte, wet yen lefwitajayaja, wet nech'e elhpej tay'ätshaneje wet yok: 
–¿Elat olham p'iya? 

20Jesús nichulho lhamel wet yok: –Häp amel tä doce elh tä lhahiw'afwlhat n'oyej 
tä oy'uytho pan häp lhalhäk, häp tä yachajilan'o. 

21Hin'o Lhäs nichäthihola leteläythayaj lhäy'e t'ilek, mälhyej tä Dios lhämtes tä 
ihi Lehi yämeje. Mat ¡p'elitsaj t'at hin'o tä yachajila, lewit'äy ihihila! ¡Isi p'ante che 
newache! 

M'ak tä Jesús iwoye tä yenlhi Santa Cena 
(Mat 26.26-29; Luc 22.15-20; 1 Cor 11.23-26) 

22Tä lhamel t'ekhen, Jesús tachuma pan, wet iwo graciasayej Dios, wet 
hich'esajen wet hiw'enho lechufwenkay wet yok: –Chumaye, häp täja ot'isan. 

23Wet äp tachuma n'olhäthi tä vino ihi, wet iwo graciasayej Dios, wet hiw'enho 
lhamel wet nilhokej iyäyej. 

24Wet ifwenho lhamel wet yok: –Häp täja ow'oyis tä nitsäyhchä häpkhilek wujpe 
wichi tä isej, wet äp yäm kalelhäj häp Dios lhämet tä hit'unteji m'ak tä iwoye. 

25Matche tä ofwel amhohen, Nemla oyäyej vino yäk nichäte lewhäy häp Dios 
Niyatyaj, nech'ehilak oyäyej vino tä nech'ayek. 

Jesús yäme tä Pedro lhaifwonlahlä 

(Mat 26.30-35; Luc 22.31-34; Juan 13.36-38) 

26Wet lhamel ichoywethä tä iten salmos. Tä ileyej, yikhen tä ihoye häp chenaj tä 
Oliwachat. 

27Wet Jesús ifwenho lhamel wet yok: –Lhek yahinya, lelhokej amel 
lewomayhlan'o. Mälhyejtso Dios lhämet p'ante ihi Lehi tä yok, “Olänla 
tson'ataswo wet leläy ifwtsatla'pe honhat.” 

28Mat chik õ'nuhthiphälan'o che otälho n'op'itseyhay, lew'enayhlan'o kanhi 
Galileaye tsi pajichela oihi. 

29Pedro yok: –Tejlak nilhokej iyhäj aiwom, mat olham ohätehit'ala. 

30Mat Jesús tahuyej wet yok: –Matche tä ofwel amho, Honajchena ho'o y'iphila. 
Mat chik kamaj nachajaho, ihihila tres chik lhäme tä katäfwela n'oyej. 

31Mat Pedro inityen tä yok: –Tejlak otn'is amej chik y'at'inhen, mat oyohit'alak, 
“Tek ontäfwelej.” Wet nilhokej lhamel tä lhämet mälhyejtso. 

Jesús iwo t'alhyaja tä ihi Getsemaní 
(Mat 26.36-46; Luc 22.39-46) 

32Wet Jesús lhäy'e lechufwenkay ihoye lhip tä lhey Getsemaní. Tä nichäte, Jesús 
ifwenhomche lhamel wet yok: –Tachephä ayej kana. Olham oyik ayej tä owo 
ot'alhyaja. 

33Wet ichäj lhamche Pedro lhäy'e Santiago lhäy'e Juan. Wet nech'e ilät lhame tä 
wuj tä äytaj lelhakli lhäy'e lefwitajayaj. 

34Wet tahuyej lhamel wet yok: –Olät lhame tä ofwitajayaj wuj tä ilänn'o. Mälhe 
ayej kana amel, mat yej lemähen. 

35Wet yik tä lhaitontehlä lhimphaj häp lhamel, wet takhos katsi wet 
lhahip'altsene Dios tä yok: –Ijcha, che lehanej lewoyneje, yej chätyen o'pe 
oteläythayaj. 

36Ijcha, am lehanej at lewoyneje nilhokej m'ayhay. Fwayhat n'oyej olhät tä 
tapayna tä häpe oteläythayaj. Mat oyok, woye m'ak tä am anech'ethayaj, isit'ak 
häpe olham onech'ethayaj. 

37Tä ileyej, wet tapile lechufwenkay wet hiw'en tä imähen. Wet tahuyej Pedro 
wet yok: –Simón, ¿hä lemä? ¿Hä tek lekalhi che kamäya lhimphaj? 

38Yej lemähen amel, mat woyay alhyaja häpkhilek nikalha amhihen 
n'olhelhtshayaj. Tsi ohanej tä let'uhläk lewoyaye olhämet, takhajayhen t'at 
ahusey, mat asanis tek takhajayhen. 

39Wet yachajo tä äp yik wet iwo t'alhyaja, yachajo lhämtesn'e pajche iwoye. 

40Tä ileyej, wet tapile lechufwenkay wet hiw'en tä äp yachajo tä imähen, tsi 
nahati ihiche t'at tatey. Wet tä tahuyejen, lhamel ihanhiyejt'a lhämet che 
nichulho. 

41Wet yachajo tä yik, wet tä äp tapile lechufwenkay wet yok: –¡Kamaj lemäfwasen 
t'at wet lewo elakw'etesa! Naya t'at. Nech'e nichäte lewhäy tä õyachaje Hin'o 
Lhäs häp wichi tä ni'isahen takweyey. 

42Neyachephä, n'ekhen. Lhek yahinya, näm alhoho häp elh tä yachajn'o. 

Õ'tsoklhi Jesús 
(Mat 26.47-56; Luc 22.47-53; Juan 18.2-11) 

43Tä kamaj yämlhi Jesús, näm häp Judas tä häpe lechufwenkay tä ihi doce elh, 
lhäy'e wujpe wichi tä tälhe sacerdotes tä len'ohyajay ihiche, lhäy'e tä tälhe hin'ol 
tä lhayen lewosayej Ley p'ante tälhe Moisés, lhäy'e tä tälhe hin'ol tä thänhäy. Wet 
lhamel ichäjwethä lefwajnhates lhäy'e hal'äy. 

44Wet Judas pajche iwo letetnekayej tä ifwenho wichitso wet yok: –Häp elh che 
ots'u lech'alo, häpe lham. Tsokaylhila wet a'ämayhlä ahin'olwethä che lechäj. 

45Wet tatshupiye t'at Jesús wet yok: –¡Maestro! Tä iwoyetso, hits'u lech'alo. 

46Tä iyhäj hiw'en, tachuma Jesús wet itsoklhi. 

47Mat häp Jesús let'unfwas elh itonhi lefwajnhat, ifwajej Sacerdote tä Lhamya 
lakawo wet ilanhi lech'ote. 

48Jesús tahuyej häp wichi wet yok: –¿Chipte tä lewoyay afwajnhatesa wet 
lechäjaywethä hal'äy tä lenekhen yämlek letsokaylhin'o, letech'ayenay n'oyej 
hin'o tä anikoy? 

49Nilhokej ifwalas tä oinaj amejen tä oihi Dios Lew'et, wet tek letsokaylhin'o. Mat 
owit'äyhyajna häpkhilek lhayäm matche Dios lhämtes tä ihi Lehi. 

50Wet nilhokej lechufwenkay nech'e iwom wet inukwe alhoho tä yikhen. 

51Wet iche mamse tä ihän len'äyij Jesús tä õ'chäj, wet lham taw'uyhi wesaj. Häte 
lhamel t'uhläk itsoklhi lham, 

52mat tä ikatej lew'uy, wet lham iwom wet inu alhoho tä ts'ilakche. 

Jesús ihi tä Judío lhayis laka Concilio tä Lhamya tatache 
(Mat 26.57-68; Luc 22.54-55,63-71; Juan 18.12-14,19-24) 

53Wet lhamel ihäne Jesús häp Sacerdote tä Lhamya, wet nilhokej sacerdotes tä 
len'ohyajay ihiche tä lhaihute, lhäy'e häp hin'ol tä thänhäy, lhäy'e hin'ol tä lhayen 
lewosayej Ley p'ante tälhe Moisés. 

54Wet Pedro ihän t'at mat tek lhaitott'ayne, wet nichätho Sacerdote tä Lhamya 
laka alhotaj, wet lhaihutunlhi tä iyej sip'äl tä t'uye Dios Lew'et tä lhamel tatayho 
itäj. 

55Wet sacerdotes tä len'ohyajay ihiche, lhäy'e nilhokej Concilio, lhamel t'ukwe 
m'ak che kalelhäj yämlek yen tesayej Jesús wet ne'tek õ'län, mat nilhokhiyet'a. 

56Tsi tej tä wujpe wichi tä yäme lhämtes tä kamatachehen tä t'uhläk iwit'äynej 
Jesús, mat elhpej yäme m'ak tä w'enha lhamejlä häp m'ak tä elh yäme. 

57Wet nech'e iyhäj nechephä tä fwetaj yen tesayej Jesús wet yok: 

58–Olhamel oläte naji tä yok, “Owasthihila Dios Lewukwe tä n'otkwey lhenek, wet 
che tres ifwalas oneyhthiphäla elh tä kahäpeya n'otkwey lhenek.” 

59Mat häte täjtso tek w'awulhejchä lhämtes tä iwoye. 

60Wet nech'e Sacerdote tä Lhamya nephä tä ihi iyhäj lechowej, wet tay'ätshane 
Jesús wet yok: –¿Hä ihichet'a ämet? ¿Chiwoye m'ak tä õy'ithatlhi amejna? 

61Mat Jesús yok tam, niwohit m'ak che nichulhejlä. Wet häp Sacerdote äp yok: –
¿Hä ahäpe N'ofwayhthi tä Dios Chenek? ¿Hä alhäs häp Dios tä le'isyaj ihi? 

62Wet Jesús nichulho tä yok: –Ohäpe. Wet lew'enayhlä Hin'o Lhäs tä tatayhiphä 
lhip tä lefwomkat häp Dios tä Takhajay, wet tä nek i'pe pules. 

63Tä Sacerdote tä Lhamya iläte, hich'esajche lham lew'uyis tä ihi tä Jesús tatache, 
tä yen tetnekayej tä wuj tä lewäk ihi. Wet tahuyej iyhäj tä yok: –¡Naya t'at! ¡Tek 
y'awatlä iyhäj che yäme letes! 

64Amel lelätaye t'at lhämtes tä iläkwiyejlhi Dios. ¿Atsi m'ak tä lewoyaye? Wet 
nilhokej lhamel y'ajwek tä yok: –Letes ihi. T'uhawetej che õ'län. 

65Wet nech'e elhpej lhamel ifwats'unlhi, wet hip'o'pe lham tatey wet inhäpäjlhi 
wet yok: –¡Lhek n'älte atsi tä ay'aj! Wet häp sip'äl tä t'uye Dios Lew'et lhamel 
y'ajejlhi takweyey Jesús tate'pe. 

Pedro fwetaj nitäfwelayejpa Jesús 
(Mat 26.69-75; Luc 22.56-62; Juan 18.15-18,25-29) 

66-67Wet Pedro ihi t'at häp lhip tä tumchä tä i'alhoye, lhaihutunlhi tä iwhäye itäj. 
Wet näm häp Sacerdote tä Lhamya lakawo'tsinha elh. Tä hiw'en Pedro, wet 
iyahin t'at wet tahuyej tä yok: –Häte am lhewej naji Jesús, häp Nazaret lhele. 

68Mat Pedro lhaifwon wet yok: –Ohanhiyejt'a. ¿Atsi m'ak tä lhäme? Wet ihoye 
lepe, wet nech'e ho'o y'ip. 

69Wet atsinhatso äp yachajo tä hiw'en Pedro, wet ifwenho iyhäj wet yok: –Lhamel 
elh häp hin'otsi. 

70Mat Pedro yachajo tä lhaifwon. Tä pajfwaj wet häte wichi tä iyej tahuyej lham 
wet yok: –Matche tä ahäpe lhamel elh, tsi am häte letälhe Galilea. 

71Wet nech'e Pedro yäm äytajche lhämet tä iyetlhi wet yok: –¡Is che Dios yen tesa 
n'oyej che kamatache olhämet tä oyok, Otäfwenhiyejt'a hin'o tä lhämäyetso! 

72Häpet tä malhyejtso, wet ho'o yachajo tä y'ip. Wet Pedro nech'e lehusekch'oye 
Jesús lhämet tä ifwenho m'athi tä yok, “Che ho'o kamaj nachajaho tä y'ip, ihihila 

tres che lhäme tä katäfwela n'oyej.” Tä Pedro itichunch'oye täjtso, wet 
lhafwyhayaj tapoyej, wuj tä tafwlhi. 

Mar 15 

Jesús ihi tä Pilato tatache 
(Mat 27.1-2,11-14; Luc 23.1-5; Juan 18.28-38) 

1Tä nech'e ifwala wet nilhokej häp sacerdotes tä len'ohyajay ihiche 
lhaihutwekhen, lhäy'e hin'ol tä thänhäy, lhäy'e lhamel tä lhayen lewosayej Ley 
p'ante tälhe Moisés, lhäy'e nilhokej Concilio. Wet yäyitlhi häp Jesús wet yikchufwi 
tä ihäne Pilato, häp gobernador tä Romano. 

2Wet Pilato tay'ätshane Jesús tä yok: –¿Hä ahäpe Judío lhayis Kaniyat? Jesús 
nichulho wet yok: –Am t'at tä lewoyetso. 

3Mat tä wujpe m'ayhay tä sacerdotes tä len'ohyajay ihiche y'ithatejlhi tä yen 
tesayej, 

4Pilato äp yok: –¿Hä niwohit m'ak che lechulho? Lhek yahinya, wujpe m'ayhay tä 
hin'oltsi y'ithatlhi amej. 

5Mat Jesús yok tam. Wet Pilato t'iseltej. 

Pilato ne'tek õ'län Jesús 
(Mat 27.15-26; Luc 23.13-25; Juan 18.38—19.1,4-16) 

6-11Tä n'okäjyajpej tä Pascua, Pilato inuhatphäpej tefwaji n'op'ok, häp elh chik 
häpe chik wichi tatshupiye. Tä mälhyejtso, häp nekchämtso wichi ihoye wet 
t'alhe chik iwoye m'ak tä lakeytso. Wet lham tay'ätshane lhamel tä yok: –¿Hä 
let'uyayhläk onuhatphä häp elh tä amel tä Judío lhayis aka Niyat? Tsi ihanej tä 
m'ak tä tamenej tä sacerdotes tä len'ohyajay ihiche yachaje Jesús, häpe t'at 
t'äytenyaj tä itiyej. Mat lhamel inityenej wichi chik t'alhe Pilato chik inuhatphä 
häp hin'o elh tä lhey Barrabás. Häp lham lhäy'e let'unfwas ihi t'at n'op'onthi, häp 
tä äkleyhtses t'at lhamel, tsi iwo laka'tshayajayej niyatey wet ilän hin'o. 

12Tä Pilato iläte tä häpe Barrabás tä wichi iwatläk ilanhi, wet tay'ätshane lhamel 
tä yok: –Chik mälhyejtso, ¿atsi m'ak chik owoyeje häp elh tä lewoyay lheya “Judío 
lhayis Kaniyat”? 

13Lhamel t'änhen tä nichulho tä yok: –¡P'ajtej cruz! 

14Pilato yok: –¿Mat atsin'aj m'ak tä ni'isa tä iwoye? Mat lhamel lhäy'e lhip tä 
ifwitsenej tä t'änhen tä yok: –¡P'ajtej cruz! 

15Tä mälhyejtso, tä Pilato t'uhläk ikänitwethä wichi, häp tä inuhatphä Barrabás 
wet ne'tek sip'äl itasinlhi Jesús. Tä ileyej, yachaje lhamel yämthilek hip'ajtej cruz. 

Sip'äl iläkwlhi Jesús 
(Mat 27.27-31; Juan 19.2-3) 

16Sip'äl yikchufwi Jesús wet ihäne gobernador lew'et, wet ne'tek nilhokej sip'äl 
iyhäj lhaihutwek. 

17Wet hiw'uyyenhi wesaj tä ifwak'an, wet ifwinche ch'uthanil tä yen coronaya 
wet iti'pe Jesús lhetek. 

18Wet itiyej leläkwyhanyaj tä n'okwiyej wet yopej: –¡Amtena, Judío lhayis 
Kaniyat! 

19Wet y'ajejlhi lhetek hal'ä wet ifwats'unlhi, wet itsinen lakamchetey tä ihi tä 
tatache tä iläkwiyejlhi len'okhayajay. 

20Tä ileyej, wet ilanhi n'ow'uy tä ifwak'an wet yachajpe lham lew'uyis, wet 
yikchufwi yämthilek hip'ajtej cruz. 

Õhp'ajtej cruz häp Jesús 
(Mat 27.32-44; Luc 23.26-43; Juan 19.17-27) 

21Tä lhamel ihi n'äyij, wet nichutej hin'o tä Cirene lhele tä lhey Simón, tä häpe 
Alejandro lhäy'e Rufo lajcha, häp lham nek tä tälho tayhi. Wet sip'äl ikasthayen, 
ne'tek tilhäj Jesús laka cruz. 

22Wet lhamel ihäne Jesús häp honhat lhip tä lhey Gólgota, wok õyok, N'olhetek 
Lhilew'et. 

23Tä nichäte, fwetaj hiw'enho vino tä õ'kasoyej m'ak tä lhey mirra, mat Jesús tek 
tachumlä. 

24Wet nech'e hip'ajtej cruz. Wet sip'äl ikoyej suerte yämthilek hiw'en 
lhamhomche lham lew'uyis chik kalelhäj lhip tä lewuk elhpej. 

25Häp lewhäy tä hip'ajtej cruz häpe t'at tä ifwala tojche. 

26Wet iti'pe cruz häp n'olesaynek tä yäme m'ak tä tamenej tä õ'län tä yok, “JUDÍO 
LHAYIS LAKA NIYAT.” 

27Wet iche hin'ol täkwfwas tä etantses tä tan'isej Jesús tä õhp'ajtej cruz, elh tumej 
lhip tä lefwomkat wet elh ihi lets'amkat.  

29Wet häp wichi tä nekche lhip iläkwlhi Jesús, wet ilanejwethä lhethey tä 
ischeyhilhi leläkwyhanyaj wet yok: –Eh, am let'un'ajläk lewasthi Dios Lew'et wet 
chik ifwalas tres lefwetaj leneyhthiphäla. 

30¡Lhek afwayhat wet nuhchä tä lhe'pe cruz! 

31Wet häp sacerdotes tä len'ohyajay ihiche, lhäy'e hin'ol tä lhayen lewosayej Ley 
p'ante tälhe Moisés, lhamel leläkwyhanyajay mälhyet iwoye iyhäj wet yok: –
¡Lham ifwayhthen iyhäj mat tek ihanej iwoyneje chik lhaifwayhat! 

32¡Is chik inuhchä tä i'pe cruz häp N'ofwayhthi l'eni tä fwetaj häpe lhaka niyat tä 
n'aIsrael lhayis, häpkhilek y'aw'en wet y'at'ekhaye! Wet häp iyhäj tä tan'isej tä 
õhp'ajtej cruz häte itiyej leläkwyhanyaj. 

Jesús y'il 
(Mat 27.45-56; Luc 23.44-49; Juan 19.28-30) 

33Tä ifwala ikanhi, wet honatsi nichätpe nilhokej honhat pajtha tres horas. 

34Wet tä hora tres tä honaj Jesús ifwitsenej tä t'än tä yok: –Eloi, Eloi, ¿lema 
sabaktani? 

(Häp lhämet tä yok, Ika Dios, ika Dios, ¿chipte tä lewomn'o?) 

35Wet häp wichi tä iyej, iche iyhäj tä iläte wet yok: –Lhek ch'ahuyaye, t'änch'oye 
profeta Elías. 

36Wet elh lhamel inu alhoho tä yike esponja, wet y'uytho vino tä tapay, wet yäytej 
kanohi wet ipiyne Jesús yämthilek hits'uhi, wet yok: –N'attaye, elat näm Elías wet 
ilanhi tä ihi cruz. 

37Jesús nech'e ifwitsenej tä t'än wet y'il. 

38Häpet tä mälhyejtso, häp Dios Lewukwech'o lep'ot tä sak'al nech'e hikw'esche, 
tälhe tä tumphä yäk nichäte tä honhate. 

39Wet sip'äl kaniyat tä ihi tä Jesús tatache, tä hiw'en tä mälhyejtso tä y'il, wet yok: 
–¡Matche tä hin'oni häpe Dios Lhäs! 

40Häte iche atsinhay tä iyahne t'at tä atofweho. Iyej lhamel María Magdalena, 
lhäy'e Salomé, lhäy'e elh María tä leles Santiago tä nithaläkwa lhäy'e José. 

41Häp atsinhayna ihänlhi t'at Jesús wet tach'otepej tä ihi Galilea. Häte iche wujpe 
atsinhay iyhäj tä iyej lhamel tä nekche Jesús tä ihoye n'aji Jerusalén. 

Õ'tihi n'op'itsekw'et Jesús 
(Mat 27.57-61; Luc 23.50-56; Juan 19.38-42) 

42-43Iche p'ante hin'o tä lhey José tä tälhe hupuy tä Arimatea, lham häpe t'at elh tä 
wuj tä kalelhäj tä iyej Judío lhayis laka Concilio tä Lhamya, wet häte 
inihipejch'oye Dios Niyatyaj. Tä kamaj kahonatsiya, häp ifwala tä wichi 
lhaiwaklhatlä ifwala tä n'ot'elakw'et, hin'otso ihoye Pilato wet t'otle t'un tä 
t'alheje Jesús lep'itsek. 

44Wet Pilato iseltej tä iläte tä Jesús y'il. Tä mälhyejtso, t'äne sip'äl kaniyat wet 
yok: –¿Hä matche tä y'iln'e? 

45Sip'ä nichulho wet yok: –Matche, y'il t'at. Tä Pilato iläte, wet ifwenho José tä 
yok: –Is, mäye t'at. 

46Wet José yik, ichäj sak'al lhota tä ipelaj. Tä nichäte cruz, ilanhi Jesús lep'itsek 
wet ikäfwlejche. Wet yikchufwi wet itihi häp n'op'itsekw'et tä pajche õyenlhi tä 
ihi chenaj, wet ihutho lepe tunte tä wuj. 

47Wet María Magdalena lhäy'e María elh tä Santiago lhäy'e José lako, lhamel 
iyahinche t'at häp lhip tä õ'tihi. 

Mar 16 

Jesús inuphä tä tälho n'op'itseyhay 

(Mat 28.1-10; Luc 24.1-12; Juan 20.1-10) 

1Tä tajyäme ifwala tä n'ot'elakw'et, María Magdalena lhäy'e Salomé, lhäy'e María 
elh tä Santiago lako, lhamel ichäj m'ayhay tä lenij akäjche yämlek y'ilenche Jesús 
lep'itsek. 

2Wet häp ifwala tä ichunpe semana lhamel yikhen tä nech'e fwamlafwaj tä ihoye 
n'op'itsekw'et. 

3Tä ihi n'äyij, elh tahuyejpej elh wet yok: –¿Atsihilak ihut kanhi tunte tä ihi 
n'op'itsekw'et lepe? 

4Mat tä lhamel nichäte, iyahin wet hiw'en tä pajche õ'hutej kanhi. 

5Wet lhamel ihochufwi wet hiw'en häp mamse tä lew'uy pitaj wet pelaj tä 
tatayhiphä lhip tä lefwomkat. Wet lhamel inuhat lhamhohen, 

6mat mamse tahuyej wet yok: –Yej nowayay. Ohanej tä let'uyaykwe Jesús tä 
Nazaret lhelenaj õhp'ajtej cruz. Ihit'a kana, inuphä tä tälho n'op'itseyhay. Lhek 
yahnho täjnaj õ'tihi. 

7Mäyay fwenho Pedro lhäy'e lechufwenkay iyhäj, olak, “Lhawuk inuphä, wet 
lew'enayhla kanhi Galileaye tsi pajichela ihi, mälhyej tä ifwelnaj amhohen.” 

8Wet atsinhay lhaiteläfwithen tä yikch'oye n'op'itsekw'et, tsi inuhat lhamhohen 
wet chettichehen. Wet niwohit m'ak chik ifwenho elh chik häpe, häp tä 
nowayhen. 

N'OLESAYNEKWO ELH P'ANTE, HÄPKHIT'A MARCOS, Y'ISEJ LHÄMTESNA 
Jesús lhahin'ältej María Magdalena 

(Juan 20.11-18) 

9Tä mälhyejtso, Jesús inuphä tä tälho n'op'itseyhay häp ifwala tä ichunpe semana 
tä kamaj ifwala tojchä. Wet ichun tä lhahin'ältej häp María Magdalena tä pajche 
p'ante lham inuhatchephä siete ahät lhayis tä ihi. 

10Wet atsinhatso yik tä ifwenho Jesús let'unfwas. Lhamel wuj tä lefwitajayaj ihi 
wet tafwchehchä, 

11wet tä iläte tä Jesús iläy wet tä atsinha hiw'enn'e, lhamel tek imatitche. 

Jesús lhahin'ältej täkwfwas lechufwenkay 
(Luc 24.13-35) 

12Tä paj wet iche täkwfwas lechufwenkay tä yikhen tä ihoye lhip elh, wet Jesús 
lhahin'ältej lhamel, mat w'enha lhamej. 

13Wet lhamel yäple häp lechufwenkay iyhäj wet ifwenhomche, mat lhamelna 
kamaj tek imatitche. 

Häp m'ak tä Jesús ne'tek lechufwenkay iwoye 

14Tä paj wet Jesús lhahin'ältej lechufwenkay tä ihi once tä lhamel t'ekhen. Wet 
ifwoneje lhamel häp lechayaj tä niwuja lhäy'e tä hit'unthen lehusey tä ikachu 
iyhäj lhämet tä hiw'en tä pajche inuphä tä tälho n'op'itseyhay. 

15Wet ifwenho lhamel wet yok: –Mäyay nuyaykwe nilhokpe honhat wet wo 
silätayej nilhokej wichi häp Dios Silätyaj tä Is. 

16Elh chik ichaye wet ikatej laka bautismo, tafwayhla. Mat häp elh chik nichayaye, 
letes iyej t'at. 

17Wet iyhäj tä ichaye yenhilhila n'otetnhay tä inuhthiyejchephäla ahät lhayis 
olhey, wet iwohla lhayhil iyhäja tä w'enhache lhamej, 

18wet itsoklawethä amlhätas. Wet tejlak iyäyej m'ak tä n'ot'ilek, mat tek lewit'äy 
ihihila. Häte itihla'pe takweyey häp t'inhayaj länhay wet ichesihena. 

Õ'chäj puleye Jesús 

19Tä Lhawuk Jesús ileyej tä yämhoplhi lhamel, wet õ'neyhatphä tä iho puleye wet 
tatayhiphä häp Dios lefwomkat. 

20Wet lhamel yikhen tä ihoye nilhokej honhates wet yen silätyaja Dios lhämtes. 
Wet Lhawuk hich'otyeneje n'otetnhay tä iselkatejen wichi yämlek yäm kalelhäj 
häp lhämettso. 

Luc 

Luc 1 

1-4Teófilo: Ochen ame olhämetna tä ahäpe elh tä lewujyaj ihi. Ot'uhläk wuj tä 
lehanej tä matche t'at häp m'ayhay p'ante in'oyejen tä pajche õ'chufwen amej. 
Wujpe iyhäj tä t'uhläk ikalelhätchä m'ayhaytso, wet lhamel itihi lelesaynhay häp 
m'ak tä wichi tä hiw'enpe ifwenho olhamel. Tsi wichina matche tä hiw'enpe 
nilhokej m'ayhaytso, tälhe tä iwo tesa, wet yen at silätyaja. Tä mälhyejtso, tä 
olham pajche lhäy'e lhip tä olhaichufwenej tähestso, ow'en tä is che olhamtej 
olesayen m'ak tä kalelhäj, tälhe tä ichun pajtha nichäte lepes. Wet häp täja m'ak 
tä ochen amena. 

Ángel yäme Juan Bautista tä nech'e ihichela 

5Häp lewhäy p'ante hin'o tä lhey Herodes niyatej honhat tä Judea, iche p'ante 
sacerdote tä lhey Zacarías, lham häpe t'at sacerdotes tä Abías lhayis elh p'ante. 
Wet lech'efwa lhey Elisabet, tälhe Aarón lhayis p'ante. 

6Häp lham lhäy'e lech'efwa inukwe t'at Dios len'äyij, lhamel iwoye nilhokej 
Lhawuk lhämtes wet nehit katsik ihanej iwoyneje che yen tesayej m'ak at che 
häpe. 

7Mat leles ihihit'a, tsi tälhe tä Elisabet lhutsha, sufwnaj t'at, yäk wuj tä thänhäy 
lhamel. 

8Wet nichäte p'ante lewhäy tä sacerdotes tä Abías lhayis tachumhilhi Dios Lew'et 
tä ihi Jerusalén. 

9Wet lhamel lakey tä iwo sorteaya, wet yiwete Zacarías yämlek ihochufwi Lech'o 
Elh tä N'ot'amajchet häpkhilek iwunho incienso. 

10Wet tä iwunho, nilhokej wichi i'alhoye tä iwo let'alhyaja. 

11Wet ángel tä tälhe Lhawuk lhain'ältej Zacarías, takasit tä ihi lhip tä lefwomkat 
häp altar tä incienso lew'et tä õ'wun. 

12Tä Zacarías hiw'en, inuhat lhamho, wuj tä nowaye. 

13Mat ángel tahuyej wet yok: –Zacarías, yej noway, tsi Dios iläte t'at alhyaj tä 
lewoyepej, wet hach'efwa Elisabet iwohla lhäsa. Ena lheya Juan. 

14Akäjyaj tapohla amej, wet wujla'pe wichi che akäjejlhi che nech'e iche, 

15tsi Lhawuk yenhiyela hin'o tä len'ohyaj ihi. Iyähiyejt'ala vino wok hat'es che 
häpe, wet Espíritu tä Dios T'amajchet tapohiyeja tälhe tä ihi lako kachowej. 

16Wet inachajiyela wujpe Israel lhayis häp Lewuk Dios. 

17Wet hätehlat iwoye profeta Elías p'ante, n'okhajyhayaj p'ante iyej häpkhilek 
iyej, wet ichunlach'oye Lhawuk, häpkhilek inityenej wichi yämlek lha'isyene 

leles wet kachuhantses iwoye m'ak tä wichi tä isen iwoye. Mälhhiyejatso Juan 
lechumet, tä iwaklhat wichi yämlek ichumlä Lhawuk. 

18Zacarías tay'ätshane ángel wet yok: –¿Chiwoye, atsi m'ak tä tach'ot n'oye 
yämlek ohanej tä matche täjtso? Tsi olham och'ut, och'efwa häte hich'ut t'at. 

19Ángel nichulho wet yok: –Olham ohäpe Gabriel, otch'ote Dios lechumet. Lham 
t'at tä ichenn'o ame yämlek ofwel amho lesilätyaj tä isilatajna. 

20Mat tä lekachu olhämet, nemla letahuy pajla'tha nichäte lewhäy che lhayäm 
matche tähestso. 

21Wet wichi tä i'alhoye tä iniwhihlä Zacarías, lhamel tay'ätshan lhamehen tä yok: 
–¿Atsi m'ak tä tamenej tä pajlä Zacarías che inuphä tä ichufwi Lhawuk Lew'et? 

22Tä paj wet inuphä t'at, mat nemhit tahuy, wet wichi nitäfwelej tä lew'enek 
ihin'e tä ichufwi Lhawuk Lew'et. Wet ichumyenlhi takweyey tä yämhoplhi 
lhamel, tsi nemhit lepak ihi. 

23Wet tä nichäte ifwala tä ileyej ayej lechumet tä ihi Lhawuk Lew'et, yäple lew'et. 

24Tä tajyäme ifwalastso, nech'e hich'otshan häp lech'efwa Elisabet, wet cinco 
meses tä ninuyaphä tä ichufwi lewukwe. Wet letichunhayaj yok, 

25“Häp Lhawuk hip'altsenn'o athana, häpkhilek wichi nemhit iläkwlhin'o.” 

Ángel yäme Jesús tä nech'e ihichela 

26Tä tajyäme seis meses p'ante tä hich'otshan Elisabet, Dios ichene laka ángel 
Gabriel häp hupuy tä lhey Nazaret tä ihi honhat lhip tä Galilea, 

27ne'tek ihoye atsinha lhutsha tä lhey María. Lham kamaj lhakn'ajayej hin'o che 
häpe, mat pajche kalelhäj tä yenla lech'efwaya hin'o tä lhey José, häp rey David 
p'ante leles tä lepes lhele elh. 

28Wet ángeltso tiyäjchufwi hup tä María ichufwi, wet tahuyej tä yok: –¡Amtena! 
¡Lhawuk i'amej! ¡Dios tatshupiyej ame lep'altsenyaj! 

29Tä lhutsha iläte lhämtestso, wuj tä t'iseltej wet inuhat lhamho, wet itichunejlhi 
tä yok, “¿Atsi m'ak tä tamenej tä iwoynejetso lhämet tä n'okwi n'oyej?” 

30Mat ángel yok: –María, yej noway, tsi i'amej Dios lakäpfwayaj tä is tä 
itshupyenej ame. 

31Ofwel amho tä lech'otshanhila wet lewohla äsa, lhenla lheya Jesús. 

32Häpkhila hin'o tä len'ohyaj ihi wet õyenla lheya Dios tä N'owujtaj Lhäs. Wet 
Lhawuk Dios yenla häpeya Niyat tä wuj, mälhhiyejat iwoye letes David p'ante, 

33häpkhilek niyatej Israel lhayis yämlek tiyäj'attsiy, najit lepese Leniyatyaj. 

34María tay'ätshaneje ángel wet yok: –Mat ¿chiwoye che mälhhiyejatso, tä n'am 
newej hin'o? 



1748 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

35Lham nichulho wet yok: –Häp Espíritu tä Dios T'amajchet nämla atape, wet 
Dios tä N'owujtaj lakhajyhayaj lepeyak takasthila atape. Häp tä tamenej tä 
han'äfwaj tä nech'e ihichela, lheyla N'ot'amajchet, Dios Lhäs. 

36Häte aelh Elisabet hich'otshan, tej tä häpe atsinha tä hich'ut t'at wet wichi yäme 
tä sufwnaj, athana nech'e seis meses tä hich'otshan. 

37Tsi niwohit m'ak che athaho häp Dios. 

38Tä María iläte, wet yok: –Is, ohäpe t'at Lhawuk kwenek. Is che iwoyej at n'oye 
m'ak tä lhämetso. Häpet tä mälhyejtso, ángel yikch'oye. 

María t'isiyakaye Elisabet 

39Wet häp ifwalastso María nakeltshi tä ihoye hupuy tä ihi chenhas tä ihi honhat 
tä Judea. 

40Tä nichäte, wet ihochufwi Zacarías lewukwe wet n'okwiyej Elisabet. 

41Tä Elisabet iläte María tä n'okwiyej, wet lhäsaj tä ihi lakachowej w'ahuye. Wet 
nech'e Espíritu tä Dios T'amajchet tapoyej Elisabet, 

42wet ifwitsenej lechos wet yok: –¡Am lenu'pe nilhokej atsinhay iyhäj tä Dios 
takäpfway ame, wet takäpfwaye häp äs! 

43¿Atsi tä ohäpe tä Owuk lako t'isiyakay n'oye? 

44Tsi tä olät ame tä len'okwi n'oyej, wet olhäsaj tä in'ohi w'ahuye tä lakäjyaj ihi. 

45¡Lhawuk lakäpfwayaj tä is i'amej, tä lechaye tä lhayämla matche m'ayhay tä 
ifweln'aj amho! 

María iwunit Dios 
46Wet nech'e María yok: “Olham owujyen Lhawuk, 

47wet ohusek akäjejlhi Ofwayhthi Dios. 

48Tsi hip'altsenn'o tä ohäpe lakawo tä p'elitsajfwaj t'at, wet tälhe athana yämlek 
tiyäj'attsiy nilhokej wichi yämhipeja n'oye tä lakäpfwayaj tä is in'oyej. 

49Tsi lakhajyhayaj ihi, wet iwoyej n'oye m'ayhay tä wus. Lham häpe t'at 
N'ot'amajchet, 

50wet hip'altsen häp lhamel tä ihumin wet iwoye lhämtes yäk nichäte leles tä 
lepes lheley. 

51Lhaikhajyenej lakhajyhayaj tä wuj, wet itsatkatpe honhat lhamel tä 
lhaichäjejwethä letichunhayajay. 

52Isoyej leniyatyajay häp niyatey, wet hiw'enho lewujyaj häp iyhäj tä w'et 
m'ayhayhas t'at. 

53Iteskanyenejen m'ak tä isej häp iyhäj tä nichuyuhen, wet ichen iyhäj tä hiw'en 
m'ayek, niwohit m'ak che hiw'enhomche lhamel. 

54Tach'ote lakawos tä Israel lhayis, wet tek hip'ethatlä tä itiyej lep'altsenyaj, 

55mälhyej p'antetso tä pajche ifwenho lhatetsel, Abraham lhäy'e leles tä lepes 
lheley yämlek tiyäj'attsiy.” 

56María iyej ayej Elisabet pajtha tres meses, wet nech'e yäple lew'et. 

Juan Bautista nech'e iche p'ante 

57Tä nichäte p'ante lepes lewhäy tä Elisabet hich'otshan, wet iwo p'ante lhäsa. 

58Wet iyhäj, lhäy'e iyhäj tä lew'etfwas, tä ihanej tä Lhawuk wuj tä itiyej 
lep'altsenyaj, lhamel ihoye yämlek iwo lakäjyaja lhamejen. 

59Tä tajyäme p'ante ocho ifwalas, wet õ'tiyej n'otetnek tä n'olhijtsek häp 
han'äfwaj. Wet lhamel t'uhläk õyen lheya lajcha lhey Zacarías, 

60mat lako Elisabet yok: –Kha, lhey Juan. 

61Lhamel nichulho wet yok: –Mat ihichet'a elh amel che lhey n'olheytso. 

62Wet lhamel ichumyenlhi takweyey tä tay'ätshaneje Zacarías häp lhey tä lham 
ihuminche yämlek itiyej. 

63Wet Zacarías t'alhe hal'ä t'äj lhip, wet ilesayen tä yok, “Lhey Juan.” Wet nilhokej 
wichi tä iyej t'iseltejen. 

64Häpet tä mälhyejtso, Zacarías nech'e yachajo tä tahuy, wet iwujyen Dios. 

65Wet nilhokej wichi tä lew'etfwas lhäy'e lhip tä leselthayaj ihi, lhäy'e 
lenowayhyaj, wet toyehi imälhewek honhat tä chenhas tä ihi Judea m'ak tä 
mälhyejtso. 

66Wet nilhokej lhamel tä ihanch'oye wuj tä yen tichunhayaja wet yok: –¿Atsihila 
tä häpe han'äfwajtso? Tsi n'äl tä Lhawuk matche tä iyej häp lham. 

Zacarías iwunit Dios 

67Wet han'äfwaj lajcha Zacarías nech'e Espíritu tä Dios T'amajchet tapoyej, wet 
yämyenlhi tä yok: 

68“¡Lewujyaj ihi Lhawuk, Israel laka Dios, tsi näme laka wichi yämthilek ifwayhat! 

69Ichen n'amehen N'ofwayhthi tä takhajay, tä häpe lakawo David p'ante leles tä 
lepes lhele elh. 

70Häp täja m'ak tä pajche p'ante ifwel, tä laka profetas tä t'amajchetes yen 
lhämeta, 

71tä lham ifwayhthila n'amejen lhatayhfwas lhäy'e nilhokej wichi tä n'äyi 
n'amhomche. 

72Tä nip'ethatahlä lhämet tä t'amajchet tä iwoyeje lhatetsel p'ante, wet häp tä 
hip'altsenhen lhamel. 

73Wet häpe t'at täja lhämet p'ante hit'unhatche tä ifwenho häp lhajcha Abraham, 

74tä ifwayhthilat n'amejen lhatayhfwas, häpkhilek y'atch'ote lham, wet newache 
lhanowayhyaj, 

75wet n'alhayen t'amajchetesa wet y'äm is alhoho m'ak tä y'awoye tä y'ehi tä 
lham tatache, nilhokej ifwalas tä y'e honhatena. 

76Wet am, yäsaj, eyla Dios tä N'owujtaj laka profeta, tsi lechunlach'oye häp 
Lhawuk yämthilek lewaklhatchehen len'äyhäy, 

77wet lefwenho laka wichi tä Dios itäyhthen lesukyajay wet hiw'enhomche 
lefwayhyaj. 

78Tsi häp lhaka Dios wuj tä lep'altsenyaj ihi, wet ifwala tä nech'ayek hin'älthila 
lhatapehen 

79häpkhilek ihutunpe lhamel tä ilech'oye honataj tä häpe n'ot'ilek lehupel, 
yämthilek ipäyenche lhapach'ol häp n'äyij tä itaye lhatamsek.” 

80Wet tä lhaichihelit han'äfwaj, takhajay lehusek. Wet yen lew'eta honhat tä 
ts'anis, pajtha nichäte ifwala tä lhaitäfwnhatej Israel lhayis. 

Luc 2 

Jesús nech'e iche p'ante 
(Mat 1.18-25) 

1Häp lewhäytso niyat Romano tä lhey Augusto ne'tek õ'wo t'ufwahtesa nilhokej 
wichi. 

2Täja häpe censo tä ichunpe honhat, wet häpe t'at fwalas p'ante hin'o tä lhey 
Cirenio niyatej honhat tä Siria. 

3Wet nilhokej wichi elhpej yäple honhat tä lew'et yämlek õ'lesayen lheyes. 

4Tä mälhyejtso, José yikch'oye hupuy tä Nazaret tä ihi Galilea, wet yik tä ihoye 
Belén, häp hupuy tä rey David nichäthihchä p'ante tä ihi Judea. Tsi José häpe t'at 
David leles tä lepes lhele elh. 

5Wet ichäj lhamche lhutsha María tä pajche kalelhäj tä yenla lech'efwaya. Wet 
lhutshana hich'otshan t'at, 

6tä lhamel ihi Belén, nichäte lewhäy tä iwo lhäsa. 

7Mat lew'et ihihit'a tsi tapoyej hup tä n'okasthawet, wet lhamel ihoye n'oläy hi, 
wet häp tä ihi tä María iwo lhäsa. Häpe t'at lhäs tä lechunkatsek, wet ikäfwlejche 
sak'al lhip wet imäynhi n'oläy lhäkhi. 

Ángeles iwo silätayej tson'ataswos tä N'ofwayhthi nech'e iche 

8Häp honatsitso iche tson'ataswos tä i'alhotaje tä t'uyehen leläy, tek atofwehlä 
Belén. 

9Wet ángel tä tälhe Lhawuk lhain'ältej lhamel, wet Lhawuk lesilatyaj 
ihutunche'pe, wet wuj tä nowayhen. 

10Mat ángel ifwenho lhamel wet yok: –Yej nowayay, tsi ochäj amehen osilätyaj tä 
is, häpkhilek ikäjyenwethä nilhokej wichi. 

11Fwalana nichätchä amel Afwayhthiyay tä häpe Cristo, Lhawuk, ihi David laka 
hupuy. 

12Wet häp n'otetnek tä tach'otla amehen häp täja: Chik lhämay kanhi, 
lew'enayhla han'äfwaj tä õ'käfwlejche sak'al wet õ'mäynhi n'oläy lhäkhi. 

13Wet tson'ataswos iseltej tä n'äl wujpe iyhäj ángeles tä tälh puleye wet iwhäye 
häp elh, wet lhamel iwunit Dios tä yok: 

14“¡Lewujyaj ihi Dios tä ipuleye! ¡Letamsek ihi wichi tä ihonhatena, lhamel tä Dios 
itshupyeneje lep'altsenyaj!” 

15Tä ángeles yäpil puleye, tson'ataswos yok: –Mäh n'ekhen, n'ahoye Belén wet 
n'ayahinch'oye m'ak tä Lhawuk iwo siläta n'amejenna. 

16Lhamel nakelchetshi tä yikhen. Tä nichät kanhi, hiw'en María lhäy'e José, lhäy'e 
han'äfwaj tä õ'mäynhi n'oläy lhäkhi. 

17Wet lhamel yäme m'ak tä ángel ifwenhomchen'e tä yäme han'äfwajna, 

18wet nilhokej lhamel tä iläte wuj tä iseltejen. 

19Mat María t'amajeji lehusek nilhokej tähestso wet yenpej tichunhayaja. 

20Wet tson'ataswos yäpil, wet lhäy'e lhip tä iwuntej Dios nilhokej m'ayhay tä 
hiw'en lhäy'e tä iläte, tsi matche t'at ángel lhämet. 

Õ'wo lheya han'äfwaj 

21Tä tajyäme p'ante ocho fwalas, õ'tiyej n'otetnek tä n'olhijtsek häp 
han'äfwaj, wet õyen lheya Jesús, häp n'olhey tä ángel pajche ifwenho María tä 
eyte hich'otshanhi. 

María lhäy'e José ihäne Jesús häp Dios Lew'et häpkhilek itihi tä Lhawuk itayche 

22-24Tä w'awulho p'ante fwalas tä lewhäy yämthilek lhamel lhayen t'amajchetesa, 
mälhyej tä Ley p'ante tälhe Moisés ne'tek atsinhay iwoye chik tafwaytshi 
cuarenta fwalas tä takapuhtshan, María lhäy'e José ihoye Jerusalén wet ichäj 
han'äfwaj. Wet lhamel yachaje Lhawuk m'ak tä lhämet ne'tek õyachaje tä yok, 
“täkwfwas pop, wok täkwfwas hokwinaj lesas.”Wet tachuma han'äfwaj wet itihi 
tä Lhawuk itayche, tsi lhämet p'ante yok, “Nilhokej m'ak at chik häpe chik 
n'ochunkatsek häpe hin'o, is tä õyen n'ot'amajchetayej Lhawuk.” 

Simeón nitäfwelej han'äfwaj Jesús 

25Wet häp fwalas p'antetso iche hin'o tä lhey Simeón tä lew'et t'at Jerusalén. 
Häpe elh tä is alhoho, inukwe Lhawuk len'äyij, wet iniwhipejlä fwala chik 
Lhawuk itiyej lep'altsenyaj häp Israel lhayis. Wet Espíritu tä Dios T'amajchet iyej, 

26wet pajche ifwenho wet yok: –Chik atey niw'ena N'ofwayhthi tä Dios ichenla, 
kamaj let'inhit'ala ayej. 

27Wet Espíritu ihäne Simeón häp Lhawuk Lew'et, häpe t'at lewhäy tä María lhäy'e 
José ihäne lhäsaj yämthilek iwoyeje m'ak tä Ley p'ante tälhe Moisés ne'tek 
õ'woye. 

28Wet tä Simeón hiw'en han'äfwaj, tachuma wet imäyenpe takweyey, wet iwunit 
Dios tä yok: 

29“Iwuk, athana tä lhayäm matche ämet tä pajche lefwel n'oho tä akawon'o, 
ch'anlhaye chik owo ot'elakw'eta tä matche. 

30Tsi ottey nech'e hiw'en n'ofwayhyaj tä nech'e iche 

31tä letihi tä nilhokej wichi tatache, 

32häp isi tä ihutunla'pe wichi tä w'enha lhamej, wet häpkhila aka wichi Israel 
lhayis lewujyaj.” 

33Wet Jesús lako lhäy'e lajcha José, tä iläte Simeón lhämtestso tä yämeje lhäs 
Jesús, lhamel wuj tä iseltejen. 

34Wet Simeón itiyej lakäpfwayaj tä is lhamel, wet tahuyej María wet yok: –Lhek 
yahinya, häp han'äfwajna tamenhiyeja wujpe Israel lhayis chik tatäy wok 
tafwayhen. Lham häpkhila m'ak tä wujla'pe wichi nitchumahlä, 

35wet chik mälhyejtso, n'änhila'pe nilhokej m'ak tä ihiche lehusey. Wet tähesna 
hätehlat iwoye n'ofwajnhat chik tiyäjo am achowej. 

Ana yen lhämeta han'äfwaj Jesús 

36Wet häte iche häp atsinha tä lhey Ana, tä häpe Penuel p'ante tä lhäse tä tälhe 
Aser laka wichi p'ante. Atsinhatso häpe t'at profeta, wet wuj tä hich'ut, lham iwo 
p'ante lech'efwaya tä kamaj lhutsha wet iyej siete nekchämes, wet hin'o tä 
lech'efwa ileyej p'ante honhat. 

37Wet lham atsinha tesa t'at yäk ochenta y cuatro nekchämes. Wet ilehiyejt'a Dios 
Lew'et, mat n'okwiyej Lhawuk fwalapej lhäy'e honatsipej tä lhaichuyhat lhäy'e tä 
iwo let'alhyaja. 

38Wet häp horatso lham näm wet hiw'enho laka gracias Dios, wet yen lhämeta 
han'äfwaj Jesús tä ifwenho nilhokej lhamel tä iniwhipejlä häp Jerusalén 
lefwayhyaj. 

María lhäy'e José yäple Nazaret 

39Tä María lhäy'e José iwoye p'ante nilhokej m'ak tä Lhawuk lhämet ne'tek 
õ'woye, yäple lew'et Nazaret tä ihi Galilea. 

40Wet han'äfwaj lhaichihelit, wet takhajay, wuj tä ihanej m'ayhay, wet Dios 
lakäpfwayaj tä is iyej. 

Tä Jesús hiw'en p'ante doce nekchämes, imälhehi ayej Dios Lew'et 

41Nekchämpej María lhäy'e José, tä nichäte fwalas tä Judío lhayis lakäjyaj tä 
Pascua, lhamel ihoye Jerusalén. 

42Wet tä Jesús hiw'en p'ante doce nekchämes, nilhokej lhamel ihoye, mälhyej 
lakeypej. 

43Wet lhamel ihi t'at n'okäjyaj, wet tä noj p'ante lhamel yäpil. Mat ihanhiyejt'a tä 
han'äfwaj Jesús imälhehi Jerusalén, 

44lhamel yenek iyej t'at wichi tä yikhen, wet fwala tefwajni tä iwo lew'ekyaja 
lhamel. Wet tä lhamel hiw'en tä newayej, iwo tesa tä t'ukwe, tay'ätshaneje iyhäj 
tä lew'etfwas, lhäy'e letäfwnhay. 

45Mat hiw'enhit'a, tä mälhyejtso yäple Jerusalén tä t'ukwe. 

46Tä fwala elh, nilhoke tä ihi Dios Lew'et, lham tatayphä t'at tä ihi lechowej häp 
hin'ol tä lhayen lewosayej Ley p'ante tälhe Moisés. Lham tach'ahuye t'at m'ak tä 
lhamel yäme, wet tay'ätshane lhamel. 

47Wet nilhokej lhamel tä iläte, wuj tä iseltejen tä hiw'en tä lehusek ihi lhäy'e tä 
ihanej tä nichulho lhamel. 

48Wet lako lhäy'e lajcha José, tä lhamel hiw'en, nem koyhyaj tä iseltejen. Wet lako 
tahuyej wet yok: –Yäs, ¿chipte tä lewoynejetso m'ak tä lewoyej n'oyehen? Lhek 
yahinya, olham lhäy'e ajcha lhäy'e lhip tä olhakli ihi amej tä ot'u amche. 

49Mat Jesús nichulho lhamel wet yok: –¿Atsi m'ak tä tamenej tä let'uyay n'okwe? 
¿Hä tek lehanayej tä iwohiyet'ak n'am nehi Ojcha Lewukwe? 

50Mat lhamel ihanhiyejt'a m'ak tä yäme. 

51Wet lham yikche p'ante lhamel wet yäple Nazaret. Wet tä ihi lew'et lham 
tach'ahuye wet iwoyepej m'ak at chik häpe tä lhamel ne'tek iwoye. Wet lako 
María wuj tä yenpej tichunhayaja nilhokej tähestso. 

52Wet Jesús lhaichihelit t'at wet lhäy'epej lhip tä ihanej m'ayhay, wet ikänitlhipej 
Dios lhäy'e wichi. 

Luc 3 

Juan Bautista iwo p'ante lhämeta tä ihi ts'anis 
(Mat 3.1-12; Mar 1.1-8; Juan 1.19-28) 

1Tä nech'e quince nekchämes p'ante tä hin'o tä lhey Tiberio häpe niyat Romano, 
wet häp Poncio Pilato häpe p'ante gobernador tä ihi Judea, wet Herodes häpe 

p'ante gobernador tä ihi Galilea, wet häp lechila Felipe häpe gobernador tä ihi 
Iturea lhäy'e Traconite, wet Lisanias häpe gobernador tä ihi Abilene, 

2wet häp Anás lhäy'e Caifás häpehen Sacerdotes tä Lhamenya. Wet lewhäytso 
häp p'ante tä Dios tahuyej Juan tä häpe Zacarías lhäs tä ihi honhat tä ts'anis, 

3wet lham inukwe wichi lew'etes tä iwhäye tewok tä Jordán, wet iwo siläta wichi 
tä yok: –Woyay ahusey iyhäja wet abautisaynhen, häpkhilek Dios itäyhat amejen 
hach'isukyajay. 

4Täjtso yäm matche häp profeta Isaías lhämet p'ante ihi Lehi tä yok: “N'opak t'än 
tä tumho ts'anis tä yok, Waklhatache Lhawuk len'äyij, owajache wet isyenay 
alhoho. 

5Õ'pothihomchela tä pitosomche wet õy'ayhthichelahchä chenhas tä atoschephä 
yämthilek w'awulhchä. Õ'tshupyenhichelahchä n'äyhäy tä tachofwenhomche, 
wet õyelelhichehena n'äyhäy tä takotsochephä, 

6wet nilhokej wichi tä i'pe honhat hiw'enla n'ofwayhyaj tä Dios ichen alhoho.” 

7Tä wichi ihoye Juan yämthilek ibautisaynhen, lham tahuyej tä yok: –¡A'amlhäs 
t'at! ¿Atsi tä ichufwen amejen tä ne'tek lelethanlä Dios lewäk tä tay alhoho? 

8Woyaye achumyajay tä t'uhawetej tä lewoyay ahusey iyhäja, wet yej ti amhiche 
ämtes tä lhoyaykwe, “Olhamel oisej tä ohäpehen Abraham leles tä lepes 
lheley.” Lhek yahinya tuntey l'itsi, Dios ihanej iwoyneje che yen häpeya Abraham 
leles. 

9Pajche wak'alh t'at hosan tä õyistejen letetsel hal'äy, wet elhpej hal'ä tä ni'isa 
lhay tä iwoye, häpkhilek õyisthila wet õ'thatho itäj. 

10Tä wichi iläte tähestso, wet tay'ätshane lham wet yok: –¿Atsi m'ak che olhamel 
owoye? 

11Juan nichulho wet yok: –Elh che häpe che hiw'en lakay'uchelis täkwfwas, is che 
hiw'enho tefwajni häp elh tä laj lew'uya. Wet elh che lhäk ihi is che tisi häp elh tä 
niw'ena lhäk. 

12Häte iche iyhäj hin'ol tä lechumet impuestos tä niyatey Romano lhayis t'alhpe. 
Lhamel t'uhläk Juan ibautisaynhen, wet ihoye wet tay'ätshane tä yok: –Maestro, 
¿atsi m'ak che olhamel owoye? 

13Juan nichulho lhamel wet yok: –Yej fwayhetpe laha m'ak tä let'alhe'pe wichi. 

14Häte iche iyhäj sip'äl tä tay'ätshane wet yok: –Wet olhamel, ¿atsi m'ak che 
owoye? Juan nichulho lhamel wet yok: –Yej soyej elh che häpe m'ak tä lewuk, yej 
wo asufwkanyaja, wet yej t'ayhtejen akaha. 

15Wet tä wichi wuj tä leniwhayaj ihihlä n'ofwayhyaj tä toyhlä, wet häp tä lhamel 
tay'ätshan lhamehen tä yok: –Etp'i hin'ona häpe t'at häp N'ofwayhthi tä Dios 
Chenek. 

16Mat Juan tahuyej nilhokej lhamel wet yok: –Olham obautisayen amejen inät, 
mat nek t'at häp elh tä ibautisaynhila amejen Espíritu tä Dios T'amajchet lhäy'e 
itäj. Lham lakhajyhayaj inu'pe olham okhajyhayaj, wet matche tä n'am t'uhawetej 
che olanhi lenisäj t'ak. 

17Lham ichäj alhoho lesapkanthi, häpkhilek hiw'enhat trigo wet hiw'enhat hup tä 
lhahi. Itihihila lew'et tä is häp trigo, mat hup tä lhahi ithathihola itäj tä tek ihanej 
che y'om. 

18Häp tä mälhyej p'antetso tä Juan iwopej silätayej wichi häp Dios lhämtes wet 
wuj tä inityenejen lhamel. 

19Wet äp ifwoneje niyat Herodes tä yen ch'efwaya letiche, häp lech'inij ch'efwa tä 
lhey Herodías, lhäy'e nilhokej m'ak tä ni'isachehen tä iwoye. 

20Tä mälhyejtso, elh m'ak tä ni'isa tä Herodes iwoye tä ne'tek õ'thatho n'op'onthi 
häp Juan. 

Juan ibautisayen Jesús 
(Mat 3.13-17; Mar 1.9-11) 

21Mat tä kamaj Herodes nithataho n'op'onthi häp Juan, lham tujlhache tä 
ibautisaynhen wichi, wet ibautisayen Jesús. Wet tä Jesús iwo t'alhyaja, pule 
lhaich'enhi 

22wet Espíritu tä Dios T'amajchet inuhchä tä hätet iwoye hokwinaj wet iho'pe 
häp lham. Wet iche n'opak tä tum puleye tä yok: –Ahäpe Olhäs tä ohumnek, wuj 
tä okäjlhi amej. 

Jesús letetsel 
(Mat 1.1-17) 

23Jesús hiw'en treinta nekchämes tä iwo tesa lechumet. Mälhyej tä wichi yäme tä 
José lhäspa, wet José lajcha p'ante Elí, 

24wet Elí lajcha p'ante Matat, wet Matat lajcha p'ante Leví, wet Leví lajcha p'ante 
Melqui, wet Melqui lajcha p'ante Janay, wet Janay lajcha p'ante José, 

25wet José lajcha p'ante Matatías, wet Matatías lajcha p'ante Amós, wet Amós 
lajcha p'ante Nahúm, wet Nahúm lajcha p'ante Eslí, wet Eslí lajcha p'ante Nagay, 

26wet Nagay lajcha p'ante Mahat, wet Mahat lajcha p'ante Matatías, wet Matatías 
lajcha p'ante Semei, wet Semei lajcha p'ante Josec, wet Josec lajcha p'ante Joyada, 

27wet Joyada lajcha p'ante Johanán, wet Johanán lajcha p'ante Resa, wet Resa 
lajcha p'ante Zorobabel, wet Zorobabel lajcha p'ante Salatiel, wet Salatiel lajcha 
p'ante Neri, 

28wet Neri lajcha p'ante Melqui, wet Melqui lajcha p'ante Adi, wet Adi lajcha 
p'ante Cosam. wet Cosam lajcha p'ante Elmadam, wet Elmadam lajcha p'ante Er, 

29wet Er lajcha p'ante Josué, wet Josué lajcha p'ante Eliezer, wet Eliezer lajcha 
p'ante Jorim, wet Jorim lajcha p'ante Matat, 

30wet Matat lajcha p'ante Leví, wet Leví lajcha p'ante Simeón, wet Simeón lajcha 
p'ante Judá, wet Judá lajcha p'ante José, wet José lajcha p'ante Jonam, wet Jonam 
lajcha p'ante Eliaquim, 

31wet Eliaquim lajcha p'ante Melea, wet Melea lajcha p'ante Mena, wet Mena 
lajcha p'ante Matata, wet Matata lajcha p'ante Natán, 

32wet Natán lajcha p'ante David, wet David lajcha p'ante Isaí, wet Isaí lajcha 
p'ante Obed, wet Obed lajcha p'ante Booz, wet Booz lajcha p'ante Sélah, wet Sélah 
lajcha p'ante Nahasón, 

33wet Nahasón lajcha p'ante Aminadab, wet Aminadab lajcha p'ante Admín, wet 
Admín lajcha p'ante Arni, wet Arni lajcha p'ante Hesrón, wet Hesrón lajcha p'ante 
Fares, wet Fares lajcha p'ante Judá, 

34wet Judá lajcha p'ante Jacob, wet Jacob lajcha p'ante Isaac, wet Isaac lajcha 
p'ante Abraham, wet Abraham lajcha p'ante Taré, wet Taré lajcha p'ante Nacor, 

35wet Nacor lajcha p'ante Serug, wet Serug lajcha p'ante Ragau, wet Ragau lajcha 
p'ante Peleg, wet Peleg lajcha p'ante Heber, wet Heber lajcha p'ante Sélah, 

36wet Sélah lajcha p'ante Cainán, wet Cainán lajcha p'ante Arfaxad, wet Arfaxad 
lajcha p'ante Sem, wet Sem lajcha p'ante Noé, wet Noé lajcha p'ante Lamec, 

37wet Lamec lajcha p'ante Matusalén, wet Matusalén lajcha p'ante Enoc, wet Enoc 
lajcha p'ante Jared, wet Jared lajcha p'ante Mahalalel, wet Mahalalel lajcha p'ante 
Cainán, 

38wet Cainán lajcha p'ante Enós, wet Enós lajcha p'ante Set, wet Set lajcha p'ante 
Adán, wet Adán lajcha p'ante häpe t'at Dios. 

Luc 4 

Ahättaj yelhte Jesús 
(Mat 4.1-11; Mar 1.12-13) 

1Espíritu tä Dios T'amajchet tapoyej Jesús, wet lham tapil tä tälhe tewok tä 
Jordán wet nech'e Espíritu ihänho ts'anis. 

2Wet lham ihi t'at pajtha cuarenta ifwalas, wet ahättaj yelhte. Niwohit m'ak chik 
tufw häp ifwalastso, wet tä lepese iläte tä ichuyu. 

3Wet ahättaj tahuyej tä yok: –Chik ahäpe Dios Lhäs, lhek ahuye tunte l'itsi 
häpkhilek lhaiwelanhat pana. 

4Mat Jesús nichulho wet yok: –Iche Dios lhämet tä ihi Lehi tä yok, “Tek ts'ilak pan 
tä iläyit hin'o.” 

5Wet nech'e ahättaj itihi tä atojphä wet yofwajkwet ipäyne nilhokej honhatil. 

6Wet yok: –Olham ow'enla amho nilhokej n'oniyatyajayna, lhäy'e lewujyajay. Tsi 
õhw'ente n'oho, wet ow'enhihola elh chik häpe chik olham ot'uhläk ow'enho. 

7Chik letakhos ochufwi wet len'okwi n'oyej, alewukla nilhokej tähesna. 

8Mat Jesús nichulho wet yok: –Dios lhämet ihi Lehi tä ifwenho wichi tä yok, 
“N'okwiyej Awuk Dios, wet ts'ilkat lham tä lewujyen.” 

9Tä tajyäme täjtso, ahättaj ihäne hupuy tä Jerusalén wet ihänpe Dios Lew'et lhip 
tä atojphä. Wet tahuyej wet yok: –Chik ahäpe Dios Lhäs, lhek athat honhate. 

10Tsi Dios lhämet ihi Lehi tä yok, “Dios ne'tehlak laka ángeles t'u ame wet t'amaj 
amej. 

11Lhehla'pe takweyey häpkhilek kachäta'pe tunte chik häpe wet laj awit'äyhyaja.” 

12Mat Jesús nichulho wet yok: –Häte iche Dios lhämet tä ihi Lehi tä ifwenho wichi 
tä yok, “Yej lhelhte Awuk Dios.” 

13Tä ahättaj ileyej nilhokej lhelhtshayajay, wet yikch'oye ayej. 

Tä Jesús ihi p'ante Galilea, häp tä nech'e iwo tesa lechumet 
(Mat 4.12-17; Mar 1.14-15) 

14Espíritu tä Dios T'amajchet lakhajyhayaj tapoyej Jesús tä yäple Galilea, wet 
nilhokej wichi tä ihi honhates tä tott'aho, lhamel itoyench'oye häp lham. 

15Lham ichufwenpej wichi tä ihiche n'ohusew'etes, wet nilhokej lhamel itiyej 
lewujyaj. 

Jesús ihoye Nazaret mat wichi itihit'a lhamhi 
(Mat 13.53-58; Mar 6.1-6) 

16Jesús yäple p'ante Nazaret, häp honhat tä lew'etya, wet ifwala tä n'ot'elakw'et 
ihoye n'ohusew'et, mälhyej lakeypej. Wet nephä, takasit yämlek yahyen Dios 
lhämet tä ihi Lehi, 

17wet õhw'enho profeta Isaías lhämet lehi. Tä hich'enhi, hiw'en lhip tä yok: 

18“Häp Lhawuk laka Espíritu in'o'pe, tsi lham yenn'o t'amajcheta häpkhilek oyen 
lhämetayej wichi tä p'elitses häp Dios Silätyaj tä Is. Ichenn'o yämlek owo silätayej 
lhamel tä n'okwenkay häp lefwayhyaj, wet ow'enyenchehen honhat häp asnamis, 
wet ofwayhthen lhamel tä n'och'atkanyaj itiyej, 

19wet owo silätayej wichi tä näm lewhäy tä Lhawuk ihoye wet itiyej lakäpfwayaj 
tä is.” 

20Tä Jesús ileyej tä yahyen, ikäfwelche wet hiw'enho elh tä lewo, wet lham 
yachajo tä tatayphä. Wet nilhokej wichi tä ihi n'ohusew'et lhamel iyahin t'at. 

21Wet nech'e lham yok: –Häp fwalana lhayäm matche Lhawuk lhämetne lelätaye. 

22Wet nilhokej wichi yopejkwe: –Häp tä is hin'oni. Wet wuj tä iseltejen tä iläte 
lhämtes tä isis, wet äp yok: –¿Hä kahäpeya José lhäs? 

23Wet Jesús yok: –Ohanej tä amel lekatyenej n'ohlä häp n'olhämet tä õyopej, 
“Kachawo, lhek achesat.” Wet häte lhoyayhlakwe, “Häp m'ak tä olhamel otoynej 
ame tä lhenhilhi Capernaum, häte enhilhi honhat tä haw'etna.” 

24Wet Jesús tujlhache tä yok: –Matche tä ofwel amhohen, Häp profeta chik ihi 
honhat tä lew'et wichi yen w'et m'ayeka. 

25Lhek tetshanay olhämet, tichunache fwalas p'ante profeta Elías ihi. Tek 
iwomchä tres nekchämes lhäy'e seis wel'as, wuj p'ante nehläs tä nilhokpe 
honhat. Wet wujpe p'ante atsinhay tä tesalis tä ihi Israel, 

26mat Dios ichenhiyet'a Elías lhamel. Tajlhama tä ichene tesa tä lew'et Sarepta, 
hupuy tä tott'aho Sidón, ihi honhat elh. 

27Häte fwalas p'ante profeta Eliseo ihi, wujpe amostas länhay tä ihi Israel. Mat 
niwohit elh lhamel chik ikatej lechesyaj, tajlhama p'ante Naamán, hin'o tä lew'et 
honhat tä Siria. 

28Tä wichi tä ihi n'ohusew'et iläte täjtso, nilhokej lhamel wuj tä tawäkwäyhen. 

29Wet lhamel nechephä wet ichuma Jesús, wet ihut alhoye tä ihi hupuy, wet 
ihänpe chenaj tä hupuy i'pe, t'uhläk itälhetpe yämlek ithat lech'oye. 

30Matkat lham inukwe lechowej lhamel wet yikch'oye. 

Hin'o tä ahät ihi 
(Mar 1.21-28) 

31Jesús ihoye Capernaum, häp hupuy tä ihi Galilea, wet ifwala tä n'ot'elakw'et 
ichufwenhen wichi. 

32Wet lhamel wuj tä iseltejen tä iläte lechufwenyaj tä iwoye, tsi matche tä 
len'ohyaj ihi. 

33Wet iche hin'o tä ahät ihi tä iyej iyhäj tä ihi n'ohusew'et. Wet lham ifwitsenej tä 
t'än wet yok: 

34–¡Jesús tä Nazaret lhele, yej yatchen n'ohen! ¿Chipte tä alenuhtho olhamel? ¿Hä 
lenäm yämlek letäyhat olhamel? ¡Olham ontäfwel amej tä ahäpe Dios T'amajchet! 

35Mat Jesús ifwone wet yok: –¡Wo tamseka, mäch'oye hin'otsi! Wet ahät ithat 
katsi hin'o tä ihi wichi lechowej wet inuphä. Mat lewit'äy ihihit'a hin'o. 

36Wet nilhokej wichi tä hiw'enej täjtso, inuhat lhamhohen wet yopejkwe: –¿Atsi 
n'olhämtes tä häpe? Tsi hin'ona wuj tä len'ohyaj ihi wet khajay, wet tahuye ahät 
lhayis tä ne'tek inukwephä, ¡wet inukwephä t'at! 

37Wet Jesús letoyaj y'ajpe nilhok honhattso. 

Jesús ichesat Simón Pedro lech'efwa ko 
(Mat 8.14-15; Mar 1.29-31) 

38Wet Jesús yikch'oye n'ohusew'et wet ihoye Simón lew'et. Wet Simón lech'efwa 
ko wuj tä t'äj chayo, wet lhamel lhaip'altsene Jesús yämlek hich'ote. 

39Wet lham ihoye wet t'upeyejchä tä iyahin. Wet ne'tek teläj ileyej, wet noj tä 
chayo t'äj wet iches. Häpet tä mälhyejtso, wet atsinha nephä wet yenlhi lhamel 
lhäk. 

Jesús ichesthen wujpe t'inhayaj länhay 
(Mat 8.16-17; Mar 1.32-34) 

40Tä ifwala y'uy, nilhokej wichi ihäne häp iyhäj tä t'inhayaj w'enhahiche tä 
ilänhen, wet Jesús iti'pe takweyey elh weihalhapej lhamel wet ichesthen. 

41Häte wujpe wichi tä ahät lhayis tälhomche. Tä inukwephä, wet t'änhen tä yok: –
¡Ahäpe Dios Lhäs! Mat Jesús ifwone ahät lhayis, iwahnhiyejt'a tä yämwethä, tsi 
lhamel ihanej tä lham häpe t'at N'ofwayhthi tä Dios Chenek. 

Jesús iwopej lhämeta tä ihiche n'ohusew'etes 
(Mar 1.35-39) 

42Tä nech'e fwamlafwaj Jesús yikch'oye hupuy wet ihoye lhip tä laj wichiyahi. 
Mat wichi t'ukwe t'at, tä nilhoke wet t'uhläk n'äyejo chik yik, yok: –Wo aj haw'eta 
n'oyejen. 

43Mat lham yok: –Kha. Tsi is tä owo silätayej wichi tä ihiche lew'etes iyhäj häp 
Dios Silätyaj tä Is tä yäme Leniyatyaj. Tsi häp täjtso tä õ'chen n'oye. 

44Wet häp tä mälhyejtso, Jesús yik wet iwo siläta Dios lhämet tä ihiche 
n'ohusew'etes tä nilhokpe honhat. 

Luc 5 

Jesús iteskanyenej w'ahat Simón Pedro 

1Tä Jesús ihi p'ante lhip häp lewomek tä Genesaret, wet wujpe wichi tä lhaihute 
tä t'uhläk iläte Dios lhämet. 

2Wet lham hiw'ene tä iche täkwfwas chalana tä iwhäye lewomek, lewos pajche 
yikch'oye yämthilek ilejen lewotey. 

3Wet Jesús tiyäjo häp elh tä lewuk Simón wet ne'tek ihut inäte. Wet lham 
tatayphä tä ihi wet ichufwenhen wichi. 

4Tä ileyej, wet tahuyej Simón wet yok: –Häne ahi häp lhip tä pitoj, wet thatayela 
awot häpkhilek lesakanayej w'ahat. 

5Simón nichulho wet yok: –Maestro, honatsi imälhewek tä olhamel ochumwethä, 
mat tek wo m'ak che osakanej. Mat is t'at, owoye ämet, othathiyela inät häp owot. 

6Tä lhamel iwoye, wujpey w'ahat tä isakanej wet eyte hikw'esiche lewot. 

7Wet takwey y'aje iyhäj tä ihi lehi elh yämthilek tach'ote. Tä nichäte, wet ihanche 
w'ahat häp lehistso wet lhäy'e lhip tä tapokwe, wet eyte y'uyhihchä. 

8Tä Simón Pedro hiw'en, wet takhoschufwi Jesús wet yok: –¡Woye tä owoye, 
Iwuk, atonte n'ohlä, tsi tek ot'uhawetej, ohäpe hin'o tä ni'isa! 

9Iwoynejetso lhämet tsi lham lhäy'e iyhäj tä iyej wuj tä leselthayaj iyejen tä 
hiw'en w'ahat tä wujpey tä lhamel isakanej. 

10Häte Simón lech'otfwas, Santiago lhäy'e Juan, häp Zebedeo leles, lhamel lhäy'e 
lhip tä iseltejen. Mat Jesús tahuyej Simón wet yok: –Yej noway. Tälhe athana 
nemhit w'ahat che lesakanhiyeja, mat nech'e lesakanhiyeja wichi. 

11Wet lhamel yämte ufw häp lehis, wet iwom nilhokej m'ak tä iyej wet yikche 
Jesús. 

Jesús ichesat amostas länek 
(Mat 8.1-4; Mar 1.40-45) 

12Tä ifwala elh Jesús ihi hupuy, wet näm hin'o tä amostas wuj tä ilän. Tä hiw'en 
Jesús, wet takhoschufwi tä lhaip'altsene wet yok: –Che lewoye, lehanej lewoyneje 
che letäyhat n'oyej ot'inhayaj. 

13Tä Jesús iläte, wet tachumpe wet yok: –Owoye. Otäyhat amej. Wet yofwajkwet 
tatäy amostas wet hin'o iches. 

14Wet Jesús ifwenho tä yok: –Lhek yahinya, yej fwenhola elh che häpe. Mat 
apäynela häp sacerdote wet chäje m'ak che lhenla lew'ayhata Dios, häp achesyaj 
tä tamenej, mälhyej tä Moisés p'ante ne'tek õ'woye, häpkhilek nilhokej wichi 
ihanej tä noj anhayaj. 

15Matkat Jesús letoyaj lhäy'e lhip tä y'ajpe honhat, wet wujpe wichi tä lhaihutepej 
tä t'uhläk iläte lhämtes, häte t'uhläk ichesen tä t'inhayaj ilänhen. 

16Mat Jesús yikch'oye wichi wet ihoyepej lhipey tä wichi newahi yämthilek iwo 
let'alhyaja. 

Jesús ichesat k'efwitas länek 
(Mat 9.1-8; Mar 2.1-12) 

17Tä ifwala elh tä Jesús iwo lechufwenyaja, wet iche iyhäj Fariseo lhayis lhäy'e 
elhpej häp lhamel tä lhayen lewosayej Ley p'ante tälhe Moisés, lhamel tälhomche 
nilhokej wichi lew'etesas tä ihi Galilea lhäy'e Judea lhäy'e Jerusalén. Wet lhamel 
tatachephä t'at tä iyej. Wet Dios lakhajyhayaj n'äl tä iyej t'at Jesús tä lham 
ichesthen wichi tä t'inhayaj länhay. 

18Wet nech'e nämhen hin'ol tä ihäne elh tä k'efwitas länek tä i'pe lehowet. 
Lhamel t'uhläk ihän lech'oye hup yämthilek itihi tä Jesús tatache, 

19mat lhamel tek len'äyij iyeji häp wichi tä wuj. Tä mälhyejtso, iho'pe hup lhip tä 
tumphä wet ifwoynho, wet itälhetche t'inhayaj länek tä i'pe lehowet, wet iti 
honhate tä ihi tä Jesús tatache tä ihi wichi lechowej. 

20Tä Jesús hiw'en lhamel lechayaj, wet tahuyej häp k'efwitas länek wet yok: –
Hin'o, tatäy amej hach'isukyajay. 

21Fariseo lhayis lhäy'e hin'ol tä lhayen lewosayej Ley p'ante tälhe Moisés, tä 
lhamel iläte Jesús tä iwoyetso, lhamel letichunhayaj yok, “¿Atsi tä fwetaj lhayene 
hin'otsi? Lhämtestso iläkwlhi Dios, tsi ts'ilak Dios tä ihanej iwoyneje tä itäyhat 
n'och'isukyajay.” 

22Mat Jesús nitäfwelej t'at tä lhamel letichunhayaj ihiche, wet tay'ätshane lhamel 
wet yok: –¿Chipte tä mälhyejtso atichunhayaj? 

23¿Atsi m'ak tä lhäy'e lhip tä ni'thaya? ¿Häpe p'iya tä oyok, “Tatäy amej 
hach'isukyajay”, wok häp che oyok, “Nephä, w'eleklhi”? 

24Lhek yahinya, opäyen amehen häpkhilek lehanej tä Hin'o Lhäs len'ohyaj ihi tä 
ihonhatena yämthilek itäyhthen wichi lech'isukyajay. Wet nech'e tahuyej hin'o tä 
k'efwitas ilän wet yok: –Am tä oyäm ame, oyok, Nephä, chuma ahowet, mäh äple 
haw'et. 

25Häpet tä mälhyejtso, wet hin'o nephä tä ihi wichi lechowej, wet tachuma 
lehowet wet yäple lew'et, wet iwunit Dios. 

26Wet nilhokej wichi wuj tä iseltejen wet lhäy'e lhip tä inuhat lhamhohen wet 
yok: –Ifwalana y'aw'en t'at m'ayhay tä matche tä n'aiselkathen. Wet lhamel 
iwunit t'at häp Dios. 

Jesús t'äne Leví 
(Mat 9.9-13; Mar 2.13-17) 

27Tä tajyäme täjtso, Jesús yik wet hiw'en häp hin'o tä lhey Leví, lham itayphä tä 
ihi lew'et tä ihutpejwek impuestos laha tä niyatey Romano lhayis t'alhpe. Wet 
Jesús tahuyej tä yok: –Nek n'okwe. 

28Tä Leví iläte, nephä, iwom katsi nilhokej lechumet wet yikche Jesús. 

29Wet häp fwalatso Leví yenlhi lakäjyaj tä wuj tä yenhoplhi lhäk häp Jesús, wet 
wujpe hin'ol tä impuesto lewos lhäy'e wichi iyhäj iyej tä tachufwiyejwek lhäk. 

30Mat häp Fariseo lhayis, lhäy'e hin'ol tä lhayen lewosayej Ley p'ante tälhe 
Moisés tä äp häpe t'at lhamel iyhäj, lhamel tahuyej Jesús lechufwenkay wet yok: –
¿Chipte tä amel letachufwiyej tä let'ekhen lhäy'e tä leyähen häp impuesto lewos 
lhäy'e iyhäj tä ni'isahen? ¡Isit'a m'ak tä lewoye! 

31Jesús nichulho lhamel wet yok: –Häp wichi tä t'inhayaj länhay, häp tä iwatlä 
kachawo. Iyhäj tä newache t'inhayaj tek iwatlä. 

32Onekhiyet'a lhamel tä isen, mat iyhäj tä ni'isahen häp tä oneke, yämthilek iwo 
lehusey iyhäja. 

“¿Chipte tä achufwenkay lhaknichuyhatahen?” 
(Mat 9.14-17; Mar 2.18-22) 

33Wichi ifwenho Jesús wet yok: –Juan Bautista lechufwenkay lhäy'e iyhäj tä ihän 
Fariseo lhayis, lhamel lhaichuyhathenpej wet iwopej t'alhyaja, mat am 
achufwenkay t'ekhenpej wet iyä t'at. 

34Jesús nichulho lhamel wet yok: –¿Chiwoye wichi tä ihoye elh tä tawhayey tä 
iwo lakäjyaja? ¿Hä lene'tek lhaichuyhathen tä hin'o tä whayenaj kamaj iyej 
lhamel? ¡Kha! 

35Mat nichäthiyela fwala tä õ'soyej lhamel häp whayenaj, nech'e häpkhilek 
lhaichuyhathen. 

36Häte Jesús äp ifwenho wichi häp lhämet tä itech'aynej täja wet yok: –Nehit 
katsik hich'esaj lhip lew'uy tä nech'ayek yämthilek itsekejo lew'uy wumek. Che 
iwoynejetso, ikänchi t'at lew'uy tä nech'ayek wet häte lew'uy wumek tek 
w'awulhlä lhip tä nech'ayek. 

37Häte nehit katsik itsäyho hat'es tä nech'ayek häp tsänt'äj tä lewumek. Tsi hat'es 
tä nech'ayek, che y'ohi, y'ajihola lehi tä lewumek, wet itsäy hat'es lhäy'e lehi 
tatäy. 

38Tä mälhyejtso, is che õ'tsäyho hat'es tä nech'ayek häp lehi tä nech'ayek. 

39Wet äp elh tä iyäyej hat'es tä pajche tek t'uhläk iyäyej hat'es tä nech'ayek, tsi 
yok, “Elh tä pajche, häp tä is.” 

Luc 6 

Ifwala tä n'ot'elakw'et ichufwi Hin'o Lhäs len'ohyaj 
(Mat 12.1-8; Mar 2.23-28) 

1Ifwala tä n'ot'elakw'et p'ante, Jesús lhäy'e lechufwenkay ilunche yachuyaj. Wet 
lechufwenkay itonhiche trigo lhay tä kamaj lakonkay wet ilanche lhoyhas wet 
tufw t'at. 

2Wet iche Fariseo lhayis tä tay'ätshane wet yok: –¿Chipte tä amel lewoyaye m'ak 
tä tek õ'wahnej elh chik iwoye häp ifwala tä n'ot'elakw'et? 

3Jesús nichulho lhamel wet yok: –¿Hä tek leyahyenay m'ak tä David iwoye p'ante? 
Iche ifwala p'ante tä lham lhäy'e let'unfwas nichuyuhen, 

4wet tä lham tiyäjchufwi p'ante Dios Lew'et, wet tachuma pan tä õyen 
t'amajchetesayej Dios wet tufw t'at, wet äp tisiche let'unfwas, tej tä häpe t'at pan 
tä tajlhamat iyhäj tä sacerdotes tä õ'wahnej chik tufw. 

5Wet Jesús äp yok: –Häp ifwala tä n'ot'elakw'et ichufwi Hin'o Lhäs len'ohyaj. 

Jesús ichesat hin'o tä takwech'o tamchäy 
(Mat 12.9-14; Mar 3.1-6) 

6Wet tä äp nichäte p'ante elh ifwala tä n'ot'elakw'et, Jesús ihochufwi n'ohusew'et 
wet iwo lechufwenyaja. Wet iche p'ante hin'o tä takwech'o tä lefwomkat 
tamchäy. 

7Wet häp Fariseo lhayis lhäy'e hin'ol tä lhayen lewosayej Ley p'ante tälhe Moisés, 
lhamel iyahin t'at Jesús, t'uhläk hiw'en chik lham ichesat hin'otso häp ifwala tä 
n'ot'elakw'et, yämthilek lhamel yen tesayej. 



1763 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

8Mat Jesús nitäfwelej tä letichunhayaj ihiche, wet lham tahuyej hin'otso wet yok: 
–Nephä, ho alhoho. Hin'o nephä wet takasit. 

9Wet nech'e Jesús tahuyej wichi wet yok: –Oty'ätshan amehen: ¿atsi m'ak tä 
õ'wahnej chik elh yenlhi häp ifwala tä n'ot'elakw'et? ¿Hä häpe m'ak tä is, wok 
iwit'äyen? ¿Hä is chik ifwayhtej lewit'äyhyaj elh, wok itäyhat elh? 

10Tä ileyej tä iwoyetso, iyahinpe nilhokej lhamel, wet nech'e tahuyej hin'otso wet 
yok: –Piyen akwey. Wet hin'o iwoye, ipiynhi takwey, wet iches t'at. 

11Mat wichi tä iyej wuj tä tawäkwäyhen, wet yämwethä lhamhomche wet yok: –
¿Atsi m'ak tä y'awoyeje Jesús? 

Jesús itshupyene doce apóstoles 
(Mat 10.1-4; Mar 3.13-19) 

12Häp ifwalastso Jesús iho'pe chenaj tä tojphä wet iwo let'alhyaja, wet honatsi 
imälhewek tä yämhoplhi Dios. 

13Tä nech'e fwala t'äne lechufwenkay, wet itshupyeneje doce lhamel yämthilek 
häpehen apóstoles, wok oyok, lakachenhay tä lhamenya. 

14Wet lhamel häpehen Simón tä äp Jesús yen lheya Pedro, lhäy'e lechila Andrés, 
lhäy'e Santiago, Juan, Felipe, Bartolomé, 

15wet Mateo, Tomás, Santiago tä Alfeo lhäs, lhäy'e Simón tä häpe p'ante elh hin'ol 
tä tatayhlä Romano lhayis tä lhayen niyateyayej Judío lhayis, 

16lhäy'e Judas, Santiago lhäs, lhäy'e Judas Iscariote, häp hin'o tä yachajila Jesús. 

Jesús ichufwen wujpe wichi wet ichesthen t'inhayaj länhay 
(Mat 4.23-25) 

17Wet Jesús lhäy'e lhamel inukwehchä tä tälhpe chenaj wet ihi lhip tä 
w'awulhchä, lhäy'e wujpe lechufwenkay iyhäj, lhäy'e wujpe wichi tä tälhe Judea 
lhäy'e Jerusalén lhäy'e häp honhat lhip tä hupuy tä Tiro lhäy'e Sidón ihi tä iwhäye 
lewomekitaj. 

18Lhamel nekhen tä t'uhläk iläte Jesús, häte t'uhläk lham ichesthen tä t'inhayaj 
ilänhen. Wet iyhäj tä ahät lhayis ihiche ichesen t'at. 

19Wet nilhokej wichi tä t'uhläk ichumpe häp lham, tsi lakhajyhayaj tälho wet 
nilhokej ichesejen. 

Wichi tä Dios lakäpfwayaj tä is iyej, lhäy'e iyhäj tä newayej 
(Mat 5.1-12) 

20Jesús iyahin lechufwenkay wet tahuyej lhamel wet yok: –Dios lakäpfwayaj tä is 
i'amejen amel tä ap'elitses. Ahäpehen t'at Leniyatyaj lewuhuy. 

21“Dios lakäpfwayaj tä is i'amejen amel tä lechuyuhen athana. Lhipsihena. “Dios 
lakäpfwayaj tä is i'amejen amel tä letafwchehchä athana. Let'ischeyhihena. 

22“Dios lakäpfwayaj tä is i'amejen tä wichi n'äyi amhomche tä lehän Hin'o Lhäs, 
wet ne'tek lhekaych'oye lhamel, wet ailäkwethä, wet ayen w'et m'ayhaya, 
aitech'aynejen t'at m'ak chik ni'isa. 

23Ifwala chik mälhyejtso akäsyenwethä, tiyäjchephä wet wunit Dios, tsi wujla 
awayhat tä ipuleye. Tsi mälhyej'attso m'ak tä lhamel lechätilis p'ante iwoyeje häp 
profetas. 

24“¡Mat ap'elitses t'at amel tä lew'en m'ayek, awit'äy ihla amejen, tsi tajyäme tä 
i'amejen m'ak tä is! 

25“¡Ap'elitses t'at amel tä lhipsen athana, awit'äy ihla amejen, tsi lechuyuhihena! 
“¡Ap'elitses t'at amel tä let'ischeywethä athana, awit'äy ihla amejen, tsi 
letafwichelahchä tä wuj afwitajayaj tä i'amejen! 

26“¡Ap'elitses t'at, awit'äy ihla amejen amel tä nilhokej wichi aiwujyenhen, tsi 
mälhyej p'antetso tä lhamel lechätilis iwujyenhen profetas tä kamatachehen! 

Jesús ne'tek y'ahumnhen lhatayhfwas 
(Mat 5.38-48; 7.12) 

27“Mat ofwel amhohen amel tä lech'ahuyay n'oye, oyok: Humnhen atayhfwas, 
woyeje m'ak tä is häp lhamel tä n'äyi amhomche. 

28Käpfwayeje m'ak tä is lhamel tä t'uhläk awit'äyhyaj ihi, alhyene Dios lhamel tä 
ailäkwethä. 

29Chik elh y'aj hach'alo, tihlä hach'alo elh. Chik elh iso amej haw'uy, ch'anlhaye 
chik hip'ajtej akay'uche tä iso amej. 

30Elh chik häpe chik t'alhej ame m'ayek, w'enho t'at, wet elh chik iso amej m'ak tä 
alewuk, yej soyej. 

31Häp m'ak tä let'uhläk aiyhäj iwoyej amehen, häte woyeje aiyhäj. 

32“Chik lets'ilkat lhamel tä aihumnhen tä letiyej ahumnhayaj, ¿atsihila m'ak tä is 
chik õyämej amehen? Tsi lhek yahinya, häte wichi tä ni'isahen ihumnhen iyhäj 
wet iti lhamejen lehumnhayaj. 

33Wok ts'ilak iyhäj tä iwoyej amehen m'ak tä is wet häp tä amel lewoyeje m'ak tä 
is, chik mälhyejtso, ¿atsihila m'ak tä is chik õyämej amehen? Tsi lhek yahinya, 
häte wichi tä ni'isahen iwoyej lhamehen täjtso. 

34Wok ts'ilak iyhäj tä let'ekhaye tä hiw'enla amhohen m'ak tä iyej, wet häp tä 
tamenej tä lecheyäjäntej m'ak tä iwatlä, chik mälhyejtso, ¿atsihila m'ak tä is chik 
õyämej amehen? Tsi lhek yahinya, häte wichi tä ni'isahen icheyäjäntejen iyhäj 
m'ak, tsi t'ekhaye tä iyhäj hiw'enhihola m'ak tä iyej. 

35“Mat häp amel, huminay atayhfwas, woyeje m'ak tä is, w'enho m'ak tä iwatlä 
wet yej nihich'oye chik yachaj amehen. Häpkhilek wuj amel awayhat, wet 

ahäpkhihena Dios tä N'owujtaj leles, tsi lham häpe elh tä itiyej lakäpfwayaj tä is 
häp wichi tä ni'isahen lhäy'e iyhäj tä fwitses. 

36A'enay hap'altsentsesa, tsi häte Ajchayay hap'altsentsaj t'at. 

Yej wo akalelhthayajayej aiyhäj 
(Mat 7.1-5) 

37“Yej wo akalelhthayajayej aiyhäj, häpkhilek Dios nitiya amejen lakalelhthayaj. 
Yej tiyej letes aiyhäj, häpkhilek Dios nitiya amejen ates. Täyhatpej aiyhäj letes, 
häpkhilek Dios itäyhatpej amejen ates. 

38W'enho m'ayek aiyhäj, häpkhilek Dios hiw'en amhohen m'ayek, wet wujla m'ak 
tä hiw'en amhohen, yämla tapoyej akhäyhi, wet isichäthi, yämla w'awulhi m'ak tä 
lewoyeje aiyhäj chik lham iwoyej amehen.” 

39Wet Jesús itech'aynej m'ak tä yäme wet yok: –¿Hä hin'o tä asnam ihanej chik 
yikchufwi elh tä asnam? Kha, tsi tan'isiyeja elh chik nichäte chowej. 

40Ihichet'a n'ochufwenek tä inu'pe elh tä ichufwen. Mat chik ihanej nilhokej m'ak 
tä lewo ichufwenej, nech'e häp tä w'awulhi elh tä lechufwenek. 

41“¿Chipte tä lhen atichunhayaja huphaj tä ihi aelh letelho, wet tek lhen 
atichunhayaja amej hal'ä lhota tä wujtaj tä ihi am atelho? 

42¿Wok letahuyej aelh wet lhok, Yaelh, ch'anlha n'oye chik olanhi huphaj tä ihi 
atelho? Wet lhenhit'a atichunhayaja amej hal'ä lhota tä wuj tä ihi am atelho. 
¡Ahäp hin'o tä akantsaj! Chunkat hal'ä lhota tä wuj tä ihi am atelho, häpkhilek 
lew'enche honhat wet lelanhi huphaj tä ihi aelh letelho. 

Häpet hal'ä chik häpe, lhay t'at tä ikalelhät 
(Mat 7.17-20; 12.34-35) 

43“Ihichet'a hal'ä tä is wet ihanej iwoyneje yämthilek iwoye lhay tä ni'isa. Häte 
hal'ä chik ni'isa ihanhiyejt'a iwoyneje yämthilek iwoye lhay tä is. 

44Chik ow'en lhay tä ihi hal'ä, ontäfwelej hal'ä tä häpe. Higos tälhihot'a ch'uthanil, 
wet uvas tälhihot'a amlhäj lhawayuk. 

45Häp hin'o tä is yäme t'at m'ayhay tä isen, tsi m'ak tä is ihi t'at lehusek. Wet hin'o 
tä ni'isa yäme t'at m'ayhay tä ni'isachehen, tsi m'ak tä ni'isa ihi t'at lehusek. Tsi 
m'ak tä tapoyej hin'o lehusek, häpe t'at tä tälhche lak'aj tä yämlhi. 

Hup tä lefwetes ihi, lhäy'e elh tä laj lefwetesa 
(Mat 7.24-27) 

46“¿Chipte tä lhoyaykwe, Iwuk, Iwuk, mat lewohiyet'a m'ak tä one'tek lewoye? 

47Ofwel amhohen m'ak tä otech'aynej häp elh tä iho n'oye wet iwoye olhämet tä 
iläte: 

48Hätet iwoye hin'o tä t'uhläk yenlhi lewukwe, chunkat tä tiji honhat, yäm pitoj 
chowej yäk nichäte tunte tä tumchä, wet häp tä iti'pe lefwetes. Wet tä näm tewok 

tä t'ulhpe honhat, wuj tä fwitsaj, inuye häp huptso, mat ihanhiyejt'a iwoyneje 
yämthilek hiw'ahhate tsi lefwetes tälho t'at tunte. 

49Mat häp elh tä niwoyaye olhämet tä iläte, hätet iwoye hin'o tä yenlhi lewukwe 
mat iwohit'a lefwetesa. Tä näm tewok tä t'ulhpe honhat wet inuye, wet nichät 
katsi häp huptso wet tatäy, wet noj, tajlhame.” 

Luc 7 

Jesús ichesat sip'äl kaniyat lakawo 
(Mat 8.5-13) 

1Tä Jesús ileyej tä tahuyej wichi, wet ihoye Capernaum. 

2Iche Romano lhayis kasip'äl kaniyat tä ihi hupuytso, lakawo ihi tä wuj tä ihumin. 
Mat t'inhayaj ilän, tatäy lhimphaj wet ileyej honhat. 

3Wet sip'äl kaniyattso iläte tä wichi yämejlhi Jesús, wet häp tä ichene Judío lhayis 
tä thänhäy yämlek lhaip'altsene Jesús che nek wet ichesat lakawo. 

4Wet lhamel yikhen tä ihoye. Tä nichäte, wet ifwenho Jesús häp n'okawo tä 
t'inhayaj ihi, wet wuj tä lhaip'altsene wet yok: –T'uhawetej t'at che letach'ote häp 
sip'äl kaniyattso. 

5Tsi wuj tä ihumnhen n'amel tä n'aJudío lhayis, wet lham t'at tä tis lewos yämlek 
yenlhi olhamel oka n'ohusew'et. 

6Tä Jesús iläte, wet yikche lhamel. Wet tä sip'äl kaniyat hiw'enlä tä tott'aye 
lew'et, ichen lakalay'is, ne'tek ihohlä wet ifwenho tä yok: –Häp sip'äl kaniyat 
lhämet yok, “Iwuk, yej alelhaklitlhi n'oyej, tsi ot'uhawethiyejt'a che lehochufwi 
owukwe. 

7Häp tä tamenej tä n'am fwetajit che olham tä ot'u amche. Mat woye ämet wet 
okawo ichesla t'at. 

8Tsi olham häte oka niyatey ihi wet oyen at owuka lhamel, wet oka sip'äl in'oyej 
wet lhamel yen'atn'o lewuka. Che ofwenho elh lhamel tä oyok, Mäh, yik t'at, wok 
oyok, Lhuu, nek t'at, wok otahuyej okawo tä oyok, Enlhi täja, yenlhi t'at.” 

9Tä Jesús iläte, wuj tä iseltej. Wet itilhaklä wichi tä yikche wet yok: –Matche tä 
ofwel amhohen, tej tä Israel lhayis, mat ow'enhit'a elh che häte iwoye hin'otso tä 
wuj lechayaj. 

10Wet tä sip'äl kaniyat chenhay yäpil, tä nichäte lew'et lhamel hiw'en tä pajche 
iches t'at lewuk kawo. 

Jesús iläyit tesa lhäs tä pajche y'il 

11Tä tajyäme täjtso, Jesús ihoye häp hupuy tä lhey Naín, lhäy'e lechufwenkay, 
lhäy'e wujpe wichi. 

12Tä tott'aye hupuytso, hiw'enlä wichi tä tälho tä yikchufwi elh p'itsek yämlek 
tajänch'oye. Häpe t'at atsinha tesa tä lhäs tä y'il, lhästso tefwaj'atni. Wet wujpe 
wichi tä lew'et hupuytso tä yikche tä iwo t'unfwaya. 

13Tä Lhawuk hiw'en häp atsinha, wuj tä hip'altsen wet tahuyej tä yok: –Yej 
tafwlhi. 

14Wet ihoye n'omäwet tä õ'ti'pe wet tachumpe, wet lhamel tä tilhäj takasthen. 
Wet lham tahuye n'op'itsek wet yok: –Mamse, am tä oyäm ame tä oyok, ¡Nephä! 

15Wet n'op'itsek nephä wet tatayphä, wet nech'e äp yämlhi, wet Jesús yachaje 
lako. 

16Tä wichi hiw'en, nilhokej nowayhen, wet iwunit Dios wet yok: –¡Profeta tä 
lhamya in'amejen! Häte yopejkwe: –¡Dios näme t'at laka wichi! 

17Wet häp m'ak tä Jesús yenlhitso, letoyaj y'ajpe imälhewek honhat tä Judea 
lhäy'e lhipey iyhäj. 

Juan Bautista iwo lechenekaye Jesús 
(Mat 11.2-6) 

18Juan Bautista ihanch'oye nilhokej m'ayhaytso, tsi lechufwenkay ifwenho. Tä 
mälhyejtso, t'äne lhamel täkwfwas 

19wet ichene Lhawuk, ne'tek lhamel tay'ätshane tä yok: –¿Hä ahäpe elh tä toyhlä 
tä nämla, wok onihihlä elh p'iya? 

20Wet lhamel yikhen, tä nichäte Jesús wet yok: –Juan ichenn'o ame, t'uhläk 
olhamel oty'ätshan ame tä oyok, “¿Hä ahäpe elh tä toyhlä tä nämla, wok onihihlä 
elh p'iya?” 

21Wet tä lhamel nichäte Jesús, häpe t'at lewhäy tä lham ichesthen wujpe t'inhayaj 
länhay lhäy'e iyhäj tä ahät länhay, häte wujpe asnamis tä hiw'enyenchehen 
honhat. 

22Tä mälhyejtso, nichulho lhamel wet yok: –Mähen äple Juan, fwenhola m'ak tä 
amel lelätaye lhäy'e tä lew'enay, tä asnamis nech'e hiw'enchehen honhat, 
tsufwlas nech'e w'elekwethä, amostas länhay ichesen, iyhäj tä nilätachehen 
honhat nech'e ilätche honhat,n'op'itseyhay inukwephä, wet häp iyhäj tä p'elitses 
õ'wo silätayej Dios Lhämtes tä Isen. 

23“Wet Dios lakäpfwayaj tä is iyej elh tä nileyayej lechayaj tä iti n'oyej.” 

Jesús yen lhämeta Juan Bautista 
(Mat 11.7-19) 

24Tä Juan lakachenhay yäpil, Jesús iwo tesa tä yäme Juan wet ifwenho wichi tä 
yok: –¿Atsin'aj m'ak tä let'uhläk lew'en tä lehoyaye ts'anis? ¿Hä kanohi tä 
yafwthitaj ilanlhi p'iya? 

25¿Wok elat let'uhläk lew'en hin'o tä lew'uyis isis p'iya? Lhek yahinya, wichi tä 
yen lew'uya wesas tä isis wet iwopej lakäjyaja, lhamel ihiche n'owustas 
lewukwey. 

26Mat lhek fwel n'oho, ¿atsin'aj m'ak tä leyahnaye? ¿Hä profeta p'iya? Oyok 
matche, wet Juan inu'pe profeta. 

27Tsi lham häpe elh tä Lhawuk lhämet p'ante ihi Lehi yäme tä yok, “Lhek yahinya, 
ochunkatla ahilä oka silätwo, häpkhilek iwaklhatche han'äyij.” 

28Ofwel amhohen tä ihichet'a hin'o che häpe che inu'pe Juan. Matkat elh che häpe 
che ihi Dios Niyatyaj, tej tä hich'atej tä w'et m'ayekfwaj t'at, häp tä inu'pe häp 
Juan. 

29“Nilhokej wichi tä iläte naji Juan, lhäy'e hin'ol tä ihutpejwek impuestos laha 
yämlek yachaje niyatey Romano lhayis, lhamel yok, Matche tä is alhoho Dios 
lhämet. Wet lhamel lhayachaje Juan yämlek ibautisaynhen. 

30Mat Fariseo lhayis lhäy'e hin'ol tä lhayen lewosayej Ley p'ante tälhe Moisés, 
lhamel y'ulhan m'ak tä Dios t'uhläk lhamel iwoye yämlek isej, wet tek iwatlä 
bautismo tä tälhe Juan. 

31“¿Atsi m'ak che otech'aynej wichi ifwalasna? ¿Atsi m'ak tä häte iwoye? 

32Oyok, hätet iwoye nä'tshas tä itaychephä tä ihi plaza tä ikoywethä, wet tahuye 
lakalay'is wet yok, ¡Olhamel oyenlhi música, mat amel lekoyhit'a! ¡Wet äp 
op'altsenchehen otenkay tä otchoywethä, mat amel tek letafwchehchä! 

33“Tsi Juan Bautista näm wet nitufwa lhäk wet niyäyayej hat'es, wet amel lhok, 
¡Ahät tä ihi! 

34Wet tä äp näm Hin'o Lhäs, lham t'ek wet iyä, mat amel lhok, ¡Yalhk'al wet hat'es 
kot, wet yen kalay'isa wichi tä ni'isahen lhäy'e impuesto lewos! 

35“Mat Dios lehanyaj n'äleji t'at iyhäj tä inukwe Dios len'äyij.” 

Atsinha tä kain'oyaj länek ihoye Jesús 

36Iche p'ante Fariseo tä lhaip'altsene Jesús yämlek ihoye lew'et wet tachufwiyej. 

37Wet iche atsinha tä kain'oyaj länek tä ihi hupuytso. Tä ihanch'oye tä Jesús ihi 
Fariseotso lew'et yämlek tufw lhäk, lham ihoye, ichäj hal'ä t'i tä lenij akäjche tä 
ihi lehi tä tuntemok. 

38Tä tiyäjchufwi hup, ihowhäye Jesús lepach'ol wet tafwlhi, wet tatet'ilis nitsäype 
Jesús lepach'ol. Wet ilejej lew'ole wet tä tamchäyhen, nech'e hits'u, tä ileyej wet 
itsäype hal'ä t'i tä ichäj. 

39Tä Fariseo tä t'äne Jesús hiw'en, wet letichunhayaj yok, “Chik matche tä häpe 
profeta hin'oni, nitäfwnhiyejn'e atsinha tä itsok tä häpe t'at kain'oyaj länek.” 

40Wet Jesús tahuyej Fariseo wet yok: –Simón, iche m'ak tä ofwel amho. Simón 
nichulho wet yok: –Is t'at, Maestro, lhek fwel n'oho. 

41Wet Jesús yok: –Iche hin'o tä icheyäjäntej chinaj t'äj iyhäj täkwfwas. Tujlhaye 
elh quinientos wet elh cincuenta. 

42Wet tä lhamel nikalhahi chik tiskanpe, hin'o itäyhtej letes. Tä mälhyejtso, lhek 
fwel n'oho, ¿atsi elh tä häpe tä lhäy'e lhip tä itihiyeja lehumnhayaj hin'otso? 

43Simón nichulho wet yok: –Oyenek häpe elh tä wuj letes tä õ'täyhtej. Wet Jesús 
yok: –Matche ämet. 

44Wet nech'e iyahin atsinha, wet tahuyej Simón wet yok: –Lhek yahin atsinhana. 
Tä otiyäjchufwi awukwe, lew'enhit'a n'oho inät yämlek olejen opach'ol. Mat häp 
atsinhana itsäype opach'ol tatet'ilis, wet ilejej lew'ole. 

45Lets'uhit'a och'alo tä len'okwi n'oyej, mat atsinhana, tälhe tä onäm ilehiyejt'a tä 
hits'u opach'ol. 

46Let'ilenhit'a'pe olhetek aceite, mat atsinhana itsäype opach'ol hal'ä t'i tä lenij 
akäjche. 

47Wet täjtso, häp tä ofwel amho tä wuj letes tä õ'täyhtej, häp tä tamenej tä wuj 
lehumnhayaj tä iti n'oyej. Mat häp elh tä niwuja letes tä õ'täyhtej, lhimphaj 
lehumnhayaj tä hin'älit. 

48Wet nech'e tahuyej atsinha wet yok: –Tatäy amej asukyajay. 

49Wet iyhäj tä tachufwiyej tä t'ekhen, tay'ätshan lhamehen wet yok: –¿Atsi tä 
fwetaj lhayene hin'oni, tä itäyhat n'osukyajay? 

50Mat Jesús ifwenho atsinha wet yok: –Achayaj tä aifwayhat. Mäh, atamsek ihi. 

Luc 8 

Atsinhay tä hich'otepej Jesús 

1Tä tajyäme täjtso, Jesús ilunche hupuy lhäy'e wichi lew'etesas wet yen lhämeta 
Dios Silätyaj tä Is tä häpe Leniyatyaj. Wet lechufwenkay tä ihi doce yikche, 

2lhäy'e elhpej atsinhay tä Jesús pajche ichesthen tä t'inhayaj ihi, lhäy'e tä 
inuhatchephä ahät lhayis tä ihi. Elh lhamel häpe María tä õyen lheya Magdalena, 
lham häpe atsinha tä siete ahät lhayis inukwephä tä tälho. 

3Häte iyej lhamel atsinha tä lhey Juana, hin'o tä lhey Cuza tä lech'efwa, hin'otso 
häpe p'ante Herodes  

Jesús lhämet tä itech'aynej hin'o tä tutchey 
(Mat 13.1-9; Mar 4.1-9) 

4Wujpe wichi tä tälhomche hupuyhas tä ihoye Jesús wet lhaihuthiwek tä lham ihi. 
Wet lham ifwenhomche lhämet tä itech'aynej täja wet yok: 

5–Iche p'ante hin'o tä n'utchenaj, yik tä tutchey. Wet tä itsäype honhat yachuyaj 
lhoy, iche iyhäj tä nichätho n'äyij, wet wichi t'äsche wet afwenchey tufw. 

6Iyhäj nichätho honhat lhip tä wuj tuntey, wet tä inuphä letälhes, yofwajkwet 
tamchäy, tsi wuj tä tamchäyhi honhat tä ihi. 

7Iyhäj nichätho ch'uthanil, wet tä inuphä letälhes, hap'akej t'at, wet ch'uthanil 
hip'o'pe. 

8Mat iche iyhäj tä nichätho honhat tä is, wet inuphä letälhes wet wuj lhay tä 
iwoye, yäk nichäte cienpej tä tälhe hätefwajni. Häp täjtso lhämet Jesús, wet 
nech'e ifwitsenej lechos tä yok: –¡Elh che lech'otey ihi, ch'ahuye täjtso! 

M'ak tä tamenej tä Jesús itech'aynej m'ayhay häp lhämtes 
(Mat 13.10-17; Mar 4.10-12) 

9Lechufwenkay tay'ätshaneje Jesús wet yok: –¿Atsi m'ak tä häpe ämet häpet 
yachuyaj lhoy? 

10Lham nichulho wet yok: –Häp amel õ'täfwnhat amejen m'ayhay tä nin'äla tä 
häpe Dios Niyatyaj. Mat iyhäj wichi otech'aynej at m'ayhay häp olhämtes tä 
ofwenho, häpkhilek tej che iyahin, mat hiw'enhit'a, wet tej che iläte, mat 
ihanhiyejt'a. 

Jesús ikalelhät lhämet tä itech'aynej n'utchenaj 
(Mat 13.18-23; Mar 4.13-20) 

11“Häp täja m'ak tä häpe olhämet tä otech'aynej m'ayek: Häp yachuyaj lhoy häpe 
Dios lhämet, 

12wet iyhäj tä nichätho n'äyij häpe wichi tä iläte Dios lhämet, mat näm ahättaj 
wet isoyej tä ihi lehusek yämthilek nichayaye wet nitfwaya. 

13Wet iyhäj yachuyaj lhoy tä nichätho honhat tä tuntey ihi, häpe lhamel tä iläte 
Dios lhämet wet wuj tä ihumin wet iti lhamejen. Mat tä hätet iwoyek lefwettsil 
ni'tofwahchä, pitajit'a lewhäy tä iwo lechayaja. Näm ifwala tä n'olhelhtshayaj 
nichäte, wet ileyej. 

14Wet yachuyaj lhoy tä nichätho ch'uthanil, häpe lhamel tä tach'ahuye Dios 
lhämet, mat tä iche m'ayhay tä yen tichunhayaja, lhäy'e lakhäywet, lhäy'e 
lakäjyajay, tähestso lhimphajpej tä hip'o'pe lechayaj wet iwohit'a lhaya. 

15Mat häp yachuyaj lhoy tä nichätho honhat tä is, häpe wichi tä lehusey matche tä 
isen wet tach'ahuye Dios lhämet, wet itihi lehusey, wet tä lhait'untejiche iwo 
lhaya. 

Jesús lhämet tä itech'aynej n'ochäkw 
(Mar 4.21-25) 

16“Ihichet'a elh che iwun lechäkw wet hip'o'pe wok itichufwi lemäwet, mat 
itonitphä yämthilek iyhäj tä ihochufwi lew'et hiw'enche honhat. 



1771 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

17“Häp tä hätet iwoye täjtso, m'ak at che häpe che õ'iskat, õhn'älthila, wet m'ak at 
che häpe che õ'thahyen, õ'hanhiyeja wet kalelhäj. 

18“Tä mälhyejtso, tetshanay m'ak tä lelätaye. Elh che tach'ahuye m'ak tä oyäme, 
Dios y'isiyeja lhip lehanyaj. Mat elh che nitch'ahuyaye m'ak tä oyäme, Dios 
isohiyeja m'ak tä fwetaj ihanej.” 

Jesús lech'inhis lhäy'e lako 
(Mat 12.46-50; Mar 3.31-35) 

19Jesús lech'inhis lhäy'e lako María ihoye häp lham, mat nichäthiyet'a tsi wujpe 
wichi tä lhaihutej. 

20Wet iche elh tä ifwenho Jesús wet yok: –Ako lhäy'e hach'inhis i'alhoye, t'uhläk 
ahiw'en. 

21Mat lham nichulho wet yok: –Häp lhamel tä iläte Dios lhämet wet iwoye, häp tä 
oko wet och'inhis. 

Jesús ikasthayen yafwthitaj lhäy'e inät tä iwo lhetheya 
(Mat 8.23-27; Mar 4.35-41) 

22Ifwala elh p'ante, Jesús tiyäjo chalana, lhäy'e lechufwenkay, wet tahuyej wet 
yok: –N'ekhen, n'aho lewomek lhip elhe. Tä lhamel yikhen 

23tä inu'pe inät, Jesús imä t'at. Wet näm yafwthitaj tä äytaji tä nichätho lewomek, 
wet inät nitsäylhaho lehi pajtha eyte y'uyhihchä. 

24Wet lhamel ihoye Jesús tä hin'omhatlhi wet yok: –¡Maestro! ¡Maestro! 
¡Y'ach'ahen! Wet Jesús nephä, wet ifwone yafwthitaj lhäy'e inät tä iwo lhetheya 
wet yok: –¡Wo atamseka! Wet takasit yafwthitaj lhäy'e inät wet iwo letamseka. 

25Wet nech'e tahuyej lechufwenkay wet yok: –¿Chip ihitso amel achayaj? Lhamel 
wuj tä iseltejen wet nowayhen, wet yok: –¿Atsi tä häpe hin'ona? ¡Tsi tahuye 
yafwthitaj lhäy'e inät, wet iwoye t'at lhämet! 

Jesús ichesat welantas länek tä ihi Gerasa 
(Mat 8.28-34; Mar 5.1-20) 

26Tä paj lhamel nichäte honhat tä lhey Gerasa, honhat tä tumej lewomek lhip elhe 
tä tatayhlä Galilea. 

27-29Wet iche hin'o tä welantas länek tä ihi honhattso, pitaj lewhäy tä ahät lhayis 
ihi wet iwohit'a lew'uya. Häte ihit'achufwi lewukwe mat yen at lew'eta 
n'op'itseyhayw'etes. Wet ahät ikhajyenpej, wet tej che õyäytejpej chinhas häp 
takweyey lhäy'e takäläy yämthilek nemhit yik, mat yisthenpej, wet ahät istunpej, 
wet yik t'at tä ihoye lhip tä ts'anis. Häpet tä Jesús inuhchä tä tälho chalana wet 
iho'pe ufw, ahät lhayis länektso hiw'ene wet ihoye. Tä nichäte, takhos katsi. Wet 
Jesús tahuye ahät tä ihi wet yok: –¡Mäch'oye hin'otsi! Wet hin'o wuj tä t'än wet 
yok: –¿Chipte tä katach'anlhaya n'oye, Jesús, Dios tä N'owujtaj Lhäs? 
Olhaip'altsen ame, ¡yej wit'äyenn'o! 

30Wet Jesús tay'ätshane wet yok: –¿Chiwoye ey? Lham nichulho wet yok: –Olhey 
Wujpey. Iwoynejetso lhämet tsi wujpey ahät lhayis tä ihi. 

31Wet lhamel lhaip'altsene Jesús tä yok: –¡Yej that n'oyehen chowej tä laj lech'oya 
tä oteläythayajw'et! 

32Iche p'ante wujpe kutsi lhayis tä t'ekwethä tä iwhäye chenaj. Wet häp tä ahät 
lhayis lhaip'altsene Jesús tä yok: –¡Ch'anlha n'oyehen yämthilek otiyäjomche 
kutsi lhayis l'ini! Jesús iwahnej t'at. 

33Wet ahät lhayis inukwephä tä tälho hin'otso wet tiyäjomche kutsi lhayis, wet 
lhamelna inukwe alhoho tä tälhpe tä nistakchä, yäk nichätho lewomek wet 
hich'ahen. 

34Wet häp hin'ol tä t'uyehen kutsi lhayis, tä lhamel hiw'en tä mälhyejtso, 
nowayhen wet inukwe alhoho. Tä nichäte hupuy, wet ifwenho wichi, lhäy'e iyhäj 
tä ilhipe hupuy, 

35wet wichi yikhen tä iyahne m'ak wit'äyna. Tä lhamel nichäte Jesús, wet hiw'en 
hin'o tä ahät lhayis pajche inukwephä tä ihi, lham tatayphäwhäye Jesús lepach'ol, 
nech'e lew'uy ihi, is t'at, nemhit häpe hin'o tä welan. Wet wichi wuj tä nowayhen. 

36Wet häp lhamel tä hiw'enej m'ayhay tä mälhyejentso, ifwenhomche iyhäj m'ak 
tä Jesús iwoye tä ichesat hin'otso. 

37Wet nilhokej wichi tä ihi honhattso tä Gerasa, lhamel yäme Jesús wet yok: –
Olhaip'altsen ame, ¡mäch'oye oka honhatna! Tsi lhamel lhäy'e lhip tä nowayhen. 
Wet tä Jesús tiyäjo chalana yämthilek yik, 

38häp hin'o tä ahät lhayis inukwephä tä tälho, lhaip'altsene wet yok: –Che 
letach'anlha n'oye, ot'uhläk oyik amche. Mat Jesús nichulho wet yok: –Kha, is tä 
lemälhehchä kana. 

39Mat äple haw'et wet en ämeta nilhokej m'ak tä Dios iwoyejne ame. Wet hin'otso 
yik wet ifwenhomche nilhokej wichi tä ihi hupuy häp m'ak tä Jesús iwoyeje. 

Jairo lhäse. Lhäy'e atsinha tä itsok Jesús lew'uy 
(Mat 9.18-26; Mar 5.21-43) 

40Tä Jesús tapile lewomek lhip elh, wichi tä inihich'oye lakäjyaj ihi wet tachumlä. 

41Wet näm hin'o elh tä itetshan n'ohusew'et lechumet, lhey Jairo. Tä nichäte 
Jesús, wet takhoschufwi wet wuj tä lhaip'altsene tä yok: –Woye tä owoye, hoye 
ayej ow'et. 

42Tsi olhäse tefwaj'atni, hiw'en doce nekchämes, t'inhayaj ilän, wet athana tatäy 
lhimphaj wet ilehiyeja honhat. Tä Jesús iläte, yikche häp hin'otso, wet wujpe 
wichi lhäy'e lhip tä hip'ajtit tä yik. 

43Wet iche atsinha tä iyej wichi tä yikhen, t'inhayaj ihi, w'oytaj tä ilänpej, wet 
ichespej, mat yachajopej, yäk doce nekchämes tä mälhyejpejtso. Wet nilhokej 

m'ak tä hiw'en noj t'at, tä tispej kachawo elh che häpe tä lham ihoye, mat niwohit 
elh che ichesat. 

44Wet atsinhatso iho w'echehi Jesús wet itsok lew'uy lhip. Häpet tä mälhyejtso, 
wet lew'oyis takasit. 

45Jesús tay'ätshane wichi wet yok: –¿Atsin'e tä häpe tä itsokn'o? Nilhokej wichi tä 
ihän, elhpej yok: –Thayej, olhamhit'a. Wet Pedro tahuyej Lewuk wet yok: –
Maestro, lew'en tä lhehi lechowej wichi tä aip'ajtit. 

46Mat Jesús tujlhache t'at tä yok: –Matche, íchene elh tä itsokn'o. Olät lhame tä 
inuphä lhip okhajyhayaj. 

47Wet atsinha tä hiw'en tä nhanayej lhaiwoyneje che lhaiskat, yik tä ihoye, wet 
tachettiche, takhoschufwi, wet lhaifwel tä ihi tä nilhokej wichi tatache, yäme m'ak 
tä letichunhayaj tä lham t'uhläk itsok Jesús lew'uy, wet tä iwoynejetso m'ak tä 
iwoye iches t'at. 

48Tä ileyej, wet Jesús yok: –Yäse, achayaj tä aichesat. Mäh, atamsek ihi. 

49Tä kamaj Jesús yämhoplhi atsinha, wet näm n'ochenek tä tälhe Jairo lew'et, iwo 
silätaye lham wet yok: –Äsefwaj pajchene ileyej honhat. Yej lhaklitejlhi häp 
Maestro. 

50Mat Jesús iläte, wet tahuyej Jairo wet yok: –Yej nuhat amho, mat chaye, wet äse 
ichesla. 

51Wet yikhen. Tä nichäte Jairo lew'et, takawoyhlä nilhokej wichi, tajlhama t'äne 
Pedro, Juan, lhäy'e Santiago, lhäy'e lhutsha lajcha lhäy'e lako. 

52Wet nilhokej wichi tafwchehchä tä yen tichunhayaja lhutsha. Mat Jesús yok: –
Yej tafwchehchä. Lhutsha y'inhit'a, imäfwaj t'at. 

53Tä wichi iläte, ischeyejen, tsi lhamel hiw'en tä y'il t'at lhutsha. 

54Mat nech'e Jesús tachuma takwey wet yok: –¡Lhutsha, nephä! 

55Häpet tä mälhyejtso, yachajo tä iläy wet nephä. Wet Jesús yok: –W'enho m'ak 
che tufw. 

56Wet lajcha lhäy'e lako wuj tä iseltejen. Mat Jesús tahuyej lhamel wet yok: –Yej 
fwenhola elh at che häpe m'ak tä mälhyejtso. 

Luc 9 

Jesús ichen lechufwenkay yämthilek yen silätyaja Dios Niyatyaj 
(Mat 10.5-15; Mar 6.7-13) 

1Jesús ihutwek lechufwenkay tä ihi doce, wet hiw'enhomche lewahnhayaj lhäy'e 
lakhajyhayaj tä inu'pe ahät lhayis chik häpe yämthilek inuhatchephä, wet 
ichesthen t'inhayaj länhay. 

2Wet ichen lhamel wet yok: –Mäh wo silätayej wichi Dios Niyatyaj wet chesthen 
lhamel tä t'inhayaj ilän. 

3Tä lenukwe n'äyij, yej chäj m'ak at chik häpe: wok atsut, wok akhäyhi, wok pan, 
wok chinaj t'äj, wok haw'uy elh. 

4Wet chik lhämay kanhi, chik lheyayej elh chik häpe lewukwe tä lehoyaye, ewej 
t'at pajla'tha lhekch'oye honhat tä ihi. 

5Wet chik iche lhip tä lechäte wet wichi tä ihi nitchuma ahilähen, mäch'oye lew'et 
wet sichätchä honhat tä ihiche apach'ol, häpkhilek lhamel hiw'en m'ak tä lewoye 
wet yen tichunhayaja tä letes ihi. 

6Tä mälhyejtso, lhamel yikhen, ihoyehen wichi lew'etesas wet iwo silätayej Dios 
Silätyaj tä Is, wet ichesthen t'inhayaj länhay. 

Herodes t'uhläk hiw'en Jesús 
(Mat 14.1-2; Mar 6.14-16) 

7Häp Galilea laka niyat Herodes, tä itoyench'oye tä wichi yämejlhi Jesús lhäy'e 
nilhokej m'ak tä yenlhi, wuj tä nikalelhäja letichunhayaj. Tsi wichi iyhäj yenek 
Juan Bautista tä inuphä tä tälho n'op'itseyhay, 

8iyhäj yenek profeta Elías tä n'äl, wet iyhäj yäme tä fwetaj häpe profetas tä 
pajchehen häp tä elh tä inuphä tä tälho n'op'itseyhay. 

9Mat Herodes yok: –Olhamnaj tä one'tek õyiset lhetek häp Juan. Mat ¿atsi tä häpe 
hin'o tä wichi yämeje m'ayhay tä yenlhi? Häp tä tamenej tä Herodes t'uhläk 
hiw'en Jesús. 

Jesús hiw'enho lhäk wichi tä inu'pe cinco mil 
(Mat 14.13-21; Mar 6.30-44; Juan 6.1-14) 

10Tä apóstoles tapilche alhoho, ifwenho Jesús nilhokej m'ak tä lhamel yenlhi. Wet 
Jesús hits'ilkat lhamel wet yok: –Mäh n'ahoye hupuy tä Betsaida. 

11Mat tä wichi ihanej, ihän. Wet Jesús tachumlä lhamel, wet ifwenhomche Dios 
Niyatyaj wet ichesthen t'inhayaj länhay. 

12Wet tä fwala itayhchä, lechufwenkay tä ihi doce ihoye Jesús wet yok: –Wo 
tsilhekayej wichi häpkhilek yikhen wet ihoye hupuy lhäy'e wichi lew'etes tä 
ni'tosayehen, yämlek elhpej t'ukwe lew'et chik imähi lhäy'e m'ak chik tufw. Tsi 
niwohit m'ak chik ihi lhip tä y'ehina. 

13Mat Jesús nichulho wet yok: –Amel tä is chik lew'enho lhäk. Lhamel yok: –
Tajlhamat cincofwas pan tä y'aw'en lhäy'e täkwfwas w'ahat. Mat ¿chiwoye? ¿Hä 
lene'tek olhamel ot'ukwe p'iya n'olhäk tä w'awulhej wichi tä wujna? 

14Tsi iche p'ante cinco mil hin'ol. Mat Jesús tahuyej lechufwenkay wet yok: –
Fwenho wichi, is chik tatachephä, cincuentapej tä lhaiw'enhathen. 

15Lechufwenkay iwoynejetso wet nilhokej wichi tä tatachephä. 

16Wet Jesús tachuma pan tä ihi cinco lhäy'e w'ahat täkwfwas, wet iyahin puleye 
wet iwo graciasayej Dios. Tä ileyej, wet hich'esaj wet hiw'enhomche 
lechufwenkay, ne'tek lhamel hiw'enhomche wichi. 

17Wet nilhokej t'ekhen yäk yipsejen. Wet lechufwenkay ihanche doce lehis 
tuskalis tä õyenlhi häp lhipey tä imälhe katsi. 

Pedro yäme tä Jesús häpe N'ofwayhthi tä Dios Chenek 
(Mat 16.13-19; Mar 8.27-29) 

18Ifwala elh p'ante, Jesús ts'ilak lham tä iwo let'alhyaja. Wet lechufwenkay iyej, 
wet lham tay'ätshane lhamel wet yok: –¿Atsi tä wichi yenek ohäpe? 

19Lhamel nichulho wet yok: –Iyhäj yenek ahäpe Juan Bautista, iyhäj yenek ahäpe 
Elías, iyhäj yenek ahäpe elh profetas tä pajchehen tä inuphä tä tälho 
n'op'itseyhay. 

20Wet Jesús yok: –¿Wet cho amel, atsi tä lhenayek ohäpe? Pedro nichulho wet 
yok: –Ahäpe N'ofwayhthi tä Dios Chenek. 

21Mat Jesús yäm äytajche lhämet tä ifwenho lhamel wet yok: –Yej fwenhola elh at 
chik häpe. 

Jesús yen lhämeta lham t'ilek 
(Mat 16.20-28; Mar 8.30—9.1) 

22Wet äp yok: –Lhek tetshan olhämet, Hin'o Lhäs iwohiyet'ak niwohila 
leteläythayaja. Häp hin'ol tä thänhäy, lhäy'e sacerdotes tä len'ohyajay ihiche, 
lhäy'e hin'ol tä lhayen lewosayej Ley p'ante tälhe Moisés, lhamel itihit'ala lhamhi, 
wet õ'länla, mat chik tres ifwalas inuhiphäla tä tälho n'op'itseyhay. 

23Wet nech'e tahuyej nilhokej wichi wet yok: –Elh chik häpe chik t'uhläk yen 
hänekan'o, is chik lhaifwonlä lham lenech'ethayaj wet ifwalapej tilhäj laka cruz 
wet nek n'okwe. 

24Tsi elh chik nit'uyahläk leteläythayaj ihi, tatäyhla. Mat elh chik matche tä 
ihänlhin'o wet ninowayaye leteläythayaj, tafwayhla. 

25¿Atsi m'ak chik hin'o isej chik ikalhi p'iya nilhokej m'ayhay tä ihi honhat, mat 
lham tatäy wet noj? 

26Tsi elh chik n'äfwelh n'o'pe lhäy'e olhämtes, häte Hin'o Lhäs n'äfwelhla'pe chik 
näm tä lewujyaj ihi, lhäy'e tä nekche lewujyaj tä iyej Lajcha lhäy'e ángeles tä 
t'amajchetes. 

27Matche tä ofwel amhohen, Häp iyhäj amel tä lheyay kana athana, y'inhihent'ala 
yäk hiw'enpe Dios Niyatyaj. 

Jesús lhaiwelanhat 
(Mat 17.1-8; Mar 9.2-8) 

28Tä ocho ifwalas tä tajyäme tä Jesús yäme m'ayhaytso, iho'pe chenaj yämlek iwo 
let'alhyaja, wet ichäj lhamche Pedro lhäy'e Santiago lhäy'e Juan. 

29Tä iwo let'alhyaja, tate'pe w'enha lhamej wet lew'uyis wuj tä ipelajen, isi t'at. 

30Wet lechufwenkay iseltejen tä hiw'en hin'ol täkwfwas tä yämhoplhi Jesús, 
häpehen Moisés lhäy'e Elías. 

31Lhamel ihi t'at lechowej isi tä tälh puleye, wet yäme chik Jesús ihi Jerusalén 
tajila lewhäy chik yikch'oye honhat. 

32Wet Pedro lhäy'e t'unfwas wuj tä nahati ilänhen, mat tek imähen, wet häp tä 
lhamel hiw'en t'at Jesús lesilatyaj lhäy'e hin'ol tä iyej. 

33Tä hin'oltso yikch'oye Jesús, Pedro tahuyej wet yok: –Maestro, wuj tä is tä 
olhamel oikana. Oyenhilhila tres hupuyhas, elh tä am haw'et, wet elh tä Moisés 
lew'et, wet elh tä Elías lew'et. Pedro ihanhiyejt'a lhämet tä iwoye. 

34Tä kamaj yämlhi, pule näm wet hip'o'pe lhamel, wet wuj tä nowayhen. 

35Wet nech'e iche n'opak tä tumho pule tä yok: –Häp täjtsi Olhäs, häp Elh tä 
ottshupiye. Ch'ahuyaye. 

36Tä n'opak ileyej tä yämlhi, lechufwenkay iyahinchephä wet hiw'en Jesús tä 
ts'ilak t'at tä takasit. Wet ifwalastso lhamel yok tam, ifwenhihot'a elh chik häpe 
m'ak tä hiw'en. 

Jesús ichesat mamse tä ahät länek 
(Mat 17.14-21; Mar 9.14-29) 

37Tä ifwala elh p'ante, tä lhamel inuhchä tä tälhpe chenaj, wet wujpe wichi tä 
yikhen tä lhaichutyenej Jesús. 

38Wet iche hin'o tä ifwitsenej lechos wet yok: –Maestro, woye tä owoye, lhek 
yahinya olhäs, tefwaj'atni tä in'oyej. 

39Ahät tachumapej wet hit'änyenlhi t'at, itäyhatpej leyalh wet itälhetche lakhofw 
lak'aj. Matche tä iwit'äyen, tek t'uhläk ileyej. 

40Olhaip'altsenene achufwenkay chik inuhatphä, mat ikalhihit'a. 

41Tä Jesús iläte täja, wet yok: –¡Wichi tä lechayaj newahi lhäy'e tä ni'isa! 
¿Chihätefwas ifwalas tä oihla amejen wet oteläythila amejen? Lhek hän kana äs. 

42Tä mamse ihoye, ahät ithat katsi wet leyalh tatäy. Mat Jesús ifwone ahät, wet 
ichesat mamsetso, wet yachaje lajcha. 

43Wet nilhokej wichi wuj tä iseltejen Dios lewujyaj tä hiw'en. 

Jesús äp yachajo tä yäme lham t'ilek 
(Mat 17.22-23; Mar 9.30-32) 

Wet tä wichi kamaj yen tichunhayaja m'ak tä iseltejen tä Jesús yenlhipej, lham 
tahuyej lechufwenkay wet yok: 

44–Ch'ahuyay n'oye, tiyäjaynho ahusey olhämtesna. Häp Hin'o Lhäs õyachajiyela 
hin'ol takweyey. 



1777 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

45Mat lhamel ihanhiyejt'a m'ak tä yäme, tsi lep'ot ihi letäfwnhayaj, wet häte 
ifwawalhe chik tay'ätshaneje. 

“¿Atsi elh tä inu'pe iyhäj?” 
(Mat 18.1-5; Mar 9.33-37) 

46Wet lechufwenkay yämejwethä lhamhomche wet yok: –¿Atsi n'aelh tä inu'pe 
iyhäj? 

47Mat Jesús nitäfwelej lhamel letichunhayaj, wet ichuma han'äfwaj, iti lewhäye, 

48wet tahuyej lhamel wet yok: –Elh chik häpe chik ichumlä häp han'äfwaj tä 
mälhyeja tä ihänlhin'o, olham t'at tä ichum n'ohlä. Wet elh chik ichum n'ohlä häte 
ichumlä Elh tä lechenekn'o. Wet häp tä elh tä lhäy'e lhip tä w'et m'ayekfwaj t'at tä 
i'amejen, häpe elh tä inu'pe iyhäj. 

“Elh tä nittayahlä amel, häpe aelh t'at” 
(Mar 9.38-40) 

49Juan tahuyej Jesús wet yok: –Maestro, olhamel ow'en naji hin'o tä 
inuhtejchephä ey ahät lhayis. Mat tä kahäpeya elh n'amel, on'äyejo. 

50Mat Jesús yok: –Yej n'äyejo, tsi elh tä nittayahlä amel, häpe aelh t'at. 

Jesús ifwone Santiago lhäy'e Juan 

51Tä tott'aye p'ante lewhäy chik Jesús yäpil puleye, wet t'otle t'unhat wet yik t'at 
tä ihoye Jerusalén. 

52Wet ichunkat lahilä lechenhay tä ihoye wichi lew'et tä ihi Samaria, tä t'ukwe 
Jesús lew'et yämthilek ihi ayej. 

53Matkat Samaritano lhayis iwohit'a lew'eta tsi ihanej tä ihoye t'at Jerusalén. 

54Tä lechufwenkay Santiago lhäy'e Juan hiw'en täjtso, lhamel yok: –Iwuk, ¿hä is 
chik y'at'alhe itäj tä tälh puleye yämthilek ihämit lhamel? 

55Mat Jesús nitilhaklä wet ifwoneje lhämettso. 

56Wet lham lhäy'e lechufwenkay yikhen tä ihoye elh wichi lew'et. 

Lhamel tä t'uhläk yikche Jesús 
(Mat 8.19-22) 

57Tä lhamel inukwe n'äyij, iche hin'o tä tahuyej Jesús wet yok: –Iwuk, oyikhila 
amche, honhat at chik häpe chik lehoye. 

58Jesús nichulho wet yok: –M'awo lhayis lhokwe ihi, wet afwenchey lhupis ihi 
t'at. Mat häp Hin'o Lhäs lew'et ihihit'a yämthilek lhay'up'at chik imä. 

59Wet tahuyej elh hin'o wet yok: –Nek n'okwe. Mat hin'o yok: –Iwuk, ch'anlha aj 
n'oye tä ochunkat tä oyäpil wet otjänch'oye ojcha lep'itsek. 

60Jesús nichulho wet yok: –Tejtsi. Is chik lhamel tä häpe lep'itseyhay tajänch'oye 
iyhäj tä y'inhen. Mat am mäh, en ämeta Dios Niyatyaj. 

61Wet hin'o elh tahuyej wet yok: –Iwuk, oyikhila amche, mat ch'anlha aj n'oye tä 
ochunkat tä ohoye ayej ow'et lheley yämthilek owo tsilhekayej. 

62Jesús nichulho wet yok: –Elh tä iwo tesa tä isaji honhat, wet iyahinche tä 
tälhche, ikalhihit'a chik fwetaj iwoye Dios Niyatyaj lechumet. 

Luc 10 

Jesús ichen lesilätyajwos tä ihi setenta y dos 

1Tä tajyäme tähestso, Lhawuk itshupyene setenta y dos lechufwenkay wet ichen 
lhamel täkwfwaspej yämthilek ichunch'oye lham wet ihoyehen nilhokej hupuy 
lhäy'e wichi lew'etes tä lham t'uhläk ihoyehen. 

2Wet tahuyej lhamel wet yok: –Wuj yachuyaj chik õ'lanhi, mat nitäkwit'a 
chumhas. Häp tä tamenej, alhaye yachuyaj Lewuk yämthilek ichen lewos tä 
ilanhi. 

3¡Mäyay amel! Lhek yahinya, tä oaichenhen ahätet iwoye tson'atas les tä ihi 
lechowej t'owalhas. 

4Tä lhekhen, yej chäj akhäyhi, wok aka chinaj t'äj lehi, wok anisähis. Wet chik 
lechutej elh chik ihi n'äyij, yej takastej yämthilek len'okwiyej. 

5Wet chik letiyäjchufwi hup chik häpe tä lechäte, chunkat tä len'okwiyej, olak, “Is 
chik letamsek ihi lew'etna.” 

6Wet chik iche wichi tä n'otamsek leles, matche, n'otamsek tä lehumin chik iyej 
ihiyeja lhamel. Mat chik newache, letamsek ihiyejt'ala lhamel mat tapinla 
amehen. 

7“Ehi t'at hup tä lechäte, tufw wet yäyej m'ak tä lhamel hiw'en amhohen, tsi hin'o 
tä chumaj t'uhawetej t'at chik ikalhi lakaha. Mat ofwel amhohen, yej t'ayhtejen 
wet yej hoyehen iyhäj lew'etes. 

8Chik lechäte hupuy tä wichi ichum ahilähen, tufw t'at m'ak chik lhamel hiw'en 
amhohen. 

9Chesthen iyhäj tä t'inhayaj ilänhen tä ihi, fwenho lhamel tä lhoyaykwe, Dios 
Niyatyaj tott'a amehen. 

10Mat chik lechäte hupuy chik wichi nitchuma ahilähen, nukwehen hup kawayhil 
wet oyaykwe, 

11¡Häp honhat mok tä tälho aka hupuyna, olhamel osichätchä tä ihiche opach'ol tä 
oyen tetnekayej tä matche tä ates ihi! ¡Mat is tä lehanej tä Dios Niyatyaj tott'a 
amehen! 

12“Ofwel amhohen, chik nichäte Ifwala tä N'okalelhthayaj, häp n'otasnhayaj chik 
ihiyeja wichi tä ihi hupuytso, inuhla'pe n'otasnhayaj chik ihiyeja lhamel p'ante ihi 
Sodoma.” 



1779 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Kachuhantses wichi tä ihi Galilea 
(Mat 11.20-24) 

13“¡Amel tä haw'etes Corazín lhäy'e Betsaida, awit'äy ihla amejen! Tsi chik häpkhi 
Tiro lhäy'e Sidón p'ante chik õyenhilhi n'otetnhay mälhyej tä oyenlhi tä i'amejen, 
wichi tä ihi pajiche iwohi lehusey iyhäja. Lhamel tatayhichephä wet taw'uyhiche 
lew'uyis tä ni'isa wet ipotej letapehen mok'otaj. Häp tähestso hin'älthi tä matche 
tä ileche lakeyes wet lhaitilhkate Dios. 

14Mat chik nichäte Ifwala tä N'okalelhthayaj, häp n'otasnhayaj chik ihla amejen 
inuhla'pe n'otasnhayaj chik ihiyeja wichi tä ihi p'ante Tiro lhäy'e Sidón. 

15Wet amel tä haw'et Capernaum, ¿hä lhenayek õ'aineyhthiphäla yäk lechät 
puleye? ¡Kha, õ'aithathichela chowej tä laj lech'oya tä n'oteläythayajw'et!” 

16Tä Jesús ileyej tä iwoyetso, wet tahuyej lechufwenkay wet yok: –Elh chik 
tach'ahu amehen, olham tä tach'ahu n'oye. Wet elh chik nitchuma ahilähen, 
olham tä nitchuma n'ohlä. Wet elh chik nitchuma n'ohlä, häte tachumhit'ahlä Elh 
tä lechenekn'o. 

Jesús lechufwenkay tä ihi setenta y dos tapilche alhoho 

17Jesús lechufwenkay tä ihi setenta y dos wuj tä lakäjyaj ihi tä tapilche alhoho, 
wet tahuyej Lewuk wet yok: –¡Iwuk, y'ajet ahät lhayis tä iwoye olhämet tä owo 
eya! 

18Jesús nichulho wet yok: –Matche, ow'en Satanás tä nichätchä tä tälh puleye, 
hätet iwoye lep. 

19Lhek yahinya, ow'en amhomche akhajyhayaj yämthilek let'äsaype amlhätas 
lhäy'e chitsom lhayis, wet äp imälhewek Atayhfwa lakhajyhayaj tä lekalhi, mat 
ihit'ala amejen awit'äyhyaj chik häpe. 

20Mat yej a'käjejlhi tä ahät lhayis iwoye ämet, a'käjejlhi tä pajche õ'lesayen amel 
eyes tä ipuleye. 

Jesús lakäjyaj ihi 
(Mat 11.25-27; 13.16-17) 

21Häp lewhäytso Jesús wuj tä lakäjyaj iyeji Espíritu tä Dios T'amajchet wet yok: –
Owunit ame, Ijcha tä ahäpe pule lhäy'e honhat Lewuk, tsi leskatho m'ayhayna 
häp hin'ol tä ihanche m'akejen lhäy'e tä letäfwnhayaj ihi, mat len'ältej häp iyhäj 
tä kamaj nhana m'akejen. Matche, Ijcha, häp tä let'uhläk mälhyej'attso. 

22Tä ileyej tä iwoyetso, wet yok: –Ojcha hiw'en n'oho nilhokej m'ayhay. Wet nehit 
katsik nitäfwelej elh tä lham Lhäs, tajlhamat Lajcha tä nitäfwelej. Wet äp nehit 
katsik nitäfwelej Lajcha, tajlhamat Lhäs tä nitäfwelej, lhäy'e iyhäj tä Lhäs ihumin 
chik itäfwnhatej. 

23Tä iwoyetso, wet nitilhake lechufwenkay tä ts'ilak lhamel wet yok: –Dios 
lakäpfwayaj tä is iyej lhamel tä hiw'en m'ak tä amel lew'enay. 

24Ofwel amhohen, wujpey profetas lhäy'e niyatey tä t'up'antehläk hiw'en m'ak tä 
amel lew'enayna, mat hiw'enhit'a. Lhamel t'up'antehläk iläte m'ak tä amel 
lelätayena, mat iläthiyet'a. 

Samaritano tä lechowej ihi 

25Häp hin'ol elh tä lhayen lewosayej Ley p'ante tälhe Moisés, nephä wet 
takasit, t'uhläk yelhte Jesús tä yämhoplhi wet yok: –Maestro, ¿atsi m'ak chik 
owoye yämlek onchäte häp n'ow'atshancheyaj tä t'un? 

26Jesús yok: –¿Atsi m'ak tä Ley p'ante tälhe Moisés yäme? ¿Atsi m'ak tä 
leyahyenpej? 

27Hin'otso nichulho wet yok: –Humin Awuk Dios, mälhewek ahusek, lhäy'e 
mälhewek akhajyhayaj, lhäy'e mälhewek atichunhayaj. Wet humin aelh, 
tech'ayen amej tä alehumin. 

28Tä Jesús iläte, wet yok: –Is alhoho tä lechulho. Chik lewoye täjtso, ihla amej 
haw'atshancheyaj. 

29Matkat hin'otso t'uhläk kalelhäj tä lham häpe t'at hin'o tä is, wet häp tä äp y'isej 
ley'ätnhayaj elh tä yok: –¿Wet atsi tä häpe oelh? 

30Jesús nichulho wet yok: –Iche hin'o tä inukwe n'äyij tä tälhe Jerusalén wet 
ihoye Jericó. Tä yäm kanhi, nichutej etantses, wet lhamel itsoklhi wet ipäjlhi wet 
isoyej lew'uyis, wet yikch'oye tä eyte y'inhi. 

31Wet iche p'ante sacerdote tä inukwe n'äyij tä ihi, mat tä hiw'en, tumej n'äyij 
lhip wet yik t'at. 

32Wet äp iche Leví lhayis elh, tä nichäte lhip tä hin'o ihi, häte tumej lhip n'äyij wet 
yik t'at. 

33Mat iche hin'o tä Samaria lhele, lham häte inukwe n'äyijtso. Tä hiw'en hin'o, 
wet wuj tä hip'altsen 

34wet ihoye, wet y'ilenpe aceite lhäy'e vino häp lelätshay wet inayhtejpe sak'al 
lhipey. Wet nech'e iti'pe lew'ute wet ihäne n'okasthawet wet t'uye t'at. 

35Tä ifwala elh itonphä lhip chinaj t'äj wet hiw'enho hin'o tä hup lewuk. Wet 
ifwenho tä yok, “Uye häp hin'ona, wet chik m'ak chik lech'otyeneje inu'pe täja, 
olham owohla lahaya chik onäm.” 

36Wet nech'e Jesús tay'ätshane n'olhämetwo wet yok: –Tä mälhyejtso, ¿atsi elh 
lhamel tä tresna tä lefwetaj lhayen elha häp etantses länek? 

37Hin'otso nichulho wet yok: –Häp elh tä hip'altsen wet hich'ote. Wet Jesús yok: –
Tä mälhyejtso, häte am woynejetso m'ak tä lewoye. 

Jesús ihi Marta lhäy'e María lew'et 



1781 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

38Jesús tujlhache len'äyij wet nichäte wichi lew'et, wet atsinha tä lhey Marta 
tachumlä tä ihi lew'et. 

39Marta lech'inhä ihi tä lhey María, wet tä Jesús nämchufwi lew'et, lham ihoye 
wet tatayphäwhäye lepach'ol yämlek tach'ahuye m'ak tä yäme. 

40Mat Marta wuj tä lechumet ihi wet lhailhaklitej m'ak tä yenlhi. Tä mälhyejtso, 
ihoye Jesús wet yok: –Iwuk, ¿hä lew'enhit'an'o tä och'inhä hits'ilkat n'oyej 
ochumet? Lhek fwenho ayej, häpkhilek tach'ot n'oye. 

41Mat Jesús nichulho wet yok: –Marta, Marta, wuj tä alelhaklitejlhi wujpe 
m'ayhay, 

42mat iche m'ak weihalha tä is chik lhen atichunhayaja. María tatshupiye m'ak tä 
lhäy'e lhip tä is, wet nehit katsik isohiyeja. 

Luc 11 

Jesús ichufwenej lechufwenkay chik iwo t'alhyaja 
(Mat 6.9-13) 

1Fwala elh p'ante Jesús ihi lhip tä ihoye wet iwo t'alhyaja. Tä ileyej t'alhyaj tä 
iwoye, lechufwenkay elh tahuyej wet yok: –Iwuk, chufwen n'oyejen chik owo 
ot'alhyaja, mälhyej tä Juan Bautista ichufwenejen p'ante lechufwenkay. 

2Jesús nichulho wet yok: –Chik lewoyay alhyaja, oyaykwe, “Ijcha, is chik õyen 
t'amajcheta ey. Is chik Aniyatyaj in'oyejen. 

3W'en n'ohomche olhäk fwalapej, 

4Täyhat n'oyejen och'isukyajay, tsi häte olhamel otäyhtejen letes elhpej tä iwoyej 
n'oyehen m'ak tä ni'isa. Yej ch'anlhaye chik ikalh n'ohiche n'olhelhtshayaj.” 

Yej t'elej tä lewo alhyaja 

5Wet Jesús äp yok: –Chik iche elh amel tä akalay'i ihi, wet lehoye lew'et tä honaj 
chowej wet letahuyej tä lhok, “Yaelh, cheyjänhat ayej n'oyej tres pan, 

6tsi olham okalay'i nech'efwaj tä näm wet niwohit m'akfwaj chik in'oyej chik 
ow'enho.” 

7“Wet akalay'i nichulh amho tä tum lewukwech'oye wet yok, Yej lhaklitn'o, 
pajche op'ohi lepe, athana olham lhäy'e oles omähen t'at. Okalhihit'a chik onephä 
wet ow'en amho m'ak tä let'alhe. 

8“Mat olham oyok, tej chik aknip'altsena tä ahäpe lakalay'i, mat chik letujlhache 
tä let'alhe, nehiphäla wet hiw'enla amho nilhokej m'ak tä lewatlä. 

9Tä mälhyejtso, ofwel amhohen, oyok, Alheje Dios m'ak tä lewatlä wet hiw'enla 
amhohen. Ukwe wet lew'enla. Änch'oye Dios wet ifwoynhila ahilähen. 

10Tsi elh chik t'alhch'oye ikatej t'at, wet elh chik t'ukwe hiw'en t'at, wet elh chik 
t'änch'oye Dios, Dios ifwoynhilahlä. 

11“¿Wok iche p'iya elh amel tä leles ihi, wet chik lhäs t'alheje w'ahat, wet 
hiw'enho amlhäj, 

12wok t'alheje ho'o lhich'u, wet hiw'enho chitsom? 

13Lhek yahinya amel tä akni'isahen, mat lehanej tä lew'enho ales m'ak tä isen. 
¿Wet chiwoye Ajchayay tä ipuleye? ¡Nemla koyhyaj tä lham hiw'enho Espíritu tä 
T'amajchet häp lhamel tä t'alheje!” 

Õyäme tä Satanás lakhajyhayaj tä iyej Jesús 
(Mat 12.22-30; Mar 3.20-27) 

14Jesús inuhatphä ahät tä yen isuka hin'o, wet tä ahät inuphä hin'o nech'e tahuy. 
Wet wichi wuj tä iseltejen, 

15mat iche iyhäj tä yok, –Beelzebú tä ahät lhayis kaniyat, häp tä hiw'enho 
lakhajyhayaj yämthilek inuhatchephä ahät lhayis. 

16Iyhäj fwetaj ikanej Jesús wet yok: –Lhek enlhi n'ohohen n'otetnek häpkhilek 
n'äl chik akhajyhayaj tälhe Dios. 

17Mat Jesús nitäfwelej lhamel letichunhayaj, wet yok: –Häp honhat chik häpe, 
chik lhaich'esaj n'oniyatyaj tä ihi, tatay lahilä, wet tatäy t'at. Wet chik wichi tä 
lhalew'et lheley lhaiw'enhathen, noj t'at. 

18Wet häp tä mälhyej'attso, chik Satanás lhaiw'enhat wet tatayhlä ahät lhayis, 
nemla niyat. Ofwel amhohen täjtso, häp tä amel lhämaye tä onuhtejchephä ahät 
lhayis lhamel laka niyat Beelzebú lakhajyhayaj. 

19Mat chik mälhyej tä lhämayetso, ¿atsi tä hiw'enhomche lakhajyhayaj häp iyhäj 
amel tä inuhatchephä ahät lhayis? Oyok, amel aiyhäjtso hin'älit tä lewetahen t'at, 
mathichet'a ämtes. 

20Mat tä häpe Dios lakhajyhayaj tä onuhtejchephä ahät lhayis, n'äl tä Dios 
Niyatyaj näm amehen. 

21“Lhek tetshan olhämet, chik hin'o tä khajay lhäy'e tä wuj laka'tshayajchal tä 
iyej, t'uye lew'et, wet m'ak tä ihi lewit'äy ihihit'a. 

22Mat chik näm elh tä lakhajyhayaj inu'pe wet ikalhi, isoyej laka'tshayajchal tä 
iyej tä t'ekhaye, lhäy'e m'ayhay tä lhayen lewuka, wet hiw'enhomche iyhäj. 

23“Elh chik newa n'oyej häpe t'at otayhfwa, wet elh chik nitch'ota n'oye tä 
ohutwek wichi, häpe t'at elh tä itsatkatpe honhat. 

Ahät chik tapinho lew'et tä pajche 
(Mat 12.43-45) 

24“Chik ahät inuphä tä tälho hin'o, yik tä ilunche ts'anis, t'ukwe lew'et yämlek iwo 
t'elakw'eta. Mat tä nilhokaye, yok, Oyäpnhiyela ow'etnaj otälho. 

25Tä tapile, hiw'en tä hin'o hätet iwoye hup tä õ'sekchufwi, wak'alh t'at. 

26Tä mälhyejtso, chunkat tä yik, t'ukwe ayej iyhäj tä ihi siete tä hich'atej tä 
ni'isahen, wet nech'e lhamel tiyäjo häp hin'o wet yen lew'eta, wet nem koyhyaj 
lewit'äy, inu'pe tä ichun.” 

Dios lakäpfwayaj tä is iyej lhamel tä iwoye lhämet 

27Tä Jesús yäme m'ayhaytso, iche atsinha tä iyej wichi, ifwitsenej tä t'än wet yok: 
–¡Dios lakäpfwayaj tä is iyej atsinha tä takapuhtshan amej wet aichihelit! 

28Jesús nichulho wet yok: –¡Lhäy'e lhip tä Dios lakäpfwayaj tä is iyej lhamel tä 
tach'ahuye lhämet wet iwoye! 

Õt'alheje Jesús häp n'otetnek 
(Mat 12.38-42; Mar 8.11-12) 

29Wichi kamaj tujlhache t'at tä lhaihute Jesús, wet lham tahuyej lhamel wet yok: –
Wichi tä ihi fwalasna lhäy'e lhip tä ni'isahen. T'alhch'oye n'otetnek,mat naya t'at 
n'otetnek tä häpe Jonás p'ante. 

30Tsi mälhyej tä Jonás häpe t'at n'otetnek yämlek wichi tä ihi p'ante hupuy tä 
Nínive hiw'en, häte mälhhiyejattso Hin'o Lhäs, häpkhilek wichi tä ihi fwalasna 
hiw'en. 

31Wet chik Fwala tä N'okalelhthayaj, häp niyat tsinha p'ante tälh tapinhiye 
nehiphäla wet itihiyeja letes wichi tä iche fwalasna. Tsi tej tä lhäy'e lhip tä tofwe 
lew'et niyat tsinhatso, mat ihoye p'ante Salomón yämlek tach'ahuye 
lehanyaj. ¡Wet lhek yahinya, ikana m'ak tä inu'pe Salomón p'ante! 

32Häte chik Fwala tä N'okalelhthayaj, wichi tä ihi Nínive p'ante nehiphäla wet 
itihiyeja letes wichi tä iche fwalasna. Tsi Nínive lheley iwo p'ante lehusey iyhäja 
tä iläte Jonás lhämet. ¡Wet lhek yahinya, ikana m'ak tä inu'pe Jonás p'ante! 

N'ot'isan lechäkw 
(Mat 5.15; 6.22-23; Mar 4.21; Luc 8.16) 

33“Nehit katsik iwun lechäkw wet iskat, wok itichufwi m'ak chik hip'oyejpe, mat 
itonitphä yämlek lhamel tä ihochufwi lew'et hiw'enchehen honhat. 

34Häp asan lechäkw häpe t'at atelhoy, wet chik isen, häte imälhewek asan ihi isi. 
Mat chik ni'isahen atelhoy, imälhewek asan ihi honatsi. 

35Tä mälhyejtso, atetshan häpkhilek isi tä i'amhi kahäpeya honatsi. 

36Tsi chik imälhewek asan tä isi iyej wet honatsi ihit'a amhi, lew'enla nilhokej 
m'ayhay, mälhyej tä n'ochäkw ihutun atape.” 

Jesús yen tesayej Fariseo lhayis lhäy'e hin'ol tä lhayen lewosayej Ley p'ante tälhe 
Moisés 

(Mat 23.1-36; Mar 12.38-40; Luc 20.45-47) 

37Tä Jesús ileyej tä yämlhi, iche Fariseo tä t'äne yämlek ihoye lew'et wet 
tachufwiyej tä t'ek. Wet Jesús yikche t'at, tä nichäte Fariseo lew'et, ihochufwi wet 
ihowhäye mesa. 

38Mat Fariseotso wuj tä iseltej tä hiw'en tä Jesús niwoyaye häp n'okey tä hin'o 
ilejchehen ayej lefwus tä kamaj nit'eka. 

39Mat Lhawuk tahuyej wet yok: –Amel Fariseo lhayis lelejaywethä tä tumphä häp 
äthis lhäy'e äkhis, mat ilech'oye amel tapo amejen etanyajay lhäy'e m'ak tä 
ni'isachehen. 

40¡Ach'isukwis! ¿Hä lehanhiyejt'a tä Elh tä yenlhi m'ak tä tumphä häte hip'ajtej 
t'at tä tum lech'oye? 

41Lhek tetshan olhämet, chik lewo t'awayhtesa iyhäj, is chik häpe t'at m'ak tä 
tälho ahusek tä is, häpkhilek isen t'at nilhokej m'ak tä lewoyaye. 

42“¡Awit'äy ihla amejen, Fariseo lhayis! Tsi tej tä lelemsas m'ayhay, mat 
lew'enhatay lhip tä tälhe, mälhyej hal'ä w'oley tä n'olhäk, wet lhenay aka 
diezmoya yämlek lew'enho Dios. Mat tek lewoyeje iyhäj m'ak tä is alhoho wet 
lehuminhit'a häp Dios. Mat olham oyok, Woyeje t'at iyhäj m'ak tä is alhoho wet 
huminay t'at häp Dios, tsi tähestso häp tä laha ihi. Wet yej leyej tä lhenlhi diezmo 
lhäy'e m'ayhay iyhäj tä isen. 

43“¡Awit'äy ihla amejen, Fariseo lhayis! Tsi tä lhehiche n'ohusew'etes, 
lehuminaypej n'ow'etes tä let'uhläk nilhokej wichi ahiw'en. Wet tä lhehiche hup 
kawayhil, let'upejläk wichi n'okwi amejen tä hiw'en ahilä wet iti amejen awujyaj. 

44“¡Awit'äy ihla amejen, Fariseo lhayis! Tsi ahätet iwoye n'op'itseyhay lehis tä 
nin'äla'pe, wet wichi t'äsche t'at wet nech'e kok'aye.” 

45Wet iche elh häp hin'ol tä lhayen lewosayej Ley p'ante tälhe Moisés, tä iläte 
Jesús lhämtesna wet yok: –Maestro, tä lewoynejetso ämet, häte lelätyenejwethä 
olhamel. 

46Jesús nichulho wet yok: –¡Häte amel tä alewos Ley p'ante tälhe Moisés, awit'äy 
ihla amejen! Tsi lelhuhyenejen iyhäj häp lelhuy tä choyhthen tä nehit katsik 
ikalhi chik yikchufwi, wok oyok, achufwenyajay tä nehit katsik ikalhi chik iwoye. 
Wet amel tek lech'otyeneje afwuj yämlek leneyhatphä. 

47“¡Awit'äy ihla amejen tä lhenwethä lep'itseyhay lehis häp profetas p'ante 
atetsel ilänhen! 

48Tsi tä lewoyaye täjtso, kalelhäj tä lehuminache t'at m'ak tä atetsel p'ante iwoye 
tä lhamel ilänhen profetas, wet amel lhenwethä lehis lep'itseyhay. 

49“Mat Dios pajche ihanej t'at täjtso, wet lhämet yop'antekwe, Ochenhiyela 
profetas lhäy'e apóstoles, wet lhamel ilänhihena elhpej wet itihiyeja laka'tshayaj 
iyhäj. 

50Wet täjtso, Dios yenla tesayej wichi tä ihi fwalasna häp profetas tä õ'länhen 
tälhe täjp'ante lham yenlhi honhat, 



1785 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

51tälhe Abel yäk nichäte Zacarías tä õ'län p'ante tä ihi altar lhip tä tumejlä Dios 
Lewukwech'o Elh tä N'ot'amajchet. Matche tä ofwel amhohen, Dios yenla tesayej 
wichi tä ihi fwalasna häp nilhokej lhameltso t'ilek p'ante. 

52“¡Awit'äy ihla amejen amel tä alewos Ley p'ante tälhe Moisés! Tsi lesoyej lecha 
häp lepe tä tataye n'otäfwnhayaj tä matche, wet lewahnhiyejt'a iyhäj tä t'uhläk 
tiyäjo, mat häte amel letiyäjihot'a.” 

53Tä Jesús yikch'oye Fariseo lew'ettso, häp Fariseo lhayis lhäy'e hin'ol tä lhayen 
lewosayej Ley p'ante tälhe Moisés, lhamel wuj tä fwitses. Wet wujpe m'ayhay tä 
tay'ätshaneje Jesús, 

54t'uhläk iläte lhämet chik lhamel fwetaj ni'isa yämlek iche m'ak chik yen tesayej. 

Luc 12 

Jesús ichufwenejen lechufwenkay yämthilek t'amaj lhamejenlä wichi tä akantses 

1Iche p'ante wujtaj'atpey wichi tä lhaihutwek, wet tafwomwethä lhamejen. Wet 
Jesús iwo tesa tä yämlhi, ichunkat lechufwenkay tä tahuyej wet yok: –Uyayhlä 
Fariseo lhayis laka levadura, wok oyok, lhamel t'akanyajay. 

2Tsi m'ak at chik häpe chik õhp'o'pe, õ'fwoyenhila'pe, wet m'ak at chik häpe chik 
õ'iskat, õhn'älthila. 

3Tä mälhyejtso, nilhokej ämtes at chik häpe chik lhehi honatsi, õ'läthiyela tä ihi 
fwala. Wet ämtes at chik häpe chik letasamsanej wet äp lep'ohi lepe awukwe tä 
lhechufwi tä lhämlhi, õ'fwitsenhiyeja chik õyen silätyaja. 

Yej nowaye wichi, mat nowaye Dios 
(Mat 10.26-31) 

4“Yaiyhäj, ofwel amhohen, yej nowaye lhamel tä ihanej iwoyneje tä ailänhen, tsi 
tajlhama t'at täjtso tä ihanej iwoyneje. 

5Mat ofwel amhohen Elh tä häpe tä is chik lenowaye, oyok, Tiyej anowayhyaj Elh 
tä ihanej iwoyneje tä iso amej haw'atshancheyaj wet lakhajyhayaj ihi yämthilek 
aithatho n'oteläythayaj tä t'un lew'et. Häp tä is chik lenowaye lhamtso. 

6“Lhek yahinya afwencheyhas, tej tä lhimphaj laha tä õ'chäj cincofwas lhamel, 
mat Dios tek hip'ethatlä elh tefwajni. 

7Wet amel ahayay inu'pe wujpe afwencheyhastso, tsi y'aje haw'oley tä i'pe etek 
tä Dios ihanej chihätefwas. Wet häp tä oyok, yej nowayay. 

Wichi tä ihänlhi Cristo, lhäy'e iyhäj tä nitäfwelayej 
(Mat 10.32-33; 12.32; 10.19-20) 

8“Ofwel amhohen tä elh chik häpe chik ifwenho wichi tä yok, Ohän Hin'o Lhäs tä 
häpe Jesús - wet häte Hin'o Lhäs ifwenhihola Dios laka ángeles, oyohlakwe, 
Matche, n'aelh t'at lhamtsi. 

9Mat elh chik häpe chik nowaye wichi wet ifwenho tä yok, Ontäfwenhiyejt'a Jesús 
- häte ofwenhihola Dios laka ángeles, oyohlakwe, Ontäfwenhiyejt'a lhamtsi. 

10“Dios itäyhthiyeja letes elh at chik häpe chik itiyej lhämtes tä ni'isachehen häp 
Hin'o Lhäs. Mat elh chik isitäynej lhämtes tä ni'isachehen häp Espíritu tä Dios 
T'amajchet, Dios tek itäyhthiyeja letes. 

11“Chik wichi aitsokwethä wet ihän amehen laka concilios, wok laka niyatey, wok 
n'okalelhthayajwos, yej lhak'ale ämet chik lewohiyela, wok lhämlhi atape, 

12tsi Espíritu tä Dios T'amajchet häpkhilek ichufwen amej ämet chik lewoye.” 

P'elitses t'at wichi tä nilhak'alej lakäywet 

13Iche hin'o tä iyej wichi, tahuyej Jesús wet yok: –Maestro, fwenho ochila 
häpkhilek hiw'en n'oho lhip tä olewuk häp lakäywet. 

14Jesús nichulho wet yok: –Yaelh, ohäpkhit'a amel akalelhthayajwo, wok olewo 
yämthilek oyachajehen wichi häp m'ak tä lewuk. 

15Tä iwoyetso, wet tahuyej wichi wet yok: –Uyayhlä, yej alhen alhaknhatsesa, tsi 
hin'o lew'atshancheyaj tälhiyet'a lakäywet tä wuj tä iti lhamej. 

16Wet y'isej lhämet tä itech'aynej täja wet yok: –Iche p'ante hin'o tä hiw'en 
m'ayek, wet wuj yachuyaj lhay tä ilanhi tä ihi laka honhat. 

17Wet iti lhamhi letichunhayaj wet yok, “¿Atsi m'ak tä owoye? Tsi newache lew'et 
yämthilek otihi nilhokej okäs lhay tä ot'amajej.” 

18Wet tä nitichunejlhi t'at m'ak chik iwoye, nech'e yok, “Athana ohanej m'ak tä 
owohiyela. Onachuhila okapuchehis wet oyenhilhila iyhäj tä wus, yämthilek 
othathomche okäs lhay lhäy'e nilhokej okäywet tä in'oyej. 

19Wet oyohlak, Athana wuj m'ak tä in'oyej tä ot'amajej, pajla'tha wujpey 
nekchämes. Is chik otamsek ihi, is chik ot'ek wet oyä wet owo okäjyaja.” 

20“Mat Dios tahuyej hin'otso wet yok, ¡Ach'isuk! Honatsina õ'sohla amej ahusek 
wet let'il t'at, wet m'ayhay tä let'amajejna, ¿atsihilak lewuk?” 

21Tä Jesús iwoyetso, wet yok: –Häp tä mälhyej'attso elh chik häpe tä ihut lhamej 
lakäywet mat Dios yok, “P'elitsaj t'at.” 

Dios t'uye leles 
(Mat 6.25-34) 

22Wet äp Jesús tahuyej lechufwenkay wet yok: –Häp tä ofwel amhohen, yej 
lhenay alhakliya wet lhok, “¿Atsihila m'ak chik oisej?” Yej lhak'alejlhi m'ak chik 
letufwla wok m'ak chik letaw'uyhihla. 

23Tsi haw'atshancheyaj inu'pe m'ak tä letufw, wet asan inu'pe haw'uy. 

24Lhek tetshan tsetwos, tek tutcheyhen wet tek ilanhi lakäs lhay wet iwohit'a 
lakapuchehisa, mat Dios t'at tä hiw'enhomche lhäk. Wet lhek yahinya, ¡amel 
ahayay wuj tä inu'pe afwenchey! 

25Wok ¿atsi elh amel chik letichunhayaj tä ilän lhamej ihanej iwoyneje tä 
y'ayhattshi lhimphaj lew'atshancheyaj? 

26Tä mälhyejtso, chik kahanayej lewoyneje m'ak tä lhimphajna, ¿chipte tä w'et 
alelhaklitejlhi m'ayhay iyhäj? 

27“Lhek tetshan hal'ä lhawol, tej tä nitchumawethä wet nityhinahen, mat 
lhaichihelthen t'at. Niyat Salomón p'ante, tej tä yäm isis lew'uyis tä taw'uyhi, mat 
ofwel amhohen tä w'awulhihit'a elh chik häpe hal'ä lhawo. 

28Tä mälhyejtso, tä Dios iwoynejetso lesilatyaj häp hal'ä lhawol tä ihi tayhi 
fwalana wet chik fwala õ'thatho n'onhonthi wet õhp'ohen, oyok, amel lhäy'ehila 
lhip chik t'u amehen wet iwo haw'uya. ¿Chipte tä lhimphaj tä lechayaye? 

29“Tä mälhyejtso, yej lhen alhakliyach'oye m'ak chik letufwla, wok m'ak chik 
leyähiyeja, wok m'ak at chik häpe. 

30Tsi honhat leles häp tä yenpej lhakliya m'ayhayna, mat amel Ajchayay pajche 
ihanej t'at tä lewataypejlä. 

31Tä mälhyejtso, mälhetwek tä lhenay atichunhayaja Dios Niyatyaj, wet häte ihla 
amejen m'ayhaytso. 

N'okäywet tä ipuleye 
(Mat 6.19-21) 

32“Yej nowayay, tä ahäpe oläy tson'atas tä niwuja'pe, tsi Ajchayay wuj tä akäjlhi 
amejen wet ayenla niyateya chik lheyayhi Leniyatyaj. 

33Wom akäywet, w'enhomche laha häp wichi tä p'elitses, wet hanchehen lehis 
akäywet tä nhanayej chik hich'ut, häp akäywet tä nittäya tä ipuleye tä newache 
etantses chik tiyäjo wok lewos chik tufw. 

34Tsi lhip tä akäywet ihi, häpkhilek lhen at atichunhayaja. 

Awaklhathen 

35“Awaklhathen, unthi haw'uy tä letaw'uyhi, wet yej ch'anlhaye achäkw chik 
y'om. 

36Is chik ahätet iwoye n'okawos tä inihich'oye lewuk chik tapil tä tälhe n'okäjyaj. 
Häpet tä näme lepe, wet t'änch'oye lakawos wet yofwajkwet lhamel ifwoyenlä. 

37Dios lakäpfwayaj tä is iyej n'okawos tä lewuk näm wet hiw'en tä tek imähen. 
Matche tä ofwel amhohen, oyok, Lewuk ne'tehlak lhamel ihowhäye laka mesa 
wet lham hiw'enhomche lhäk. 

38Wet matche, n'okäpfwayaj tä is iyej t'at lhamel chik lham näm tä honaj chowej 
wok tä kamaj ifwala tojchä, wet hiw'en tä lhamel tek imähen. 

39“Wet lhek tetshan: Chik hup lewuk ihanhiyej lewhäy chik nämla etantsaj, 
imähit'a tä t'uye t'at lew'et. 

40Wet amel häte awaklhathen, tsi ifwala chik tek lhenayek nämla Hin'o Lhäs, 
häpkhilek näm.” 

N'okawo tä afwtintsaj, lhäy'e elh tä ileyej 
(Mat 24.45-51) 

41Tä Jesús iwoyetso, wet Pedro tay'ätshane wet yok: –Iwuk, ¿hä ämettso ts'ilak 
olhamel tä lhämej n'oyehen, wok nilhokej wichi tä lhämeje? 

42Lhawuk nichulho wet yok: –¿Atsi elh tä häpe n'okawo tä afwtintsaj wet lehusek 
ihi? Häpe t'at elh tä lewuk yen lewoyayej n'okawos iyhäj tä ihi lew'et, wet häp 
ifwalastso tä lewuk newa katsi lham hiw'enhomchepej lhäk lhamel tä nichäte 
lewhäy. 

43N'okäpfwayaj tä is iyej n'okawo tä lewuk näm wet hiw'en tä iwoye t'at m'ak tä 
lham ne'tek iwoye. 

44Matche tä ofwel amhohen tä n'okawotso lewuk yenla lewoyayej nilhokej m'ak 
tä ihi lew'et. 

45Mat chik nimälhyayejtso, elat lakawotso hiw'en tä pajlä lewuk, wet nech'e iwo 
m'akayej lewuk kawos iyhäj lhäy'e iyhäj tä atsinhay, wet t'ek t'at lhäy'e tä iyä, 
wet w'oknaj t'at. 

46Lhek tetshan olhämet, oyok, Häp ifwalatso tä nem yen tichunhayaja lewuk chik 
nämla, wet ihanhiyejt'a hora chik häpkhila, häpe t'at lewhäytso tä lewuk näm, 
wet wuj tä itasnhila lakawotso wet ithate iyhäj tä kachuhantses. 

47“Häpet n'okawo chik ihanej lewuk lenech'ethayaj, mat tek lhaiwaklhat wet 
niwoyaye mälhyej m'ak tä lewuk ihuminche, lhäy'ehila lhip chik õ'tasinlhi. 

48Mat häp n'okawo chik nhanayej lewuk lenech'ethayaj, wet iwoye m'ak tä ni'isa, 
oyok, wujit'alak õ'tasinlhi. Tsi elh chik häpe tä pajche õhw'enho m'ak tä wuj, häte 
wujlak õt'alhe'pe. Wet elh chik wuj tä õt'ekhayeje m'ayek, lhäy'ehila lhip chik 
õ'nityenej.” 

Jesús tamenej tä tataywek wichi 
(Mat 10.34-36) 

49Jesús y'isej lhämet elh tä yok: –Onek häpkhilek y'uho itäj tä ihonhatena, ¡wet 
matche tä ohuminche chik y'uho t'at! 

50Chik paj onchäthiyela m'ak tä lhäy'e lhip tä äytajche, ¡wet matche tä ilänn'o 
olhakli pajla'tha wak'alh! 

51¿Hä lhenayek onek yämthilek letamsek ihi honhat? Kha, mat häpkhilek wichi 
tataywek. 

52Tsi tälhe fwalasna lhamel tä ihi cinco tä ihi lew'et tatayhlawek. Lhamel tä ihi 
tres tatayhlahlä iyhäj tä täkwfwas, wet lhamel tä täkwfwas tatayhlahlä iyhäj tä ihi 
tres. 

53Häp hin'o tatayhlahlä lhäs, wet lhäs tatayhlahlä lajcha, wet atsinha tatayhlahlä 
lhäse, wet lhäse tatayhlahlä lako, wet atsinha tatayhlahlä lhäs lech'efwa, wet 
lham tatayhlahlä lech'efwa ko. 

M'ak chik eyte ihiche, letetnek iche t'at 
(Mat 16.1-4) 

54Häte Jesús ifwenho wichi wet yok: –Chik amel lew'enay pule tä ihi tä fwala y'uy, 
wet lhoyaykwe, “Iwomlahchä”, wet matche t'at. 

55Wet chik tapinhi lhoyaykwe, “Chayohikwela”, wet matche t'at. 

56¡Ach'isukwis t'at! Tä lew'en m'ayhay tä iche puleye lhäy'e tä ihonhatena, wuj tä 
lehanej m'ak tä yäme tä ihichela. Wet tä äp lew'en m'ayhay tä oyenlhi fwalasna, 
¿chipte tä kahanayej m'ak tä yäme tä ihichela? 

A'isyene atayhfwa 
(Mat 5.25-26) 

57“¿Chipte tä katetshana m'ak tä is alhoho? 

58Tä hin'o iti amej ates wet ihän ame n'okalelhthayajw'et, akhajyen tä ale'isyene 
tä kamaj lhehi n'äyij. Tsi chik nimälhyayejtso, aitonhiyela n'okalelhthayajwo, wet 
n'okalelhthayajwo ayachajiyela n'op'onthiwo, wet n'op'onthiwo ithatla amho 
n'op'onthi. 

59Ofwel amho, tek lenuhiphäla yäk noj aka kolhki tä letiskanej atape.” 

Luc 13 

“Chik amel kawoya ahusey iyhäja, let'inhihena” 

1Häp ifwalastso iche iyhäj tä ifwenho Jesús tä yok: –Ichen'aj hin'ol iyhäj tä Galilea 
lheley tä ilänhen itshätäy tä yen n'okhayajayej Dios. Wet gobernador Pilato 
ne'ten'aj chik õ'länhen lhameltso wet lew'oyis õ'kasoyej itshätäy tä lhamel 
ilänhen lew'oyis. 

2Jesús nichulho wet yok: –¿Hä lefwetaj hin'oltso lech'isukyajay inu'pe iyhäj tä ihi 
laka honhat wet häp tä tamenej tä nem koyhyaj lewit'äytso? 

3¡Oyok, kha! Mat chik amel kawoya ahusey iyhäja, häte let'inhihena. 

4Wok häp lhamel tä dieciocho tä ihi Siloé tä hup tä atojphä nichätpe wet ilänhen, 
¿hä lefwetaj häpe wichi tä letes inu'pe iyhäj tä ihi Jerusalén? 

5¡Oyok, kha! Mat chik amel kawoya ahusey iyhäja, häte let'inhihena. 

Jesús lhämet tä itech'aynej higo lhile tä laj lhaya 

6Jesús yäme lhämet tä itech'aynej täja wet yok: –Iche hin'o tä higo lhile ihi 
lelafwek, wet lham ihoye yämlek t'ukwe lhay, mat hiw'enhit'a. 

7Tä mälhyejtso, tahuyej hin'o tä t'uye lelafwek wet yok, “Lhek yahinya, tres 
nekchämes tä onämpej tä ot'ukwe lhay häp higo lhilena, mat niwohit m'ak chik 
ow'en. Iset, tsi w'et ihi t'at honhat tä ihi.” 

8Mat häp hin'o tä t'uye lelafwek nichulho lewuk wet yok, “Tej ayeji nekchämna, 
mat otijihila honhat tä ihi wet owohla lhiskata. 

9Elat isej wet iwo lhaya. Mat chik niwoya lhaya, nech'e n'iseta.” 

Jesús ichesat atsinha häp ifwala tä n'ot'elakw'et 

10Ifwala elh p'ante, häp ifwala tä n'ot'elakw'et, Jesús iwo lechufwenyaja tä ihi 
n'ohusew'et. 

11Wet iche atsinha tä dieciocho nekchämes tä t'inhayaj ihi, ahät tä ihi 
ichofwnhatho, wet ihanhiyejt'a chik lhaitshupyenphä. 

12Tä Jesús hiw'en, t'äne wet tahuyej tä yok: –Atsinha, letafwayej anhayaj. 

13Wet iti'pe takweyey. Häpet tä mälhyejtso, wet atsinha tatshupiphä wet iwunit 
Dios. 

14Matkat häp hin'o tä itetshan n'ohusew'et lechumet, lham tawäkwäylhi tä häpe 
ifwala tä n'ot'elakw'et tä Jesús ichesat atsinha. Wet lham tahuyej wichi wet yok: –
Chik let'uyaykwe achesyaj, yej ho kana ifwala tä n'ot'elakw'et. Tsi iche seis 
ifwalas tä is chik y'atchumwethä, wet häp tä is chik lenämhen häpkhilek 
õ'aichesthen. 

15Mat Lhawuk nichulho wet yok: –¡A'akantses! Häp ifwala tä n'ot'elakw'et elhpej 
amel lelanhi alä weyis wok asno wet lehäne inät tä leyäyen, ¿hä matche? 

16¿Wet chiwoye atsinhana? Lham häpe Abraham leles elh tä lepes lhele, wet 
dieciocho nekchämes tä Satanás yäytej t'inhayajna. Tä mälhyejtso, ¿hä ni'isa tä 
õ'lanche t'akay häp ifwala tä n'ot'elakw'et? 

17Tä Jesús iwoyetso, letayhfwas wuj tä n'äfwelhen. Mat nilhokej wichi lhäy'e lhip 
tä lakäjyaj ihi tä hiw'en m'ayhay tä wuj tä isen tä Jesús yenlhi. 

Jesús lhämet tä itech'aynej mostaza lhofwaj 
(Mat 13.31-32; Mar 4.30-32) 

18Wet Jesús yok: –¿Atsi m'ak tä häte iwoye Dios Niyatyaj? Wok ¿atsi m'ak chik 
otech'aynej? 

19Oyok, hätet iwoye mostaza lhofwaj tä hin'o tachuma wet itihi lelafwek. Wet tä 
tälh, lhaichihelit pajtha häpe hal'ä tä wuj, wet afwenchey iwo lhupisahi lhachal. 

Jesús lhämet tä itech'aynej levadura 
(Mat 13.33) 

20Häte Jesús y'isej lhämet elh tä yok: –¿Atsi m'ak tä otech'aynej Dios Niyatyaj? 

21Oyok, hätet iwoye levadura tä atsinha tachuma wet ikasoyej treinta kilos 
harina, wet iwojyenhi imälhewek. 

Lepe tä nitsajaho 
(Mat 7.13-14,21-23) 

22Tä Jesús tujlhache n'äyij tä ihoye Jerusalén, wet ichufwenhenpej wichi tä ihi 
hupuy chik nichäte, lhäy'e lew'etesas. 

23Wet iche hin'o tä tay'ätshane wet yok: –Maestro, ¿hä niwuja'pe wichi chik 
tafwayhen? Jesús tahuyej wichi wet yok: 

24–Akhajyenhen häpkhilek lekalhi tä lenukwe lepe tä nitsajaho. Tsi ofwel 
amhohen tä wujla'pe wichi tä t'uhlahläk nichätho lefwayhyaj. 

25Pajla'tha nephä hup lewuk wet hip'ohi lepe, wet amel chik lemälhe alhoye 
let'änlawethä, lhoyayhlakwe, “Iwuk, fwoyenche lepe.” Mat lham nichulhla 
amhohen, yohlak, “Ontäfwenhit'a amejen. ¿Atsi honhat tä letälhaye?” 

26Wet nech'e amel lhoyayhlakwe, “Olhamel otchufwihte amej tä y'at'ekhen wet 
y'ayä, wet lhehihte olhamel ow'etes tä lewo achufwenyaja.” 

27Mat lham nichulhla amhohen wet yok, “Pajche ofwel amhohen tä oyok, 
Ontäfwenhit'a amejen. ¿Atsi honhat tä letälhaye? ¡Mäyay och'oye, amel tä 
lewoyaye m'ak tä ni'isa!” 

28“Wet chik amel lew'enay Abraham, Isaac lhäy'e Jacob, lhäy'e nilhokej profetas, 
tä ihi t'at Dios Niyatyaj, mat häp amel lemälhet alhoye, wet letafwichelahchä wet 
wuj tä äytaj. 

29Wet nekhihena wichi tä tälhche tä tafwojhiye lhäy'e tä tapinhiye, lhäy'e tä 
ifwala tälhche lhäy'e tä ifwala y'uy, yämlek tachufwiwek tä ihi Dios Niyatyaj tä 
t'ekhen. 

30“Tä mälhyejtso, häp elhpej tä imälhnhen athana, ichunla, wet häp iyhäj tä ichun 
athana, häpkhilek imälhnhen.” 

Jesús yen lhakliya Jerusalén 
(Mat 23.37-39) 

31Häp fwalatso nämhen iyhäj Fariseo lhayis wet ifwenho Jesús wet yok: –
Mäch'oye täja, tsi Herodes t'uhläk ailän. 

32Mat Jesús nichulho lhamel wet yok: –Mäh fwenho m'awotso olhämet, oyok, 
Fwalana lhäy'e chik fwala onuhatchephä ahät lhayis wet ochesthen t'inhayaj 
länhay, wet chik tumej kanhik fwala noj ochumet. 

33Mat iwohiyet'ak n'am tujlhache on'äyij fwalana lhäy'e chik fwala, tsi 
t'uhawethiyejt'ak profeta newahi Jerusalén tä õ'län. 

34Tä iwoyetso, wet äp yok: –¡Jerusalén, Jerusalén, lelänhen t'at profetas wet 
lethatejwethä tuntey Dios kasilätwos tä ichen ame! ¡Wujpe tä ot'upejläk ohut 

lhamej aka wichi, mälhyej ho'o tä ihutchufwi lelesas häp lhefwis, mat 
lewohiyet'a! 

35Lhek yahinya, niwohit elh chik ihihla haw'et. Wet ofwel amhohen, nemla 
lew'enayn'o yäk nichäte lewhäy chik lhoyayhlakwe, “¡Is chik Lhawuk itiyej 
lakäpfwayaj tä is häp hin'o tä näm tä Lhawuk lhämetej!” 

Luc 14 

Jesús ichesat hin'o tä t'isan t'ukwa häp fwala tä n'ot'elakw'et 

1Tä nichäte p'ante fwala elh tä n'ot'elakw'et, Jesús ihoye elh Fariseo tä len'ohyaj 
ihi lew'et yämlek tachufwiyej tä t'ek. Wet iyhäj itetshan t'at. 

2Häte iche hin'o tä t'isan t'ukwa, tä ihi tä Jesús tatache. 

3Wet Jesús tay'ätshane Fariseo lhayis lhäy'e hin'ol tä lhayen lewosayej Ley p'ante 
tälhe Moisés, wet yok: –¿Hä õ'wahnej chik õ'chesat t'inhayaj länek häp fwala tä 
n'ot'elakw'et, wok kha? 

4Mat lhamel nichulhihot'a. Wet Jesús tachuma t'inhayaj länek wet ichesat, wet 
ne'tek yik. 

5Wet nech'e tahuyej Fariseo lhayis wet yok: –¿Atsi elh amel chik lhäs wok lelä 
weyis nichäte n'opek häp fwala tä n'ot'elakw'et, hä nikelaye yämlek itonphä? 

6Mat lhamel ihanhiyejt'a iwoyehlä yämlek nichulho. 

Häpet wichi tä õt'äneje n'okäjyaj 

7Tä Jesús hiw'en iyhäj tä õt'äneje lhäk tä tatshupiye n'ow'etes tä häpe iyhäj tä 
len'ohyaj ihi lew'etes, wet ifwenho lhamel wet yok: 

8–Chik elh t'änej ame lakäjyaj tä tawhayey, yej lhehi n'ow'et tä häpe elh tä 
len'ohyaj ihi lew'et. Tsi elat näm hin'o tä len'ohyaj inu atape, 

9wet elh tä t'änej amehen lakäjyaj ihohla ame wet yok, “Mäch'oye täja, tsi hin'otsi 
häp tä lew'et.” Wet han'äfwlhi ihi tä õ'aichen wet lehoye n'ow'et tä ilepese. 

10“Ofwel amhohen, chik iche elh tä t'änej ame lakäjyaj, chik lehoye ehi n'ow'et tä 
ilepese, häpkhilek lham iho ame wet yok, Yaelh, hoye n'ow'et tä ichun. Chik 
mälhyejtso, nilhokej iyhäj tä i'amej tä lhewhäye mesa hiw'enla tä han'ohyaj ihi. 

11Wet häp tä mälhyej'attso, elh at chik häpe chik lhaiwujyen, õyenla w'et 
m'ayeka, wet elh chik lhayen w'et m'ayeka, õ'wujyenla.” 

12Wet nech'e Jesús tahuyej häp hin'o tä t'äneje lakäjyaj, wet yok: –Chik lew'enho 
lhäk iyhäj, yej t'äne aiyhäj, wok apuhfwas, wok haw'etfwas, wok häp iyhäj tä 
hiw'en m'ayek. Tsi lhamel häte tisila amhi lhäk wet iwo haya ahilä tä am letisi äk 
lhamel. 

13Mat chik lewo akäjyaja, äne lhamel tä p'elitses, lhäy'e iyhäj tä laj lakhajyhayaja, 
lhäy'e tsufwlas, lhäy'e asnamis. 

14Wet häpkhilek Dios lakäpfwayaj tä is i'amej, tsi lhamel ikalhihit'ak iwo haya 
ahilä m'ak tä lew'enho lhamel. Mat lekathiyeja akaha häp fwala chik inukwephä 
wichi tä isen chik tälho n'op'itseyhay. 

Jesús lhämet tä itech'aynej n'okäjyaj tä wuj 
(Mat 22.1-10) 

15Tä iyhäj tä iyej mesa iläte täjtso, wet elh lhamel tahuyej Jesús wet yok: –¡Dios 
lakäpfwayaj tä is iyej lhamel chik tachufwihilawek tä t'ekhen chik ihi Dios 
Niyatyaj! 

16Jesús tahuyej tä iläte tä iwoyetso, wet yok: –Iche hin'o tä iwo lakäjyaja, wet wuj 
lhäk tä iwaklhat, wet t'äneje wujpe wichi. 

17Tä nichäte lewhäy tä wak'alh tä t'ekhen, wet ichen lakawo yämlek ifwenho 
iyhäj tä t'äneje wet yok, “Lhuyay, wak'alh.” 

18Mat nilhokej lhaitiyejiche m'ayhay. Elh tä ichun nichulho wet yok, 
“Olhaip'altsene awuk, is tä itäyhat otes. Tsi ochäj olafwek, wet häp tä onahayej tä 
oyahne.” 

19Wet elh yok, “Olhaip'altsene awuk, is tä itäyhat otes. Tsi ochäj diez weyis lhayis, 
wet häp tä onahayej tä ot'uhläk oyelhte.” 

20Wet elh yok, “Nech'e tä otwhayey, häp tä okalhihit'ak ohoye.” 

21“Wet n'okawotso tapil wet ifwenho lewuk nilhokej tähestso. Wet lewuk wuj tä 
lewäk ihi wet ifwenho lakawo wet yok, Mäh keltshi, hoye nilhokej hupuy 
kawayhil tä wus lhäy'e tä niwusa, wet chäj alhoho wichi tä p'elitses, lhäy'e iyhäj 
tä laj lakhajyhayaja, lhäy'e iyhäj tä asnamis, lhäy'e tsufwlas. 

22Wet lakawo yik. Tä paj wet näm, wet tahuyej lewuk wet yok, Iwuk, pajche 
owoye t'at m'ak tä lene'tek owoye, mat kamaj tapohiyejt'a lew'et. 

23Wet lewuk nichulho wet yok, Mäh hoye tayhi, ukwe wichi wet nityen yämlek 
ihoye ow'et, häpkhilek tapoyej. 

24Tsi ofwel amhohen tä lhamel tä ichun tä ot'äne, niwohit elh chik tachufwihila 
n'oyej.” 

Chunkat tetshan chik lekalhi chik lhekche Jesús 
(Mat 10.37-38) 

25Wujpe wichi tä yikche Jesús, wet lham nitilhaklä wet yok: 

26–Elh chik iho n'oye ikalhihit'ak lhayen ochufweneka, chik lehumnhayaj tä iti 
n'oyej ninuya'pe tä itiyej lajcha wok lako, wok lech'efwa wok leles, wok 
lepuhfwas tä hin'ol lhäy'e tä atsinhay, wok ihumin lham lew'atshancheyaj. 

27Wet elh chik nitilhäja laka cruz wet nineka n'okwe, ikalhihit'ak lhayen 
ochufweneka. 

28Lhek yahinya, chik elh amel t'uhläk yenlhi hup tä atojphä, ichunkat tä itayphä 
wet itetshan m'ak tä tiskanhiyeja'pe, yämthilek kalelhäj tä hiw'en t'at laha tä 
w'awulhej pajla'tha wak'alh. 

29Tsi chik nimälhyayejtso, elat iwo tesa tä yenlhi lefwetes, mat tä paj wet hiw'en 
tä nikalhahi chik yäm wak'alh, wet ileyej, wet nech'e nilhokej wichi tä hiw'en 
iläkwlhi t'at 

30wet yok, “Häp hin'otsi iwo tesa lechumet tä yenlhi, mat ikalhihit'ak yäm 
wak'alh.” 

31“Wok elat iche niyat tä yik tä lhaichutyenej niyat elh yämthilek iwo 
laka'tshayaja. Tä kamaj neka, itayphä wet itetshan lham laka sip'äl tä diez mil 
chik tumhilahlä letayhfwa tä hiw'en veinte mil sip'äl tä neke. 

32Tsi chik nimälhyayejtso, chik hiw'en tä nitumhilahlä elh, wet ichen laka 
silätwos tä kamaj atojlä letayhfwa, yämthilek ifwenho wet yok, ¿Atsi m'ak tä 
lene'tek owoye yämthilek newache lhaka'tshayaj? 

33“Wet häp tä mälhyej'attso, elh at chik häpe amel chik nileyayej nilhokej m'ak tä 
iyej, ikalhihit'ak lhayen ochufweneka. 

Chik nisoy nem nosoy 
(Mat 5.13; Mar 9.50) 

34“Nisoy häpe m'ak tä is, mat chik nem nosoy, ihanhiyejt'a lhaiwoyneje yämthilek 
yachajo tä nosoy. 

35Niwohit m'ak chik isiyeja, wok honhat wok m'ak at chik häpe. Õ'wom t'at. “Elh 
chik lech'otey ihi, ch'ahuye täjtso.” 

Luc 15 

Jesús lhämet tä itech'aynej tson'ataswo tä nilhoke lelä tä tatäy 
(Mat 18.10-14) 

1Häp hin'ol tä lechumet impuestos tä niyatey Romano lhayis t'alhpe, wujpe 
lhamel tä ihoye p'ante Jesús yämlek tach'ahuye, lhäy'e wujpe iyhäj wichi tä 
õyämejwethä tä ni'isahen. 

2Mat häp Fariseo lhayis lhäy'e hin'ol tä lhayen lewosayej Ley p'ante tälhe Moisés, 
lhamel yok: –Lhek yahinya hin'otsi, lham tachumlä wichi tä ni'isahen wet 
tachufwiyej tä t'ekhen. 

3Tä Jesús iläte, wet ifwenho lhämet tä itech'aynej täja wet yok: 

4–¿Atsi elh amel tä hiw'en cien leläy tson'atas, wet chik tatäy elh tefwajni, hä 
niwoma ayej kanhi leläy tä noventa y nueve wet t'ukwe elh tä tatäy yäk nilhoke? 

5Wet tä nilhoke, wuj tä akäjlhi wet tilhäj. 

6Tä nichäte lew'et, wet t'äne iyhäj lhäy'e lew'etfwas wet ifwenho tä yok, “¡Wuj tä 
okäjlhi tä onlhoke oläfwaj tson'atajnaj tatäy! ¡Mäh n'awo lhakäjyaja!” 

7Wet Jesús äp yok: –Ofwel amhohen, häp tä mälhyej'attso, wuj n'okäjyaj tä 
ipuleye chik elh tä lesukyaj ihi ileche wet iwo lehusek elha. Inu'pe n'okäjyaj tä 
iyeji häp noventa y nueve wichi tä fwetaj isen tä niwatahläk iwo lehusey iyhäja. 

Jesús lhämet tä itech'aynej atsinha tä hiw'en moneda tä tatäy 

8“Wok ¿atsi atsinha tä hiw'en diez laka monedas tä wuj laha, wet chik tatäy elh 
tefwajni, hä niwuna lechäkw, lhäy'e tä isek lew'et, wet wuj tä t'ukwe yämlek 
hiw'en? 

9Wet chik hiw'en, t'äne iyhäj lhäy'e lew'etfwas wet ifwenho tä yok, ¡Wuj tä 
okäjlhi tä ow'enne oka monedanaj tatäy! ¡Mäh n'awo lhakäjyaja!” 

10Wet Jesús äp yok: –Ofwel amhohen, häp tä mälhyej'attso, Dios laka ángeles iwo 
lakäjyajayej elh tä lesukyaj ihi chik ileche wet iwo lehusek elha. 

Jesús lhämet tä itech'aynej hin'o tä itäyhat lhäs letes 

11Häte Jesús yäme täja wet yok: –Iche hin'o tä leles täkwfwas, 

12wet elh tä nithaläkwa tahuyej lajcha wet yok, “Ijcha, w'en n'oho akäywet lhip tä 
olewukla.” Tä mälhyejtso, lajcha hiw'enhomche leles häp lakäywet lhip tä 
hiw'enhatejen elhpej. 

13Tä tajyäme ifwalas iyhäj, lhäs tä nithaläkwa iwom lhip tä lajcha yen lewuka, wet 
ikatej chinaj t'äj wet yik tä ihoye honhat elh tä tofwe. Tä nichät kanhi, wuj tä iwo 
lemukwehyaja, w'et iwomlhi t'at m'ak tä iyej. 

14“Wet tä ihämit nilhokej, nech'e iche nehläs tä wuj tä ihi häp honhattso, wet 
mamse wuj tä nichuyu. 

15Wet ihoye hin'o wet t'alheje lechumet, wet hin'o ichene lelafwek, ne'tek 
t'uyehen kutsi lhayis. 

16Wet mamse wuj tä lechuyaje häp fwa'ay lhus tä kutsi tufw, mat tek ikatsik 
hiw'enho m'ayek. 

17“Tä mälhyejtso, letichunhayaj yok, Matche tä oisuk. Nilhokej ojcha 
lechumyenhay tä ihi lew'et hiw'en lhäk tä naya wet imälhehi lhip, mat olham tä 
oikana oy'ilej t'at nehläs. 

18Oyikhila, oyäpnhiyela ojcha wet ofwenhihola, oyohlak, Ijcha, osukyaj ihi, 
ottayhlä Dios wet ottay ahilä. 

19Nemhit ot'uhawetej chik lhenn'o äsa, mat tech'ayen n'oyej achumyenhay elh. 

20“Tä mälhyejtso, mamse yik tä inukwe len'äyij wet yäple lajcha lew'et. Tä kamaj 
atojlä, lajcha hiw'enlä wet wuj tä hip'altsen. Wet inu alhoho tä lhaichutyenej häp 
lhäs, wet tatsufwelej wet hits'uhi lech'alo. 

21Wet mamse yok, Ijcha, osukyaj ihi, ottayhlä Dios wet ottay ahilä. Nemhit 
ot'uhawetej chik lhenn'o äsa. 

22Mat lajcha t'äne lakawos wet yok, Mäh kelit, tonphä wesaj tä isilataj wet 
w'uyyenhi. Häte uyitche lefwuj n'ofwujhi wet äsaynhi nisäj. 

23Wet chäj alhoho w'asetaj lhäs tä wuj tä yätaj wet län. ¡N'atufwa, n'awo 
lhakäjyaja! 

24Tsi häp olhäsna y'il naji, mat athana äp yachajo tä iläy. Tatäy naji, wet nech'e 
y'anlhoke. “Wet lhamel iwo lakäjyaja. 

25“Wet häp lhäs elh tä thaläkw ihi t'at lelafwek. Tä tapil wet tott'aye lew'et, iläte 
música lhäy'e wichi tä ikoy, 

26wet t'äne elh lakawo wet tay'ätshaneje. 

27Lakawo ifwenho wet yok, Hach'inij tä tapil, wet ajcha ne'tek õ'länho w'asetaj 
lhäs tä yätaj, tsi akäjlhi tä lhäs yachajo tä iyej wet tafwayej lewit'äy. 

28Mat lechila wuj tä lewäk ihi tä iläte täjtso, wet tek t'uhläk ihoye lhamel tä ihi 
lew'et. Wet lajcha ihoye wet lhaip'altsene wet yok, Yäs, woye tä owoye, hoye t'at 
lhakäjyaj. 

29“Mat lhäs nichulho wet yok, Am lehanej t'at tä wujpe nekchämes tä otchumlhi 
amho, ihichet'a ifwala chik häpe tä n'am woye ämet. Mat olham ihichet'a 
kaylafwaj chik lew'en n'oho yämlek owo okäjyaja, lhäy'e okalay'is. 

30Mat tä näm äs tä w'et iwomlhi t'at aka chinaj t'äj tä hiw'enhomche atsinhay tä 
lakain'oyaj ihiche, wet häp tä lelänho w'asetaj lhäs tä wuj tä yätaj. 

31“Mat lajcha nichulho wet yok, Yäs, am lhe n'oyej, wet nilhokej m'ak tä in'oyej 
alewuk t'at. 

32Mat athana t'uhawetej chik y'awo lhakäjyaja n'amejen, tsi hach'inij y'il naji, mat 
äp yachajo tä iläy. Tatäy naji, wet nech'e y'anlhoke.” 

Luc 16 

Jesús lhämet tä itech'aynej n'okawo tä ni'isa mat lehusek ihi 

1Jesús hip'ajtej lhämetna tä ifwenho lechufwenkay wet yok: –Iche p'ante hin'o tä 
hiw'en m'ayek, wet lakawo ihi. Wet iche iyhäj tä ihoye lewuk wet ifwenho tä yok, 
“Akawo isit'a m'ak tä iwoye, w'et iwomlhi t'at m'ak tä alewuk.” 

2Tä mälhyejtso, lewuk t'äne lakawotso wet tahuyej tä yok, “Iche m'ak tä wichi 
ifwel n'oho tä ni'isa tä lewoye. Athana lhek kalelhät n'oho nilhokej m'ak tä 
achumet, tsi olehat amej.” 

3“Tä mälhyejtso, n'okawotso iwo letichunhayaja wet yok, ¿Atsi m'ak tä owoye tä 
owuk ilehat n'oyej ochumet? Tsi nemhit otkhajay che oyenlhi olafwek wet 
otutchey, wet äp on'äfwelh t'at che ot'alheje wichi otw'ayhat. 

4Tä paj wet yok, Nech'e ohanej m'ak tä owohiyela, häpkhilek tej tä owuk ilehat 
n'oyej ochumet, mat ihichela iyhäj che iwahin n'oyej che oihi lew'etes. 

5“Tä mälhyejtso, t'äne elh weihalhapej häp lhamel tä letes ihihlä lewuk. Wet 
tay'ätshane elh tä ichun wet yok, ¿Chihätefwaj tä owuk tujlha ame? 

6Hin'o nichulho wet yok, Tujlha n'oye'pe tres mil litros aceite. Wet häp n'okawo 
tä iläte elh, wet hiw'enho recibo wet yok, Chuma täja, ates laka recibo. Mat 
athana tayphä wet kelit enlhi elh, mat tajlhame mil cincuenta tä lelesayen. 

7Tä ileyej, wet tay'ätshane elh wet yok, ¿Chiwoye am, chihätefwaj tä owuk tujlha 
ame? Hin'o nichulho wet yok, Tujlha n'oye'pe veinte mil kilos trigo. Wet n'okawo 
tä iläte elh, wet hiw'enho recibo wet yok, Chuma täja, ates laka recibo. Mat 
athana enlhi elh, mat tajlhame dieciséis mil tä lelesayen. 

8“Tä lewuk iläte m'ak tä lakawotso iwoye, wet yok, Häpe hin'o tä ni'isa, mat 
lehusek ihi wet ihanej iwoyneje tä iwoye m'ak che lham lhäy'e iyhäj isej.” Wet 
Jesús nech'e yok: –Matche, honhat leles lehusey ihi t'at, tsi che itetshan m'ak tä 
lewuk lhamel, ihanej at iwoyneje, inu'pe iyhäj tä häpehen isi leles. 

9Wet ofwel amhohen, is tä lekalheji aiyhäj häp akäywet tä ihi honhatna wet 
lhayen akalay'isa, häpkhilek tejlak noj akäywet, mat õ'wahin amejen che lhehiche 
n'ow'etes tä nittäya. 

10Elh che t'amajej m'ak tä niwuja tä õt'ekhayeje, häte t'amajiyeja m'ak tä wuj. Mat 
elh tä nit'amajayej m'ak tä niwuja tä õt'ekhayeje, häte t'amajiyejt'ala m'ak tä wuj. 

11Tä mälhyejtso, che kat'amajayej akäywet tä ihi honhatna, tek ikatsik 
t'ekhahiyeja ame akäywet tä matche. 

12Wet che kat'amajayej m'ak tä ka'alewuka, tek ikatsik hiw'enla amho m'ak tä 
alewukla. 

13“Ihichet'a n'okawo che häpe tä ihanej iwoyneje yämthilek itäkwyen lewuhuy. 
Tsi ihumnhila elh wet tek lhay'amkathiyeja elh, wok t'ifwtihiyeja elh wet ilehiyeja 
elh. Lehanhiyejt'a lewoyneje che lhenay Awuka Dios tä lehuminay akäywet.” 

14Tä Fariseo lhayis iläte nilhokej Jesús lhämtesna, iläkwlhi, tsi lhamel ihumin t'at 
chinaj t'äj. 

15Mat lham tahuyej wet yok: –Amel ahäpehen t'at hin'ol tä lhayen häpeya iyhäj tä 
isen tä ihi tä wichi tatache. Mat Dios nitäfwelej t'at ahusey. Tsi m'ak tä wichi 
iwunit, Dios y'ulhan t'at. 

Ley tä tälhe p'ante Moisés, lhäy'e Dios Niyatyaj 

16“Ley p'ante tälhe Moisés, lhäy'e profetas lesaynhay, lakhajyhayaj ihi t'at pajtha 
nichäte ifwalas tä Juan Bautista ihi. Tälhe täjtso õ'wo silätayej wichi häp Dios 
Niyatyaj, wet nilhokej lhaikhajyenhen yämlek tiyäjo. 

17“Mat lhek yahinya, lhäy'e lhip tä atha che nemhit laha ihi letra tefwajni tä ihi 
Ley p'ante tälhe Moisés, mat häp pule lhäy'e honhat che nichäte lewhäy, nofwila. 

Jesús yäme häpet hin'o che iwom lech'efwa 
(Mat 19.1-12; Mar 10.1-12) 

18“Häp hin'o che häpe che iwom lech'efwa wet iyej atsinha elh, iwo lakain'oyaja. 
Häte hin'o che äp iyej atsinha tä n'owomek, iwo lakain'oyaja.” 

Hin'o tä hiw'en m'ayek, lhäy'e Lázaro 

19Wet Jesús y'isej lechufwenyajna tä yok: –Iche p'ante hin'o tä hiw'en m'ayek, 
wet taw'uyhiche lew'uyis tä isis, wet fwalapej yenlhi lakäjyaj tä lhäy'e lhip tä 
isilataj. 

20Häte iche p'ante hin'o tä p'elitsaj tä lhey Lázaro, wuj amos tä ihi t'isan. Wet 
lham ihipej häp hin'o tä hiw'en m'ayek lepe lhip, 

21tsi t'uhläk tufw lhäk lhipey tä natchä tä tälhpe laka mesa. Wet asinhäs ihoyepej 
wet inap'uhiche amos tä ihi t'isan. 

22“Wet fwala elh p'ante hin'o tä p'elitsaj ileyej honhat, wet ángeles neke wet 
ichäje Abraham tä ihi Dios lew'et. Häte hin'o tä hiw'en m'ayek ileyej honhat, wet 
õtjänch'oye, 

23wet tiyäjo n'op'itseyhay lew'et tä n'oteläythayaj ihi, wet wuj tä äytaj. Wet 
iyahinphä, wet hiw'ene Abraham tä wuj tä atofwey, lhäy'e Lázaro tä iwhäye. 

24Wet ifwitsenej lechos tä t'än wet yok, ¡Ijcha Abraham, p'altsen n'oye! ¡Chen 
n'oye Lázaro chik y'uytho lefwujpesaj inät wet ihän n'oye yämlek y'ilenche 
ok'ajlhich'u, tsi wuj tä äytaj tä oihi itäjna! 

25Mat Abraham nichulho wet yok, Yäs, lhek tichune fwalasnaj leläy, wuj tä 
ischehen m'ak tä i'amej, mat häp Lázaro wujnaj tä ni'isa m'ak tä iyej. Mat athana 
ikana wet letamsek ihi, noj leteläythayaj, mat am nech'e häp tä i'amej 
ateläythayaj. 

26Häte iche lakawayhi tä tsajche tä tumej ahilähen, wet ihanhiyejt'a iwoyneje 
wichi tä ikana chik inuho yämlek nichät ame, wet häte wichi tä ihi tä lhehi 
ihanhiyejt'a iwoyneje chik inuho yämlek iho kana. 

27“Tä hin'o iläte täjtso, wet yok, Ijcha Abraham, tä mälhyejtso olhaip'altsen ame, 
is tä lechene Lázaro häp ojcha lew'et, 

28tsi iche cinco opuhfwas, häpkhilek lham tahuyej lhamel, isit'ak lhamtej iho 
kana, häp lew'et tä äytajna. 

29Mat Abraham nichulho wet yok, Moisés lhäy'e profetas lesaynhay iyej t'at 
lhamel. Is chik iwoye tähestso. 

30Wet hin'otso yok, Matche, ijcha Abraham, mat chik elh tälho n'op'itseyhay wet 
ihoye lhamel, häpkhilek iwo lehusey iyhäja. 

31Mat Abraham ifwenho wet yok, Tä lhamel nitch'ahuyaye Moisés lhäy'e profetas, 
häte tejlak elh inuphä chik tälho n'op'itseyhay, tek tach'ahuhiyela.” 

Luc 17 

Lewit'äy ihi elh chik ichätyenho lesukyaj elh chik häpe 
(Mat 18.6-7,21-22; Mar 9.42) 

1Jesús tahuyej lechufwenkay wet yok: –Iwohiyet'ak nehichela m'ayhay chik 
tamenej elh chik häpe wet iwoye lesukyaj. Mat oyok, lewit'äy ihi elh chik tamenej 
iyhäj tä iwoye lesukyaj. 

2Lhäy'e lhip tä t'uhawetej chik õyäytej lew'o tunte tä choyhat wet õ'thate 
lewomek, wet mälhyet nichätyenaho lesukyaj elh at chik häpe iyhäj tä w'et 
m'ayhayna. 

3¡Uyayhlä tä mälhyejtso! “Chik apuhfwa iwoyej ame m'ak tä ni'isa, fwoneje. Wet 
chik ihan lhamej tä letes iche wet ileche, täyhtej letes. 

4Tej chik nichäte siete tä yachajopej ifwala weihalha tä itayhtej ahilä m'ak tä 
ni'isa, wet nämpej wet yok, Otes ihi ahilä, mat oleche - yäk nichäte siete tä 
yachajopej, is t'at, täyhtej t'at letes.” 

N'ot'ekhahyaj lakhajyhayaj 

5Häp apóstoles t'alhe Lhawuk wet yok: –Ísej lhip olhamel ot'ekhahyaj. 

6Lhawuk nichulho wet yok: –Tej chik lhämsaj ekhahyaj tehi iwoye mostaza 
lhofwaj, mat chik letahuye hal'äni chik lhok, “¡Alanhi, mäch'oye tä lhehitsi wet ehi 
lewomek!”, wet häp hal'äni iwoye t'at ämet. 

N'okawo lechumet 

7“Chik elh amel lakawo ihi, wet chik lham tapil tä tälhe alafwek tä ileyej tä isaji 
honhat wok t'uye aläy, ¿hä letahuyej wet lhok, Tayphä, tufw äk? 

8Lewohiyet'a, mat lhok, Kelit enlhi olhäk, wet chik wak'alh chäja n'oye yämlek 
otufw wet oyä. Chik oleyej, nech'e amlak let'ek. 

9Wet kawohit graciasayej akawo tä iwoye m'ak tä lene'tek iwoye. 

10“Wet häte amel amälhyej'attso tä ahäpehen Dios lakawos. Chik lehämit nilhokej 
m'ak tä Dios ne'tek lewoyaye, is tä lhoyaykwe, Dios lakawos t'at n'amel. Y'awoye 
m'ak tä ne'tek y'awoye, wet tajlhame.” 

Jesús ichesthen diez amostas länhay 

11Tä Jesús tujlhache n'äyij tä ihoye Jerusalén, inukwe Samaria tumej lhip wet 
Galilea tumej lhip elh. 

12Tä nichäte wichi lew'et, iche diez hin'ol tä amostas länhay tä yistejlä. Wet 
lhamel takasthen tä atofwehlä 

13wet t'änhen tä yok: –¡Jesús, Maestro, p'altsen n'oyehen! 

14Tä Jesús hiw'ene, wet tahuye lhamel wet yok: –Mähen, apäyne sacerdotes. Wet 
yikhen, tä ihi n'äyij ichesen. 

15Wet elh lhamel tä hiw'en tä tatäy m'ak tä ilän, tapil wet ifwitsenej lechos tä 
iwunit Dios. 

16Tä nichäte Jesús, wet takhoswhäye lepach'ol wet iwo graciasayej. Hin'otso 
Samaria lhele t'at. 

17Wet Jesús yok: –¿Hä newachene diez lhamel tä ichesen? ¿Chip ihi iyhäj tä 
nueve? 

18¿Hä niwohit elh chik tapil wet iwunit Dios, tajlhame hin'ona tä kahäpeya Judío? 

19Wet nech'e tahuyej hin'o wet yok: –Nephä, mäh. Achayaj tä aichesat. 

Häpet Dios Niyatyaj tä nämla 
(Mat 24.23-28,36-41) 

20Fariseo lhayis tay'ätshane Jesús wet yok: –¿Chihlahätek näm Dios Niyatyaj? 
Lham nichulho wet yok: –Atey hiw'enhit'ala chik näm. 

21Häpkhit'ala chik õyok, “Lhek yahinya, ikana”, wok õyok, “Ikanhi”. Tsi Dios 
Niyatyaj pajche iyej t'at amel. 

22Wet tahuyej lechufwenkay wet yok: –Nämla lewhäy chik amel let'uhläk lew'en 
tej chik weihalha n'otetnek chik hin'älit tä eyte nichäthiye ifwalas chik Hin'o Lhäs 
tapil, mat lew'enhit'ala. 

23Ihichela wichi tä yohlak, “Lhek yahinya, ikana”, wok iyhäj yohlak, “Lhek 
yahinya, ikanhi”. Mat yej lhekche lhamel. 

24Tsi hätehlat iwoye lep, lehutunek y'ajpe pule tälhe tä ifwala tälhche yäk ifwala 
itayche, häp tä mälhhiyejattso ifwala chik Hin'o Lhäs tapil. 

25Mat chunkat iwohiyet'ak niwoya leteläythayaja, wet wichi tä ihi ifwalasna 
lhamel itihit'ala lhamhi. 

26“Mälhyej ifwalas p'ante Noé ihi, häp tä mälhhiyejattso ifwalas chik Hin'o Lhäs 
tapil. 

27Wichi t'ekhen wet iyä, tewhayeyhen, yäk nichäte ifwala tä Noé tiyäjo barca, wet 
näm pelhay tä wuj wet itäyhthen nilhokej lhamel. 

28Hätet iwoye ifwalas p'ante Lot ihi. Wichi t'ekhen wet iyä, ichäj m'ayhay wet 
ifwelwethä m'ayhay, lhamel tutcheyhen wet yenwethä lewukwey. 

29Matkat tä Lot yikch'oye hupuytso tä Sodoma, tälh puleye itäj tä azufre tä 
nitsäyhchä wet itäyhthen nilhokej lhamel. 

30Häp tä mälhhiyejattso chik n'äl Hin'o Lhäs. 

31“Wet häp ifwalatso, elh chik i'pe lewukwe lhip tä tumphä, isit'ak yike lakhäy tä 
ichufwi lewukwe tä inuhchä, mat is tä yik t'at. Wet elh chik ihi lelafwek, isit'ak 
tapile lewukwe. 

32Tichunache Lot lech'efwa p'ante. 

33Wet häp tä ofwel amhohen, elh chik noway letape tatäyhla, mat elh chik 
ninowaya letape, häpkhilek tafway. 

34“Lhek tetshan olhämet, häp lhamel täkwfwas chik i'pe lemäwet tä imähen 
honatsitso, õ'chäjla elh wet elh imälhehilahchä. 

35Wet häp atsinhay täkwfwas chik tachofwanhen, õ'chäjla elh wet elh 
imälhehilahchä.” 

37Tä lechufwenkay iläte tä Jesús iwoyetso, wet tay'ätshane tä yok: –Iwuk, ¿chihla 
ihi täjtso? Lham nichulho wet yok: –Lhip chik tseyek ihi, häpkhilek tsetwos 
lhaihuthiwek. 

Luc 18 

Jesús lhämet tä itech'aynej atsinha tesa tä ihoyepej n'okalelhthayajwo 

1Jesús yäme lhämet tä itech'aynej täja, tä ichufwenejen lechufwenkay yämlek 
iwopej let'alhyaja wet nileyayej. 

2Wet yok: –Iche p'ante n'okalelhthayajwo tä ihi hupuy, lham tek nowaye Dios wet 
lep'altsenyaj itihiyejt'a elh che häpe. 

3Wet häte iche atsinha tesa tä ihi hupuytso, lham ihoyepej n'okalelhthayajwotso 
wet yok, “Woye tä owoye, ch'ot n'oye, häpkhilek is n'oye elh tä yenn'o 
letayhfwaya.” 

4Wet wujpe lewhäy tä n'okalelhthayajwotso nitetshana. Mat tä paj wet 
letichunhayaj yok, “Ohäpe elh tä ninowayaye Dios wet oyenhit'a lhakliya elh che 
häpe, 

5matkat häp tesatso ilehiyejt'a tä nämpej wet ilhaklitn'o. Tä mälhyejtso 
otetshanhila, otch'othiyela, häpkhilek nemhit näm, tsi oy'elej.” 

6Wet Lhawuk y'isej tä yok: –Häp täjtso lhämet häp n'okalelhthayajwo tä ni'isa. 

7Tä mälhyejtso, ¿chiwoye Dios? ¿Hä nitihiyeja lech'otyaj lham leles tä t'alhe 
ifwalapej honatsipej? ¿Hä ne'tehlak tataye t'at? 

8Kha. Ofwel amhohen tä tek ipanthiyeja wet tach'othiyela. Mat lhek tetshan, che 
tapinla Hin'o Lhäs, ¿hä hiw'enla tä wichi lechayaj ihi tä ihonhatena? 

Jesús lhämet tä itech'aynej Fariseo lhäy'e hin'o tä lechumet impuestos tä t'alhpe 

9Jesús y'isej elh lhämet tä itech'aynej täja, tä yäme wichi tä yäm lhamehen tä 
le'isyaj ihi wet yen w'et m'ayeka iyhäj. Yok: 

10–Täkwfwas hin'ol ihoye Dios Lew'et yämlek iwo let'alhyaja, elh häpe Fariseo 
wet elh häpe hin'o tä lechumet impuestos tä Romano lhayis t'alhpe. 

11Wet Fariseo takasit wet iwo let'alhyaja wet yok, “Dios, ow'en amho oka gracias, 
tsi tek ohäte iwoye iyhäj tä lhamel häpehen etantses, lhäy'e tä iwo lakain'oyaja, 
lhäy'e tä iwoye m'ak at che häpe tä ni'isa, wet tek ohäte iwoye hin'o l'itsi tä häpe 
elh tä t'alhpe impuestos. 

12Semanapej olhaichuyhat dos veces, wet m'ak tä okalhipej oyenpej oka 
diezmoya lhip.” 

13“Häp täjtso Fariseo lhämet. Matkat häp hin'o tä impuesto lewo ihi tä mälhyej 
l'itsi, wet nifwetajiyet che iyahin puleye, mat y'ajpe let'okwe wet yok, ¡Dios, 
p'altsenn'o tä ohäpe elh tä lech'isukyaj ihi!” 

14Wet Jesús nech'e äp yok: –Ofwel amhohen, häp hin'otso tä yäple lew'et, tatäy 
t'at lech'isukyajay, mat Fariseo kamaj letes ihi. Tsi elh che häpe che lhaiwujyen, 
õyenla w'et m'ayeka, wet elh che lhayen w'et m'ayeka, õ'wujyenla. 

Jesús itiyej lakäpfwayaj tä is häp nä'tshas 
(Mat 19.13-15; Mar 10.13-16) 

15Wet wichi ihäne nä'tshas tä lelemsas häp Jesús yämthilek tachumche'pe. Mat tä 
lechufwenkay hiw'en, ifwonlä wichitso. 

16Mat Jesús t'äne nä'tshas, wet tahuyej lechufwenkay tä yok: –Ch'anlhaye 
nä'tshas, yej n'äyejo tä iho n'oye. Tsi wichi tä ihi Dios Niyatyaj häpe lhamel tä 
hätet iwoye nä'tshasna. 

17Matche tä ofwel amhohen tä elh tä lhaknitech'aynayej han'äfwaj yämthilek 
tachumlä Dios Niyatyaj, tek nichäthihola. 

Hin'o tä hiw'en m'ayek tay'ätshane Jesús 
(Mat 19.16-30; Mar 10.17-31) 

18Elh hin'ol tä len'ohyajay ihi tay'ätshane Jesús wet yok: –Maestro tä ais, ¿atsi 
m'ak che owoye häpkhilek onchäte ow'atshancheyaj tä t'un? 

19Jesús nichulho wet yok: –¿Chipte tä lhenn'o isa? Tajlhame Dios tä is. 

20Pajche lehanej m'ak tä Dios ne'tep'antek õ'woye. Yok, “Yej lewo akain'oyaja, yej 
lelän aelh, yej let'etan, yej lesufwkane aelh, humin ajcha lhäy'e ako.” 

21Hin'o yok: –Tälhe tä n'am thaläkw owoye t'at nilhokej lhämtestso. 

22Tä Jesús iläte, nichulho wet yok: –Kamaj m'ak weihalha tä tatäy amej. Wom 
nilhokej m'ak tä i'amej, w'enhomche p'elitses, wet akäywet ihla puleye. Wet lhuu, 
nek n'okwe. 

23Mat tä hin'o iläte täja, lefwitajayaj ihi, tsi häpe elh tä wuj m'ak tä hiw'en. 

24Wet Jesús iyahin wet yok: –¡Matche tä athaho lhamel tä hiw'en m'ayek 
yämthilek nichätho Dios Niyatyaj! 

25Lhek tichunache camello, ¡athahit'a che tiyäjche kanotte! ¡Mat häp hin'o tä 
hiw'en m'ayek häp tä athaho yämthilek nichätho Dios Niyatyaj! 

26Häp lhamel tä iläte täjtso tay'ätshane Jesús wet yok: –¿Atsihilak tafway che 
mälhyejtso? 

27Jesús nichulho wet yok: –Häp m'ak tä hin'ol nikalhahi, Dios ikalhi. 

28Wet Pedro ifwenho tä yok: –Häp olhamel owomte katsi nilhokej m'ak tä 
in'oyejen wet onekte amche. 

29-30Jesús nichulho wet yok: –Matche, wet elh che häpe tä iwom katsi lewukwe, 
wok lech'efwa, wok lepuhfwas, wok lajcha, wok lako, wok leles, wet wuj tä 
tach'ote Dios Niyatyaj, ofwel amhohen tä lhäy'ehila lhip m'ak che ikatej tä 
ihonhatena, wet häp lewhäy tä tatay alhoho ikathiyeja lew'atshancheyaj tä t'un. 

Nech'e tres tä Jesús yäme lham t'ilek 
(Mat 20.17-19; Mar 10.32-34) 

31Jesús hits'ilkat lechufwenkay tä ihi doce wet tahuyej tä yok: –Lhek yahinya, 
y'ahoye Jerusalén, häpkhilek lhayäm matche nilhokej profetas lesaynhay tä 
yämeje Hin'o Lhäs. 

32Tsi õyachajiyela häp Romano lhayis, wet lhamel itihiyeja leläkwyhanyaj wet 
iwohla m'akayej, wet ifwats'unhilhila 

33wet itasnhilhila, wet ilepese ilänla. Mat chik tres ifwalas inuhiphäla tä tälho 
n'op'itseyhay. 

34Mat lechufwenkay ihanhiyejt'a tähestso tsi õ'iskatho m'ak tä häpe, wet häp tä 
lhamel nitäfwenhiyejt'a m'ak tä Lewuk yäme. 

Jesús hiw'enyenche honhat asnam 
(Mat 20.29-34; Mar 10.46-52) 

35Tä Jesús tott'aye p'ante hupuy tä Jericó, wet iche asnam tä iwhäye n'äyij tä 
tatayphä wet t'alheje t'awayhat häp wichi. 

36Tä ilätche wichi tä wujpey tä inukwe lhip, wet yok: –¿Atsi tä tamenej tä wujpey 
wichi tä olätche tä inukwe n'äyij? 

37Wet wichi ifwenho tä yok: –Jesús tä Nazaret lhele tä nekche. 

38Häpet tä iläte täjtso, wet ifwitsenej tä t'än wet yok: –¡Jesús, David Lhäs, 
p'altsenn'o! 

39Wet lhamel tä ichunche n'äyij ifwone wet yok: –¡Ch'eet! Mat lham nem koyhyaj 
tä t'än wet yok: –¡David Lhäs, p'altsenn'o! 

40Tä Jesús iläte, takasit wet ifwenho wichi wet yok: –Hän alhoho. Wet elh 
tachuma takwey wet ihäne. Tä nichäte, Jesús tay'ätshane tä yok: 

41–¿Atsi m'ak tä let'uhläk owoyej ame? Asnam nichulho wet yok: –Iwuk, ot'uhläk 
ow'enche honhat. 

42Wet Jesús yok: –¡W'enche honhat! Achayaj tä aichesat. 

43Häpet tä mälhyejtso, asnam hiw'enche honhat, wet yikche Jesús wet iwunit 
Dios. Wet nilhokej wichi tä hiw'enej, häte lhamel iwunit t'at häp Dios. 

Luc 19 

Zaqueo iwo lehusek elha 

1Jesús nichätho Jericó wet inukwe t'at. 

2Wet iche hin'o tä lhey Zaqueo, lham häpe iyhäj tä lechumet impuestos tä 
Romano lhayis t'alhpe, häp tä laka niyatey elh, wet wuj m'ak tä hiw'en. 

3Wet wuj tä t'uhläk hiw'en Jesús, mat tä lham häpe hin'o tä lech'omfwaj, 
isakanhiyejt'a, häp tä wujpey wichi tä lhaihutej. 

4Mat m'ak tä iwoye, inu alhoho tä ichune hal'ä tä iwhäye lhip tä Jesús inukwe, wet 
taw'ulho yämthilek isakanej tä iyahin. 

5Tä Jesús nichäte hal'ätso, wet iyahnejphä wet yok: –Zaqueo, kelhi nuhchä, tsi 
fwalana iwohiyet'ak n'am nehi haw'et. 

6Tä Zaqueo iläte Jesús, ikelit tä inuhchä, wet wuj tä akäjejlhi tä ichumlä. 

7Mat tä wichi hiw'en m'ak tä Jesús iwoye, wuj tä nhumina, wet yok: –Lhek 
yahinya, ikastej hin'o tä ni'isa lew'et. 

8Wet Zaqueo nephä, wet tahuyej Jesús wet yok: –Iwuk, athana m'ak tä in'oyej 
ow'enhihola lechowej häp wichi tä p'elitses. Wet elh tä pajche otiyej otkanyaj, 
oyachajiyela m'ak tä osoyej wet oy'isiyeja cuatro iyhäj. 

9Tä Jesús iläte, wet yok: –Fwalana Dios ifwayhat hin'ona, lhäy'e lew'et lheley, häp 
tä lham häte Abraham leles elh t'at. 

10Tsi Hin'o Lhäs nek tä t'ukwe lhamel tä tatäywethä, yämthilek ifwayhthen. 

Jesús lhämet tä itech'aynej chinaj t'äj tä hin'o hin'äyej lakawos 
(Mat 25.14-30) 

11Wichi iläte t'at Jesús tä yäme tähestso. Wet tä lham tott'aye t'at Jerusalén, 
lhamel yenek ayte nämhi Dios Niyatyaj. Tä mälhyej'attso, lham y'isej lhämet tä 
itech'aynej täja tä yok: 

12–Iche p'ante hin'o tä lewujyaj ihi, lham yik tä ihoye honhat elh tä tofwe 
yämthilek ikatej leniyatyaj wet tapile lew'et. 

13Mat tä kamaj neka, t'äne ayej lakawos tä ihi diez wet hiw'enhomche elhpej häp 
chinaj t'äj tä wuj. Wet ifwenho lhamel wet yok, “Chumyenaylhi täja pajla'tha 
onäm.” 

14Mat wichi tä lew'etfwas n'äyiho, wet tä yik, lhamel ichenche lakachenhay 
yämthilek ifwel tä wichi tek iwatläk lhayen häpeya laka niyat. 

15“Matkat õyachaje t'at leniyatyaj, tä ikatej wet tapile laka honhat. Tä näm, wet 
t'änehen lakawos tä pajche hin'äyej chinaj t'äj, yämthilek ihanej m'ak tä elhpej 
ikalheji. 

16Wet näm elh tä ichun wet yok, Iwuk, häp aka chinaj t'äj okalheji iyhäj tä ihi diez. 

17Niyat nichulho wet yok, Wuj tä is, ahäpe okawo tä lehusek ihi. Tä let'amajej 
m'ak tä niwujana, aniyatej diez hupuy. 

18Wet näm lakawo elh wet yok, Iwuk, häp aka chinaj t'äj okalheji iyhäj tä ihi 
cinco. 

19Niyat nichulho wet yok, Is t'at, tä mälhyejtso aniyatej cinco hupuy. 

20“Wet nech'e näm elh wet yok, Iwuk, onachaj ame aka chinaj t'äj, ot'amajejte tä 
okäfwnhi sak'al lhip. 

21Tsi onoway ame tä ahäpe hin'o tä lechumyaj äytajche, wet lechuma m'ak tä 
tälhe iyhäj lechumet wet lehutwek yachuyaj lhay tä tälhe iyhäj lakäs. 

22“Tä niyat iläte lhämettso wet yok, ¡Ahäpe okawo tä ni'isa, ämtestso tamen amej 
tä oayen tesayej! Tä lehanej tä ohäpe hin'o tä lechumyaj äytajche, wet ochuma 
m'ak tä tälhe iyhäj lechumet wet ohutwek yachuyaj lhay tä tälhe iyhäj lakäs, 

23tä mälhyejtso, ¿chipte tä kahänaye n'aji banco lewos oka chinaj t'äj? Wet tä 
onäm, lhamel inachajin'e n'oye wet hip'ajthiyejn'e lhip. 

24“Wet tahuyej lhamel tä iyej wet yok, ¡Soyej chinaj t'äj tä iyej, w'enho elh tä 
ikalhi diez! 

25Lhamel nichulho wet yok, Iwuk, ¿chipte? Lham pajche hiw'en diez. 

26Mat niyat yok, Ofwel amhohen, elh tä hiw'en õy'isiyeja lhip, mat elh tä niw'ena 
õ'sohiyeja lhimphaj tä iyej. 

27Wet häp iyhäj tä itay n'ohlä wet ihuminhit'a che yenn'o häpeya laka niyat, 
hänay alhoho wet länhen tä ihi tä otayche.” 

Jesús nichäte Jerusalén wet wichi iwujyen 
(Mat 21.1-11; Mar 11.1-11; Juan 12.12-19) 

28Tä Jesús ileyej lhämettso, wet tujlhache len'äyij tä itaye Jerusalén. 

29Wet tä tott'aye hupuyhas tä Betfagé lhäy'e Betania tä ihi lhip chenaj tä lhey 
Oliwachat, ichen täkwfwas lechufwenkay 

30wet ifwenho tä yok, –Mäyay hoyaye häp wichi tä y'attaye l'ini, wet che 
lechätaye, lew'enla asnofwaj tä õ'nayhit tä kamaj kan'ow'uteya. Lanhila wet chäja 
alhoho. 

31Wet che iche elh che yok, “¿Chipte tä lelanhi?”, olak, “Lhawuk tä iwatlä.” 

32Wet lechufwenkay yikhen. Tä nichäte, wet hiw'en mälhyet iwoye tä Jesús 
ifwenho. 

33Wet tä ilanhi asnofwaj, lewuhuy tay'ätshane lhamel wet yok: –¿Chipte tä lelanhi 
olhamel olä? 

34Lhamel nichulho wet yok: –Lhawuk tä iwatlä. 

35Wet lhamel ichäje Jesús. Tä näme, wet ithatpe lew'uyis wet icheyäspe Jesús 
yämlek i'pe. 

36Wet tä yik, wichi hich'enche lew'uyis häp n'äyij. 

37Tä tott'aye n'äyij tä tälhpe chenaj tä Oliwachat, nilhokej wichi tä ihänlhi t'änhen 
tä akäswethä wet iwunit Dios tä hiw'enpej m'ayhay tä Jesús pajche yenlhi tä 
iselkatejen lhamel. 

38Wet yopejkwe: –¡Is che Lhawuk itiyej lakäpfwayaj tä is häp Niyat tä näm tä 
Lhawuk lhämetej! ¡Lewujyaj ihi Dios tä ipuleye tä lhatamsek tälhe! 

39Wet elhpej Fariseo tä iyej wichi, tahuyej Jesús wet yok: –Maestro, ¡fwone aka 
wichi tä t'änwethä! 

40Mat Jesús nichulho wet yok: –Ofwel amhohen, ¡che yok tam tähestsi, tunteylak 
t'änwethä! 

Jesús tafwlhi tä iyahne Jerusalén 

41Tä tott'aye Jerusalén, Jesús tafwlhi tä iyahne 

42wet yok: –¡Che letäfwnhiyej fwalana m'ak tä ihän ame atamsek! Mat athana 
õ'iskat amho wet lehanhiyejt'ak lew'en. 

43Tsi nichätla atapehen fwalas tä atayhfwas ailafwilhila, wet lhaip'ohilhila amej, 
wet inuhla ame tä lhehi lechowej, 

44wet aitäyhthila wet anofwej, lhäy'e ales, wet niwohit tunte che imälhehihila che 
i'pe elh. Mälhhiyejattso nilhokej m'ayhay tä oyäme, häp tä letäfwenhiyejt'a fwala 
tä Dios iho ame. 

Jesús yokwesphä m'ak tä nit'uhawetayej tä ihi Dios Lew'et 

45Tä tajyäme täjtso, Jesús tiyäjo Dios Lew'et wet yokwesphä lhamel tä ihi tä iwom 
m'ayhay. 

46Wet tahuyej tä yok: –Dios lhämet tä ihi Lehi yok, “Ow'et, n'ot'alhyaj tä 
lew'et.” ¡Matlhat amel lhenayp'at etantsesw'eta! 

47Wet nilhokej ifwalas Jesús iwo lechufwenyaja tä ihi Dios Lew'et. Wet 
sacerdotes tä len'ohyajay ihiche, lhäy'e hin'ol tä lhayen lewosayej Ley p'ante 
tälhe Moisés, lhäy'e hin'ol tä kalelhäjen, lhamel t'ukwe t'at m'ak che iwoyeje 
yämlek ilän. 

48Mat nilhokhiyet'a, tsi lhämet at che häpe tä lham iwoye, nilhokej wichi wuj tä 
hich'ahuye. 

Luc 20 

Jesús len'ohyaj 
(Mat 21.23-27; Mar 11.27-33) 

1Fwala elh p'ante, Jesús ihi Dios Lew'et tä ichufwenhen wichi wet iwo silätayej 
lhamel Dios Silätyaj tä Is. Wet nämhen sacerdotes tä len'ohyajay ihiche, lhäy'e 
hin'ol tä lhayen lewosayej Ley p'ante tälhe Moisés, lhäy'e hin'ol tä thänhäy, 

2wet tay'ätshane tä yok: –Lhek fwen n'ohohen, ¿chi tälhe han'ohyaj tä lewoye 
m'ayhay tä lhenlhitso? ¿Atsi tä hiw'en amho? 

3Jesús nichulho wet yok: –Häte iche m'ak tä olham oty'ätshanej amehen. Chulh 
n'oho: 

4¿Chi tälhe Juan Bautista len'ohyaj tä ibautisaynhente wichi? ¿Hä tälhe Dios wok 
hin'ol? 

5Tä lhamel iläte, yämwethä lhamhomche wet yok: –¿Atsi m'ak tä y'awoye? Chik 
y'ok, “Tälhe Dios”, wet lham yohlak, “Tä mälhyejtso, ¿chipte tä kat'ekhayaye?” 

6Mat chik y'ok, “Tälhe hin'ol”, wichi ilänla n'amejen tuntey, tsi nilhokej lhamel 
letichunhayaj yäme tä kalelhäj tä Juan häpe profeta. 

7Tä mälhyejtso, lhamel nichulho Jesús wet yok: –Olhamel ohanhiyejt'a ihi elh tä 
tälhe. 

8Wet Jesús yok: –Tä mälhyejtso, olham häte tek ofwen amhohen elh tä on'ohyaj 
tälhe tä owoye m'ayhay tä oyenlhitso. 

Jesús lhämet tä itech'aynej chumhas tä ni'isahen 
(Mat 21.33-46; Mar 12.1-12) 

9Tä tajyäme täjtso, Jesús tahuyej wichi wet iwoye lhämet tä itech'aynej täja, wet 
yok: –Iche p'ante hin'o tä itihchä uva, tä wak'alh hiw'enho ayej häp chumhas, 
ne'tek ichumyenlhi. Wet lham yik, pitaj lewhäy tä ihi honhat elh. 

10Tä nichäte lewhäy, ichen lakawo, ne'tek t'alhe chumhas häp m'ak tä lhamel 
hiw'enhatej tä tälhe lechumet. Mat tä nichäte, lhamel ipäjlhi wet ichen tä niwohit 
m'ak chik hiw'enho. 

11Tä mälhyejtso, lewuk ichen elh lakawo, mat chumhastso häte iläkwlhi wet 
ipäjlhi, wet ichen tä niwohit m'ak chik hiw'enho. 

12Tä paj wet lewuk ichen elh, mat lhamel iwo m'akayej wet ithat alhoye. 

13“Tä lepese lewuk yok, ¿Atsi m'ak tä owoye? Wet letichunhayaj yok, Ochenhiyela 
olhäs tä ohumnek, elat lhamel tek yenla w'et m'ayeka. 

14“Wet häp tä ichen, mat tä chumhastso hiw'enlä, wet yok, Häp täjtsi hin'o tä 
lewukla honhatna. ¡Mäh n'alän, wet n'amenlak n'alewuhuy! 

15“Wet lhamel itsoklhi wet ithat w'echehi n'olafwek wet ilän.” Wet nech'e Jesús 
äp yok: –Tä mälhyejtso, ¿chiwoye lewuk? ¿Atsi m'ak tä lefwetajay iwohiyejela 
häp chumhastso? 

16Oyok, nämhiyela wet itäyhthihena, wet yachajiyela wichi iyhäj häp 
lechumettso. Tä lhamel iläte lhämettso, wet yok: –¡Isit'ak mälhyejtso! 

17Mat Jesús iyahin lhamel wet yok: –Tä mälhyejtso, ¿atsi m'ak tä yäme häp Dios 
lhämet tä ihi Lehi tä yok: “Häp tunte tä hin'ol tä yenlhi hup itiyej kanhi, nech'e 
häpe t'at tunte tä lhamya”? 

18Elh chik häpe chik nichätpe tuntena, wasihila. Wok chik lham tunte nichätpe 
elh chik häpe, iwohla lamoka. 

“Achaje niyat m'ak tä lewuk, mat achaje Dios m'ak tä Lewuk lham Dios” 
(Mat 22.15-22; Mar 12.13-17) 

19Häp sacerdotes tä len'ohyajay ihiche, lhäy'e hin'ol tä lhayen lewosayej Ley 
p'ante tälhe Moisés, tä lhamel iläte Jesús lhämtestso, lhamel t'uhläk itsoklhi, tsi 
nitäfwelej tä lhamel t'at tä õ'tech'aynej chumhas tä ni'isahentso. Mat nowaye 
wichi. 

20Tä mälhyejtso, tatey imälhthi Jesús, wet ichene hin'ol tä fwetaj häpehen iyhäj tä 
isenpa, yämthilek iläte lhämet chik häpe chik yen tesayej, wet õyachaje 
gobernador. 

21Häp hin'oltso, tä nichäte Jesús wet tahuyej wet yok: –Maestro, olhamel ohanej 
m'ak tä lhen ämeta lhäy'e tä lhen achufwenyaja häpe t'at m'ak tä is alhoho. Wet 
ahäpe elh tä tek itetshanej wichi m'ak tä häpehen, wet lechufwenej t'at wichi 
m'ak tä Dios ne'tek lhamel iwoye. 

22Tä mälhyejtso, olhamel oty'ätshan ame tä oyok, ¿hä is t'at tä otis häp niyat 
Romano tä t'alhpe impuestos, wok kha? 

23Mat Jesús nitäfwelej tä lhamel fwetaj ikanej, wet nichulho lhamel wet yok: 

24–Lhek päyen n'oye chinaj t'äj. Wet lhamel hiw'enho. Tä Jesús iyahin, wet yok: –
¿Atsi tä lepeyak lhäy'e lhey tä i'pe? Lhamel yok: –Häpe t'at niyat Romano. 

25Wet Jesús yok: –Tä mälhyejtso, achaje niyat Romano häp m'ak tä lewuk, mat 
achaje Dios häp m'ak tä Lewuk lham Dios. 

26Tä lhamel iläte lhämetna, wuj tä iseltejen wet yok tam. Tsi niwohit lhämet chik 
ni'isa chik iwoye tä ihi tä wichi itayche, yämthilek õ'menyenej wet õ'tsoklhi. 

Jesús yäme tä n'op'itseyhay inukwephä t'at 
(Mat 22.23-33; Mar 12.18-27) 

27Iche p'ante Judío lhayis iyhäj tä lhey Saduceo lhayis, fwetaj n'op'itseyhay 
ninuyakwephä. Wet elhpej lhamel ihoye Jesús wet yok: 

28–Maestro, häp Moisés hin'äy p'ante n'amejen lelesaynek tä yok, “Chik hin'o iwo 
lech'efwaya, wet äp y'il tä naj lelesa, t'uhawetej chik lech'inij icheyäjo lew'et wet 
yen ch'efwaya häp tesa, yämthilek iche leles tä tälhe elh tä pajche y'il.” 

29Tä mälhyejtso, iche p'ante siete hin'ol tä lhalepuhfwas, wet elh tä ichun iwo 
lech'efwaya, mat tä ileyej honhat wet leles ihihit'a. 

30Wet lech'inij tä ichunche äp iyej laka tesa, mat häte tä ileyej honhat wet leles 
ihihit'a. 

31Wet äp lech'inij elh äp iyej, mat äp hätet iwoye lechilalis. Wet mälhyej p'antetso 
pajtha nofwej häp lhamel tä ihi siete, mat niwohit elh chik leles ihi. 

32Tä lepese atsinha häte ileyej honhat. 

33Tä mälhyej'attso, tä wichi yäme tä inuhikwephäla häp n'op'itseyhay yämthilek 
äp yachajo chik iläyhen, ¿atsihila elh lhamel tä atsinhana lech'efwa? Tsi pajche 
nilhokej lhamel tä siete iyej. 

34Jesús nichulho lhamel wet yok: –Wichi tä ihonhatena, häp tä lakey tä 
tawhayeyhen. 

35Mat häp hin'ol lhäy'e atsinhay tä t'uhawethiyeja chik inukwephä chik tälho 
n'op'itseyhay wet nichätho honhat elh, nemla tawhayeyhen. 

36T'ilek nemla ihanej iwoyneje tsi lhamel hätehlat iwoye ángeles, wet häpkhihena 
Dios leles tä lhamel inukwephä tä tälho n'op'itseyhay. 

37“Wet tä õyäme tä n'op'itseyhay inukwephä, y'ajet Moisés tä yäm kalelhäj täjtso. 
Tsi lelesaynek tä yäme amlhäj lhawayuk tä itäj ihi p'ante, yäme tä Dios häpe 
Abraham laka Dios, wet Isaac laka Dios, wet Jacob laka Dios. 

38Wet häp tä mälhyejtso, Dios häpe t'at wichi tä iläyhen laka Dios, tej tä pajche 
lhamel ileyej honhat. Tsi nilhokej häp lhamel tä Lewuk iläyhen t'at.” 

39Tä hin'ol tä lhayen lewosayej Ley p'ante tälhe Moisés iläte lhämtestso, wet 
elhpej yok: –Is alhoho ämet, Maestro. 

40Wet nemhit ikatsik äp tektshaneje yämthilek tay'ätshaneje m'ak at chik häpe. 

N'ofwayhthi tä Dios Chenek 
(Mat 22.41-46; Mar 12.35-37) 

41Wet Jesús tay'ätshane lhamel wet yok: –¿Chipte tä wichi yäme tä N'ofwayhthi 
tä Dios Chenek tälhe David p'ante? 

42Tsi David lham t'at tä yäme tä ihi Salmos tä yok, “Lhawuk ifwenho Owuk wet 
yok, Tayhiphä olhip tä ofwomkat 

43wet otihlachufwi apach'ol häp atayhfwas.” 

44Tä mälhyejtso, ¿chip iwoyek N'ofwayhthitso tälhe David, tä lham David yen at 
Lewuka? 

Jesús yen tesayej hin'ol tä lhayen lewosayej Ley p'ante tälhe Moisés 
(Mat 23.1-36; Mar 12.38-40; Luc 11.46-54) 

45Tä nilhokej wichi kamaj iläte Jesús, lham tahuyej lechufwenkay wet yok: 

46–Amaj amejenlä häp hin'ol tä lhayen lewosayej Ley p'ante tälhe Moisés. Tsi 
ihumin tä lew'uyis pites tä ilunhen, wet t'upejläk wichi n'okwiyej tä hiw'enlä wet 
itiyej lewujyaj. Tä ihi n'ohusew'etes, ihumin lew'etes tä t'uhläk nilhokej wichi 
hiw'en, wet tä ihoye n'okäjyajay, häte iwatlä lew'etes tä isis. 

47Lhamel isoyejwethä tesalis lewukwey, wet tä lhaiskatejwethä tä häpehen 
akantses, yäm pites t'alhyajay tä iwoye. Oyok, ¡lhäy'ehila lhip chik Dios itiyejen 
letes lhamel! 

Luc 21 

M'ak tä atsinha tesa yen t'awayhata Dios 
(Mar 12.41-44) 

1Jesús iyahin lhamel tä hiw'en m'ayek tä ithatho kolhki häp Dios t'awayhtes lehis 
tä ihi Dios Lew'et. 

2Wet häte iyahin atsinha tesa tä p'elitsaj tä ithatho täkwfwas kolhki tä lhimphaj 
laha. 

3Wet lham yok: –Matche tä ofwel amhohen, Häp m'akfwaj tä tesa tä p'elitsajtso 
ithatho lehi inu'pe m'ak tä nilhokej iyhäj ithatho. 

4Tsi m'ak tä lhamel iwom häpe t'at m'ak tä imälheyej, mat häp lham tä p'elitsaj 
iwom nilhokej m'ak tä isej. 

Jesús yäme Dios Lew'et tä wasihila 
(Mat 24.1-2; Mar 13.1-2) 

5Iche iyhäj tä yäme Dios Lew'et wet yok: –Lhek yahin häp tuntey tä isis lhäy'e 
m'ayhay tä wichi yen t'awayhata Dios tä õ'silatyenej Lew'et. Mat Jesús ifwenho 
lhamel tä yok: 

6–Häp m'ayhay tä amel leyahinayni, nämla ifwalas tä niwohit tunte che ihla'pe 
elh. Imälhehilawek che wasihila. 

M'ayhay tä äyteschehen 
(Mat 24.3-14; Mar 13.3-13) 

7Wet lhamel tay'ätshane Jesús wet yok: –Maestro, ¿atsi lewhäy che ihichela m'ak 
wit'äytso? Wet che tott'aye tähestso, ¿atsi n'otetnek che ihichela? 

8Jesús nichulho wet yok: –Uyayhlä, häpkhilek nehit katsik aiwetahat. Tsi wujla'pe 
lhamel tä nämhihena wet yenla lheya olham olhey, yohlak, “Ohäpe N'ofwayhthi tä 
Dios Chenek.” Häte yohlak, “¡Nichäte lewhäy!” Mat yej hänayhla lhamel. 

9Wet che leläthiyela tä õyäme n'oka'tshayajay lhäy'e wichi tä tatayhlä laka 
niyatey, yej nuhata amhohen. Tsi tähestso ichunla che iche, mat kamajla ayej 
lewhäy tä lepes. 

10Wet äp yok: –Wichi tä ihiche honhates tatayhlawek, wet niyatey iwohla 
laka'tshayajayej niyatey iyhäj. 

11Wet ihichela honhat w'ahu tä äytesiche, lhäy'e nehläs lhäy'e t'inhayajay tä 
ihiche honhates. Wet wichi hiw'enla m'ayhay tä tanhoch'ay tä ihi pule, lhäy'e 
n'otetnhay tä wus. 

12“Mat che kamaj nichätaye tähestso, wichi aitsoklawethä wet itihla amejen 
laka'tshayaj. Lhamel aihänlachufwi laka n'ohusew'etes wet itihla amejen ates, 
wet ithatla amhohen n'op'onthi. Wet tä ahäpehen iyhäj tä ihänlhin'o, õ'hänla 
amehen niyatey lhäy'e n'owustas. 

13Wet che mälhhiyejatso, häpkhilek lewoyay kotsayej tä lhenay ämetan'o. 

14Mat yej waklhat ämet che lewohiyela atape, 

15tsi olhamlak ow'en amhohen ämtes che lewohiyela lhäy'e ahanyaj, yämthilek 
atayhfwas tek tumhilahlä wet ihichet'ala lhämet che tatayejlä. 

16“Mat ofwen amhohen tä y'ajet ajchalis, wok akolis, wok apuhfwas, wok 
haw'etfwas, wok akalay'is tä ayachajiyela atayhfwas. Wet ihichela elhpej amel tä 
õ'län t'at, 

17wet tä ahäpehen iyhäj tä ihänlhin'o, nilhokej wichi n'äyihila amhomche. 

18Mat oyok, niwohit haw'ole tefwajni tä i'pe etek che tatäyhla. 

19¡Akhajyenhen, häpkhilek lekalhi haw'atshancheyaj tä matche!” 

Jesús yäme Jerusalén tä wasihila 
(Mat 24.15-21; Mar 13.14-19) 

20“Che lew'enay Jerusalén tä iwo tesa tä nifwotas ilunejlhi, hanayej t'at tä 
wasihila'thahya. 

21Che mälhyejtso, lhamel tä ihi is tä yikch'oye, wet lhamel tä ihi tayhi isit'ak tapile 
hupuy, wet häp lhamel tä ihi Judea is che ilethane chenhas. 

22Tsi häpkhila t'at lewhäy n'otasnhayaj, yämthilek lhayäm matchehen nilhokej 
m'ayhay tä ihi N'olesaynhay p'ante. 

23“Häp ifwalastso wuj tä p'elitsesla atsinhay tä hich'otshanhen lhäy'e iyhäj tä 
tach'awejwethä leles. Tsi wujla n'oteläythayaj che ihi honhatna, lhäy'e Dios lewäk 
che nichätla'pe wichi. 

24Elhpej õ'länhiyeja n'ofwajnhates, wet iyhäj õyenla kwenkaya wet õ'hänhiyela 
wichi tä w'enha lhamejen tä i'pe honhat. Wet häp wichi tä kahäpeya Judío lhayis 
t'äsichela Jerusalén, yäk taj lepes che Dios yok, ¡Mälhteji!” 

Jesús tapinla alhoho 
(Mat 24.29-31; Mar 13.24-27) 

25Wet Jesús äp yok: –Ihichela n'otetnhay tä n'älehi ifwala lhäy'e iwel'a lhäy'e 
katetsel, wet häpkhilek wichi tä ihiche honhates y'ilejen lelhakli wet lehusey 
yikejche tä iläte lewomekitaj lepak tä äytaji lhäy'e tä iwo lhetheya. 

26Lhamel tawelkayhiyejawethä lenowayhyaj tä ilätlä lewit'äyhyaj tä nichätho 
honhat. Tsi häte m'ayhay tä ipuleye nemla kalelhäjen lew'etes. 

27Wet nech'e wichi hiw'enla Hin'o Lhäs tä nek i'pe pule, tä ihi lakhajyhayaj lhäy'e 
lesilatyaj tä wuj. 

28Che iwo tesa m'ayhay tä oyämetso, ¡akhajyenhen, neyhetchephä ethey, tsi tott'a 
alhoho afwayhyaj! 

29Wet Jesús itech'aynej lhämetna tä yok: –Lhek tetshan häp higo lhile, wok hal'ä 
elh che häpe. 

30Che lew'enay tä tälh lak'asel, lehanayej tä nämla t'at lewhäy yachup. 

31Wet häp tä hätet iwoye, che lew'enay häp m'ayhay tä oyämetso, hanayej tä 
nämla Dios Niyatyaj. 

32“Matche tä ofwel amhohen, Ihichela nilhokej m'ayhaytso tä kamaj nileyayej 
honhat häp wichi tä ihi ifwalasna. 

33Häp pule lhäy'e honhat nemla iche, mat olhämtes ihichepeja, nofwit'ala. 

34“Amaj amejen, yej tach'anlhaye che anech'ethayajay inu atapehen, wet 
aw'oknhas wok wuj tä lhen alhakliya m'ayhay tä lewatlä. Häpkhilek 
akniselkatahen ifwala tä oyämetso, 

35wet tek amälhhiyeja iwoye m'ak che t'äsi niyäkw. Tsi ifwalatso nichätla'pe 
nilhokej wichi tä ihonhatena. 

36Yej tekm'ahatwethä, mat wopej alhyaja nilhokej lewhäy yämthilek atkhajayhen 
wet letafwayej nilhokej m'ayhay tä oyämetso tä ihichela, wet kalelhäj tä lhehi tä 
itayche Hin'o Lhäs.” 

37M'ak tä Jesús iwoye, tä ifwala ihi Dios Lew'et tä iwo lechufwenyaja, wet tä 
honatsi ihoye chenaj tä lhey Oliwachat yämthilek imähi. 

38Wet nilhokej wichi ihoyepej Dios Lew'et tä nech'e fwamlafwaj yämthilek iläte 
lechufwenyaj. 

Luc 22 

Judío lhayis iwo lehuseya'pe yämlek itsoklhi Jesús 
(Mat 26.1-5,14-16; Mar 14.1-2,10-11; Juan 11.45-53) 

1Tatäy lhimphaj wet nichäte lewhäy Judío lhayis lakäjyaj tä lhamel tufw pan tä 
levadura newahi, wok oyok, n'okäjyaj tä Pascua. 

2Wet häp sacerdotes tä len'ohyajay ihiche, lhäy'e hin'ol tä lhayen lewosayej Ley 
p'ante tälhe Moisés, lhamel t'ukwe len'äyij m'ak chik iwohiyela yämlek õ'län 
Jesús. Mat tä lhamel nowaye wichi, weskatej m'ak tä iwoye. 

3Wet nech'e Satanás tiyäjo Judas tä õyen lheya Iscariote, häp Jesús lechufwenkay 
tä ihi doce elh. 

4Wet lham yik tä ihoye sacerdotes tä len'ohyajay ihiche lhäy'e sip'äl tä t'uye Dios 
Lew'et. Wet tahuyej lhamel wet yok: –Olham oyachajila amehen Jesús. ¿Atsi m'ak 
tä y'awoye? 

5Tä lhamel iläte, akäswethä wet yok: –Is t'at, ow'enla amho chinaj t'äj chik 
let'uhläk letach'ot n'oyehen. 

6Wet Judas ihuminche lhamel lhämet, wet itaye chik nem wichi iyej Jesús yämlek 
yachaje lhamel. 

Nech'e nichäte lewhäy Pascua wet Jesús lhäy'e lechufwenkay iwaklhat lhäk 
(Mat 26.17-25; Mar 14.12-21; Juan 13.21-30) 

7Wet nech'e nichäte ifwala tä Judío lhayis iwo tesa lakäjyaj tä tufw pan tä 
levadura newahi. Wet häp ifwalatso, mälhyej lakeypej, õ'län tson'atas leles tä 
Pascua lhäk. 

8Wet Jesús ichen Pedro lhäy'e Juan wet yok: –Mäyay waklhat m'ak chik y'atufwila 
chik Pascua. 

9Lhamel tay'ätshane wet yok: –¿Chihla ihi tä olhamel owaklhat? 

10Jesús nichulho wet yok: –Chik lechätaye hupuy, lew'enla hin'o tä tilhäj lhäkwe 
tä inät ihi. Mäkwela yäk nichäte hup tä tiyäjchufwi, 

11wet ätshanela hin'o tä hup lewuk, olak, “Maestro tay'ätshanej ame tä yok, ¿Chi 
tä ihi awukwech'o elh tä häpkhilek oihi tä ot'ek tä Pascua, lhäy'e ochufwenkay?” 

12Wet lham ipäynhila amehen lech'o elh tä tsajo tä tumphä wet pajche wak'alh 
t'at, häpkhilek amel lewaklhat m'ak chik y'atufwila. 

13Lhamel yikhen. Tä nichäte hupuy, hiw'en mälhyet iwoye tä Jesús ifwenho, wet 
lhamel ihi tä iwaklhat lhäk tä Pascua. 

M'ak tä Jesús iwoye tä yenlhi Santa Cena 
(Mat 26.26-29; Mar 14.22-25; 1 Cor 11.23-26) 

14Tä nichäte lewhäy, Jesús iwhäye mesa, lhäy'e laka apóstoles, 

15wet tahuyej lhamel wet yok: –Häp Pascuana pajchey tä oyen tichunhayaja wet 
ohumin chik otchufwi amejen tä kamaj n'am chäte ot'ilek. 

16Tsi ofwel amhohen tä tajlhama tä otchufwi amejen Pascua, pajla'tha wak'alh 
m'ak tä õyen tetnekayej chik ihi Dios Niyatyaj. 

17Wet nech'e tachuma n'olhäthi tä vino ihi, wet iwo graciasayej Dios, wet yok: –
Chumaye täja wet w'en amhomche. 

18Tsi ofwel amhohen tä nemla oyäyej vino yäk näm Dios Niyatyaj. 

19Wet äp tachuma pan, wet iwo graciasayej Dios, wet hich'esajen wet hiw'enho 
lhamel wet yok: –Häp täja ot'isan tä õyachaje t'ilek häpkhilek amel aisej. 
Woyayepej täja wet tichunaypej och'oye. 

20Wet häp tä hätet iwoye, tä lhamel ileyej tä t'ekhen, tachuma n'olhäthi, wet iwo 
graciasayej Dios, wet yok: –Häp vinona häpe t'at ow'oyis tä nitsäyhchä häpkhilek 
amel aisej, wet häp tä yäm kalelhäj Dios lhämet tä hit'unteji m'ak tä inech'aynhi 
tä iwoye. 

21Mat lhek yahinya, elh tä yachajilan'o takwey i'pe mesana, iwhäye olham 
otkwey. 

22Häp Hin'o Lhäs nichäthihola leteläythayaj lhäy'e t'ilek tä pajche Dios 
itshupyeneje. Mat ¡p'elitsaj t'at hin'o tä yachajila, lewit'äy ihihila! 

23Tä lhamel iläte täjtso, tay'ätshanej lhamehen elh tä häpe tä yachajila Lewuk. 

“Elh tä len'ohyaj ihi, is chik lhayen n'okawoya” 

24Wet lechufwenkay yämejwethä lhamhomche wet yok: –¿Atsi n'aelh tä is chik 
õyok, “Häp tä inu'pe iyhäj”? 

25Jesús tahuyej lhamel wet yok: –Häp wichi tä ihiche honhates, lhamel laka 
niyatey lhaiwujyenejpe, wet iyhäj tä len'ohyajay ihi ihuminche chik wichi yämeje 
lhamel wet yok, “Häp tä lechowhal ihi.” 

26Mat amel isit'a chik amälhyej iwoye lhamel. Mat elh amel tä inu'pe iyhäj, is chik 
lhayen w'et m'ayeka, wet elh tä len'ohyaj ihi, is chik lhayen n'okawoya. 

27Tsi lhek yahinya, ¿atsi elh tä inu'pe elh? ¿Hä häpe elh tä iwhäye mesa yämlek 
tufw lhäk, wok häp elh tä lakawo? Oyok, häpe t'at elh tä iwhäye mesa yämlek 
tufw lhäk. Mat olham tä oi'amejen, ohätet iwoye n'okawo t'at. 

28“Amel ahäpehen ot'unfwas tä ipej n'oyej tä athapej on'äyij. 

29Wet tä Ojcha yenn'o Niyata, häte olham oayen niyateya, 

30häpkhilek letachufwi n'oyej chik oihi Oniyatyaj wet letatayphä'pe aniyatyajay, 
yämlek Israel lhayis tä tälhehen letetsel tä ihi doce ihlachufwi han'ohyaj.” 

Jesús yäme tä Pedro lhaifwonlahlä 
(Mat 26.31-35; Mar 14.27-31; Juan 13.36-38) 

31Häte yokwe Lhawuk: –Simón, Simón, lhek yahinya, Satanás t'alhe yämlek yelhat 
amehen, t'uhläk itech'ayen amejen m'ak chik õ'saphi tä õ'tsäyphä. 

32Mat olham owo ot'alhyaja atape häpkhilek achayaj nittäya amej. Wet am chik 
letapinhila n'oye, khajyenhena apuhfwas. 

33Simón nichulho wet yok: –Iwuk, owak'alh t'at tä oyikhila amche chik õ'that 
amho n'op'onthi, pajla'tha otn'is amej chik oy'il. 

34Jesús yok: –Pedro, ofwel amho, honajchena chik kamaj n'ipa ho'o, ihihila tres 
chik lhäme tä katäfwela n'oyej. 

Jesús ne'tek lechufwenkay lhaiwaklhatlä m'ak tä äytajche 

35Wet nech'e Jesús tahuyej lhamel wet yok: –Tä ochennaj amel wet oyok, “Yej 
chäj akhäyhi, wok aka chinaj t'äj lehi, wok anisähis”, ¿hä ichen'aj m'ak tä tatäy 
amejen? Lhamel yok: –Kha. 

36Wet nech'e lham yok: –Mat athana oyok, elh chik lakhäyhi ihi, wok chinaj t'äj 
lehi, is chik ichäj tä yik. Wet elh chik lefwajnhat newahi, is chik iwom lew'uy wet 
ichäjej lefwajnhat. 

37Tsi ofwel amhohen tä iwohiyet'ak lhaknäma matche n'oyej häp Dios lhämet tä 
ihi Lehi tä yok, “Õ'tan'istej keyes länhay.” Tsi nilhokej m'ak tä õ'lesayen p'ante tä 
yäm n'oye, athana tatäy lhimphaj wet wak'alhila. 

38Tä lhamel iläte, wet yok: –Iwuk, in'amejen täkwfwas n'ofwajnhates. Jesús 
nichulho wet yok: –Mälhteji, naya t'at. 

Jesús iwo let'alhyaja tä ihi Getsemaní 
(Mat 26.36-46; Mar 14.32-42) 

39Wet Jesús yik, mälhyej lakeypej ihoye chenaj tä Oliwachat, wet lechufwenkay 
yikche. 

40Tä nichäte lhip tä ihoye, tahuyej lhamel wet yok: –Woyay alhyaja, häpkhilek 
n'olhelhtshayaj nikalha amhihen. 

41Tä iwoyetso, wet lhaitontehlä lhamel, mälhyej chik treinta metros p'iya, wet 
lakamchetey itihi honhat wet iwo let'alhyaja tä yok: 

42–Ijcha, chik lewoye, fwayhat n'oyej olhät tä tapayna tä häpe oteläythayaj. Mat 
oyok, woye m'ak tä am anech'ethayaj, isit'a chik häpe olham onech'ethayaj. 

[ 

43Wet iche ángel tä lhain'ältej tä tälh puleye yämlek ikhajyen. 

44Wet tä wuj tä äytaj lelhakli, nem koyhyaj tä imälhtejwek lehusek tä iwo 
let'alhyaja, wet chufw nitsäy honhate hätet iwoye w'oyis tä tsaji.] 

45Tä ileyej let'alhyaj, wet nephä, tapile lechufwenkay wet hiw'en tä imähen, 
nichätejche katsi lefwitajayaj. 

46Wet tahuyej lhamel wet yok: –¿Chipte tä lemähen? Nechephä, woyay alhyaja 
häpkhilek n'olhelhtshayaj nikalha amhihen. 

Õ'tsoklhi Jesús 
(Mat 26.47-56; Mar 14.43-50; Juan 18.2-11) 

47Tä kamaj Jesús yämlhi, nämhen wichi tä wuj, wet lham lechufwenkay tä doce 
elh tä lhey Judas, häp tä ichunlä. Hin'otso ihoye Jesús tä t'uhläk hits'u lech'alo, 

48mat Jesús tahuyej wet yok: –Judas, ¿hä lets'u lech'alo Hin'o Lhäs yämlek 
lhachaj? 

49Wet häp lhamel tä iyej Jesús, tä nitäfwelej m'ak tä wichi t'uhläk iwoye, wet 
tay'ätshane Jesús wet yok: –Iwuk, ¿hä ofwajejwethä ofwajnhates? 

50Wet elh lhamel ifwajej lefwajnhat häp Sacerdote tä Lhamya lakawo wet ilanhi 
lech'ote tä lefwomkat. 

51Mat Jesús tahuyej lechufwenkay wet yok: –¡Tejtsi lhamel, mälhteji! Wet 
tachumpe hin'o lech'ote wet ichesat. 

52Wet nech'e tahuyej sacerdotes tä len'ohyajay ihiche, lhäy'e sip'äl tä t'uye Dios 
Lew'et, lhäy'e hin'ol tä thänhäy, tä lhamel neke yämlek ichäj. Wet yok: –¿Chipte tä 
lewoyay afwajnhatesa wet lechäjaywethä hal'äy tä lenekhen, letech'ayenay 
n'oyej hin'o tä anikoy? 

53Nilhokej ifwalas tä oinaj amejen tä oihi Dios Lew'et, wet tek letachumay n'oye. 
Mat nichäte lewhäy tä lewuk amel, wet häp tä m'ak tä ni'isa leniyatyaj 
lhaiwujyen. 

Pedro fwetaj nitäfwelayejpa Jesús 
(Mat 26.57-58,69-75; Mar 14.53-54,66-72; Juan 18.12-18,25-27) 

54Wet lhamel itsoklhi Jesús wet ihäne Sacerdote tä Lhamya lew'et. Wet Pedro 
ihän t'at len'äyij, mat tek lhaitott'ayne. 

55Wet pajche õ'lhänhi itäj tä õ'tihi lechowej häp Sacerdote laka alho, wet lhamel 
lhaihutej tä tatachephä. Wet Pedro iyej t'at lhamel. 

56Wet nech'e atsinha tä n'okawo hiw'en Pedro tä itäj ihutunpe, wet iyahin t'at 
wet nitäfwelej. Wet ifwenho iyhäj wet yok: –Häte hin'oni häpe Jesús t'unfwas elh. 

57Mat Pedro lhaifwon wet yok: –¡Atsinha, mathichet'a ämet, ontäfwenhiyejt'a! 

58Tä pajfwaj iche hin'o tä hiw'en wet yok: –Häte am, lhamel aelh t'at. Mat Pedro 
nichulho wet yok: –¡Mathichet'a, ohäpkhit'a! 

59Tajyäme una hora p'iya, wet elh äp yok: –Matche, hin'oni iyej naji lham. Tsi häte 
Galilea lhele t'at. 

60Mat Pedro nichulho wet yok: –¡Ohanhiyejt'a m'ak tä lhäme! Häpet tä 
mälhyejtso, tä kamaj Pedro yämlhi wet y'ip ho'o. 

61Wet nech'e Lhawuk nitilhake Pedro wet iyahne. Tä Pedro hiw'ene, nech'e 
lehusekch'oye Lhawuk lhämet tä pajche ifwenho tä yok, “Honajchena chik kamaj 
n'ipa ho'o, ihihila tres chik lhäme tä katäfwela n'oyej.” 

62Wet Pedro yikch'oye tä ihi wet wuj tä tafwlhi. 

Õ'läkwlhi Jesús 
(Mat 26.67-68; Mar 14.65) 

63Wet häp hin'ol tä t'uye Jesús, lhamel iläkwlhi wet inhäpäjlhi, 

64wet hip'oyejpe wesaj tatey wet yok: –¡Lhek n'älte atsi tä ay'aj! 

65Wet wujpe lhämtes iyhäj tä iläkwiyejlhi. 

Jesús ihi tä Judío lhayis laka Concilio tä Lhamya itayche 
(Mat 26.59-66; Mar 14.55-64; Juan 18.19-24) 

66Tä nech'e noj honatsi, lhaihutwekhen hin'ol tä thänhäy, lhäy'e sacerdotes tä 
len'ohyajay ihiche, lhäy'e hin'ol tä lhayen lewosayej Ley p'ante tälhe Moisés. Wet 
õ'häne Jesús häp lhamel laka Concilio, wet lhamel tay'ätshane wet yok: 

67–Lhek fwel n'ohohen, ¿hä ahäpe N'ofwayhthi tä Dios Chenek? Lham yok: –
Lekachuhila chik oyok, “Ohäpe.” 

68Wet chik olham oty'ätshan amehen, tek lechulhayhla n'oho. 

69Mat tälhe athana Hin'o Lhäs itayhihiphäla lhip tä lefwomkat häp Dios tä Khajay. 

70Wet nilhokej lhamel, tä iläte wet yok: –¿Tä mälhyejtso, ahäpe Dios Lhäs? Jesús 
nichulho wet yok: –Am t'at tä lewoyetso. 

71Wet nech'e lhamel yok: –¡Naya t'at! ¡Tek y'awatlä iyhäj chik yäme letes, tsi 
n'amel t'at tä y'aläte tä yäm lhame! 

Luc 23 

Jesús ihi tä Pilato itayche 
(Mat 27.1-2,11-14; Mar 15.1-5; Juan 18.28-38) 

1Wet nilhokej lhamel yikchufwi Jesús tä ihäne Pilato, häp gobernador tä Romano. 

2Wet lhamel iwo tesa tä y'ithatejlhi letes wet yok: –Olhamel ow'en tä hin'ona 
ikasohi wichi, lham yäme tä isit'ak õtiskanpe impuestos tä lhaka niyat Romano 
t'alhpe. Häte yäm lhame tä fwetaj häpe N'ofwayhthi tä Dios Chenek, wok oyok, 
Niyat. 

3Wet Pilato tay'ätshane Jesús wet yok: –¿Hä ahäpe Judío lhayis Kaniyat? Jesús 
yok: –Am t'at tä lewoyetso. 

4Wet Pilato tahuyej sacerdotes tä len'ohyajay ihiche lhäy'e wichi, wet yok: –
Ow'enhit'a m'ak che letes häp hin'ona. 

5Mat lhamel nem koyhyaj tä inityen wet yok: –Lhek yahinya, lechufwenyaj wuj tä 
ikasohi wichi. Iwo tesa tä ihi Galilea, athana tujlhache tä ihi täjna Judea. 

6Tä Pilato iläte, tay'ätshane lhamel wet yok: –¿Hä Galilea lhele hin'ona? 

7Lhamel yok: –Häpe. 

Jesús ihi tä Herodes itayche 

Häp ifwalastso, Herodes tä häpe gobernador tä tälhe Galilea, ihi t'at Jerusalén tä 
t'isiyakaye. Wet häp tä Pilato ichene Jesús. 

8Tä Herodes hiw'en, wuj tä akäjejlhi, tsi ilätepej m'ak tä wichi yen lhämetayej, 
wet pajche tä t'uhläk hiw'en lhäy'e n'otetnek che häpe tä lham yenlhi. 

9Tä mälhyejtso, wujpe m'ayhay tä tay'ätshaneje, mat tek nichulho. 

10Häte sacerdotes tä len'ohyajay ihiche iyej, lhäy'e hin'ol tä lhayen lewosayej Ley 
p'ante tälhe Moisés. Lhamel lhaikhajyenhen tä inityen tä itiyej lesufwkanyaj. 

11Wet Herodes lhäy'e laka sip'äl, lhamel yen w'et m'ayeka wet iläkwiyejlhi tä 
hiw'uyyenhi lew'uyis tä isis tä hätet iwoye niyat lew'uyis. Tä lhamel ileyej tä 
iläkwlhi, yachaje Pilato. 

12Fwalas tä pajche Pilato lhäy'e Herodes lhaletayhfwas t'at, mat tälhe fwalatso 
nech'e lhayen lakalay'isa. 

Pilato t'uhläk inuhatphä Jesús, mat Judío lhayis tach'anlhahiyet'a 
(Mat 27.15-26; Mar 15.6-15; Juan 18.39—19.16) 

13Pilato t'änehen sacerdotes tä len'ohyajay ihiche, lhäy'e niyatey, lhäy'e wichi, 

14wet ifwenho lhamel tä yok: –Amel pajchemat lehänay n'oye hin'ona, wet 
lhämaye tä ikasohi wichi. Olham oty'ätshane tä ihi tä amel letayche, mat 
ow'enhit'a letes tä letiyayej. 

15Herodes häte hiw'enhit'a letes, wet häp tä inachaj n'amehen. N'äl tä niwohit 
m'ak che ni'isa che iwoye yämthilek t'uhawetej che õ'län. 

16Tä mälhyejtso, one'tehlak õ'tasinlhi wet olanhi t'at. 

18Matkat lhamel y'ajwek tä t'änhen wet yok: –¡Län hin'otsi, wet lanhi Barrabás! 

19Häp hin'o tä lhey Barrabás, häp m'ak tä tamenej tä ihi n'op'onthi, lham iwo 
laka'tshayajayej niyatey tä ihi hupuyna, wet häte ilän hin'o elh. 

20Wet tä Pilato t'uhläk ilanhi Jesús, häp tä lham yachajo tä tahuyej wichi. 

21Mat lhamel ifwitsenej tä t'änhen tä yok: –¡P'ajtej cruz! ¡P'ajtej cruz! 

22Wet Pilato yachajo, nech'e tres tä tahuyej lhamel tä yok: –¿Mat atsin'aj m'ak tä 
ni'isa tä iwoye? Olham ow'enhit'a m'ak che letes yämthilek t'uhawetej che õ'län. 
One'tehlak õ'tasinlhi wet olanhi t'at. 

23Mat lhamel nem koyhyaj tä t'änhen tä inityen yämthilek õhp'ajtej cruz. Wet tä 
t'änhen t'at, ikalhi m'ak tä t'alhe. 

24Pilato yok: –Is t'at, owoye m'ak tä let'alhaye. 

25Wet nech'e ilanhi hin'o tä lhamel tatshupiye, häp lham tä õhp'ohi'pe tä iwo 
laka'tshayajayej niyatey lhäy'e tä ilän elh. Mat häp Jesús, Pilato yachaje laka sip'äl 
yämthilek iwoyeje m'ak tä wichi ne'tek iwoye. 



1819 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Õhp'ajtej cruz häp Jesús 
(Mat 27.32-44; Mar 15.21-32; Juan 19.17-27) 

26Tä lhamel yikchufwi Jesús yämthilek hip'ajtej cruz, nichutej hin'o tä Cirene 
lhele tä lhey Simón, lham nek tä tälho tayhi. Wet lhamel itsoklhi wet ilhuhyenej 
Jesús laka cruz, wet tilhäj tä imälheche len'äyij. 

27Wet wujpe wichi tä ihän, lhäy'e atsinhay tä lhäy'e lhip lefwitajayaj, lhamel 
y'ajche'pe let'okwelis wet tafwchehchä tä hip'altsen Jesús. 

28Mat lham iyahin wet yok: –Jerusalén les tsinhay, yej t'äyenayn'o, mat a'äyen 
amel lhäy'e ales. 

29Tsi nämla ifwalas che wichi yohlakwe, “¡Lakäjyaj ihi atsinhay tä sufwnhas, 
lhamel tä nhanayej iwoyneje che iwo lelesa wet nitch'awayejwethä!” 

30Wet häpkhilek wichi tahuye chenhas wet yok, “¡Chät o'pehen!”, wet äp yohlak, 
“¡P'o'pe olhamel!” 

31Tsi lhek yahinya m'ak tä õ'woyeje hal'ä tä w'atshan. ¿Wet chihla iwoye 
lewit'äyhyaj hal'ä tä lewumek? 

32Wet õ'tan'istej Jesús täkwfwas etantses tä õ'chäj yämthilek õ'län. 

33Tä nichäte honhat lhip tä lhey N'olhetek Lhilew'et, sip'äl hip'ajtej cruz häp Jesús 
lhäy'e etantses, elh tumej lefwomkat wet elh tumej lets'amkat. 

34Wet Jesús yok: –Ijcha, täyhtej letes wichina, tsi ihanhiyejt'a m'ak tä iwoye. Wet 
sip'äl ikoyej suerte yämthilek hiw'en lhamhomche Jesús lew'uyis. 

35Wichi takasitwhäye wet iyahin t'at Jesús, wet niyatey iläkwlhi wet yok: –
Ifwayhthen iyhäj. ¡Athana is che lham tä lhaifwayhat, che matche tä häpe 
N'ofwayhthi tä Dios tatshupiye wet ichen n'amehen! 

36Häte sip'äl iläkwlhi, lhamel ihowhäye wet t'uhläk iyäynej vino tä tapay, 

37wet yok: –¡Che ahäpe Judío lhayis Kaniyat, lhek afwayhat! 

38Wet iche n'olesaynek tä õ'ti'pe tä yok, “HÄP TÄJA JUDÍO LHAYIS LAKA NIYAT.” 

39Wet elh etantsaj tä õ'fwuhatlhi, lhamtej iyeteje lhämet tä ni'isa tä yok: –¡Che 
ahäpe N'ofwayhthi tä Dios Chenek, lhek afwayhat wet fwayhat n'ohen! 

40Mat elh ifwone wet yok: –¿Hä äp kamaj lenowayhiyet'a Dios, tä amtej lhehi t'at 
n'otasnhayajna? 

41Tsi t'uhawet n'amejen lhawit'äyhyaj, y'atiskanejpe m'ak tä y'awoye. Mat hin'oni 
niwohit m'ak che ni'isa tä iwoye. 

42Wet nech'e lhaip'altsene Jesús wet yok: –Jesús, tichuna n'okwe che lenek tä 
lhehi Aniyatyaj. 

43Jesús nichulho wet yok: –Matche tä ofwel amho, Fwalana lhehla n'oyej che oihi 
Diosw'et tä Isilataj. 

Jesús y'il 
(Mat 27.45-56; Mar 15.33-41; Juan 19.28-30) 

44Tä ifwala ihi lechowej, wet honatsi nichätpe nilhokej honhat pajtha hora tres tä 
honaj. 

45Ifwala y'om, wet Dios Lewukwech'o lep'ot tä sak'al nech'e hikw'esche lechowej. 

46Wet Jesús ifwitsenej lechos tä yok: –¡Ijcha, oyachaj ame ohusek! Häpet tä 
iwoyetso, wet y'il. 

47Wet sip'äl kaniyat tä iwhäye, tä hiw'en m'ak tä mälhyejtso, iwunit Dios wet yok: 
–¡Matche tä hin'oni häpe elh tä is alhoho! 

48Wet nilhokej wichi tä lhaihutej m'ak wit'äyna, tä hiw'en wet wuj tä äytaj 
lefwitajayaj, wet häp tä y'ajche'pe let'okwelis wet yäpnhen. 

49Nilhokej Jesús letäfwnhay, lhäy'e atsinhay tä nekche tä tälhe Galilea,lhamel ihi 
lhip tä tofwe lhimphaj wet iyahne t'at m'ayhay tä mälhyejentso. 

Õ'tihi n'op'itsekw'et Jesús 
(Mat 27.57-61; Mar 15.42-47; Juan 19.38-42) 

50-51Iche p'ante hin'o tä lhey José tä lew'et hupuy tä Arimatea tä ihi Judea. Lham 
häpe elh tä lehusek ihi wet is alhoho, wet inihipejlä Dios Niyatyaj. Wet tej tä häpe 
Judío lhayis laka Concilio tä Lhamya elh, mat tek ihuminche iyhäj letichunhayaj 
lhäy'e m'ak tä iwoyeje Jesús. 

52Wet hin'otso ihoye Pilato wet t'alhe Jesús lep'itsek. 

53Tä Pilato iwahnej, yike wet ilanhi tä ihi cruz, wet ikäfwlejche sak'al lhota tä 
ipelaj. Wet yikchufwi, ihäne n'op'itsekw'et tä pajche õyenlhi tä ihi chenaj tä 
kamaj õknitiyahi n'op'itsek. Wet häp tä itihi. 

54Häpe t'at ifwala tä wichi lhaiwaklhatlä ifwala tä n'ot'elakw'et, wet tä José iwoye 
täjtso, nech'e tatäy lhimphaj wet häpe n'ot'elakw'et. 

55Wet atsinhay tä nekche Jesús tä tälhe Galilea, lhamel imälheche José len'äyij 
wet hiw'en n'op'itsekw'et, wet itetshan t'at tä José itihi Jesús lep'itsek. 

56Tä lhamel yikch'oye, yäpnhomche lew'etes wet yenlhi m'ayhay tä lenij akäjche 
yämthilek y'ilenche. Wet tä ifwala tä n'ot'elakw'et lhay'upthen, mälhyej tä Dios 
lhämet p'ante ne'tek õ'woye. 

Luc 24 

Jesús inuphä tä tälho n'op'itseyhay 
(Mat 28.1-10; Mar 16.1-8; Juan 20.1-10) 

1Häp ifwala tä ichunpe semana atsinhaytso yikhen tä nech'e fwamlafwaj tä yäple 
n'op'itsekw'et, wet ichäj m'ayhay tä lenij akäjche tä pajche lhamel iwaklhat. 

2Tä nichäte, hiw'en tunte tä nemhit ihi lepe tä pajche õhp'oyeji. 

3Wet lhamel tiyäj lech'oye, mat hiw'enhit'a Lhawuk Jesús lep'itsek. 

4Wet wuj tä iseltej, kalelhäjit'a letichunhayaj. Mat nech'e hiw'en hin'ol täkwfwas 
tä takasthen tä iwhäye lhamel, lew'uyis isiche t'at. 

5Wet tä lenowayhyaj tapokwe, wet t'upeyhchä, mat häp hin'oltso tahuyej lhamel 
wet yok: –¿Chipte tä lehoyaye n'op'itseyhay tä let'ukwe hin'o tä iläy? 

6Ihit'a kana, inuphä tä tälho n'op'itseyhay. Tichunache lhämet tä ifwelnaj 
amhohen tä kamaj ihi Galilea tä yok, 

7“Häp Hin'o Lhäs iwohiyet'ak õknachajaye wichi tä ni'isahen takweyey, wet 
lhamel hip'ajthiyeja cruz, wet chik ifwalas tä ihi tres inuhiphäla chik tälho 
n'op'itseyhay.” 

8Wet nech'e atsinhay lehusekch'oye Jesús lhämtestso. 

9Wet yäpil tä tälhe n'op'itsekw'et wet ifwenho nilhokej m'ak tä hiw'en häp 
apóstoles tä ihi once lhäy'e nilhokej iyhäj. 

10-11Matkat apóstoles lhamel yok: –Aisukis t'at, mathichet'a. Häp atsinhaytso 
häpehen María Magdalena, lhäy'e Juana, lhäy'e María tä Santiago lako, lhäy'e 
atsinhay iyhäj. 

12Mat häp Pedro yik, inu alhoho tä ihoye n'op'itsekw'et. Tä nichäte, t'upeyejchä tä 
iyahin lech'oye, mat tajlhama wesas tä hiw'en tä ikatsi. Wet nech'e yäpil, wuj tä 
iseltej m'ak wit'äyna. 

Jesús lhain'ältej täkwfwas wichi tä ihoye Emaús 
(Mar 16.12-13) 

13Ifwalatso täkwfwas lhamel tä ihänlhi Jesús yikhen tä ihoye hupuy tä niwuja tä 
lhey Emaús, once kilómetros p'iya tä tälhe Jerusalén. 

14Tä yikhen, yäme t'at häp m'ak wit'äyhyajn'aj iche. 

15Wet tä yäm'atwethä, Jesús lhayämte lhamel wet yikche. 

16Wet tej tä lhamel hiw'en, mat hätet iwoye chik lep'ot ihi letäfwnhayaj wet tek 
nitäfwelej elh tä häpe. 

17Wet lham tay'ätshane lhamel wet yok: –¿Atsi m'ak tä lhämaye tä lenekche 
n'äyij? Wet takasthen wet n'äl tä lefwitajayaj ihi, 

18wet elh tä lhey Cleofás yok: –¿Hä tajlhamat am tä lhehi Jerusalén tä kahanayej 
häp m'ak wit'äyhyajnaj iche? 

19Wet lham tay'ätshane lhamel wet yok: –¿Atsi lewit'äyhyajn'aj tä häpe? Lhamel 
yok: –Häp m'ak tä õ'woyeje naji Jesús tä Nazaret lhele, häp profeta tä takhajay. 
Dios wuj tä akäjejlhi m'ayhay tä lham yenlhi lhäy'e lhämtes tä iwoye, wet nilhokej 
wichi matche tä ihumin. 

20Mat häp sacerdotes tä len'ohyajay ihiche, lhäy'e lhaka niyatey, ne'tek õ'tiyej 
letes wet õ'län, wet häp tä õhp'ajtej cruz. 

21Olhamel ofwetajnaj häpkhila lhamtso chik ifwayhthila Israel lhayis. Mat athana 
nech'e tajyäme tres ifwalas tälhe ifwalanaj õ'län. 

22-23Mat atsinhay tä iyej olhamel, iyhäj ihoye lep'itsekw'et täjm'at nech'e 
fwamlafwaj, wet tä yäpil wuj tä iselkat n'oyejen tä yäme tä niw'ena lep'itsek. Wet 
ifwen n'ohohen tä iche ángeles tä lhain'ältej lhamel, wet häp tä iwo silätayej tä 
Jesús iläy. 

24Wet iyhäj olhamel yikhen tä ihoye n'op'itsekw'et. Tä lhamel nichäte, hiw'en tä 
mälhyet iwoye tä atsinhay yäme, mat hiw'enhit'a Jesús. 

25Wet nech'e Jesús tahuyej lhamel wet yok: –¡Ahusey t'unhen amel! Kamaj tek 
let'ekhayaye m'ayhay tä profetas yen p'ante lhämeta. 

26¿Hä nit'uhawetayej chik N'ofwayhthi tä Dios Chenek iteläytej m'ayhaytso wet 
tiyäjo lewujyaj? 

27Tä iwoyetso, nech'e y'ithatho lhamel nilhokej Dios lhämtes tä ihi Lehi tä yen 
lhämeta lham. Ichunkat Moisés lesaynek p'ante pajtha nichäte nilhokej profetas 
lesaynhay. 

28Tä nichäte hupuy tä ihoye, wet Jesús hätet iwoye chik lham tujlhache t'at 
len'äyij. 

29Mat lhamel tahuyej tä yok: –Woye t'at tä olhamel oyok, yej lhek, tsi athana 
honaj, honatsihila. Tä mälhyejtso, Jesús ihochufwi lew'et wet iyej t'at lhamel. 

30Wet tä iwhäye mesa, lham tachuma pan wet iwo graciasayej Dios, wet hich'esaj 
wet hiw'enho lhamel. 

31Häpet tä mälhyejtso, nech'e tafwoype lhamel letäfwnhayaj wet nitäfwelej tä 
häpe Jesús. Mat tatäy, wet lhamel nemhit hiw'en. 

32Wet yämwethä lhamho tä yok: –Tä y'anekche n'äyij, tä lham yämlhi n'amhohen 
oläte ohusek tä lakäjyaj ihi tä lham y'ithat n'amhohen Dios lhämtes tä ihi Lehi. 

33Tä lhamel iwoyetso, wet yikhen tä yäple Jerusalén. Tä nichäte, wet apóstoles tä 
ihi once tä lhaihutwek, lhäy'e t'unfwas iyhäj, 

34ifwenho lhamel tä yok: –¡Matche t'at tä inuphä Lhawuk, lhain'ältej Simón! 

35Wet nech'e häte iyhäj täkwfwastso lhamel ifwenho iyhäj häpet hin'o tä 
lhaichutyenej lhamel tä inukwe n'äyij, lhäy'e tä paj wet nitäfwelej tä häpe Jesús, 
tä lham hich'esaj pan. 

Jesús lhain'ältej lechufwenkay 
(Juan 20.19-23) 

36Tä kamaj lhamel yämejwethä tähestso, Jesús lhain'älit tä ihi lechowej wet 
n'okwiyej tä yok: –Atamsekis ihi. 

37Mat lhamel wuj tä inuhat lhamhohen wet y'ilejen lenowayhyaj, fwetaj Lewuk 
husek t'at tä hiw'en. 

38Mat Jesús yok: –¿Chipte tä lenuhat amhohen wet akachuhanyaj ihiche ahusey? 

39Lhek yahinay otkwech'ol lhäy'e opach'ol, chas n'oye wet lehanhiyeja tä olham 
t'at. Tsi ot'isan ihi wet olhile ihi, tek ohäte iwoye n'ohusek tä t'isan newahi wet 
lhile ihihit'a. 

40Tä iwoyetso, wet ipäyne lhamel häp takwech'ol lhäy'e lepach'ol. 

41Mat lhamel kamaj wujit'a tä imatitche, tsi nahayej leselthayaj lhäy'e lakäjyaj. 
Wet häp tä Jesús tay'ätshane lhamel wet yok: –¿Hä lew'enay m'ak chik otufw? 

42Wet lhamel hiw'enho w'ahat tä n'op'okwe lhip, 

43wet lham tachumlä wet tufw tä ihi tä lhamel tatache. 

44Tä ileyej wet yok: –Häp m'ak tä inaj n'oyej, häpe t'at tä ofwel amhohen täjnaj 
kamaj oi'amejen tä oyok, Iwohiyet'ak lhaknäma matche nilhokej m'ak tä Ley 
p'ante tälhe Moisés yämej n'oye, lhäy'e tä ihi profetas lesaynhay, lhäy'e tä ihi 
Salmos. 

45Wet nech'e ifwoyenche lhamel letäfwnhayaj yämlek ihanej Dios lhämtes tä ihi 
Lehi, 

46wet yok: –Ihi N'olesaynek tä yäme tä N'ofwayhthi tä Dios Chenek iwohla 
leteläythayaja yäk y'il, mat inuhiphäla chik tres ifwalas. 

47Wet lham lhämetej laka wichi yämlek iwohla silätayej iyhäj wet yok, “Woyay 
ahusey iyhäja, häpkhilek Dios itäyhat amejen asukyajay.” Wet Dios lhämet ne'tek 
ichunkat Jerusalén lheley tä yen silätyajayej m'ayhayna, pajla'tha ichätyene häp 
wichi tä ihiche nilhokej honhates. 

48Amel ahäpkhila silätwosej m'ayhayna, 

49wet ochenla wet nichätla atapehen m'ak tä pajche Ojcha ifwel amhohen. Mat yej 
lhekaych'oye ayej Jerusalén, pajla'tha lekatayej akhajyhayaj tä tälh puleye. 

Õ'chäj puleye Jesús 

50Wet nech'e Jesús yikchufwi lhamel tä tälho hupuy yäk tott'aye Betania. Tä yäm 
kanhi, itiphä takweyey wet itiyej lhamel lakäpfwayaj tä is. 

51Häpet tä mälhyejtso, wet yikch'oye wet õ'hän puleye. 

52Wet lhamel n'okwiyej. Tä ileyej, wet yäple Jerusalén wet wuj tä lakäjyaj ihi. 

53Wet ihipej Dios Lew'et tä iwunit Dios. 

Juan 

Juan 1 

Dios Lhämet lhayen hin'oya 

1Tä nech'enyaya, pajche p'ante iche Dios Lhämet, wet Dios Lhämettso iyej Dios 
wet häpe t'at Dios. 

2Häp tä nech'enyaya lham iyej t'at Dios. 

3Wet häp tä isej lham, Dios yenlhi nilhokej m'ayhay tä iche, wet niwohit elh 
m'ayhay tä iche chik nitälhayejo häp lham. 

4Lham häpe t'at tä n'ow'atshancheyaj tälhe, wet häp n'ow'atshancheyajtso häpe 
wichi laka isi. 

5Wet isina ihutunpe honataj, wet honataj ihanhiyejt'a chik y'omat. 

6Iche p'ante hin'o tä lhey Juan tä Dios ichen 

7wet yen laka silätwoya, ne'tek yen lhämetayej isitso häp wichi yämthilek 
nilhokej t'ekhaye häp tä isej m'ak tä lham Juan yäme. 

8Lham häpkhit'a isi, mat näm p'ante yämthilek yen lhämeta isi. 

9Häp isi tä matche eyte nämhi p'ante honhatena yämthilek ihutunpe nilhokej 
wichi. 

10Häp lham tä häpe Dios Lhämet ihte honhatena, wet tej tä isej lham tä Dios 
yenlhi p'ante honhat, mat wichi tä i'pe honhat tek nitäfwelej. 

11Lham näme m'ak tä Lewuk, mat laka wichi tek tachumlä. 

12Mat iche iyhäj tä tachumlä wet t'ekhaye, wet lham hiw'enhomche lewahnhayaj 
yämthilek nech'e häpehen t'at Dios leles. 

13Wet Dios leles t'at, tsi tälhihot'a n'ot'isan wok hin'ol lenech'ethayajay, mat tälho 
t'at häp Dios. 

14Häp lham tä häpe Dios Lhämet lhayen hin'oya wet in'amejen, wet m'ak tä 
matche lhäy'e lehumnhayaj tapoyejej lham. Wet olhamel ow'en t'at lewujyaj tä 
Lajcha hiw'enho, tsi tajlhamat lham tä häpe Lhäs. 

15Juan yäm äytaji lhämet tä yen lhämeta wet yok: –Häp täjtsi hin'o tä oyäme naji 
tä oyok, “Oelh tä nekche on'äyij, len'ohyaj inu'pe olham on'ohyaj, tsi lham pajche 
iche p'ante tä olham n'am newche.” 

16Wet wuj tä n'aisej lehumnhayaj tä tapoyej tä takäpfwayeje nilhokej n'amel. 

17Häp tä isej Moisés iche p'ante Dios lhämtes tä häpe Ley. Mat häp n'ohumnhayaj 
lhäy'e m'ak tä matche it n'amejen häp tä n'aisej Jesucristo. 

18Nehit katsik hiw'enpe Dios. Matkat häp Lhäs tä weihalha, wet äp häpe t'at Dios, 
wet iyej t'at Lajcha, häp tä itäfwnhat n'amejen. 

Juan Bautista yen lhämeta Jesucristo 
(Mat 3.11-12; Mar 1.7-8; Luc 3.15-17) 

19Häp Judío lhayis tä ihi Jerusalén ichen p'ante sacerdotes lhäy'e lech'otfwas tä 
häpe iyhäj tä tälhe letes p'ante Leví, ne'tek ihoye Juan wet tay'ätshane tä yok: –
¿Atsi tä ahäpe? 

20Juan tek lhaifwonlä mat lhaikalelhtho lhamel wet yok: –Ohäpkhit'a N'ofwayhthi 
tä Dios Chenek. 

21Wet häp hin'oltso äp tay'ätshane wet yok: –Tä mälhyejtso, ¿atsi tä ahäpe? ¿Hät 
ahäpe profeta Elías p'iya? Juan yok: –Ohäpkhit'a. Lhamel tujlhache tä yok: –¿Wok 
ahäpe Profeta tä toyhlä tä nämla p'iya? Juan yok: –Kha. 

22Wet lhamel äp yok: –¿Atsi tä ahäpe tä mälhyejtso? Lhek fwel n'ohohen, 
häpkhilek ofwenho lhamel tä lechenek n'ohen häp elh tä lhäme tä ahäpe. 

23Juan nichulho wet yok: –Olham ohäpe n'opak tä t'än tä tumho ts'anis tä yok, 
“Enlhi Lhawuk len'äyij, isyen alhoho”, mälhyej profeta Isaías lhämet p'ante. 

24Wet häp iyhäjtso tä äp häpe Fariseo lhayis kachenhay 

25tay'ätshane Juan wet yok: –Tä mälhyejtso tä akahäpeya N'ofwayhthi tä Dios 
Chenek, wok Elías, wok Profeta tä oyämetso, ¿chipte tä lebautisaynhen wichi? 

26Juan nichulho wet yok: –Olham ts'ilak inät tä obautisaynejen wichi. Mat 
i'amejen elh tä amel katäfwelayej, 

27lham nekche on'äyij, häpe t'at elh tä olham matche tä n'am t'uhawetej chik 
olanhi lenisäj t'ak. 

28Häp m'ayhay tä mälhyejentso ihi p'ante honhat lhip tä lhey Betania, häp honhat 
tä tumej tewok tä lhey Jordán lhip tä tumej hichä, tä Juan ibautisaynhen p'ante 
wichi. 

Jesús häpe elh tä isoyej lech'isukyajay wichi 

29Tä ifwala elh p'ante Juan hiw'enlä Jesús tä ihoye lham, wet yok: –Lhek yahinya, 
häp täjtsi Tson'ataj Lhäs tä Dios ichen honhatena yämlek isoyej lech'isukyajay 
wichi. 

30Häpenaj lhamtsi tä oyäme tä oyok, “Iche elh tä nekche on'äyij tä len'ohyaj 
inu'pe olham on'ohyaj, tsi lham pajche iche p'ante tä olham n'am newche.” 

31Häte olham ohanhiyejt'a elh tä häpe häp lham. Mat häp tä oneke, wet 
obautisaynejen inät Israel lhayis häpkhilek nitäfwelej lham. 

32Wet häte Juan äp yäme tä yok: –Ow'en naji Espíritu tä Dios T'amajchet tä 
inuhchä tä tälh puleye mälhyet hokwinaj, wet takasit tä nichätpe häp lham. 

33Mälhyej tä oyäme, olham ohanhiyejt'a elh tä häpe häp lham, mat Dios tä ne'tek 
obautisaynejen inät wichi, häp tä pajche tahuy n'oyej wet yok, “Häp hin'o chik 
lew'enche Espíritu tä inuyejchä wet i'pe häp lham, häpkhila elh tä 
ibautisaynhiyeja wichi häp Espíritu tä Ot'amajchet.” 

34“Eh wet olham ow'en naji, wet ofwel amhohen tä matche tä häpe t'at Dios 
Lhäs.” 

Jesús lechufwenkay tä ichun p'ante 

35Tä ifwala elh p'ante Juan äp yachajo tä ihi häp lhiptso, lhäy'e täkwfwas 
lechufwenkay. 

36Wet tä hiw'enche Jesús tä yik, wet yok: –Lhek yahinya, häp täjtso Tson'ataj Lhäs 
tä Dios ichen honhatena. 

37Tä lhamel iläte tä iwoyetso, wet lhamel ihän Jesús. 

38Wet Jesús nitilhakche len'äyij, wet tä hiw'enlä lhamel, tay'ätshane tä yok: –¿Atsi 
m'ak tä let'uyaykwe? Lhamel nichulho wet yok: –Maestro, ¿chi tä lhehi? 

39Jesús yok: –Lhuyay, yahinpe ow'et. Wet lhamel yikche wet nech'e hiw'enpe lhip 
tä ihi, wet iyej t'at honajtso. 

40Elh lhamel lhey Andrés tä Simón Pedro lechila. 

41Lham chunkat tä t'ukwe lech'inij, tä hiw'en ifwenho tä yok: –Olhamel ow'enne 
häp N'ofwayhthi tä Dios Chenek. 

42Wet nech'e Andrés ihäne lech'inij häp Jesús. Tä Jesús iyahin, tahuyej tä yok: –
Ahäpe Juan lhäs tä lhey Simón, mat athana nech'e eyla Cefas. 

Jesús t'äne Felipe lhäy'e Natanael 

43-44Tä ifwala elh p'ante Jesús yik tä ihoye Galilea, wet hiw'en hin'o tä lhey Felipe 
tä lew'et Betsaida, häp hupuy tä äp Andrés lhäy'e Pedro häte lew'et. Wet Jesús 
tahuyej tä yok: –Nek n'okwe. 

45Wet Felipe t'ukwe elh tä lhey Natanael, wet ifwenho tä yok: –Olhamel ow'en 
hin'o tä Moisés lhäy'e profetas lesaynhay p'ante yäme. Häpe t'at Jesús tä tälhe 
Nazaret, José lhäs. 

46Natanael yok: –¿Chip iwoye tä m'ak tä is tälho Nazaret? Felipe nichulho wet 
yok: –Lhuu, wet lew'enla. 

47Tä Jesús hiw'enlä Natanael, wet yok: –Häp täjtsi tä lhamya Israel lhayis elh, häp 
hin'o tä naj lakanyaja. 

48Tä Natanael iläte, tay'ätshane tä yok: –¿Chipte? ¿Matlhat letäfwel at n'oyej? 
Jesús nichulho wet yok: –Tä kamaj Felipe nit'äna ame, oahiw'en t'at tä lhechufwi 
higo lhile. 

49Tä Natanael iläte täjtso, wet yok: –Maestro, ¡ahäpe t'at Dios Lhäs wet Israel 
lhayis laka Niyat! 

50Jesús nichulho wet yok: –¿Häpe t'at olhämet tä ofwel amho tä oyok, “Oahiw'en 
tä lhechufwi higo lhile”, wet häp tä tamenej tä let'ekha n'oye? Mat ofwel amho tä 
ihichela m'ayhay tä inu'pe täjtso chik lew'enla. 

51Wet Jesús äp yok: –Matche, matche tä ofwel amhohen, Lew'enla pule tä 
lhaich'enhi, wet äp Dios laka ángeles tä inupejchä wet äp yäpilphäpej tä hätet 
iwoyek yen n'äyija Hin'o Lhäs. 

Juan 2 

Jesús iwelanhat inät, yen vinoya 

1Tä tajyäme tres ifwalas, iche hin'o lhäy'e atsinha tä tawhayey tä ihi Caná, häp 
hupuy tä ihi Galilea. Wet Jesús lako iyej lhamel, 

2häte lhamel t'äne häp Jesús lhäy'e lechufwenkay. 

3Tä paj wet noj p'ante vino tä wichi iyäyej, wet lako ifwenho Jesús tä yok: –
Y'imche vino. 

4Jesús nichulho wet yok: –Atsinha, ¿chipte tä lefwel n'oho täjtso? Kamaj 
nichäthiyet'a owhäy. 

5Mat lako nech'e ifwenho lhamel tä n'okawos wet yok: –Woyayela m'ak at che 
häpe che lham ne'tek lewoyaye. 

6Wet iche p'ante seis inät lehis tä tunte yämthilek Judío lhayis ilejpej 
lhamchehen, mälhyej m'ak tä lhamel lakey ne'tek iwoye yämthilek lhayen 
t'amajchetesa. Wet elhpej w'awulhej cincuenta yäk setenta litros. 

7Wet Jesús tahuyej n'okawos wet yok: –Hanche häp lehisni. Wet lhamel yäm 
tapokwe inät, 

8wet nech'e Jesús yok: –Athana chumho lhip wet häne n'okäjyaj lewuk. Wet 
lhamel iwoye, 

9wet n'okäjyaj lewuk yelhte, mat nemhit inät, tsi nech'e welan vinoya. Mat lham 
ihanhiyejt'a tälhi, tajlhamat n'okawos tä ihanej tsi lhamel itälhtho lhip tä ihi lehi. 
Tä mälhyejtso, n'okäjyaj lewuk t'äne hin'o tä nech'e iwo lech'efwaya, 

10wet yok: –Nilhokej wichi lakey t'at tä ichunkat vino tä wuj tä is tä tisi iyhäj. Wet 
che lhamel tutseyejchehen, nech'e õhw'enhomche vino tä w'et vino t'at. Matkat 
am let'amajej t'at vino tä wuj tä is wet nech'e tä lew'en n'ohomche athana. 

11Häp tä mälhyej p'antetso tä Jesús iwoye tä ihi hupuy tä Caná tä ihi Galilea. Häpe 
t'at letetnek tä ichun, wet hin'älit lewujyaj, wet lechufwenkay t'ekhaye häp lham. 

12Tä tajyäme täjtso, ihoye hupuy elh tä Capernaum, lhäy'e lako, lhäy'e lech'inhis, 
lhäy'e lechufwenkay, wet lhamel ihi t'at yäk ifwalas iyhäj. 

Jesús yokwesphä m'ak tä nit'uhawetayej tä ihi Dios Lew'et 
(Mat 21.12-13; Mar 11.15-18; Luc 19.45-46) 

13Tä häpe ifwalas tä tott'aye lewhäy p'ante häp Judío lhayis lakäjyaj tä 
Pascua, wet Jesús yik tä ihoye Jerusalén. 

14Tä nichäte, tiyäjo Dios Lew'et wet hiw'en häp hin'ol tä iwom w'asetas, tson'atas 
lhäy'e hokwinhas, lhäy'e iyhäj tä tatachephä tä ihiche lew'etes tä iwo iyhäjahi 
chinaj t'äj. 

15Wet lham tachuma niyhäy tä ikatsi wet yen letasnhata, wet yokweschephä 
nilhokej lhamel tä ihi, lhäy'e tson'atas lhäy'e w'asetas. Wet itsäy honhate häp 
chinaj t'äj tä hin'ol iwo iyhäjahi, wet itilhkatchehchä laka mesas. 

16Wet tahuyej lhamel tä iwom hokwinhas wet yok: –¡Chuma tähesni, hän alhoye! 
¡Yej lhenaye mercado Ojcha Lew'et! 

17Wet lechufwenkay lehusekch'oye Dios lhämet p'ante ihi Lehi tä yok, 
“Otäyijlhayaj tapo n'oyejpe Awukwe.” 

18Tä Judío lhayis hiw'en m'ak tä Jesús iwoye, tay'ätshane wet yok: –¿Atsi atetnek 
tä lewohiyela häpkhilek letäfwnhat n'oyejen chi tälhe n'owahnhayaj tä lewoye 
m'ak tä lhenlhitso? 

19Lham nichulho wet yok: –Che lewasthi Dios Lewukwena, che tres ifwalas 
oneyhthiphäla. 

20Judío lhayis yok: –¿Chi lewoye? Lhek yahinya, cuarenta y seis nekchämes tä 
lewos yenlhi Dios Lewukwena, ¿wet lefwetaj che tres ifwalas am leneyhthiphäla? 

21Matkat häp Dios Lewukwe tä Jesús yäme häpe t'at häp lham t'isan. 

22Wet tä äp Dios inuhatphä tä tälho n'op'itseyhay, lechufwenkay nitichunch'oye 
lhämtesna, wet t'ekhaye Dios lhämtes tä ihi Lehi lhäy'e m'ak tä Jesús yäme. 

Jesús nitäfwelej elhpej hin'o lehusek 

23Tä Jesús ihi t'at Jerusalén häp n'okäjyaj tä Pascua, wujpe wichi tä t'ekhaye häp 
lham tä lhamel hiw'en letetnhay tä iwoye. 

24Mat lham t'ekhahiyet'a lhamel, tsi nitäfwelej t'at nilhokej. 

25Wet tek iwatläk wo elh che yäme elh, tsi lham nitäfwelej t'at elhpej hin'o 
lehusek. 

Juan 3 

Nicodemo ihoye Jesús tä honatsi 

1Iche p'ante Fariseo lhayis elh tä lhey Nicodemo, lham häpe t'at hin'o tä Judío 
lhayis wuj tä yen hin'oya tä iyej häp lhamel. 

2Lham ihoye Jesús tä honatsi p'ante, wet tahuyej wet yok: –Maestro, olhamel 
ohanej tä Dios t'at tä aichen n'oyehen yämlek lewo achufwenyaja. Tsi ihichet'a 
elh chik häpe chik ihanej iwoyneje chik yenlhi letetnhay mälhyej tä am lhenlhi, 
tajlhamat chik Dios iyej. 

3Jesús nichulho wet yok: –Matche, matche tä ofwel amho, Ihichet'a elh chik häpe 
chik ihanej iwoyneje chik hiw'enpe Dios Niyatyaj, tajlhamat chik äp yachajo tä 
nech'e iche. 

4Tä Nicodemo iläte täjtso, wet yok: –¿Chip iwoye elh tä thaläkw chik äp yachajo 
yämlek äp nech'e iche? ¿Hä ihanej lhaiwoyneje chik yäpnho lako kachowej 
häpkhilek nech'e äp iche? 

5Jesús nichulho wet yok: –Matche, matche tä ofwel amho, Ihichet'a elh chik häpe 
chik ihanej iwoyneje chik tiyäjo Dios Niyatyaj, tajlhamat chik nech'ayekej inät 
lhäy'e Espíritu tä Dios T'amajchet. 

6Häp m'ak tä tälho lako lhäy'e lajcha t'isan, hin'o t'at. Mat häp m'ak tä nech'ayekej 
Dios laka Espíritu, espíritu t'at. 

7Yej seltej tä ofwel amho tä oyok, “Nilhokej wichi iwohiyet'ak lhaknachajaho tä 
nech'e ichehen.” 

8Häp yafwthitaj, honhat chik inukwe, inukwe t'at. Tej tä leläte lepak, mat 
lehanhiyejt'a lhip tä tälhe wok lhip tä tataye. Wet elh chik häpek nech'ayekej 
Espíritu tä Dios T'amajchet mälhyej'attso. 

9Nicodemo yachajo tä tay'ätshane wet äp yok: –¿Chip iwoye täjtso? 

10Jesús yok: –Häp am tä ahäpe Israel lhayis lechufwenyaj lewo, ¿hä lehanhiyejt'a 
m'ayhayna? 

11Matche, matche tä ofwel amho, Olhamel oyäme t'at m'ak tä ohanej, wet oyen 
silätyaja m'ak tä ow'en. Matkat amel tek lematitche olhämtes. 

12Tä oyäme m'ayhay tä ihonhatena, wet lekachuyay. Wet chik oyäme m'ayhay tä 
ipuleye, ¿chip iwoye chik lhoyayhlak, “Matche”? 

13“Ihichet'a elh chik tiyäjo pule, tajlhamat elh tä tälho, wok oyok, häp Hin'o Lhäs. 

14Mälhyej täjp'ante Moisés ineyhatphä amlhätaj tä Israel lhayis ihi p'ante honhat 
tä ts'anis, häte mälhhiyejattso Hin'o Lhäs iwohiyet'ak õknineyhtaphä, 

15häpkhilek elh chik häpe tä ichaye, ikatej lew'atshancheyaj tä t'un.” 

Dios wuj tä ihumnhen wichi tä i'pe honhat 

16Tsi Dios wuj tä ihumnhen wichi tä i'pe honhat, wet hiw'enho Lhäs tä weihalha, 
häpkhilek elh at chik häpe chik t'ekhaye, tatäyhit'ala, mat ikatej lew'atshancheyaj 
tä t'un. 

17Tsi tä Dios ichen honhatena häp Lhäs, t'uhläk ifwayhthen wichi, häpkhit'ak 
itiyej letes. 

18Elh chik häpe chik t'ekhaye Dios Lhäs, tek õ'tiyej letes. Mat elh chik 
nit'ekhayaye, pajche kalelhäj tä õ'tiyej letes, tsi häp tä nit'ekhayaye Dios Lhäs tä 
weihalha. 

19Wet lhamelna pajche kalelhäj tä letes ihi, tsi iwoye t'at m'ayhay tä ni'isachehen, 
wet tä isi näm honhatena, lhamel ihuminhit'a mat iwo yiya honataj. 

20Elh chik häpe chik iwoyepej m'ak tä ni'isa n'äyiho isi wet tek t'uhläk 
lhaitott'ayne, tsi nowaype chik n'älpe häp m'ak tä iwoye. 

21Mat häp elh tä iwoyepej m'ak tä matche nowayhiyet'a, mat ihoye t'at isi 
yämthilek n'äl tä iwoye t'at m'ak tä Dios lenech'ethayaj. 

Juan Bautista iwujyen Jesús 

22Tä tajyäme täjtso, Jesús lhäy'e lechufwenkay lhamel ihoye honhat tä Judea, wet 
ihi ayej wet lham ibautisaynhen wichi. 

23Wet Juan ihi lhip tä lhey Enón tä tott'aho Salim, wet wichi ihoye wet lham 
ibautisaynhen, tsi häp lhiptso wuj inät tä ihi. 

24Ifwalastso häpe t'at lewhäy p'ante tä kamaj õknithataho n'op'onthi häp Juan. 

25Wet iche p'ante Judío lhayis elh lhäy'e elhpej Juan lechufwenkay, lhamel 
inahutpe häp lakey tä ne'tek Judío lhayis ilej lhamchehen tä letetnek tä lhayen 
t'amajchetesa. 

26Wet lechufwenkay yikhen tä ifwenho Juan wet yok: –Maestro, häp hin'onaj 
i'amej kanhi Jordán lhip tä hichämtso, häp hin'onaj lhen ämeta, lhek yahinya, 
athana lham ibautisaynhen wichi, nilhokej lhamel ihoye. 

27Juan nichulho wet yok: –Elh chik häpe niwohit m'ak chik iyej, tajlhamat chik 
Dios hiw'enho. 

28Amel lelätaynaj n'oye tä oyok, “Ohäpkhit'a N'ofwayhthi tä Dios 
Chenek. Tajlhamat tä ohäpe Dios chenek tä ichunch'oye häp lham.” 

29Wet oyok, lhek tetshan wichi tä tawhayeyhen. Häp elh tä iti lhamej atsinha tä 
ihiyeja, häpe t'at hin'o tä kalelhäj tä häpkhila lech'efwa. Wet äp häte iche t'at 
lakalay'i tä iwhäye hin'otso. Tä iläte tä yämlhi, wet lhäy'e lhip tä lakäjyaj ihi. Wet 
häp tä oyok, athana olham matche tä okäjlhi. 

30Wet häp lhamtso nemla koyhyaj tä len'ohyaj t'aylhaphä, mat olham 
ot'aylhatchä. 

Häp Elh tä tälh kaphä 

31Häp Elh tä tälh kaphä inu'pe nilhokej wichi. Mat elh tä tälh honhatena häpe t'at 
honhat lhele wet äp yäme t'at m'ayhay tä ihonhatena. Häp Elh tä tälh puleye 
inu'pe nilhokej wichi, 

32wet äp yen lhämeta m'ak tä lham hiw'en lhäy'e tä iläte, mat nehit katsik 
imatitche m'ak tä yäme. 

33Matkat chik iche elh tä imatitche, häp tä ikalelhät tä matche t'at Dios lhäy'e 
lhämtes tä iwoye. 

34Tsi häp Elh tä Dios Lechenek yäme t'at Dios lhämtes, häp tä Dios imälhetwek tä 
hiw'enho Espíritu tä T'amajchet. 

35Häp Lajcha ihumin t'at häp Lhäs, wet hiw'enho lakhajyhayaj tä inu'pe nilhokej 
m'ayhay. 

36Wet elh chik häpe chik t'ekhaye Dios Lhäs, ikatej lew'atshancheyaj tä t'un. Mat 
elh chik ikachuye Dios Lhäs, ikathiyejt'ala lew'atshancheyaj, mat Dios lewäk iyej 
t'at häp lham. 

Juan 4 

Atsinha Samaritana nilhoke Jesús 

1Fariseo lhayis ihanch'oye tä wujpe wichi tä ihänlhi Jesús, inu'pe wichi tä yen 
lehäneka Juan. Häte itoyne tä lhamel tä Jesús ibautisaynhen inu'pe lhamel tä Juan 
ibautisaynhen, 

2(tej tä kahäpeya lham Jesús tä ibautisaynhen, mat lechufwenkay t'at tä iwoye 
täjtso). 

3Tä Jesús ihanej tä Fariseo lhayis ihanch'oye m'ak tä iwoye, yikch'oye Judea wet 
yäple Galilea, 

4wet iwohiyet'ak ninuyakwe n'äyij tä inukwe honhat tä Samaria. 

5Wet nichäte hupuy tä lhey Sicar tä ihi honhattso, tott'aho honhat lhip p'ante 
Jacob yachaje lhäs José yämthilek lhayen lewuka. 

6Wet Jacob lepek p'ante häp tä ihi lhiptso, wet tä Jesús nichäte, wet 
tatayphäwhäye, tsi wuj tä y'elej len'äyij wet ifwala nichätho t'at lechowej. 

7-8Wet tä lechufwenkay yikhen tä ihoye hupuy yämthilek ichäj lhäk, näm atsinha 
tä lew'et Samaria tä t'ukwe inät. Wet Jesús tahuyej tä yok: –W'en n'oho lhiphaj 
inät. 

9Mat tä Judío lhayis nena iyhäja Samaritano lhayis, häp tä atsinha nichulho wet 
yok: –Am ahäpe Judío wet olham ohäpe atsinha tä Samaritana. ¿Chipte tä 
mälhyejtso tä let'alhej n'oye inät? 

10Jesús nichulho wet yok: –Che letäfwnhiyej m'ak tä Dios yen n'otw'ayhata, lhäy'e 
hin'o tä t'alhej ame inät, amhin'e t'at che let'alheje wet lham hiw'enhin'e amho 
inät tä n'ow'atshancheyaj. 

11Wet atsinha yok: –Mat lhek yahinya, lew'enhit'a lehi yämlek letonphä inät, wet 
n'opekna wuj tä atojchä inät tä ihi. ¿Chi letälhthi inät tä n'ow'atshancheyaj? 

12¿Hä am lenu'pe p'iya olhamel otes Jacob tä hin'äy p'ante n'oyejen lepekna tä 
häpe t'at lepek tä lham iyäyej p'ante inät tä tälho, lhäy'e leles, lhäy'e tä iyäynejen 
p'ante leläy? 

13Jesús nichulho wet yok: –Elh che häpe tä iyäyejpej inätna, yachajihola tä 
ichimpej. 

14Mat elh che iyäyej inät che olham ow'enhihola nemla yachajo che ichimpej. Tsi 
häp inät che olham ow'enhihola lhayenla ts'ifwikahi, yämlek nichäte 
lew'atshancheyaj tä t'un. 

15Tä atsinha iläte, wet yok: –Woye tä owoye, w'en n'oho inättso häpkhilek nemhit 
ochim, wet äp nemla ohopej kana che owatlä inät. 

16Jesús ifwenho wet yok: –Mäh äne ayej hach'efwa, wet tapila kana. 

17Mat atsinha yok: –Och'efwa ihihit'a. Jesús nichulho wet yok: –Matche ämet tä 
lhok, “Och'efwa ihihit'a.” 

18Tsi pajche hach'efwas cinco tä leleyejpej, wet häp elh tä lhewej athana 
häpkhit'a hach'efwa. Matche t'at ämettso. 

19Tä atsinha iläte täjtso, wet yok: –Iwuk, nech'e ow'en tä ahäpe t'at profeta. 

20Häpet olhamel ochätilis p'ante Samaritano lhayis, lhamel yen at lew'eta häp 
chenajna tä n'okwiyejpej Dios, mat amel Judío lhayis lhämaye tä ts'ilak Jerusalén 
tä is che wichi ihoye yämlek iwo len'okhayaja. 

21Jesús nichulho wet yok: –Atsinha, yej kachu tä oyok, nämla lewhäy tä amel 
nemla lehoyaye chenajna wok lehoyaye Jerusalén yämlek len'okwihiyeja häp 
Lhajcha. 

22Amel Samaritano lhayis tek lehanayej elh tä häpe tä len'okwiyayej. Mat olhamel 
ohanej t'at Elh tä on'okwiyej, tsi häp tä isej Judío lhayis Dios ifwel tä iche 
n'ofwayhyaj. 

23Mat nek lewhäy, wet häpe t'at athana, tä wichi itihiyeja Lhajcha häp len'okhayaj 
tä matche, häp tä isej Espíritu tä T'amajchet lakhajyhayaj. Tsi häp täjtso tä 
Lhajcha t'uhläk wichi iwoyeje tä n'okwiyej. 

24Dios häpe Espíritu, wet häp tä wichi tä n'okwiyej iwohiyet'ak lhamel nitiyayej 
len'okhayaj tä matche, häp tä isej Espíritu tä T'amajchet. 

25Tä atsinha iläte täjtso, wet yok: –Ohanej tä nämlapa N'ofwayhthi tä Dios 
Chenek, wet che näm häpkhilek ikalelhät n'ohohen nilhokej m'ayhay. 

26Jesús nichulho wet yok: –Häp hin'o tä lhämetso, häp tä yämlhi amho, tsi ohäpe 
t'at. 

27Wet nech'e nämhen lechufwenkay, wet lhamel wuj tä iseltejen tä hiw'en Jesús 
tä yämhoplhi atsinha. Mat ihichet'a elh che yok, “¿Atsi m'ak tä lewatlä?”, wok yok, 
“¿Chipte tä lhämhoplhi atsinhana?” 

28Wet atsinha hin'äy lhäkwe wet yik tä yäple hupuy. Tä nichäte, wet 
ifwenhomche wichi tä yok: 

29–Lhuyay, yahnaye häp hin'o tä ifwel n'oho nilhokej okeyes tä owoye. ¿Etp'i 
häpe N'ofwayhthi tä Dios Chenek? 

30Tä wichi iläte, wet lhamel tälhomche lew'etes wet ihoye Jesús. 

31Wet tä kamaj wichi nichätaye, lechufwenkay inityenej Lewuk tä yok: –Maestro, 
tuj ayej m'akfwaj. 

32Mat lham nichulho wet yok: –Olham ow'en t'at olhäk tä otuj, häp m'ak tä amel 
katäfwelayej. 

33Wet lechufwenkay tay'ätshan lhamehen tä yok: –¿Hä ichen'e elh che ichäje 
lhäk? 

34Mat Jesús yok: –M'ak tä olham olhäk häpe t'at tä owoye lenech'ethayaj häp Elh 
tä lechenekn'o, yämthilek wak'alh lechumet. 

35Amel lhoyaykwe, “Tatäy cuatro iwel'as wet häpkhilek õ'lanhi yachuyaj.” Mat 
olham oyok, Lhek yahinay yachuyaj, y'o t'at yämthilek õ'lanhi. 

36Wet elh tä ilanhi ikalhi t'at lakaha, wet lhay tä ihutwek häpe lhamel tä nichätho 
lew'atshancheyaj tä t'un, yämthilek elh tä tutchey lhäy'e elh tä ilanhi lakäjyaj ihi 
lhamejen. 

37Oyok, matche t'at n'olhämet tä yok, “Hin'o tutchey wet elh ilanhi yachuyaj.” 

38Olham ochen amehen yämthilek lelanayhi yachuyaj tä ka'amelak achumetay 
p'ante. Matche, iyhäj tä yenlhi p'ante, mat nech'e amel t'at tä lewo kotsayej 
lhamel lechumettso. 

Samaritano lhayis ichaye Jesús 

39Häp Samaritano lhayis tä lew'et hupuytso, tä lhamel iläte atsinha lhämet tä yok, 
“Ifwel n'oho nilhokej okeyes tä owoye”, wet wujpe lhamel tä ichaye Jesús. 

40Wet tä nichäte Jesús, wuj tä lhaip'altsene wet yok: –Kasit ayej n'oyejen. Wet 
lham iwoye, takasit ayej ifwalas täkwfwas, 

41wet wujpe iyhäj tä ichaye tä iläte lham lhämet. 

42Wet lhamel tahuyej atsinha wet yok: –Athana ts'ilakhit'a ämet tä tamenej tä 
olhamel ochaye, mat nech'e olhamel t'at tä oläte häp lham, wet nech'e ohanej tä 
matche, lham häpe t'at wichi Lefwayhthi. 

Jesús ichesat rey leniyatfwa lhäs 

43Tä tajyäme täkwfwas ifwalastso, Jesús yikch'oye Samaria wet tujlhache 
lew'ekyaj tä ihoye Galilea. 

44Tek yäple Jerusalén, tsi mälhyej tä lham yäme tä yok, “Häp profeta che ihi 
honhat tä lew'et wichi yen w'et m'ayeka.” 

45Tä nichäte Galilea, wichi tachumlä, tsi lhamel pajche ihoye Jerusalén häp 
ifwalas tä n'okäjyaj tä Pascua wet hiw'enej nilhokej m'ak tä lham yenlhi. 

46Tä paj wet lham yachajo tä ihoye Galilea lhip tä lhey Caná, häp hupuy tä lham 
ihihte tä iwelanhat vinoya häp inät. Wet iche rey leniyatfwa tä lew'et hupuy elh tä 
Capernaum, lhäs t'inhayaj ihi. 

47Wet tä hin'otso iläte tä Jesús nämho Galilea tä tälhe Judea, lham yik tä ihoye. 
Wet wuj tä lhaip'altsene tä yok: –Iwuk, woye tä owoye, nek n'okwe, hoye ow'et 
wet chesat olhäs tä eyte y'inhi. 

48Mat Jesús nichulho wet yok: –Che amel kaw'enaya n'otetnhay che leseltejen, 
tek let'ekhayaye. 

49Mat rey leniyatfwa yok: –¡Iwuk, p'altsenn'o, kelhi, kamaj olhäs n'ila! 

50Wet nech'e Jesús yok: –Mäh äple haw'et. Äs iches, y'inhit'a. Wet hin'otso 
t'ekhaye t'at Jesús lhämet tä ifwenho, wet yik. 

51Wet tä ihi len'äyij, lakawos lhaichutyenej wet ifwenho tä yok: –¡Äs iches t'at, 
y'inhit'a! 

52Wet tay'ätshane lakawos tä yok: –¿Atsin'aj hora tä häpe tä iches? Lhamel yok: –
Honahaji tä ifwala tatayhchä tä nem chayo t'isan. 

53Wet häp han'äfwaj lajcha nech'e lehusekch'oye tä häpenaj t'at häp horatso tä 
Jesús yok, “Äs iches, y'inhit'a.” Wet lham lhäy'e nilhokej lew'et lheley t'ekhaye 
Jesús. 

54Wet täjtso nech'e dos veces tä Jesús tälhe Judea wet ihoye Galilea, wet dos 
veces tä yenlhi letetnek. 

Juan 5 

Jesús ichesat k'efwitas länek tä iwhäye n'onayhthi tä lhey Betzata 

1Tä tajyäme ifwalas iyhäj, Jesús yäple Jerusalén häp lewhäy tä Judío lhayis iwo 
lakäjyaja. 

2Wet iche n'onayhthi tä wuj, tä Hebreo lhämet yok Betzata, tä tott'aho lepe tä 
lhey Tson'atas Lepe. Wet iche cinco lew'etes tä iwhäye n'onayhthitso, 

3wet wujpe wichi tä t'inhayaj länhay tä iyej, asnamis, tsufwlas, lhäy'e iyhäj tä 
t'isanis tamchäy, lhamel imäkwetpe honhat. 

5Wet iche elh tä treinta y ocho nekchämes tä t'inhayaj ihi. 

6Tä Jesús hiw'en tä imä katsi, wet ihanej tä pitaj lewhäy tä mälhyeja, wet 
tay'ätshane tä yok: –¿Hä let'uhläk leches? 

7Hin'o tä t'inhayaj länek nichulho wet yok: –Iwuk, tä nichätepej lewhäy tä 
w'ahuye inät, ihichet'a elh chik ithat n'oye. Tä ot'upejläk otiyäjo, mat ichepej elh 
tä ichun n'ohlä wet tiyäjo. 

8Jesús yok: –Nephä, chuma ahowet wet mäh. 

9Häpet tä mälhyejtso, wet hin'otso iches, wet tachuma lehowet wet nech'e iwo 
tesa tä ilunlhi. Mat ifwalatso häpe ifwala tä n'ot'elakw'et, 

10wet tä Judío lhayis hiw'ene hin'o tä nech'e iches, lhamel ihoye wet tahuyej tä 
yok: –Lhek yahinya, ifwalana häpe n'ot'elakw'et. Õ'wahnhit'a amej chik lechäj 
ahowet. 

11Mat hin'o nichulho wet yok: –Häp hin'o tä ichesatn'o, häp tä ifwelne n'oho tä 
yok, “Chuma ahowet wet mäh.” 

12Lhamel tay'ätshane wet yok: –¿Atsin'e hin'o tä häpe? 

13Mat hin'o tä iches nitäfwenhiyejt'a elh tä häpe tä ichesat, tsi Jesús lhayej t'at 
wichi tä wuj tä ihi lhiptso. 

14Mat tä paj Jesús hiw'en hin'o tä ihi Dios Lew'et, wet tahuyej tä yok: –Lhek 
yahinya, tä nech'e leches athana, yej lhachajo hach'isukyajay häpkhilek nichäta 
ame m'ak tä hich'atej tä ni'isa. 

15Wet hin'otso yik wet ifwenho Judío lhayis tä yok: –Häpen'e Jesús tä ichesatn'o. 

16Häp tä tamenej tä Judío lhayis yen tayhfwaya Jesús, tä lham iwoye m'ayhay tä 
mälhyejentso häp ifwala tä n'ot'elakw'et. 

17Mat Jesús ifwenho lhamel wet yok: –Ojcha ilehiyejt'a tä tachumlhi, wet häte 
olham otchumlhi t'at. 

18Tä Judío lhayis iläte, hich'atej tä lhamel t'uhläk ilän. Ts'ilakhit'a tä lham inäk'äs 
n'olhämet tä yäme häp ifwala tä n'ot'elakw'et tä tamenej, mat häte tä yäm lhame 
tä Lajcha Dios, wet äp lhaitech'aynej t'at Dios. 

Dios hiw'enho lakhajyhayaj Lhäs yämlek iläythen wichi wet ikalelhthen 

19Jesús tahuyej lhamel wet yok: –Matche, matche tä ofwel amhohen, Dios Lhäs 
yenhilhit'a m'ak chik häpe, tajlhama yenlhi m'ak tä hiw'en tä Lajcha yenlhi. 
Nilhokej m'ak tä Lajcha yenlhi, häte Lhäs yenlhi t'at. 

20Tsi Lajcha ihumin Lhäs wet ipäyne nilhokej m'ak tä yenlhi. Wet äp ipäynhiyela 
m'ayhay tä inu'pe m'ayhay tä yenlhi athana, häpkhilek amel wuj tä leseltejen. 

21Tsi mälhyej tä Lajcha inuhatchephä n'op'itseyhay wet hiw'enhomche 
lew'atshancheyaj, wet häte Lhäs hiw'enhomche lew'atshancheyaj häp iyhäj tä 
lham t'uhläk hiw'enhomche. 

22Wet Lajcha tek ikalelhät elh chik häpe, mat yachaje Lhäs häp lakhajyhayaj tä 
imälhewek yämthilek lham t'at tä iwo lakalelhthayaja, 

23häpkhilek nilhokej wichi iwunit häp Lhäs, hätet iwoye tä iwunit Lajcha. Elh at 
chik häpe chik niwunita Lhäs, häte tek iwunit Lajcha tä lechenek. 

24“Matche, matche tä ofwel amhohen, Häp elh chik tach'ahuye olhämet wet 
ichaye Elh tä lechenekn'o, ikatej lew'atshancheyaj tä t'un. Tek õ'tihiyeja letes, tsi 
tafwayej t'at t'ilek wet nichätho lew'atshancheyaj. 

25Matche, matche tä ofwel amhohen, Nek lewhäy, wet häpe t'at athana, tä 
n'op'itseyhay iläthiyela Dios Lhäs lechos, wet lhamel tä iläte iläyhihena. 

26Tsi mälhyet iwoye tä häpe Lajcha tä n'ow'atshancheyaj tälho, häte hiw'enho 
Lhäs lakhajyhayaj yämthilek hiw'enhomche lew'atshancheyaj wichi. 

27Wet äp hiw'enho len'ohyaj yämthilek ikalelhthen lhamel, tsi lham häpe t'at 
Hin'o Lhäs. 

28“Yej seltej tä oyäme tä nämla lewhäy tä nilhokhiyeja n'op'itseyhay iläthiyela 
lechos 

29wet inuhikwephäla tä tälhomche lep'itsekhis. Wet lhamel tä iwoye p'ante m'ak 
tä is, inuhikwephäla yämthilek nichätho lew'atshancheyaj. Mat lhamel tä iwoye 
p'ante m'ak tä ni'isa, inuhikwephäla yämthilek nichätho letäyhyaj.” 

Häp m'ayhay tä ikalelhät tä Jesús len'ohyaj iyej 

30Wet Jesús äp yok: –Olham oyenhilhit'a m'ak chik häpe. Owo okalelhthayaja 
mälhyej tä Ojcha ne'tek owoye, wet is alhoho okalelhthayaj, tsi owohiyet'a m'ak 
tä olham t'at tä onech'ethayaj, mat owoye lenech'ethayaj häp Elh tä lechenekn'o. 

31“Chik oyäm lhame, lajit lahaya olhämet. 

32Mat iche Elh tä yäm n'oye, häpe Ojcha, wet lhämet tä yäm n'oye matche t'at. 

33“Amel lewoyayn'aj achenekaye Juan, wet tä nichulhn'aj amhohen tä yäm n'oye, 
matche t'at. 

34Mat oyok, häpkhit'a hin'o chik häpe lhämet chik yäm n'oye chik oisej, tajlhama 
tä oyäme täjtso häpkhilek letafwayhen. 

35Juan hätet iwoye n'ochäkw tä y'uho wet ihutunpe honhat, wet amel lehuminay 
ayej isi tä häpe lhämtes. 

36Mat iche m'ak elh tä inu'pe Juan tä yäm n'oye, häpe t'at m'ak tä oyenlhi. Tsi 
oyenlhi m'ak tä Ojcha ne'tek oyenlhi, wet häp tä ikalelhät tä matche tä Ojcha tä 
lechenekn'o. 

37“Wet Ojcha tä lechenekn'o häte yäm n'oye. Mat amel ihichet'ak lelätaye lechos, 
wok lew'en, 

38wet lhämet iwohit'a w'eta amhiche, tsi tek let'ekhayache olhämtes tä owoye tä 
Ojcha lechenekn'o. 

39Wuj tä alechufwenayej Dios lhämtes tä ihi Lehi, tsi lefwetajay häp tä aisej 
yämthilek lechäte haw'atshancheyaj tä t'un. Matkat tej tä Dios lhämtestso yäm at 
n'oye thayej, 

40amel tek let'uhläk leho n'oye yämthilek i'amejen haw'atshancheyajtso. 

41“Chik wichi fwetaj iwujyenn'o, tek otchumlä. 

42Ontäfwel at amejen, wet ohanej tä lehuminhit'a Dios. 

43Olham onämej kana Ojcha lhämet, wet amel tek letachumay n'ohlä. Mat chik elh 
chik häpe nämej kana lham lhämet, letachumay'atlä. 

44¿Chip iwoyek amel let'ekhaye m'ak tä oyäme, chik alewujyenhen at amel wet 
tek let'uyaykwe yämthilek Dios tä weihalha iti amejen awujyaj? 

45“Mat yej fwetajay olhamlak oti amejen ates tä lheyayhi tä Ojcha tatache. Häp elh 
tä iti amejen ates häpe t'at Moisés, häp lham tä amel aniwhayaj iyeji. 

46Tsi chik let'ekhahiche m'ak tä Moisés yäme, häte let'ekhahiche m'ak tä olham 
oyäme, tsi Moisés lesaynhay p'ante häp tä yäm n'oye. 

47Mat tä lekachuyay häp lham lesaynhay, ¿chip iwoyek let'ekhayache m'ak tä 
olham oyäme?” 

Juan 6 

Jesús hiw'enhomche lhäk wichi tä inu'pe cinco mil 
(Mat 14.13-21; Mar 6.30-44; Luc 9.10-17) 

1Tä tajyäme täjtso, wet Jesús iho w'echehi häp lewomek tä Galilea, tä äp õyen 
lheya Tiberias. 

2Wet wujpe wichi tä yikche, tsi lhamel pajche hiw'en letetnhay tä iwoyepej tä 
ichesthen t'inhayaj länhay. 

3Wet Jesús iho'pe chenaj, lhäy'e lechufwenkay, wet lhamel tatachephä. 

4Häp ifwalatso tott'aye lewhäy Judío lhayis lakäjyaj tä Pascua. 

5Tä Jesús iyahinlä wichi tä wuj tä ihoye, tahuyej Felipe wet yok: –¿Chi y'atälhthi 
lhäk che y'achäj häpkhilek nilhokej wichina tuj? 

6Mat tä iwoyetso, t'uhläk iläte m'ak tä Felipe letichunhayaj, tsi pajche ihanej t'at 
m'ak tä iwohiyela. 

7Felipe nichulho wet yok: –Tejlak otchumlhi ocho iwel'as, mat okaha 
w'awulhiyejt'a yämthilek ochäj pan wet ow'enho lhimphaj elhpej. 

8Wet Jesús lechufwenkay elh tä lhey Andrés, Simón Pedro lechila, yok: 

9–Ikana han'äfwaj tä hiw'en cincofwas pan tä häpe cebada lhäy'e w'ahat 
täkwfwas. ¡Mat w'awulhiyejt'a wichi tä wujna! 

10Jesús ifwenho lechufwenkay wet yok: –Fwenho wichi, is che nilhokej 
tatachephä. Häp honhattso iche p'ante wuj hup tä i'pe, wet häp tä wichi 
tatachephä'pe. Wet wichi tä wujna, tajlhama hin'ol tä kalelhäj tä ihi cinco mil. 

11Jesús tachuma pan wet iwo graciasayej Dios. Tä ileyej, ne'tek õhw'enhomche 
wichi tä tatachephä. Wet äp iwoynejetso häp w'ahat, wet wichi hiw'en t'at m'ak 
tä iwatlä. 

12Tä lhamel yipsejen, Jesús ifwenhomche lechufwenkay wet yok: –Hutaywek 
nilhokej lhipey tä imälhehi häpkhilek niwohit m'ak che tatäy. 

13Wet lhamel ihutwek wet ihanchehen doce lehis tuskalis tä õyenlhi häp lhipey tä 
imälhehi tä tälhe cinco pan tä cebada. 

14Tä wichi hiw'en letetnekna tä Jesús yenlhi, wet lhamel yok: –Matche tä lham 
häpe t'at Profeta tä toyhlä tä nämla honhatena. 

15Matkat tä Jesús ihanej tä wichi t'uhläk itsoklhi yämthilek yen häpeya laka niyat, 
yachajo tä yik wet iho'pe chenaj tä atojphä yämthilek ts'ilak lham. 

Jesús t'äspe inät tä yik 
(Mat 14.22-27; Mar 6.45-52) 

16Tä nech'e honatsifwaj Jesús lechufwenkay ihoye lewomek 

17wet tiyäjo chalana, wet hap'alakpe inät wet ihoye Capernaum. Wet tä nech'e 
honatsi wuj p'ante, mat kamaj Jesús tapinhiyet'a lhamel. 

18Wet iche yafwthitaj tä äytaji wet iwo lhetheya inät. 

19Tä lhamel nichäte p'ante cinco wok seis kilómetros, hiw'enlä Jesús tä tott'aye 
chalana tä lham t'äspe inät tä yik, wet lhamel wuj tä nowayhen. 

20Mat Jesús yok: –¡Olham t'at, yej nowayay! 

21Wet lhamel yok: –¡Lhuu Iwuk, tiyäjo chalana! Häpet tä mälhyejtso, lhamel 
nichätho t'at lhip tä ihoye. 

Wichi t'ukwe Jesús 

22Tä ifwala elh wet wichi tä kamaj ihi lewomek lhip elh, lhamel yok: –¿Chip 
ichetso Jesús? Tsi tä lechufwenkay yikhen naji, lham yikhichet'a, wet äp newache 
elh chalana. 

23Wet iyhäj chalanas tä tälhe hupuy tä Tiberias, nämho lhip tä tott'aho honhat tä 
wichi tujnaj pan tä Lhawuk iwo graciasa'pe. 

24Wet tä wichi nem hiw'en Jesús lhäy'e lechufwenkay, lhamel tiyäjo chalanastso 
wet ihoye Capernaum tä t'ukwe Jesús. 

Jesús häpe pan tä iwo n'ow'atshancheyaja 

25Tä lhamel nichäte lewomek lhip elh, hiw'en Jesús wet tay'ätshane tä yok: –
Maestro, ¿chip iwoye tä lenäm kana? 

26Jesús nichulho wet yok: –Matche, matche tä ofwel amhohen, M'ak tä tamenej tä 
let'uyay n'okwe häp tä let'ekhen naji yäk lhipsen. Häpkhit'a chik lehanayej m'ak 
tä owo otetnhayayej. 

27Oyok, yej tachumlhi'pe n'olhäk tä nit'una, mat chumlhi'pe n'olhäk tä nittäya 
lhäy'e tä hiw'en amhohen haw'atshancheyaj tä t'un. Häp täja n'olhäk tä Hin'o 
Lhäs hiw'enla amhomche, tsi häp tä Dios Lhajcha yen Lewoyayej häp lham täjtso. 

28Wichi tay'ätshane wet yok: –¿Atsi m'ak tä is chik olhamel owoye yämlek 
oyenlhi Dios lechumtes tä t'uhläk owoye? 

29Jesús nichulho wet yok: –Dios t'uhläk let'ekhayaye lechenek. Häp täjtso tä lham 
t'uhläk lewoyaye. 

30Wet wichi tay'ätshane wet yok: –Tä mälhyejtso, ¿atsi atetnek chik lhenhilhila 
yämlek olhamel ow'en wet ot'ekha ame? Päyen n'oyehen m'ak tä lhenlhi. 

31Olhamel ochätilis tuj p'ante lhäk maná tä lhamel ihi honhat tä ts'anis. Mälhyej 
Dios lhämet tä ihi Lehi tä yok, “Lham hiw'enhomche pan tä tälh puleye yämlek 
tuj.” 

32Jesús nichulho lhamel wet yok: –Matche, matche tä ofwel amhohen, Lhamhit'a 
Moisés tä hiw'en amhohen pan tä tälh puleye. Mat Ojcha häp tä hiw'en amhohen 
pan tä tälh puleye, wet äp häpe pan tä matche. 

33Tsi pan tä Dios hiw'enho häpe t'at Hin'o tä tälh puleye, wet iwo 
lew'atshancheyaja häp wichi tä ihonhatena. 

34Tä wichi iläte, wet yok: –Woye tä owoye, w'enpeja n'ohohen häp pantso. 

35Jesús yok: –Olham ohäpe t'at pan tä iwo n'ow'atshancheyaja. Elh chik iho n'oye 
nemla nichuyu, wet elh chik t'ekha n'oye nemla ichim. 

36Mat mälhyej tä ofwel amhohen, amel tej tä lew'enayn'o, mat tek let'ekhayay 
n'oye. 

37Elh chik häpe chik Ojcha hiw'en n'oho, ihohla n'oye, wet elh chik iho n'oye tek 
otihiyeja kanhi. 

38Tsi onek tä otälh puleye häpkhilek owoye m'ak tä lenech'ethayaj häp Ojcha tä 
lechenekn'o. Häpkhit'ak owoye m'ak tä olham onech'ethayaj. 

39Wet Ojcha tä lechenekn'o, lham lenech'ethayaj tä t'uhläk nittäya elh lhamel tä 
lham hiw'en n'oho. Mat t'uhläk onuhthichephäla tä tälho n'op'itseyhay häp ifwala 
tä lepese. 

40Tsi Ojcha iwatläk elh chik häpe chik hiw'en Dios Lhäs wet t'ekhaye, ikatej 
lew'atshancheyaj tä t'un. Wet onuhthiphäla tä tälho lep'itsek häp ifwala tä lepese. 

41Tä Judío lhayis iläte tä yok, “Ohäpe pan tä tälh puleye”, wet lhamel yämejwethä 

42wet yok: –Häp hin'otsi Jesús, ¿hä kahäpeya José lhäs? N'amel y'antäfwelej hin'o 
tä lajcha lhäy'e atsinha tä lako. ¿Chipte tä yäm lhame tä tälh puleye? 

43Mat Jesús tahuyej lhamel wet yok: –Leyayej tä w'et lhäm'atwethä. 

44Ihit'a katsik ihanej lhaiwoyneje chik iho n'oye, chik Ojcha tä lechenekn'o nihäna 
n'oye. Mat elh chik Ojcha ihän n'oye, onuhthiphäla tä tälho lep'itsek häp ifwala tä 
lepese. 

45Ihi profetas lesaynhay p'ante yok, “Dios ichufwenla nilhokej wichi.” Tä 
mälhyejtso, elh chik häpe chik tach'ahuye Ojcha wet lhaichufwenej lhämtes, häp 
tä iho n'oye. 

46“Mat häpkhit'a chik elh hiw'en p'ante Ojcha. Tsi ihichet'a elh tä hiw'enpe, 
tajlhamat elh tä tälhe Dios, häp tä hiw'enpe. 

47Wet oyok, matche, matche tä ofwel amhohen, Elh chik t'ekhahyaj ihi ikatej t'at 
lew'atshancheyaj tä t'un. 

48Ohäpe pan tä iwo n'ow'atshancheyaja. 

49Häp amel achätilis tuj p'ante maná tä lhamel ihi ts'anis, mat tej tä mälhyej'attso 
thayej, y'inhen t'at. 

50Mat olham oyäme häp pan tä tälh puleye yämlek elh chik häpe chik tuj 
y'inhit'ala. 

51Olham ohäpe t'at panna tä n'ow'atshancheyaj tä tälh puleye, wet elh chik tuj, 
lew'atshancheyaj ihihila yämlek tiyäj'attsiy. Häp pan tä olham ow'enhihola häpe 
t'at olham ot'isan, häpkhilek wichi tä i'pe honhat lew'atshancheyaj ihi.” 

52Tä Judío lhayis iläte, yämwethä lhamhomche tä yok: –¿Chiwoye lhämet 
hin'otsi? ¿Hä ihanej lhaiwoyneje chik hiw'en n'amhohen lham t'isan yämlek 
y'atuj? 

53Mat Jesús tahuyej lhamel wet yok: –Matche, matche tä ofwel amhohen, Chik 
amel katufwaya Hin'o Lhäs t'isan wet kayäyayej lew'oyis, haw'atshancheyaj 
ihit'ala amejen. 

54Mat elh chik tuj ot'isan wet iyäyej ow'oyis, häp tä ikatej lew'atshancheyaj tä 
t'un, wet onuhthiphäla tä tälho lep'itsek häp ifwala tä lepese. 

55Tsi ot'isan häpe t'at n'olhäk tä matche, wet ow'oyis häpe t'at n'olhät tä matche. 

56Wet elh chik tuj ot'isan wet iyäyej ow'oyis, lham in'oyej wet olham oihi t'at häp 
lham. 

57Häp Ojcha tä lechenekn'o lew'atshancheyaj ihi, wet häp tä olham oisej tä 
ow'atshancheyaj ihi. Wet häp tä mälhyej'attso, elh chik häpe chik yen lhäkan'o, 
isila n'oyej wet lew'atshancheyaj ihi. 

58Oyäme t'at häp pan tä tälh puleye. Häp panna tek häte iwoye maná p'ante 
achätilis tuj, tsi tej tä tuj täjtso, mat y'inhen t'at. Mat elh chik tuj häp pan tä tälh 
puleye y'inhit'ala yämlek tiyäj'attsiy. 

59Häp tä mälhyej p'antetso Jesús lhämet tä iwoye tä ichufwenhen wichi tä ihi 
p'ante Judío lhayis kan'ohusew'et tä ihi Capernaum. 

N'olhämtes tä häpe n'ow'atshancheyaj tä t'un 

60Häp wichi tä Jesús lechufwenkay, tä iläte lechufwenyajtso, wet wujpe lhamel tä 
yok: –Wuj tä atha lhämtestso. ¿Atsihilak ikalhi yämlek tach'ahuye? 

61Matkat Jesús nitäfwelej m'ak tä lhamel yämejwethä lhamhomche, wet yok: –
¿Hä lelätay olhämettso? 

62Wet chik mälhyejtso, ¿chihla mälhyej chik lew'enche Hin'o Lhäs chik yäple pule 
tä pajche lew'et? 

63Lhek tetshan, häpe t'at Espíritu tä Dios T'amajchet tä iwo n'ow'atshancheyaja. 
Häpkhit'a t'isan chik elh isej. Wet olhämtes tä ofwel amhohen häp tä ichäj 
amehen Espíritu tä iwo haw'atshancheyaja. 

64Mat iche iyhäj amel tä nichayaye. Jesús iwoyetso, tsi tälhe tä nech'e iwo tesa 
lechumet, nitäfwelej t'at häp lhamel tä nichayaye, lhäy'e elh tä yachajila. 

65Wet äp yok: –Häp tä tamenej tä ofwel amhohen tä oyok, Ihit'a katsik ihanej 
lhaiwoyneje chik iho n'oye, tajlhamat chik Ojcha iwo len'äyija. 

66Tälhe täjtso wujpe lechufwenkay ileche wet nemhit iyej. 

67Wet Jesús tay'ätshane lechufwenkay tä ihi doce wet yok: –¿Chiwoye amel? 
¿Häte let'uyayhläk lhekhen? 

68Mat Simón Pedro nichulho wet yok: –Iwuk, ¿atsi elh chik olhamel ohoye? Tsi 
ämtes häpe n'ow'atshancheyaj tä t'un. 

69Olhamel pajche ochaye, wet äp ohanej tä ahäpe t'at Dios T'amajchet. 

70Jesús yok: –Olham tä ottshupi amehen häp amel tä lheyayhi doce. Matkat elh 
amel tä ahät t'at. 

71Tä iwoynejetso lhämet, yäme t'at häp Judas tä Simón Iscariote lhäs. Tsi Judas tej 
tä häpe t'at lhamel tä doce elh, mat häpkhila elh tä yachaj häp Jesús. 

Juan 7 

Jesús lech'inhis ikachuye 

1Tä tajyäme täjtso, Jesús ilunche honhat tä Galilea. Tek t'uhläk ihi Judea, häp tä 
Judío lhayis tä ihi t'uhläk ilän. 

2Mat tä tott'aye Judío lhayis lakäjyaj tä lhey N'ohupelis, 

3lech'inhis tahuyej wet yok: –Mäch'oye täja, hoye Judea, häpkhilek lhamel tä ayen 
häneka hiw'en m'ak tä lhenlhi. 

4Tsi hin'o tä t'uhläk wichi nitäfwelej weskathiyejt'a m'ak tä yenlhi. Wet tä lhenlhi 
m'ayhay tä lhenlhipej, apäyne nilhokej wichi tä i'pe honhat. 

5Lhamel iwoynejetso lhämet tsi tej tä lech'inhis at thayej, t'ekhahiyet'a Jesús. 

6Mat lham ifwenho lhamel wet yok: –Amel lefwetajay lewhäy at chik häpe is t'at. 
Mat kamaj nichäthiyet'a owhäy. 

7Honhat leles ihanhiyejt'a chik n'äyi amhomche. Olham häp tä n'äyi n'oho, tsi 
on'älitpe m'ak tä lhamel iwoye tä ni'isa. 

8Mähen amel, hoyaye t'at n'okäjyaj. Olham ohohiyet'a, tsi kamaj nichäthiyet'a 
owhäy. 

9Tä Jesús ifwenho lhamel täjtso, wet imälhehi Galilea. 

10Matkat tä lech'inhis tajyämehen tä yikhen tä ihoye n'okäjyaj, lham häte ihoye 
t'at, mat tek lhain'ältej wichi, lhimphaj tä lhaiskat. 

11Wet niyatey tä Judío lhayis ilunche t'at n'okäjyaj tä lhamel t'ukwe, wet 
yopejkwe: –¿Chip ihitso? 

12Wet wichi wuj tä yämejwethä Jesús. Iche iyhäj tä yok, “Is hin'otso.” Mat äp iche 
iyhäj tä yok, “Isit'a, ikanej wichi.” 

13Mat lhamel weskatej t'at lhämtestso, tsi nowaye laka niyatey. 

Häp Jesús lechufwenyaj tä iwoye tä ihi p'ante n'okäjyaj tä N'ohupelis 

14Tä lechowej häp n'okäjyajtso, Jesús tiyäje Dios Lew'et wet iwo lechufwenyaja. 

15Tä Judío lhayis iläte lhämtes tä iwoye, wuj tä iseltejen wet yok: –¿Chipte tä 
hin'otso ihanej m'ayhay, tä häpe elh tä lhaknichufwena? 

16Mat Jesús nichulho lhamel wet yok: –M'ak tä oyen ochufwenyaja tälhit'a n'oye, 
tälhe t'at Elh tä lechenekn'o. 

17Wet chik iche elh tä t'uhläk iwoye Dios lenech'ethayaj, nitäfwenhichela m'ak tä 
olham oyen ochufwenyajana, chik tälhe Dios wok tälh n'oye. 

18Häp elh tä t'uhläk wichi iwunit, yäme t'at m'ak tä lewuk häp lham. Mat elh tä 
t'uhläk wichi iwunit elh tä lechenek, häp tä yen lhämeta m'ak tä matche, wet 
ihichet'a m'ak chik kamatache tä yäme. 

19“Wet oyok, Moisés hiw'en p'ante amhohen häp Ley, mat niwohit elh chik häpe 
amel chik iwoye. ¿Chipte tä let'uyayhläk lelänayn'o?” 

20Tä wichi iläte, wet yok: –¡Ahät tä i'amhi! ¿Atsi tä t'uhläk ailän? 

21Jesús yok: –M'ak tefwajni tä oyenlhi naji häp ifwala tä n'ot'elakw'et, wet häp tä 
nilhokej amel leseltejen. 

22Mat lhek tetshanay olhämet. Moisés p'ante ne'tek lewoyayepej n'olhijtsek tä 
häpe n'otetnek (tej tä nitälhaye lham Moisés, mat amel atetsel p'ante häp tä 
lakey). Wet amel lewoyaye t'at täjtso. Tej chik häpe ifwala tä n'ot'elakw'et, mat 
lew'enho t'at han'äfwaj häp n'otetnektso. 

23Wet tä amel lenowayhläk lenäk'äsay häp Ley p'ante tälhe Moisés, wet häp tä tej 
chik häpe thayej ifwala tä n'ot'elakw'et, mat lew'enho t'at n'otetnektso häp 
han'äfwaj, tä mälhyejtso, oyok, ¿chipte tä lechuwetay n'oye'pe tä ochesat hin'o 
t'isan imälhewek häp ifwala tä n'ot'elakw'et? 

24Lhek yahinya, yej wo akalelhthayajayejpe aelh m'ak tä atelhoy hiw'en, mat äm 
is alhoho akalelhthayaj tä lewoye, tetshan m'ak tä matche tä häpe. 

Jesús yäm lhame tä tälhe Dios 

25Elhpej tä lew'et Jerusalén lhamel tay'ätshan lhamehen wet yok: –¿Hä kahäpeya 
täjtsi hin'o tä lhaka niyatey t'ukwe yämthilek ilän? 

26Lhek yahinya, iyej t'at wichi wet yämhoplhi, mat niwohit elh chik tahuyej. ¿Elat 
nech'e niyatey ihanej p'iya tä häpe N'ofwayhthi tä Dios Chenek? 

27Mat n'amel y'ahanej ihi honhat tä tälhe. Mat häp N'ofwayhthi tä Dios Chenek, 
chik nämla nehit katsik ihanhiyeja ihi honhat tä tälhe. 

28Jesús ihi t'at Dios Lew'et wet iwo lechufwenyaja. Tä iläte täjtso, wet nech'e 
ifwitsenej lechos wet yok: –¡Amel lefwetajay letäfwelay n'oyej wet äp lehanayej 
ihi honhat tä otälho! Oyok, tä onäm olhamhit'ak olhaichen, mat häp Elh tä 
t'uhawetej chik wichi t'ekhaye, häp tä lechenekn'o, mat amel tek letäfwelayej. 

29Olham tä ontäfwelej, tsi otälhe wet lham t'at tä lechenekn'o. 

30Tä wichi iläte, t'uhläk itsoklhi, mat ihit'a katsik takwey itiyej, tä kamaj lham 
nichätaye lewhäy. 

31Wet wujpe wichi tä nech'e t'ekhaye, wet lhamel yok: –Chik näm N'ofwayhthi tä 
Dios Chenek, ¿hä yenhilhila letetnhay tä inu'pe m'ak tä hin'otsi yenlhi? 

Fariseo lhayis fwetaj itsoklhi Jesús 

32Tä Fariseo lhayis iläte m'ak tä wichi yen lhämetayej Jesús, lhamel lhäy'e 
sacerdotes tä len'ohyajay ihiche ichen hin'ol tä t'uye Dios Lew'et yämthilek 
itsoklhi. 

33Jesús yok: –Pitajit'a lewhäy tä oihla amejen, wet oyäpnhiyela häp Elh tä 
lechenekn'o. 

34Amel let'uhla n'okwe mat tek lew'enlan'o, tsi tek lehanhiyeja lewoyneje 
yämthilek lechäte lhip chik oihihila. 

35Niyatey tä Judío lhayis tay'ätshan lhamehen wet yok: –¿Chihla tiyäji hin'otsi, tä 
yäm lhame tä kay'aw'enhila? ¿Elat ihohiyela n'aiyhäj tä ihiche honhates iyhäj wet 
ichufwenhihena p'iya häp wichi tä w'enha lhamejen tä iyej? 

36¿Chip iwoye lhämet tä yok, “Let'uhla n'okwe mat tek lew'enlan'o, tsi tek 
lehanhiyeja lewoyneje yämthilek lechäte lhip chik oihihila”? 

Tewok lhayis tä häpe inät tä n'ow'atshancheyaj 

37Häp ifwala tä lepes n'okäjyaj, häp ifwala tä lhamya, Jesús takasit wet ifwitsenej 
lechos tä yok: –Elh chik häpe tä ichim, is chik iho n'oye wet iyä. 

38Mälhyej Dios lhämet tä ihi Lehi tä yok, “Häp elh tä t'ekha n'oye, tewok lhayis tä 
häpe inät tä n'ow'atshancheyaj tälhihola lechowej.” 

39Tä iwoyetso, Jesús yäme häp Espíritu tä Dios T'amajchet tä elh chik häpe chik 
t'ekhaye lham, ikathiyeja. Tsi kamaj ayej Espíritu tä T'amajchet ninäma p'ante, tä 
kamaj nichätaye lewhäy Jesús lewujyaj. 

Wichi tek w'awulhejchä m'ak tä yämeje Jesús 

40Iche iyhäj wichi tä iläte lhämtestso wet yok: –Matche tä häp täjtsi Profeta tä 
toyhlä tä nämla. 

41Wet iyhäj yok: –Häpe N'ofwayhthi tä Dios Chenek. Mat äp iche iyhäj tä yok: –
Kha, tsi N'ofwayhthi tä Dios Chenek iwohiyet'ak tälho Galilea. 

42Tsi Dios lhämet tä ihi Lehi yäme tä Dios Chenektso tälhiyela David leles tä lepes 
lhele, wet äp tälhihola Belén, häp hupuy tä David lew'et p'ante. 

43Tä mälhyejtso, wichi tek w'awulhejchä m'ak tä yämeje Jesús. 

44Iche iyhäj tä t'uhläk itsoklhi, mat ihit'a katsik takwey itiyej. 

Niyatey tä Judío lhayis itiyej lakachuhanyaj Jesús 

45Häp hin'ol tä t'uye Dios Lew'et, lhamel yäple sacerdotes tä len'ohyajay ihiche 
lhäy'e Fariseo lhayis. Wet lhamel tay'ätshane hin'oltso wet yok: –¿Chipte tä 
kachäjaya alhoho hin'otso? 

46Lhamel yok: –¡Ihichet'a elh chik lhämtes häte iwoye tä lham yämlhi! 

47Tä Fariseo lhayis iläte, wet yok: –¿Hä nech'e häte amel lematitche t'akanyaj tä 
iwoye? 

48Lhek tetshan olhämet, ¿hä iche elh n'amel lhaka niyatey wok Fariseo lhayis elh 
chik häpe tä ichaye lham? 

49¡Häp wichitso tä nitäfwelayej Ley p'ante tälhe Moisés, lewit'äy ihihila! 

50Wet Nicodemo, häp Fariseo tä pajche ihoye Jesús, lham tahuyej iyhäj wet yok: 

51–Häp Ley p'ante tälhe Moisés yok, “Yej letiyej letes häp elh chik häpe tä kamaj 
kalätaye lhämtes wet äp kahanayej m'ak tä iwoye.” 

52Mat tä iyhäj iläte Nicodemo lhämetna, lhamel nichulho wet yok: –Mat 
¿chiwoye? ¿Hä ahäte ahäpe Galilea lhele? Lhek achufwenej Dios lhämtes tä ihi 
Lehi. Lew'enla tä ihichet'a profeta chik häpe tä tälhe Galilea. 

Atsinha tä iwo lakain'oyaja 

[ 

53Wet nech'e lhamel elhpej yäple lew'et, 

Juan 8 

1mat häp Jesús ihoye chenaj tä Oliwachat. 

2Tä ifwala elh tä nech'e fwamlafwaj, yäple Dios Lew'et wet nilhokej wichi ihoye, 
wet lham tatayphä wet iwo lechufwenyaja. 

3Wet Fariseo lhayis lhäy'e hin'ol tä lhayen lewosa Ley p'ante tälhe Moisés, lhamel 
ihäne Jesús häp atsinha tä õhw'enej tä iwo lakain'oyaja. Wet itihi lechowej wichi 
tä lhaihutwek, 

4wet ifwenho Jesús tä yok: –Maestro, häp atsinhana õhw'enejn'e tä iwo 
lakain'oyaja. 

5Wet Moisés lesaynhay p'ante ne'tek õ'länej tuntey häp atsinha che häpe tä 
mälhyejna. ¿Chiwoye am? ¿Atsi ämet tä häpe? 

6Lhamel iwoynejetso tä tay'ätshane tä fwetaj yelhte Jesús yämthilek iche m'ak 
che yen tesayej. Mat lham t'upeyejchä honhat wet ilesaynej lefwuj. 

7Wet tä lhamel yachajopej tä tay'ätshane, nech'e tatshupiphä wet yok: –Eh, aelh 
tä lesukyaj newahi, häp tä is che ichun tä ithatej tunte. 

8Wet äp yachajo tä t'upeyejchä honhat tä ilesayen. 

9Tä lhamel iläte täjtso, wet yikhen elhpej, lhamel tä thänhäy ichun tä yik, wet 
iyhäj imälheche len'äyij. Tä Jesús hiw'en tä ts'ilak atsinha tä imälheyej, 

10tatshupiphä wet yok: –Atsinha, ¿chip ichetso hin'ol? ¿Hä niwohit elh che iti 
amej ates? 

11Atsinha nichulho wet yok: –Ihichet'a, Iwuk. Wet Jesús yok: –Häte olham tek oti 
amej ates. Mäh, yej lhachajo asukyaj.] 

Jesús häpe wichi laka isi 

12Jesús yachajo tä tahuyej wichi wet yok: –Olham ohäpe wichi tä i'pe honhat laka 
isi. Elh che nek n'okwe nemla ilunhilhi honataj, mat isi tä iwo n'ow'atshancheyaja 
ihiyeja t'at. 

13Mat Fariseo lhayis yok: –Häp ämettso laha ihihit'a, tsi n'äl tä am t'at tä lhäm 
ame. 

14Jesús nichulho lhamel wet yok: –Tej tä olham t'at tä oyäm lhame, mat laha ihi 
t'at olhämet. Tsi olham ohanej ihi lhip tä otälhe, wet ohanej ihi lhip tä ohoye, mat 
amel tek lehanayej ihi. 

15Amel lewoyay akalelhthayaja mälhyej tä hin'ol fwetaj is alhoho, mat olham tek 
okalelhät elh che häpe. 

16Mat che owo okalelhthayaja, okalelhthayaj häpe t'at m'ak tä matche. Tsi 
ts'ilakhit'a olham tä owo okalelhthayaja, mat häte Ojcha tä lechenekn'o häp tä 
iwo lakalelhthayaja. 

17Häp Ley p'ante Moisés hiw'en amhohen yok, “Che hin'ol täkwfwas, elh 
niw'enhaya lhamej lhämet, häpe t'at m'ak tä matche.” 

18Tä mälhyejtso, olham tä oyäm lhame wet Ojcha tä lechenekn'o häp tä lhamtej 
yäm n'oye. 

19Fariseo lhayis tay'ätshane wet yok: –¿Chi tä ihi häp ajcha? Jesús nichulho wet 
yok: –Amel tek letäfwelay n'oyej wet tek letäfwelayej Ojcha. Che letäfwnhi n'oyej, 
häte letäfwnhiyejn'e Ojcha. 

20Häp tä mälhyej p'antetso Jesús lhämtes tä iwo lechufwenyaja tä ihi Dios Lew'et 
lhip tä Dios t'awayhtes lehis ihi. Mat nehit katsik itsoklhi, tsi kamaj lham 
nichätaye lewhäy. 

Jesús yachajo tä lhaikalelhtho wichi 

21Jesús äp yachajo tä ifwenho lhämet wichi wet yok: –Olham oyik wet amel 
let'uhla n'okwe, mat let'inhihena tä lhehi hach'isukyaj. Häp lhip che olham ohoye, 
amel tek lehanej lewoyneje yämthilek lehoye. 

22Wet Judío lhayis nech'e yok: –¿Etp'i t'uhläk lhailän p'iya, häp tä tamenej tä yok, 
“Amel tek lehanej lewoyneje yämthilek lehoye lhip che olham ohoye”? 

23Mat Jesús tahuyej lhamel wet yok: –Amel haw'et tä tumchäna, wet olham ow'et 
tä tumphä. Amel ahäpehen honhat lheley, olham ohäpkhit'a. 

24Häp tä tamenej tä ofwel amhohen tä oyok, Lheyayhihila t'at hach'isukyajay che 
let'inhen. Che kat'ekhaya n'oye tä ohäpe elh tä ohäpe, lheyayhihila t'at 
hach'isukyajay che let'inhen. 

25Tä wichi iläte, tay'ätshane wet yok: –¿Atsi tä ahäpe? Jesús nichulho wet yok: –
Ohäpe elh tä tälhe tä nech'enyaya mälhyej tä ofwel amhohen. 

26Iche wujpe m'ayhay che oyämhiyej amehen wet owohi okalelhthayaja amejen. 
Mat häp Elh tä lechenekn'o matche lhämet, wet m'ak tä ofwenho wichi häpe t'at 
m'ak tä oläte tä lham yäme. 

27Mat wichi ihanhiyejt'a tä lham yäme häp Lajcha tä ipuleye. 

28Häp tä tamenej tä ifwenhomche wet yok: –Che amel leneyhatphä Hin'o Lhäs, 
nech'ehilak letäfwelayej tä ohäpe elh tä ohäpe, wet owohiyet'a m'ak tä olham 
onech'ethayaj, tajlhame oyäme m'ak tä Ojcha ichufwen n'oyej. 

29Tsi it n'oyej Ojcha tä lechenekn'o, tek hits'ilkatn'o, tsi owoyepej häp m'ak tä 
lham ihuminche. 

30Tä Jesús yäme tähestso, wujpe wichi tä t'ekhaye häp lham. 

M'ak tä matche ailanhichela 

31Jesús tahuyej häp Judío lhayis tä imatitche lhämet, wet yok: –Che amel 
letujlhayache tä lewoye olhämet, ahäpkhihena ochufwenkay tä matche, 

32wet letäfwnhiyeja m'ak tä matche, wet m'ak tä matche ailanhichela. 

33Lhamel nichulho wet yok: –Olhamel ohäpehen Abraham leles tä lepes 
lheley, wet ohäpkhihent'a elh che häpe lakwenkay. Wet ¿chip iwoye ämet tä 
nemla ohäpehen n'okwenkay? 

34Jesús tahuyej lhamel wet yok: –Matche, matche tä ofwel amhohen, Elh che häpe 
tä iwoye lech'isukyaj häpe t'at n'och'isukyaj kwenek. 

35Wet elh tä n'okwenek häpkhit'a che lew'et t'at lewukw'et tä ihi. Mat elh tä 
n'olhäs häp tä lew'et t'at tä ihi. 

36Tä mälhyejtso, che Dios Lhäs ailanche, wet matche tä ahäpkhihena wichi tä 
nem häpehen n'okwenkay. 

37Ohanej t'at tä ahäpehen Abraham leles tä lepes lheley. Mat tä kawoya lew'eta 
amhihen olhämet, häp tä tamenej tä let'uhläk lelänayn'o. 

38Olham oyäme t'at m'ak tä ow'en tä oiyej Ojcha, mat amel lewoyaye m'ak tä 
lelätaye tä tälhe amel ajcha. 

39Tä wichi iläte, wet yok: –¡Olhamel ojcha Abraham! Mat Jesús nichulho lhamel 
wet yok: –Che mathiche tä ahäpehen Abraham leles, lewoyayhiye m'ak tä lham 
iwoye p'ante. 

40Mat tä olham ofwel amhohen m'ak tä matche tä Dios ichufwen n'oyej, let'uhläk 
lelänayn'o. ¡Abraham iwohiyet'a m'ak tä mälhyejtso! 

41Mat amel lewoyaye t'at m'ak tä ajchayay lechumyaj. Lhamel nichulho wet yok: 
–¡Olhamel ohäpkhihent'a hin'ol tä lajchalis nikalelhäjahen! ¡Olhamel Ojcha 
tefwaj'atni, häpe Dios! 

42Mat Jesús yok: –Che mathiche tä Ajchayay häp Dios, lehumnhin'etn'o, tsi otälhe 
t'at Dios wet onäm kana. Wet olhamhit'ak olhaichen, mat Dios t'at tä lechenekn'o. 

43¿Chipte tä amel kahanayej osilätyaj? Häp tä kat'uyahläk letach'ahuye olhämet. 

44Häp tä oyok, ahättaj tä aleles, wet m'ak tä lham lenech'ethayaj häp tä 
lehuminay tä lewoye. Ahättaj tälhe tä nech'enyaya häpe t'at n'olhikoy, wet 
tatayhlä m'ak tä matche tsi m'ak tä matche tek yen w'eta häp lham. Tä iwoye 
lhämet tä kamatache, lhamyaj t'at, tsi häpe elh tä w'et yämlhi t'at, wet häpe m'ak 
tä kamatache lajcha. 

45Mat tä olham oyäme m'ak tä matche, amel tek let'ekhayache olhämet. 

46“¿Atsi elh amel che hin'älit n'o'pe tä iche och'isukyaj tä owoye? Wet tä oyäme 
m'ak tä matche, ¿chipte tä tek kat'ekhayache olhämtes? 

47Elh che häpe Dios lhäs tach'ahuye t'at Dios lhämtes. Mat tä amel akahäpeya 
Dios leles, häp tä tek letach'ahuyaye lhämtes.” 

Tä kamaj Abraham newache, Cristo pajche iche 

48Tä Judío lhayis iläte, tahuyej Jesús wet yok: –Matche t'at tä olhamel oyok, 
¡Ahäpe Samaritano wet ahät tä i'amhi! 

49Mat Jesús nichulho lhamel wet yok: –Ihichet'a ahät che häpe che in'ohi. M'ak tä 
owoye, otiyej lewujyaj Ojcha mat amel lhenayn'o w'et m'ayeka. 

50Mat is t'at, tek ot'uhläk wichi iwunitn'o, tsi iche Elh tä t'uhläk õ'wunitn'o, häp tä 
is alhoho m'ak tä iwoye. 

51Wet oyok, matche, matche tä ofwel amhohen, Elh che häpe che iwoye olhämet 
y'inhit'ala. 

52Tä Judío lhayis iläte, wet yok: –¡Nech'e kalelhäj tä ahät tä i'amhi! Tsi Abraham 
lhäy'e profetas lhamel y'inhen t'at, mat am lhokwe ämet, “Elh che iwoye olhämet 
y'inhit'ala.” 

53¿Chiwoye? ¿Hä lefwetaj lenu'pe p'iya olhamel ojcha Abraham? Lham y'il t'at, 
lhäy'e profetas y'inhen t'at. ¿Atsi tä lefwetaj ahäpe? 

54Jesús nichulho lhamel wet yok: –Che olham t'at tä olhaiwujyen, laha ihihit'a 
owujyaj tä in'oyej. Mat häp Elh tä iwujyenn'o häpe t'at Ojcha, häp lham tä 
lefwetajay aka Dios. 

55Mat tek letäfwelayej. Olham häp tä ontäfwelej, wet che oyok, 
“Ontäfwenhiyejt'a”, ohäpe elh tä w'et yämlhi t'at, mälhyej iwoye amel. Mat oyok, 
matche tä ontäfwelej, wet äp owoye t'at lhämtes. 

56Häp amel ates Abraham wuj tä akäjejlhi tä yok, “Ow'enla ifwala che Owuk 
nämla honhate.” Wet matche, hiw'en t'at wet lakäjyaj ihi. 



1849 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

57Tä Judío lhayis iläte Jesús lhämettso, wet yok: –¡Kamaj lechäthiyet'a cincuenta 
nekchämes, mat lefwetaj lew'enpe Abraham! 

58Jesús yok: –Matche, matche tä ofwel amhohen, Tä kamaj Abraham newache, 
olham pajche oiche t'at. 

59Tä lhamel iläte, wet tachuma tuntey tä t'uhläk ithatej Jesús. Mat nech'e lham 
lhaiskat wet yikch'oye Dios Lew'et, wet lhamel nemhit hiw'en. 

Juan 9 

Jesús hiw'enyenche honhat hin'o tä asnam tälhe tä nech'e iche 

1Tä Jesús yik p'ante, hiw'en hin'o tä asnam tälhe tä nech'e iche. 

2Wet lechufwenkay tay'ätshane Jesús tä yok: –Maestro, ¿atsi m'ak tä tamenej tä 
asnam hin'ona tälhe tä nech'e iche? ¿Hä lajcha wok lako wok lham lesukyaj tä 
tamenej? 

3Jesús nichulho lhamel wet yok: –Häpkhit'a lham wok lajcha wok lako chik 
lesukyaj tä tamenej, mat häpkhilek lhain'älit m'ak tä Dios ihanej iwoyneje tä 
iwoye. 

4Tä mälhyejtso, tä ifwala is chik y'awoye lechumet häp lham tä lechenekn'o. Tsi 
nek t'at honatsi, wet ihit'ala katsik ihanej chik tachumlhi. 

5Tä kamaj oihi honhatna, ohäpe t'at wichi tä i'pe honhat laka isi. 

6Tä ileyej tä iwoyetso, ifwats'unhi honhat wet yen iyhäta, wet y'ilenpe asnam 
telhoy. 

7Wet tahuyej wet yok: –Mäh hoye n'onayhthi tä Siloé wet lej iyhät tä i'pe atelhoy. 

(Häp n'olhämet Siloé häp tä yok, N'ochenek.) Wet asnam yik tä ihoye 
n'onayhthitso. Tä nichäte, ilej iyhät, wet tä tapil nech'e hiw'enche honhat. 

8Wet lew'etfwas lhäy'e wichi iyhäj tä pajche hiw'enpej tä t'alhejepej m'ak chik 
isej, lhamel yok: –¿Hä kahäpeya hin'o tä tatayphäpej tä t'alheje wichi t'awayhat? 

9Iyhäj yok: –Häpe t'at. Mat iche iyhäj tä yok: –Häpkhit'a, ch'ääj tä nichätche. Mat 
lham hin'otso yok: –Matche, ohäpe t'at. 

10Tä mälhyejtso, wichi tay'ätshane wet yok: –¿Mat chiwoye tä nech'e lew'enche 
honhat? 

11Lham nichulho wet yok: –Häp hin'o tä lhey Jesús, häp tä yenlhi iyhät wet 
y'ilenpe ottelhoy, wet yok, “Mäh hoye n'onayhthi tä Siloé wet lej iyhät.” Wet tä 
oyik, tä onchäte olej ottelhoy, wet nech'e ow'enche honhat. 

12Wet äp wichi tay'ätshane tä yok: –¿Wet chip ihi hin'otso? Lham yok: –Thayej, 
ohanhiyejt'a ihi. 

Fariseo lhayis inityen tä tay'ätshane hin'o tä nech'e hiw'enche honhat 

13-14Häp fwala tä Jesús yenlhi iyhät tä hiw'enyenche honhat häp asnam, häpe t'at 
fwala tä n'ot'elakw'et. Wet wichi ihäne Fariseo lhayis häp hin'otso, 

15wet lhamel tay'ätshane tä yok: –¿Chiwoye tä nech'e lew'enche honhat? Lham 
nichulho wet yok: –Iyhät tä õy'ilenpe ottelhoy, wet tä olej ow'enche honhat. 

16Wet iyhäj Fariseo lhayis yok: –Häp hin'o tä yenlhi täjtso tälhiyet'a Dios, tsi 
yenhit'a t'amajcheta fwala tä n'ot'elakw'et. Mat äp iche iyhäj tä yok: –Mat chik 
häp hin'o tä lesukyaj ihi, ¿chipte tä ihanej iwoyneje tä yenlhi n'otetnhay tä wuj tä 
iselkat n'amejen? Tä mälhyejtso, n'äl tä y'ajit'awek Fariseo lhayis 
letichunhayajay. 

17Wet lhamel äp yachajo tä tay'ätshane häp hin'o tä pajche asnam, wet yok: –
¿Wet cho am, atsi tä lefwetaj häpe hin'otso tä aiw'enyenche honhat? Lham 
nichulho wet yok: –Häpe profeta. 

18Mat niyatey tä Judío lhayis yok: –Mathichet'ak asnamt'apmhaji lhäy'e tä fwetaj 
nech'e tä hiw'enche honhat. Tä mälhyejtso, lhamel t'äne häp lajcha lhäy'e lako 

19wet tay'ätshane tä yok: –¿Hä häpe t'at täjtsi amel äs tä lhämaye tä asnam tälhe 
tä nech'e iche? ¿Mat chipte tä nech'e hiw'enche honhat? 

20Lajcha lhäy'e lako nichulho wet yok: –Matche, häpe t'at olhamel olhäs, tälhe tä 
nech'e iche asnam t'at. 

21Mat tä hiw'enche honhat athana, olhamel ohanhiyejt'a m'ak tä tamenej wet tek 
ohanej elh tä häpe tä hiw'enyenche honhat. Mat ätshane lham tsi thaläkw, 
lhamlak ifwel amhohen. 

22Lhamel iwoynejetso lhämet tsi nowaye niyatey tä Judío lhayis, häp tä lhamelna 
pajche y'ajwekej letichunhayaj tä yok, “Elh chik häpe chik yok, Jesús häpe 
N'ofwayhthi tä Dios Chenek”, lhamel n'äyejo chik fwetaj ihoye Dios laka wichi tä 
lhaihutwek. 

23Häp tä tamenej tä hin'o lajcha lhäy'e lako yok, “Ätshane lham tsi häpe hin'o tä 
thaläkw t'at.” 

24Wet niyatey tä Judío lhayis äp yachajo tä t'äne hin'o tä pajche asnam, wet 
tahuyej tä yok: –Lhek yahinya, olhamel oyok, häp hin'otso häpe t'at elh tä 
lesukyaj ihi. ¿Chiwoye am ämet? Lhek fwel n'ohohen m'ak tä matche tä lhehi tä 
Dios tatache. 

25Lham yok: –Ohanhiyejt'a chik häpe hin'o tä lesukyaj ihi wok laj lesukyaja. Mat 
ohanej tä pajche ohäpe t'at asnam, mat athana ow'enche honhat. 

26Wet lhamel äp yachajo tä tay'ätshane wet yok: –¿Atsi m'ak tä iwoyej ame tä 
aiw'enyenche honhat? 

27Lham nichulho wet yok: –Pajchene ofwel amhohen, mat tek letach'ahuyay 
n'oye. ¿Chipte tä let'uhläk oyachajo? ¿Wok elat nech'e häte amel let'uhläk lhenay 
ahäneka häp lhamtso? 

28Tä lhamel iläte lhämettso, tawäkwäywethä wet iläkwlhi wet yok: –¡Am tä 
lehänlhi lhamtso, mat olhamel ohänlhi Moisés! 

29Tsi olhamel ohanej tä Dios yämhoplhi p'ante Moisés, mat häp hin'otso 
ohanhiyejt'a honhat tä tälhe. 

30Hin'o nichulho lhamel wet yok: –¡Wet chipte tä mälhyejtso tä amel kahanayej 
ihi honhat tä tälhe! ¡Mat lhek yahinya, hiw'enyen n'okwe honhat! 

31N'amel y'ahanej tä Dios tach'ahuhiyet'a wichi tä lesukyaj ihi, ts'ilak lhamel tä 
n'okwiyej wet iwoye lham lenech'ethayaj. 

32Tälhe tä nech'enyaya ihichet'ak õyäme tä iche hin'o tä hiw'enyenche honhat elh 
tä asnam tälhe tä nech'e iche. 

33Chik nitälhiye Dios häp hin'otso, ihanhiyejt'a iwoyneje chik yenlhi m'ak chik 
mälhyejtso. 

34Tä niyatey tä Judío lhayis iläte, wet wuj tä tawäkwäye wet yok: –¡Am tä tälhe tä 
nech'e lheche tä asukyaj ihi! ¿Chipte tä lefwetaj lechufwen n'ohen? ¡Mäh! 

Iyhäj tä lehusey asnamis 

35Tä Jesús ihanch'oye tä niyatey tä Judío lhayis ichen kanhi hin'o, wet yik tä 
lhaichutyenej wet tay'ätshane tä yok: –¿Hä lechaye häp Hin'o Lhäs? 

36Hin'o nichulho wet yok: –Päyen n'oye elh tä häpe, häpkhilek ochaye. 

37Jesús yok: –Lew'en t'at. Hin'o tä yämlhi amho, ohäpe t'at. 

38Wet hin'o takhoschufwi tä iläte wet yok: –Ocha ame, Iwuk. 

39Wet nech'e Jesús yok: –Olham onäm honhatena yämlek owo okalelhthayaja, 
häpkhilek asnamis hiw'enchehen honhat, wet iyhäj tä fwetaj hiw'enchehen 
honhat n'äl tä asnamis t'at. 

40Wet iche iyhäj Fariseo lhayis tä iwhäye, tä iläte Jesús, wet lhamel yok: –
¿Chiwoye tä mälhyejtso? ¿Hä olhamel ohäte ohäpehen asnamis? 

41Jesús nichulho lhamel wet yok: –Chik ahäpkhihen asnamis, ates ihihit'a. Mat tä 
lhäm amehen tä ahäpkhihent'a asnamis, ates ihi t'at. 

Juan 10 

Tson'ataswo lhäy'e leläy 

1Wet Jesús äp yok: –Matche, matche tä ofwel amhohen, Häp elh tä nitiyäjache 
lepe häp tson'atas lehi, mat taw'ulhpe lhip wet iho lech'oye, häpe t'at etantsaj wet 
äp wit'äyhtsaj. 

2Mat elh tä tiyäjche lepe wet iho lech'oye tson'atas lehi, häpe t'at tson'atas lewo. 

3Wet häp lepewo ifwoyenlä, wet tson'ataswo t'äneje elh tefwajpejni leläy häp 
lhey tä häpe, wet lhamel iläte lechos, wet yikchufwi tä tälho lehi. 

4Wet tä leläy nilhokphä, nech'e ichunlä wet lhamel ihän t'at len'äyij tsi 
nitäfwelche lechos. 

5Mat ihänhit'a hin'o che lhamel nitäfwelayej, mat nowaye wet yikch'oye tsi 
nitäfwenhichet'a lechos. 

6Jesús itech'aynej täjtso m'ak tä ifwenho wichi, mat lhamel ihanhiyejt'a m'ak tä 
häpe. 

7Häp tä tamenej tä Jesús yachajo tä tahuyej wichi wet yok: –Matche, matche tä 
ofwel amhohen, Olham ohäpe t'at lepe tä tson'atas tiyäjche. 

8Nilhokej lhamel tä ichun n'ohlä häpehen etantses wet äp wit'äyhtses, mat 
tson'atas tach'ahuhiyet'a. 

9Olham ohäpe lepe, wet elh che tiyäjche lepena tä ohäpe tafwayhla. Hätehlat 
iwoye tson'ataj tä tiyäjo lehi wet inuphä, wet hiw'en hup tä lhäk. 

10Häp hin'o tä etantsaj, che näm häpe t'at t'etanyaj, lhäy'e tä ilän, wet äp itäyhat. 
Mat olham tä onäm häpkhilek lhamel ikatej lew'atshancheyaj, wet lhäy'e lhip 
lew'atshancheyaj che ikatej. 

Jesús häpe tson'ataswo tä matche 

11“Olham ohäpe tson'ataswo tä matche. Häp tson'ataswo tä matche iwompe 
lew'atshancheyaj häp leläy. 

12Mat häp hin'o tä n'ochumyenek, che hiw'enlä t'owalhaj tä fwitsaj, inu alhoho tä 
yikch'oye tson'atas wet iwom, wet nech'e t'owalhaj inuho tson'atas wet 
itsatkatpe honhat. Tsi hin'otso lhamhit'ak lewo, lhäy'e tä lewukhit'a, 

13tajlhama tä n'ochumyenek t'at wet yenhit'a lhakliya tson'atas. 

14-15“Olham ohäpe tson'ataswo tä matche. Mälhyej iwoye tä Ojcha nitäfwel n'oyej 
wet olham ontäfwelej lham, häte olham ontäfwelej oläy tson'atas wet lhamel 
nitäfwel n'oyej. Wet olham owompe ow'atshancheyaj lhamel. 

16Häte iche oläy iyhäj tä kalehiya oläyhina, wet ochäjla alhoho lhamel. Lhamel 
tach'ahuhiyela ochos, häpkhilek weihalhahchä olhoksek wet weihalha lewo tä 
t'uye. 

17“Ojcha ihuminn'o häp tä on'äyhiyejt'a ow'atshancheyaj, häpkhilek oyachajo tä 
otchumlä. 

18Nehit katsik iso n'oyej ow'atshancheyaj, mat olham t'at tä owom. On'ohyaj 
in'oyej yämthilek owom wet äp otchumlahlä, tsi häp täjtso tä Ojcha ne'tek 
owoye.” 

19Tä Judío lhayis iläte lhämtestso, yachajo tä nem y'ajejwek lhamel letichunhayaj. 

20Wet wujpe iyhäj tä yopejkwe: –¿Chipte tä letach'ahuyaye? ¡Ahät tä ihi, wet 
ch'isuk! 

21Mat iyhäj yopejkwe: –Elh tä ahät länek tek mälhyejentso lhämtes, wet ahät 
ihanhiyejt'ak hiw'enyenche honhat asnam. 

Judío lhayis tachumhit'ahlä Jesús 

22Tä häpe p'ante lewhäy tä fwiy'etil, Judío lhayis iwo lakäjyaja tä nichäte 
n'okäjyaj tä lhey Dedicación, tä lhamel yen tichunhayaja ifwala p'ante Dios 
Lew'et tä ihi Jerusalén yachajo tä T'amajchet. 

23Wet Jesús ihi t'at Dios Lew'et, wet ilunche lhip tä lhey Pórtico de Salomón. 

24Wet Judío lhayis lhaihutej wet tay'ätshane tä yok: –¿Atsihila lewhäy che 
alekalelhät n'ohohen? Che ahäpe N'ofwayhthi tä Dios Chenek, lhek afwel 
n'ohohen. 

25Jesús nichulho lhamel wet yok: –Pajche ofwel amhohen, mat lekachuyay. Häp 
m'ayhay tä oyenlhi häp tä isej tä Ojcha lhämet n'oyej, hin'älit t'at elh tä ohäpe. 

26Mat amel lekachuyay tsi ahäpkhihent'a oläy tson'atas. 

27Tson'atas tä olham oläy tach'ahuye ochos, wet ontäfwelej lhamel wet 
ihänlhin'o. 

28Wet ow'enhomche lew'atshancheyaj tä t'un, wet tatäyhit'ala, wet äp nehit 
katsik isohla n'oyej. 

29Häp Ojcha tä hiw'en n'oho lhamel, inu'pe nilhokej m'ayhay, wet nehit katsik 
ihanhiyeja iwoyneje che isoyej. 

30Olham lhäy'e Ojcha oweihalhahchä. 

31Tä Judío lhayis iläte lhämettso, yachajo tä tachuma tuntey tä t'uhläk ithatej. 

32Mat lham yok: –Wujpe m'ayhay tä isen tä oyenlhi tä amel lew'enay, häp tä oisej 
Ojcha lakhajyhayaj. Wet ¿atsi m'ak tä tamenej tä let'uhläk lethat n'oyej tuntey? 

33Judío lhayis nichulho wet yok: –Häpkhit'a m'ak at che häpe tä is tä lewoye tä 
omenyen amej tä ot'uhläk othat amej tuntey. Mat ämtes tä lesitäynej Dios, häp tä 
tamen amej. Tsi ahin'o t'at, mat alhen häpeya Dios. 

34Wet Jesús äp yok: –Iche Dios lhämet tä ihi Lehi tä yok, “Amel ahäpehen dios 
lhayis.” 

35Tä mälhyejtso, y'aw'en tä Dios yen lheya dios lhayis häp lhamel tä lham 
ifwenho lhämet. Wet y'ahanej tä nilhokej m'ak tä Dios lhämet yäme, nehit katsik 
yok, “Mathichet'a.” 

36Wet häp tä mälhyejtso, tä Dios yen t'amajchetan'o wet ichenn'o honhatena, 
¿chipte tä amel lefwetajay ositäyen Dios tä oyok, “Ohäpe Dios Lhäs”? 

37Lhek yahinya, che n'am nenlhi m'ak tä Ojcha yenlhi, yej t'ekhache olhämtes. 

38Mat oyok, che oyenlhi, tej che kat'ekhayache m'ak tä oyäme, mat ekhayaye 
m'ayhay tä oyenlhi, häpkhilek lehanayej tä matche tä Ojcha in'oyej wet olham 
oiyej Ojcha, hätet iwoye che otefwaj'atni. 

39Tä wichi iläte tä iwoyetso, yachajo tä t'uhläk itsoklhi. Mat lham yik 

40wet yäple tewok tä Jordán lhip tä tumej hichä, häp lhip tä Juan pajche ihi tä 
ibautisaynhen wichi. Wet Jesús ihi t'at lhiptso 

41wet wujpe wichi tä ihoye, wet lhamel yopejkwe: –Tej tä Juan nenalhi n'otetnek 
che häpe, mat nilhokej lhämtes tä yämeje häp hin'ona, n'äl tä matche t'at. 

42Wet wujpe wichi tä ihi lhiptso ichaye Jesús. 

Juan 11 

Lázaro y'il p'ante 

1Iche hin'o tä lhey Lázaro tä t'inhayaj ilän. Lham häpe hupuy tä Betania lhele, 
lhäy'e lechitalis María lhäy'e Marta. 

2Häpe t'at María tä paj p'ante lham itsäype Lhawuk lepach'ol häp hal'ä t'i tä lenij 
akäjche wet äp ilejej lew'ole. 

3Wet atsinhayna María lhäy'e Marta lhamel iwo chenekaye Jesús wet ifwenho tä 
yok: –Iwuk, elh tä wuj tä lehumin t'inhayaj ihi. 

4Tä Jesús iläte, wet yok: –Häp n'ot'inhayajna tek itäyhthila hin'o, mat häpkhilek 
tamenej chik n'äl Dios lewujyaj lhäy'e Dios Lhäs lewujyaj. 

5Jesús wuj tä ihumin p'ante häp Marta lhäy'e lech'inhä lhäy'e Lázaro, 

6mat tä ihanch'oye tä Lázaro t'inhayaj ihi, ihi ayej ifwalas täkwfwas häp honhat tä 
ihi. 

7Pajtha ifwala elh wet nech'e tahuyej lechufwenkay wet yok: –Mäh n'äple Judea. 

8Mat lhamel yok: –Maestro, pajichet'a tä Judío lhayis tä ihi t'unajläk ilän amej 
tuntey. Mat ¿chipte tä let'uhläk lhäple? 

9Mat Jesús nichulho lhamel wet yok: –Lhek yahinya, iche doce horas tä ihi ifwala. 
Tä mälhyejtso, chik hin'o ilunlhi tä ifwala, tek tanhäphänlhi tsi iche isi tä 
hin'älitpe honhat. 

10Mat häp elh tä ilunhilhi honatsi, häp tä tanhäphänlhi, tsi isi ihiyejt'a. 

11Jesús iwoye lhämetna, tä ileyej wet äp y'isej tä yok: –Häp n'aelh Lázaro imä t'at, 
mat oyik tä ohoye yämthilek on'omhatlhi. 

12Lechufwenkay nichulho wet yok: –Iwuk, chik Lázaro imä, tä mälhyejtso kalelhäj 
tä ichesla. 

13Jesús yäme tä pajche Lázaro y'il t'at, mat lhamel yenek yäme nahati. 

14Tä mälhyejtso, Jesús nech'e ikalelhtho lhamel m'ak tä yäme wet yok: –Lázaro 
pajche y'il t'at. 

15Mat okäjyaj ihi tä n'am newej naji, häpkhilek amel aisayej wet lewoyay 
achayaja. Mäh n'ekhen, n'ahoye. 

16Wet häp Tomás tä äp õyen lheya Täkwhiyis, tahuyej iyhäj Jesús lechufwenkay 
wet yok: –¡Häte n'amel n'ekche Lhawuk häpkhilek y'atn'isej t'at chik õ'nailänhen! 

Jesús häpe elh tä iwo n'ow'atshancheyaja wet äp inuhatchephä n'op'itseyhay 

17Tä Jesús nichäte, õ'fwenho tä nech'e cuatro ifwalas tä tajyäme tä õtjänch'oye 
Lázaro. 

18Wet tä Betania tott'aho Jerusalén, etp'i media legua p'iya, 

19wujpe Judío lhayis t'isiyakaye häp Marta lhäy'e María yämlek iwo t'unfwaya 
lhamel tä lech'inij ileyej honhat. 

20Tä Marta ihanch'oye tä Jesús näm, yik tä yistejlä, mat häp María imälhehi 
lew'et. 

21Tä Marta nichutej Jesús, ifwenho tä yok: –Iwuk, chik lhehin'aj kana, tek y'inhi 
n'aji och'inij. 

22Mat ohanej t'at, tej tä mälhyejtso, kamaj Dios hiw'enlat amho m'ak at chik häpe 
chik let'alheje. 

23Jesús nichulho wet yok: –Hach'inij inuhiphäla tä tälho lep'itsek. 

24Marta yok: –Matche, ohanej tä inuhiphäla chik nichäte ifwala tä lepes wet 
inuhikwephäla nilhokej n'op'itseyhay. 

25Tä Jesús iläte tä Marta iwoyetso, tahuyej wet yok: –Olham ohäpe elh tä iwo 
n'ow'atshancheyaja wet äp onuhatchephä n'op'itseyhay. Elh chik häpe chik 
t'ekha n'oye, tej chik y'il, mat iläyhla t'at. 

26Wet elh chik häpe tä iläy wet t'ekha n'oye, y'inhit'ala yämlek tiyäj'attsiy. ¿Hä 
let'ekhaye täjtso? 

27Marta nichulho wet yok: –Ey'a, Iwuk, ot'ekha ame tä ahäpe t'at N'ofwayhthi tä 
Dios Chenek, häp Dios Lhäs tä pajche toyhlä tä nämla honhatena. 

Jesús tafwlhi tä iwhäye Lázaro lep'itsekw'et 

28Tä Marta ileyej tä iwoyetso, wet yik tä t'äne lech'inhä María wet tasamsanej tä 
ifwenho tä yok: –Lhawuk näm, ne'tek lehoye. 

29Tä María iläte lechita, yofwajkwet nephä wet yik tä ihoye häp Jesús. 

30Mat Jesús kamaj nichäthihot'a hupuy, ihi t'at häp n'äyij tä nichuteji Marta. 

31Wet Judío lhayis tä ihi María lew'et tä iwo t'unfwaya, tä lhamel hiw'enche tä 
nephä wet nakeltshi tä yik, lhamel ihän tsi yenek ihoye n'op'itsekw'et yämlek 
tafwlhi. 

32Tä María nichäte Jesús, takhoschufwi wet yok: –Iwuk, chik lhehin'aj kana, tek 
y'inhi n'aji och'inij. 

33Tä Jesús hiw'en María tä tafwlhi, lhäy'e Judío lhayis tä iwo t'unfwaya tä häte 
tafwchehchä, wet lham leyalh ithatphä wet wuj lelhakli. 

34Wet nech'e tay'ätshane lhamel wet yok: –¿Atsi lhip tä ihi tä õtjänch'oye? 
Lhamel yok: –Lhuu Iwuk, wet lew'enla. 

35Wet Jesús tafwlhi, 

36wet tä Judío lhayis hiw'en, wet yok: –¡Lhek yahin, n'äl tä wuj tä ihumin Lázaro! 

37Mat iyhäj yok: –Lham hiw'enyenche n'aji honhat hin'o tä asnam. ¿Mat hä 
nhanhiyej iwoyneje m'ak chik iwoyeje Lázaro yämlek n'ila? 

Lázaro inuphä tä tälho lep'itsek 

38Jesús äp yachajo tä ithatphä leyalh, wet nech'e ihoye n'op'itsekw'et tä häpe 
n'ohi tä pajche õhp'oyeji tunte tä wuj. 

39Tä nichäte, wet yok: –Hutay kanhi tunte. Mat Marta tä lech'inij häp hin'o tä y'il, 
yok: –Iwuk, oyenek najut tsi athana nech'e cuatro ifwalas tä ihi. 

40Jesús nichulho wet yok: –¿Hä n'am fwelmat amho tä oyok, “Chik let'ekhaye, 
lew'enla Dios lewujyaj”? 

41Wet nech'e wichi ihut kanhi tunte tä ihi lepe n'op'itsekw'et, wet Jesús iyahin 
puleye wet yok: –Ijcha, owo graciasa amej tä letach'ahu n'oye. 

42Ohanej tä lepes ihichet'a tä letach'ahu n'oye. Mat tä owo graciasa amej, ot'uhläk 
wichi tä ikana iläte, häpkhilek lhamel t'ekhaye tä am t'at tä achenekn'o. 

43Tä ileyej tä iwoyetso, wet ifwitsenej lechos tä yok: –¡Lázaro, lhuu, nuphä! 

44Wet hin'o tä pajche y'il inuphä t'at, mat wesas tä õ'nayhtejchehen takweyey 
lhäy'e takäläy lhäy'e tate'pe kamaj iyej t'at. Wet Jesús tahuyej iyhäj tä yok: –
Lanche wet ch'anlhaye tä yik. 

Niyatey tä Judío lhayis iwo lehuseya'pe yämlek itsoklhi Jesús 
(Mat 26.1-5; Mar 14.1-2; Luc 22.1-2) 

45Häp Judío lhayis tä t'isiyakaye María tä iwo t'unfwaya, tä lhamel hiw'en m'ak tä 
Jesús yenlhi, wujpe lhamel tä ichaye häp lham. 

46Mat iche iyhäj tä yikhen wet ifwenho Fariseo lhayis m'ak tä Jesús yenlhi. 

47Tä mälhyejtso, Fariseo lhayis lhäy'e sacerdotes tä len'ohyajay ihiche, lhäy'e 
hin'ol iyhäj tä ihi Judío lhayis laka Concilio tä Lhamya, lhamel lhaihutwek wet 
yok: –¿Atsi m'ak tä y'awohiyela? Tsi hin'otso wuj letetnhay tä yenlhi. 

48Chik y'atch'anlhaye, wet nilhokhiyeja wichi chik ichaye, wet Romano lhayis 
kaniyatey nämla wet iwasthihila Dios Lew'et lhäy'e wichi. 

49Mat elh lhamel tä lhey Caifás tä häpe Sacerdote tä Lhamya häp nekchämtso, 
lham tahuyej iyhäj wet yok: –¡N'äl tä m'ak kahantasayej! 

50Wet lep'ethatayhlä tä amel aisej chik tefwajni hin'o chik õ'länpe wichi wet 
nofwit'ala nilhokej wichi. 

51Mat tä Caifás iwoynejetso lhämtes, lhamhit'ak letichunhayaj, mat tä häpe 
Sacerdote tä Lhamya nekchämtso, häp tä Dios tä yämyenlhi tä yäme tä Jesús 
y'inhila'pe wichi tä Judío lhayis. 

52Mat ts'ilakhit'a lhamel, mat häpkhilek hip'ajtitwek nilhokej Dios leles tä i'pe 
honhat wet yäm weihalhahchä. 

53Tä mälhyejtso, tälhe ifwalatso niyatey tä Judío lhayis yok, “Is chik õ'län häp 
Jesús.” 

54Häp tä tamenej tä Jesús nemhit lhain'ältej ayej häp Judío lhayis tä ihi honhat 
lhipeytso, mat yikch'oye tä ihoye hupuy tä lhey Efraín, häp lhip tä tott'aho ts'anis, 
wet ihi t'at, lhäy'e lechufwenkay. 

55Tatäy p'ante lhimphaj chik nichäte lewhäy häp Judío lhayis lakäjyaj tä Pascua. 
Wet wujpe wichi tälhomche lew'etes, ihoye Jerusalén yämlek iwoye lakey tä 
lhamel ilej lhamchehen tä letetnek tä lhayen t'amajchetesa, tä kamaj nichätaye 
Pascua. 

56Wet lhamel t'ukwepej Jesús wet tay'ätshaneje elhpej tä ihi Dios Lew'et wet 
yopej: –¿Chiwoye? ¿Hä nämhiyela lhakäjyaj, wok kha? 

57Mat Fariseo lhayis lhäy'e sacerdotes tä len'ohyajay ihiche, lhamel ifwenho 
lhämet wichi tä yok: –Elh chik häpe chik ihanej ihi lhip tä Jesús ihi, is chik ifwel 
n'ohohen häpkhilek otsoklhi. 

Juan 12 

Lázaro lechita María itsäype Jesús lepach'ol hal'ä t'i tä lenij akäjche 
(Mat 26.6-13; Mar 14.3-9) 

1Tatäy p'ante seis ifwalas che nichäte lewhäy Pascua, wet Jesús ihoye Betania, 
hupuy tä Lázaro lew'et, häp hin'o tä pajche Jesús inuhatphä tä tälho lep'itsek. 

2Wet õyenhoplhi lhäk Jesús, wet Marta lhayen lewoyayej nilhokej lhamel tä 
t'ekhen, wet Lázaro iyej t'at lhamel. 

3Wet nech'e María ichäj medio litro hal'ä t'i tä wuj laha, wet itsäype Jesús 
lepach'ol wet äp ilejej lew'ole. Wet lenij tä akäjche tapoyejej häp hup tä lhamel 
ichufwi. 

4Mat Jesús lechufwenkay elh tä lhey Judas Iscariote, elh tä yachajila Jesús, lham 
yok: 

5–¿Chipte tä õkniw'enaho hin'o che ichäj hal'ä t'ina wet õ'tihi laha tä wuj, yämlek 
õhch'otyeneje wichi tä p'elitses? 

6Mat tä iwoynejetso lhämet, hip'altsenhit'a wichi tä p'elitses, mat häpe t'at 
etantsaj. Tsi tä lham tä t'uye chinaj t'äj lehi, t'etanepej lhip häp m'ak tä õ'thatho. 

7Wet Jesús tahuyej wet yok: –Ch'anlhaye atsinha, tsi iwaklhat n'oyej che 
onchäthiyela ifwala che õtjänlä op'itsek. 

8Wichi tä p'elitses ipej amejen, mat olham pitajit'a tä oi'amejen. 

Sacerdotes tä len'ohyajay ihiche t'uhläk ilän Lázaro 

9Tä Judío lhayis ihanch'oye tä Jesús ihi Betania, wujpe lhamel tä yikhen tä ihoye 
hupuytso. Ts'ilakhit'a Jesús tä lhamel t'uhläk hiw'en, mat häte Lázaro, häp hin'o 
tä Jesús inuhatphä tä tälho lep'itsek. 

10-11Wet tä sacerdotes tä len'ohyajay ihiche, hiw'en tä Lázaro tä tamenej tä wujpe 
Judío lhayis ileyej lhamel wet nech'e ichaye Jesús, lhamel yok: –Is che häte õ'län 
häp Lázaro. 

Jesús nichätho Jerusalén wet wichi iwujyen 
(Mat 21.1-11; Mar 11.1-11; Luc 19.28-40) 

12-19Tä ifwala elh p'ante, tä wujpe wichi pajche ihoye Jerusalén tä lhaihute 
n'okäjyaj tä Pascua, Jesús i'pe asnofwaj wet häte lham ihoho hupuytso. Wet wichi 
tä iyejnaj lham häp ifwala tä t'äne Lázaro tä ihi lep'itsekw'et tä inuhatphä tä tälho 
lep'itsek, lhamel ifwenhomche iyhäj häp m'ak tä hiw'enej tä Jesús yenlhi. Wet häp 
tä tamenej tä wichi, tä ihanch'oye tä Jesús eyte nämhiho Jerusalén, lhamel yisthen 
fwitsuk w'oley wet ihohlä, wet t'änwethä tä yok: –¡Lewujyaj ihi! ¡Is che Lhawuk 
itiyej lakäpfwayaj tä is häp hin'o tä näm tä Lhawuk lhämetej, häp Israel lhayis 
laka Niyat! Mälhyej iwoye Dios lhämet tä ihi Lehi tä yok: “Wichi tä Sión lheley, yej 
lenoway. Lhek yahinya aka Niyat, lham i'pe asnofwaj tä näm.” Mat tä ichun 
lechufwenkay ihanhiyejt'a m'ayhaytso. Mat tä paj tä Jesús nichätho lewujyaj, 
nech'e lhamel lehusekch'oye tä nilhokej m'ayhay tä õ'woyejetso häpe t'at m'ak tä 
pajche Dios lhämet tä ihi Lehi yämeje häp lham. Mat häp Fariseo lhayis, tä hiw'en 
m'ayhaytso, yämwethä lhamhomche wet yok: –¡Lhek yahinya, tek wo m'ak che 
y'akalhi! ¡Tsi lew'en tä nilhokej wichi tä yikche t'at häp lham! 

Elhpej wichi tä kahäpeya Judío lhayis t'ukwe Jesús 

20Iche p'ante elhpej wichi tä kahäpeya Judío lhayis tä lhayej wichi tä ihoye 
Jerusalén häp fwalas tä n'okäjyaj, yämthilek iwo len'okhayaja. 

21Wet häp wichitso tä kahäpeya Judío lhayis, lhamel ihoye Felipe, häp Jesús 
lechufwenkay elh tä lew'et hupuy tä lhey Betsaida tä ihi Galilea. Wet lhamel 
tahuyej tä yok: –Olhaip'altsen ame, olhamel ot'uhläk ow'en Jesús. 

22Wet Felipe yik tä ifwenho Andrés, wet lhamel yikhen tä ihoye Jesús wet 
ifwenho. 

23Tä Jesús iläte lhamel, wet yok: –Nech'e nichäte lewhäy wet lhain'älthila häp 
Hin'o Lhäs lewujyaj. 

24Matche, matche tä ofwel amhohen, Che trigo lhofwaj nichätaho honhat 
yämthilek y'il, kamaj tefwaj'atni. Mat che y'il, häpkhilek wuj lhay tä iwoye. 

25Wet elh che häpe che ihumin lew'atshancheyaj, tatäyhla. Mat elh che yen w'et 
m'ayeka lew'atshancheyaj tä ihonhatena, häpe elh tä t'amajej at lhamho 
lew'atshancheyaj tä t'un. 

26Wet elh che häpe che t'uhläk tachumlhi n'oho, is tä nek n'okwe. Wet lhip che 
oihi, häte elh tä tachumlhi n'oho ihihila. Wet elh tä tachumlhi n'oho, Ojcha 
iwujyenla t'at. 

Jesús yen lhämeta lham t'ilek 

27Wet Jesús äp yok: –Athana ohusek nilhak'alhi. Mat ¿atsi olhämet tä owoye? ¿Hä 
oyohlak, “Ijcha, fwayhat n'oyej lewhäyna”? Kha, tsi häpe t'at tä oneke täjtso. 

28Ijcha, ¡wunit ey! Häpet tä iwoyetso, iche n'opak tä tumho pule tä yok: –Pajche 
owunit, wet äp oyachajihola tä owunit. 

29Häp wichi tä iwhäye iläte n'opaktso wet fwetaj pelhay tä y'ip. Mat iche iyhäj tä 
yok: –Häpkhit'a pelhay, ángel tä tahuyej. 

30Jesús ifwenho lhamel wet yok: –Häp n'opaktso olhamhit'ak oisej. Amel t'at tä 
aisayej. 

31Nech'e nichäte t'at lewhäy athana n'okalelhthayaj tä õ'tiyej honhatna, wet 
õ'tihiyeja kanhi laka niyat. 

32Wet che õ'neyhthiphälan'o tä otälh honhatena, otonla lhame nilhokej wichi. 

33Tä yäme täjtso, itäfwnhatej lhamel häp m'ak che õ'woynhiyejela che õ'län. 

34Wichi nichulho wet yok: –Dios lhämtes p'ante ihi Lehi yäme tä N'ofwayhthi tä 
Lechenek iläyhla yämlek tiyäj'attsiy. Wet ¿chipte tä am lhok, “Õ'neyhthiphäla 
Hin'o Lhäs”? ¿Atsi tä häpe Hin'o Lhäs tä lhämetso? 

35Jesús ifwenho lhamel wet yok: –Lhimphaj lewhäy tä kamaj ihla amejen isi. 
Nuyaykwe n'äyij tä kamaj isi hin'älitche, häpkhilek honataj akniselkatahen che 
näm. Tsi elh tä ilunhilhi honataj hiw'enhichet'a n'äyij. 

36Tä kamaj isi i'amejen, ekhayaye, häpkhilek ahäpehen isi leles. Tä Jesús ileyej tä 
yäme m'ayhaytso, yik wet lhaiskatho wichi. 

M'ak tä tamenej tä Judío lhayis nit'ekhayaye Jesús 

37Tej tä Jesús yenlhi wujpe m'ayhay tä n'otetnhay tä Judío lhayis hiw'en, mat 
lhamel t'ekhahiyet'a häp lham. 

38Häp tä mälhyejtso yämthilek lhayäm matche profeta Isaías lhämet p'ante yok: 
“Iwuk, ¿atsi tä t'ekhaye m'ak tä olhamel owo silätayej? ¿Wet atsi elh tä Dios 
hin'älteji lakhajyhayaj?” 

39M'ak tä tamenej tä wichi nikalhahi che t'ekhaye, ihi Isaías lhämet elh p'ante tä 
äp yok: 

40“Dios hip'okwe'pe tatelhoy häpkhilek asnamis t'at, wet äp hit'unthen lehusey 
häpkhilek tek ihanche honhatej, yämthilek niwohit lehusey iyhäja wet äp n'am 
chesthihen t'at, yokwe Dios.” 

41Yokwe lhämet häp Isaías tsi hiw'en t'at Jesús lewujyaj wet yen lhämeta. 

42Matkat wujpe Judío lhayis tä len'ohyajay ihi t'ekhaye Jesús. Mat lhamel 
weskatej t'at, häp tä nowaye Fariseo lhayis che n'äyejo che fwetaj ihoye Dios laka 
wichi tä lhaihutwek. 

43Tsi häp tä lhamel ihumin tä wichi iwujyenhen, wet tek itetshan yämlek Dios 
iwujyenhen. 

Jesús lhämtes häp tä itiyej wichi letes 

44Jesús ifwitsenej lechos wet yok: –Elh che häpe che t'ekha n'oye, ts'ilakhit'a 
olham tä t'ekha n'oye, mat häte t'ekhaye t'at Ojcha tä lechenekn'o. 

45Wet elh tä hiw'enn'o, häte hiw'en t'at häp Elh tä lechenekn'o. 

46Olham tä ohäpe isi onek honhatena häpkhilek wichi tä t'ekha n'oye nemla ihi 
honataj. 

47“Wet häp elh tä iläte olhämtes mat niwoyaye, olhamhit'ak otiyej letes. Tsi tä 
onek, ot'uhläk ofwayhthen wichi, häpkhit'ak otiyej letes. 

48Mat häp elh tä nitchuma n'ohlä wet nitch'ahuyaye m'ak tä oyäme, iche t'at elh 
tä itiyej letes. Häpe t'at olhämtes tä owoye, häp tä itihiyeja letes che nichäte 
ifwala tä lepes. 

49Tsi oyämhiyet'a m'ak tä olham tä olewuk, mat häp m'ak tä Ojcha tä lechenekn'o 
ne'tek oyen lhämeta, häp tä oyäme. 

50Wet ohanej, häp Ojcha lhämet tä ne'tek owoye, häpkhilek ichätyene wichi häp 
lew'atshancheyaj tä t'un. Wet mälhyej'attso, häp m'ak tä Ojcha ne'tek oyäme, 
oyäme t'at.” 

Juan 13 

Jesús ilejen lechufwenkay lepach'ol 

1Häp ifwala tä kamaj nichätaye Pascua, Jesús ihanej tä nech'e nichäte t'at lewhäy 
tä yikch'oye honhatna yämthilek ihoye häp Lajcha. Wet tä ihumnhen 
lechufwenkay tä ihonhatena, ihumnhen t'at yäk nichäte ifwala tä lakapes. 

2-4Wet häp ahättaj pajche itiyäjaynho Judas tä Simón Iscariote lhäs lehusek 
yämthilek yachaj häp Jesús. Jesús ihanej tä lham tälhe Dios, wet ihanej tä 
yäpnhiyela, lhäy'e tä Lajcha yachaje nilhok len'ohyaj. Wet tä lhamel t'ekhen häp 
honatsitso, nephä tä iwhäye mesa wet ilanhi lew'uy tä tumphä wet tachuma 
wesaj lhip wet inayhtejo lesulak. 

5Wet tachumho inät wet itsäyho lehi, wet ilejen lechufwenkay pach'ol wet 
itamchäytejen wesaj tä inayhtejo lesulak. 

6Tä nichäte Simón Pedro, lham yok: –Iwuk, ¿hä am tä lelejen opach'ol? 

7Jesús nichulho wet yok: –Athana lehanhiyejt'a m'ak tä owoye, mat lehanhiyeja 
chik paj. 

8Mat Pedro yok: –¡Tek owahin amej tä lelejen opach'ol! Jesús nichulho wet yok: –
Che n'am lej apach'ol, nemhit ahäpe elh oka wichi. 

9Tä Simón Pedro iläte, wet yok: –¡Tä mälhyejtso, Iwuk, yej ts'ilkat opach'ol tä 
lelejen, mat p'ajtej otkweyey lhäy'e olhetek! 

10Mat Jesús nichulho wet yok: –Häp elh tä pajche inay tek iwatläk äp yachajo tä 
ilej lhamche, mat tajlhama t'at häp lepach'ol tä ilejen, tsi pajche imälhewek 
lech'ohle tä noj. Wet amel noj t'at hach'ohleyay - mat nilhokhiyejt'a amel. 

11Tsi Jesús pajche ihanej t'at elh tä häpe tä yachajila, häp tä tamenej tä yok, 
“Nilhokhiyejt'a amel.” 

12Tä ileyej tä ilejen lechufwenkay pach'ol, wet y'uche lew'uy wet yachajo tä 
ihowhäye mesa, wet yok: –¿Hä lehanayej t'at m'ak tä owoyejne amehen? 

13Tä amel lhämay n'oye tä lhok, “Maestro”, wok lhoyaykwe, “Iwuk”, matche, tsi 
ohäpe t'at. 

14Wet tä ohäpe Maestro lhäy'e tä Awuk, mat olejen amel apach'ol, häte is chik 
amel lelejen aiyhäj lepach'ol. 

15Olham opäyen amehen m'ak tä owoye häpkhilek amel letenay m'ak tä 
owoyejne amehen. 

16Matche, matche tä ofwel amhohen, Elh tä n'okawo inuhit'a'pe lewuk, wet elh tä 
n'ochenek inuhit'a'pe elh tä ichen. 

17Chik lehanayej m'ayhayna wet lewoyaye, akäjyaj ihlat amejen. 

18“Mat nilhokhiyejt'a amel tä oyämeje täjtso, tsi ohanej wet ontäfwelej t'at amel 
tä ottshupiye. Matkat iwohiyet'ak lhaknäma matche Dios lhämet tä ihi Lehi tä 
yok, Häp elh tä otchufwiyej tä ot'ek nech'e lhayen otayhfwaya. 

19“Athana tä kamaj kahäpeya lewhäy ohanhat amejen täjtso, häpkhilek chik 
nichäte lewhäy, let'ekhayhlat n'oye tä ohäpe t'at elh tä ohäpe. 

20Matche, matche tä ofwel amhohen, Elh chik tachumlä elh tä olham ochenek, 
olham t'at tä tachum n'ohlä. Wet elh tä tachum n'ohlä, tachum'atlä häp Elh tä 
lechenekn'o.” 

Jesús iwo silätayej lechufwenkay tä Judas yachajila 
(Mat 26.20-25; Mar 14.17-21; Luc 22.21-23) 

21Tä Jesús ileyej tä yäme täjtso, ilät lhame tä wuj tä nilhak'alhi, wet tahuyej 
lechufwenkay wet yok: –Matche, matche tä ofwel amhohen, Elh amel 
yachajilan'o. 

22Tä lhamel iläte, lhaiyahnhen wet yok: –¿Atsi elh tä häpe tä yäme? 

23Wet häp elh tä wuj tä Jesús ihumin, lham iwhäye Jesús, 

24wet Simón Pedro takwey y'aje tä ne'tek tay'ätshaneje Lewuk häp elh tä yäme. 

25Wet tä hiw'ene elh tä iwoynejetso, nech'e lhayämte Jesús wet tay'ätshane tä 
yok: –Iwuk, ¿atsi elh tä häpe? 

26Jesús nichulho wet yok: –Oy'uythihola pan lhip häp lhalhäk, wet elh chik 
ow'enhihola häpe t'at. Wet nech'e tachuma pan lhip wet y'uytho, wet hiw'enho 
Judas tä Simón Iscariote lhäs. 

27Häpet tä Judas tachumlä, Satanás tiyäjo lehusek. Wet Jesús tahuyej Judas wet 
yok: –M'ak tä let'uhläk lewoye, kelit tä lewoye. 

28Mat häp iyhäj tä iwhäye mesa, niwohit elh chik ihanej m'ak tä tamenej tä Jesús 
iwoynejetso lhämet. 

29Tsi tä Judas häpe elh tä t'uye chinaj t'äj lehi, häp tä elhpej lhamel yenek Jesús 
ne'tek ichäjo m'ayhay häp lakäjyaj tä Pascua, wok ne'tek hiw'enhomche chinaj 
t'äj häp wichi tä p'elitses p'iya. 

30Tä Judas tachumlä pan lhip, wet yik. Wet nech'e honatsi. 

Dios lhämet tä nech'ayek 

31Tä tajyäme Judas tä yik, Jesús yok: –Athana lhain'älit t'at Hin'o Lhäs lewujyaj, 
wet äp Dios lewujyaj lhain'älthi häp lham. 

32Wet chik Hin'o Lhäs hin'älit Dios lewujyaj, häte pajiyejt'ala wet Dios hin'älthila 
Hin'o Lhäs lewujyaj. 

33Amel tä ahäpehen ohumnhay, pitajit'ala lewhäy tä oi'aj amejen. Amel let'uhla 
n'okwe, mat mälhyej olhämetnaj ofwenho Judío lhayis, athana ofwel amhohen, 
oyok, Tek lehanhiyeja lewoyneje yämthilek lechäte lhip tä ohoye. 

34Ow'en amhohen olhämet tä nech'ayekna, oyok, Humnhen aiyhäj. Mälhyej tä 
olham oaihumnhen, häte humnhen aiyhäj. 

35Chik matche tä lehumnhen aiyhäj, nilhokej wichi nitäfwenhila amejen tä 
ahäpehen t'at ochufwenkay. 

Jesús yäme tä Pedro lhaifwonlahlä 
(Mat 26.31-35; Mar 14.27-31; Luc 22.31-34) 

36Simón Pedro tay'ätshane Jesús wet yok: –Iwuk, ¿chi lehohi? Jesús nichulho wet 
yok: –Häp lhip tä ohoye, lekalhihit'a chik lenek n'okwe athana, mat chik paj 
lehänlatn'o. 

37Pedro yok: –Iwuk, ¿Chiptek n'am kalhik oyik amche athana? ¡Owak'alh t'at, 
pajla'tha olhaiwom at atape! 

38Jesús nichulho wet yok: –¿Hä matche tä alewomlat n'o'pe? Matche, matche tä 
ofwel amho, Chik kamaj n'ipa ho'o, ihihila tres chik lhopej, “Tek ontäfwelej.” 

Juan 14 

Jesús häpe n'äyij tä tiyäje Lhajcha 

1Wet Jesús tahuyej lechufwenkay wet yok: –Yej lhak'alwethä, mat chayaye Dios 
wet chayay n'oye. 

2Wujpe n'ow'etes tä ihi Ojcha lew'et. Chik nimälhhiyejtso, ohanhiyejt'a chik ofwel 
amhohen wet oyok, oyik wet owaklhathihena amel haw'etes. 

3Wet chik oyik tä owaklhathen haw'etes, otpinlat amehen wet oaichäjla, 
häpkhilek lheyay at n'oyej chik oihi lhip tä oihihila. 

4Amel letäfwelayej t'at n'äyij tä tataye lhip tä ohoye. 

5Tomás yok: –Iwuk, olhamel ohanhiyejt'a ihi lhip tä lehoye. ¿Chip iwoyek 
ontäfwelej n'äyij tä tataye? 

6Jesús nichulho wet yok: –Olham ohäpe n'äyij, ohäpe m'ak tä matche, ohäpe 
n'ow'atshancheyaj. Ihichet'a n'äyij elh chik ichätyene wichi häp Ojcha, tajlhamat 
olham. 

7Wet chik amel letäfwelay n'oyej, häte letäfwenhiyeja Ojcha. Wet tälhe athana 
letäfwelayej t'at, tsi lew'enay t'at. 

8Tä Felipe iläte Jesús lhämettso, wet yok: –Iwuk, päyen n'oyehen Ajcha, wet naya 
t'at. 

9Jesús nichulho wet yok: –Felipe, pitaj lewhäy tä oi'amejen, ¿hä kamaj katäfwela 
n'oyej? Tsi elh tä hiw'enn'o hiw'en t'at Ojcha. ¿Chipte tä lhok, “Päyen n'oyehen 
Ajcha”? 

10Felipe, ¿hä lekachu tä olham oiyej t'at Ojcha wet lham in'oyej, hätet iwoye chik 
otefwaj'atni? Häp olhämtes tä ofwel amhohen tälhit'a n'oye, tälhe t'at Ojcha tä 
in'oyej. Lham iwoye m'ak tä lechumet. 

11Chayaye olhämet tä oyok, olham oiyej Ojcha wet lham in'oyej. Wok chik 
m'ayhay tä oyenlhi tä tamenej tä lechayaye olhämtesna, is t'at. 

12Matche, matche tä ofwel amhohen, Elh chik icha n'oye häte yenhilhila m'ayhay 
tä olham oyenlhi. Wet äp yenhilhila iyhäj tä inu'pe, tsi olham ohoye t'at häp 
Ojcha. 

13Wet m'ak at chik häpe chik let'alhaych'oye häp tä isej olhey, owohiyela, 
häpkhilek n'äl n'oyej Ojcha lewujyaj. 

14Oyachajo tä oyok, owohiyela m'ak at chik häpe chik let'alhayej n'oye häp tä isej 
olhey. 

Jesús yok, “Ochenla amehen Espíritu tä Dios T'amajchet” 

15“Chik amel lehuminayn'o, lewohiyela olhämtes. 

16Wet olham ot'alhiyela Ojcha wet ichenla amehen elh Hach'otfwa, häpkhilek 
i'amejen yämthilek tiyäj'attsiy. 

17Lham häpe t'at Espíritu tä hin'älit m'ak tä matche. Häp honhat leles ihanhiyejt'a 
chik tachumlä, tsi lhamel hiw'enhit'a wet äp tek nitäfwelej. Mat amel letäfwelayej 
t'at, tsi lham i'amejen wet ihla amhiche. 

18“Owomhit'ala amel wet tek oayenla chipenhasa, mat otpinlat amehen. 

19Pajiyejt'a wet honhat leles nemla hiw'enn'o. Mat amel lew'enayhlatn'o, tsi tä 
olham oläy, häte amel leläyhihena. 

20Wet ifwalatso lehanhiyeja tä oiyej t'at häp Ojcha, wet amel lheyay at n'oyej, wet 
olham oi'amejen. 

21“Elh tä tachumlä olhämtes wet iwoye, häp täja elh tä ihuminn'o. Wet elh tä 
ihuminn'o Ojcha ihumnhila, wet häte olham ohumnhila wet olhain'älthiyeja.” 

22Elh tä lhey Judas (häpkhit'a Iscariote) tay'ätshane Jesús wet yok: –Iwuk, ¿chip 
iwoye tä ts'ilakhila olhamel chik alen'älit n'oyejen, wet tek alen'älthiyeja honhat 
leles? 

23Jesús nichulho wet yok: –Häp elh tä ihuminn'o iwoye t'at olhämtes. Wet Ojcha 
ihumnhila, wet olham lhäy'e Ojcha onämhiyela wet oyen ow'eta. 

24Mat häp elh tä nhuminan'o iwohiyet'a olhämtes. Wet olhämtes tä amel lelätaye 
tälhit'a n'oye, tälhe t'at Ojcha tä lechenekn'o. 

25“Tä kamaj oi'amejen, ofwel amhohen nilhokej tähestso. 

26Mat chik paj Ojcha ichenla amehen Hach'otfwa tä häpe Espíritu tä T'amajchet tä 
olham olhämetej, yämthilek ichufwen amejen nilhokej m'ayhay wet 
aitichunyenhichela nilhokej m'ak tä pajche ofwel amhohen. 

27“Atamsekis ihi. Otamsek tä in'oyej häp tä ow'en amhohen wet on'äy amejen, tek 
häte iwoye tä honhat leles hiw'enpej lhamhomche. Yej lhak'alwethä, wet yej 
nowayay. 

28Lelätaye olhämet tä oyok, oyik wet otpinlat amehen. Wet chik mathiche tä 
lehuminayn'o, a'akäsin'etwethä tä lehanej tä ohoye Ojcha, tsi lham häp tä inu 
o'pe. 

29Athana tä kamaj kahäpeya lewhäy ohanhat amejen tähestso, häpkhilek chik 
nichäte lewhäy lhoyayhlak, Matche t'at Jesús lhämtes. 

30“Wujit'alak oyämlhi amhohen, tsi nech'e nek at n'oye häp honhat laka niyat. 
Mat lakhajyhayaj inuhit'a o'pe, 

31mat otch'anlhaye t'at, häpkhilek wichi ihanej tä ohumin Ojcha wet owoye m'ak 
tä ne'tek owoye. “Huwa nechephä, n'ekhen.” 

Juan 15 

Jesús häpe uva lhile tä matche 

1Jesús tujlhache lhämet wet yok: –Ohäpe uva lhile tä matche, wet Ojcha häpe elh 
tä yenlhi. 

2Wet olhacha chik niwoya lhaya, lham yiset. Mat olhacha tä iwo lhaya, tajlhama tä 
yisetlä lepesey yämthilek lhäy'e lhip tä iwo lhaya. 

3Amel pajche anojwethä wet aisen t'at, tsi olhämtes tä ofwelpej amhohen häp tä 
aisayej. 

4Asatyenay n'oyej, mälhyej tä olham osat amejen. Ihichet'a uva lhacha chik ihanej 
lhaiwoyneje chik iwo lhaya. Tajlhama chik hap'akej lefwetes, wet häp tä iwo 
lhaya. Häp tä hätet iwoye täjtso, chik amel kap'akaya n'oyej, tek lehanayej 
lewoyneje yämthilek lewo aya. 

5“Ohäpe uva lhile wet amel ahäpehen olhachal. Elh tä sat n'oyej wet olham osatej, 
häp tä wuj lhay tä iwoye. Tsi chik kahäpeya olham, niwohit m'ak chik lehanayej 
lewoyneje chik lhenlhi. 

6Elh tä lhaknisatyena n'oyej õ'thatla alhoye wet tamchäyhla, hätehlat iwoye hal'ä 
lhachal tä õ'hutwek wet õ'thatho itäj tä õ'wunho. 

7“Chik amel alesatyenay n'oyej wet chik äp lesatyen amejen olhämtes, alhaye 
m'ak at chik häpe chik lewatlä, wet Dios itihlat amejen. 

8Chik wuj lhay tä lewoyaye, häp tä lhain'älit Ojcha lewujyaj wet äpte n'äl tä 
ahäpehen t'at ochufwenkay tä matchehen. 

9Hätet iwoye tä Ojcha ihuminn'o, wet mälhyejtso tä oaihumnhen. Yej aletiyayej 
kanhihlä ohumnhayaj tä oti amejen. 

10Chik lewoyaye olhämtes, häpkhilek lheyayhi t'at ohumnhayajna, hätet iwoye tä 
olham owoye Ojcha lhämtes wet oihi t'at lham lehumnhayaj. 

11“Owoynejetso olhämtes tä ofwel amhohen, häpkhilek okäjyaj tä in'oyej i'amejen 
wet nittäya lhip akäjyaj. 

12Häp täja olhämet tä one'tek lewoyaye: Humnhen aiyhäj hätet iwoye tä olham 
oaihumnhen. 

13Wet häp n'ohumnhayaj tä lhäy'e lhip tä wuj häpe t'at tä hin'o iwompe 
lepuhfwas häp lham lew'atshancheyaj. 

14Chik amel lewoyaye m'ak tä one'tek lewoyaye, ahäpehen t'at opuhfwas. 

15Oleyej tä oayen okawosa, tsi n'okawo ihanhiyejt'a m'ak tä lewuk iwoye. Mat 
oayen opuhfwasa, tsi otäfwnhat amejen nilhokej m'ak tä Ojcha ifwel n'oho. 

16Amenhit'ak letatshupiyay n'oye, mat olham t'at tä ottshupi amehen, wet 
one'tek lhekhen wet lhämay wuj lhay tä lewoyaye, häp lhay tä nittäya. Wet chik 
mälhyejtso, m'ak at chik häpe chik let'alhayeje Ojcha häp tä isej olhey, hiw'enla 
amhohen. 

17Häp täja m'ak tä one'tek lewoyaye, oyok, Humnhen aiyhäj. 

Honhat leles n'äyiho Jesús lhäy'e Dios leles 

18“Chik honhat leles n'äyi amhomche, hanayej tä olham tä ichunkatn'o tä n'äyi 
n'oho. 

19Chik amel ahäpkhihen honhat leles, lhamel tä honhat leles aihumnhen t'at, 
hätet iwoye tä lhaihumnhen. Mat tä ot'ä amhihen tä lheyayej lhamel, häp tä 
tamenej tä n'äyi amhomche, tsi nemhit ahäpehen honhat leles. 

20Tichunache olhämetmat ofwel amhohen tä oyok, Elh tä n'okawo inuhit'a'pe 
lewuk. Tä wichi iti n'oyej laka'tshayaj, häte itihla amejen laka'tshayaj. Wet tä 
lhamel tach'ahuye olhämtes, häte tach'ahuhiyela amel ämtes. 

21Iwohiyeja amehen m'ayhay tä oyämetso, häp tä lehänaylhin'o tä tamenej, wet 
nitäfwenhiyejt'a Elh tä lechenekn'o. 

22Chik n'am nämhiye lhamel wet n'am tahuyhiyej, letes ihihit'a. Mat athana letes 
tatäyhit'a. 

23Tä lhamel n'äyi n'oho, häte n'äyiho häp Ojcha. 

24Letes ihihit'an'e chik n'am nenhilhi m'ayhay tä oiyejen lhamel tä niwoya elh 
chik ihanej iwoyneje tä yenlhi. Mat tej tä hiw'enejpej m'ayhaytso, lhamel n'äyi 
n'oho wet häte n'äyiho häp Ojcha. 

25Mat iwohiyet'ak lhaknäma matche Dios lhämet tä ihi Lehi tä yok, Niwohit m'ak 
chik tamenej tä n'äyi n'oho. 



1867 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

26“Mat ochenla amehen Hach'otfwa tä tälhe Ojcha. Lham häpe Espíritu tä hin'älit 
m'ak tä matche, wet chik näm yämla n'oye. 

27Wet amel häte lhenla ämetan'o, tsi lheyay n'oyej tälhe tä owo tesa ochumet. 

Juan 16 

1“Ofwel amhohen m'ayhayna häpkhilek nittäya tä let'ekhayay n'oye. 

2Tsi Judío lhayis ne'tehlak lhekaych'oye laka n'ohusew'etes, wet nek t'at lewhäy 
tä elh chik häpe tä ailänhen yohlak, Häp tä otch'ote Dios lechumet. 

3Mat tä iwoynejetso m'ak tä iwoye, häp tä nitäfwelayej Ojcha wet äp nitäfwela 
n'oyej. 

4Ofwel amhohen täjtso, häpkhilek chik nichäte lewhäy, letichunhichela 
olhämtesna. 

Häp m'ak tä Espíritu tä T'amajchet lechumet 

“Tälhe tä nech'e owo tesa ochumet, ofwenhit'a amhohen tähestso tsi häp tä oit 
amejen. 

5Mat athana oyik, oyäple Elh tä lechenekn'o, mat niwohit elh amel chik 
tay'ätshanej n'oye lhip tä ohoye. 

6Tajlhama tä afwitajayaj tapoyej ahusey tä ofwel amhohen tähestso. 

7Mat oyok, matche olhämet, lhäy'e lhip tä is chik oyik häpkhilek amel aisej, tsi 
chik n'am nek, nämhit'ala Hach'otfwa yämlek i'amejen. Mat chik oyik, ochenla 
amehen. 

8Wet chik näm, lhäy'ehila lhip chik itäfwnhatejen wichi tä i'pe honhat häp m'ak tä 
häpe n'och'isukyaj, lhäy'e m'ak tä is alhoho, lhäy'e Dios lakalelhthayaj. 

9Tä lhamel nichaya n'oye, häp tä häpe n'och'isukyaj. 

10Wet tä ohoye Ojcha lhäy'e tä nemla lew'enayn'o, häp tä hin'älitn'o tä ohäpe elh 
tä iwoyepej m'ak tä is alhoho. 

11Wet tä pajche õ'tiyej letes häp honhat laka niyat, häp tä hin'älit tä Dios 
lakalelhthayaj iche. 

12“Eh, häp täjtso m'ak tä ofwel amhohen. Mat kamaj wujpe m'ayhay tä ot'uhläk 
ofwel amhohen, mat athana elat tek lekalhayhi nilhokej. 

13Mat chik nämla Espíritu tä hin'älit m'ak tä matche, lhamlak lhäy'ehila lhip chik 
ichufwen amejen m'ak tä matche. Tsi yämhiyet'ala m'ak tä tälhe lham, mat 
yämhiyela m'ak tä iläte, wet äp ihanthila amejen m'ayhay tä ihichela. 

14Lham iwujyenlan'o, tsi tachumlatlä m'ak tä tälh n'oye wet itäfwnhatla amejen. 

15Nilhokej m'ak tä iyej Ojcha häte olewuk t'at. Häp tä tamenej tä oyok, Espíritu tä 
T'amajchet tachumlatlä m'ak tä tälh n'oye wet itäfwnhatla amejen.” 

“Afwitajayaj nech'e häpkhila akäjyaj” 

16Wet Jesús äp yok: –Pajiyejt'a wet nemla lew'enayn'o, mat chik äp pajfwaj 
yachajiholak äp lew'enay'atn'o. 

17Wet nech'e elhpej lechufwenkay tay'ätshanej lhamehen wet yok: –¿Chipte tä 
ifwel n'amhohen tä pajiyejt'a wet nemla y'aw'en, wet chik äp pajfwaj yachajihola 
chik y'aw'enhila? ¿Atsi m'ak tä yäme tä yok, “Ohoye Ojcha”? 

18Wet ¿atsi lhämet tä yok, “Pajiyejt'a”? Y'ahanhiyejt'a m'ak tä yäme. 

19Jesús nitäfwelej tä lechufwenkay t'uhläk tay'ätshaneje tähestso. Wet tahuyej 
lhamel tä yok: –¿Hä letay'ätshanej amehen tä oyonekwe, “Pajiyejt'a wet nemla 
lew'enayn'o, mat chik äp pajfwaj yachajiholak äp lew'enayn'o”? 

20Matche, matche tä ofwel amhohen, Afwitajayaj ihlat amejen wet 
letafwichelahchä, mat häp wichi tä honhat leles akäslatwethä. Mat oyok, 
afwitajayaj nech'e häpkhila t'at akäjyaj. 

21Chik atsinha eyte iwohi lhäsa, wuj tä lelhakli ihi tsi nichäte lewhäy. Mat tä 
lhäsaj nichätchä, nemhit nitichunche leteläythayaj tä iyej, tsi wuj lakäjyaj tä lhäsaj 
nech'e iche honhatena. 

22Wet häp tä mälhyej'attso amel, athana lelhak'anhilawethä ayej. Mat 
yachajiholak oahiw'en wet wujlak akäjyaj ihi, wet nehit katsik ihanhiyeja 
iwoyneje chik iso amejen akäjyajtso. 

23Häp ifwalatso nemla letay'ätshanej n'oye m'ak at chik häpe. “Matche, matche tä 
ofwel amhohen, M'ak at chik häpe chik let'alhayeje Ojcha häp tä isej olhey, 
hiw'enla amhohen. 

24Athana kamaj niwohit m'ak chik let'alhayeje Ojcha häp tä isej olhey. Oyok, 
alhaye, hiw'enlat amhohen, häpkhilek nittäya lhip akäjyaj.” 

Jesús ikalhi honhat lakhajyhayaj 

25“Tähestso otech'aynej m'ayhay chik häpe tä ofwel amhohen. Mat nämla lewhäy 
tä nemla wo m'ak chik otech'aynej, tsi on'älthichehena olhämtes tä oyäme häp 
Ojcha. 

26Wet häp ifwalatso let'alhiyela m'ak at chik häpe häp tä isej olhey. Mat ofwel 
amhohen tä olhamhit'alak olhaip'altsene atapehen häp Ojcha, 

27tsi lham t'at tä aihumnhen, häp tä lehuminayn'o wet let'ekhayaye tä otälhe t'at 
häp lham Dios. 

28Oyiktech'oye Ojcha wet onek honhatena, mat athana oyikch'oye honhat wet 
oyäple häp Ojcha.” 

29Tä lechufwenkay iläte, wet yok: –Athana nech'e kalelhäj m'ak tä lhäme, nemhit 
wo m'ak chik letech'aynej. 

30Athana olhamel ow'en tä lehanej nilhokej m'ayhay, wet tej chik newa katsik 
nämejphä chik tay'ätshan ame, mat am lehanej t'at. Häp tä olhamel ot'ekhaye tä 
matche tä letälhe Dios. 

31Jesús nichulho lhamel wet yok: –¿Athana nech'e let'ekhayaye? 

32Lhek yahinya, nek lewhäy, wet häpe t'at athana, yämthilek amel lefwtsatayhi 
wet elhpej yäple m'ak tä iwoye, wet lewomlatn'o. Mat tek ots'ilak, tsi Ojcha 
in'oyej. 

33“Ofwel amhohen tähestso häpkhilek atamsekis ihi n'oyej. Ateläythayaj ihla 
amejen honhatena, mat akhajyenhen, tsi olham pajche okalhi honhat 
lakhajyhayaj.” 

Juan 17 

Jesús y'alhyene Lajcha häp lechufwenkay 

1Tä Jesús ileyej tä yäme tähestso, wet iyahin puleye wet yok: –Ijcha, nech'e näm 
lewhäy. Wujyen häp äs, wet äs aiwujyenla. 

2Tsi pajche lew'enho len'ohyaj yämthilek inu'pe nilhokej wichi, häpkhilek 
hiw'enho lew'atshancheyaj tä t'un nilhokej lhamel tä lew'enho häp lham. 

3Wet n'ow'atshancheyaj tä t'un häpe t'at tä lhamel nitäfwel amej tä ahäpe Dios tä 
weihalha lhäy'e tä matche, lhäy'e tä nitäfwel n'oyej tä ohäpe achenek Jesucristo. 

4“Pajche oaiwujyen tä oihonhatena tä oyäm wak'alh achumet tä lene'tek owoye. 

5Wet athana, Ijcha, tä oyäpil ame, wujyen n'oyej owujyaj tä pajche in'amejen 
tälhe tä kamaj honhat newache. 

6“Häp lhamel tä let'ähi tä iyej honhat leles tä lew'en n'oho, pajche otäfwnhatej 
lhamel Elh tä ahäpe. Alewuk t'at lhamel, wet lew'en n'oho, wet iwoye ämet, 

7wet athana ihanej tä nilhokej m'ak tä lew'en n'oho tälh ame. 

8Tsi pajche ofwenhomche lhamel häp ämet tä lew'ente n'oho, wet lhamel 
tachumlä, wet ihanej tä matche tä otälh ame, wet ichaye tä am t'at tä achenekn'o. 

9“Oy'alhyen ame lhamelna. Oy'alhyenhit'a ame wichi tä honhat leles, tajlhama 
lhamel tä lew'en n'oho, tsi alewuk t'at. 

10Nilhokej m'ak tä olewuk Alewuk t'at, wet m'ak tä Alewuk olewuk t'at, wet 
owujyaj lhain'älthi häp lhamelna. 

11“Olham oyäpil ame, nemla oihonhatena, mat lhamelna häp tä kamaj ihla 
honhate. Ijcha tä ais, uye lhamel häp tä isej akhajyhayaj lhäy'e ahumnhayaj tä 
lew'ente n'oho, häpkhilek weihalhahchä mälhyet iwoye n'amel. 

12Tä oiyej lhamel honhatena, ot'uyehen häp tä isej akhajyhayaj lhäy'e 
ahumnhayaj tä lew'en n'oho. Ot'amajej wet niwohit elh lhamel chik tatäy, 
tajlhama elh tä n'otäyhyaj lhäs, häp tä tatäy, yämthilek lhayäm matche Dios 
lhämet tä ihi Lehi. 

13“Athana oyäpil ame, mat oyäme tähestso tä kamaj oi'ayej honhatena, häpkhilek 
häte okäjyaj tä in'oyej matche tä iyejen lhamel wet nittäya lhip lakäjyaj. 

14Pajche ohantejen häp ämet, mat honhat leles n'äyihomche lhamel tsi lew'ethit'a 
honhat, mälhyej olham tä ow'ethit'a honhat. 

15Ot'alhiyejt'a ame yämthilek lesoyej honhat, mat amajejlä ahättaj. 

16Tsi lhamel häpkhihent'a honhat leles, mälhyej olham tä ohäpkhit'a honhat lhäs. 

17En amajchetesayej m'ak tä matche. Ämet häpe t'at m'ak tä matche. 

18Ochen lhamelna yämthilek ifwenho ämtes honhat leles, mälhyej tä lechenn'o 
wet ofwenho ämtes honhat leles. 

19Wet olhayen amajcheta'pe häp lhamel, häpkhilek lhamel häte häpehen 
amajchetes häp tä isej m'ak tä matche. 

20“Ts'ilakhit'a lhamelna tä oy'alhyen ame, mat häte häp iyhäj chik t'ekhahla n'oye 
chik iläte m'ak chik lhamelna yen silätyaja. 

21Ijcha, oy'alhyen ame yämthilek nilhokej lhamel weihalhahchä tä in'amejen, 
mälhyet iwoye tä am lhe n'oyej wet oi'amej. Is chik w'awulhchä letichunhayaj 
lhäy'e m'ak tä iwoye, häpkhilek wichi t'ekhaye tä matche am t'at tä achenekn'o. 

22Pajche ow'enhomche owujyaj tä lew'en n'oho, häpkhilek weihalhahchä mälhyej 
iwoye n'amel, 

23yämthilek olham oiyej t'at lhamel wet am lhe n'oyej, wet lhamel matche tä 
weihalhahchä. Chik mälhyejtso, wichi nitäfwenhiyeja tä am achenekn'o, lhäy'e tä 
wuj tä lehumnhen lhamel tä lew'en n'oho, mälhyej tä lehuminn'o. 

24“Ijcha, am t'at tä lew'en n'oho lhamel, wet ot'uhläk lhamel ihla n'oyej chik oihi 
lhip tä oihihila, yämthilek hiw'en owujyaj tä lew'en n'oho, tsi lehumin'atn'o tälhe 
tä kamaj niwak'alha honhat. 

25“Eh, Ijcha tä ais, häp honhat leles tek nitäfwel amej. Mat olham ontäfwel amej, 
wet häp lhamel tä lew'en n'oho häte ihanej tä am t'at tä achenekn'o. 

26Pajche otäfwnhatej lhamel häp Elh tä ahäpe, wet äp kamaj otujlhahichela t'at tä 
otäfwnhat amej, yämthilek ahumnhayaj tä leti n'oyej ihi t'at lhamel lehusey wet 
häte olham oiyej t'at.” 

Juan 18 

Õ'tsoklhi Jesús 
(Mat 26.47-56; Mar 14.43-50; Luc 22.47-53) 

1Tä Jesús ileyej t'alhyaj tä iwoye, yik lhäy'e lechufwenkay wet ihoye lhip elh häp 
tewok lhäsaj tä lhey Cedrón, wet tiyäjo n'olafwek tä ihi lhiptso. 

2Wet Judas, häp elh tä yachaj Lewuk, lham nitäfwelej lhiptso, tsi Jesús lhäy'e 
lechufwenkay ihoyepej. 

3Tä mälhyejtso, näm Judas lhäy'e wujpe sip'äl, lhäy'e hin'ol tä t'uye Dios Lew'et, 
tä lhamel tälhe sacerdotes tä len'ohyajay ihiche lhäy'e Fariseo lhayis. Lhamel iwo 
takwelheleya wet ichäjwethä n'ochäkwis. 

4Matkat Jesús pajche ihanej t'at nilhokej m'ak tä lewit'äyhyajla. Tä hiw'enlä 
lhamel, yik tä ihohlä wet tay'ätshane tä yok: –¿Atsi tä let'uyaykwe? 

5Lhamel nichulho wet yok: –Ot'ukwe Nazaret lhele tä lhey Jesús. Jesús yok: –
Ohäpe t'at. Wet Judas, häp hin'o tä yachaj Lewuk, iyej t'at lhamel. 

6Tä Jesús yok, “Ohäpe”, lhamel lhayämtejche kanhi wet nichätche katsi. 

7Wet Jesús yachajo tä tay'ätshane lhamel wet yok: –¿Atsi tä let'uyaykwe? Lhamel 
nichulho wet yok: –Ot'ukwe Nazaret lhele tä lhey Jesús. 

8Jesús yok: –Pajchene ofwel amhohen tä oyok, “Ohäpe t'at.” Tä olham tä let'uyay 
n'okwe, ch'anlhaye ot'unfwasna tä yikhen. 

9Täjtso häp tä lhayäm matche Jesús lhämet tä yok, “Ijcha, häp lhamel tä lew'en 
n'oho niwohit elh che tatäy.” 

10Wet häp Simón Pedro lefwajnhat iyej t'at, wet itonhi wet ifwajej Sacerdote tä 
Lhamya lakawo tä lhey Malco, wet ilanhi lech'ote tä tumej lefwomkat. 

11Mat Jesús tahuyej Pedro wet yok: –¡Achajo lehi afwajnhat! Che Ojcha iyäyen 
n'oyej olhät tä tapayna tä häpe oteläythayaj, oyähiyeja t'at. 

Jesús ihi tä Anás tatache 
(Mat 26.57-58; Mar 14.53-54; Luc 22.54) 

12Häp sip'äl lhäy'e laka niyat, lhäy'e hin'ol tä t'uye Dios Lew'et, lhamel itsoklhi 
Jesús wet yäyitlhi. 

13Wet ichunkat tä ihäne Anás tä häpe Caifás lakachäti, lham tä häpe Sacerdote tä 
Lhamya häp nekchämtso. 

14Caifás häpe t'at hin'o tä ifwenho n'aji niyatey tä Judío lhayis iyhäj tä yok, “Is che 
hin'o tefwajni tä õ'länpe wichi.” 

Pedro fwetaj nitäfwelayejpa Jesús 
(Mat 26.69-70; Mar 14.66-68; Luc 22.55-57) 

15Wet Simón Pedro lhäy'e elh Jesús lechufwenek lhamel imälheche len'äyij häp 
Lewuk tä õ'häne Sacerdote tä Lhamya lewukwe. Wet Jesús lechufwenek elh häpe 
t'at Sacerdote tä Lhamya letäfwlek. Tä mälhyejtso, õ'wahnej tä yikche Jesús tä 
tiyäj lech'oye, 

16mat Pedro imälhe alhoye tä iwhäye lepe. Häp tä tamenej tä elh tä n'otäfwlek 
ihoye atsinha tä lepewo wet yok: –Is che lewahnej hin'otsi yämlek yäm lech'oye. 

17Wet atsinhatso tay'ätshane Pedro wet yok: –¿Hä akahäpeya elh lechufwenkay 
hin'otso? Pedro nichulho wet yok: –Kha, ohäpkhit'a. 

18Wet tä techäjche, häp n'okawos lhäy'e hin'ol tä t'uye Dios Lew'et lhamel ilhänhi 
fwiyhol wet tatayho. Wet Pedro häte iyej t'at lhamel tä lhamtej tatayho itäj. 

Sacerdote tä Lhamya tay'ätshane Jesús 
(Mat 26.59-66; Mar 14.55-64; Luc 22.66-71) 

19Wet häp Sacerdote tä Lhamya tay'ätshaneje Jesús häp lechufwenkay lhäy'e 
m'ak tä lham yen lechufwenyaja. 

20Jesús nichulho wet yok: –Oweskathiyejt'a tä oyämlhi, oihipej tä nilhokej wichi 
tatache wet owopej ochufwenyaja tä oihi Dios Lew'et lhäy'e n'ohusew'etes, häp 
lhipey tä wujpe Judío lhayis lhaihuthipejwek. Wet niwohit m'ak che oweskatej tä 
oyäme. 

21¿Chipte tä letay'ätshan n'oye? Ätshane wichi tä ilätpej n'oye wet lhamel ifwenla 
amho m'ak tä ofwenhopej. Tsi lhamel ihanej t'at m'ak tä oyämepej. 

22Tä Jesús iwoyetso, wet elh hin'ol tä t'uye Dios Lew'et inhäpäj wet yok: –¿Hä 
lewoynejetso ämet tä lechulho Sacerdote tä Lhamya? 

23Jesús nichulho wet yok: –Che ni'isan'e olhämet, äme m'ak tä häpen'e. Wok che 
isn'e olhämet, ¿chipte tä lenhäpäjn'o? 

24Tä Anás iläte, wet ne'tek õyikchufwi tä t'akay ihi t'at yämlek õ'häne Caifás, häp 
Sacerdote tä Lhamya. 

Äp yachajo tä Pedro fwetaj nitäfwelayej Jesús 
(Mat 26.71-75; Mar 14.69-72; Luc 22.58-62) 

25Wet Pedro kamaj i'alhoye tä tatayho itäj. Wet iyhäj tä lham iyej tay'ätshane wet 
yok: –¿Hä akahäpeya elh lechufwenkay hin'otso? Mat Pedro lhaifwon wet yok: –
Kha, ohäpkhit'a. 

26Wet iche häp Sacerdote tä Lhamya lakawo tä elh t'at Malco tä pajche Pedro 
ilanhi lech'ote. Lham iyej iyhäj wet ifwenho Pedro tä yok: –Olham tä oahiw'en 
mathi tä lhewej Jesús tä lhehi n'olafwek. 

27Mat Pedro yachajo tä ikachu. Häpet tä mälhyejtso, nech'e y'ip ho'o. 

Jesús ihi tä Pilato tatache 
(Mat 27.1-2,11-14; Mar 15.1-5; Luc 23.1-5) 

28Tä nech'e noj t'at honatsi wet n'älpe honhat, õyikchufwi Jesús tä tälho Caifás 
lew'et wet õ'häne n'oniyatyajw'et tä gobernador tä Romano ihi. Mat tä Judío 
lhayis nowaye che inäk'äs lhamel lhämet p'ante yok, “Elh che ihochufwi hin'o tä 
kahäpeya Judío lew'et, nech'e häpe t'at elh tä kok'aye wet õn'äyejo che tuj lhäk tä 
Pascua”, tä mälhyejtso, lhamel ihohit'achufwi gobernador lew'et. 

29Häp tä tamenej tä gobernador, tä lhey Pilato, inuyejphä häp lhamel wet tahuyej 
tä yok: –¿Atsi m'ak tä lhenay letesa häp hin'ona? 

30Lhamel nichulho wet yok: –Che hin'otsi niwohiye m'ak tä ni'isa, wet tek 
olhamel oyachajin'e ame. 

31Wet Pilato yok: –Chumaye amel wet kalelhätay m'ak tä letes, mälhyej m'ak tä 
amel aka ley ne'tek lewoyeje. Mat lhamel nichulho wet yok: –Häp olhamel tä 
ohäpehen Judío lhayis amel lewahinhit'a n'oyejen che olän elh che häpe. 

32Tä lhamel iwoyetso, nech'e kalelhäj m'ak tä õ'woynhiyejela tä õ'län, mälhyej tä 
lham Jesús pajche yäme. 

33Wet Pilato yäpilchufwi lew'et wet t'äne Jesús, wet tay'ätshane tä yok: –¿Hä 
ahäpe Judío lhayis Kaniyat? 

34Jesús nichulho wet yok: –¿Hä am t'at tä atichunhayaj täjtso, wok iche iyhäj tä 
yäm n'oye wet ifwel amho? 

35Pilato yok: –¿Hä ohäpe Judío tä lewoyetso? Lhamel tä haw'etfwas lhäy'e 
sacerdotes tä len'ohyajay ihiche, häp tä ne'tek oaitsoklhi. Wet ¿atsi m'ak tä 
lewoye n'aji? 

36Jesús nichulho wet yok: –Olham Oniyatyaj tälhiyet'a honhatna. Tsi che tälhiye 
honhat, ihichen'e lhamel tä ihänn'o tä iwohin'e laka'tshayaja n'o'pe wet tek 
õyachajin'e n'oye häp Judío lhayis. Mat Oniyatyaj tälhit'a kana. 

37Tä Pilato iläte, wet yok: –Tä mälhyejtso, n'äl tä ahäpe t'at niyat. Jesús nichulho 
wet yok: –Am t'at tä lhäme tä ohäpe niyat. Olham onek wet onchäthihchä 
honhatna yämthilek oyäme m'ak tä häpe m'ak tä matche. Wet nilhokej lhamel tä 
ihumin m'ak tä matche, häp tä tach'ahu n'oye. 

38Wet Pilato äp yok: –¿Atsi tä häpe m'ak tä matche? 

Pilato t'uhläk inuhatphä Jesús, mat Judío lhayis tach'anlhahiyet'a 

Tä Pilato ileyej tä tay'ätshane Jesús, yachajo tä inuphä wet tahuyej Judío lhayis tä 
yok: –Ow'enhit'a m'ak tä letes häp hin'ona. 

39Mat iche amel akey tä nichätepej akäjyaj tä Pascua wet amel let'alhe che 
onuhatphä n'op'ok tefwaji. Tä mälhyejtso, ¿hä lehumin che onuhatphä amel tä 
Judío lhayis aka Niyat? 

40Mat nilhokej lhamel t'änhen wet yok: –¡Kha! ¡Yej nuhatphä lham, nuhatphä 
Barrabás! Häp lham Barrabás häpe elh tä anikoy. 

Juan 19 

1Wet Pilato ne'tek sip'äl tachuma Jesús wet itasinlhi. 

2Wet lhamel ifwinche ch'uthanil tä yen coronaya wet iti'pe Jesús lhetek. Wet äp 
hiw'uyyenhi n'ow'uy tä ifwak'an, 

3wet ihopejwhäye wet yopejkwe: –¡Amtena, Judío lhayis Kaniyat! Wet lhamel 
inhäpäjpej Jesús lete'pe. 

4Wet Pilato yachajo tä iho alhoye, wet tahuyej Judío lhayis wet yok: –Lhek 
yahinya, otonphä häpkhilek amel lehanej tä n'am w'en m'ak tä letes häp hin'ona. 

5Wet nech'e inuphä Jesús tä ch'uthanil i'pe lhetek wet äp õhw'uyyenhi n'ow'uy tä 
ifwak'an. Wet Pilato yok: –¡Lhek yahinay, w'etna hin'o! 

6Tä sacerdotes tä len'ohyajay ihiche lhäy'e hin'ol tä t'uye Dios Lew'et hiw'enlä, 
wet lhamel t'änhen tä yok: –¡P'ajtej cruz! ¡P'ajtej cruz! Mat Pilato yok: –Chuma 
amel wet p'ajtej cruz, tsi olham ow'enhit'a m'ak tä letes. 

7Judío lhayis nichulho wet yok: –Iche olhamel oka ley wet häp tä t'uhawetej t'at 
chik y'il hin'otsi, tsi olhamel oka ley yen tesayej tä fwetaj häpe Dios Lhäs. 

8Tä Pilato iläte täjtso, lhäy'e lhip tä noway. 

9Wet yäpilchufwi lew'et wet tay'ätshane Jesús wet yok: –¿Chi letälhi? Mat Jesús 
tek nichulho. 

10Wet Pilato tahuyej wet yok: –¿Hä tek lechulh n'oho? ¿Hä lehanhiyejt'a tä in'oyej 
on'ohyaj yämthilek one'tek õhp'ajtit amej cruz, wok oyok, “Nuhatphä”? 

11Jesús nichulho wet yok: –Chik han'ohyaj tä i'amej nitälhiye Dios, lehanhiyejt'a 
lewoyneje yämthilek alenuhat n'o'pe. Tä mälhyejtso, elh tä yachajn'o ame letes 
inu'pe am ates. 

12Wet tälhe täjtso Pilato t'ukwe len'äyij m'ak chik iwoye yämthilek inuhatphä 
Jesús. Mat Judío lhayis t'änhen wet yok: –¡Chik lenuhatphä hin'otsi, ahäpe lhaka 
niyat Romano tayhfwa! ¡Tsi häp hin'o chik lhayen häpeya niyat mälhyej iwoye 
lhamtsi, tatayhlä lhaka niyattso! 

13Tä Pilato iläte täjtso, ne'tek õ'tonphä Jesús. Wet nech'e lham tatayphä tä ihi 
n'okalelhthayajw'et tä Hebreo lhämet yok, Gabata, wok õyok, Tuntey tä õyen 
pisoya. 

14Häpe t'at ifwala tä tumejlä Pascua, wet ifwala ihi lechowej. Wet Pilato tahuyej 
Judío lhayis wet yok: –¡Lhek yahinay aka niyat! 

15Mat lhamel t'änhen wet yok: –¡Län! ¡Län! ¡P'ajtej cruz! Pilato tay'ätshane lhamel 
wet yok: –Mat amel aka niyat t'at, ¿hä lene'tek op'ajtej cruz? Mat häp sacerdotes 
tä len'ohyajay ihiche nichulho wet yok: –¡Ihichet'a elh olhamel oka niyat, ts'ilak 
t'at lhaka niyat Romano! 

16Tä mälhyejtso, Pilato yachaje lhamel häp Jesús yämlek hip'ajtej cruz, wet 
lhamel yikchufwi. 

Õhp'ajtej cruz häp Jesús 
(Mat 27.32-44; Mar 15.21-32; Luc 23.26-43) 

17Jesús tilhäj t'at laka cruz tä yik, pajtha nichäte lhip tä lhey N'olhetek Lhilew'et, 
tä Hebreo lhämet yok, Gólgota. 

18Häp tä ihi tä õhp'ajtej cruz, lhäy'e hin'ol täkwfwas, elh ihi lefwomkat wet elh ihi 
lets'amkat. 

19Wet Pilato ne'tek õ'ti'pe cruz n'olesaynek tä yok, “JESÚS TÄ NAZARET LHELE, 
JUDÍO LHAYIS LAKA NIYAT”. 

20Ihi t'at häp Hebreo lhämet, lhäy'e Latín lhämet, lhäy'e Griego lhämet, wet wujpe 
Judío lhayis tä iyahin, tsi lhip tä ihi tä õhp'ajtej cruz Jesús tek atofwehlä hupuy. 

21Wet sacerdotes tä len'ohyajay ihiche ifwenho Pilato tä yok: –Yej lesayen, “Judío 
lhayis laka Niyat”, mat lesayen tä yok, “Häp elh tä yäm lhame tä häpe Judío lhayis 
laka Niyat”. 

22Mat Pilato nichulho lhamel wet yok: –Häp m'ak tä olesayen, ihi t'at tä otihi. 

23Tä sip'äl ileyej tä hip'ajtej cruz häp Jesús, lhamel tachuma lew'uyis wet hiw'en 
lhamhomche häp lhamel tä ihi cuatro. Häte tachuma lew'uy tä newache 
n'otsekkay tä ihi, mat imälhewek tä n'oyik. 

24Wet yok: –Isit'a chik y'awo lhipeya, mat n'akoyej suerte wet elh chik taj 
häpkhilek lewuk. Häp tä mälhyejtso yämlek lhayäm matche Dios lhämet tä ihi 
Lehi tä yok: “Hiw'en lhamhomche ow'uyis, wet ikoyejpe suerte häp ow'uy tä 
n'oyik.” Häp täjtso m'ak tä iwoye sip'äl. 

25Wet Jesús lako iwhäye cruz tä lham ihi, lhäy'e Jesús lako ch'inhä, lhäy'e María tä 
Cleofás lech'efwa, lhäy'e María Magdalena. 

26Tä Jesús hiw'en lako tä iwhäye lechufwenek tä lham wuj tä ihumin, tahuye lako 
wet yok: –Atsinha, en äsa täjtsi. 

27Wet nech'e äp tahuye lechufwenek wet yok: –En akoya täjtsi. Wet tälhe 
ifwalatso Jesús lechufwenektso ihän lew'ete María wet t'uye. 

Jesús y'il 
(Mat 27.45-56; Mar 15.33-41; Luc 23.44-49) 

28Tä tajyäme täjtso, tä Jesús ihanej tä nech'e wak'alh nilhokej m'ak tä iwoye, wet 
yok: –Ochim. Iwoyetso yämlek lhayäm matche Dios lhämet p'ante ihi Lehi. 

29Wet iche n'olhäthi tä vino tä tapay tapoyej tä ihi. Wet õy'uytho esponja häp 
vinotso wet õyäytej hal'ä tä lhey hisopo lhachafwaj tä lew'ole ihi, wet õ'tiye lak'aj. 

30Wet Jesús hits'uhi, wet yok: –Nilhokej wak'alh t'at. Tä iwoyetso, wet lhetek 
ifwuhchä wet y'il. 

Sip'ä itshänejo lehun häp Jesús lesulak 

31Häpe ifwala tä tumejlä ifwala tä n'ot'elakw'et, wet niyatey tä Judío lhayis 
ihuminhit'a chik n'op'itseyhay kamaj ihiche cruces pajtha ifwala elh. Tsi ifwala tä 
n'ot'elakw'ettso yiwete ifwala tä Pascua wet häp tä lhäy'e lhip tä õyen 

t'amajcheta. Häp tä tamenej tä lhamel ihoye Pilato wet yok: –Is chik lene'tek 
õ'näksen takäläy häp hin'ol tä ihiche cruces wet õ'hänej kanhi. 

32Tä mälhyejtso, Pilato ichen sip'äl. Tä lhamel nichäte, wet inäksen takäläy hin'o 
tä ichun tä ihi cruz, wet äp hip'ajtej elh tä tumej lhip elh Jesús. 

33Mat tä nichäte Jesús, wet hiw'en tä pajche y'il t'at, wet tek inäksen takäläy. 

34Matkat elh sip'ä itshänejo lehun häp Jesús lesulak, wet lew'oyis lhäy'e inät 
tälho. 

35Elh tä hiw'enej täjtso häp tä yen lhämeta, wet matche t'at lhämet, lham ihanej 
tä matche, häpkhilek häte amel lechayaye. 

36Tsi mälhyejentso m'ayhay yämthilek lhayäm matche Dios lhämet tä ihi Lehi tä 
yok, “Õ'näk'äsit'ala elh lhiley.” 

37Wet Dios lhämet lhip elh yok, “Lhamel iyahnhila t'at häp elh tä itshänho.” 

Õ'tihi n'op'itsekw'et Jesús 
(Mat 27.57-61; Mar 15.42-47; Luc 23.50-56) 

38Iche p'ante hin'o tä lhey José tä tälhe hupuy tä Arimatea. Lham häpe elh tä yen 
lehäneka Jesús, mat weskatej t'at tsi nowaye niyatey iyhäj tä Judío lhayis. Lham 
ihoye Pilato wet yok: –Wahin n'oyej Jesús lep'itsek. Wet Pilato yok: –Is, mäye t'at. 
Wet José yike wet ichäj. 

39Häte näm Nicodemo, häp hin'o tä ihoye p'ante honajche häp Jesús tä 
yämhoplhi. Lham ichäje Jesús lep'itsek treinta kilos m'ak tä lenij akäjche, häp 
mirra tä õ'kasoyej áloe. 

40Wet José lhäy'e Nicodemo tachuma wesas wet ikäfwlejche Jesús lep'itsek wet 
y'isej m'ak tä lenij akäjche, mälhyej m'ak tä Judío lhayis lakey tä tajänch'oye elh 
tä y'il. 

41Wet iche p'ante n'olafwek tä iwhäye lew'et tä õhp'ajtej cruz häp Jesús, wet ihi 
n'olafwektso iche n'op'itsekw'et tä kamaj niwohit n'op'itsek chik õ'thatho, tsi 
nech'ayek t'at. 

42Wet häp tä lhamel itihi Jesús lep'itsek, tsi atofwiyet'a, lhäy'e tä tatäy lhimphaj 
wet iwo tesa häp ifwala tä Judío lhayis t'elakw'et. 

Juan 20 

Jesús inuphä tä tälho n'op'itseyhay 
(Mat 28.1-10; Mar 16.1-8; Luc 24.1-12) 

1Häp fwala tä ichunpe semana, tä nech'e fwala, tä kamaj honatsi i'pe honhat, 
María Magdalena ihoye n'op'itsekw'et. Tä nichäte, wet hiw'en tä pajche õ'tiyej 
kanhi tunte tä õhp'oyeji lepe. 

2Wet inu alhoho tä ihoye häp Simón Pedro lhäy'e elh Jesús lechufwenek tä Lewuk 
wuj tä ihumin. Wet ifwenho lhamel tä yok: –¡Õ'tonphä m'athi Lhawuk lep'itsek, 
wet olhamel ohanhiyejt'a ihi lhip tä õ'tihi! 

3Tä Pedro lhäy'e elh Jesús lechufwenektso iläte, lhamel yikhen tä ihoye 
n'op'itsekw'et. 

4Wet inukwe alhoho, mat elh lhaiteläfwit wet ichunlä Pedro wet ichun tä nichäte. 

5Wet t'upeyejchä tä iyahin lech'oye, wet hiw'en häp wesas tä pajche õ'käfwlejche 
Jesús lep'itsek, mat ihohit'a lech'oye. 

6Wet Simón Pedro tälhche elh len'äyij, tä nichäte, wet lham tiyäj lech'oye wet 
hiw'en häp wesastso, 

7lhäy'e elh wesaj tä õ'käfwlejlhi Jesús lhetek tä hap'akhiyejt'a iyhäj, mat ts'ilak tä 
õ'käfwelche. 

8Wet häte elh tä ichunne tä nichäte n'op'itsekw'et, lham nech'e iho lech'oye. Tä 
hiw'en m'ak tä mälhyejtso, iwo lechayaja. 

9Mat lhamel kamaj ihanhiyejt'a häp m'ak tä Dios lhämet yäme tä Lhawuk 
iwohiyet'ak ninuyaphä tä tälho n'op'itseyhay. 

10Wet nech'e lhamel yäple lew'et. 

Jesús lhain'ältej María Magdalena 
(Mar 16.9-11) 

11Mat häp María Magdalena imälheyej n'op'itsekw'et wet tafwlhi. Wet 
t'upeyejchä tä iyahnho, 

12wet hiw'en täkwfwas ángeles tä lew'uyis ipelas. Lhamel ihi lew'etnaj Jesús 
lep'itsek ihi tä tatachephä, elh ihi täjnaj lhetek tumej wet elh itakäläye. 

13Wet lhamel tay'ätshane María wet yok: –Atsinha, ¿chipte tä letafwlhi? Lham 
nichulho wet yok: –Häp tä õ'chäj m'athi Owuk, wet ohanhiyejt'a ihi lhip tä õ'tihi. 

14Häpet tä iwoyetso, wet nitilhakhi wet hiw'en Jesús, mat tek nitäfwelej tä häpe 
lham. 

15Wet Jesús tay'ätshane wet yok: –Atsinha, ¿chipte tä letafwlhi? ¿Atsi tä let'ukwe? 
Mat María yenek häpe häp hin'o tä t'uye n'olafwek, wet tahuyej tä yok: –
P'altsenn'o, che am p'iyak lehänej kanhi, fwel n'oho lhip tä letihi wet ot'uhikwela. 

16Wet nech'e Jesús tahuyej wet yok: –¡María! Wet lham iyahin tä iläte wet yok: –
¡Rabuni! 

(Häp täja Hebreo lhämet tä yok, Maestro.) 

17Wet Jesús yok: –Le n'oyej, tsi kamaj ohohiyet'a Ojcha. Mat mäh hoye opuhfwas, 
fwenhola tä ohohiyela häp Elh tä häpe Ojcha wet tä äp amel Ajcha, oka Dios wet 
äp amel aka Dios. 

18Tä mälhyejtso, María Magdalena yik wet ifwenho Jesús lechufwenkay wet yok: 
–¡Ow'enne Lhawuk! Wet äp yäme m'ak tä Jesús ifwenhon'e. 

Jesús lhain'ältej lechufwenkay 
(Luc 24.36-49) 

19Tä honatsi, häp ifwalatso tä ichunpe semana, lechufwenkay lhaihutwek wet 
hip'ohiche lepelis tä lhamel ichufwi hup, tsi nowaye niyatey tä Judío lhayis. Wet 
Jesús lhain'älit tä takasthi lechowej lhamel wet yok: –¡Atamsekis ihi! 

20Tä iwoyetso, wet ipäyne lhamel takwech'ol lhäy'e lesulaknaj õ'tshänejo n'ohun. 
Wet lhamel wuj tä lakäjyaj ihi tä hiw'en Lhawuk. 

21Wet Jesús yachajo tä tahuyej lhamel wet yok: –¡Atamsekis ihi! Hätet iwoye tä 
Lhajcha ichenn'o, häte ochen amel. 

22Wet yafwutejpe leyalh häp lhamel, wet yok: –Chumayhlä häp Espíritu tä Dios 
T'amajchet. 

23Häp lhamel tä letäyhtejen lesukyajay, tatäy t'at lesukyajay. Wet häp lhamel tä 
katäyhtayej lesukyajay, tatäyhit'a lesukyajay. 

Tomás nech'e t'ekhaye tä matche, inuphä t'at Lhawuk 

24Tomás, häp Jesús lechufwenkay tä ihi doce elh tä äp õyen lheya Täkwhiyis, 
lham ihiyejt'a iyhäj tä Jesús lhain'ältej. 

25Mat tä näm, lhamel ifwenho wet yok: –¡Olhamel ow'en mathi Lhawuk! Mat 
Tomás nichulho wet yok: –Che olham n'am w'en clavos n'äyhäy tä ihi takwech'ol, 
wet äp n'am t'uyitche ofwuj häp letowej, wet äp n'am tachumpe letowejn'aj 
õ'tshänho lesulak, ot'ekhahiyet'a. 

26Tä tajyäme p'ante semana tefwaji, yachajo tä lhamel lhaihutwek tä ichufwi hup, 
mat nech'e Tomás iyej t'at lhamel. Wet lhamel hip'ohiche lepelis, mat Jesús 
lhain'älit tä takasthi lechowej lhamel wet yok: –¡Atamsekis ihi! 

27Wet tahuyej Tomás wet yok: –Lhek yahin otkwech'ol, uyitche afwuj häp 
letowej, wet ti alhoho akwey wet chumejpe olhipn'aj õ'tshänho. ¡Leyej 
akachuhanyaj, mat ekhaye! 

28Tomás yok: –¡Iwuk, ika Dios! 

29Jesús tahuyej wet yok: –Nech'e let'ekhaye tsi lew'enn'o. Mat lhäy'e lhip Dios 
lakäpfwayaj tä is tä iyej häp wichi tä niw'enan'o mat t'ekhaye t'at. 

Häp m'ak tä tamenej tä õ'lesayen nilhokej tähesna 

30Wujpey letetnhay iyhäj tä Jesús yenlhi tä lechufwenkay hiw'enej, mat ihihit'a 
lehina. 

31Mat m'ak tä otihi, otihi t'at häpkhilek amel lechayaye tä Jesús häpe t'at Dios 
Lhäs, häp N'ofwayhthi tä Dios Chenek, wet häp tä elh che ichaye ikatej 
lew'atshancheyaj. 

Juan 21 

Jesús lhain'ältej siete lechufwenkay 

1Tä tajyäme tähestso, yachajo tä Jesús lhain'ältej iyhäj lechufwenkay tä lham ihi 
lhip lewomek tä lhey Tiberias. Häp täja m'ak tä mälhyej: 

2Iche siete lhamel tä iwek, häpehen häp Simón Pedro, lhäy'e Tomás tä äp õyen 
lheya Täkwhiyis, lhäy'e Natanael, häp elh tä tälhe Caná tä ihi Galilea, lhäy'e 
Zebedeo leles, lhäy'e iyhäj Jesús lechufwenkay täkwfwas. 

3Wet Simón Pedro tahuyej iyhäj wet yok: –Oyik, ot'ukwe w'ahat. Iyhäj nichulho 
wet yok: –Häte olhamel oyik amche. Wet lhamel tiyäjo chalana wet yikhen, mat 
häp honatsitso niwohit m'ak che isakanej. 

4Tä nech'e fwala Jesús lhain'älit tä i'pe ufw, mat lhamel nitäfwenhiyejt'a tä häpe 
lham. 

5Wet tay'ätshane lhamel wet yok: –Lay'i lhayis, ¿hä nehichet w'ahat yämthilek 
y'atuj? Lhamel nichulho wet yok: –Kha, m'ak olänhit'a. 

6Wet Jesús tahuyej lhamel wet yok: –Tumtej chalana lhip tä afwomkat häp awot, 
häpkhilek lesakanej w'ahat. Wet iwoye, itumtej lewot häp lhip tä lefwomkat, wet 
lhamel ikalhihit'a tä fwetaj itonphä, tsi w'ahat tapoyejej. 

7Wet nech'e Jesús lechufwenek tä wuj tä lham ihumin, tahuyej Pedro wet yok: –
¡Häpe Lhawuk! Häpet tä Simón Pedro iläte tä häpe Jesús, wet iwo lew'uya tsi 
ts'ilakche, wet nech'e tiyäjo inät wet ihoye. 

8Mat iyhäj ihi chalana wet iton lewot tä w'ahat tapoyej, wet ichätyene ufw tsi 
tajlhama cien metros. 

9Tä lhamel inukwehchä tä nichät ufwe, hiw'en itäj fwiyhol tä pajche lak'e t'at, wet 
w'ahat i'pe, wet häte iche pan. 

10Wet Jesús tahuye lhamel wet yok: –Hänay alhoho elhpej w'ahat tä amel 
lesakanej. 

11Wet Simón Pedro tä iläte Lewuk, wet yik tä tiyäjo chalana wet itonpe tä 
tamchäy häp lewot tä tapoyejej w'ahat tä wusche, iche ciento cincuenta y tres 
(153). Mat tej tä wujpe w'ahat, mat hikw'esichet'a lewot. 

12Wet Jesús t'äne lhamel wet yok: –Lhuyay, n'at'ekhen. Wet niwohit elh lhamel 
chik fwetaj tay'ätshaneje chik yok, “¿Atsi tä ahäpe?”, tsi nitäfwelej t'at tä häpe 
Lhawuk. 

13Wet nech'e Jesús ihowhäye wet tachuma pan wet hiw'enhomche lhamel, lhäy'e 
w'ahat. 

14Wet täjtso nech'e tres tä Jesús lhain'ältej lechufwenkay, tälhe tä lham inuphä tä 
tälho n'op'itseyhay. 

Jesús yämhoplhi Simón Pedro 

15Tä ileyej tä t'ekhen, Jesús tay'ätshane Simón Pedro wet yok: –Simón, Juan lhäs, 
¿hä lenu'pe aiyhäj tä lehuminn'o? Pedro nichulho Lewuk wet yok: –Ey'a, Iwuk, 
am lehanej t'at tä oaihumin. Jesús ifwenho tä yok: –Chunnhena oläy tson'atas les. 

16Jesús äp yachajo tä tay'ätshane tä yok: –Simón, Juan lhäs, ¿hä lehuminn'o? 
Pedro nichulho wet yok: –Ey'a, Iwuk, am lehanej t'at tä oaihumin. Jesús ifwenho 
tä yok: –Uyehena oläy tson'atas. 

17Jesús äp yachajo tä tay'ätshane tä yok: –Simón, Juan lhäs, ¿hä lehuminn'o? Wet 
Pedro ifwitajejlhi tä nech'e tres tä Jesús tay'ätshane che matche tä lham ihumin. 
Wet nech'e nichulho Lewuk wet yok: –Iwuk, am lehanej nilhokej m'ayhay. Wet 
lehanej t'at tä oaihumin. Jesús ifwenho tä yok: –Hänach'oye lhäk oläy tson'atas. 

18Matche, matche tä ofwel amho, Tä ahäpe mamse wet lewopej haw'uya wet 
lehoyepej lhip tä am lehumin tä lehoye. Mat chik ahäpe hin'o wumek, 
lepiynhichetshila akweyey wet elh iwohla haw'uya wet ihänla ame lhip tä 
kahumina chik lehoye. 

19Tä Jesús iwoyetso, itäfwnhatej m'ak tä mälhhiyeja häp Pedro t'ilek wet 
iwunthiyeja Dios. Tä ileyej tä iwoyetso, wet yok: –¡Nek n'okwe! 

Jesús lechufwenek tä lham wuj tä ihumin 

20Wet Pedro iyahin lew'echehi wet hiw'enlä elh tä nekche len'äyij. Häpe t'at Jesús 
lechufwenek tä wuj tä Lewuk ihumin, häp elh tä inajwhäye tä t'ekhen wet 
tay'ätshaneje naji Lewuk häp elh tä yachajila. 

21Tä Pedro hiw'enlä, tay'ätshane Jesús wet yok: –Iwuk, ¿atsi m'ak tä mälhhiyeja 
hin'otsi? 

22Jesús nichulho wet yok: –Chik ohumin chik iläy t'at yämthilek otpil, tej t'attsi, 
y'ajit'a ame, nek n'okwe am. 

23Häp tä tamenej tä nilhokej Dios leles yämejwethä tä fwetaj Jesús 
lechufwenektso tek y'inhila. Mat Jesús yämhiyet'a tä tek y'inhila, tajlhama tä yok, 
“Chik ohumin chik hin'otsi iläy t'at yämthilek otpil, tej t'attsi, y'ajit'a ame.” 

24Wet häpe t'at häp Jesús lechufwenektso tä yäme häp m'ayhayna wet ilesayen. 
Wet olhamel ohanej tä matche t'at m'ak tä yäme. 

25Wujpey m'ayhay iyhäj tä Jesús iwoye, wet chik õ'lesayen elh tefwajpejni, 
oyenek libros w'awulhihot'a honhat imälhewek wet lew'et ihihit'a. 

Ap.Lh 

Ap.Lh 1 

Dios laka Espíritu tä õyäme tä nämla 

1Teófilo, pajche ochen ame olhämet tä ofwel amho nilhokej m'ak tä Jesús yenlhi 
lhäy'e tä yen lechufwenyaja, tälhe tä iwo tesa lechumet 

2-3yäk nichäte ifwala tä Dios ichäj puleye. Jesús pajche y'il mat yachajo tä iläy, wet 
lhaikalelhtho laka apóstoles tä matche t'at tä iläy. Lhamel häpehen lakachenhay 
tä lhamenya tä lham tatshupiye. Wet lhamel hiw'en tä lhain'ältejpej pajtha 
cuarenta ifwalas wet yäme Dios Niyatyaj. Wet isej Espíritu tä Dios T'amajchet tä 
ifwenhomche lhamel m'ak tä t'uhläk iwohiyela. 

4Tä kamaj iyej lhamel, wet yok: –Yej lhekayhlach'oye ayej Jerusalén, mat niwhitlä 
m'ak tä Ojcha pajche ifwel tä owonaj siläta amejen. 

5Juan ibautisaynejte inät wichi, mat chik ifwalas iyhäjfwas Dios ibautisaynhila 
amejen Espíritu tä T'amajchet. 

Õ'chäj puleye Jesús 

6Wet tä lhamel lhaihutej Jesús, wet tay'ätshane wet yok: –Iwuk, ¿hä näm t'at 
lewhäy tä lenech'aynhi Israel lhayis niyatyaj? 

7Mat Jesús nichulho lhamel wet yok: –Y'ajit'a amehen yämthilek lehanayej ifwala 
wok lewhäy tä ts'ilak Ojcha tä Lewuk tä ikalelhät. 

8Mat chik Espíritu tä T'amajchet nichätla atapehen, akhajyhayaj ihlat amejen, wet 
lhenayhla ämetan'o tä lheyayhi Jerusalén, lhäy'e nilhok honhat tä Judea, lhäy'e 
Samaria, yäk lefwitay honhat lepes. 

9Tä iwoyetso, wet tä lhamel iyahin t'at, nech'e õ'chäjphä Jesús, wet pule hip'o'pe, 
wet nemhit lhamel hiw'en. 

10Wet tä kamaj tatey nilehtache tä iyahinche tä tiyäj puleye, n'äl hin'ol täkwfwas 
tä lew'uyis ipelas tä takasitwhäye lhamel, 

11wet tahuyej wet yok: –Galilea lheley, ¿chipte tä kaleyayej tä leyahin puleye? 
Häp Jesús tä yikne hach'oyehen tä õ'hän puleye, äp nämla, mälhhiyejat iwoye tä 
amel lew'enche tä iho kaphä. 

Õ'tshupyeneje Matías yämthilek yäpnho Judas Iscariote lew'et 

12Tä tajyäme täjtso, apóstoles tälhe chenaj tä õyen lheya Oliwachat wet yäple 
Jerusalén: n'ow'ekyaj tä nipitaja, w'awulho un kilómetro. 

13Wet tä nichätho hupuy, ihoho hup lech'o elh tä tumphä tä lhamel pajche ihi. 
Lhameltso häpehen Pedro, Juan, Santiago, Andrés, Felipe, Tomás, Bartolomé, 
Mateo, lhäy'e Alfeo lhäs tä lhey Santiago, lhäy'e elh Santiago lhäs tä lhey Judas, 

lhäy'e Simón tä häpe p'ante elh hin'ol tä tatayhlä Romano lhayis tä lhayen 
niyateyayej Judío lhayis. 

14Wet nilhokej lhamel lhaihutpejwek, lhäy'e Jesús lech'inhis, lhäy'e lako María, 
lhäy'e atsinhay iyhäj, yämthilek iwo let'alhyaja. 

15Wet iche ifwala p'ante tä wichi tä t'ekhaye Jesús lhaihutwek, ciento veinte (120) 
lhamel. Wet Pedro takasit wet tahuyej lhamel tä yok: 

16-17–Ipuhfwas, iwohiyet'ak lhaknäma matche Espíritu tä Dios T'amajchet lhämet 
p'ante tälhe David, häp lhip tä ihi Lehi tä yäme t'at Judas. Lham häpe naji n'amel 
lhat'unfwa tä Jesús yen ch'otfwayayej Dios lechumet, mat tä paj wet lhayen 
lhetekayej wichi tä yike Jesús tä itsoklhi. 

18(Lhamelna hiw'enho chinaj t'äj tä laha häp m'ak tä ni'isa tä iwoyena, wet lham 
ichäjej n'olafwek. Mat tä paj lew'o tiji honhat tä nichätchä, wet hikw'esche wet 
lakäsley nitsäy. 

19Tä Jerusalén lheley ihanej täjtso, yen lheya Hacéldama, wok oyok, W'oyisw'et, 
häp n'olafwektso.) 

20Wet Pedro äp yok: –Häp Lhawuk lhämet lhip tä otichunyen amchehen ihi t'at 
Salmos tä yok: “Is chik ts'anis t'at lew'et, wet äp nehit katsik ihi.” Wet lhip elh 
yok: “Is chik elh tachuma lechumet.” 

21“Wet ikana hin'ol tä in'amejen nilhok lewhäy tä Lhawuk Jesús in'amejen, 

22tälhe tä Juan ibautisaynhen wichi yäk ifwalanaj õ'chäjphä Lhawuk. Wet oyok, 
t'uhawetej chik elh lhamel lhaip'ajtej n'amel yämthilek yenpej lhämetayej wichi 
tä Jesús inuphä tä tälho n'op'itseyhay.” 

23Tä mälhyejtso, iche täkwfwas hin'ol tä lhamel itetshan, elh lhey José, tä lheyes 
iyhäj Barsabás wet Justo, wet hin'o elh lhey Matías. 

24Wet iyhäj iwo let'alhyaja tä yok: –Iwuk, am tä letäfwelej nilhokej wichi lehusey. 
Lhek päyen n'oyehen elh lhamelna tä am letshupyene, 

25häpkhilek tachuma apóstol lechumet tä Judas iwom. Tsi Judas ihoye lew'et tä 
t'uhawetej elh tä iwoye m'ak tä ni'isa. 

26Tä lhamel ileyej tä iwo let'alhyaja, ilesayenpe tunte lhipey hin'ol täkwfwastso 
lheyes, wet ithatho lehi, wet isichätlhi, wet elh tä ichun tä nichätchä yiwete 
Matías. Tä mälhyejtso, lham nech'e hip'akej t'at Jesús laka apóstoles tä ihi once. 

Ap.Lh 2 

Espíritu tä T'amajchet nichätpe Dios leles 

1Tä nichäte lewhäy n'okäjyaj tä lhey Pentecostés, nilhokej lhamel lhaihutwek. 

2Wet iseltejen m'ak tä tälh puleye, mälhyet iwoye yafwthitaj lepak tä äytaji, wet 
tapoyejej lew'et tä lhamel ihi tä tatachephä. 

3Wet äp lhain'ältej lhamel n'ok'ajlhich'ul tä hätet itäj lhal, wet lhaiw'enhathen tä 
tiyäjche'pe elh tefwajpejni. 

4Wet nech'e nilhokej lhamel tä Espíritu tä Dios T'amajchet tapokwe, wet iwo 
lhämtes iyhäja, mälhyej n'olhämet at che häpe tä Espíritu yämyenejlhi. 

5Wet iche häp Judío lhayis tä ihumin tä n'okwiyejpej Dios, lhamel tälhomche 
lew'etes tä i'pe honhat wet ihi t'at Jerusalén. 

6Tä pitsaje lepaktso, wujpe lhamel tä lhaihute, mat ihanhiyejt'a m'ak tä häpe, tsi 
elhpej iläte lham lhämet tä Dios leles iwoye tä yämwethä. 

7Wet lhäy'e lhip tä lhamel iseltejen, wet yok: –Lhek yahinya, häp nilhokej tähesna 
tä yämwethä, ¿hä kahäpeya Galilea lheley? 

8¿Mat chip iwoye tä y'aläte tä ihanej t'at n'amel ilhämtes tä w'enhahiche? 

9Tsi ikana n'amel tä y'atälhe Partia, Media, Elam, Mesopotamia, Judea, Capadocia, 
Ponto, Asia, 

10Frigia, Panfilia, Egipto, lhäy'e Libia lhipey tä tott'ahomche Cirene. Häte iche 
asiyakas tä tälhe Roma, 

11häp Judío lhayis tä lhamenya lhäy'e wichi iyhäj tä pajche lhayen häpeya Judío 
lhayis. Wet iyhäj tälhe Creta lhäy'e Arabia. ¡Mat lhek yahinya, y'alhokej tä y'aläte 
t'at elhpej n'amel ilhämet tä hin'oltso iwoye tä yäme Dios lhenhay tä wus! 

12Wet nilhokej lhamel wuj tä iseltejen, kalelhäjit'a letichunhayajay, wet 
tay'ätshanejpej lhamehen wet yok: –¿Atsi m'ak tä häpe täja? 

13Mat iyhäj itiyej leläkwyhanyaj wet yok: –¡W'oknhas t'at! 

Pedro iwo lhämeta 

14Wet nech'e Pedro takasit, lhäy'e iyhäj apóstoles tä ihi once, wet ifwitsenej 
lhämet wet yok: –Judío lhayis, lhäy'e nilhokej amel tä lheyayhi Jerusalén, 
ch'ahuyaye m'ak tä oyäme wet hanayej. 

15Häp lhamel tä lhenayek w'oknhas, oyok, w'oknhasit'a, tsi kamaj nech'e fwala 
t'at. 

16Mat häp m'ak tä lew'enay kana, häpe t'at tä profeta Joel yen p'ante silätyaja tä 
yok: 

17“Che nichäte fwalas tä lepese, yokwe Dios, otsäyhla'pe oka Espíritu nilhokej 
wichi. Häp ales tä hin'ol lhäy'e tä atsinhay yenla silätyaja m'ak tä häpe oka 
Espíritu lhämet, wet mamses hiw'enla lew'enhay, wet iyhäj tä thänhäy 
tafwilhanhihena. 

18Wet okawos tä hin'ol lhäy'e tä atsinhay otsäyhla'pe oka Espíritu che nichäte 
fwalastso, wet häte yenla silätyaja olhämet. 

19Wet opäynhiyela m'ayhay tä ipuleye tä iselkathihena wichi, lhäy'e n'otetnhay tä 
ihonhate, häp w'oyis, itäj, lhäy'e tutsaj tä wuj. 

20Wet fwala nech'e honatsi ihihila, wet wel'a mälhhiyejat w'oyis, tä kamaj ninäma 
Lhawuk laka fwala tä wuj lhäy'e tä letoyaj ihi. 

21Mat elh che häpe che t'änch'oye Lhawuk, tafwayhla.” 

22Wet Pedro äp yok: –Tä mälhyejtso, Israel lhayis, ch'ahuyaye olhämtes, tsi 
oyäme Jesús tä Nazaret lhele. Amel lehanej t'at tä lham häpe elh tä newache Dios 
t'ulhnhayaj che häpe tä iyej, tsi häp tä isej lham, Dios yenlhi letetnhay lhäy'e 
m'ayhay tä leseltejen tä lew'en. 

23Mat tä paj õyachaj amehen, mälhyej Dios letichunhayaj lhäy'e lehanyaj tä 
pajche iwaklhat tä iwohiyela. Wet amel lelänay, tsi lene'tayek hin'ol tä ni'isahen 
hip'ajtej cruz. 

24Mat Dios inuhatphä tä tälho n'op'itseyhay, ifwayhtej t'at leteläythayaj tä häpe 
t'ilek, tsi n'ot'ilek ihanhiyejt'a che yen lhäytseka. 

25Tsi David yäme p'ante Jesús wet yok: “Ow'en häp Lhawuk tä ipej n'oyej, ihi t'at 
olhip tä ofwomkat, wet tek wohla m'ak che iwit'äyenhilan'o. 

26Häp tä tamenej tä lhäy'e lhip tä okäjyaj ihi wet ochoylhi t'at. Oniwhayaj ihi, 

27tsi tek lewomla n'ohi honhat tä n'op'itseyhay lew'et, wet tek 
letach'anlhahiyelak najut ot'isan tä amajchetn'o. 

28Pajche lepäyen n'oye n'äyij tä tiyäje n'ow'atshancheyaj, wet tä lhe n'oyej, 
matche tä okäjyaj ihi.” 

29Wet Pedro äp yok: –Ipuhfwas, matche olhämet tä ofwel amhohen tä oyok, Häp 
lhachäti David pajche ileyej p'ante honhat wet õtjänch'oye, wet lep'itsekhi kamaj 
in'amejen. 

30Mat lham äp häpe p'ante profeta wet ihanej ihi m'ak tä ihichela. Tsi Dios pajche 
hit'unteji lhämet tä ifwenho tä yok, “Otihihila aniyatyaj häp ales tä lepes lheley 
elh.” 

31Wet täjtso, mälhyej che David pajche hiw'en p'ante m'ak tä Dios iwohiyela. Tsi 
tä yok, “Õ'womhihit'ala honhat tä n'op'itseyhay lew'et, wet tek najutla t'isan”, 
yäme t'at N'ofwayhthi tä Dios Chenek tä inuhiphäla tä tälho n'op'itseyhay. 

32“Wet kalelhäj t'at, Dios inuhatphä naji Jesús, wet nilhokej olhamel ow'en tä 
matche t'at täjtso. 

33Tä paj wet Lajcha Dios ineyhatphä wet itumtej lhip tä lefwomkat, wet hiw'enho 
Espíritu tä T'amajchet tä pajche ifwenho. Wet athana Jesús itsäy o'pehen 
Espíritutso, tsi häpe t'at tä amel lew'enay lhäy'e tä lelätayena. 

34David lhamhit'a p'antek nephä tä iho puleye. Tsi lham yop'antekwe: Lhawuk 
ifwenho Owuk wet yok, Tayhiphä olhip tä ofwomkat, 

35wet otihlachufwi apach'ol häp atayhfwas. 

36“Tä mälhyejtso, is che nilhokej amel tä Israel lhayis wuj tä lehanej ihi tä Jesús tä 
amel lene'tenaj che õhp'ajtej cruz, Dios yen häpeya Lechenek tä N'ofwayhthi, 
Lhawuk.” 

37Tä wichi iläte täjtso, wet lechowhal nilhak'alwethä lhamejen, wet tay'ätshane 
Pedro lhäy'e apóstoles iyhäj wet yok: –Yaiyhäj, ¿atsi m'ak che owoye olhamel? 

38Pedro nichulho wet yok: –Woyay ahusey iyhäja, wet elh weihalhapej 
abautisaynej Jesucristo lhey, häpkhilek Dios itäyhat amejen asukyajay wet hiw'en 
amhohen Espíritu tä T'amajchet. 

39Tsi m'ak tä Dios ifwelna alewuhuy t'at, lhäy'e ales, lhäy'e nilhokej wichi tä 
atosehen lew'etes. Wok oyok, elh at che häpe che Lhawuk Dios t'äne. 

40Wet wuj Pedro lhämtes tä iwoye tä inityenej lhamel wet yok: –¡Afwayhthen tä 
lheyayej wichi tä ni'isahenna! 

41Wet häp tä mälhyejtso, häp lhamel tä tach'ahuye lhämtestso lhaibautisaynhen, 
wet fwalatso iche tres mil wichi tä lhaip'ajtej Dios leles. 

42Wet lhamel lhay'amkatej m'ak tä apóstoles ichufwenejen, wet hiw'enhomche 
iyhäj m'ak tä iyej, wet iwopej let'alhyaja, wet tachufwiyejpejwek Santa Cena. 

M'ak tä Cristo laka wichi tä ichunpe honhat iwoye 

43Tä wichi hiw'en wujpe n'otetnhay tä apóstoles yenlhi, wet nilhokej lhamel wuj 
leselthayaj wet n'okwiyej Dios. 

44Wet nilhokej Dios leles wuj tä lhaip'ajtitwek, wet hiw'enpej lhamhomche m'ak 
tä hiw'en. 

45Elhpej iwom lakäywet wok laka honhat, wet hiw'enho laha elhpej tä iwatlä 
m'ayek, yämthilek ichäj. 

46Wet nilhokej fwalas lhamel lhaihuthiwek Dios Lew'et tä ihi Jerusalén. Wet tä 
ihiche lew'etes, tachufwiyejpejwek Santa Cena lhäy'e tä t'ekhen. Tä iwoyepej, wuj 
tä lakäjyaj ihi, wet lehusey ts'ilakejchä m'ak tä isna. 

47Wet iwunitpej Dios, wet nilhokej wichi yäme tä isen lhamel. Wet fwalapej 
fwalapej Lhawuk y'isej iyhäj wichi tä tafwayhen. 

Ap.Lh 3 

Lhawuk ichesat hin'o tä tsufwlaj 

1Ifwala elh tä ifwala tatayhchä, Pedro lhäy'e Juan ihoye Dios Lew'et, tsi häpe t'at 
lewhäy tä wichi iwopej let'alhyaja. 

2Wet iche hin'o tä tsufwlaj tälhe tä nech'e iche. Ifwalapej õ'häne Dios Lew'et wet 
õ'tiwhäye lepe tä õ'wo lheya Isilataj, yämthilek t'alheje m'ak tä isej häp wichi tä 
ihoye Dios Lew'et. 

3Tä hiw'en Pedro lhäy'e Juan, wet yok: –W'en n'oho m'akfwaj. 

4Lhamel iyahin, wet Pedro tahuyej wet yok: –Lhek yahin n'ohen. 

5Tä hin'o iläte, iyahin t'at, tsi yenek õhw'enho t'awayhathaj. 

6Mat Pedro ifwenho tä yok: –Ow'enhit'a chinaj t'äj, mat m'ak tä ow'en, häp tä 
ow'en amho. Häp tä isej lakhajyhayaj Jesucristo tä Nazaret lhele lhey, oyok, 
¡W'eleklhi! 

7Tä Pedro iwoyetso, tachuma takwey tä lefwomkat wet ineyhatphä, wet 
yofwajkwet t'unhiche takäläw'ol lhäy'e lepach'ol. 

8Wet tiyäjphä tä takasit wet nech'e w'eleklhi, wet yikche lhamel tä tiyäjo Dios 
Lew'et, mat nech'e lham takäläy t'at tä isej, wet tiyäjlhaphä tä iwunit Dios. 

9Wet nilhokej wichi hiw'en tä lhaiwoynejetso, 

10wuj leselthayaj wet inuhat lhamhohen, tsi nitäfwelej tä hin'otso häpe t'at elh tä 
tatayhiphäpej Lepe tä Isilataj tä t'alhejepej wichi m'ak chik isej. 

Pedro iwo lhämeta tä ihi Dios Lew'et 

11Tä Pedro lhäy'e Juan ihoye Dios Lew'et lhip tä lhey Pórtico de Salomón, hin'otso 
ilehiyejt'a tä itsok. Wet wuj tä leselthayaj ihi nilhokej wichi, wet inukwe alhoho tä 
tiyäje lhamel. 

12Tä Pedro hiw'en wichi, wet tahuyej wet yok: –Israel lhayis, ¿chipte tä 
leseltayej? ¿Wet chipte tä leyahinay n'ohen? ¿Hä lefwetajay olhamel tä ochesat 
hin'ona? ¿Hä lefwetajay olhamel okhajyhayaj wok häp tä on'okwiyejpej Dios tä 
tamenej tä iches wet w'eleklhi? 

13Lhek tetshanay, Dios tä lhatetsel Abraham, Isaac lhäy'e Jacob n'okwiyej p'ante, 
lham iwujyen lakawo Jesús, wet häp tä ichesat hin'otso. Lham Jesús tä amel 
lhachajaye naji niyatey, wet tej tä gobernador Pilato t'uhläk ilanhi, mat amel 
lewohiyet'a. 

14Matche, alefwonayhlä häp Elh tä Dios T'amajchet lhäy'e tä Is Alhoho, wet 
let'alheje Pilato chik ilanhi elh tä n'olhikoy. 

15Wet mälhyejtso tä lene'tayek õ'län häp Elh tä n'ow'atshancheyaj tälhe. Mat Dios 
inuhatphä tä tälho n'op'itseyhay, wet olhamel tä ow'en naji tä matche t'at täjtso. 

16Wet m'ak tä nech'e ikhajyen häp hin'ona tä amel lew'enay wet äp letäfwelayej, 
häpe t'at n'ot'ekhahyaj tä õ'tiyej Jesús lhey tä lakhajyhayaj ihi. Wet 
n'ot'ekhahyajtso, häp tä imälhewek tä ichesat hin'ona, mälhyej tä nilhokej amel 
lew'enay. 

17“Yaiyhäj, ohanej t'at tä amel lhäy'e aka niyatey, lehanhiyejt'a m'ak tä lewoye tä 
lene'tayek õ'län Jesús. 

18Mat mälhyejtso Dios lhämet p'ante laka profetas yen lhämeta tä yok, Nämla 
N'ofwayhthi tä Dios Chenek, mat leteläythayaj ihiyeja yäk y'il. 

19“Tä mälhyejtso, woyay ahusey iyhäja wet atilhkataye Dios, häpkhilek itäyhthen 
hach'isukyajay, wet ichätyen amehen n'otamsek tä tälhe, 

20wet ichenla amehen Afwayhthiyay tä pajche itshupyenej amehen tä häpe Jesús. 

21Athana t'uhawetej t'at chik pule tachumlä wet ihi, pajla'tha nichäte lewhäy chik 
Dios inech'aynhi nilhokej m'ayhay wet yäm matche lhämtes tä laka profetas 
p'ante t'amajchetes ifwenhomche wichi. 

22Moisés ifwenho p'ante lhachätilis tä yok, Häp Lhawuk Dios itälhthihola amel 
häp profeta mälhyej iwoye olham. Woyayela nilhokej m'ak chik ifwel amhohen, 

23tsi elh at chik häpe chik nitch'ahuyaye profetatso, Dios isohiyeja tä iyej laka 
wichi. 

24“Wet nilhokej profetas iyhäj, tälhe Samuel yäk nichäte iyhäj tä lepese, häte yen 
p'ante lhämeta ifwalas tä n'amel y'ehina. 

25Wet m'ayhay tä Dios ifwel tä lhamel yen lhämeta, amel t'at tä aisej, wet äp aisej 
m'ak p'ante Dios yäm kalelhäj tä hit'unteji lhämet häp lhatetsel. Tsi ifwenho 
p'ante Abraham wet yok, Otkäpfwayhiyejela le'isyaj wichi tä w'enhache lhamej tä 
ihiche nilhokej honhates, häp tä isej ales tä lepes lheley. 

26“Wet häp tä Dios ichunkat amel tä itshupyeneje Lhäs tä lakawo tä ichen 
amehen, häpkhilek takäpfwayej amehen tä ilehat amchehen tä lewoye akeyes tä 
ni'isachehen.” 

Ap.Lh 4 

Pedro lhäy'e Juan ihi tä Judío lhayis laka Concilio tä Lhamya tatache 

1Tä Pedro lhäy'e Juan kamaj tahuyej wichi, nämhen sacerdotes, lhäy'e hin'o tä 
niyatej sip'äl tä t'uye Dios Lew'et, lhäy'e Saduceo lhayis. 

2Lhamel tawäkwäyhen tä Pedro lhäy'e Juan ichufwenhen wichi wet yen lhämeta 
tä Jesús inuphä tä tälho n'op'itseyhay, wet tä inuphä, n'äl tä matche tä 
n'op'itseyhay inukwephä. 

3Häp tä tamenej tä lhamel itsoklhi Pedro lhäy'e Juan wet hip'ohiche pajtha fwala 
elh, tsi honaj t'at. 

4Mat wujpe wichi tä pajche iläte m'ak tä yen lhämeta, ichaye. Wet tälhe fwala tä 
Pentecostés, lhamel tä lhayen Dios lelesa, tajlhama hin'ol tä kalelhäj tä ihi cinco 
mil. 

5Tä fwala elh Judío lhayis kaniyatey lhaihuthiwek Jerusalén, lhäy'e hin'ol tä 
thänhäy, lhäy'e lhamel tä lhayen lewosayej Ley p'ante tälhe Moisés. 

6Häte iche häp Sacerdote tä Lhamya tä lhey Anás, lhäy'e Caifás, lhäy'e iyhäj tä 
lheyes Juan lhäy'e Alejandro, lhäy'e nilhokej Sacerdote tä Lhamya lew'et lheley 
iyhäj. 

7Wet lhamel yok: –Hänay alhoho hin'oltso. Wet sip'äl yike wet itihi niyatey 
lechowej, wet lhamelna tay'ätshane tä yok: –¿Atsi lhey tä lakhajyhayaj ihi tä 
han'ohyaj tälhe tä lewoye n'aji m'ak tä lewoye? 

8Wet Espíritu tä Dios T'amajchet lhayäm tapoyejej Pedro, wet lham nichulho 
lhamel wet yok: –Amel tä wichi alaka niyatey lhäy'e iyhäj tä häpehen hin'ol tä 
thänhäy: 

9Che letay'ätshanej n'oyehen ifwalana häp m'ak tä hin'o tä tsufwlajtso isej tä 
olhamel owoyeje naji, wet let'uhläk lehanej m'ak tä häpe tä ichesat, 

10ofwel amhohen, lhäy'e nilhokej Israel lhayis iyhäj, oyok, Häp hin'ona tä ihi tä 
amel letatache iches tsi isej häp Jesucristo tä Nazaret lhele lhey tä lakhajyhayaj 
ihi. Häp lham tä amel lene'tenaj che õhp'ajtej cruz, mat Dios inuhatphä tä tälho 
n'op'itseyhay. 

11Dios lhämet lhip yop'antekwe: “Häp tunte tä amel tä lhenaylhi hup letiyayej 
kanhi, nech'e häpe t'at tunte tä lhamya.” Tuntena häpe t'at Jesús, 

12wet häp tä n'aisej, tsi ihichet'a elh at che häpe tä Dios ichen honhatena 
yämthilek n'aifwayhthen. 

13Tä niyatey hiw'en tä newache lenowayhyaj Pedro tä yämlhi, lhäy'e Juan, wet 
wuj tä iseltejen, tsi nitäfwelej tä häpehen hin'ol tä nhanache m'akej, w'et 
m'ayhayhas t'at. Wet ihanej tä häpehen Jesús let'unfwas. 

14Häte hin'o tä iches iwhäye lhamel, tä mälhyejtso, niyatey ihanhiyejt'a iwoyneje 
lhämet che nichulhejlä, 

15mat tajlhama tä ne'tek yik'ajch'oye lhamel. Wet nech'e yämwethä lhamhomche 

16wet yok: –¿Chi y'awoyneje hin'oltso? Tsi nilhokej Jerusalén lheley ihanej tä 
lhamel yenlhi letetnektso wet iseltejen, wet y'ahanhiyejt'a y'awoyneje che 
y'akachu. 

17Mat tä y'at'uhläk nem wichi yen lhämtesa täjtso, is che y'at'untejche lhalhämet 
hin'oltso tä y'ane'tek ileyej tä iwo lheya Jesús tä yämhoplhi wichi. 

18Tä mälhyejtso, lhamel yachajo tä t'äne Pedro lhäy'e Juan wet yok: –Lhek 
tetshanay m'ak tä olhamel ofwel amhohen, oyok, ¡Leyayej tä lewo lheya Jesús tä 
lhämhoplhi wichi lhäy'e tä lewo achufwenyaja! 

19Matkat tä Pedro lhäy'e Juan iläte, wet nichulho tä yok: –Häte amel tetshanay 
che häpe m'ak tä is alhoho tä ihi tä Dios tatache, chik olhamel n'am woye m'ak tä 
Dios lenech'ethayaj mat otch'ahuye m'ak tä amel lene'tek owoye. 

20Oyok, kha. Olhamel ohanhiyejt'a owoyneje che oleyej tä oyen lhämeta häp m'ak 
tä ow'en naji lhäy'e tä oläte. 

21-22Tä niyatey iläte täja, wet yok: –¡Yej tujlhache m'ak tä on'äyej amhohen, 
häpkhilek awit'äy newa amejen! Wet ilanhi lhamel, nilhokhiyet'a letes che häpe 
yämthilek itasnhen, tsi nilhokej wichi iwunit Dios tä ichesat hin'o tä tsufwlaj tä 
laka nekchämes inu'pe cuarenta. 

Dios leles t'alheje lakhajyhayaj 

23Tä õ'lanhi Pedro lhäy'e Juan, lhamel yikhen tä ihoye let'unfwas wet ifwenho 
m'ak tä sacerdotes tä len'ohyajay ihiche lhäy'e hin'ol tä thänhäy lhämet tä 
ifwenho lhamel. 

24Tä iyhäj iläte, nilhokej lhaip'ajtejwek let'alhyaj tä t'alhe Dios wet yok: –Iwuk, 
häp am tä enek pule lhäy'e honhat lhäy'e lewomekitaj, lhäy'e nilhokej m'ayhay tä 
ihiche. 

25Wet Espíritu tä Amajchet yämyenlhi p'ante akawo David tä häpe olhamel 
ochäti, wet yok: “¿Chipte tä lewäk ihi wichi tä i'pe honhat? ¿Chipte tä fwetaj 
iwoye m'ayhay tä najit lahaya? 

26Niyatey lhäy'e n'owustas tä i'pe honhat lhaihutchewek tä lhaiwaklhatejen 
laka'tshayaj, yämthilek tatayhlä Lhawuk lhäy'e Lechenek tä N'ofwayhthi.” 

27“Wet matche, tsi Herodes lhäy'e Poncio Pilato lhamel lhaihutnajwek tä ihi 
hupuyna, lhäy'e Romano lhayis, lhäy'e wichi tä Israel lhayis, wet tatayhlä Jesús, 
häp akawo tä amajchet tä häpe t'at Achenek tä N'ofwayhthi. 

28Wet mälhyej'attso tä lhamel iwoye nilhokej m'ak tä pajche lewaklhat tä häpe 
t'at am anech'ethayaj. 

29Wet athana, Iwuk, lhek yahinya häp lhamel tä fwetaj n'äyej n'ohohen achumet 
tä olhamel owoye. Mat w'en n'ohomche tä akawos n'ohen yämthilek newache 
onowayhyaj tä oyen lhämeta ämtes. 

30Wet n'älit akhajyhayaj tä lechesthen wichi tä t'inhayaj länhay, lhäy'e tä lhenlhi 
n'otetnhay lhäy'e m'ayhay tä wichi iseltejen, häp tä isej lhey Jesús tä akawo tä 
amajchet.” 

31Tä lhamel ileyej tä iwo t'alhyaja, w'ahuye häp hup tä lhamel lhaihutchufwi, wet 
nilhokej lhamel Espíritu tä Dios T'amajchet lhayäm tapokwe, wet lenowayhyaj 
ihihit'a tä äp yen lhämeta Dios lhämtes. 

Dios leles hiw'en lhamhomche m'ak tä hiw'en 

32Wet nilhokej wichi tä hap'akej Jesucristo w'awulhchä lehusey lhäy'e 
letichunhayajay. Ihichet'a elh che häpe che yok, “M'ak tä in'oyej olham t'at tä 
olewuk”, mat nilhokej lhamel hiw'enpej lhamhomche m'ak tä hiw'en. 

33Wet apóstoles wuj tä lakhajyhayaj iyeji tä yenpej silätyaja tä Lhawuk Jesús 
inuphä tä tälho n'op'itseyhay, wet matche tä Dios hiw'enho lakäpfwayaj tä is 
nilhokej lham leles. 

34Wet ihichet'a elh che p'elitsajch'oye m'ayek, tsi lhamel tä hiw'en honhates wok 
lewukwey iwom 

35wet yachaje laha häp apóstoles, wet lhamelna hiw'enho elhpej tä niw'ena 
m'ayek yämthilek isej. 

36Mälhyej m'ak tä hin'o tä lhey José iwoye, häp elh tä apóstoles iwuntej Bernabé, 
wok oyok, Khajyentes. Lham häpe t'at Leví leles elh tä lepes lhele, wet honhat tä 
lew'etya häpe lhiletaj tä lhey Chipre. 

37Häp hin'otso hiw'en honhat tä lewuk, wet iwom wet yachaje laha häp apóstoles 
yämthilek itetshan m'ak che iwoyeje. 

Ap.Lh 5 

Ananías lhäy'e Safira fwetaj ifwech'enlhi Dios 

1Mat iche elh tä lhey Ananías, lhäy'e lech'efwa tä lhey Safira, hin'otso iwom laka 
honhat. 

2Wet lhamel y'ajwek letichunhayaj tä iwoye tä iskat lhip laha, wet tachuma lhip 
elh wet yachaje apóstoles yämthilek lhamel itetshan m'ak chik iwoyeje. 

3Mat Pedro tahuyej hin'o tä yok: –Ananías, ¿chipte tä letach'anlhaye Satanás tä 
tiyäjo ahusek wet leskat lhip chinaj t'äj, wet ne'tek lefwech'enlhi häp Espíritu tä 
Dios T'amajchet tä lefwetaj nilhok t'at chinaj t'äj tä aka honhat laha tä lew'en 
n'ohohen? ¿Mat chipte? 

4Tsi tä kamaj kawoma honhattso, alewuk t'at, wet tä äp lewom, alewuk t'at chinaj 
t'äj tä laha. Tä mälhyejtso, ¿chipte tä lefwetaj lewoynejetso m'ak tä lewoye? Oyok, 
häpkhit'a hin'ol tä lefwech'enwethä, mat lefwetaj lefwech'enlhi häp Dios. 

5Tä Ananías iläte, nichät katsi wet y'il. Wet nilhokej wichi tä ihanch'oye wuj tä 
lenowayhyaj ihi. 

6Nämhen mamses wet ikäfwelche lep'itsek, wet yikchufwi tä tajänch'oye. 

7Tä paj tä tajyäme tres horas, nech'e näm lech'efwa, mat ihanhiyejt'a m'ak 
wit'äytso. 

8Pedro tay'ätshane tä yok: –Lhek fwel n'oho, ¿hä matche tä mälhyejn'ajtso laha 
häp amel aka honhat tä lewomay? Lham nichulho wet yok: –Matche, lahanaj t'at 
täjtso. 

9Wet Pedro yok: –¿Chipte tä am lhäy'e hach'efwa lefwetajay lhelhte häp Lhawuk 
laka Espíritu? Nech'efwaj tä nämhen lhamel tä yikmatchufwi hach'efwa p'itsek tä 
tajänch'oye, wet athana häte yikhilachufwi häp am hap'itsek. 

10Häpet tä iwoyetso, atsinha nichätwhäye lepach'ol wet y'il. Tä mamses 
tiyäjchufwi hup, hiw'en lep'itsek, wet äp yikchufwi wet itiwhäye lech'efwa 
lep'itsek tä tajänch'oye. 

11Wet nilhokej Dios leles wuj tä lenowayhyaj ihi, lhäy'e nilhokej wichi iyhäj tä 
ihanch'oye m'ak wit'äyhyajtso. 

N'otetnhay lhäy'e m'ayhay tä iselkat wichi 

12Wujpe n'otetnhay tä apóstoles yenlhi, lhäy'e m'ayhay tä wichi t'iseltejen. 
Lhamel lhaihutpejwek tä ihi Pórtico de Salomón, 

13wet wichi lhäy'e lhip tä iwujyen, mat ihichet'a elh chik tektshane yämthilek 
lhay'aje lhamel. 

14Mat iche iyhäj tä itiyej lechayaj Lhawuk, hin'ol lhäy'e atsinhay, wet lhäy'e lhip 
tä wujpe lhamel tä Dios leles. 

15Wet wichi tachumapej häp t'inhayaj länhay, wet iti'pe lemäwetes lhäy'e 
lehowetes wet itihiche hup kawayhil. Tsi lhamel yok: –Chik Pedro nekhichela 
täja, tejlak lepeyak chik i'pe elh chik häpe, ichesla. 

16Häte nämhenpej wuj wichi tä tälhe lew'etes tä tott'aye Jerusalén. Lhamel ichäj 
t'inhayaj länhay lhäy'e iyhäj tä ahät länhay, wet nilhokej lhamel ichesen. 

Niyatey itiyej laka'tshayaj apóstoles 

17Tä Sacerdote tä Lhamya ihanch'oye tähestso, wet wuj tä t'ischenyaj ihi, lhäy'e 
Saduceo lhayis tä iyej. 

18Tä mälhyejtso, lhamel ne'tek õ'tsokwethä apóstoles wet õ'thatho n'op'onthi. 

19Mat tä honatsi näm ángel tä tälhe Lhawuk, wet ifwoyenche n'op'onthi lepelis 
wet inuhatphä lhamel. Wet ifwenhomche tä yok: 

20–Mähen, hoye Dios Lew'et wet kastejphäla chik lefwenhomche wichi m'ak tä 
häpe häp n'ow'atshancheyaj tä nech'ayek tä tälhe Jesucristo. 

21Tä mälhyejtso, tä nech'e fwamlafwaj lhamel ihoye t'at Dios Lew'et wet iwo tesa 
tä iwo lechufwenyaja. Wet Sacerdote tä Lhamya lhäy'e lech'otfwas ihutwek 
nilhokej Concilio tä Lhamya, wok oyok, Judío lhayis tä thänhäy, wet ne'tek sip'äl 
yike apóstoles tä ihi n'op'onthi. 

22Mat tä lhamel nichäte n'op'onthi, hiw'enhit'a. Wet tapile niyatey wet iwo 
silätayej lhamel tä yok: 

23–Iwuhuy, tä olhamel onchäte n'op'onthi, wet ow'en tä t'unhiche t'at lepelis, wet 
sip'äl tä t'uye iyej t'at. Mat tä ofwoyenche, ow'enhit'a elh chik ilech'oye. 

24Tä Sacerdote tä Lhamya iläte, lhäy'e häp hin'o tä niyatej sip'äl tä t'uye Dios 
Lew'et, lhäy'e sacerdotes tä len'ohyajay ihiche, lhamel tay'ätshan lhamehen tä 
yok: –Chik mälhyej'attso, ¿atsihila ifwala chik nofwila m'ayhay tä mälhyejenna? 

25Mat nech'e näm häp hin'o elh, wet ifwenho lhamel wet yok: –Lhek yahinya, häp 
hin'olnaj amel lene'tek õhp'ohiche, ihi t'at Dios Lew'et wet ichufwenhen wichi. 

26Tä mälhyejtso, sip'äl lhäy'e laka niyat lhamel yike apóstoles. Mat tek wo m'ak 
chik iwoyeje, tsi nowayek wichi ithatejwethä tuntey häp lhamel. 

27Wet ichäje Concilio, wet Sacerdote tä Lhamya tahuyejen tä yok: 

28–Olhamel on'äyejnaj amhohen tä lewo lheya Jesús tä lechufwenhen wichi. ¿Mat 
atsi m'ak tä lewoye? Tsi athana achufwenyaj tapoyej Jerusalén, wet äp let'isej tä 
lhäme tä olhamel t'at tä otes hin'otso t'ilek. 

29Mat Pedro lhäy'e iyhäj apóstoles lhamel yok: –Lhek yahinya, iwohiyet'ak n'am 
woye Dios lhämtes, mat owohiyet'a hin'ol lhämtes. 

30Häpe t'at n'amel lhatetsel laka Dios tä inuhatphä Jesús tä tälho n'op'itseyhay, 
häp hin'onaj amel lene'tayek õ'län tä õ'fwuhatlhi tä ihi cruz. 

31Wet tä inuhatphä, äp ineyhatphä wet itihi lefwomkat, yen häpeya Niyat tä 
Lhamya wet N'ofwayhthi, yämthilek Israel lhayis iwo lehusey iyhäja wet tatäy 
lech'isukyajay. 

32Olhamel ohanej tähestso wet oyäme t'at. Wet häte Espíritu tä Dios T'amajchet 
tä lham hiw'enhomche wichi tä iwoye lhämtes, häp tä äp yäme. 

Gamaliel lhämet 

33Tä Concilio iläte täjtso, wet lewäk ihi lhamel wet t'uhläk ilänhen apóstoles. 

34Mat iche häp Fariseo tä lhey Gamaliel tä iyej niyateytso, lham häpe t'at elh 
hin'ol tä lhayen lewosayej Ley p'ante tälhe Moisés, wet nilhokej wichi wuj tä yen 
hin'oya. Lham takasit wet yok: –Hänay ayej alhoye häp hin'oltsi. 

35Wet nech'e tahuyej leniyatfwas wet yok: –Yaiyhäj tä ahäpehen Israel leles, is 
chik lenowaye häp m'ak tä lefwetaj lewoyeje hin'oltso. 

36Tichunche ifwalaste hin'o tä lhey Teudas, lham lhain'älit tä inu'pe iyhäj, wet 
iche cuatrocientos (400) hin'ol tä ihänlhi. Mat ilepese õ'län, wet nilhokej lhamel 
ifwtsatpehen honhat wet noj t'at. 

37Wet äp ifwalaste õ'wo t'ufwahtesa wichi, n'äl Galilea lhele tä lhey Judas, lham 
häte ikalhi iyhäj yämthilek ihänlhi. Mat äp õ'län, wet nilhokej lhamel 
ifwtsatpehen honhat. 

38Häp tä tamenej tä ofwen amhohen tä oyok, Leyayej häp hin'oltso, ch'anlhaye 
t'at. Tsi chik m'ak tä lhamel iwoye tälhe hin'ol, nofwila. 

39Mat chik tälhe Dios, tek lekalhihila. Uyayhlä, tsi elat letatayhlä Dios. Tä iyhäj 
iläte Gamaliel lhämettso, iwoye t'at. 

40Tä mälhyejtso, t'äne häp apóstoles wet ne'tek õ'tasinwethä. Wet äp 
ifwenhomche tä yok: –Yej lhachajo tä lewo lheya Jesús tä lhämhoplhi wichi. Wet 
ilanche lhamel. 

41Wet lhamel yikch'oye niyatey, mat lakäjyaj ihi tä Dios tach'anlhaye tä Jesús lhey 
tamenej tä õyen w'et m'ayhaya. 

42Wet nilhokej ifwalas lhamel ilehiyejt'a tä iwo lechufwenyaja tä ihi Dios Lew'et 
lhäy'e lhamel lew'etes, wet iwopej silätayej wichi tä Jesús häpe t'at N'ofwayhthi 
tä Dios Chenek. 

Ap.Lh 6 

Dios leles tatshupiye siete hin'ol yämlek tach'ote lechumet 

1Fwalastso tä lhäy'epej lhip tä wujpe Judío lhayis tä ihänlhi Jesús, iche iyhäj 
lhamel tä ihumin tä iten Griego lhayis lakeyes, wet iyhäj ilehiyejt'a Hebreo lhayis 
lakeyes. Wet lhamel tä iten Griego lhayis lakeyes yok: –Häp hin'ol tä iwom 
n'olhäk fwalapej wujit'a tä itetshan tesalis tä in'oyejen. 

2Tä mälhyejtso, apóstoles tä ihi doce ihutwek nilhokej Dios leles wet ifwenho tä 
yok: –Isit'a tä olhamel oleyej tä oyen silätyaja Dios lhämtes tä olhainahhatej tä 
otetshan n'olhäk. 

3Häp tä tamenej, ipuhfwas, is che let'uyaykwe siete hin'ol tä i'amejen. Mat is che 
häpehen iyhäj tä õyäme tä isen, lhäy'e tä Espíritu tä Dios T'amajchet tapokwe, 
lhäy'e tä ihanej m'ak tä iwoye, häpkhilek y'atshupyeneje lechumetna. 

4Wet olhamel otujlhahichela ochumet tä häpe ot'alhyaj lhäy'e tä oyen silätyaja 
Dios lhämtes. 

5Tä nilhokej lhamel ihuminche täjtso, tatshupiye hin'o tä lhey Esteban, häp elh tä 
wuj tä t'ekhaye Jesús lhäy'e tä Espíritu tä Dios T'amajchet tapoyej. Häte 
tatshupiye iyhäj tä lheyes Felipe, Prócoro, Nicanor, Timón, Parmenas, lhäy'e 
Nicolás tä häpe hin'o tä Antioquía lhele tä pajche lhayen häpeya Judío. 

6Wet lhamel ihäne apóstoles yämlek iwo t'alhyaja'pe wet itiche'pe takweyey. 

7Wet nem koyhyaj tä t'aylhatshi Dios lhämet, wet lhäy'epej lhip tä wujpe lhamel 
tä ihi Jerusalén tä t'ekhaye Jesús. Häte wujpe sacerdotes iwo t'ekhahyaja. 

Õ'tsoklhi Esteban 

8Esteban häpe hin'o tä yenlhi n'otetnhay lhäy'e m'ayhay tä wichi t'iseltejen, häp 
tä Dios lakäpfwayaj tä is lhäy'e lakhajyhayaj tapoyej. 

9Mat iche iyhäj Judío lhayis tä laka n'ohusew'et lhey “N'olhämtshay 
Kan'ohusew'et”, lhamel itayhtejlä lhämtes häp Esteban. Iche iyhäj tä tälhe Cirene, 
lhäy'e iyhäj tä tälhe Alejandría, wet iyhäj tälhe Cilicia lhäy'e Asia. 

10Mat lhamel ikalhihit'a Esteban, tsi tä yämlhipej, Dios laka Espíritu wuj tä itiyej 
lehanyaj. 

11Tä mälhyejtso, lhamel iwo lakahaya hin'ol iyhäj yämlek t'isufwkaneje lhämtes 
tä fwetaj iläte n'aji Esteban tä isitäyen Moisés lhäy'e Dios. 

12Wet lhamel lhämtestso ika'tshayen wichi, lhäy'e hin'ol tä thänhäy, lhäy'e iyhäj 
tä lhayen lewosayej Ley p'ante tälhe Moisés. Wet lhamel inuye Esteban wet 
itsoklhi, wet ihäne Concilio tä Lhamya. 

13Wet häte ichäj alhoho häp hin'ol iyhäj tä lhämtes kamatachehen tä yok: –Häp 
hin'otsi ilehiyejt'a tä itiyej leläkwyhanyajay häp Dios Lew'et tä T'amajchet lhäy'e 
Ley p'ante tälhe Moisés. 

14Olhamel oläte naji tä yok, “Jesús tä Nazaret lhele iwasthihila Dios Lew'etni, wet 
itäyhthila lakeyes tä Moisés p'ante hin'äy n'amejen, wet lham yenhilhila iyhäj tä 
nech'ayhis.” 

15Wet nilhokej Concilio tä lhamel iyahin Esteban, hiw'en tä lete'pe mälhyej che 
häpe t'at ángel lete'pe. 

Ap.Lh 7 

Esteban nichulho Concilio 

1Sacerdote tä Lhamya tay'ätshane Esteban wet yok: –¿Hä matche m'ak tä wichi 
yämej ametso? 

2Esteban nichulho wet yok: –Yaiyhäj tä athänhäy, ch'ahuyay n'oye, oyok: Lhaka 
Dios tä lewujyaj ihi lhain'ältej p'ante häp lhates Abraham tä lham ihi p'ante 
honhat tä lhey Mesopotamia, tä kamaj nihoyaye hupuy tä Harán yämlek yen 
lew'eta. 

3Wet Dios ifwenho tä yok, “Mäch'oye aka honhat lhäy'e wichi tä aiyhäj, wet hoye 
honhat chik olham opäynhila ame.” 

4Tä mälhyejtso, Abraham yikch'oye Caldeo lhayis kahonhat wet ihoye Harán 
yämlek yen lew'eta. Tä paj lajcha ileyej honhat, wet Dios ihänho p'ante Abraham 
häp honhatna tä amel lheyayhi athana. 

5Mat Dios hiw'enhihot'a p'ante lhip häp honhat yämlek lewuk, wok lepach'o 
w'ethaj chik hiw'enho. Mat hit'untejche lhämet tä ifwenho tä hiw'enhihola, wet 
chik lham ilehiyeja honhat, lewukla leles tä lepes lheley, tej tä kamaj laj lhäsa häp 
fwalas p'ante Dios tahuyej. 

6“Wet Dios äp yok, Häp ales tä lepes lheley ihihila honhat tä kalew'eta, wet õyenla 
kwenkaya, wet õyenhiyela m'ak at chik häpe yäk cuatrocientos (400) nekchämes. 

7Mat wichi tä yen kwenkaya otasnhila, wet ales tä lepes lheley yikhilach'oye 
honhattso wet ihohiyela honhatna yämlek n'okwi n'oyej. 

8“Wet Dios ne'tek Abraham yiset n'ot'äj lhip yämlek yen tetnekayej häp lhämet tä 
hit'untejche. Häp tä tamenej tä Abraham yiset p'ante lhäs Isaac t'äj lhip tä nech'e 
iche p'ante tä hiw'en ocho fwalas. Häte Isaac, tä lhäs Jacob nichätchä, iwoyeje 
p'ante täjtso, wet Jacob leles tä ihi doce tä häpehen n'amel lhatetsel p'ante, lham 
Jacob iwoyeje p'ante täjtso. 

9“Mat Jacob leles itiyej t'ischenyaj lech'inij José wet lhamel iwom, wet hin'ol tä 
ichäj ihäne p'ante honhat tä Egipto. Mat Dios iyej t'at José, 

10wet ifwayhtej nilhokej leteläythayajay, wet hiw'enho lehanyaj, wet tach'ote 
yämlek lehusek ihi tä iyej Egipto lheley laka niyat, yäk yen häpeya hin'o tä 
gobernador tä niyatej Egipto lhäy'e lham lew'et tä wuj. 

11“Wet iche p'ante nehläs tä y'ajpe nilhok honhat tä Egipto lhäy'e Canaán, wuj tä 
lelhakli ihi wichi, wet lhatetsel newache p'ante lhäk. 

12Mat tä Jacob ihanch'oye tä trigo ihi Egipto, ichene leles, wok oyok, 
lhatetsel. Häp täja lew'ekyaj tä ichun tä lhamel ihoye p'ante Egipto. 

13Wet tä yachajo p'ante tä lhamel ihoye, nech'e José lhaitäfwnhatej lhamel, wet 
niyat nech'e ihanej wichi tä häpe tä lhäs José. 

14Tä paj José iwo chenekaye lajcha Jacob, ne'tek õ'häne Egipto, lhäy'e lew'et 
lheley tä setenta y cinco lhamel. 

15Wet mälhyej p'antetso tä Jacob yen p'ante lew'eta Egipto, yäk lep'itsek ihi 
t'at, wet häte leles tä lhatetsel lhamel lep'itseyhay ihi t'at. 

16Wet õ'tälhtho p'ante Egipto lep'itseyhay, wet õ'häne hupuy tä Siquem tä ihi 
Canaán, wet õ'thatho n'op'itsekw'et tä Abraham ichäj p'ante tä lewuhuy p'ante 
häp hin'o tä lhey Hamor leles. 

Esteban yäme Moisés p'ante 

17“Tä tott'aye p'ante lewhäy chik lhayäm matche häp m'ak tä Dios pajche ifwenho 
p'ante Abraham, wet nem koyhyaj tä wujpey häp Israel lhayis tä ihi Egipto. 

18Wet fwalas p'antetso iche hin'o elh tä lhayen niyatayej Egipto, lham ihanhiyejt'a 
m'ak tä José lechumet p'ante. 

19Wet niyattso wuj tä ikanejen lhachätilis p'ante wet iwopej m'akayejen, wet 
inityenej tä ne'tek iwomwethä lelesas tä nech'e ichehen, yämlek y'inhen. 

20Häpe p'ante fwalastso tä nech'e iche Moisés. Häpe t'at han'äfwaj tä wuj tä 
isilataj, wet tres iwel'as tä lhokwey t'uye p'ante tä ihi lew'et. 

21Mat tä ilepese iwom t'at, mat häp niyat lhäse nilhoke p'ante wet tachuma, wet 
yen lhäsa wet ichihelit. 



1896 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

22Tä mälhyejtso, õ'chufwenej Moisés nilhokej Egipto lheley lehanyajay, wet häpe 
t'at elh tä lhämet takhajay lhäy'e m'ak tä iwoye. 

23“Tä Moisés hiw'en p'ante cuarenta nekchämes, yen tichunhayaja yämlek 
t'isiyakaye Israel lhayis, tä häpe lham laka wichi. 

24Mat tä nichäte, hiw'en Egipto lheley elh tä iwo m'akayej elh lhamel. Moisés 
ihoye wet tach'ote, iwo haya, wet ilän Egipto lhele. 

25Tsi yenek laka wichi nitäfwnhiyej tä lham häpe t'at elh tä Dios ichene lhamel 
yämlek ifwayhthen. Mat lhamel nitäfwenhiyejt'a. 

26“Tä fwala elh p'ante, Moisés hiw'en täkwfwas Israel lhayis tä lhaipäjwethä, wet 
ihoye wet yok, ¡Yej alepäjwethä! ¿Chipte tä lewo m'aka amejen tä ahäpehen iyhäj 
tä lhalepuhfwas t'at? 

27“Mat elh tä iwo m'akayej elh, ihuttshi häp Moisés wet yok, “¿Atsi tä ayen 
olhamel oka niyata yämlek letetshan olhamel, wok äp n'okalelhthayajwo tä iyej 
olhamel? 

28¿Hä let'uhläk letech'ayen n'oyej Egipto lhelen'aj lelän? 

29“Tä Moisés iläte täjtso, wet yik tä ilethane honhat tä Madián wet iyej t'at wichi 
tä kalepuhfwasa. Tä ihi, iwo lech'efwaya wet leles täkwfwas. 

30Tajyäme p'ante cuarenta nekchämes, tä lham ihi honhat tä ts'anis tä iwhäye 
chenaj tä Sinaí, wet ángel lhain'ältej tä ihi itäj lhal tä ihi amlhäj lhawayuk. 

31Tä Moisés hiw'en, wuj tä t'iseltej. Wet tä lhaitott'ayne tä iyahin, iläte Lhawuk 
lepak tä yok, 

32Olham ohäpe atetsel laka Dios. Ohäpe Abraham laka Dios, Isaac laka Dios, wet 
Jacob laka Dios. “Wet Moisés ichettiyejche lenowayhyaj tä iläte, wet tek t'uhläk 
fwetaj iyahin. 

33Wet Lhawuk ifwenho tä yok, Lanche anisähis, tsi lew'et tä let'äsina ot'amajchet 
t'at. 

34Ofwel amho tä ow'en t'at oka wichi leteläythayaj tä ihi Egipto, wet oläte t'at 
lhamel lelhaklis tä tume, wet häp tä onuyejchä yämlek ofwayhthen lhamel. Wet 
häp tä ot'än ame, one'tek lehoye Egipto. 

35“Tä mälhyejtso, tej tä wichi nitiya lhamhi p'ante häp Moisés wet äp yok, ¿Atsi tä 
ayen olhamel oka niyata yämlek letetshan olhamel, wet äp n'okalelhthayajwo tä 
iyej olhamel?, mat Dios ichen p'ante, häp tä isej ángeltso tä lhain'ältej tä ihi 
amlhäj lhawayuk, yämlek niyatej laka wichi wet ifwayhthen. 

36Wet häpe t'at Moisés p'ante tä itonphä lhachätilis, wet yenlhi letetnhay lhäy'e 
m'ayhay tä wichi t'iseltejen tä ihi Egipto, lhäy'e tä nichäte Lewomekchät, lhäy'e tä 
ihi honhat tä ts'anis cuarenta nekchämes. 

37Wet lham tä ifwenho p'ante häp Israel lhayis tä yok, Dios itälhthihola amel häp 
profeta mälhyej iwoye olham. 

38“Wet Moisés iyej p'ante Israel lhayis tä lhaihuthiwek ts'anis. Matche, iyej t'at 
lhachätilistso lhäy'e häp ángel tä tahuyej lham tä i'pe chenaj tä Sinaí. Wet lham 
t'at tä tachump'antehlä häp n'olhämtes tä n'ow'atshancheyaj yämlek nichät 
n'amehen. 

39“Mat lhachätilis p'ante tach'ahuhiyet'a lham, mat y'ulhan, wet lhamel t'uhläk 
yäple Egipto. 

40Wet tahuyej Moisés lechila Aarón wet yok, Enlhi n'amhohen dios lhayis yämlek 
y'en lhahäneka. Tsi häp Moisés tä n'aitonphä tä y'atälho honhat tä Egipto, 
y'ahanhiyejt'a m'ak tä lewit'äyhyaj. 

41“Tä mälhyejtso, lhamel yenlhi lecheyä tä itech'aynej w'asetaj, wet ilänhen 
itshätäy tä yen n'okhayajayej, wet iwo lakäjyaja'pe takwey lhenektso. 

42Häp tä tamenej tä Dios ileyej lhamel wet tach'anlhaye tä n'okwiyej katetsel tä 
ipuleye, mälhyej tä profetas lesaynek p'ante yok: Amel tä Israel lhayis: Tä 
lheyayhihte ts'anis cuarenta nekchämes, ¿hä olham t'at tä len'okwiyay n'oyej wet 
lechäj n'oye itshätäy tä lelänhen? Häpkhit'a. 

43Mat letilhäjaylhi Moloc lew'et lhäy'e Refán laka kates peyak, häp dios lhayis tä 
kamatachehen tä len'okwiyayej p'ante tä häpe n'ocheyälis tä amel enhay. Häp tä 
tamenej tä oaihänla kanhi Babilonia w'echehi.” 

Esteban yäme Dios Lew'et p'ante 

44Wet Esteban äp yok: –Tä lhachätilis ihi p'ante ts'anis, lhamel hiw'en carpa tä 
wuj tä yen Dios lew'eta, tä lham ne'tek õyenlhi hätet iwoye lepeyak tä ipäyne 
p'ante Moisés. 

45Tä paj lhachätilistso yen lewuhuya leles häp huptso. Wet lhamel ichäj lhamche 
tä nekche p'ante Josué wet isoyej honhat häp wichi iyhäj tä Dios yokwes 
kanhihlä. Häp tä mälhyejtso yäk nichäte fwalas tä David ihi p'ante. 

46Wet tä lham hiw'en tä Dios ihumin wet hip'altsen, t'alhe Dios tä lham t'uhläk 
yenlhi hup yämlek häpe Israel lhayis len'okhayajw'et. 

47Mat lhamhit'ak yenlhi Dios Lew'et. Elh tä yenlhi p'ante häpe Salomón. 

48“Matkat Dios tä naj letumfwaya yenhit'a lew'eta hup tä n'otkwey lhenek. 
Mälhyej lhämet tä ihi profeta lesaynek tä yok: 

49Pule häpe oniyatyaj, wet honhat häpe opach'olw'et. ¿Atsi hup tä lefwetaj lhenlhi 
n'oho?, yokwe Lhawuk. ¿Atsi lew'et chik olhay'up'athi, 

50tä olham t'at tä olhenhay nilhokej m'ayhaytso?” 

51Wet Esteban nech'e yäm äytajejche lhämet consejeros tä yok: –¡At'unhen amel! 
¡Hach'otey ihi, mat letach'ahuhiyet'a Dios lhämtes! ¡Wet ahusey mälhyet iwoye 

wichi iyhäj lehusey tä nitäfwelayej Dios! ¡Letataypejlä Espíritu tä Dios 
T'amajchet, hätet iwoye achätilis p'ante! 

52¿Atsi profeta tä iche tä achätilis niwoya laka'tshayajayej? ¡Ihichet'a! Tsi lhamel 
ilänhen p'ante iyhäj tä itoyenlä häp Elh tä Is Alhoho, wet tä äp näm Hin'otso, amel 
lhachajay wet lelänay. 

53Häp amel tä õhw'en amhohen Dios lhämtes p'ante häp tä isej ángeles, ¡mat 
lewohiyet'a! 

Õ'län Esteban 

54Tä lhamel iläte m'ayhaytso, lhäy'e lhip tä fwitses, wet yokwajejwek letsotey 
lewäk tä nichuwete Esteban. 

55Mat Espíritu tä Dios T'amajchet tapoyejej, wet iyahin puleye wet hiw'ene Dios 
lesilatyaj, lhäy'e Jesús tä takasthi Dios lefwomkat. 

56Wet yok: –¡Lhek yahinay! Ow'en pule tä lhaich'enhi, lhäy'e Hin'o Lhäs tä 
takasthi Dios lefwomkat. 

57Mat lhamel hip'okwe'pe lech'otey wet ifwitsenej tä t'änhen, wet 
lhailhokonejwek tä inuye Esteban 

58wet äp ihutej kanhihlä hupuy. Wet tä yäm kanhi, lhamel tä y'ithatejlhi letes 
nech'e ilanche lhamel lew'uyis tä tumphä wet itiwhäye häp mamse tä lhey Saulo 
yämlek t'uye. Wet ithatejlhi tuntey häp Esteban. 

59Tä iwoynejetso, Esteban iwo t'alhyaja wet yok: –Iwuk Jesús, chumlä ohusek. 

60Wet nech'e itihi honhat lakamchetey, wet ifwitsenej lechos wet yok: –Iwuk, yej 
lhen tesayej lhamel lesukyajna. Häpet tä iwoyetso, wet y'il. 

Ap.Lh 8 

1-2Wet Saulo iyahin wet letichunhayaj yok, “Is t'at tä y'il.” 

Saulo iwo ka'tshayajayej Dios leles 

Wet hin'ol tä ihumin Dios tajänch'oye Esteban lep'itsek, wet lhamel wuj 
lhafwyhayaj. Wet ifwalatso iwo tesa n'oka'tshayaj tä wuj tä õ'tiyej Dios leles tä ihi 
Jerusalén. Wet nilhokej lhamel ifwtsatpehen honhat tä Judea lhäy'e Samaria, 
tajlhama apóstoles tä imälhehi Jerusalén. 

3Wet Saulo lhaikhajyen tä inuye Dios leles, tiyäjchepejchufwi lewukwey wet 
itonche alhoye hin'ol lhäy'e atsinhay, wet ne'tek õ'thatho n'op'onthi. 

Dios Silätyaj nichätho Samaria 

4Mat häp lhamel tä ifwtsatpehen honhat yen lhämeta Dios Silätyaj. 

5Elh tä lhey Felipe tatshupiye Samaria wet ihoye hupuy tä lhamya, wet yen 
lhämeta N'ofwayhthi tä Dios Chenek tä häpe Cristo. 



1899 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

6Wet wichi lhaihutepej wet wuj tä tach'ahuye m'ak tä yäme, wet hiw'en 
n'otetnhay tä yenlhi. 

7Wujpe lhamel tä ahät länhay ichesen, wet ahät lhayis t'änwethä tä inukwephä. 
Häte iyhäj tä k'efwitas länhay lhäy'e tsufwlas ichesen. 

8Wet wichi tä lew'et täjtso wuj tä lakäjyaj ihi. 

9Mat iche häp hin'o tä lhey Simón tä häpe hiyawu, wet lhaiwujyen, pitaj lewhäy tä 
iselkatejen Samaria lheley häp m'ak tä iwoye. 

10Wet nilhokej wichi, lhamel tä len'ohyajay ihi lhäy'e iyhäj tä laj len'ohyaja, 
lhamel wuj tä tach'ahuye, wet yopejkwe: –M'ak tä õyok, Dios khajyhayaj, häp tä 
iyej hin'ona. 

11Wet matche, pitaj lewhäy tä hiyawu ikanejen lhamel, wet lhamel tach'ahuyepej. 

12Mat tä lhamel nech'e ichaye häp Felipe silätyaj tä yäme Dios Niyatyaj lhäy'e 
Jesucristo, wet lhaibautisaynhen, hin'ol lhäy'e atsinhay. 

13Häte Simón tä hiyawu iwo lechayaja wet lhaibautisayen. Wet lham lhaip'ajtej 
Felipe, wet lhäy'epej lhip tä t'iseltej tä hiw'en m'ayhay lhäy'e n'otetnhay tä wus tä 
Felipe yenlhi. 

14Tä apóstoles tä ihi Jerusalén ihanch'oye tä Samaria lheley tachumlä Dios 
lhämtes, lhamel ichene Pedro lhäy'e Juan. 

15Tä lhamel nichäte, wet iwo t'alhyaja'pe wichi yämthilek ikatej Espíritu tä Dios 
T'amajchet. 

16Tsi kamaj nichäta'pe elh che häpe lhamel, mat tajlhama tä lhaibautisaynejen 
Lhawuk Jesús lhey. 

17Tä mälhyejtso, Pedro lhäy'e Juan itiche'pe takweyey, wet nech'e lhamel ikatej 
Espíritu tä Dios T'amajchet. 

18Tä Simón hiw'en apóstoles lhenektso tä itiche'pe takweyey wichi yämthilek 
lhamel ikatej Espíritu, lham ifwenho chinaj t'äj lhamel 

19wet yok: –Häte olham w'en n'oho n'okhajyhayajna, häpkhilek elh che häpe che 
oti'pe otkweyey ikatej Espíritu tä Dios T'amajchet. 

20Mat Pedro nichulho wet yok: –¡Is che awit'äy ihi, am lhäy'e aka chinaj t'äj! ¡Tsi 
lefwetaj lechäjej m'ak tä Dios yen n'otw'ayhata! 

21Y'ajit'a ame m'ayhayna, tsi Dios hiw'en t'at ahusek tä isit'a. 

22Leyej atichunhayaj tä ni'isa wet wo ahusek elha. Wet ap'altsene Dios, elat 
itäyhat amej ates. 

23Tsi ow'en tä aschenyaj ihi wet m'ak tä ni'isa ayäyit. 

24Tä Simón iläte, wuj tä lelhakli ihi wet yok: –Alhyenay n'oye Lhawuk, yämthilek 
ninäma o'pe owit'äyhyaj tä lefwel n'oho. 

25Tä apóstoles ileyej tä tahuyej hin'otso, lhäy'e tä iwo silätayej wichi Dios 
lhämtes, lhamel yikhen. Wet wujpe Samaria lheley lew'etes iyhäj tä ihoyehen, 
wet yen lhämeta Dios Silätyaj tä Is, wet nech'e tapile Jerusalén. 

Felipe lhaichutyenej Etiopía lhele 

26Tä tajyäme täjtso, ángel tä tälhe Lhawuk tahuyej Felipe wet yok: –Nephä, mäh 
hoye tä tumej tapinhiye. Nukwe n'äyij tä tälhe Jerusalén wet tataye Gaza, häp 
n'äyij tä inukwe ts'anis. 

27Felipe nephä wet yik. Tä ihi n'äyij, hiw'ene häp hin'o tä Etiopía lhele. Lham 
häpe elh tä wuj len'ohyaj ihi tä lechumet tä t'uye chinaj t'äj tä iyej Etiopía lheley 
laka niyat tsinha. Hin'otso ihoye n'aji Jerusalén yämthilek n'okwiyej Dios, 

28wet tä yäpilche len'äyij, ihi lehi kaletaj tä isilataj wet yahyen häp profeta Isaías 
lesaynek p'ante. 

29Wet Dios laka Espíritu tahuyej Felipe wet yok: –Mäh hoye kaletajni. 

30Wet Felipe inu alhoho tä ihoye. Tä nichäte, wet iläte tä hin'o yahyen häp Isaías 
lesaynek. Wet tay'ätshane tä yok: –¿Hä lehanej t'at m'ak tä leyahyenna? 

31Hin'o nichulho wet yok: –¿Chip iwoyek ohanej, tä newache elh che ichufwen 
n'oyej? Wet lhaip'altsene Felipe yämthilek tiyäjo lehi wet iwhäye. 

32Wet häp Dios lhämet tä lham yahyen häpe t'at lhip tä yok: “Mälhyet tson'ataj tä 
õ'häne lew'et tä õ'län, lham yok tam, tek hich'enhi lak'aj. Mälhyet tson'ataj lhäs tä 
õyisetche lew'ole, iwohit'a lepaka. 

33Õyen w'et m'ayeka, wet nehit katsik ifwayhtej. Ihichet'ala elh che yämeje leles 
tä lepes lheley, tsi häp lham õ'soyej honhat.” 

34Wet Etiopía lhele tay'ätshane Felipe wet yok: –¿Atsi tä profeta yäme täja? ¿Elat 
yäm lhame p'iya, wok yäme elh? Woye tä owoye, fwel n'oho. 

35Wet Felipe itälhte häp Dios lhämet lhip tä hin'o yahyentso, wet ifwenho Dios 
Silätyaj tä yäme Jesús. 

36Tä paj tä lhamel yikhen t'at, nichäte lhip tä inät ihi, wet hin'o yok: –Lhek 
yahinya inät täjtsi. ¿Hä iche m'ak che n'äyej n'oho bautismo? 

38Wet ne'tek õ'kasthayen lehi, wet lhamel inukwehchä wet tiyäjo inät wet Felipe 
ibautisayen. 

39Tä lhamel inukwephä tä tälho inät, wet Lhawuk laka Espíritu ichäj Felipe wet 
Etiopía lhele nemhit hiw'en. Mat lham tujlhache t'at lew'ekyaj wet wuj tä lakäjyaj 
ihi. 

40Felipe nech'e äp ihi hupuy tä lhey Azoto, wet inukwe nilhokej hupuy iyhäj tä 
iwo silätayej Dios Silätyaj, yäk nichäte Cesarea. 

Ap.Lh 9 

Saulo iwo lehusek elha 

1Saulo ilehiyejt'a tä iwo laka'tshayajayej Dios leles wet t'uhläk ilänhen lhamel. 
Wet ihoye Sacerdote tä Lhamya 

2wet t'alheje cartas tä iwahnej tä ihoyehen Judío lhayis kan'ohusew'etes tä ihi 
hupuy tä lhey Damasco. Tsi t'ukwehen hin'ol lhäy'e atsinhay tä ihän N'äyij tä 
häpe Jesús, yämthilek itsokwethä wet ihäne Jerusalén. 

3Wet tä yik t'at tä ihoye Damasco, tä tott'aye, wet isi tä tälh puleye iselkat tä 
ihutunpe. 

4Wet nichät honhate wet iläte n'opak tä yok: –Saulo, Saulo, ¿chipte tä lhenn'o 
atayhfwaya? 

5Wet Saulo yok: –¿Atsi tä ahäpe, Iwuk? Wet n'opak nichulho wet yok: –Ohäpe 
Jesús, häp elh tä lhen atayhfwaya. 

6Mäh nephä wet hoye hupuy, wet che lhehi õ'fwenla amho m'ak tä one'tek 
lewoye. 

7Wet häp hin'ol tä Saulo lhäy'es lhamel wuj tä inuhat lhamhohen tä lhamel iläte 
t'at n'opak mat hiw'enhit'a elh tä lepak. 

8Wet Saulo nephä wet takasit, mat tä fwetaj iyahinphä, hiw'enhichet'a honhat. 
Wet lhäy'es tachuma takwey wet ichätyenho Damasco. 

9Wet tres ifwalas tä niw'enache honhat, wet nit'eka wet niyäya. 

10Wet iche häp hin'o tä lew'et Damasco tä lhey Ananías, häp Dios leles elh. Wet 
Lhawuk lhain'ältej wet yok: –¡Ananías! Lham yok: –Oikana, Iwuk. 

11Wet Lhawuk yok: –Nephä wet mäh, nukwe häp hup kawayhi tä lhey Is Alhoho, 
wet chik lechäte Judas lew'et, ätshanejela hin'o tä lhey Saulo, Tarso lhele. Lham 
iwo let'alhyaja, 

12wet lew'enek ihine tä hiw'en hin'o tä lhey Ananías tä ihoye wet iti'pe takweyey 
häpkhilek yachajo tä hiw'enche honhat. 

13Tä Ananías iläte, wet yok: –Iwuk Jesús, wujpe wichi tä yäme hin'otso lhäy'e 
nilhokej m'ak tä ni'isa tä iwoyeje aka wichi tä ihi Jerusalén. 

14Wet athana näm kana tsi sacerdotes tä len'ohyajay ihiche lhämetej yämthilek 
itsokwethä nilhokej wichi tä n'okwi amej wet ihäne Jerusalén. 

15Mat Lhawuk ifwenho Ananías wet yok: –Mäh hoye t'at, tsi olham tä 
otshupyeneje häpkhilek yen lhämetan'o wet iwo silätayej wichi tä w'enha lhamej 
tä nitäfwela n'oyej, lhäy'e laka niyatey, lhäy'e Israel lhayis. 

16Wet opäynhiyela tä wujla leteläythayaj tä iyeji n'o'pe. 

17Tä mälhyejtso, Ananías yik tä ihoye hup tä Saulo ihi. Tä nichäte, ihochufwi wet 
iti'pe takweyey wet yok: –Ipuhfwa Saulo, Lhawuk Jesús tä lhain'älitn'aj amej tä 
lhehi n'äyij tä lenekche, ichenn'o ame yämthilek lhachajo tä lew'enche honhat 
wet Espíritu tä Dios T'amajchet tapo amej. 

18Häpet tä mälhyejtso, wet nichätchä m'ak tä hip'o'pe Saulo tatey, wet iyahinphä 
wet yachajo tä hiw'enche honhat. Wet nech'e nephä wet õ'bautisayen, 

19wet tä tuj lhäk, yachajo tä takhajay. 

Saulo yen lhämeta Lhawuk lhämet 

Iyej ayej Dios leles tä ihi Damasco yäk ifwalas iyhäj. 

20Wet ihoyehen Judío lhayis kan'ohusew'etes wet iwo tesa tä yen lhämetayej 
wichi tä Jesús häpe Dios Lhäs. 

21Wet nilhokej lhamel tä iläte lhäy'e lhip tä t'iseltejen wet yopejkwe: –¿Hä 
kahäpeya hin'onaj õyäme tä ihi Jerusalén tä iwo ka'tshayajayej wichi tä n'okwiyej 
Jesús? Wet näm kana yämthilek itsokwethä lhamel wet ihäne sacerdotes tä 
len'ohyajay ihiche. 

22Mat lhäy'epej lhip tä Saulo lhaikhajyen, wet ifwenho Judío lhayis tä lew'et täjtso 
tä Jesús matche t'at tä häpe N'ofwayhthi tä Dios Chenek. Mat lhamel ihanhiyejt'a 
m'ak tä iwoye. 

Dios leles ifwayhtej Saulo häp Judío lhayis tä t'uhläk ilän 

23Tajyäme wujpe ifwalas, wet Judío lhayis y'ajwek tä t'uhläk ilän häp Saulo, 

24mat ihanch'oye m'ak tä lhamel t'uhläk iwoyeje. Ifwalapej honatsipej lhamel ihi 
hupuy lepelis tä inihich'oye yämthilek ilän. 

25Mat Dios leles ithatho lehi tuskal tä õyenlhi, wet iti honhate tä iw'echehi 
n'olafwek tä ilunejlhi hupuy. Tä mälhyejtso, letayhfwas isakanhiyejt'a. 

Saulo ihi Jerusalén 

26Wet Saulo ihoye Jerusalén. Tä nichätho, t'uhläk lhaip'ajtej Dios leles tä ihi, mat 
nilhokej lhamel nowaye tsi lhamel tek yenek t'ekhaye Jesús. 

27Mat Bernabé ihäne apóstoles wet ifwenho lhamel tä yok: –Yaiyhäj, hin'ona häpe 
t'at n'aelh. Tsi tä inukwe p'ante len'äyij tä ihoye Damasco, Lhawuk Jesús 
lhain'ältej wet tahuyej. Wet tä nichätho p'ante hupuytso, lhaikhajyen tä yen 
lhämeta Jesús. 

28Tä mälhyejtso, Saulo ihi Jerusalén wet lhaip'ajtej lhamel, wet lhaikhajyen tä yen 
lhämeta Lhawuk. 

29Wet tahuyej Judío lhayis tä iten Griego lhayis lakeyes, t'uhläk lhamel ichaye 
Jesús. Matkat lhamel t'uhläk ilän, 

30wet tä Dios leles itoyench'oye, ihäne Saulo häp Cesarea. Tä nichätho, ichene 
Tarso. 

31Tä mälhyejtso, Dios leles letamsek ihi t'at imälhewek Judea lhäy'e Galilea lhäy'e 
Samaria, wet lhäy'epej lhip tä lhaikhajyenhen. Lhamel matche tä iwujyen häp 
Lhawuk wet iwoye lhämtes, wet nempej koyhyaj tä wujpe wichi tä lhaithate 
lhamel, häp tä isej Espíritu tä Dios T'amajchet lech'otyaj. 

Lhawuk ichesat Eneas 

32Häp ifwalastso Pedro ilunlhi tä t'isiyakaye Dios leles, wet ihoye lhamel tä ihi 
hupuy tä niwuja tä lhey Lida. 

33Tä nichäte, hiw'en hin'o tä lhey Eneas tä k'efwitas ilän, ocho nekchämes tä imä 
katsi. 

34Wet Pedro tahuyej wet yok: –Eneas, Jesucristo aichesat. Nephä wet käfwelche 
ahowet. Häpet tä mälhyejtso, wet Eneas nephä. 

35Wet nilhokej wichi tä ihi Lida lhäy'e honhat lhip tä lhey Sarón, tä lhamel hiw'en 
tä iches, lhamel iwo lehusey iyhäja. 

Lhawuk iläyit Dorcas 

36Iche p'ante häp atsinha tä ihi hupuy tä Jope tä lhey Tabita. (Griego lhämet yok, 
Dorcas, tä häpe t'at ch'iwase). Lham häpe Dios leles elh, wet iwoyepej m'ayhay tä 
isen wet tach'otepej wichi tä p'elitses. 

37Mat ifwalastso t'inhayaj ihi wet y'il. Wet iyhäj ilejche lep'itsek wet itihi hupch'o 
elh tä tumphä. 

38Tä Dios leles ihanch'oye tä Pedro ihi Lida, häp lhip tä tek atofwehlä Jope, lhamel 
ichene hin'ol täkwfwas, ne'tek t'äne. Tä lhamel nichäte, wet yok: –Woye tä 
owoye, hoye Jope athana. 

39Wet Pedro yikche lhamel. Tä nichäte Jope, õ'häne hupch'o elh tä Dorcas 
lep'itsek ihi. Wet nilhokej atsinhay tä tesalis lhamel takasitwhäye, wet wuj tä 
tafwchehchä wet yok: –Lhek yahinya okay'uchelis lhäy'e ow'uyis tä n'oyik, häpe 
t'at Dorcas tä lhenhay tä lham kamaj in'oyejen. 

40Pedro ifwenho lhamel wet yok: –Is chik nilhokej amel lenukwephä ayej. Wet 
nech'e Pedro itihi honhat lakamchetey wet iwo let'alhyaja. Tä ileyej let'alhyaj, 
nitilhake n'op'itsek wet yok: –¡Tabita, nephä! Häpet tä mälhyejtso, iyahinphä. Tä 
hiw'en Pedro, lhaineyhatphä. 

41Wet Pedro tachuma takwey wet ikasthayen. Wet nech'e t'äne häp Dios leles 
lhäy'e tesalis, wet yachaje lhamel tä Dorcas iläy t'at. 

42Wet nilhokej wichi tä ihi Jope ihanch'oye, wet wujpe lhamel tä nech'e t'ekhaye 
Lhawuk. 

43Wet Pedro ihi ayej Jope wujpe ifwalas, iyej häp hin'o tä tsänt'äheswo tä lhey 
Simón lew'et. 

Ap.Lh 10 

Cornelio lew'enek ihi wet iwo chenekaye Pedro 

1Iche p'ante häp hin'o tä lhey Cornelio tä ihi hupuy tä Cesarea, lham häpe t'at 
sip'äl tä Italiano lhayis kaniyat. 

2Lham lhäy'e lew'et lheley häpehen iyhäj tä n'okwiyejpej Dios. Häte lham 
iwompej chinaj t'äj tä hich'otyeneje Judío lhayis tä p'elitses, wet iwopej 
let'alhyaja. 

3Wet fwala elh p'ante tä fwala tatayhchä, hiw'enlä ángel tä tälhe Dios tä 
tiyäjchufwi hupch'o tä lham ichufwi wet tahuyej tä yok: –¡Cornelio! 

4Wet Cornelio iyahin wet wuj tä nowaye. Wet tay'ätshane tä yok: –¿Chiwoye, 
Iwuk? Ángel yok: –Dios ihuminche t'at alhyajay lhäy'e m'ak tä lewoyepej tä 
letach'otehen p'elitses. 

5Athana wo achenekaye hupuy tä Jope yämlek ichäj alhoho hin'o tä lhey Simón tä 
äp õyen lheya Pedro. 

6Iyej Simón elh tä häpe tsänt'äheswo tä lew'et iwhäye lewomekitaj. 

7Tä ángel ileyej lhämet tä iwoye, yikch'oye. Wet Cornelio t'äne täkwfwas lakawos 
tä ihi lew'et, lhäy'e elh lakawo tä sip'ä tä lham häte ihumin t'at Dios. 

8Wet ifwenho m'ak tä hiw'enn'e lhäy'e tä iläte. Tä ileyej, wet ichene Jope. 

Pedro lew'enek ihi 

9Fwala elh p'ante tä fwala ikanhi, tä lhamel yikhen tä tott'aye Jope, Pedro ihoye 
hup lhip tä tumphä tä iwo let'alhyaja. 

10Wet nichuyu, t'uhläk t'ek. Wet tä õ'waklhat lhäk, mälhyet iwoye che nahati tä 
ilän wet lew'enek ihi. 

11Hiw'en tä pule lhaich'enhi, wet nech'e inuhchä m'ak tä hätet iwoye wesaj tä wuj 
tä õyäythen letselhäs, wet iho honhate. 

12Wet wujpe itshätäy tä w'enhache lhamej tä ihi, lhäy'e häp m'ayhay tä 
lhaitonchehen honhat, lhäy'e afwenchey. 

13Wet iläte n'opak tä tahuyej tä yok: –Pedro, nephä, länhen wet tuj. 

14Mat Pedro nichulho wet yok: –Kha, Iwuk, ohanhiyejt'a che otuj m'ak tä 
kan'ot'amajcheta wet äp kok'aye. 



1905 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

15Wet n'opak äp yachajo tä yok: –Häp m'ak tä Dios hi'isyen, yej fwetaj 
kan'ot'amajcheta. 

16Wet tres veces tä mälhyejtso, wet nech'e wesaj yäpil puleye. 

17Wet tä Pedro wuj tä yen tichunhayaja täjtso, atsi m'ak tä yäme häp m'ak tä 
mälhyejtso tä hiw'en, wet nech'e Cornelio lechenhay näme huppe. Lhamel 
tay'ätshanejlhi Simón lew'et, 

18tä nilhoke, t'änch'oye tä yok: –¿Hä ikana häp hin'o tä lhey Simón tä äp õyen 
lheya Pedro? 

19Tä kamaj Pedro yen tichunhayaja lew'enekn'e, Dios laka Espíritu tahuyej wet 
yok: –Lhek yahinya, tres hin'ol t'u amche. 

20Nephä, nuhchä wet mäkwe lhamel. Yej kachu, tsi olham tä ochen kana. 

21Wet Pedro inuhchä, wet tahuyej hin'ol wet yok: –Olham ohäpe t'at hin'o tä amel 
let'ukwe. ¿Atsi m'ak tä tamenej tä lenekhen? 

22Lhamel nichulho wet yok: –Olhamel onekhen tsi sip'äl kaniyat tä lhey Cornelio 
tä lechenek olhamel. Lham häpe t'at hin'o tä is alhoho wet n'okwiyejpej Dios. 
Häte nilhokej Judío lhayis yäme tä is. Wet Dios laka ángel ne'tek iwo kacheneka 
ame yämlek lehoye lew'et wet iläthiyela m'ak che lefwenhihola. 

23Tä Pedro iläte, wet ihän lech'oye wet lhamel imäyej lew'et honatsitso. 

Pedro ihoye Cornelio lew'et 

Tä nech'e fwala Pedro yikche lhamel, wet elhpej Dios leles tä lew'et Jope iwo 
t'unfwaya. 

24Tä fwala elh lhamel nichäte Cesarea. Wet Cornelio inihihlä lhamel, lhäy'e 
lepuhfwas lhäy'e iyhäj tä lakalay'is tä lham t'änehen. 

25Tä Pedro nichäte lew'et, Cornelio yistejlä wet takhoschufwi wet n'okwiyej. 

26Mat Pedro ineyhatphä wet yok: –Kasit, olham ohin'o t'at, mälhyet iwoye am. 

27Wet yikej t'at tä yämhoplhi, wet ihochufwi lewukwe wet hiw'en wujpe wichi tä 
ihi tä lhaihutwek. 

28Wet tahuyej lhamel wet yok: –Amel lehanayej t'at tä õn'äyejo Judío lhayis che 
lhay'ajej wichi iyhäj wok ihochufwi lewukwey. Mat Dios ipäyennaj n'oye tä isit'a 
che oyäme elh at che häpe wet oyok, n'ot'amajchethit'a, kok'aye. 

29Häp tä tamenej tä tälhe tä achenhay ihonaj n'oye, wet onek, tek olhainahhatej 
tähestso. Tä mälhyejtso, ¿atsi m'ak tä tamenej tä let'änay n'oye? 

30Cornelio nichulho wet yok: –Häp fwala elh naji tä fwala tatayhchä, mälhyej 
lhampej olham owo ot'alhyaja tä oihi t'at ow'etna, wet nech'e lhain'älit n'oyej 
hin'o tä lew'uyis isi. 

31Lham tahuy n'oyej wet yok, “Cornelio, Dios iläte t'at alhyajay wet yen 
tichunhayaja hach'otyaj tä letiyejpej wichi tä p'elitses. 

32Lhek wo achenekaye Jope yämlek ichäj alhoho Simón tä äp õyen lheya Pedro. 
Iyej Simón elh tä häpe tsänt'äheswo tä lew'et iwhäye lewomekitaj.” 

33Wet häp tä yofwajkwet owo cheneka hach'oye, wet is t'at tä lenek. Athana 
nilhokej olhamel oikana tä Dios tatache, wet ot'uhläk oläte nilhokej m'ak tä 
Lhawuk ne'tek lefwel n'ohohen. 

Pedro iwo lhämeta tä ihi Cornelio lew'et 

34Wet nech'e Pedro iwo lhämeta tä yok: –Athana nech'e ohanej tä matche tä Dios 
hiw'awlhatejchä lehumnhayaj tä itiyej wichi, 

35tsi tachumlä elh che häpe che iwujyen Lhawuk wet iwoye m'ak tä is, Judío wok 
tej tä kahäpeya Judío. 

36“Dios tahuyejte olhamel tä ohäpehen Israel lhayis, ifwenho otamsek häp tä isej 
Jesucristo tä häpe nilhokej wichi Lewuk. 

37Amel lehanej t'at m'ak tä ichehte tä y'ajpe nilhokej honhat tä Judea, häp m'ak tä 
iwo tesa tä ihi Galilea tä tajyäme tä Juan yen lhämeta tä ne'tek wichi 
lhaibautisaynhen. 

38Oyäme Jesús tä Nazaret lhele, lham tä Dios yäm tapoyejej Espíritu tä T'amajchet 
lhäy'e lakhajyhayaj, wet äp ilunchehte honhat tä iwoye m'ayhay tä isen lhäy'e tä 
ifwayhtejen wichi ahättaj lakhajyhayaj. Tsi Dios iyej t'at, häp tä tamenej tä yenlhi 
m'ayhaytso, 

39wet olhamel ow'enej tä ihi Jerusalén lhäy'e honhat tä Judea. Tä paj õ'län, 
õ'fwuhthilhi cruz, 

40mat tä tres fwalas Dios inuhatphä tä tälho n'op'itseyhay wet hin'älit. 

41Mat tek nilhokej wichi tä hiw'en, ts'ilak t'at olhamel tä Dios pajche itshupyenej 
n'oyehen yämlek ohäpehen iyhäj tä yen lhämeta. Wet olhamel otchufwiyej tä 
ot'ekhen lhäy'e tä oyä tä lham inuphä tä tälho n'op'itseyhay. 

42Wet lham ne'tek olhamel oyen silätyaja tä lham t'at tä Dios yen 
Lakalelhthayajwoyayej wichi tä iläyhen lhäy'e iyhäj tä y'inhen. 

43Nilhokej profetas yen p'ante lhämeta wet yok, Elh che häpe che t'ekhaye, isej 
wet tatäy letes.” 

Wichi tä kahäpeya Judío lhayis ikatej Espíritu tä Dios T'amajchet 

44Tä kamaj yämlhi t'at Pedro, wet Espíritu tä Dios T'amajchet nichätpe nilhokej 
lhamel tä iläte Dios lhämtes. 

45Wet Dios leles tä Judío lhayis tä nekche Pedro, lhamel wuj tä t'iseltejen tä häte 
õ'tsäype Espíritu tä Dios T'amajchet häp wichi tä kahäpeya Judío lhayis, 

46tsi iläte lhamel tä iwo lhämtesa tä w'enhache lhamej tä iwunit Dios. 

47Tä Pedro iläte, wet yok: –Ow'en tä t'uhawetej t'at che õ'bautisaynhen lhamelna, 
tä ikatej Espíritu tä Dios T'amajchet mälhyej iwoye n'amel. 

48Wet ne'tek õ'bautisaynejen Jesucristo lhey. Tä õ'leyej, inityenej Pedro yämlek 
iyej ayej lhamel fwalas iyhäj. 

Ap.Lh 11 

Pedro ifwenho Dios laka wichi tä ihi Jerusalén häp m'ak tä õ'woyeje Cornelio 
lhäy'e iyhäj 

1Häp apóstoles lhäy'e Dios leles iyhäj tä ihi Judea ihanch'oye tä wichi tä kahäpeya 
Judío lhayis häte lhamel tachumlä Dios lhämet. 

2Wet tä Pedro tapinho Jerusalén, lhamel tä iwujyen n'otetnek tä n'olhijtsek 
tatayhlä 

3wet yok: –¿Chipte tä lehoye n'aji wichi tä kahäpeya Judío lhayis wet äp 
letachufwiyej lhamel tä t'ekhen? Lehanej t'at tä häpehen wichi tä n'olhijtsek 
newayej. 

4Wet Pedro ifwenho nilhokej m'ayhay, tälhe täjn'aj iwo tesa, wet yok: 

5–Olham oihinaj Jope, wet tä owo ot'alhyaja iche m'ak tä ow'en, m'ak tä mälhyej 
iwoye wesaj tä wuj tä õyäythen letselhäs, wet inuhchä tä tälh puleye yäk näm 
n'oye. 

6Wet oyahnho tä ot'uhläk ow'en m'ak tä ihi, wet iche itshätäy tä w'enhache 
lhamej, lhäy'e iyhäj tä fwitses, lhäy'e m'ayhay tä lhaitonchehen honhat, lhäy'e 
afwenchey. 

7Wet oläte n'opak tä tahuy n'oyej tä yok, “Pedro, nephä, länhen wet tuj.” 

8Mat olham onchulho wet oyok, “Kha, Iwuk, tsi ohanhiyejt'a chik otuj m'ak tä 
kan'ot'amajcheta wet äp kok'aye.” 

9Wet n'opak tä tum puleye äp yachajo tä tahuy n'oyej tä yok, “Häp m'ak tä Dios 
hi'isyen, yej fwetaj kan'ot'amajcheta.” 

10“Wet tres veces tä mälhyejtso, wet nilhokej m'ayhay nech'e yäpil puleye. 

11Häpet tä mälhyejtso, wet tres hin'ol tä n'ochenhay tä tälhe Cesarea tä t'u 
n'okwe, näme häp hup tä olhamel oichufwi. 

12Wet Dios laka Espíritu tahuy n'oyej tä yok, Pedro, mäkwe lhamel, yej kachu. 
“Wet seis hin'oltsi iwo ot'unfwaya tä oyik. Tä olhamel onchäte lew'et häp hin'o tä 
ohoye, ohochufwi. 

13Wet ifwel n'ohohen tä lham ihi lew'et, hiw'en n'aji ángel tä takasitwhäye wet 
ifwenho tä yok, Wo achenekaye Jope yämthilek ichäj alhoho Simón tä äp õyen 
lheya Pedro. 

14Lham ifwenla amho Dios lhämtes yämthilek letafway, lhäy'e nilhokej haw'et 
lheley. 

15“Wet tä owo tesa tä otahuyej lhamel, Espíritu tä Dios T'amajchet nichätche'pe, 
hätet iwoye täjnaj nech'e nichätpe n'amel. 

16Wet nech'e ohusekch'oye häp Lhawuk lhämet tä yok, Juan ibautisaynejte inät 
wichi, mat Dios ibautisaynhila amejen Espíritu tä T'amajchet. 

17“Tä mälhyejtso, tä Dios yen lhamel t'awayhata laka Espíritu, mälhyet iwoye tä 
yennaj n'amel lhatw'ayhata tä y'achaye Lhawuk Jesucristo, oyok, ¿atsi tä ohäpe 
chik ofwetaj on'äyejo m'ak tä lham Dios iwoye?” 

18Tä Dios leles iläte täjtso, iwo letamseka. Mat iwunit Dios wet yok: –¡Matche t'at 
tä Dios häte tach'anlhaye wichi tä kahäpeya Judío lhayis chik iwo lehusey iyhäja 
yämthilek ikatej lew'atshancheyaj tä t'un! 

Wichi tä lew'et hupuy tä Antioquía iwo tesa tä lhayen Dios lelesa 

19Tä tajyäme tä õ'län Esteban, iwo tesa n'oka'tshayaj tä õ'tiyej Dios laka wichi 
wet ifwtsatpehen honhat. Iche iyhäj tä ilethane häp Fenicia, lhäy'e Chipre, lhäy'e 
Antioquía. Tä lhamel yäm kanhi, wet yen lhämeta Dios lhämet, mat ts'ilak t'at häp 
Judío lhayis tä lhamel iwo silätayej. 

20Mat elhpej tä tälhe Chipre lhäy'e Cirene nämho Antioquía wet tatshupiye wichi 
tä kahäpeya Judío lhayis wet yen lhämetayej Lhawuk Jesús. 

21Wet Lhawuk lakhajyhayaj iyej lhamel, wet wujpe wichi iwo lehusey iyhäja wet 
t'ekhaye. 

22Tä Dios leles tä ihi Jerusalén ihanch'oye m'ayhaytso, lhamel ichene Bernabé 
häp Antioquía. 

23Tä nichäte, hiw'en tä matche t'at tä Dios takäpfwayehen wichi, wet lham 
lakäjyaj ihi. Wet inityenej nilhokej lhamel wet yok: –Akhajyenhen, yej leyej 
Lhawuk, mat tujlhache, mälhewek ahusey. 

24Tsi Bernabé häpe hin'o tä is wet wuj tä t'ekhaye Lhawuk, wet Espíritu tä Dios 
T'amajchet tapoyej. Wet wujpe wichi tä lhaip'ajtej Lhawuk. 

25Tä paj Bernabé ihoye Tarso wet t'ukwe Saulo. 

26Tä nilhoke, ichäje Antioquía, wet lhamel iyej Dios leles nekchäm tefwajni wet 
ichufwenhen wujpe wichi. Wet wichi tä ihi Antioquía lhamel p'ante tä ichun tä 
yen lheya Dios leles häp “cristianos”. 

27Häp lewhäytso iche profetas tä tälho Jerusalén tä ihoye Antioquía. 

28-30Wet elh tä lhey Agabo takasit wet Dios laka Espíritu yämyenlhi tä yok: –
Ihichela nehläs tä wuj tä ihihila nilhokej honhates. Tä Dios leles iläte, lhamel 
fwetaj is chik ichene lech'otyaj häp Dios laka wichi tä ihi Judea, m'ak at chik häpe 
tä elhpej ikalhi. Wet mälhyejtso m'ak tä lhamel iwoye, wet hiw'enho Bernabé 
lhäy'e Saulo, ne'tek ihäne häp Dios leles tä lhamenya tä ihi Judea yämthilek 
hiw'enhomche iyhäj. Wet matche, ifwalas p'ante Claudio häpe niyat Romano, wuj 
nehläs tä ihi honhat. 

Ap.Lh 12 

Õ'län Santiago wet äp õ'thatho n'op'onthi häp Pedro 

1Häp ifwalastso Rey Herodes iwo laka'tshayajayej Dios leles, 

2wet ne'tek õ'länej n'ofwajnhat häp Santiago, Juan lechila. 

3Wet tä Herodes hiw'en tä Judío lhayis ihuminche täjtso, wet ifwenho laka sip'äl 
wet yok: –Häte tsoklhi Pedro. Häpe t'at lewhäy tä Judío lhayis yenlhi lakäjyaj tä 
tuj pan tä levadura newahi. 

4-5Wet Herodes äp ifwenho laka sip'äl wet yok: –Thatho n'op'onthi Pedro yäk 
tajyäme Pascua, wet tonphäla yämthilek opäyne wichi wet y'ithatejlhi letes. Tä 
mälhyejtso, Pedro ihi t'at n'op'onthi, lhäy'e lhip tä õt'uye, iche cuatro turnos, 
turnopej cuatro sip'äl. Mat Dios leles mälhewek lehusey tä iwo t'alhyaja'pe. 

Dios ifwayhtej n'op'onthi häp Pedro 

6Häp honatsitso tä häpe lewhäy che ifwala yämthilek Herodes ipäyne wichi häp 
Pedro, wet Pedro imä t'at tä ihi lechowej sip'äl täkwfwas tä yäyit lhamejen t'akay 
tä chinhas, wet sip'äl iyhäj ihi t'at lepe tä t'uye. 

7Wet nech'e n'äl ángel tä tälhe Lhawuk, wet isi ihutunchufwi lhip tä Pedro ihi. 
Wet ángel tachumpe Pedro wet hin'omhatlhi, wet yok: –¡Kelit, nephä! Häpet tä 
mälhyejtso, nichätchehchä chinhas tä ihi Pedro takweyey. 

8Wet ángel yok: –Unthi akawak wet wo anisäja. Wet Pedro iwoye, wet ángel äp 
yok: –That atape haw'uy wet nek n'okwe. 

9Pedro yikche wet inukwephä, mat ihanhiyejt'a che matche wok kamatache m'ak 
tä ángel iwoye, mat fwetaj lefwilhek t'at. 

10Wet lhamel tafwayej sip'äl tä tumejlä lepe tä ichun, lhäy'e iyhäj tä iw'echehi. Tä 
nichäte lepe tä chinaj tä tumejlä lakawayhi, lhaifwoyenche t'at wet lhamel 
inukwephä wet yikhen. Tä inukwe lakawayhi, nech'e ángel yikch'oye. 

11Tä nojphä Pedro laka nahati, yok: –Nech'e ow'en tä matche t'at tä Lhawuk ichen 
n'oye laka ángel yämthilek ifwayhat n'oyej Herodes lhäy'e nilhokej m'ak tä Judío 
lhayis t'uhläk iwoyej n'oye. 

12Wet tä letichunhayaj mälhyejtso, ihoye häp María tä Juan Marcos lako lew'et tä 
wujpe wichi tä ihi tä lhaihutwekhen tä iwo t'alhyaja. 

13Tä nichäte, wet y'ajlhi häp lepe tä tumejlä lakawayhi, wet atsinha lhutsha tä 
lhey Rosa iyahne atsi tä häpe. 

14Tä nitäfwelche lepak tä häpe Pedro, wet wuj tä lakäjyaj ihi. Wet tek ifwoyenche 
ayej lepe, mat inu alhoho tä yäpil lech'oye, wet ifwenho iyhäj wet yok: –¡Pedro tä 
ihi lepe! 

15Mat lhamel nichulho tä yok: –¡Ach'isuk! Mat lham yok: –¡Matche olhämet! Mat 
lhamel yok: –Oyenek laka ángel p'iya. 

16Mat Pedro tujlhache t'at tä y'ajlhi lepe. Wet tä lhamel ifwoyenche, lhäy'e lhip tä 
t'iseltejen tä hiw'en. 

17Mat lham takwey y'aje lhamel, ne'tek iwo letamseka, wet nech'e ifwenhomche 
häp m'ak tä Lhawuk iwoyeje tä inuhatphä tä tälho n'op'onthi. Wet äp yok: –
Fwenhola Santiago lhäy'e Dios leles iyhäj. Tä ileyej lhämtesna, yik, ihoye lhip elh. 

18Tä nech'e ifwala sip'äl wuj tä lelhakli ihi wet lhäy'e lhip tä nowayhen, wet 
ihanhiyejt'a m'ak tä õ'woyeje Pedro. 

19Wet rey Herodes ne'tek t'ukwe, mat tä lhamel nilhokaye, tay'ätshaneje sip'äl tä 
pajche t'uye, wet ne'tek õ'länhen. Tä tajyäme täjtso, Herodes yikch'oye Judea, wet 
ihoye Cesarea wet ihi. 

Herodes ileyej honhat 

20Häp rey Herodes wuj tä fwitsaje wichi tä ihi hupuy tä Tiro lhäy'e Sidón. Wet 
lhamel y'ajwek tä t'uhläk ihoye wet t'alheje che letamsek ihi, tsi lhamel isejpej 
lhäk tä tälhe lham laka honhat. Wet lhamel lhaip'altsene lham lakawos elh tä lhey 
Blasto tä len'ohyaj ihi yämthilek tach'otehen, wet lham iwoye. Tä mälhyejtso, 
lhamel ihoye t'at rey. 

21Tä nichäte ifwala tä Herodes itshupyene, lham taw'uyhi niyat lew'uyis tä isis 
wet tatayphä'pe lakalelhthayajw'et wet iwo lhämeta. 

22Tä wichi iläte, ifwitsenej lechos tä t'änhen wet yok: –¡Hin'ohit'a tä yämlhi, dios 
t'at! 

23Häpet tä mälhyejtso, ángel tä tälhe Lhawuk ilänej t'inhayaj, wet iwos tuj t'isan, 
wet y'il. Tsi iwujyenhit'a Dios tä matche. 

24Wet ifwalastso Dios lhämet t'aylhatshi, wet lhäy'e lhip tä wujpe wichi tä ichaye 
Jesús. 

25Wet Bernabé lhäy'e Saulo, tä wak'alh nilhokej m'ak tä iwoye, lhamel tälhe 
Jerusalén wet ichäj Juan Marcos. 

Ap.Lh 13 

Bernabé lhäy'e Saulo iwo tesa lechumet tä ihäne Dios Silätyaj honhates iyhäj 

1Häp Dios leles tä ihi Antioquía, iche profetas lhäy'e n'ochufwenyajwos tä iyej 
lhamel. Häpehen Bernabé, lhäy'e Simón tä õyen lheya N'ochalaj, lhäy'e Cirene 
lhele tä lhey Lucio, lhäy'e Menahem, häp elh tä lew'awlhafwa Herodes tä Galilea 
laka niyat, lhäy'e Saulo. 

2Fwala elh p'ante tä lhamel lhaihutwek tä n'okwiyej Lhawuk lhäy'e tä 
lhaichuyhathen, wet Espíritu tä Dios T'amajchet tahuyej tä yok: –W'enhat n'oyej 
Bernabé lhäy'e Saulo yämlek iwoye lechumet tä olham ot'äneje. 

3Wet tä wichi ileyej tä lhaichuyhathen lhäy'e tä iwo t'alhyaja, iti'pe takweyey häp 
lhamel wet iwo tsilhekayej. 

Bernabé, Saulo lhäy'e Juan Marcos ihoye Chipre 

4Espíritu tä Dios T'amajchet ichene lhamel häp hupuy tä lhey Seleucia, wet nech'e 
yikche barco wet ihoye lhiletaj tä Chipre. 

5Wet Juan Marcos häte yikche tä tach'ote lhamel. Tä lhamel nichätho hupuy tä 
lhey Salamina, ihoyehen häp Judío lhayis kan'ohusew'etes wet yen lhämeta Dios 
lhämet. 

6Tä yikch'oye Salamina, inukwe lechowej lhiletaj yäk nichäte hupuy tä Pafos. Wet 
nilhokpe Judío tä lhey Barjesús tä häpe profeta tä kamatache lhäy'e tä hiyawu, 

7wet iyej honhattso laka gobernador tä lhey Sergio Paulo. Niyattso häpe t'at hin'o 
tä lehusek ihi, wet t'äne häp Bernabé lhäy'e Saulo tsi t'uhläk iläte Dios lhämet. 

8Mat häp hiyawutso, tä äp õyen lheya Elimas, tach'anlhahiyet'a wet wuj tä 
lhaikhajyen, t'uhläk n'äyejo niyat chik iwo lechayaja. 

9Mat Saulo, tä äp õyen lheya Pablo, Espíritu tä Dios T'amajchet tapoyej, wet 
iyahin häp hiyawu 

10wet tahuyej tä yok: –¡Ahäpe hin'o tä lhäy'e lhip tä ni'isa, a'akantsaj lhäy'e tä 
m'ak tä is letayhfwa! Oyok, ¡ahättaj t'at tä alhäs! ¿Chipte tä kaleyayej tä lefwetaj 
lekänchi Lhawuk len'äyhäy tä ische alhoho? 

11Athana lhek yahinya, Lhawuk aitasnhila wet a'asnamla wet nemla lew'en ayej 
fwala. Häpet tä mälhyejtso, honatsi nichätpe lham wet tachasch'oye elh chik häpe 
chik itsok takwey. 

12Tä gobernador hiw'en täjtso, iwo lechayaja, wet wuj tä t'iseltej häp 
n'ochufwenyaj tä yämeje Lhawuk. 

Pablo iwo lhämeta tä ihi Antioquía elh tä ihi Pisidia 

13Tä paj Pablo lhäy'e t'unfwas yikch'oye Pafos wet yikche barco tä ihoye hupuy tä 
lhey Perge tä ihi honhat lhip tä Panfilia. Wet Juan Marcos ileche lhamel wet yäple 
Jerusalén. 

14Lhamel tujlhache len'äyij wet nichäte Antioquía, häp hupuy tä ihi honhat lhip tä 
Pisidia. Wet fwala tä n'ot'elakw'et lhamel ihoye Judío lhayis kan'ohusew'et wet 
tatachephä. 

15Wet tä õ'leyej tä õyahyen Dios lhämet tä ihi Ley p'ante tälhe Moisés, lhäy'e tä 
ihi profetas lesaynhay, häp hin'ol tä itetshan n'ohusew'et lechumet iwo 
chenekaye Pablo lhäy'e Bernabé yämlek tay'ätshane chik iche p'iya lhämet chik 
ikhajyenej wichi. 

16Tä mälhyejtso, Pablo nephä wet takwey y'aje wichi yämlek iwo letamseka. Wet 
yok: –Israel lhayis lhäy'e wichi iyhäj tä lewunitaypej Dios, ch'ahuyaye m'ak tä 
oyäme. 

17Häp Israel lhayis laka Dios tatshupiye p'ante lhatetsel wet yen häpeya wichi tä 
wujpe tä lhamel ihi p'ante honhat tä Egipto tä kalew'eta.Tä paj wet lakhajyhayaj 
tä wuj itonphä lhamel tä tälhe honhattso. 

18Wet cuarenta nekchämes tä iteläytej m'ak tä lhamel iwoye tä ihi ts'anis, 

19wet itäyhat wichi tä ihiche siete naciones tä ihi Canaán, wet lew'etestso yachaje 
laka wichi wet yen lewuhuya. 

20Wet nilhokej tähestso pajtha cuatrocientos cincuenta (450) nekchämes tä iche. 
“Tä tajyäme täjtso, nech'e iwo laka niyateya yäk nichäte lewhäy tä profeta 
Samuel ihi. 

21Tä paj wet lhamel t'alhch'oye chik iche niyat tä rey, wet Dios hiw'enho lhamel 
Saúl, häp Cis lhäs, tä Benjamín lhayis elh, wet lham niyatej Israel pajtha cuarenta 
nekchämes. 

22Ilepese Dios isoyej leniyatyaj Saúl wet hiw'enho David. Wet yok, Ow'en tä Isaí 
lhäs David häpe hin'o tä okäjejlhi, wet iwohiyela nilhokej m'ak tä onech'ethayaj. 

23“Wet häp tä leles tä lepes lheley elh häpe Jesús, häp lham tä Dios ichene Israel 
lhayis yämlek ifwayhthen, mälhyej lhämet p'ante hit'untejche wichi. 

24Wet tä kamaj ninäma Jesús, Juan yen lhämetayej nilhokej Israel lhayis wet yok, 
Woyay ahusey iyhäja wet abautisaynhen. 

25Wet tä Juan tott'aye lepes lechumet, yok, Ohäpkhit'a elh tä lhenayek ohäpe. Mat 
lhamtso nekche on'äyij, wet olham matche tä n'am t'uhawetej chik olanhi lenisäj 
t'ak.” 

26Wet Pablo äp yok: –Ipuhfwas tä Abraham aleles, lhäy'e wichi iyhäj tä 
len'okwiyejpej Dios, häpe t'at n'amel tä Dios ichen n'amehen häp lhämetna 
yämlek n'aifwayhthen. 

27Tsi wichi tä ihi Jerusalén lhäy'e laka niyatey, lhamel tek nitäfwelej p'ante tä 
Jesús häpe N'ofwayhthi. Wet tej tä fwalapej tä n'ot'elakw'et lhamel yahyenpej 

profetas lhämtes p'ante, mat ihanhiyejt'a. Wet tä itiyej letes Jesús, nech'e yäm 
matche profetas lesaynhay p'antetso. 

28Tsi tej tä lhamel niw'enat thayej m'ak chik tamenej yämlek õ'län, mat t'alheje 
Pilato tä ne'tek õhp'ajtej cruz. 

29Wet tä lhamel iwoyeje nilhokej m'ak tä N'olesaynhay yämeje tä mälhhiyejatso, 
wet ilanhi lep'itsek tä ihi cruz wet ithatho n'op'itsekw'et. 

30Mat Dios inuhatphä tä tälho n'op'itseyhay, 

31wet wujpe fwalas tä lhain'ältej iyhäj tä nekche tä tälhe Galilea tä ihoye 
Jerusalén. Wet athana lhamel t'at tä yäme lham wet ifwenhomche wichi. 

32-33“Tä mälhyejtso, olhamel ochäj amehen Dios Silätyaj tä Isna tä yok: Dios yäm 
matche lhämet p'ante hit'untejche lhatetsel, tsi inuhatphä Lhäs Jesús tä tälho 
n'op'itseyhay. Mälhyej lhämet tä ihi Salmo Dos yok, Ahäpe Olhäs. Tälhe fwalana 
Ajchan'o. Wet häp n'amel tä n'alepes lheley n'aisej t'at. 

34Wet Dios yäme p'ante tä inuhthiphäla Jesús tä tälho n'op'itseyhay, häpkhilek 
ninajuta t'isan. Lhämet yok, Oayenla lewuhuya okäpfwayajay tä isen tä ofwenho 
p'ante David, häp m'ak tä t'amajchetes lhäy'e tä kalelhäjen. 

35Wet lhip elh yop'antekwe, Iwuk, tek letach'anlhahiyelak najut ot'isan tä 
amajchetn'o. 

36“Kalelhäj tä David iwoye t'at Dios lechumet tä kamaj ip'ante'pe honhat. Mat tä 
ileyej honhat, õtjänch'oye tä iyej lajchalis p'ante wet t'isan najut t'at. 

37Mat häp Hin'o tä Dios inuhatphä tä tälho n'op'itseyhay, t'isan najuthit'a. 

38Wet athana ipuhfwas, ohanhat amejen tä Jesús lakhajyhayaj ihi chik itäyhthen 
n'och'isukyajay, wet häp tä isej lham owo siläta amejen täjtso. 

39Wet elh chik t'ekhaye tafwayej nilhokej m'ayhay tä Ley p'ante tälhe Moisés 
nhanayej iwoyneje chik ifwayhtej. 

40Tä mälhyejtso, uyayhlä, häpkhilek nichäta atapehen awit'äy tä profetas p'ante 
yäme tä yok, 

41Lhek yahinya, amel tä let'ulhanay, leselthiyejena aselthayaj häpkhilek anoj. Tsi 
fwalas tä amel lhehina oyenhilhila m'ak tä äyteschehen, wet tej chik õ'fwel 
amhohen, mat lekachuyayhla.” 

42Tä Pablo lhäy'e t'unfwas inukwephä tä tälhchufwi n'ohusew'et, wichi t'alheje 
lhamel wet yok: –Is chik lhachajo tä lhäme m'ayhayna chik elh fwala tä 
n'ot'elakw'et. 

43Wet tä nilhokej wichi inukwephä, wujpe lhamel tä Judío lhayis, lhäy'e wichi tä 
pajche lhayen häpeya iyhäj tä iwoye Judío lhayis t'ekhahyaj, lhamel yikche Pablo 



1914 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

lhäy'e Bernabé. Wet Pablo lhäy'e Bernabé ifwenho lhamel tä yok: –Yej 
lhekaych'oye Dios lep'altsenyaj tä iti amejen, mat akhajyenhen tä letujlhayache. 

44Tä semana elh, häp fwala tä n'ot'elakw'et, nem koyhyaj tä wuj wichi tä 
lhaihuthiwek n'ohusew'et, t'uhläk iläte Lhawuk lhämet. 

45Mat tä Judío lhayis hiw'en tä wujpey wichi, wuj t'ischenyaj, iläkwlhi Pablo wet 
tatayhlä lhämtes. 

46Mat Pablo lhäy'e Bernabé lhaikhajyenhen wet nichulho tä yok: –T'uhawet at 
n'oyejen tä ochunkat amel tä ahäpehen Judío lhayis tä owo siläta amejen Dios 
lhämet. Mat tä letiyayej kanhi wet lefwetaj at'uhawethiyejt'a chik lekatej 
n'ow'atshancheyaj tä t'un, olhamel oyikhila hach'oyehen wet ohoye wichi tä 
kahäpeya Judío lhayis. 

47Tsi mälhyejtso tä Lhawuk ne'tek owoye tä yop'antekwe: “Oayen häpeya wichi 
tä w'enha lhamej laka isi, häpkhilek lehäne lefwayhyaj häp lhamel tä atosehen, 
yäk lefwit honhat lepes.” 

48Tä wichi tä kahäpeya Judío lhayis iläte täjtso, wuj tä akäsejwethä wet yok: –
¡Wuj tä is Lhawuk lhämet! Wet lhamel tä Dios itshupyeneje n'ow'atshancheyaj tä 
t'un iwo t'ekhahyaja, 

49wet Lhawuk lhämet y'ajpe mälhewek häp honhattso. 

50Mat Judío lhayis tahuyej atsinhay tä lewujyaj ihi tä ifwutepej laka n'ohusew'et, 
lhäy'e häp hin'ol tä len'ohyajay ihi, wet inityenej lhamel chik itiyej laka'tshayaj 
häp Pablo lhäy'e Bernabé yämlek yokwes wet yikch'oye honhattso. 

51Wet Pablo lhäy'e Bernabé isichätchä honhat tä ihiche lepach'ol tä yen 
tetnekayej tä matche tä letes ihi wichitso. Wet yikhen tä ihoye hupuy elh tä lhey 
Iconio. 

52Mat Dios leles wuj tä lakäjyaj ihi wet Espíritu tä Dios T'amajchet tapoyej 
lhamel. 

Ap.Lh 14 

Pablo lhäy'e Bernabé ihi Iconio 

1Tä Pablo lhäy'e Bernabé ihi Iconio, ihoye Judío lhayis kan'ohusew'et. Hätet 
iwoye tä lhamel ihi Antioquía, tä wichi iläte lhämtes tä iwoye, wujpe lhamel tä 
ichaye, häp Judío lhayis lhäy'e wichi iyhäj. 

2Matkat häp Judío lhayis tä nitch'ahuyaye inityenej wichi iyhäj yämthilek isitäyen 
Pablo lhäy'e Bernabé. 

3Mat häp Dios lakawosna pitaj lewhäy tä ihi hupuytso wet lhaikhajyenhen tä yen 
silätyaja Lhawuk lep'altsenyaj. Wet Lhawuk yäm kalelhäj m'ak tä lhamel yämena, 
wet hiw'enho lakhajyhayaj yämthilek yenlhi letetnhay lhäy'e m'ayhay tä wichi 
t'iseltejen. 

4Mat wichi tä ihi hupuytso, iche iyhäj tä yok: –Is alhoho m'ak tä Judío lhayis 
yäme. Wet iyhäj yok: –Apóstoles tä is alhoho m'ak tä yäme. Wet tek w'awulhchä 
wichi letichunhayajay. 

5Wet elhpej Judío lhayis, lhäy'e iyhäj tä kahäpeya, lhäy'e niyatey, lhamel y'ajwek 
lehusey yämthilek inuye apóstoles wet ipäjwethä wet ithatejwethä tuntey. 

6Mat tä Pablo lhäy'e Bernabé ihanch'oye, yikhen tä ilethane Listra lhäy'e Derbe, 
häp hupuy tä ihi honhat tä Licaonia, lhäy'e lhipey tä tott'ahomche, 

7wet yen lhämeta Dios Silätyaj tä Is. 

Õ'thatejlhi tuntey Pablo tä ihi Listra 

8Iche p'ante hin'o tä ihi Listra tä tsufwlaj tälhe tä nech'e iche, takäläy 
tak'efwichehen wet ihanhiyejt'a che yik. Häp hin'otso tatayphä t'at 

9wet tach'ahuye m'ak tä Pablo yäme. Wet tä Pablo iyahin, nitäfwelej tä lechayaj 
ihi yämthilek iches. 

10Tä mälhyejtso, Pablo ifwitsenej lechos tä yok: –¡Nephä, atshupyenchä tä 
letakasit! Wet hin'o tiyäjphä tä nephä wet nech'e w'eleklhi. 

11Tä wichi hiw'en m'ak tä Pablo yenlhi, lhamel t'änhen wet iten lhämet tä 
Licaonia lheley wet yok: –¡Dios lhayis tä lhaitech'aynej hin'ol tä inuhchä wet iho 
n'amehen! 

12Wet nech'e lhamel yen lheya Zeus häp Bernabé, dios lhayis kaniyatpa, wet yen 
lheya Hermes häp Pablo, dios lhayis kachenekpa, tsi lham tä n'olhämetwo tä 
lhamya. 

13Wet häp Zeus laka sacerdote, tä laka n'ohusew'et ihi tä hupuy tatache, lham 
nech'e ichäj alhoho w'asetas tä hiw'uyyeneji hal'ä lhawol tä isilatyenejen, tsi 
lham lhäy'e wichi t'uhläk ilänhen wet yen n'okhayajayej Bernabé lhäy'e Pablo. 

14Mat tä lhamelna ihanej, hich'esajche lhamel lew'uyis tä yen tetnekayej tä 
matche tä nhumina m'ak tä wichi iwoye. Wet inukwe alhoho tä tiyäjo lhamel 
lechowej wet t'änhen tä yok: 

15–Yaiyhäj, ¿chipte tä lewoyaye täja? Tsi olhamel ohin'ol t'at, mälhyet iwoye amel, 
wet oho kana tä owo siläta amejen Dios Silätyaj yämthilek leleyej m'ayhay tä 
mälhyejenna tä niwohit m'ak che aisej, wet lechaye Dios tä iläy, häp lham tä 
yenlhi pule lhäy'e honhat lhäy'e lewomekitas, lhäy'e nilhokej m'ayhay tä ihiche. 

16Häp ifwalas tä pajche Dios tach'anlhaye t'at tä elhpej iwoye m'ak tä ihuminche 
tä iwoye. 

17Mat tej tä mälhyej'attso thayej, Dios ipäynepej wichi tä lham häpe t'at Dios tä 
matche, häp tä isej m'ak tä is tä iwoyejepej lhamel. Ichenpej amehen pelhay, 
lhäy'e yachuyaj, lhäy'e äk tä naya yämthilek akäjyaj i'amejen. 

18Mat tej tä Pablo ifwenho tähestso wichi, mat tatäy lhimphaj che nikalhahi tä 
n'äyejo lhamel tä t'uhläk ilänhen w'asetas wet yen n'okhayajayej lhamel. 

19Tä paj nämhen Judío lhayis tä tälhe Iconio lhäy'e Antioquía tä ihi Pisidia. 
Lhamel ikalhi wichi yämthilek iwo elha m'ak tä yen tichunhayaja, wet nech'e 
wichi ithatejlhi tuntey häp Pablo. Wet tä yenek y'il, iton w'echehi hupuy. 

20Mat Dios leles ihoye wet lhaihutej, wet nech'e nephä wet yäpnho hupuy. Wet 
ifwala elh lham lhäy'e Bernabé yikhen tä ihoye hupuy elh tä lhey Derbe. 

Pablo lhäy'e Bernabé yäple Antioquía tä ihi Siria 

21Pablo lhäy'e Bernabé yen lhämeta Dios Silätyaj tä ihi Derbe, wet wujpe wichi tä 
lhayen häpeya Dios leles. Tä lhamel ileyej, wet yäple Listra, lhäy'e Iconio, lhäy'e 
Antioquía tä ihi Pisidia, 

22wet ikhajyenhen Dios leles tä ihi lew'etestso, wet inityenej lhamel wet yok: –
Tujlhayache tä lechaye Lhawuk. Tsi elh che häpe che t'uhläk nichätho Dios 
Niyatyaj, iteläythiyeja wujpe m'ayhay tä äyteschehen. 

23Wet itshupyeneje iyhäj tä ihi lhipeytso yämthilek t'uye lepuhfwas tä Dios leles, 
wet iwo t'alhyaja'pe lhamel wet lhaichuyhathen. Tä ileyej, wet ifwenhomche tä 
yok: –Is che Lhawuk tä lechayaye t'u amehen wet tach'ot amehen. 

24Tä yikhen, inukwe honhat tä Pisidia yäk nichäte Panfilia, 

25wet yen lhämetahi hupuy tä Perge häp Lhawuk lhämet. Tä ileyej, ihoye Atalía 

26wet yikche barco tä ihoye Antioquía, häp hupuy tä ihi Siria tä lhamel pajche 
tälho, lhäy'e tä Dios leles tä ihi t'ekhayejehte lham let'uhyaj yämthilek yenlhi 
lechumet tä nech'e ihämit. 

27Tä lhamel nichätho, t'äne Dios leles yämthilek lhaihutwek, wet ifwenho 
nilhokej m'ayhay tä Dios iwoyeje, lhäy'e tä ifwoyenlä häp wichi tä kahäpeya Judío 
lhayis yämthilek lhamel häte ichaye. 

28Wet Pablo lhäy'e Bernabé pitaj lewhäy tä iyej Dios lelestso. 

Ap.Lh 15 

Dios leles lhaihuthiwek Jerusalén 

1Häp fwalastso iche hin'ol tä tälhe Judea wet ihoye Antioquía tä ihi Siria, wet 
ichufwenhen Dios leles tä yok: –Chik amel kachunkata amejen häp n'otetnek tä 
n'olhijtsek, mälhyej Ley p'ante tälhe Moisés ne'tek õ'woye, lehanhiyejt'a 
lewoyneje yämlek letafwayhen. 

2Pablo lhäy'e Bernabé yäm äytaj lhämet tä nichulhejlä häp hin'oltso. Tä lepese 
õ'tshupyene lhamel lhäy'e hin'ol iyhäj, yämlek ihoye apóstoles lhäy'e hin'ol tä 
lhamenya tä Dios leles tä ihi Jerusalén, häpkhilek itetshan täjtso. 

3Wet häp tä Dios leles tä ihi Antioquía ichen lhamel, wet inukwe honhates tä 
Fenicia lhäy'e Samaria wet ifwenhomche wichi, tä iyhäj tä kahäpeya Judío lhayis 
iwo lehusey iyhäja. Wet nilhokej Dios leles wuj tä akäsejwethä täjtso. 

4Tä Pablo lhäy'e Bernabé nichäte Jerusalén, Dios leles tä ihi, lhäy'e apóstoles, 
lhäy'e hin'ol tä lhamenya, tachumlä lhamel, wet lhamel ifwenho nilhokej m'ak tä 
Dios iwoyeje. 

5Mat elhpej Fariseo lhayis tä t'ekhaye Jesús, lhamel nechephä wet yok: –Häp 
wichi tä t'ekhaye Jesús wet tä kahäpeya Judío lhayis, iwohiyet'ak nikatayej 
n'otetnek tä n'olhijtsek wet iwohiyet'ak niwoyaye Ley p'ante tälhe Moisés. 

6Tä mälhyejtso, apóstoles lhäy'e hin'ol tä lhamenya lhaihutwek yämlek itetshan 
täjtso. 

7Tä wuj tä lhamel yämejwethä, Pedro nephä wet yok: –Ipuhfwas, amel lehanej tä 
nekchämes tä tajyämetso, Dios itshupyenejte n'oye tä oiyej amel, ne'tek owo 
silätayej wichi tä kahäpeya Judío lhayis Dios Silätyaj tä Is, yämlek iläte wet 
t'ekhaye. 

8Wet Dios tä nitäfwelej wichi lehusey hin'älit tä akäjejlhi lhamel, tsi hiw'enho 
Espíritu tä T'amajchethätet iwoye tä hiw'en n'amhohen. 

9Dios itech'ayen at n'amejen, tsi häte ilejen lhamel lehusey häp tä isej t'ekhahyaj. 

10Tä mälhyejtso, ¿chipte tä lefwetaj lhelhteje Dios tä let'uhläk lenahhatejwethä 
lelestso häp m'ak tä n'amel lhäy'e lhatetsel p'ante kay'ahanayej y'awoyneje chik 
y'awoye? 

11Matkat n'amel y'at'ekhaye tä y'atfwayhen häp tä n'aisej Lhawuk Jesús 
lep'altsenyaj, mälhyet iwoye lhamel. 

12Tä Pedro ileyej lhämet tä iwoye, Bernabé lhäy'e Pablo takasthen wet yäme 
n'otetnhay lhäy'e m'ayhay tä iselkatejen wichi tä Dios iwoyeje iyhäj tä kahäpeya 
Judío lhayis, häp tä isej lhamel. Tä lhamel yäme tähestso, wet wichi yok tam tä 
tach'ahuye. 

13Tä ileyej, wet Santiago iwo lhämeta wet yok: –Ipuhfwas, lhek tetshan olhämet. 

14Simón ifwelmat n'amhohen m'ak tä Dios nech'e iwo tesa p'ante tä hip'altsenhen 
häp wichi tä kahäpeya Judío lhayis, yämlek t'ähiche lhamel iyhäj wet yen laka 
wichiya. 

15Täjtso yiwete t'at profetas lhämtes p'ante ihi Lehi tä yok, 

16“Häp fwalas tä y'attachena otpinla, yokwe Lhawuk, wet oyachajihola chik 
oneyhatphä David niyatyaj tä nichät katsi. Oyenhilhila tä wasi wet äp okhajyenla 

17yämlek wichi iyhäj t'u n'okwe, nilhokej lhamel tä kahäpeya Judío lhayis tä oyen 
ot'amajchetesa. 

18Mälhyejtso lhämet häp Lhawuk, lham tä hin'älit m'ayhayna tälhe tä 
nech'enyaya.” 

19Wet Santiago äp yok: –Olham otichunhayaj tä isit'ak y'athahyen len'äyij lhamel 
tä kahäpeya Judío lhayis tä iwo lehusey iyhäja. 

20Mat is tä y'achene carta lhamel häpkhilek ileyej m'ayhay tä Moisés lhämet 
p'ante ne'tek õ'leyej: häp itshäwet t'isan tä pajche õyen t'amajchetayej dios lhayis 
tä n'otkwey lhenhay, lhäy'e tä yen lech'efwaya atsinha wok hin'o tä matche tä elh 
t'at tä neya katsik häpe, lhäy'e itshäwet lew'oyis wok lep'itsek tä kamaj lew'oyis 
imälhehi t'isan. 

21Tsi tälhe fwalas tä pajche, õyenpej lhämetayej wichi tä ihi hupuy chik häpe häp 
Ley p'ante tälhe Moisés, wet õyahyen t'at tä ihi n'ohusew'etes fwalapej tä 
n'ot'elakw'et. 

Dios leles tä ihi Jerusalén ichene carta häp wichi tä kahäpeya Judío lhayis 

22Tä Santiago ileyej lhämettso, wet apóstoles lhäy'e hin'ol tä lhamenya, lhäy'e 
nilhokej Dios leles iyhäj, lhamel fwetaj is chik itshupyeneje hin'ol tä iyej lhamel 
yämlek ichene Antioquía tä yikche Pablo lhäy'e Bernabé. Wet lhamel tatshupiye 
Judas, tä äp õyen lheya Barsabás, lhäy'e Silas, häp hin'ol tä matche tä õ'wujyen tä 
iyej lhamel. 

23Wet lhamel hiw'enho laka carta tä ichene wichi, wet lhämet yok: “Amtena 
yaiyhäj tä oalepuhfwas tä akahäpeya Judío lhayis tä lheyayhi Antioquía, lhäy'e 
Siria, lhäy'e Cilicia. Olhamel tä ohäpehen apuhfwas tä apóstoles lhäy'e hin'ol 
tä lhamenya, ochen amehen on'okhayajay. 

24Olhamel oläte tä iche hin'ol tä tälh n'oyehen tä iho amehen, wet wuj tä 
ailhaklitejwethä häp lhämtes tä iwoye wet ikänchi atichunhayajay. Mat oyok, 
tek olhamel olhämetej. 

25Häp tä tamenej tä nilhokej olhamel ofwetaj is chik otshupyeneje elhpej 
lhapuhfwas tä in'oyejen, yämlek ochen amehen tä yikche n'aiyhäj tä 
n'ohumnhay Bernabé lhäy'e Pablo, 

26häp hin'ol tä ninowaya letapehen tä tach'ote Lhawuk Jesucristo lechumet. 

27“Tä mälhyejtso, olhamel ochen amehen häp Judas lhäy'e Silas, wet lhamel 
ikalelhthila amhohen nilhokej m'ayhay yämlek lehanayej. 

28Tsi ofwel amhohen tä Espíritu tä Dios T'amajchet, lhäy'e olhamel, oyok, Is 
chik niwohit m'ak chik olhuhyen amejen, ts'ilak t'at m'ayhayna tä t'uhawetej: 

29Oyok, häp itshäwet tä pajche õyen t'amajchetayej n'ocheyälis, yej tuj t'isan, 
lhäy'e itshäwet w'oyis wok lep'itsek tä kamaj lew'oyis imälhehi t'isan. Wet yej 
lhen hach'efwaya atsinha wok hin'o tä matche tä aelh t'at tä neya katsik häpe. 
Chik let'amaj amejenlä m'ayhay tä mälhyejentso, häpkhilek aische alhoho. 
“Tajlhama olhämet. Is chik Lhawuk i'amejen.” 

30Tä wak'alh lhämetna, lhamel iwo tsilhekayej iyhäj tä yikchufwi wet lhamelna 
yikhen. Tä nichäte p'ante Antioquía, wet nilhokej Dios leles lhaihutwek, wet 
lhamel hiw'enho häp carta. 

31Tä ileyej tä yahyen, wet lhäy'e lhip tä lakäjyaj ihi tsi wuj tä ikhajyenhen lhamel. 

32Häte Judas lhäy'e Silas tä häpehen iyhäj tä profetas, wujpe lhämtes tä iwoye tä 
inityenejen Dios leles lhäy'e tä ikhajyenejen. 

33Wet iyej t'at lhamel fwalastso. Wet tä yikch'oye, iyhäj iwo tsilhekayejen wet 
yok: –Lhawuk i'amejen. Wet nech'e lhamel yäple Jerusalén. 

35Mat Pablo lhäy'e Bernabé imälhehi Antioquía, wet iwopej lechufwenyaja wet 
yen silätyaja Lhawuk lhämet. Wet wujpe Dios leles tä tach'ote lhamel. 

Pablo äp yachajo lew'ekyaj tä iwoye 

36Tä tajyäme fwalas iyhäj, Pablo tahuyej Bernabé wet yok: –Mäh n'achajo tä 
n'asikayehen lhapuhfwas tä ihiche nilhokej hupuy tä pajchenaj y'awo silätayej 
Lhawuk lhämet, häpkhilek y'aw'en chik is t'at p'iya. 

37Bernabé t'uhläk Juan Marcos yikche lhamel. 

38Mat Pablo wujit'a tä ihuminche, tsi tä lhamel nichätho n'aji Panfilia, Marcos 
yikch'oye lhamel wet ileyej lechumet. 

39Wet matche t'at tä niw'awlhayejchä lhamel letichunhayajay, pajtha 
lhaiw'enhathen. Bernabé w'enhayej Marcos tä ichäj lhamche wet yikche barco tä 
ihoye Chipre, 

40wet Pablo w'enhayej Silas tä yen t'unfwaya. Wet Dios leles y'alhyene Lhawuk 
yämlek itiyej lep'altsenyaj. Wet nech'e yikch'oye lhamel, 

41wet inukwe Siria lhäy'e Cilicia wet ikhajyenhen t'at Dios leles. 

Ap.Lh 16 

Timoteo iwo t'unfwaya Pablo lhäy'e Silas 

1-3Pablo ihoye Derbe lhäy'e Listra, wet hiw'en hin'o tä Dios leles elh tä lhey 
Timoteo. Lako häpe Judío lhayis ka'tsinha tä ichaye Jesús. Wet Dios laka wichi 
yäme tä is t'at mamsetso, lehusek ihi, wet Pablo t'uhläk mamse iwo t'unfwaya. 
Mat tä lajcha häpe p'ante Griego, häpkhit'a Judío, wet tä nilhokej Judío lhayis tä 
ihi lhipeytso ihanej ihi täjtso, häp tä tamenej tä Pablo ne'tek õ'tiyej Timoteo 
n'otetnek tä õyiset t'äj lhip, häpkhilek nech'e kalelhäj tä häpe t'at Judío. 

4Wet lhamel inukwe len'äyij. Tä nichätepej hupuy, wet ifwenho wichi nilhokej 
m'ayhay tä apóstoles lhäy'e hin'ol tä lhamenya tä ihi Jerusalén ne'tek iwoye. 

5Tä mälhyejtso, Dios leles lhaikhajyenejpej lechayaj, wet ifwalapej iche iyhäj tä 
lhaithate lhamel. 

Pablo lefwilhek ihihlä Macedonia 

6Wet tä Espíritu tä Dios T'amajchet n'äyejo Pablo lhäy'e t'unfwas che iwo 
silätayeji Dios lhämet häp honhat tä Asia, tä mälhyejtso, lhamel inuho honhat tä 
Frigia lhäy'e Galacia, 

7yäk nichäte lhip elh tä Misia. Tä lhamel ihi, wet yen tichunhayaja che ihoye 
honhat tä Bitinia, matkat Jesús laka Espíritu tach'anlhahiyet'a. 

8Tä mälhyejtso, lhamel tujlhache len'äyij yäk tafwayej Misia, wet nichäte hupuy 
tä Troas. 

9Tä honatsi Pablo lefwilhek ihi, ichepa hin'o tä Macedonia lhele tä takasitwhäye 
wet lhaip'altsene tä yok: –Lhuu, hoye Macedonia wet ch'ot n'oyehen. 

10Wet tä Pablo lefwilhek mälhyejtso, olhamel yofwajkwet olhaikhajyenwethä 
yämthilek ohoye Macedonia, tsi kalelhäj tä Dios t'än n'oyehen häpkhilek owo 
silätayej lhamel häp Lesilätyaj tä Is. 

Pablo lhäy'e Silas nichäte Filipos, wet Lidia ichaye Jesús 

11Wet olhamel otiyäjo barco tä otälho Troas wet ottshupiye lhiletaj tä lhey 
Samotracia. Tä ifwala elh onchäte hupuy tä Neápolis. 

12Wet tä olhamel otälho, ohoye Filipos, häp hupuy tä Romano lhayis iwunit tä ihi 
honhattso tsi wichi tä ihi tälhe t'at Roma. Wet olhamel oiyej t'at lhamel yäk 
ifwalas iyhäj. 

13Wet häp ifwala tä n'ot'elakw'et olhamel ohoye tewok tä ilhipe hupuy, tsi 
oyenek iche Judío lhayis let'alhyajw'et tä ihi. Tä onchäte, ow'en tä iche atsinhay 
tä lhaihutwek, wet ottachephä wet ofwenhomche Dios Silätyaj tä Is. 

14Wet elh tä iläte olhamel olhämtes lhey Lidia. Lham tälhe hupuy tä lhey Tiatira, 
wet yen lechumeta tä ifwelwethä wesas tä ifwak'an tä lhäy'e lhip tä isis 
yämthilek wichi ichäj. Atsinhatso häpkhit'a Judía, mat n'okwiyejpej Dios, wet 
Lhawuk ifwoyenche lehusek yämthilek tach'ahuye m'ak tä Pablo yäme. 

15Wet õ'bautisayen, lhäy'e lew'et lheley, wet nech'e lhaip'altsen n'oyehen wet 
yok: –Che amel lefwetaj matche tä ohäpe elh tä ichaye Lhawuk, woye tä owoye, 
hoyay n'oye wet ehi ow'et. Wet wuj tä inityen n'oyehen lew'et. 

Õ'thatho n'op'onthi Pablo lhäy'e Silas 

16Iche ifwala tä olhamel ohoye n'ot'alhyajw'et, wet näm n'oyehen atsinha lhutsha 
tä ahät ihi wet äp n'ältshantsaj. Lham häpe t'at n'okwenek, wet tä iwoye 
lechumet tä hin'älte m'ayhay tä ihichela, wuj chinaj t'äj tä lewuhuy ikalhihlä. 

17Wet tä olhamel olunhenpej, lham imälheche on'äyij wet t'änlhipej tä yok: –
¡Hin'oltsi häpehen Dios tä naj letumfwaya lakawos, wet iwo siläta amejen n'äyij 
tä häpe n'ofwayhyaj! 

18Wujpe ifwalas tä iwoyepej täjtso. Tä paj wet Pablo y'elej, wet nech'e nitilhaklä 
wet tahuye ahät tä ihi wet yok: –Häp tä isej lakhajyhayaj Jesucristo lhey, ¡nuphä 
tä lhehi atsinhatso! Häpet tä mälhyejtso, ahät yikch'oye. 

19Mat tä lewuhuy hiw'en tä tatäy m'ak tä ikalhihlä, lhamel itsoklhi Pablo lhäy'e 
Silas wet itone niyatey tä ihi plaza tä lhamya, 

20wet yok: –Häp hin'olna tä häpehen Judío lhayis ika'tshayen n'amel lhaw'et, 

21wet yen lechufwenyaja n'okeyes tä n'amel lhaka leyes tä n'aRomano lhayis 
n'äyej n'amhohen che y'ati n'amejen. 

22Tä wichi tä lhaihute lhamel iläte, wet lhailhokonej tä inuye Pablo lhäy'e Silas. 
Wet niyatey ne'tek õ'lanche lew'uyis wet õ'päjejwethä lhamel hal'äy, 

23wet äytaj n'otasnhayajtso. Tä õ'leyej, wet nech'e õ'thatho n'op'onthi wet 
niyatey ne'tek n'op'onthiwo lhäy'e lhip tä t'uye. 

24Tä lham iläte, ithatho lew'et tä ilech'oye n'op'onthi wet hip'ajtej hal'äy tä 
n'otkäläyhis häp takäläy. 

25Tä nichäte tä honaj chowej, Pablo lhäy'e Silas iwo let'alhyaja wet t'ichoywethä 
tä iten n'otenkay tä iwujyenej Lhawuk, wet hin'ol iyhäj tä ihi n'op'onthi 
tach'ahuye t'at. 

26Wet t'iseltejen tä näm honhat w'ahu tä äytaji wet hiw'ahhate n'op'onthi 
lefwetes. Wet nech'e lepelis lhaifwoyenchehen wet nilhokej lhamel tä ihi 
n'op'onthi nämche chinhas tä õyäytejen. 

27Tä n'op'onthiwo n'om tä imä, hiw'en tä lepelis tafwochehen. Wet itonhi 
lefwajnhat wet t'uhläk lhailän, tsi yenek nilhokej n'op'ok lhayis yikhen. 

28Mat Pablo ifwitsenej tä yok: –¡Yej alelän! ¡Nilhokej olhamel oikana, oyikhit'a! 

29Wet n'op'onthiwo t'alhe n'ochäkw, wet ichäj wet inu alhoho tä ihoye lech'o tä 
Pablo lhäy'e Silas ihi, wet tachettiyejche lenowayhyaj wet takhoschufwi lhamel. 

30Tä nephä, ihän alhoye wet tay'ätshane wet yok: –Iwuhuy, ¿atsi m'ak tä owoye 
yämthilek otfway? 

31Lhamel nichulho wet yok: –Chaye Lhawuk Jesús wet letafwayhla, lhäy'e haw'et 
lheley. 

32Wet nech'e ifwenho Lhawuk lhämet, lhäy'e nilhokej iyhäj tä ihi lew'et. 

33Tä honaj chowejtso n'op'onthiwo ihänej kanhi lhamel wet ilejen lelätshay. Tä 
ileyej, wet õ'bautisayen lham lhäy'e lew'et lheley. 

34Wet ichäj lew'ete lhamel wet hiw'enho lhäk. Wet lham lhäy'e lew'et lheley wuj 
tä lakäjyaj ihi tä nech'e ichaye Dios. 

35Tä nech'e ifwala niyatey ichene laka sip'äl häp n'op'onthiwo, ne'tek 
inuhatchephä Pablo lhäy'e Silas. 

36Tä mälhyejtso, lham ifwenho Pablo tä yok: –Niyatey ne'tek oainuhatchephä. 
Mäfwasen t'at, wet atamsekis ihi. 

37Mat Pablo tahuyej sip'äl wet yok: –Lhek yahinya, olhamel ohäpehen t'at 
Romano lhayis iyhäj. Mat lhamel tä niyatey ne'tenaj che õ'tasinwethä olhamel tä 
oihi tä wichi tatache, tej tä nikalelhäja m'ak che olhamel otes, wet äp ithat 
n'ohohen n'op'onthi. Wet athana, ¿hä t'uhläk weskatej tä inuhatchephä olhamel? 
¡Owohiyet'a! Is che lhamel t'at che iho kana wet inuhatchephä olhamel. 

38Wet sip'äl yikhen, tä nichäte niyatey wet ifwenho Pablo lhämet. Tä iläte tä 
Pablo lhäy'e Silas häpehen Romano lhayis, wuj tä lenowayhyaj ihi, 

39wet yikhen tä ihoye n'op'onthi. Tä nichäte, t'alheje Pablo lhäy'e Silas che itäyhat 
letes. Wet inuhatchephä, wet lhaip'altsene tä yok: –Woye tä owoye, mäyaych'oye 
hupuy. 

40Tä Pablo lhäy'e Silas inuphä tä tälho n'op'onthi, lhamel ihoye Lidia lew'et, wet 
hiw'en Dios leles wet ikhajyenejen Lhawuk lhämet. Tä ileyej, wet yikhen. 

Ap.Lh 17 

Judío lhayis ika'tshayen wichi tä ihi Tesalónica 

1Pablo lhäy'e Silas inukwe n'äyij tä tataye hupuy tä Anfípolis lhäy'e Apolonia. Tä 
paj wet lhamel nichäte hupuy tä wuj tä häpe Tesalónica. Wet iche Judío lhayis 
laka n'ohusew'et tä ihi, 

2-3wet Pablo, mälhyej lakeypej tä nichätho hupuy chik häpe, ihoye n'ohusew'et. 
Wet tä n'ot'elakw'etpej yäk tres semanas, ifwenho lhamel Lhawuk lhämet tä yok: 
–Dios lhämtes tä ihi Lehi yäme tä N'ofwayhthi tä Dios Chenek leteläythayaj 
ihiyeja wet y'inhila, mat äp inuhiphäla tä tälho n'op'itseyhay. Wet häp Jesús tä 
oyämetso tä nech'e ofwel amhohen, häpe t'at N'ofwayhthi tä Dios Chenek. 

4Iche iyhäj Judío lhayis tä t'ekhache lhämtesna wet lhaip'ajtej häp Pablo lhäy'e 
Silas. Häte wujpe wichi iyhäj tä n'okwiyejpej Dios, lhamel t'ekhaye, lhäy'e wujpe 
atsinhay tä letoyajay ihiche. 

5Mat iyhäj Judío lhayis tä nit'ekhayaye, t'ischenyaj ihi wet t'äne häp hin'ol tä w'et 
ihi t'at hupuy tä niwohit m'ak tä iwoye, wet ihutwek lhamel yämlek ika'tshayen 
wichi. Wet äp ne'tek inuye hin'o tä lhey Jasón lew'et, t'uhläk hiw'en Pablo lhäy'e 
Silas wet ihän alhoye wet yachaje wichi. 

6Mat tä niw'ena, lhamel itsoklhi Jasón lhäy'e iyhäj Dios leles tä iyej, wet itone 
niyatey tä ihi hupuy wet t'änwethä tä yok: –¡Häp hin'olna tamenej nilhokej wichi 
tä i'pe honhat tä nemhit kalelhäj m'ak tä iwoye! ¡Wet athana nämhen kana, 

7wet Jasón iwo lew'eta lhamel wet iti lhamej! ¡Nilhokej lhamel inäk'äs m'ak tä 
lhaka niyat Romano ne'tek y'awoye, tsi lhamel yäme tä iche niyat elh tä lhey 
Jesús! 

8Tä niyatey lhäy'e wichi iyhäj iläte, wuj tä inuhat lhamhohen. 

9Wet ne'tek Jasón lhäy'e iyhäj tiskan letapehen yämlek letamsekis ihi wichi. Wet 
ileyej lhamel. 

Berea lheley tachumlä Dios lhämet 

10Tä honatsi Dios leles ikelittshi tä ichene Pablo lhäy'e Silas häp hupuy tä lhey 
Berea. Tä lhamel nichäte, tatshupiye t'at tä ihoye Judío lhayis kan'ohusew'et tä 
ihi. 

11Häp Judío lhayisna tek häte iwoye iyhäj tä ihi Tesalónica, tsi lhamel 
ifwoynejchehen lehusey wet wuj tä ihumin tä iläte Dios lhämtes. Wet fwalapej 
fwalapej itetshan t'at N'olesaynhay, t'uhläk ihanej chik matche m'ak tä Pablo 
yäme tä ifwenho lhamel. 

12Wet wujpe lhamel tä t'ekhaye, häte wujpe atsinhay tä letoyajay ihiche tä 
kahäpeya Judío lhayis, lhäy'e hin'ol. 

13Matkat Judío lhayis tä ihi Tesalónica ihanch'oye tä Pablo yen silätyaja Dios 
lhämet tä ihi Berea, wet lhamel yikhen tä ihoye yämlek wuj tä ika'tshayen häp 
wichi. 

14Wet Dios leles ikelittshi tä ichene Pablo häp lewomekitaj lhip, mat Silas lhäy'e 
Timoteo imälhehi Berea. 

15Iche iyhäj tä iwo t'unfwaya Pablo, lhamel yikche t'at pajtha nichäte hupuy tä 
wuj tä häpe Atenas. Tä paj lhamel yäple häp Berea tä yikchufwi Pablo lhämet tä 
ichene Silas lhäy'e Timoteo tä yok: –Is chik lehoyay n'oye'thahya. 

Pablo yen lhämeta Dios lhämet tä ihi Atenas 

16Tä Pablo ihi Atenas tä inihich'oye Silas lhäy'e Timoteo, hiw'en tä wuj 
n'ocheyälis tä ihi, tapoyejej hupuytso, wet wuj tä yen lhakliya. 

17Häp tä tamenej tä ihoyepej Judío lhayis kan'ohusew'et wet yämhoplhi lhamel 
lhäy'e wichi iyhäj tä n'okwiyejpej Dios. Häte fwalapej ihoye plaza wet yämhoplhi 
elh chik häpe tä ihi. 

18Wet häp iyhäj tä hantses tä lhey Epicúreo lhayis lhäy'e Estoico lhayis, lhamel 
tajwek tä iyej Pablo. Elhpej yok: –¿Atsi m'ak tä yäme häp lhämtes länektsi? Wet 
iyhäj yok: –N'älej tä ifwel'atpe wichi dios lhayis tä w'enha lhamejen. Lhamel 
iwoynejetso lhämtes, tsi häp tä Pablo yen silätyaja Jesús lhäy'e tä õ'nuhatchephä 
n'op'itseyhay. 

19Wet lhamel ihäne Pablo häp chenaj tä lhey Areópago, wet itihi tä Concilio 
tatache wet yok: –Olhamel ot'uhläk ohanej n'ochufwenyaj tä nech'ayekna tä am 
lechäj n'oyehen. 

20Tsi w'enha lhamej, wet is chik ohanej m'ak tä häpe. 

21Lhamel iwoynejetso lhämet, häp tä Atenas lheley lhäy'e wichi iyhäj tä iwo 
lew'etahi ihichet'a m'ak elh chik iwoye, ts'ilak t'at tä wuj tä ihumin chik iche m'ak 
chik nech'ayek chik iläte wok chik yen lhämeta. 

22Tä mälhyejtso, Pablo nephä wet ikasthi lhamel lechowej tä ihi Areópago wet 
yok: –Amel tä ahäpehen Atenas lheley, ow'en tä ahäpehen wichi tä wuj tä yen 
tichunhayaja laka dios chik häpe. 

23Tsi tä olunche hupuyna wet oyahin han'okhayajw'etes, ow'en elh altar tä 
lhenay amajchetayejo häp dios, wet n'olesaynek tä i'pe yok, “Dios tä N'am 
Täfwelej”. Wet olham ofwel amhohen tä Diosna tä amel len'okwiyayej tä 
katäfwelach'oye, häp tä owo siläta amejen athana. 

24“Häp Dios tä yenlhi honhat lhäy'e nilhokej m'ayhay tä ihi, lham tä pule lhäy'e 
honhat Lewuk t'at. Tek yen w'eta hup chik häpe tä n'otkwey lhenek, 

25wet tek iwatlä n'och'otyaj wok m'ak at chik häpe chik tälhe hin'ol. Tsi lham t'at 
tä iwo lew'atshancheyaja nilhokej wichi, wet iwo leyalha, lhäy'e tä hiw'enho 
m'ayhay iyhäj. 

26“Häp lham yenlhi p'ante hin'o weihalha, wet nilhokej wichi tä iche yäk nämena 
tälhe t'at hin'otso yämlek yen lew'eta honhat. Wet Dios ikalelhät lewhäy lhäy'e 
honhatil tä lhamel ihihila. 

27Tsi t'uhläk lhamel t'ukwe häp lham yämlek nilhoke p'iya. Mat tej tä oyäme tä 
mälhyejtso, mat lham tek atofwehlä elh weihalhapej n'amel, 

28tsi lham tä n'aisej tä n'aw'atshanwethä wet y'echehen wet y'aw'elekwethä. Iche 
t'at n'olesaynekwos tä iyej p'ante achätilis tä yok, N'ahäpehen t'at lham leles tä 
n'alepes lheley. 

29“Tä mälhyejtso tä n'ahäpehen Dios leles tä lepes lheley, isit'ak y'afwetaj lham 
hätet iwoye dios lhayis tä oro wok plata wok tunte, häp m'ak tä hin'o lhenek tä 
itech'aynej t'at m'ak tä lham letichunhayaj. 

30Häp wichi p'ante nitäfwelayej Dios tä matche lhäy'e lenech'ethayaj, Dios 
itetshanhiyejt'a täjtso. Mat athana ne'tek nilhokej wichi tä i'pe honhat iwo 
lehusey iyhäja. 

31Tsi lham pajche iwaklhat fwala tä iwohla lakalelhthayajayej lhamel, häp 
lakalelhthayaj tä is alhoho, häp tä isej hin'o weihalha tä lham pajche tatshupiye. 
Wet häp hin'otso Dios inuhatphä p'ante tä tälho n'op'itseyhay, yämlek nilhokej 
wichi ihanej tä mälhhiyejattso, mathichela tähestso.” 

32Tä wichi iläte lhämet tä yäme tä hin'o inuphä tä tälho n'op'itseyhay, wet iyhäj 
itiyej leläkwyhanyaj. Mat iyhäj yok: –Is t'at, olhamel otch'ahuhiyela chik äp lhäme 
täjtso chik elh fwala. 

33Wet Pablo yikch'oye lhamel, 

34mat iche iyhäj tä lhaip'ajtej wet iwo t'ekhahyaja. Elh lhey Dionisio tä häpe elh 
Concilio tä ihi Areópago, häte iche atsinha tä lhey Dámaris, lhäy'e wichi iyhäj. 

Ap.Lh 18 

Pablo ihi Corinto 

1Tä tajyäme täjtso, Pablo yikch'oye Atenas wet ihoye hupuy tä Corinto. 

2Tä nichäte, hiw'en hin'o tä Judío, lhey Aquila, tä häpe Ponto lhele. Lham lhäy'e 
lech'efwa Priscila pajichet'a tä nämhen tä tälhe Italia, tsi Claudio tä häpe niyat 
Romano ne'tek nilhokej Judío lhayis yikch'oye Roma. Wet Pablo isikaye lhamel, 

3wet tä lechumet häpe t'at m'ak tä lhamel lechumet tä yenwethä n'owukwey tä 
tsänt'ähes, häp tä lham iyej lhamel yämthilek tachumwethä. 

4Wet tä nichätepej ifwala tä n'ot'elakw'et, lham ihoye Judío lhayis kan'ohusew'et 
wet tahuyej lhamel lhäy'e wichi iyhäj, wet inityenej chik ichaye Jesús. 

5Tä Silas lhäy'e Timoteo nämhen tä tälhe Macedonia, Pablo ileyej lechumet tä 
yenwethä n'owukwey tä tsänt'ähes, wet lhaimälhtejwek tä ifwenho Judío lhayis 
häp lhämet tä yäme tä N'ofwayhthi tä Dios Chenek häpe t'at Jesús. 

6Matkat lhamel tatayhlä Pablo wet iläkwlhi. Tä mälhyejtso, lham isichätchä 
honhat tä ihiche lew'uyis tä yen tetnekayej tä matche tä letes ihi wichitso. Wet 
yok: –Amel t'at tä letamen amejen tä atäyhyaj i'amejen, y'ajit'a n'oye. Tälhe 
athana ohohiyela wichi tä kahäpeya Judío lhayis. 

7Wet Pablo yikch'oye lhamel wet ihoye hin'o tä lhey Ticio Justo lew'et tä iwhäye 
n'ohusew'ettso. Lham häpe t'at elh tä n'okwiyejpej Dios. 

8Wet häp elh tä lhey Crispo tä itetshan n'ohusew'et lechumet, lham lhäy'e 
nilhokej lew'et lheley nech'e t'ekhaye Lhawuk. Häte wujpe Corinto lheley, tä 
lhamel iläte Lhawuk lhämet, t'ekhaye wet õ'bautisaynhen. 

9Wet iche p'ante honatsi tä Lhawuk lhain'ältej Pablo wet yok: –Yej noway, mat 
tujlhache t'at tä lhen ämeta olhämet, yej lhok tam. 

10Tsi olham oi'amej, wet tek ihla katsik aiwit'äyen, tsi wujpe oka wichi tä ihi 
hupuyna. 

11Tä mälhyejtso, nekchäm weihalha lhäy'e lechowej tä Pablo ihi Corinto wet yen 
lechufwenyaja Dios lhämet. 

12Mat häp ifwalas tä niyat tä lhey Galión häpe gobernador tä ihi honhat tä Acaya, 
Judío lhayis lhaip'ajtitwek tä itsoklhi Pablo wet ihäne n'okalelhthayajw'et. 

13Wet ifwenho gobernador wet yok: –Häp hin'ona ne'tek wichi n'okwiyej Dios, 
mat lechufwenyaj tä iwoye tatayhlä lhaka leyes. 

14Wet Pablo eyte yämhilhi, mat gobernador nichulho Judío lhayis wet yok: –Che 
m'ak tä lhenay tesayej häpe m'ak tä iwit'äyen wichi, t'uhawetej che otch'ahu 
amehen. 

15-16Mat tä häpe t'at n'olhämtes lhäy'e n'olheyes lhäy'e amel aka ley tä tamenej tä 
ämtes ihi, is che amel t'at tä letetshanay, y'ajit'a n'oye. ¡Mähen! 

17Wet nilhokej lhamel nech'e itsoklhi hin'o elh tä itetshan n'ohusew'et lechumet, 
lhey Sóstenes, wet ipäjlhi tä ihi tä n'okalelhthayajw'et tatache. Mat gobernador 
Galión tet niw'ena m'ak tä lhamel iwoye. 

Pablo yäple Antioquía, wet äp yachajo lew'ekyaj tä iwoye 

18Wujpe ifwalas tä Pablo kamaj ihi t'at Corinto. Mat nech'e nichäte p'ante ifwala 
tä yikch'oye häp wichi, wet iwo tsilhekayej, wet lham lhäy'e Priscila lhäy'e Aquila, 
lhamel ihoye barcos kasthawet tä lhey Cencreas tä iwhäye Corinto. Mat tä kamaj 
nitiyäjaho barco, Pablo yisitche lew'ole tä letetnekej tä hin'älit tä yäm matche 
lhämet tä hit'untejche n'aji häp Lhawuk. Tä ileyej, wet nech'e yikhen lhamel tä 
yikche barco tä ihoye Siria. 

19Tä nichäte Éfeso, Priscila lhäy'e Aquila imälhehi, wet Pablo iwo tsilhekayej, wet 
ihoye n'ohusew'et wet tahuyej Judío lhayis. 

20Wet lhamel lhaip'altsene yämthilek iyej ayej yäk ifwalas iyhäj, mat iwohiyet'a, 

21iwo tsilhekayej lhamel wet yok: –Che Dios ihuminche, oyachajihola che osikay 
amehen. Wet nech'e tiyäjo barco wet yikch'oye Éfeso. 

22Tä nichäte Cesarea, len'äyijej tä ihoye Jerusalén yämthilek n'okwiyej Dios leles. 
Tä ileyej, wet tujlhache lew'ekyaj wet ihoye Antioquía, 

23wet ihi ifwalas iyhäjfwas. Tä yikch'oye, ihoyehen häp wichi lew'etes tä ihi 
Galacia lhäy'e Frigia wet ikhajyenhen Dios leles. 

Dios lhämetwo tä lhey Apolos 

24Häp ifwalastso iche Judío tä lhey Apolos tä nichätho Éfeso. Lham häpe 
Alejandría lhele tä wuj tä ihanej tä yämlhi, wet äp lhäy'e lhip tä nitäfwelej Dios 
lhämtes tä ihi Lehi. 

25Pajche lhaichufwenej Lhawuk len'äyij wet wuj tä ichuttej tä yen lhämeta Jesús. 
Wet is alhoho lechufwenyaj tä iwoyena, tej tä ts'ilak bautismo tä tälhe Juan 
lechufwenyaj tä nitäfwelej. 

26Wet tek lenowayhyaj iyeji tä iwo lhämeta tä ihi Judío lhayis kan'ohusew'et. Mat 
tä Priscila lhäy'e Aquila iläte, ihänej kanhi wet y'isej lhip tä ikalelhtho häp Dios 
len'äyij. 

27Tä paj tä Apolos t'uhläk ihoye honhat tä Acaya, Dios leles yok: –Wuj tä is 
atichunhayaj. Wet nech'e lhamel ichene carta lepuhfwas tä ihi honhattso, ne'tek 
tachumlä häp lham. Tä nichäte Acaya, wuj tä tach'otehen wichi tä pajche isej Dios 
lep'altsenyaj wet iwo lechayaja. 

28Tsi nilhokej wichi hiw'en tä lhaikhajyen tä nichulhejlä Judío lhayis häp lhämtes 
tä lhamel nhanayej iwoyneje che ikachu, häp tä ipäyne tä Dios lhämtes tä ihi Lehi 
ikalelhtho tä Jesús häpe t'at N'ofwayhthi tä Dios Chenek. 

Ap.Lh 19 

Õ'bautisaynej Jesús lhey elhpej hin'ol tä ihi Éfeso 

1Tä Apolos ihi Corinto, Pablo inukwe lhip tä chenhas wet nichäte Éfeso, wet 
hiw'en Dios leles iyhäj tä ihi. 

2Wet tay'ätshane lhamel wet yok: –¿Hä lekatayejn'aj Espíritu tä Dios T'amajchet 
tä lewo achayaja? Lhamel nichulho wet yok: –Kha, olhamel ohanhiyejt'a chik iche 
Espíritu tä Dios T'amajchet. 

3Wet Pablo tay'ätshane tä yok: –Tä mälhyejtso, ¿atsi bautismo tä lekatayej n'aji? 
Lhamel yok: –Olhamel okatej naji bautismo tä tälhe Juan lechufwenyaj. 

4Wet Pablo ifwenho lhamel wet yok: –Juan ibautisaynhen p'ante wichi tä iwo 
lehusey iyhäja, mat ne'tek lhamel ichaye elh tä nekche len'äyij, oyäme häp Jesús. 

5Tä lhamel iläte täjtso, wet lhaibautisaynejen Lhawuk Jesús lhey. 

6Wet tä Pablo itiche'pe takweyey, Espíritu tä Dios T'amajchet nichätpe lhamel, 
wet iwo lhämtesa tä w'enhache lhamej, wet yen silätyaja m'ak tä Espíritu 
ifwenho. 

7Wet nilhokej lhamelna iche doce. 

Pablo ichufwenhen wichi 

8Pablo ihoyepej häp Judío lhayis kan'ohusew'et yäk tres iwel'as. Tek lenowayhyaj 
iyeji tä yen lhämeta Dios Niyatyaj, t'uhläk wichi ihanej ihi tä matche t'at m'ak tä 
lham yäme. 

9Mat iche iyhäj tä hit'unthen lehusey wet ikachuye Pablo lhämtes, wet tä iyej 
wichi, lhamel yäme tä ni'isa N'äyij tä häpe Jesús. Tä mälhyejtso, Pablo yikch'oye 
lhamel, wet ichäj lhamche Dios leles wet ihäne hin'o tä lhey Tirano laka escuela. 
Wet nilhokej ifwalas tä ihipej lham tahuyej wichi, 

10pajtha nekchames täkwfwas. Wet häp tä nilhokej wichi tä ihi Asia, Judío lhayis 
lhäy'e iyhäj tä kahäpeya, lhamel iläte t'at Lhawuk lhämet. 

Ahät lhayis iwit'äyen Esceva leles 

11Wet Dios ikäpfwaye Pablo yämlek yenlhi m'ak tä äyteschehen. 

12Wet lakhajyhayaj tä iyej, tej chik sak'al lhip tä yen chufwchaya, wok häp wesaj 
tä hip'oyejpe lew'uyis tä tachumlhi, chik õ'häne t'inhayaj länhay, ichesen t'at, wet 
ahät lhayis tä ihiche inukwephä. 

13Wet iche hin'ol tä Judío lhayis tä ilunche wichi lew'etes, hiyawul t'at lhamel, 
inuhatchephä ahät lhayis tä ihiche wichi. Wet lhamel t'uhläk isej Jesús lhey tä 
iwoye täja, wet tahuyejpej ahät lhayis wet yok: –Häp tä isej Jesús lhey, häp hin'o 
tä Pablo yen lhämeta, oyok, ¡Nukwephä! 

14Iche siete hin'ol tä lhalepuhfwas tä iwoye täjtso, lhamel lajcha häpe Judío tä 
lhey Esceva tä häpe sacerdote tä len'ohyaj ihi. 

15Mat iche lewhäy tä ahät nichulho lhamel tä yok: –Ontäfwelej häp Jesús, wet äp 
ohanej ihi elh tä häpe Pablo. Mat amel, ¿atsi tä ahäpehen? 

16Häpet tä iwoyetso, wet hin'o tä ahät länek tiyäjpe lhamel wet ikalhi wet iwo 
m'akayej. Wet lhamel inukwe alhoho tä yikch'oye lew'et tä ts'ilakchehen lhäy'e tä 
lelätshay ihi. 

17Tä nilhokej wichi tä ihi Éfeso ihanch'oye täjtso, Judío lhayis lhäy'e iyhäj tä 
kahäpeya, wuj tä lenowayhyaj nichätpe lhamel. Wet lhäy'e lhip tä õ'wujyen häp 
Lhawuk Jesús lhey. 

18Wet wujpe lhamel tä iwo lechayaja lhaifwelej wet hin'älit nilhokej m'ak tä ni'isa 
tä pajche iwoye tä tälhe hiyawul. 

19Wet iyhäj tä pajche lhayen hiyawula, ihän alhoho laka libros wet iwunhomche 
tä ihi tä wichi itayche. Wet tä õ'tetshan laha tä nilhokej librostso, w'awulhej 
cincuenta mil (50.000) chinaj t'äj lhipey, wuj laha. 

20Tä mälhyejtso, Lhawuk lhämet lakhajyhayaj ihi pajtha y'ajpe nilhok honhat. 

Pablo yen tichunhayaja yämthilek ihoye Roma 

21Tä tajyäme tähestso, Pablo iwo letichunhayaja wet lehusek yok: –Is chik ohoye 
Macedonia lhäy'e Acaya, wet on'äyijej yämthilek onchäte Jerusalén. Wet chik 
otälhe, ohohiyela Roma. 

22Tä mälhyejtso, ichene Macedonia häp lech'otfwas Timoteo lhäy'e Erasto. Wet 
lham imälhehi ayej Asia. 

Éfeso lheley iwo huyaja 

23Häp ifwalastso wichi tä ihi Éfeso wuj tä lhaika'tshaynejwethä häp N'äyij tä häpe 
Jesús. 

24Tsi hin'o tä tamenej lhey Demetrio, lham häpe elh tä yenwethä chinaj tä plata tä 
itech'aynej häp dios tsinha tä lhey Artemisalew'et lepeyak. Wet lham lhäy'e 
lech'otfwas wuj kolhki tä lhamel ikalhihlä lechumetna. 

25Tä ifwala elh p'ante lhamel lhaihutwek, lhäy'e iyhäj tä lechumtes häte iwoye, 
wet Demetrio tahuyej lhamel tä yok: –Yaiyhäj, amel lehanej tä nilhokej m'ak tä 
in'amejen tälhe t'at häp lhachumtes tä y'awoye. 

26Mat mälhyej tä lew'enay wet lelätaye athana, häp hin'otso Pablo yäme tä dios 
lhayis tä n'otkwey lhenhay häpkhit'a dios lhayis tä matchehen. Wet itilhkateji 
wujpe wichi letichunhayaj lhämtestso, wet lhamel imatitche, ts'ilakhit'a iyhäj tä 
ihi täjna Éfeso, mat häte nilhokej lhipey tä ihi Asia. 

27Tä mälhyejtso, lhawit'äy ihihila tsi nemla laha ihi m'ak tä n'amel lhachumet, 
wet häte nech'e õyenla w'et m'ayeka häp dios tsinha Artemisa lew'et. Wet nemla 
wichi iwunit n'amel lhaka dios tsinhatso, tä wichi tä ihi Asia lhäy'e iyhäj tä ihiche 
nilhokej honhates n'okwiyej. 

28Tä lhamel iläte täjtso, wuj tä lefwitseyaj ihi wet t'änhen tä yok: –¡Lewujyaj ihi 
Artemisa, Efesio lhayis kadios tsinha! 

29Wet wichi tä ihi nilhokej hupuytso wuj tä iwo huyaja, wet iyhäj inukwetaj at 
alhoho tä inuye Pablo t'unfwas tä tälhe Macedonia tä lheyes Gayo lhäy'e 
Aristarco, wet ihäne lhip tä wichi lhaihuthipejwek. 

30Wet Pablo t'uhläk ihoye yämthilek yämhoplhi wichi, mat Dios leles n'äyejo wet 
yok: –Yej hoye. 

31Wet iche niyatey tä ihi Asia tä häpehen Pablo lakalay'is, wet lhamel häte ichene 
lhämet tä yok: –Yej hoye. 

32Häp wichi tä lhaihutwek wuj tä iwo huyaja, w'et t'än'atwethä, kalelhäjit'a m'ak 
tä t'uhläk iwoye, tsi wujpe lhamel tä nhanayej m'ak tä tamenej tä lhaihutwek. 

33Wet Judío lhayis tä iyej wichi, t'äne lhamel elh tä lhey Alejandro, ne'tek ifwenho 
wichi tä y'ajiyet'a Judío lhayis m'ak wit'äyna, lhamenhit'a chik tamenej. Tä 
mälhyejtso, Alejandro ihoye wet takwey y'aje wichi yämthilek iwo letamseka. 

34Mat tä lhamel nitäfwelej tä lham häpe Judío elh, nilhokej lhamel nem koyhyaj tä 
t'änhen yäk dos horas tä yok: –¡Lewujyaj ihi Artemisa, Efesio lhayis kadios 
tsinha! 

35Tä paj Secretario tä lhamya ikalhi tä ne'tek wichi iwo letamseka. Wet lham 
tahuyej lhamel tä yok: –Yaiyhäj, nilhokej wichi tä i'pe honhat ihanej tä n'amel t'at 
tä n'aÉfeso lheley wuj tä y'at'amajej häp dios tsinha Artemisa lew'et, lhäy'e tunte 
tä lham lepeyak p'ante nichätchä tä tälh puleye. 

36Wet nehit katsik yok, “Mathichet'a täjtso.” Tä mälhyejtso, wo atamsekisa, yej 
woye m'ak tä kamaj nikalelhäja. 

37Tsi häp hin'ol tä amel lehän kana, niwohit m'ak chik ni'isa chik iwoyeje 
lhan'okhayajw'et wet tek isitäyen lhaka dios tsinha. 



1930 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

38Wet chik iche m'ak chik Demetrio lhäy'e iyhäj tä lech'otfwas yen tesayej elh 
chik häpe, lhamel ihanej ihi tä iche lewos lhäy'e ifwalas tä lewhäy tä lhamelna 
ikalelhät m'ayhay. Is tä ihoye wet ifwenho m'ak tä lewit'äyhyaj, yämthilek elhpej 
yäme t'at m'ak tä fwetaj is alhoho. 

39Wok chik amel lewatlä m'ak elh chik häpe, is chik alehutejwek mälhyej tä ley 
ne'tek õ'woye, yämthilek letetshanay. 

40Tsi m'ak tä amel lewoye ifwalana tamenla n'amejen chik Romano lhayis n'ayen 
lewuhuya n'olhäkleyhyajna. Tsi chik lhamel tay'ätshanej n'amehen m'ak tä 
tamenej tä wichi iwo huyaja, wet tä kay'ahanayej ihi m'ak tä häpe, ¿atsihila 
lhalhämet chik y'achulhejlä? 

41Tä ileyej lhämet tä iwoyetso, iwo tsilhekayej wichi wet yik. 

Ap.Lh 20 

Pablo ihoye Macedonia lhäy'e Grecia 

1-2Tä tajyäme häp wichi lhäkleyhyaj tä iwoye, Pablo t'äne Dios leles yämlek 
ikhajyenhen. Tä ileyej, iwo tsilhekayej lhamel wet ihoyehen wichi lew'etes tä ihi 
honhat tä Macedonia, wet wujpe lhämtes tä iwoye tä hich'otyeneje lhamel. Tä paj 
wet nichäte Grecia, 

3wet ihi ayej yäk iwel'as tres. Tä tajyäme lewhäytso, lhaiwaklhat tä yikche barco 
yämlek ihoye Siria. Mat tä eyte yikhi, ihanch'oye tä Judío lhayis iwaklhat m'ak tä 
iwoye tä t'uhläk ilän. Tä mälhyejtso, ileche tä yikche barco, mat nech'e yäpilche 
n'äyij tä tiyäjche tä Macedoniaye. 

4Wet häp iyhäj tä iwo t'unfwaya häpehen elh tä lhey Sópater, Pirro tä lhäs wet 
lew'et häp Berea, lhäy'e Aristarco lhäy'e Segundo tä lhamel lew'et Tesalónica, 
lhäy'e Gayo tä lew'et Derbe, lhäy'e häp Timoteo, wet Tíquico lhäy'e Trófimo, 
lhamel täkwfwasna tälhe Asia. 

5Tä olhamel oyäm kanhi, opuhfwastso ichunch'oye olhamel tä yikche barco. Tä 
nichäte Troas, wet iniwhihlä olhamel. 

6Wet tä tajyäme n'okäjyaj tä Judío lhayis tuj pan tä levadura newahi, olhamel 
oyikche barco tä oyikch'oye Filipos. Wet tä cinco fwalas nech'e ofwit lhamel tä ihi 
Troas, wet oihi ayej pajtha siete fwalas. 

Pablo iläyit mamse Eutico 

7Häp fwala tä ichunpe semana, olhamel olhaihutwek yämlek otchufwiyejwek 
Santa Cena. Wet Pablo iwo lhämetayej Dios leles, wet yäm pitaj tä tahuyej pajtha 
honatsi chowej, tsi t'uhläk yik che nech'e fwala. 

8Wet olhamel olhaihuthiwek hup ch'o elh tä tumphä tä wuj n'ochäkwis tä 
y'uhomche tä ihi. 

9Wet iche häp mamse tä lhey Eutico, ihi t'at ventana tä tatayphä. Wet tä pitaj 
lewhäy tä Pablo iwo lhämeta, wet nahati ilän häp mamsetso wet imä, wet nichät 
honhate tä tälhe lech'o elh tä tercero tä tumphä. Wet tä iyhäj inuhchä tä ihoye, 
ineyhatphä wet hiw'en tä y'il t'at. 

10Wet Pablo häte inuhchä, wet t'upeype wet tatsufwelej. Wet tahuyej iyhäj tä yok: 
–Yej lhak'alwethä, yachajo tä iläy. 

11Wet nilhokej olhamel oyäple hup ch'o elh tä tumphä, wet oyenlhi Santa Cena 
wet ot'ekhen. Tä oleyej, wet Pablo yachajo tä iwo lhämeta yäk nech'e fwala. Wet 
yik. 

12Häpet mamse, iläy t'at, iyhäj ihäne lew'et, wet wuj tä lakäjyaj ihi lhamel. 

Pablo lhäy'e t'unfwas yikch'oye Troas wet ihoye Mileto 

13Olhamel ochun tä oyikche barco tä tataye hupuy tä Aso, tsi Pablo yok: –Olham 
oyikhila tä onukwe n'äyij, wet che ofwit amel tä lhehi Aso, nech'e otiyäjihola 
barco tä amel lhekche. 

14Wet matche, tä Pablo ifwit n'ohen tä oihi Aso, tiyäjo barco tä oyikche wet 
nech'e nilhokej olhamel ohoye häp Mitilene. 

15Tä oyikch'oye, fwala elh inu lhipche Quío, wet fwala elh onchäte lhiletaj tä 
Samos, wet tä äp fwala elh onchäte hupuy tä Mileto. 

16Mälhyejtso tä olhamel owoye tsi Pablo tek t'uhläk pitaj lewhäy che ihi Asia, häp 
tä tamenej tä nihoyaye Éfeso. Tsi nakele Jerusalén yämlek ihi che nichäte fwala tä 
Pentecostés, che ikalhi. 

Pablo lhämet tä iwo tsilhekayej Dios leles tä lhamenya tä ihi Éfeso 

17Tä Pablo ihi Mileto, iwo chenekaye häp Dios leles tä lhamenya tä ihi Éfeso 
yämlek lhamel ihoye. 

18-19Tä nämhen, wet lham tahuyej wet yok: –Amel lehanej ihi m'ak tä olham 
owoyepej tä oi'amejen, tälhe fwalahte nech'e onämho Asia. Tsi nilhokej 
lewhäytso otch'ote t'at Lhawuk lechumet, wet tek olhayen häpeya hin'o tä 
lewujyaj ihi, mat chejphäpej wuj olhafwyhayaj tä in'oyej, lhäy'e owit'äyhyaj tä 
Judío lhayis inimatyenlhipej n'oyej. 

20Tek on'äyej amhohen m'ak at che häpe tä ahusey isej, mat ochufwenhen amel 
tä lhehiche haw'etes wet owo olhämeta tä oihi tä wichi itayche. 

21Wet häp tä pajche ofwenho wichi tä Judío lhayis lhäy'e iyhäj tä kahäpeya tä 
oyok, “Woyay ahusey iyhäja wet ekhayaye Lhawuk Jesús.” 

22“Wet athana lhek yahinya, ohoye Jerusalén, Espíritu tä Dios T'amajchet tä 
ne'tek ohoye, mat ohanhiyejt'a m'ak tä owit'äyhyajla kanhi. 

23Mat tajlhama, tä onchätepej hupuy elh che häpe tä ohoye, Espíritu ihanhat 
n'oyej tä n'op'onthi lhäy'e oteläythayaj iniwhit n'ohlä kanhi. 

24Mat ch'ääj, tek onowayej letape tähestso, olhayen w'et m'ayeka. Tsi tajlhama tä 
ot'uhläk otujlhache on'äyij yämlek onchäte lepes wet ohämit ochumet tä Lhawuk 
Jesús inachaj n'oye, tä ne'tek oyen lhämeta Dios Silätyaj tä Is tä hin'älit 
lep'altsenyaj. 

25“Wet athana ohanej tä nilhokej amelte oi'amejen tä owo silätayej Dios Niyatyaj, 
nemla lew'enayn'o. 

26Tä mälhyej'attso, kalelhäj olhämet tä ofwel amhohen fwalana, tä elh che häpe 
che lewit'äy ihi, olhamhit'ak otmenej. 

27Tsi pajche ofwel amhohen nilhokej m'ak tä Dios lenech'ethayaj, ihichet'a m'ak 
tä oskat amhohen. 

28Tä mälhyejtso, yej tekm'ahatwethä mat amaj amejen wet uyehen nilhokej Dios 
leles. Tsi pajche Espíritu tä Dios T'amajchet ayen häpeya lewos yämlek 
let'uyehen wichi tä Dios yen lelesa tä ichäjej p'ante Lhäs lew'oyis tä nitsäyhchä. 

29Ohanej t'at, che oyikhila hach'oyehen, nämhenla iyhäj tä mälhhiyejat t'owalhas 
tä fwitses, wet tiyäjihola Dios leles, t'uhlach'oyek itäyhat. 

30Wet tejlak amel, mat ihichela iyhäj tä tälho wet yenla lhämeta m'ak tä 
kamatachehen häpkhilek iton lhamche Dios leles. 

31Uyayhlä lhamel, wet tichunche m'ak tä owoye tres nekchämes tä oi'amejen. 
Fwalapej honatsipej oy'enhiyejt'a tä ochufwenhen amel, pajpejtha otafwhilhi t'at 
elhpej amel tä otahuyej. 

32“Athana is che Dios t'u amehen wet tach'ot amehen. Ti amejen lhämtes tä 
lep'altsenyaj ihi tä ihanej iwoyneje che ikhajyen amejen ekhahyaj wet hiw'en 
amhohen lakäpfwayajay tä isen tä lewuhuy nilhokej Dios leles. 

33-34Lehanayej tä olham tek olhak'alch'oye m'ayek che häpe tä owatlä. Tek 
otkänyaj itiyej kolhki wok wesas tä lewuk ihi, mat ochumyenlhi otkweyey yämlek 
ow'en m'ak tä owatlä, lhäy'e m'ak tä iyhäj tä in'oyej iwatlä. 

35M'ak at che häpe tä owoye amel lew'en, wet is che mälhyejtso, chumwethä wet 
ch'otehen iyhäj tä iwatlä m'ayek. Tichunche Lhawuk Jesús lhämtes tä 
yop'antekwe, Dios lakäpfwayaj iyej elh tä tachumlä t'awayhat, mat lhäy'e lhip 
lakäpfwayaj tä iyej elh che iwo t'awayhata.” 

36Tä Pablo ileyej lhämettso, itihi lakamchetey honhat wet iwo t'alhyaja, lhäy'e 
nilhokej lhamel tä iyej. 

37Wet lhamel tafwchehchä, wet tatsufwelejlhi wet hits'u lech'alo. 

38Lhäy'e lhip tä lefwitajayaj iyeji häp lhämet tä yok, “Nemla lew'enayn'o.” Wet 
nech'e lhamel iwo t'unfwaya tä ihoye barco. 

Ap.Lh 21 

Pablo ihoye Jerusalén 

1Tä olhamel oyikch'oye Dios lelestso, otiyäjo barco wet oyikhen tä ottshupiye häp 
lhiletaj tä lhey Cos. Tä ifwala elh onchäte Rodas, wet tä otälhe ohoye Pátara. 

2Tä onchäte, ow'en barco tä ihoye honhat tä Fenicia wet olhamel oyikche. 

3Tä oyikhen t'at tä onukwe inät, ow'ene lhiletaj tä Chipre, wet otumej lhip tä 
tapinhiye yäk onchäte Tiro tä ihi Siria, tsi iche m'ayhay tä barco tilhäj tä lewos 
t'uhläk itihchä tä ihi. 

4Tä mälhyejtso, olhamel onuhchä wet ot'ukwe Dios leles tä lew'et täjtso, wet 
oiyej ayej pajtha siete ifwalas. Wet Dios laka Espíritu pajche ifwenho lhamel 
m'ayhay tä ihichela. Häp tä tamenej tä lhamel ifwenho Pablo tä yok: –Yej hoye 
Jerusalén. 

5Mat tä tajyäme lewhäytso, oyikch'oye lhamel, wet nilhokej hin'ol lhäy'e 
lech'efwas lhäy'e leles, lhamel iwo t'unfwaya olhamel yäk otfwayej hupuy. Tä 
onchäte lewomekitaj lhip, nilhokej olhamel otihi okamchetey honhat wet owo 
ot'alhyaja. 

6Tä oleyej, wet olhamel owo tsilhekayej lhamel wet otiyäjo barco, wet lhamel 
yäpnhomche lew'etes. 

7Tä olhamel otälho Tiro, otujlhache ow'ekyaj tä onukwe inät wet ohoye häp 
Tolemaida. Tä onchäte, on'okwiyej Dios leles tä ihi wet oiyej lhamel ifwala 
tefwaji. 

8Tä ifwala elh oyikhen wet onchäte Cesarea, wet ohoye lew'et häp Dios lhämetwo 
tä lhey Felipe wet oiyej. Lham häpe t'at apóstoles lech'otfwas tä ihi siete elh, 

9wet cuatro leles tsinhay tä niwoya lech'efwasa, lhamel häpehen profeta'tsinhay. 

10Tä tajyäme wujpe ifwalas tä olhamel oiyej lhamel, näm hin'o tä profeta tä lhey 
Agabo tä tälhe Judea. 

11Iho n'oyehen wet tachuma Pablo kawak, wet yäytejche lham takweyey lhäy'e 
takäläy, wet yok: –Espíritu tä Dios T'amajchet yäme tä mälhhiyejatna häp lewuk 
kawakna. Chik nichäte Jerusalén, Judío lhayis yäythila wet yachajiyela häp wichi 
tä w'enha lhamej. 

12Tä olhamel oläte täja, lhäy'e wichi tä lew'et täjtso, wet wuj tä olhaip'altsene 
Pablo wet oyok: –Yej hoye Jerusalén. 

13Mat lham yok: –¿Chipte tä letafwchehchä wet lewoyay ofwitajayaja? Tsi 
owak'alhlä owit'äyhyaj chik häpe chik onchäte Jerusalén, tej chik õyäythilan'o 
wok õ'länlan'o, häp tä op'akej Lhawuk Jesús tä tamenej. 

14Wet tä olhamel ow'en tä n'am kalhi Pablo, oleyej wet oyok: –Is chik Lhawuk 
iwoye lham lenech'ethayaj. 

15Tä ifwalas iyhäj olhamel owaklhathen oka m'ayhay wet oyikhen tä ohoye 
Jerusalén. 

16Wet nek n'okwehen iyhäj Dios leles tä tälho Cesarea, wet ihän n'oyehen häp 
hin'o tä lhey Mnasón lew'et. Lham häpe t'at Chipre lhele wet häp iyhäj tä ichun 
p'ante tä lhaip'ajtej Cristo, häp tä elh. Wet olhamel oiyej t'at lew'et. 

Pablo isikaye Santiago 

17Tä olhamel onchätho Jerusalén, wet Dios leles tä ihi wuj tä akäswethä tä hiw'en 
n'ohen. 

18Ifwala elh Pablo lhäy'e olhamel osikaye Santiago,wet nilhokej hin'ol tä 
lhamenya iyej tä lhaihutwek. 

19Wet Pablo n'okwiyej lhamel, wet nech'e ifwenho nilhokej m'ayhay tä Dios 
iwoyeje häp wichi tä kahäpeya Judío lhayis, häp tä isej lham lechumet. 

20Tä lhamel iläte, iwunit Dios. Wet nech'e tahuyej Pablo wet yok: –Eh ipuhfwa, 
häte lew'en tä iche wujpey Judío lhayis tä ichaye Jesús, mat lhäy'e lhip tä 
t'ifwtiyej häp Ley p'ante tälhe Moisés. 

21Wet lhamel ilätch'oye tä am lechufwenejpa häp n'aiyhäj tä Judío lhayis tä ihi 
honhatil iyhäj tä nemhit is chik itetshan m'ak tä Ley p'antetso ne'tek iwoye. Tsi 
fwetaj lhok, “Isit'ak letiyej n'otetnek tä n'olhijtsek häp ales tä hin'ol, wet is chik 
leleyej iyhäj häp lhakeyes tä pajchehen.” 

22“¿Atsi m'ak tä y'awoye tä mälhyejtso? Tsi lhamel ihanla hach'oye tä lenäm. 

23Oyok, woye m'ak tä olhamel ofwen amho. Iche cuatro hin'ol tä in'amejen tä 
iwohiyet'ak näma matche lhämet tä hit'untejche n'aji häp Lhawuk. 

24Is chik lhekche lhamel wet ap'ajtej tä alhen Dios t'amajcheta, mälhyej tä lhämet 
p'ante ne'tek õ'woye, wet tiskana'pe lhamel häpkhilek õ'wahnej lhamel chik 
yisitche lew'ole, tä yen tetneka tä yäm matche lhämettso tä iwoyeje n'aji 
Lhawuk. Chik mälhyejtso, nilhokej wichi hiw'enla tä tek matche m'ak tä õyämej 
ame, matkat häte am let'amajej t'at Ley p'antetso. 

25“Wet häpet wichi tä kahäpeya Judío lhayis wet tä ichaye Jesús, pajchenaj 
y'achene lhaka carta yämthilek lhamel ihanej m'ak tä n'amel y'ane'tek iwoye. 
Oyok, isit'a chik tuj t'isan häp tshäwet tä pajche õyen t'amajchetayej n'ocheyälis, 
lhäy'e tshäwet lew'oyis wok lep'itsek tä kamaj lew'oyis imälhehi t'isan. Wet isit'a 
chik yen lech'efwaya atsinha wok hin'o tä matche tä elh t'at wet neya katsik 
häpe.” 

Letayhfwas itsoklhi Pablo 

26Tä mälhyejtso, Pablo yikche cuatro hin'oltso wet tä ifwala elh lhayen Dios 
t'amajcheta, lhäy'e lhamel. Wet nilhokej lhamel ihoho Dios Lew'et yämthilek iwo 
silätayej sacerdote häp ifwala tä häpkhilek lepes m'ak tä lhamel tä ihi cuatro 
iwoye, tsi ifwalatso õne'tek lhamel iwom letape m'ak tä iwo t'awayhata Dios. 

27Wet tä tatäy lhimphaj wet lepes häp siete ifwalas tä lewhäy, elhpej Judío lhayis 
tä tälhe Asia hiw'en Pablo tä ihi Dios Lew'et. Wet lhamel nech'e ika'tshayen wichi 
wet inuye tä itsoklhi Pablo, 

28wet t'änhen tä yok: –¡Israel lhayis, ch'ot n'oyehen! Häp täjtsi hin'o tä ilunche 
nilhokej wichi tä i'pe honhat wet ichufwenejen m'ayhay tä tatayhlä häp n'amel tä 
n'aJudío lhayis, wet tatayhlä Ley p'ante tälhe Moisés, lhäy'e Dios Lew'etna. Wet 
tajlhamhiyet'a tähestso, mat ikokyentej Lew'et tä T'amajchetna tä ihänho wichi 
tä kahäpeya Judío lhayis. 

29M'ak tä tamenej tä iwoynejetso lhämtes, tsi lhamel pajche hiw'en häp Éfeso 
lhele tä lhey Trófimo tä iyej tä ihi hupuy, wet häp tä yenek Pablo ihänho Dios 
Lew'et. 

30Wet nilhokej wichi tä ihi hupuy n'omeji täjtso wet inukwe alhoho tä ihoye. Tä 
nichäte, wet itsoklhi Pablo wet itonej kanhihlä Dios Lew'et, wet õhp'ohiche 
lepelis. 

31Wet lhamel t'uhläk ilän, mat nech'e Romano lhayis kasip'äl kaniyat ihanch'oye 
tä nilhokej Jerusalén lheley n'omhi. 

32Wet lham t'äne laka sip'äl lhäy'e leniyatfwas, wet lhamel inukwe alhoho tä 
ihoye wichi. Tä wichi hiw'enlä, ileyej tä ipäjlhi Pablo. 

33Wet sip'äl kaniyat ihoye Pablo wet ne'tek sip'äl itsoklhi wet yäytej chinhas 
täkwfwas. Wet tay'ätshane wichi wet yok: –¿Atsi tä häpe hin'ona, wet atsi m'ak tä 
iwoye? 

34Wet lhamel ifwitsenejen lechos, mat w'enhache lhamej m'ak tä t'änpe. Wet tä 
sip'äl kaniyat hiw'en tä nikalelhäja m'ak tä tamenej tä iwo huyaja, ne'tek sip'äl 
ihäne cuartel häp Pablo. 

35Tä lhamel nichäte lhip tä atojphä, sip'äl icheyäsphä Pablo. Tsi nem koyhyaj tä 
fwitses wichi, 

36häp tä nilhokej lhamel ihän t'at len'äyij wet t'änwethä tä yok: –¡Län! ¡Län! 

Pablo yämlhi letape tä ihi tä wichi tatache 

37Tä kamaj sip'äl nihänaho cuartel, Pablo tay'ätshane lhamel laka niyat wet yok: –
¿Hä letach'anlha n'oye chik oyämlhi amho lhimphaj? Niyat nichulho wet yok: –Äp 
lehanejp'a Griego lhämet. 

38Tä mälhyejtso, ¿etp'i ahäpe hin'o tä Egipto lhele tä tatayhlä niyatey ifwalas tä 
tajyämetso, wet ichäj lhamche cuatro mil hin'ol wet ihoye ts'anis yämthilek 
lhayen anikoyisa? 

39Mat Pablo nichulho wet yok: –Kha, ohäpkhit'a. Ohäpe Judío tä lhamya tä tälhe 
Tarso, häp hupuy tä letoyaj ihi tä ihi Cilicia. Mat woye tä owoye, is chik lewahin 
n'oyej yämthilek oyämhoplhi ayej wichi. 

40Tä mälhyejtso, sip'äl kaniyat iwahnej. Wet Pablo takasit tä ihi tä atojphä, wet 
takwey y'aje wichi yämthilek iwo letamseka. Wet nech'e iwo Hebreo lhämeta wet 
yok: 

Ap.Lh 22 

1–Yaiyhäj tä ow'awlhafwas lhäy'e amel tä athänhäy, ch'ahuyay n'oye tä oyämlhi 
letape. 

2Tä wichi iläte tä iwo Hebreo lhämeta, wet nilhokej yok tam. Wet lham yok: 

3–Olham ohäpe Judío, onchäthihchä p'ante Tarso tä ihi Cilicia, mat othaläkwi t'at 
täjna Jerusalén. Wet äp n'ochufwenyajwo tä lhey Gamalielhäp tä lechufwenekn'o, 
wet wuj tä olhaichufwenej nilhokej Ley p'ante tälhe Moisés tä lhachätilis p'ante 
iti lhamejen. Wet lhäy'e lhip tä olhay'amkatejpej Dios lechumet, mälhyej tä amel 
lewoyaye ifwalana. 

4Ifwalas tä tajyämetso otiyej oka'tshayaj häp lhamel tä ihänlhi N'äyij tä häpe 
Jesús, wet ot'uhläk olänhen, otsokwethä hin'ol lhäy'e atsinhay wet one'tek 
õ'thatho n'op'onthi. 

5Häp Sacerdote tä Lhamya ihanej tä matche täjtso, lhäy'e nilhokej hin'ol tä 
thänhäy. Tsi lhamel tä hiw'ente n'oho laka cartas tä lewahnhayaj tä ohäne 
lhapuhfwas Judío lhayis tä ihi hupuy tä Damasco, tä ot'uhläk ot'ukwe wichi tä 
ihänlhi Jesús wet otsokwethä wet oyäythen, yämlek ochäj kana Jerusalén wet äp 
õ'tasinwethä lhamel. 

Pablo yäme ifwala tä iwo p'ante lehusek elha 
(Ap.Lh 9.1-19; 26.12-18) 

6“Mat tä oyik tä onukwe on'äyij, wet tä ifwala ihi lechowej otott'aye Damasco, 
otseltej tä iche isi tä wuj tä tälh puleye tä ihutun o'pe, 

7wet onchät honhate. Wet oläte n'opak tä tahuy n'oyej tä yok, Saulo, Saulo, 
¿chipte tä lhenn'o atayhfwaya? 

8“Olham onchulho wet oyok, ¿Atsi tä ahäpe, Iwuk? Wet n'opaktso yok, Ohäpe 
Jesús tä Nazaret lhele, häp elh tä lhen atayhfwaya. 

9“Wet hin'ol tä nek n'okwe hiw'en t'at isi, mat iläthiyet'a n'opak tä tahuy n'oyej. 

10Wet oty'ätshane tä oyok, Iwuk, ¿atsi m'ak che owoye? Lhawuk nichulho n'oho 
wet yok, Mäh nephä, wet hoye t'at Damasco. Wet che lhehi, õ'fwenla amho 
nilhokej m'ak che one'tek lewohiyela. 

11“Wet tä isi tä ow'entso y'omathen ottelhoy, hin'ol tä nek n'okwe itsok otkwey 
wet ichätyen n'oho Damasco. 

12“Wet iche hin'o tä lhey Ananías tä lew'et täjtso, lham n'okwiyejpej Lhawuk wet 
wuj tä t'amajej Ley p'ante tälhe Moisés. Nilhokej Judío lhayis tä ihi Damasco yäme 
tä wuj tä is häp hin'otso. 

13Wet lham iho n'oye, wet takasit owhäye wet yok, Ipuhfwa Saulo, is che äp 
yachajo tä lew'enche honhat. “Häpet tä iwoyetso, yachajo tä ow'enche honhat, 
wet oyahin hin'otso. 

14Wet yok, N'amel lhatetsel laka Dios itshupyenej ame häpkhilek letäfwelej m'ak 
tä lham lenech'ethayaj, wet lew'en Elh tä Is Alhoho, wet leläte lechos tä tahuy 
amej. 

15Tsi lhenla asilätyaja, wet lefwenhihomchela nilhokej wichi häp m'ak tä lew'en 
n'aji lhäy'e tä leläte n'aji. 

16Wet athana mäh nephä wet abautisayen, wo lheya häp Lhawuk häpkhilek ilej 
hach'isukyajay. 

Pablo yäm lhame tä Lhawuk ichene p'ante wichi tä kahäpeya Judío lhayis 

17“Tä paj wet otpile Jerusalén, wet ohoye Dios Lew'et wet owo ot'alhyaja. Wet 
iche m'ak tä ow'en, 

18ow'en häp Lhawuk tä tahuy n'oyej tä yok, Mäh keltshi tä lhekch'oye Jerusalén, 
tsi wichi tek tach'ahuhila ame tä lhenn'o ämeta. 

19“Mat onchulho tä oyok, Iwuk, lhamel wuj tä ihanej tä olham ohoyehte laka 
n'ohusew'etes, wet ot'ukwehen wichi tä t'ekha ame, wet one'tek õ'thatho 
n'op'onthi wet õ'päjwethä lhamel. 

20Wet tä wichi ilän akawo Esteban, häp hin'o tä ayen lhämeta, olham oiyejte wet 
ofwetaj is t'at m'ak tä lhamel iwoye. Wet häte olham t'at tä ot'uye lhamel 
lew'uyis. 

21“Mat Lhawuk nichulh n'oho wet yok, Mäh, tsi ochenla ame wichi tä lew'etes 
atosehen, häp lhamel tä kahäpeya Judío lhayis.” 

Pablo ifwenho sip'äl kaniyat tä lham häpe Romano 

22Wichi tach'ahuye t'at Pablo yäk nichäte lhämet tä yäme wichi tä kahäpeya Judío 
lhayis. Häp tä nem koyhyaj tä t'änhen tä yok: –¡Länay hin'otsi häpkhilek tatäy! 

23Wet tä lhamel t'änwethä wet isichätwethä lew'uyis wet ipotphä honhat, 

24sip'äl kaniyat ne'tek sip'äl ihän lech'oye häp cuartel wet itiyej n'otasnhayaj tä 
wuj, yämlek ifwel m'ak tä tamenej tä äytaji wichi lechos tä tatayejlä. 

25Matkat tä wak'alh t'at tä õyäyitlhi yämlek õ'tasinlhi, Pablo tay'ätshane sip'ä tä 
iwhäye wet yok: –¿Hä õ'wahin amejen yämlek letasin elh tä häpe Romano, tä 
kamaj nikalelhäja letes? 

26Tä sip'ä iläte lhämet, yik tä ifwenho laka niyat wet yok: –¿Atsi m'ak tä lewoye, 
tä hin'o l'itsi häpe Romano? 

27Tä mälhyejtso, niyat ihoye Pablo wet tay'ätshane tä yok: –¿Hä matche tä ahäpe 
Romano? Pablo nichulho wet yok: –Matche. 

28Wet niyat äp yok: –Tä olham ot'uhtehläk olhayen häpeya Romano, wujte oka 
chinaj t'äj tä owom letape. Pablo nichulho wet yok: –Mat olham ohäpe Romano tä 
lhamya, tsi mälhyejentso olhokwey. 

29Wet häp sip'äl tä t'uhläk itasinlhi, tä iläte tä iwoyetso, lhamel yikch'oye. Wet 
laka niyat häte wuj tä lenowayhyaj ihi'pe, tä lham yäytejlhi chinhas häp elh tä 
häpe Romano. 

Pablo ihi tä Judío lhayis laka Concilio tä Lhamya itayche 

30Tä niyat iwatläk ikalelhät häp m'ak tä Judío lhayis yen tesayej Pablo, wet ifwala 
elh ilanche chinhas tä õyäytej wet iwo chenekaye sacerdotes tä len'ohyajay 
ihiche, lhäy'e nilhokej Judío lhayis laka Concilio tä Lhamya, wet ne'tek lhamel 
lhaihutwek. Wet nech'e ihäne Pablo lhamel. 

Ap.Lh 23 

1Wet Pablo iyahin lhamel wet yok: –Yaiyhäj, tälhe ifwalas p'ante yäk ifwalana, 
otamsek ihi t'at tä oihi tä Dios itayche, tsi ihichet'a m'ak chik ni'isa chik oyen 
tichunhayaja lhamej. 

2Wet Sacerdote tä Lhamya tä lhey Ananías, tä iläte tä Pablo iwoyetso, wet ne'tek 
hin'ol tä iwhäye y'aji lak'aj. 

3Mat Pablo tahuye wet yok: –¡Amlak Dios ay'aj, tsi w'et alhen at isa! Letatayphä 
kanhi yämthilek lekalelhätn'o mälhyej Ley p'ante tälhe Moisés ne'tek õ'woye. Mat 
tä lene'tek õy'ajn'o, wet lenäk'äs t'at Leytso. 

4Wet hin'ol tä iyej, tä iläte Pablo tä iwoyetso, lhamel lewäk ihi wet yok: –¿Chipte 
tä lelätyenejlhi ämtes tä mälhyejentso häp Dios laka Sacerdote tä Lhamya? 

5Pablo nichulho lhamel wet yok: –Yaiyhäj, ohanhiyejt'ane tä häpe Sacerdote tä 
Lhamya. Chik ohanhiyejn'e, wet tek owohiye olhämettso. Tsi Dios lhämet tä ihi 
Lehi yok, “Yej tiyej ämet tä ni'isa häp hin'o tä len'ohyaj ihi tä i'amejen.” 

6Wet Pablo hiw'en tä iyhäj häpehen Saduceo lhayis wet iyhäj häpehen Fariseo 
lhayis. Tä mälhyejtso, ifwitsenej lechos tä yok: –Yaiyhäj, olham ohäpe t'at 
Fariseo, tsi otälhe t'at häp lhamel tä häpehen Fariseo lhayis. Wet tä ot'ekhaye tä 
Dios inuhthichephäla n'op'itseyhay, häp tä tamen n'oyej tä õyen tesa n'oyej. 

7Tä Pablo iwoyetso, wet Saduceo lhayis lhäy'e Fariseo lhayis tataywek wet 
w'awulhit'ahchä lhämtes. 

8Tsi Saduceo lhayis yäme tä tek inukwephä n'op'itseyhay, wet häte newache häp 
ángeles lhäy'e espíritu lhayis. Mat Fariseo lhayis lhamel yäme tä matche t'at 
m'ayhay tä mälhyejentso. 

9Wet nilhokej lhamel t'änwethä. Wet nech'e elhpej Fariseo lhayis tä häpehen 
iyhäj tä lhayen lewosayej Ley p'ante tälhe Moisés, lhamel nechephä tä 
tatachephä, wet yäm äytajejche lhämet häp iyhäj wet yok: –Häp hin'ona olhamel 

onlhokhiyet'a m'ak chik ni'isa tä iwoye. Mat oyenek espíritu lhayis elh tä tahuyej, 
wok ángel p'iya. 

10Tä sip'äl kaniyat hiw'en tä nem koyhyaj tä Concilio tatayejwek lhämtes, 
nowayek lhamel iwo lhipeya häp Pablo. Wet ne'tek sip'äl tiyäjo lechowej 
yämthilek itonphä wet yachajo cuartel. 

11Tä honatsi Lhawuk lhain'ältej Pablo wet yok: –Akhajyen, tsi lechäthiyela Roma 
yämthilek lhen ämetan'o, hätehlat iwoye tä lewoye kana Jerusalén. 

Judío lhayis iwaklhat m'ak tä t'uhläk iwoye yämthilek isakanej Pablo wet ilän 

12Tä nech'e fwala iche Judío lhayis tä y'ajwek letichunhayaj wet yok: –Olhäk 
akäjiyejt'alak n'am sakanej Pablo. Mat chik osakanej yämthilek olän, nech'ehilak 
ot'ek lhäy'e chik oyä. 

13Lhameltso inu'pe cuarenta hin'ol tä t'uhläk iwoye täjtso. 

14Wet lhamel ihoye häp sacerdotes tä len'ohyajay ihiche lhäy'e Judío lhayis tä 
thänhäy, wet ifwenho tä yok: –Olhamel oyok, Is chik nehläs iwom n'owethä chik 
n'am sakanej Pablo wet olän. Matlak osakanej, nech'ehilak ot'ek. 

15Tä mälhyejtso, amel lhäy'e iyhäj consejeros, alhayejela sip'äl kaniyat tä is chik 
ihän alhoho Pablo. Wet fwech'enejlhila ämet, olak, “Häp tä olhamel owatläk 
nech'e ot'amajej tä otetshan m'ak tä lewit'äy.” Mat olhamel oniwhihila n'äyij tä 
nekhichela, häpkhilek osakanej wet olän. 

16Mat iche Pablo lewakla, tä iläte tä wichi yämejwethä täjtso, wet nech'e yik tä 
ihoye cuartel wet ifwenho lewithok. 

17Tä mälhyejtso, Pablo t'äne elh häp sip'äl wet yok: –Is chik lehäne mamsena häp 
aka niyat, tsi iche m'ak tä lham t'uhläk iwo siläta yämthilek ihanej. 

18Wet sip'ä iwoye. Tä nichäte laka niyat, wet ifwenho wet yok: –Häp n'op'ok 
Pablo t'alhek ohän ame mamsena, tsi ichepa m'ak tä iwo siläta ame. 

19Tä niyat iläte elh, wet itsok mamse takwey wet ihäne tä mälhyej l'itsi, wet 
tay'ätshane tä yok: –¿Atsi m'ak tä let'uhläk lefwel n'oho? 

20Mamse nichulho wet yok: –Judío lhayis y'ajwekej tä lhamel t'alhiyeja ame Pablo 
chik lehäne lhamel chik fwala, tsi fwetaj nech'e t'amajej tä itetshan m'ak tä 
lewit'äyhyaj. 

21Mat yej matitche lhamel lhämettso, tsi inu'pe cuarenta lhamel tä y'akanlhihlä 
Pablo, wet lhamel yok, “Chik n'am sakanej Pablo, is chik nehläs lhäy'e neheläp 
iwom n'owethä. Matlak osakanej wet olän, nech'ehilak ot'ek lhäy'e tä oyä.” Wet 
athana wak'alh t'at lhamel, tajlhamat ämet tä iniwhich'oye. 

22Tä ileyej tä ifwenho, wet niyat ichen wet yok: –Mäh t'at, mat yej fwenhola elh 
chik häpe m'ak tä lefwel n'ohotso. 

Õ'chene Pablo häp gobernador tä lhey Félix 

23Wet sip'äl kaniyat t'äne täkwfwas leniyatfwas wet yok: –Waklhat doscientos 
sip'äl tä t'äsche honhat, wet setenta iyhäj tä iwo lew'uteya, wet doscientos iyhäj 
tä iwo lehunisa, wet chik honatsi mähen tä lehoye Cesarea. 

24Wet wola lew'uteya Pablo wet amajeja yämthilek lewit'äy newache wet nichäte 
gobernador Félix. 

25Tä ileyej tä iwoyetso, ichäjyenej lhamel häp carta tä yok: 

26“Amtena gobernador Félix tä ahäpe elh tä lewujyaj ihi. Olham Claudio Lisias 
ochen ame on'okhayaj. 

27Häp m'ak tä ofwel amho häpe t'at tä Judío lhayis itsoklhi naji hin'ona wet 
t'uhläk ilän. Mat tä oläte lham tä häpe Romano elh, häp tä tamenej tä ochäj oka 
sip'äl tä oyike tä ofwayhtej häp lhamel. 

28Wet tä ot'uhläk ohanej m'ak tä letes, häp tä ohäne naji lhamel laka Concilio. 

29Wet ow'en tä häpe m'ak tä tälhe lhamel laka ley tä imenyenej, wet ihichet'a 
m'ak chik t'uhawetej tä lhamel t'uhläk ilän wok itihi n'op'onthi. 

30Mat tä ohanej tä Judío lhayis iwaklhat m'ak tä lhamel t'uhläk iwoye 
yämthilek isakanej wet ilän, häp tä tamenej tä ochen ame athana. Häte one'tek 
lhamel tä yäme tä letes ihi, iho ame yämthilek ifwel amho m'ak tä yen tesayej. 
Tajlhame olhämet.” 

31Tä mälhyejtso, tä honatsi sip'äl yikchufwi Pablo tä ihäne hupuy tä lhey 
Antípatris. 

32Tä nech'e ifwala sip'äl tä t'äsche honhat yäpilche len'äyij tä yäple cuartel, mat 
iyhäj tä lew'utey ihi tujlhache lew'ekyaj, lhäy'e Pablo. 

33Tä lhamel nichäte Cesarea, hiw'enho carta, lhäy'e Pablo, häp gobernador. 

34Tä lham ileyej tä yahyen, tay'ätshaneje Pablo häp honhat tä lham lew'et. Wet tä 
iläte tä tälhe Cilicia, 

35wet yok: –Chik nämhen wichi tä yäme tä ates ihi, nech'ehilak otch'ahu ame. Wet 
ne'tek õ'tihi niyat lew'et tä Herodes lhenek p'ante wet õt'uye. 

Ap.Lh 24 

Judío lhayis isitäyen Pablo 

1Tä tajyäme cinco ifwalas, Sacerdote tä Lhamya Ananías nech'e nämho Cesarea, 
lhäy'e elhpej hin'ol tä thänhäy, lhäy'e abogado tä lhey Tértulo. Lhamel ihoye 
gobernador yämlek y'ithatejlhi Pablo m'ak tä fwetaj häpe tä letes. 

2-3Wet tä sip'äl ihäne Pablo lhamel, nech'e abogado iwoye lhämtes tä yok: –Ika 
niyat Félix tä ahäpe elh tä lewujyaj ihi, olhamel lhäy'e oka wichi tä Judío lhayis 
wuj tä oispej amej wet otamsekis ihi t'at. Häte olhamel ow'enpej amho gracias 
häp ahanyaj tä i'amej, tsi ow'en tä yiklhaphä t'at m'ayhay tä isen tä ihi olhamel 

oka honhat, wet lhip at che häpe olhamel ow'en tä mälhyej'attso. Eh, Félix tä 
awujyaj ihi, wuj olhamel okäjyaj tä owoyej ame. 

4“Mat oyenek isit'ak pitaj olhämet. Tä mälhyejtso, woye tä owoye tä olhamel 
olhaip'altsen ame yämthilek letach'ahu aj n'oyehen lhimphaj. 

5Olhamel ow'en tä hin'otsi wit'äyhtsaj t'at, lhayen lhetekayej häp wichi tä 
Nazareno lhayis, wet honhat at che häpe tä ihoye, ika'tshayen t'at Judío lhayis 
wet ilhaklitwethä. 

6Wet iche m'ak elh tä iwoye. Lham ikokyene Dios Lew'et tä ihi Jerusalén, wet häp 
tä tamenej tä olhamel otsoklhi'pe täjtso. 

8Is che am letay'ätshaneje häp m'ak tä oyämejetso, wet lew'enla tä matche t'at.” 

9Tä Tértulo ileyej lhämet tä iwoyena, wet Judío lhayis tä iyej yok: –Matche m'ak 
tä abogado yäme, mälhyej'attso. 

Pablo lhaikhajyenlä m'ak tä Judío lhayis yämeje 

10Wet gobernador nech'e ne'tek Pablo yämlhi. Wet Pablo yok: –Ohanej tä wujpe 
nekchämes tä am ahäpe lewo tä ikalelhätchä m'ayhay tä iyej wichi tä ihi 
honhatna. Tä mälhyejtso, onowayhiyet'a tä oyämlhi letape tä oihi tä letayche. 

11Che letay'ätshane wichi, lehanhiyeja tä ts'ilak doce ifwalas tä tälhe täjnaj 
onchätho Jerusalén yämlek on'okwiyej Dios. 

12Mat niwohit elh che hiw'en n'oyej che ottayejlä olhämet elh che häpe. Wet häte 
oka'tshayenhit'a wichi tä oihi Dios Lew'et, wok tä oihi n'ohusew'etes iyhäj, wok 
tä oihi lhip che häpe. 

13Nilhokej m'ak tä lhameltsi yen tesa n'oyej, ihanhiyejt'a iwoyneje che yäm 
kalelhäj. 

14Mat oweskathiyejt'a tä ofwel amho tä on'okwiyej häp olhamel ojchalis laka Dios 
tä onukwe N'äyij tä häpe Jesús, tä lhameltsi yäme tä häpe m'ak tä kamatache. 
Ot'ekhaye t'at nilhokej m'ak tä Ley p'ante tälhe Moisés yäme, lhäy'e profetas 
lhämtes p'ante. 

15Wet omälhyet iwoye lhamel tä t'ekhaye tä Dios inuhthichephäla n'op'itseyhay, 
häp wichi tä isen lhäy'e iyhäj tä ni'isahen. 

16Wet häp tä oy'enhiyejt'a mat olhay'amkatej tä owatläk newache otes che ihihlä 
Dios lhäy'e wichi. 

17-19“Nekchames iyhäjnajtso olunche t'at honhatil iyhäj. Mat tä paj wet otpile naji 
oka honhat wet ochäje opuhfwas häp m'ak tä iyhäj tä otälhe yen t'awayhtesa. 
Wet ohoye Dios Lew'et wet olhayen t'amajcheta, mälhyej lakey tä Ley p'ante 
tälhe Moisés ne'tek õ'woye, wet owo Dios t'awayhtesa. Mat wujit'a'pe wichi tä ihi 
wet newache huyaj che häpe. Mat nech'e nämhen Judío lhayis tä tälhe Asia, wet 

lhamel hiw'en'atn'o tä oihi Dios Lew'et tä owoye täjtso. Häp lhameltso häp tä is 
che iho kana häpkhilek yäme m'ak tä tamenej tä tatay n'ohlä, che iche. 

20Wok lhamel tä ikana, häp tä is che yäme che laka Concilion'aj nilhoke m'ak tä 
otes, täjnaj oihi tä lhamel tatache. 

21Tajlhame tä ofwitsenej naji olhämet tä oiyej lhamel tä oyok, Olham ot'ekhaye tä 
Dios inuhthichephäla n'op'itseyhay, häp tä tamenej tä lhenay tesa n'oyej 
ifwalana.” 

22Félix ihanej t'at häp m'ak tä wichi tä yen lehäneka Jesús, t'ekhaye wet iwoye. 
Wet tä iläte Pablo lhämettso, wet yok: –N'aleyej ayej m'ayhayna. Mat che näm 
sip'äl kaniyat Lisias, oläthiyela lhämet wet kalelhäjila m'ak tä owoye. 

23Wet Félix ne'tek sip'ä yachaje Pablo n'op'onthi tä itihi, mat äp yok: –
Ch'anlhayepeja ayej che iwoye m'ak tä t'uhläk iwoye, wet yej n'äyejo iyhäj che 
t'uhläk tach'oteje m'ak at che häpe. 

Félix lhäy'e lech'efwa iläte Pablo tä yen lhämeta Lhawuk lhämet 

24Tä tajyäme ifwalas iyhäj, yachajo tä näm Félix, lhäy'e lech'efwa Drusila tä häpe 
Judío lhayis ka'tsinha. Wet Félix ne'tek õ'hän alhoho Pablo. Tä nichäte, lhamel 
iläte tä yäme häpet n'ot'ekhahyaj tä õ'tiyej Cristo Jesús. 

25Mat tä Pablo yäme n'o'isyaj, lhäy'e tä hin'o iwohiyet'ak nitumahlä 
lenech'ethayajay tä ni'isachehen, lhäy'e tä nämla t'at Dios lakalelhthayaj, Félix 
inuhat lhamho wet ifwenho Pablo wet yok: –Mäh, is che lhek athana. Che ifwala 
elh ot'änla ame. 

26Mat häp m'ak tä Félix letichunhayaj, yenek Pablo ifwenhiho chinaj t'äj yämlek 
inuhatphä tä ihi n'op'onthi. Häp tä tamenej tä yachajopej tä t'äne wet 
yämhoplhipej. 

27Wet nekchämes täkwfwas tä mälhyej p'antetso, pajtha nichäte lewhäy tä Félix 
ileyej tä häpe gobernador, wet nech'e elh tä lhey Porcio Festo icheyäjo lew'et. 
Mat tä Félix t'uhläk ikänitlhi Judío lhayis, wet häp tä iwomhi t'at n'op'onthi häp 
Pablo. 

Ap.Lh 25 

Pablo ihi tä Festo tatache 

1Tajyäme p'ante fwalas tres tä Festo tachuma lechumet tä häpe gobernador, wet 
yikch'oye Cesarea wet ihoye ayej Jerusalén. 

2Tä nichäte, wet sacerdotes tä len'ohyajay ihiche lhäy'e Judío lhayis tä letoyajay 
ihi, lhamel ifwenho m'ak tä fwetaj häpe tä Pablo letes. 

3Wet yok: –Woye tä olhamel owoye, is chik õ'nachaj kana Jerusalén häp Pablo, tsi 
iche m'ak tä owatläk oyäm kalelhäj. Mat häp m'ak tä lhamel letichunhayaj, häpe 
t'at tä t'uhläk ilän tä ihi n'äyij. 

4Mat Festo nichulho lhamel wet yok: –Kha. Pablo ihi t'at n'op'onthi tä ihi Cesarea, 
wet olham oyäpnhila kanhi chik pajfwaj. 

5Tä mälhyejtso, häp tä is chik amel aka niyatey nekhila n'okwe yämthilek 
y'ithatejlhi hin'otso letes chik iche. 

6Wet Festo ihi ayej elat diez fwalas häp Jerusalén, wet nech'e yäple Cesarea. Tä 
fwala elh ihoye n'okalelhthayajw'et wet tatayphä, wet ne'tek õ'häne Pablo 
yämthilek itetshan m'ak tä letes. 

7Tä Pablo nichäte, wet Judío lhayis tä tälhe Jerusalén ihoye, wet wujpe häp 
m'ayhay tä lhäy'e lhip tä ni'isa tä lhamel y'ithatejlhi, mat ihanhiyejt'a iwoyneje 
chik yäm kalelhäj. 

8Wet Pablo nech'e yok: –Olham otes ihihit'a. Tsi tek ottayhlä häp Ley p'ante tälhe 
Moisés, lhäy'e Dios Lew'et tä ihi Jerusalén, lhäy'e lhaka niyat Romano. 

9Mat tä Festo t'uhläk ikänitlhi Judío lhayis, häp tä tamenej tä tay'ätshane Pablo 
wet yok: –¿Hä lehumin chik lehoye Jerusalén yämthilek otetshan m'ak tä häpe tä 
ates? 

10Mat Pablo nichulho wet yok: –Kha. Tsi oihi t'at tä tatache lhaka niyat Romano 
lakawos elh yämthilek yäm kalelhäj chik iche m'ak chik otes wok newache. Am 
lehanej t'at tä ihichet'a m'ak chik ni'isa tä owoye tä ottayejlä Judío lhayis. 

11Chik ohäpe hin'o tä ni'isa m'ak tä iwoye n'aji wet t'uhawetej tä õ'länn'o, is t'at, 
onowayhiyet'a. Mat chik kamatache m'ak tä lhamel yämej n'oye, nehit katsik 
ihanej iwoyneje chik yachaj n'oye lhamel. Tä mälhyejtso, ot'alhe chik lhaka niyat 
Romano ikalelhätn'o. 

12Tä Festo iläte täjtso, tahuyej lech'otfwas wet yok: –¿Chiwoye amel 
atichunhayaj? Tä ileyej tä yämwethä lhamhomche, lham ifwenho Pablo wet yok: 
–Is t'at, tä let'uhläk lhaka niyat aitetshan, tä mälhyejtso, ochenla ame Roma. 

Festo ifwenho Rey Agripa m'ak tä Pablo lewit'äyhyaj 

13Tä tajyäme fwalas iyhäj, wet Rey Agripa lhäy'e lech'inhä tä lhey Berenice, 
lhamel ihoye Cesarea yämthilek n'okwiyej häp Festo. 

14Wet tä lhamel ihi wujpe fwalas, Festo ifwenho Agripa m'ak tä Pablo lewit'äy 
wet yok: –Iche kana häp hin'o tä Félix imälhthi n'op'onthi. 

15Tä olham oihi naji Jerusalén, wet sacerdotes tä len'ohyajay ihiche lhäy'e Judío 
lhayis laka thänhäy, lhamel ifwen n'oho nilhokej m'ak tä imenyenej hin'otso wet 
t'alhej n'oye yämthilek otiyej letes. 

16Mat ofwenhomchenaj lhamel tä oyok, “Olhamel tä ohäpe Romano lhayis 
okeyhit'a tä oyachaje t'ilek häp elh chik osufwkane. Chunkat is tä ihi ayej tä 
tatache häp iyhäj tä itiyej lesufwkanyaj, yämthilek yämlhi letape.” 

17Tä mälhyejtso, tä lhamel nämhennaj kana, opanthiyejt'a tä otetshan m'ak tä 
lewit'äyhyaj. Fwala elh ohoye n'okalelhthayajw'et wet one'tek õ'hän n'oye 
hin'otso. 

18Wet olham ofwetaj lham iwoyen'aj m'ak tä lhäy'e lhip tä ni'isa. Mat häp lhamel 
tä isufwkane, tä takasthen wet tek iyeteje m'ak tä oyenek häpe tä lewit'äyhyaj. 

19Tajlhame tä yäme m'ak tä lhamel lechayaj, lhäy'e häp hin'o tä lhey Jesús tä 
pajche y'il, mat Pablo yäme tä athana iläy t'at. Häpe t'at tähestso tä lhamel 
imenyenej. 

20Wet tä nikalelhäja m'ak chik owoye, häp tä oty'ätshane Pablo chik ihuminche 
chik ihoye Jerusalén yämthilek õ'kalelhät m'ayhayna. 

21Mat lham t'alhe chik ot'uye yämthilek lhaka niyat tä ihi Roma ikalelhät 
lewit'äyhyaj. Wet häp tä one'tek kamaj ihi t'at n'op'onthi pajla'tha nichäte fwala 
chik ochene Roma. 

22Tä Festo ileyej lhämetna tä iwoye, wet Agripa yok: –Häte ohuminche chik oläte 
hin'otso. Festo nichulho wet yok: –Is t'at, leläthiyelak fwala. 

Pablo ihi tä Rey Agripa tatache 

23Tä fwala elh Agripa lhäy'e lech'inhä Berenice nämhen wet wuj tä wichi itiyej 
len'okhayaj. Lhamel tiyäjo lech'o elh tä lhaihuthiwek, lhäy'e sip'äl kaniyatey, 
lhäy'e hin'ol tä letoyajay ihi tä lew'et Cesarea. Wet Festo nech'e ne'tek õ'häne häp 
Pablo. 

24Tä nichäte, wet Festo yok: –Rey Agripa lhäy'e nilhokej amel tä lheyay n'oyejen 
kana, lhek yahinay häp hin'otsi. Häp lham tä nilhokej Judío lhayis ifwenpej n'oho 
tä oihi naji Jerusalén lhäy'e tä oikana, tä letes ihipa, wet lhamel t'änhenpej tä 
ne'tek õ'län. 

25Mat olham ow'en tä ihichet'a m'ak chik ni'isa chik iwoye chik t'uhawetej 
yämthilek y'il. Wet tä lham t'uhläk lhaka niyat tä ihi Roma itetshan häp m'ak tä 
wichi yen tesayej, wet häp tä olham oyen tichunhayaja chik ochenhiyela. 

26Mat tä nikalelhäja m'ak tä otihi oka carta chik ochene lhaka niyat, häp tä 
tamenej tä ohän alhoho tä otihi tä amel letatache. Tsi oyenek lhäy'e lhip tä laha 
ihi chik am, Rey Agripa, leläte t'at lhämtes, häpkhilek nech'e kalelhäjila m'ak chik 
olesaynhila. 

27Tsi ow'en tä isit'a alhoho chik othattshi häp hin'o tä õhp'ohi, mat newache m'ak 
tä kalelhäj chik oyämeje häp m'ak tä tamenej. 

Ap.Lh 26 

Pablo ifwenho lewit'äyhyaj Agripa 

1Wet nech'e Agripa ifwenho Pablo tä yok: –Is t'at che lhämlhi, che ämet n'äyij ihi 
atape. Wet Pablo itiphä takwey wet yok: 

2–Iwuk rey Agripa, wuj tä is tä oihi tä am letayche fwalana tä oyämlhi letape, 
yämthilek lehanej tä kamatache nilhokej m'ak tä Judío lhayis yen tesa n'oyej. 

3Tsi am letäfwelej t'at nilhokej Judío lhayis lakeyes, lhäy'e lhämtes tä 
tatayejpejwek. Häp tä tamenej tä olhaip'altsen ame yämthilek leteläytej ayej 
lhimphaj wet letach'ahu aj n'oye. 

Pablo yäm lhame täjp'ante kamaj niwoya lehusek elha 

4“Nilhokej Judío lhayis ihanej t'at m'ak tä olham owoyepej tä oiyej lhamel tä oihi 
oka honhat lhäy'e Jerusalén, tälhe tä nech'e omamse. 

5Pitaj len'äyij tä lhamel nitäfwel at n'oyej. Che ihuminche, ihanej che ifwen amho 
tä ohäpe t'at Fariseo, olhaip'ajtej lhamel tä lhäy'e lhip tä itetshan n'amel 
lhachayaj. 

6Wet athana, m'ak tä tamenej tä lhamel ihänn'o kana yämthilek y'ithatlhi n'oyej 
otes, häpe t'at oniwhayaj tä Dios yämla matche m'ak tä pajche p'ante hit'untejche 
lhatetsel tä ifwenho. 

7Nilhokej lhaka wichi tä häpe Israel lhayis tä tälhe lhatetsel tä ihi doce, lhamel 
iniwhitlä täjtso, wet häp tä wuj tä n'okwiyej Dios ifwalapej honajchepej. Iwuk 
Agripa, n'oniwhayajtso häp tä tamen n'oyej tä Judío lhayis yen tesa n'oyej athana. 

8Mat oyok, ¿chipte tä amel lekachuyay tä Dios inuhatchephä n'op'itseyhay? 

Pablo yäme tä iwo p'ante ka'tshayajayej wichi tä ichaye Jesús 

9“Ifwalas tä pajche olham ofwetaj is t'at tä owoye m'ak at che häpe tä ottayejlä 
häp lhamel tä ichaye Jesús tä Nazaret lhele wet iwo lheya. 

10Wet häp tä owoyehte tä oihi Jerusalén. Häp sacerdotes tä len'ohyajay ihiche 
iwahin n'oyej yämthilek one'tek õ'thatho n'op'onthi wujpe Dios lelestso. Wet tä 
õ'länhen lhamel, olham oyok, Häp tä is. 

11Wet wujpe tä one'tek õ'tasinwethä lhamel tä ihiche n'ohusew'etes, wet 
onityenej che y'ulhan m'ak tä ichaye yämthilek ileyej. Lhäy'e lhip tä 
on'äyihomche lhamel, wet owo ka'tshayajayej pajtha onchäte honhates iyhäj tä 
w'enha lhamejen. 

Pablo äp yäme ifwala tä iwo p'ante lehusek elha 
(Ap.Lh 9.1-19; 22.6-16) 

12“Wet mälhyejtso tä ohoyehte hupuy tä Damasco, wet sacerdotes tä len'ohyajay 
ihiche ikhajyen n'oyej lhämet tä iwahin n'oyej tä oyike Dios leles. 

13Mat iwuk, tä oihihte on'äyij, tä ifwala nichätho lechowej, oseltej tä iche isi tä 
wuj tä tälh puleye, inu'pe ifwala tä isi, wet lehutunek i'o'pe lhäy'e hin'ol tä nek 
n'okwe. 

14Wet nilhokej olhamel onchätche honhate, wet olham oläte n'opak tä iwoyej 
n'oye Hebreo lhämet tä yok, Saulo, Saulo, ¿chipte tä lhenn'o atayhfwaya? Am t'at 

tä lelän amej aka'tshayaj tä leti n'oyej, amälhyet weyis tä t'äslä hal'ä tä 
õ'tshänejlhi yämthilek lhaikhajyen. 

15“Olham onchulho wet oyok, ¿Atsi tä ahäpe, Iwuk? Wet Lhawuk yok, “Ohäpe 
Jesús, häp elh tä lhen atayhfwaya. 

16Mat nephä, kasit, tsi olhain'älit amej yämthilek oayen och'otfwaya, wet lewohla 
silätayej wichi m'ak tä lew'enna lhäy'e tä lew'enla che oyachajo tä olhaipäyenpej 
ame. 

17Ofwayhthila amej Judío lhayis lhäy'e wichi iyhäj. Tsi ochen ame lhamel 

18yämthilek mälhyej che lefwoyenpe tatey, wet nemhit ihi honataj mat nech'e ihi 
isi, wet ileyej Satanás lakhajyhayaj wet ihänlhi Dios. Häpkhilek otäyhtejen 
lesukyajay, wet lew'etes iyeji tä hap'akej iyhäj tä Dios tatshupiye wet yen lelesa, 
häp tä isej lechayaj tä iti n'oyej. 

Pablo iwoye t'at Cristo lhämet 

19“Iwuk Agripa, tek olhaifwonlä häp m'ak tä ow'en tä tälh puleye. 

20Mat ochunkat lhamel tä ihi Damasco tä owo silätayej Dios lhämet, pajtha 
onchäte Jerusalén, lhäy'e nilhokej honhat tä Judea, lhäy'e wichi tä kahäpeya Judío 
lhayis. Ofwenhomchepej tä oyok, Woyay ahusey iyhäja, atilhkataye Dios, wet 
enlhipej m'ayhay tä hin'älit tä matche tä lewoyay ahusey iyhäja. 

21“Täjtso häp tä Judío lhayis imenyen n'oyej tä itsoklhin'o tä oihihte Dios Lew'et, 
wet t'uhläk ilänn'o. 

22Mat oisej t'at tä Dios tach'ot n'oye yäk ifwalana, wet tä oiyej wichi tä 
len'ohyajay ihi wok lhamel tä laj len'ohyaja, hätet iwoye, olehiyejt'a tä owo 
lhämeta. Wet niwohit elh m'ak tä oyäme, tajlhame m'ak tä profetas p'ante lhäy'e 
Moisés yäme tä ihichela, 

23tä yop'antekwe, Häp N'ofwayhthi tä Dios Chenek leteläythayaj ihiyeja wet 
y'inhila, mat lhamlak ichun che inuphä tä tälho n'op'itseyhay, häpkhilek iwo 
silätayej Judío lhayis lhäy'e wichi iyhäj häpet n'ofwayhyaj, tä hätehlat iwoye isi tä 
ihutunla'pe lhamel.” 

Pablo inityenej Agripa yämthilek ichaye Cristo 

24Tä Festo iläte Pablo lhämtestso, wet ifwitsenej lechos tä yok: –¡Aisuk, Pablo! Tä 
lhäy'e lhip tä alechufwen, häp tä ayen isuka. 

25Mat Pablo nichulho wet yok: –¡Ika niyat Festo, oisukhit'a! Häp m'ak tä oyäme is 
alhoho wet äp matche. 

26Ikana Rey Agripa, lham wuj tä nitäfwelej häp m'ayhay tä oyämena, häp tä 
tamenej tä newache onowayhyaj tä oyämhoplhi. Tsi tä kahäpeya m'ak tä 
n'oweskatshawo tä Dios yenlhi, wet häp tä Rey pajche ihanej t'at nilhokej 
m'ayhayna. 

27Wet Pablo tahuyej Agripa wet yok: –Iwuk rey Agripa, ¿hä lematitche m'ak tä 
profetas yäme p'ante? Ohanej tä lematitche t'at. 

28Agripa nichulho wet yok: –¿Chiwoye, hä let'uhläk yofwajkwet olhayene elh tä 
ichaye Jesús? 

29Pablo yok: –Che yofwajkwet lechaye Jesús, wok che pajfwaj, mat ot'alhe Dios 
yämthilek nitajlhamaye am, mat nilhokej häp lhamel tä iläte olhämet ifwalana, 
ahätehlat owoye, mat hätehit'ala tä ot'akayna ihi. 

30Wet nech'e Rey nephä tä tatayphä, lhäy'e gobernador, lhäy'e Berenice, lhäy'e 
nilhokej wichi tä iyej. 

31Lhamel yikch'oye yämthilek yämwethä lhamhomche, wet yok: –Häp hin'otso 
ihichet'a m'ak tä iwoye tä t'uhawetej yämthilek õ'län wok õ'thatho n'op'onthi. 

32Wet Agripa tahuyej Festo wet yok: –Kalelhäj tä inuhiphän'e t'at, che kahäpeya 
tä t'uhläk lhaka niyat tä ihi Roma itetshan lewit'äyhyaj tä iyej. 

Ap.Lh 27 

Õ'chene Roma häp Pablo 

1Tä kalelhäj tä õ'chen n'oyehen Roma, õyachaje Pablo lhäy'e n'op'ok iyhäj häp 
Romano lhayis kasip'äl kaniyat tä lhey Julio tä iyej sip'äl tä õ'wo lheya “Niyat 
Romano Kasip'äl.” 

2Wet olhamel otiyäjo barco tä tälho lakasthawet tä lhey Adramitio, wet eyte yikhi 
tä yäple häp lakasthawetes tä ihi Asia. Wet Aristarco in'oyejen, häp hin'o tä lew'et 
Tesalónica tä ihi Macedonia. Wet oyikhen. 

3Tä fwala elh onchäte Sidón, wet Julio hip'altsen Pablo wet tach'anlhaye chik 
isikaye iyhäj yämlek lhamel t'uye ayej wet hiw'enho m'ak tä iwatlä. 

4Tä olhamel oyikch'oye Sidón, otiyäjche t'at inät, wet ihwok tälhche tä olhamel 
ottache, mat olhaifwamthi lhiletaj tä Chipre. 

5Wet op'alakpe inät wet onu lhipche honhates tä Cilicia lhäy'e Panfilia, wet 
onchäte Mira, häp hupuy tä ihi Licia. 

6Wet sip'äl kaniyat hiw'en elh barco tä tälhe Alejandría wet ihoye Italia. Tä 
mälhyejtso, lham ne'tek olhamel otiyäjo, lhäy'e lham, wet oyikhen. 

7Wet tä kamaj ihwok tälhche tä olhamel ottache, yiwalh ow'ekyajtso, wuj tä atha. 
Wet wujpe fwalas nech'e onchäte lewomekitaj lhip tä tatayhlä hupuy tä Cnido. Tä 
paj onukwe t'at Creta lhip tä tumejlä Salmona, 

8wet pitaj on'äyij tä olhäkleyhyaj ihi tä onukwe lhiptso, yäk onchäte lhip tä õyok, 
N'okasthawetes tä Isen, tä tott'aho hupuy tä lhey Lasea. 

9Wet pitaj lewhäy tä niläfwela ow'ekyajna, pajtha onchäte t'at lewhäy tä nem is 
chik onukwe lewomekitaj, tsi nech'e häpe t'at ifwalas tä fwiy'etil. Häp tä tamenej 
tä Pablo ifwenho barco lewos wet yok: 

10–Yaiyhäj, n'äl tä lhaw'ekyajna isit'ala. Tatäyhla häp barco lhäy'e m'ak tä tilhäj, 
wet häte n'amel y'ach'ahihena. 

11Matkat sip'äl kaniyat itetshan häp barco kaniyat letichunhayaj lhäy'e m'ak tä 
barco lewuk yäme, wet itetshanhit'a Pablo lhämet. 

12Wet tä N'okasthawetes tä Isen tä olhamel oihi, häpe lew'et tä isit'a chik barco 
takasthi häp lewhäy tä fwiy'etil, wet wujpe lewos tä yok: –Mäh n'elhte, elat 
y'anchäte Fenice yämlek y'ehi chik fwiy'etil. Fenice häpe t'at barcos kasthawet 
elh tä ihi lhiletajtso tä Creta, wet häp tä tumejche tä tafwojhiye lhäy'e tä fwala 
y'uy, wet äp tataye tä tapinhiye lhäy'e tä fwala y'uy. 

Pelhay tä wuj y'aji inät 

13Tä paj tä hin'ol hiw'en tä nech'e näm tapinhi tä ni'äytajahi, lhamel yok: –Häp tä 
is. Nech'e y'akalhihila m'ak tä y'at'uhläk y'awoye. Tä mälhyejtso, olhamel 
oyikch'oye täjtso, wet oyikhen tä onukwe inät wet onukwe lhip häp Creta. 

14Matkat tä pajfwaj näm tafwojhitaj tä wuj tä äytaji, 

15wet inuye barco. Wet tä olhamel n'am kalhi tä otshupyenlä, otch'anlhakwe t'at 
tä ichäj n'ohen tsi otumhit'ahlä. 

16Wet onchät w'echehi häp lhiletaj tä lhämsaj tä lhey Cauda, häp lhipna nemhit 
wuj tä taj n'ohen tafwojhitaj. Wet tej tä kamaj atha n'ohohen, mat 
olhaikhajyenhen, wet osakanej häp chalana lhäsaj tä barco iton. 

17Wet hin'ol itonphä, wet nech'e yäytejlhi barco häp niyhäy tä wusche yämlek 
ninämahi lhip chik häpe. Wet tä nowaye chik barco nichätpe lhip tä holo tä wuj 
ihi tä lhey Sirte, lhamel ithatchä lecha elh tä i'pe inät yämlek ihwok ichäj barco 
mat nemhit iläfwel. 

18Tä fwala elh tä kamaj ihwok ichäjlhi t'at olhamel, lewos iwom m'ayhay tä barco 
tilhäj wet ithat inäte. 

19Wet tä äp fwala elh lhamel iwom lechal iyhäj yämlek lhäy'e lhip tä nem 
choyhat. 

20Wet wujpe fwalas tä fwala nin'äla, lhäy'e katetsel, wet ofwetaj kalelhäj tä 
och'ahen t'at, tsi wuj tä ilän n'ohen tafwojhitaj. 

21Wet tä pitaj lewhäy tä olhamel n'am sakanej yämlek ot'ekhen, Pablo takasthi 
lechowej olhamel wet yok: –Yaiyhäj, chik lewohiye n'aji olhämet, isi n'aji, wet tek 
y'ekhin'ajch'oye N'okasthawetes tä Isen, wet niwohin'et m'ak chik lewit'äyhyaj 
ihi wok tatäy. 

22Mat akhajyenhen, tsi wohit'ala elh amel chik hich'a, mat tajlhamhiyela barco 
chik tatäy. 

23Tsi honajche mathi lhain'älit n'oyej ángel tä tälhe oka Dios tä on'okwiyej, 

24wet ifwel n'oho tä yok, “Pablo, yej noway, tsi lhehihila tä niyat Romano tatache. 
Wet nilhokej lhamel tä lhewej tä ihi lehi, isila amej wet Dios ifwayhthen.” 

25Tä mälhyejtso yaiyhäj, akhajyenhen, tsi olham ot'ekhaye Dios wet häp tä oyok, 
matche m'ak tä ángel yäme, mälhhiyejattso. 

26Mat ihwok n'aihutla'pe lhiletaj. 

27Tä tajyäme semanas täkwfwas, tä honatsi chowej, tä kamaj ihwok ihutwethä 
olhamel tä oihi lewomekitaj tä lhey Adriático, wet barco lewos itiyej chik olhamel 
onchäte ufw. 

28Wet lhamel iwo mediya tä pitoj wet iche treinta y seis metros. Tä äp pajfwaj 
yachajo tä itetshan, wet nech'e iche veintisiete metros tä pitoj. 

29Wet tä lhamel nowaye chik lehi tijej chenaj, tä mälhyejtso, ithat inäte cuatro 
lechal tä ilechäse tä ikasthayen barco, wet yopejkwe: –Is chik fwala. 

30Mat tä pajfwaj lhamel ithat inäte chalana lhäsaj, tsi t'uhläk iyhäj yenek ithatchä 
lechal tä ihi tä ichun tä ikasthayen barco. Mat m'ak tä lhamel letichunhayaj, 
t'uhläk iwom barco wet yikhen. 

31Mat Pablo ifwenho sip'äl lhäy'e lhamel laka niyat wet yok: –Lhek yahinya, chik 
lewos yikch'oye barcona, amel lehanhiyejt'ala lewoyneje chik alefwayhthen. 

32Tä sip'äl iläte Pablo tä iwoyetso, yisthen niyhäy tä õyäytejen chalana, wet inät 
ichäj. 

33Tä nech'e fwamlafwaj Pablo inityenej nilhokej iyhäj tä ihi lehi wet yok: –
Yaiyhäj, tajyäme semanas täkwfwas tä amel letufwit'a m'akfwaj, tä letataye t'at 
chik ischä lhimphaj. 

34Athana oyok, is tä let'ekhen häpkhilek atkhajayhen t'at, tsi tek wohla aelh chik 
tatäy lew'ole tefwajni tä i'pe lhetek. 

35-36Tä iwoyetso, tachuma pan, wet iwo graciasayej Dios, wet hich'esaj wet tuj. 
Wet nilhokej iyhäj, tä hiw'en, häte lhamel lhaikhajyenhen wet nech'e t'ekhen. 

37Wet iche doscientos setenta y seis (276) tä nilhokej olhamel tä oihi barco. 

38Tä lewos ileyej lhäk tä yipsejen, lhamel iwom trigo tä itsäyho inät yämlek lhäy'e 
lhip tä nichoyhata lehi. 

Barco y'uyhchä 

39Tä nech'e fwala tä noj honatsi, barco lewos nitäfwenhiyejt'a honhat tä tott'aye. 
Mat hiw'ene ufw tä holo ihi, wet häp tä fwetaj is chik ihäne barco, chik ikalhi. 

40Tä mälhyejtso, yisthen häp niyhäy tä õyäytejen lechal tä ikasthayen barco, wet 
iwomhi inät. Häte lhamel ilanche t'akay tä õ'nayhtej hal'äy tä lechal tä hi'isyen 
alhoho lehi, wet äp ithatphä wesaj tä wuj tä ichun yämlek ihwok ihuttshi lehi wet 
yiklhaye ufwtso. 

41Matkat barco nichätpe holo tä ihi inät, wet lhip tä ichun nahahi wet nemhit yik, 
wet inät tä iwo lhetheya tajlhi lechäs wet iwasthi. 

42Tä sip'äl hiw'en tä mälhyejtso, t'uhläk ilänhen häp n'op'ok lhayis tsi nowayhläk 
yikhen tä t'ilinhen. 

43Mat laka niyat, tä t'uhläk ifwayhat häp Pablo, iwahnhiyejt'a m'ak tä lhamel 
fwetaj iwoye. Mat yok: –Aelhpej chik ihanej tä t'ilin, mähen tiyäj inäte wet ilin 
ufwe. 

44Wet elh chik nhanayej, is chik yen lewateya häp hal'äy wok barco lhipey. Wet 
mälhyejtso tek wo elh chik lewit'äy ihi, mat nilhokej olhamel onchät ufwe. 

Ap.Lh 28 

Pablo ihi lhiletaj tä lhey Malta 

1Tä olhamel otfwayej häp owit'äyhyajtso, oty'ätshaneje wichi tä ihi häp lhip tä 
onchäthotso. Wet lhamel yok: –Häpe t'at lhiletaj tä Malta. 

2Wet lhamel wuj tä t'u n'oyehen. Ilhänhi itäj tä wuj wet ne'tek olhamel ottayho, 
tsi iwomchä wet wuj tä techäjche. 

3Wet Pablo ihutwek lelhetes. Tä ithatpe itäj, amlhäj tä yikejche hal'äytso ilätlä itäj 
tä chayo, wet inuphä wet nitakhi häp Pablo takwey. 

4Wet wichi tä lew'et honhattso, tä hiw'en amlhäj tä ifwuhilhi Pablo takwey, wet 
yok: –Oyenek anikoy hin'otsi. Tej tä tafwayej lewit'äyhyaj tä ihi inät, mat y'inhila 
t'at, tsi n'äl tä dios lhayis ne'tek lham iwo lahaya m'ak tä iwoye. 

5Mat Pablo isichätpe itäj wet tek lewit'äy ihi. 

6Wet lhamel tataye t'at che t'ukwa wok iwelkate che nichät katsi wet y'il. Mat tä 
pitaj lewhäy tä lhamel itetshan t'at, tä hiw'en tä lewit'äy newache, lhamel iwo 
elha letichunhayajay wet yok: –Häpe dios lhayis elh t'at. 

7Wet lhiletajna iche honhates tä ni'tofwayehlä lhipna, tä lewuk t'at lhiletaj laka 
niyat tä lhey Publio. Wet lham iwo lew'eta olhamel wet wuj tä t'u n'oyehen yäk 
tres ifwalas. 

8Wet nech'e olhamel ohanej tä lajcha t'inhayaj ihipa, teläj tä ilän lhäy'e y'amkutaj. 
Pablo ihoye, wet iwo t'alhyaja'pe wet iti'pe takweyey, wet ichesat. 

9Wet tä iyhäj t'inhayaj länhay tä ihi lhiletajtso ihanch'oye m'ak tä õ'woyetso, wet 
nämhen wet Pablo ichesthen. 

10-11Wet nem koyhyaj tä lhamel t'amaj n'oyejen. 

Pablo nichäte Roma 

Tä tajyäme tres iwel'as, olhamel oyikhen tä oyikche barco tä tälhe Alejandría tä 
takasthi lhiletajtso tä fwiy'etil. Häpe lehi tä õhp'ajtej dios lhayis tä täkwsilis 
lepeyakas. Wet wichi tä lew'et lhiletajtso, lhamel hip'altsen n'ohen wet hiw'en 
n'ohohen m'ak tä owatlä che oihi on'äyij. 

12Tä onukwe inät, onchäte hupuy tä Siracusa wet otkasthi tres ifwalas. 

13Tä otälho, oyikhen yäk onchätho Regio. Tä ifwala elh näm tapinhi, wet tä äp 
ifwala elh äp onchäte barcos kasthawet tä ihi Puteoli. 

14Wet ow'en häp Dios leles, wet lhamel ne'tek olhamel otkastej ayej pajtha siete 
ifwalas. Wet mälhyejtso häp olhamel ow'ekyaj, wet tä lepese onchäte Roma. 

15Wet Dios leles tä ihi pajche ihanlä olhamel wet iho n'ohlähen. Olhamel onchutej 
iyhäj tä näme honhat lhip tä lhey Foro de Apio, wet tä äp oyäm kanhi, onchutej 
iyhäj tä näme lhip tä lhey Tres Tabernas. Tä Pablo hiw'en lhamel, wet iwo laka 
graciasayej Dios wet wuj tä lhaikhajyen. 

16Wet tä olhamel onchätho häp Roma, hupuy tä lhamya, õ'wahnej Pablo che ihi 
lew'et elh tä ts'ilak t'at lham, wet tajlhama sip'ä tefwajni tä t'uye. 

Pablo ihi t'at Roma 

17Tä tajyäme tres ifwalas, Pablo iwo lechenekaye Judío lhayis tä lhamenya tä 
lew'et täjtso. Tä lhamel lhaihutwek, wet lham tahuyej wet yok: –Yaiyhäj, is che 
lehanayej tä wohit'a m'ak che olham otayhtejlä n'aiyhäj tä Judío lhayis lhäy'e 
lhatetsel lakeyes. Matlhat tä oihihte Jerusalén, lhamel itsoklhin'o wet yachaj 
n'oye häp Romano lhayis. 

18Wet lhamelna tay'ätshanej n'oye m'ak tä õyen tesa n'oyej. Tä ileyej, wet t'uhläk 
inuhatphän'o, tsi nilhokhiyet'a m'ak che tamenej yämthilek ilänn'o. 

19Mat häp Judío lhayis ihumnhichet'a che õ'le n'oyej. Wet häp tä olham ot'alhe 
che õ'chen n'oye häp lhaka niyat tä ihi täja Roma, yämthilek lham che ikalelhät 
m'ak che iwoyej n'oye. Mat ihichet'a m'ak che oyen tesayej lhamel tä häpehen 
ow'etfwas. 

20Häp tä tamenej tä ot'än amehen, tsi ot'uhläk ow'en amel wet otahuy amejen. Tsi 
n'amel lhaniwhayaj tä in'amejen tä n'ahäpehen Israel lhayis, häp tä tamen n'oyej 
tä ot'akay ihi. 

21Tä Pablo ileyej lhämetna tä iwoye, lhamel nichulho wet yok: –Niwohit carta che 
näm n'oyehen che tälhe Judea che yämej ame, wok Judío elh che häpek näm kana 
wet yäme m'ak tä ni'isa tä lewoye p'iya. 

22Mat olhamel oyenek t'uhawetej che oläte atichunhayaj, häp tä ohanej tä 
nilhokej wichi tä i'pe honhat yäme tä ni'isa häp n'ochufwenyaj tä nech'ena. 

23Wet lhamel yäm kalelhäj ifwala tä yen lewhäya, wet tä nichäte ifwalatso, wujpe 
Judío lhayis tä lhaihute lew'et tä Pablo ihi. Wet tälhe tä nech'e ifwala yäk honajej, 
lham itälhtho Ley p'ante tälhe Moisés lhäy'e profetas lesaynhay p'ante, tä lham 
ikalelhät häpet Dios Niyatyaj, tsi t'uhläk lhamel t'ekhaye Jesús. 

24Wet iyhäj ihuminche m'ak tä Pablo yäme, mat iyhäj ikachu. 

25Wet tä niw'awulhahchä lhamel letichunhayaj, yikhen t'at. Wet Pablo tahuyej 
lhamel wet yok: –Is p'ante alhoho Espíritu tä Dios T'amajchet lhämet tä profeta 
Isaías ifwenho p'ante achätilis tä yok: 

26“Mäh hoye wichini wet olak, Tej che leläte, mat tek lehanhiyeja, wet tej che 
leyahin, mat tek lew'enla. 

27Tsi wichini lehusey hätet iwoyek yetselhä, hip'ohiche lech'otey wet 
hip'okwe'pe tatelhoy, tsi tek t'uhläk iläte wok hiw'en wet nitäfwelej, häpkhilek 
niwohit lehusey iyhäja wet äp n'am chesthihen t'at, yokwe Dios.” 

28Wet Pablo y'isej lhämet tä yok: –Tä mälhyejtso, is che lehanayej tä 
n'ofwayhyajna tä tälhe Dios õ'wo silätayej häp wichi tä kahäpeya Judío lhayis, 
wet lhamenlak tach'ahuye. 

30Wet tajlhama Pablo lhämet tä iwoye ifwalatso. Wet nekchämes täkwfwas tä ihi 
lew'et tä tacheyäjänej, wet tachumlä elhpej tä isikaye. 

31Wet lhaikhajyenpej tä yen lhämeta Dios Niyatyaj, lhäy'e tä yen lechufwenyaja 
häpet Lhawuk Jesucristo, wet nehit katsik n'äyejo. 

Rom 

Rom 1 

1Amtena ipuhfwas, olham Pablo ochen amehen olhämetna. Ohäpe t'at Cristo 
Jesús lakawo, wet Dios t'änte n'oye wet itshupyenej n'oye yämthilek yen n'oye 
Cristo laka apóstol, wok oyok, lakachenhay tä lhamenya elh, häpkhilek oyen 
lhämeta Lesilätyaj tä Is. 

2Dios pajche p'ante ifwel häp Lesilätyajna tä ihi N'olesaynhay tä T'amajchetes, 
häp tä isej laka profetas p'ante ichun. 

3-4Lesilätyaj yäme t'at häp Lhäs Jesucristo, Lhawuk. Wet m'ak tä ikalelhät tä häpe 
hin'o, häp tä tälhe t'at David leles tä lepes lheley. Wet m'ak tä ikalelhät tä häpe 
Dios Lhäs, häp tä Espíritu tä Dios T'amajchet iyej wet inuphä tä tälho 
n'op'itseyhay, häp tä isej Dios lakhajyhayaj tä wuj. 

5Häpet olham, Dios hip'altsenn'o häp tä isej Jesucristo, wet itshupyenej n'oye 
yämthilek ohäpe elh Cristo laka apóstoles wet oyen silätyajayej wichi häp lham, 
yämthilek wichi tä ihi nilhokej honhatil t'ekhaye wet iwoye lhämtes. 

6-7Wet amel tä haw'et hupuy tä Roma lheyayej t'at häp lhameltso. Dios 
aihumnhen wet t'än amehen yämthilek lep'akayej häp Jesucristo wet alhen laka 
wichiya. Is che Dios Lhajcha lhäy'e Lhawuk Jesucristo iti amejen lep'altsenyaj 
lhäy'e atamsek. 

Pablo t'uhläk t'isiyakaye Roma 

8Chunkat owo graciasayej oka Dios atapehen, häp tä isej Jesucristo, tsi letoyaj 
y'ajpe honhatil amel ekhahyaj. 

9Wet lham Dios tä omälhtejwek ohusek tä otch'ote lechumet tä oyenpej silätyaja 
Lhäs, lham tä hiw'en tä otujlhache t'at tä ontichunpej amchehen tä owo 
ot'alhyaja. 

10Wet ot'alhejepej che lenech'ethayaj wet ifwoyenche on'äyij yämthilek 
ot'isiyakay amehen, tsi pajche tä ot'uhläk oahiw'en amel. 

11Matche, owatläk oho amehen wet och'otyenej amehen häp m'ak tä is tä tälhe 
Espíritu tä Dios T'amajchet, yämthilek lhäy'e lhip akhajyhayaj che i'amejen. 

12Wok oyok, häpkhilek y'akhajyen lhamejen lhat'ekhahyaj tä in'amejen. 

13Ot'uhläk ohanhat amejen, ipuhfwas, tä wujpe lewhäy tä ofwetaj ot'isiyakay 
amehen, mat yäk athana tek osakantshi, häp tä ichepej m'ak tä n'äyej n'oho. 
Ohumin che wichi tä i'amejen iwo lehusey iyhäja häp tä isej och'otyaj, mälhyej tä 
wichi tä kahäpeya Judío lhayis tä ihiche honhatil iyhäj iwoye. 

14Tsi hätet iwoye che nilhokej wichi tujlha n'oye, häp wichi tä ihiche hupuy lhäy'e 
iyhäj tä iche tayhi, wok lhamel tä ihanche m'akej lhäy'e iyhäj tä nhanache 
honhatej. 

15Häp tä tamenej tä lhäy'e lhip tä ot'uhläk owo silätayej Dios Silätyaj tä Is häte 
amel tä lheyayhi Roma. 

Dios Lechumetcha tä takhajay 

16On'äfwlhi ihiyejit'a Dios Silätyaj, tsi häpe t'at lham lakhajyhayaj yämthilek 
ifwayhthen nilhokej wichi tä t'ekhahyaj ihi, chunkat häp Judío lhayis, wet häte 
lhamel tä kahäpeya. 

17Tsi Lesilätyajna hin'älit tä häpe t'at n'ot'ekhahyaj tä hi'isyene wichi häp Dios. 
Ihichet'a m'ak elh, ts'ilak n'ot'ekhahyaj. Mälhyej tä Dios lhämet tä ihi Lehi yäme 
tä yok, “Häp elh tä t'ekhahyaj tamenej tä Dios hi'isyen, häp tä lew'atshancheyaj 
ihihila.” 

Letes ihi wichi tä kahäpeya Judío lhayis 

18Dios hin'älit lewäk tä tälh puleye wet nichätpe nilhokej wichi tä lech'isukyajay 
ihi, häp lhamel tä ni'isahen tä hip'oyejpe lakeyes häp m'ak tä matche. 

19Lhamel ihanej iwoyneje yämthilek nitäfwelej Dios, tsi lham t'at tä 
lhaitäfwnhatej. 

20Tsi che lhamel yen tichunhayaja lhenhay tä hiw'en, lhamel ihanej iwoyneje 
yämthilek ihanej ihi Dios tä nin'äla. Tsi tälhe tä yenlhi p'ante honhat, n'äl tä lham 
häpe t'at Dios wet lakhajyhayaj najit lepesa. Tä mälhyejtso, lhämet n'äyij ihihit'a 
lhamel, letes ihi t'at. 

21Tsi tej tä lhamel pajche ihanej tä Dios iche, mat itihiyejt'a lewujyaj tä t'uhawetej 
tä häpe Dios, wet tek iwo graciasayej. Letichunhayajay najit lahaya, wet lehusey 
t'unhen wet ihi t'at honatsi. 

22-23Tsi itiyej kanhi häp Dios tä n'ilataj lhäy'e lesilatyaj, wet n'okwiyej hin'ol tä 
nit'una lepeyakas, wok afwenchey, wok itshätäy, wok m'ak tä lhaitonchehen 
honhat lepeyakas. Tä mälhyejtso, tej tä fwetaj ihanche m'akej, mat n'äl tä 
ch'isukwis t'at. 

24Häp tä tamenej tä Dios yachajeje lhamel häp lenech'ethayajay tä kok'aye, wet 
lhamel lhaikänchiyej lakeyes tä nin'äfwelhayej. 

25Iwom m'ak tä matche tä Dios hin'ältej lhamel häp tä isej lham lhenhay, wet 
tachuma m'ak tä kamatache. Tsi iwujyen wet n'okwiyej Dios lhenhaytso, wet tek 
n'okwiyej Dios tä matche, häp lham tä yenlhi m'ayhay wet t'uhawetej che õ'wunit 
yämlek tiyäj'attsiy. Amén. 

26Häp tä tamenej tä Dios yachajeje lhamel häp lakänyajay tä nin'äfwelha. 
Atsinhay iwoyej lhamehen m'ak tä kalhamyajayej tä atsinha. 

27Wet hin'ol hätet iwoye, nemhit iyahin atsinhay, mat t'ekhiyejt'a lakeyes tä 
ni'isachehen tä ikän lhamehen. N'äfwelhihent'a tä lhayen lech'efwasa tä hin'ol. Tä 
mälhyejtso, lewit'äy ihi, ikatej t'at laha tä w'awulhlä lemukwehyaj tä iwoye. 

28Wet tä lhamel niwatahläk nitäfwelej Dios, lham yachajeje letichunhayajay tä 
kok'aye, yämthilek iwoye t'at m'ak tä nit'uhawetayej che iwoye. 

29Nilhokej häp m'ayhay tä ni'isachehen tapoyej lhamel, wet hich'at at lhamejen 
m'ak tä hich'atej tä iwoye tä ni'isa. Alhaknhatses wet ch'isukwis, äp y'äyten 
lhamehenpe m'ak at che häpe, wet äp anikoyis. Iwohit'a isisey wet akantses, 
tach'anlhahit'a lhamehen wet äp sitäwos, 

30asufwkantses, wet tatayhlä Dios, aläkwyhantses, lhaichäjwethä wet 
lhaiwujyenhen. Ihanej iwoyneje yämthilek yenlhi m'ak tä ni'isa, wet 
tach'ahuhiyet'a häp lhokwey. 

31Tek t'uhläk ihanej m'ak tä is, wet äp tek imatitche lhämet tä iwoye. Lechowej 
ihihit'a wet najit lep'altsenyaja. 

32Lhamel ihanej t'at tä Dios yäm kalelhäj lhämet tä yok, “Wichi tä iwoye 
m'ayhayna, t'uhawetej che ikatej laha tä häpe n'ot'ilek.” Mat lhamel kamaj 
tujlhache t'at tä iwoye, wet tä äp hiw'en iyhäj tä iwoye lakeyes tä mälhyejentso, 
yok, “Is t'at.” 

Rom 2 

Judío lhayis häte letes ihi 

1Wet am, yaelh, tä letiyej letes wichi iyhäj, ahäte ates ihi, tej tä ahäpe elh tä 
len'ohyaj ihi wok laj han'ohyaja. Tsi tä letiyej letes iyhäj, häte leti amej ates, tsi 
lewoye t'at m'ak tä lhamel iwoye. 

2Lhok, “Y'ahanej ihi tä is alhoho Dios lakalelhthayaj chik itiyej letes lhamel tä 
lakeyes mälhyejentso.” 

3Mat yaelh, tej tä letiyej letes häp iyhäj, mat leten t'at m'ak tä lhamel iwoye. Tä 
mälhyejtso, ¿hä lefwetaj letafwayhiyeja Dios lakalelhthayaj? 

4¿Wok elat lhen w'et m'ayeka Dios lep'altsenyaj tä wuj tä ahip'altsen wet iteläyit 
amej wet tach'anlha ame? ¿Elat lehanhiyejt'a tä häpe lep'altsenyaj tä iti amej 
yämlek lewo ahusek elha? 

5Matkat am tä ahäpe elh tä lhait'unhat wet tek let'uhläk lewo ahusek elha, tä 
mälhyejtso, leskon atape n'otasnhayaj tä Dios itihla amej häp Ifwala chik 
hin'älthila lewäk lhäy'e lakalelhthayaj tä is alhoho, 

6wet iwohla lahayayej elhpej mälhyej m'ak tä iwoye. 

7Hiw'enhihola lew'atshancheyaj tä t'un häp lhamel tä t'ukwe, wet nileyayej m'ak 
tä is tä iwoye, wet t'ukwe lewujyaj tä tälhe Dios. 

8Mat häp lhamel tä äkleyhtses, wet iwom m'ak tä matche, wet lhaip'ajtej 
lesukyajay, Dios itihiyeja lewäk lhäy'e letasnhayaj. 

9Häp lhamel tä iwoye m'ak tä ni'isa ihichela leteläythayaj lhäy'e lelhakli tä äytaj, 
chunkat Judío lhayis, wet häte iyhäj tä kahäpeya. 

10Mat häp lhamel tä iwoye m'ak tä is, Dios hiw'enhihola lewujyaj lhäy'e letamsek, 
chunkat Judío lhayis, wet häte iyhäj tä kahäpeya. 

11Tsi Dios hiw'awlhatejchä wichi täjna. 

12Häp wichi tä kahäpeya Judío lhayis hiw'enhit'a Ley p'ante tälhe Moisés. Tä 
lhamel iwo lesukyaja, y'inhihena, tej tä niw'ena Dios lhämtestso. Mat Judío lhayis 
hiw'en t'at Leytso. Tä lhamel iwo lesukyaja, Dios ikalelhthiyeja Leytso wet 
itihiyeja letes. 

13Tsi wichi tä iläte m'ak tä Leytso yäme mat niwoyaye, letes ihi. Mat iyhäj tä iläte 
wet iwoye, häp tä Dios hi'isyen. 

14Wet chik wichi tä kahäpeya Judío lhayis wet äp niw'ena Leytso, mat lhamel 
lakey tä iwoye yiwete m'ak tä Leytso yäme, lhamel t'at tä laka Ley tä iwoye. 

15Wet lakeyes hin'älit tä m'ak tä Dios lhämtestso ne'tek õ'woye, ihi t'at lehusey. 
Wet m'ak tä yen choweja lhamej ikalelhät t'at täjtso, wet letichunhayajay yohlak, 
“Otes ihi”, wok “Otes ihihit'a”, häp Ifwala chik ilepese. 

16Tsi Ifwalatso Dios ikalelhthila nilhokej m'ak tä ihiche wichi lehusey, häp tä isej 
Cristo Jesús. Häp täja m'ak tä Lesilätyaj tä olham oyen lhämeta yäme. 

Judío lhayis lhäy'e Ley p'ante tälhe Moisés 

17¿Cho am? Tä lhok, “Ohäpe Judío”, wet lhehi t'at Ley p'ante tälhe Moisés, wet 
alewuntej aka Dios, 

18wet lehanej m'ak tä Dios ne'tek lewoye, wet laka Ley ichufwen amej tä is chik 
letshupyenepej m'ak tä is alhoho chik lewoye. 

19Wet lekachuhit'a ame tä ahäpe elh tä asnamis n'äyijwo, wet lehutunpe iyhäj tä 
ihi honatsi. 

20Wet äp lhäme tä lehanej tä lechufwen lhamel tä laj lehuseya wet letäfwnhatejen 
m'ayhay häp iyhäj tä n'ochufwenyaj newayej. Lekachuhit'a tä Ley p'ante tälhe 
Moisés häpe t'at m'ak tä matche wet ihanhat amej nilhokej m'ayhay. 

21Wet mälhyejtso ämet. Mat oyok, tä lechufwenhen aiyhäj, ¿chipte tä 
akachufwena? Tä lhen ämeta tä lhok, “Yej let'etan”, ¿chipte tä am let'etan? 

22Wet tä lhok, “Yej lewo akain'oyaja”, ¿chipte tä am lewo akain'oyaja? Wet tä 
len'äyihomche n'ocheyälis, ¿chipte tä let'etane m'ak tä iyej tä ihiche 
n'on'okhayajw'etes? 

23Alechäjejlhi Ley p'ante tälhe Moisés, matkat lhen w'et m'ayeka Dios tsi 
lewohiyet'a lhämtestso. 

24Häp tä tamenej tä Dios lhämet tä ihi Lehi yok, “Amel tä letamenayej tä 
kachuhantses iläkwlhi Dios.” 

25Matche, chik lewoye Leytso, aisej t'at häp n'otetnek tä n'olhijtsek tä iyej asan. 
Mat chik kawoyaye, hätet iwoye chik n'otetnektso newa amej. 

26Matkat elh tä kahäpeya Judío wet n'otetnektso newayej, mat iwoye m'ak tä Ley 
ne'tek õ'woye, hätet iwoye chik n'otetnektso iyej t'at. 

27Tä mälhyejtso, elh chik häpe chik n'olhijtsek newayej t'isan, mat iwoye t'at Dios 
lhämtestso, häp tä tamenhiyeja chik õ'ti amejen ates amel tä Judío lhayis tä 
n'otetnektso i'amejen wet äp lew'en häp Dios lhämtes, mat tek lewoyaye. 

28Tsi Judío isit'a chik tajlhamat tä tumphä tä häpe. Wok oyok, elh tä n'otetnek iyej 
p'ante, tek is chik tajlhamat t'isan tä iyej. 

29Tä mälhyej'attso, elh tä Judío tä matche, wok oyok, elh tä n'otetnek iyej, is chik 
häpe t'at m'ak tä ihi lechowej. Häp täja Dios laka Espíritu lechumet, tälhiyet'a 
n'olesaynhay tä häpe Ley. Wet elh tä mälhyejtso, Dios akäjejlhi, häpkhit'a hin'ol. 

Rom 3 

1Mat elat iche hin'o chik yok, “Tä mälhyejtso, ¿atsi m'ak tä isej häp elh tä Judío? 
Wok oyok, ¿atsi m'ak tä laha häp n'otetnek tä n'olhijtsek?” 

2Oyok, wuj laha, wuj m'ak tä Judío lhayis isej. Tsi chunkat Dios pajche t'ekhayeje 
lhämtes häp lhamel. 

3Mat elat hin'o äp yok, “¿Mat chiwoye chik iyhäj lhamel ileyej? ¿Hä täjtso 
tamenhiyeja p'iya chik Dios ileyejen lhamel?” 

4¡Kha! Tsi tej tä nilhokej hin'ol kamatachehen lhämtes, mat Dios iwoyepej m'ak tä 
matche. Wet häp tä Dios lhämet tä ihi Lehi yok: “Iwuk, ämtes hin'älit tä ahäpe Elh 
tä is alhoho, wet lekalhihila lhamel tä yäm ame tä akni'isa.” 

5Mat elat hin'o äp yok, “Chik is t'at m'ak tä ni'isachehen tä y'awoye, tsi häp tä 
hin'älit tä is häp Dios, ¿atsihila ilhämet chik y'atiyej, chik lham iti n'amejen 
letasnhayaj? ¿Hä y'okwe, Matche tä ni'isa Dios?” 

6¡Tek mälhyejtso! Tsi chik Dios häpe elh tä ni'isa, ¿atsihila m'ak chik iwoye chik 
itiyej lakalelhthayaj wichi? 

7Mat elat hin'o äp yok, “Chik olhämtes tä kamatachehen tamenej tä wichi 
nitäfwelej tä wuj tä is häp Dios wet iwoyepej m'ak tä matche, tä mälhyejtso, 
¿chipte tä Dios yäm n'oye tä otes ihi tsi osukyaj in'oyej? 

8Chik mälhyejtso, is chik y'awoye m'ak tä ni'isa häpkhilek in'amejen m'ak tä is.” 
Iche t'at wichi tä t'isufwkan n'oye, yäme tä oyen chufwenyaja tähestso. Oyok, 
¡Dios itihiyeja lhamel häp letasnhayaj tä t'uhawetej! 

Y'alhokej lhates ihi 

9Tä mälhyejtso, ¿hä n'amel tä n'aJudío lhayis y'anu'pe iyhäj? ¡Kha! Tsi pajche 
y'aw'en n'amel tä häpe Judío lhayis, lhäy'e iyhäj tä kahäpeya, hätet iwoye, 
y'alhokej n'ahäpehen n'och'isukyaj kwenkay. 

10Wet häp tä Dios lhämtes tä ihi Lehi yok: “Ihichet'a tefwaji che is. 

11Ihichet'a elh che lehanyaj ihi, ihichet'a elh che t'ukwe häp Dios. 

12Nilhokej wichi ileche Dios len'äyij, wet lhaip'ajtitwek tä lajit lahaya. Ihichet'a 
elh che iwoye m'ak tä is. 

13Lak'ajlhich'utes hätet iwoye p'itsekhi tä tafwoche, wet lesitäyhyaj tälhche 
lak'aj. M'ak tä yäme hätet iwoye n'ot'ilek tä tälhe amlhäj, 

14wet iwit'äynej iyhäj häp lhämtes tä ni'isachehen tä matche tä tapay. 

15Lhaiteläfwithen yämthilek ilänhen iyhäj, 

16wet lhip at che häpe tä inukwe, ilhaklitwethä wichi wet itäyhthen. 

17Nitäfwenhiyejt'a m'ak tä häpe n'otamsek, 

18wet tek ilät lhame chik nowaye Dios.” 

19Häp täja m'ak tä Dios lhämtes yäme. Wet y'ahanej tä nilhokej lhämet tä ihi Lehi 
yämeje lhamel tä hiw'en, yämthilek niwohit elh che tahuy wet yok, “Otes ihihit'a”, 
wet nilhokej lhamel Dios lakalelhthayaj nichätpe. 

20Tsi ihichet'ala elh che häpe che Dios hi'isyenla häp tä iwoye lhämtes tä ihi Ley 
p'ante tälhe Moisés. Tsi lhämtestso tajlhama tä ihanhat n'amejen wet y'ahanej tä 
n'ahäpehen wichi tä lech'isukyaj ihi. 

N'ofwayhyaj tälhe n'ot'ekhahyaj 

21Mat athana Dios hin'älit m'ak tä iwoye tä hi'isyen wichi, tek tälhejlä Ley p'ante 
tälhe Moisés. Mat che y'atetshan häp Leytso lhäy'e profetas lesaynhay, häp tä 
yäme m'ak tä Dios iwoye. 

22Dios hi'isyenejen wichi tä t'ekhaye tä Jesús häpe N'ofwayhthi tä Dios 
Chenek, wet iwoyeje täjtso nilhokej lhamel tä t'ekhaye. Tsi niwohit wichik 
w'enha lhamej, 

23nilhokej iwoye lech'isukyajay wet lhaikänchi, wet nemhit häpe Dios le'isyaj 
lepeyak. 

24Mat Dios hi'isyenejen lhamel häp lep'altsenyaj tä nit'alhach'oye laha, häp tä isej 
Cristo Jesús tä lhayen lahaya. 

25Tsi Dios yachaj Cristo yämthilek itsäyhchä lew'oyis wet y'il, wet lhayen 
len'äyija yämthilek tatäy wichi letes wet noj Dios lewäk, häp tä isej t'ekhahyaj tä 
lhamel itiyej Cristo. Tä mälhyejtso, n'äl tä is Dios, itetshanhit'a n'och'isukyajay tä 
tajyäme, iteläytej t'at. 

26Wet ifwalasna lhäy'e lhip tä n'äl le'isyaj, tsi hi'isyenhen t'at lhamel tä t'ekhaye 
Jesús. 

27Tä mälhyejtso, ¿hä kamaj iche m'ak che hin'o lhaichäjejlhi? ¡Ihichet'a! Tsi 
häpkhit'a tä lham pajche iwoye Ley p'ante tälhe Moisés, mat häp t'ekhahyaj tä 
tamenej. 

28Wet häp tä mälhyejtso, Dios tek hi'isyenej elh tä yäme tä iwoye m'ak tä Leytso 
ne'tek iwoye. Tajlhamat elh tä iwo t'ekhahyaja, häp tä Dios hi'isyen. 

29Wet elh olhämet. Oyok, ¿hä Dios ts'ilak häp Judío lhayis tä laka Dios? ¿Hä 
nihäteya nilhokej wichi tä ihiche honhates tä laka Dios? Oyok, matche, nilhokej 
wichi tä laka Dios. 

30Wet häp tä weihalha Dios, ihichet'a elh. Lham tä hi'isyen elh che häpe tä 
t'ekhahyaj ihi, wet tek itetshanej che Judío wok elh tä kahäpeya. 

31Tä mälhyejtso, ¿hä lhat'ekhahyaj hin'älit tä nem laha ihi häp Ley p'ante tälhe 
Moisés? Oyok, ¡kha! Mat nech'e y'akhajyen t'at. 

Rom 4 

Abraham isej lechayaj 

1Chik mälhyejtso, ¿chiwoye Abraham, häp n'amel tä n'aJudío lhayis lhates p'ante? 
¿Atsi m'ak tä isej? 

2Tsi chik häpkhi p'ante lechumyaj tä iwoye tä tamenej tä Dios hi'isyen, häpkhi 
p'ante täjtso chik lhaiwujyenej. Mat tä ihi tä Dios tatache, ihichet'a m'ak chik 
lhaiwujyenej. 

3Tsi Dios lhämet p'ante ihi Lehi yok, “Abraham ichaye Dios, häp tä tamenej tä 
Dios yen häpeya elh tä is alhoho.” 

4Tetshan häp hin'o tä tachumlhi, m'ak tä ikalhi t'awayhathit'a, lechumet tä iwoye 
häp tä laha. 

5Mat häp elh tä itiyej lechayaj häp Dios tä hi'isyenhen n'och'isukyaj kwenkay, 
w'enha lhamej. Tsi Dios yen häpeya elh tä is alhoho häp tä isej lechayajtso, 
häpkhit'a lechumyaj tä iwoye tä tamenej. 

6Häte David yäme p'ante Dios lakäpfwayaj tä is tä iyej elh tä Dios hi'isyen. 
Häpkhit'a lechumyaj tä iwoye tä Dios itetshan. 

7David yok: “Dios lakäpfwayaj tä is iyej lhamel tä lham itäyhtejen m'ak tä 
ni'isachehen tä iwoye wet äp itiyej kanhi lech'isukyajay. 

8Lakäpfwayaj tä is iyej elh tä Lhawuk nena tesayej lech'isukyaj tä iwoye.” 

9Mat oyok, ¿atsi tä häpe tä isej häp Dios lakäpfwayajtso? ¿Hä tajlhamat iyhäj tä 
õ'tiyej n'otetnek tä n'olhijtsek? ¿Wok häte y'aje häp lhamel tä n'otetnektso 

newayej? Tichunache Abraham tä Dios yen häpeya elh tä is alhoho, häp tä isej 
lechayaj. 

10Tä Dios iwoyeje täjtso Abraham, ¿hä häp tä pajche n'otetnektso iyej, wok häp tä 
kamaj newayej p'ante? Matche, häpe t'at tä kamaj newayej p'ante. Tsi chunkat 
Dios hi'isyen Abraham, 

11wet tä paj wet õ'tiyej n'olhijtsek tä õyen tetnekayej tä yäm kalelhäj tä pajche 
Dios hi'isyen, häp tä isej lechayaj. Tä mälhyejtso, nilhokej wichi tä lechayaj ihi 
häpehen Abraham leles tä lepes lheley. Tej tä n'otetnektso newayej, mat Dios yen 
häpeya iyhäj tä ische alhoho. 

12Wet wichi tä n'otetnektso iyej, chik lhamel inukwe Abraham len'äyij wet iten 
lechayaj tä lham iti lhamej p'ante tä kamaj n'olhijtsek newayej, häte lhamel 
häpehen Abraham leles t'at. 

Abraham ichaye p'ante Dios lhämet tä ifwenho 

13Dios hit'untejche lhämet tä ifwenho p'ante Abraham tä yok, “Am lhäy'e ales tä 
tälh ame, yäk nichäte iyhäj tä lepes lheley, alewuhuyla nilhokej honhat.” ¿Atsi 
m'ak tä tamenej tä Dios ifwenho täjtso? Oyok, häpkhit'a tä Abraham iwoye Ley 
p'ante mälhyej tä tälhe Moisés, mat häp tä ichaye Dios. Tä mälhyejtso, Dios 
hi'isyen. 

14Tsi chik häpkhi häp lhamel tä iwoye Leytso chik lewuhuy häp m'ak tä tälhe 
Dios, nech'e n'ochayaj häpe t'at m'ak tä najit lahaya, wet äp lhämet tä Dios 
hit'unhatche tä iwoye p'ante häte laha ihihit'a. 

15Tsi Ley p'ante tälhe Moisés ichäj alhoho Dios lewäk. Mat lhip chik Leytso 
neyahi, ihichet'a m'ak chik tatayhlä yämthilek inäk'äs, tsi ihichet'a. 

16Häp tä mälhyejtso, t'uhawetej Abraham lechayaj tä tamenej p'ante tä Dios 
hit'untejche lhämettso tä ifwenho. Wet täjtso hin'älit tä lhämettso tälhe t'at Dios 
lep'altsenyaj, yämthilek nilhokej Abraham leles yäk nichäte iyhäj tä lepes lheley 
isej. Wok oyok, ts'ilakhit'a lhamel tä iwoye Ley p'ante tälhe Moisés tä isej, mat 
häte lhamel tä iwo lechayaja, mälhyej iwoye tä Abraham iwo lechayaja p'ante. Tä 
mälhyejtso, y'alhokej n'amel n'ahäpehen Abraham leles tä lepes lheley, 

17mälhyej tä Dios lhämet tä ihi Lehi yop'antekwe, “Oayen häpeya wujpey wichi tä 
w'enhache lhamej lajcha.”Häp täja häp Dios tä Abraham ichaye, häp lham tä 
iläythen häp n'op'itseyhay wet äp hin'älit m'ayhay tä pajche nin'äla. 

18Abraham lechayaj inu'pe letichunhayaj tä nikalelhäja. Tä mälhyejtso, lhayen 
häpeya “wujpey wichi tä w'enhache lhamej lajcha”, mälhyej tä Dios ifwenho 
p'ante tä yok, “Mälhhiyejattso häp ales tä lepes lheley.” 

19Wet tej tä tatäy p'ante lhimphaj chik hiw'en cien nekchämes, wet ihanej t'at tä 
pajiyejt'a wet ileyej häp honhat, wet lech'efwa Sara lhäy'e lhip tä hich'ut 
yämthilek iwo lhäsa, mat Abraham ik'efwyenhihot'a lechayaj tä itiyej Dios. 

20Ikachuhiyet'a Dios lhämet tä ifwenho, mat lhaikhajyenej lechayaj. Iwujyen Dios 

21wet lhaimälhetwek tä ichaye tä Dios lakhajyhayaj ihi yämthilek yäm matche 
lhämet. 

22Häp tä tamenej tä Dios yen häpeya elh tä is alhoho. 

23Wet tä Dios lhämet yok, “Dios yen häpeya elh tä is alhoho, häp tä isej lechayaj”, 
ts'ilakhit'a Abraham tä isej, 

24mat häte n'amel tä n'aisej. Tsi Dios n'ayen häpeya iyhäj tä ische alhoho, häp 
n'amel tä y'achaye lham tä inuhatphä p'ante Lhawuk Jesús tä tälho n'op'itseyhay. 

25Häp lham tä õyachaje t'ilek, häp lhach'isukyajay tä tamenej, wet häte tä 
õ'nuhatphä tä tälho n'op'itseyhay, n'aisej t'at yämthilek Dios n'ahi'isyen. 

Rom 5 

Dios n'ahi'isyen 

1Häp tä mälhyejtso, n'aisej t'at lhat'ekhahyaj wet Dios n'ahi'isyen, wet lhatamsek 
iyeji häp lham tä n'aisej Lhawuk Jesucristo. 

2Wet tä Cristo lham tamenej tä y'asakanho häp Dios lep'altsenyaj tä y'ehina, häp 
tä n'aisej lhat'ekhahyaj, wet y'en lhakäjyaja tä ihla n'amejen Dios lewujyaj tä isi tä 
y'anihihlä. 

3Mat tajlhamhiyet'a täjtso, mat häte n'akäsejwethä lhateläythayajay, tsi y'ahanej 
tä ichufwen n'amejen lhakhajyhayaj yämthilek y'akalhi. 

4Wet lhakhajyhayajna häp tä tamenej tä kalelhäj m'ak tä n'ahäpehen, wet tä 
n'akalelhäj, häp tä tamenej tä y'anihihlä m'ak tä lham hiw'enla n'amhohen. 

5Wet häpkhit'a che w'et lhanihayaj t'at, tsi Dios yäm tapokwe lehumnhayaj 
lhahusey, häp tä isej Espíritu tä T'amajchet tä lham yen lhatw'ayhata. 

6Tsi tä n'ahäpehen p'ante wichi tä kay'ahanayej y'awoyneje che 
y'alhaifwayhtejen lhach'isukyajay, häpe t'at lewhäytso tä Cristo y'ilpe wichi tä 
ni'isahen. 

7Oyok, atha che hin'o fwetaj lhaiwompe elh tä is alhoho - wok iche p'iya elh che 
lhaiwompe hin'o tä lehusek ihi. 

8Mat Dios hin'älit lehumnhayaj tä iti n'amejen, tsi tä kamaj n'ahäpehen iyhäj tä 
lhach'isukyajay in'amejen, Cristo y'il lhatapehen. 

9Wet athana tä nech'e Dios n'ahi'isyen häp tä isej Cristo tä y'il, wet matche tä 
y'atfwayhiyeja Dios lewäk. 

10Wet tä n'ahäpehen p'ante wichi tä tatayhlä Dios, mat n'aisej Lhäs Jesucristo tä 
y'il, wet n'ayen häpeya laka wichi tä letamsek iyeji häp lham. Wet athana tä nem 

y'en lhatayhfwaya, wet matche tä y'atfwayhihena häp tä n'aisej Lhäs Jesucristo tä 
iläy. 

11Mat tajlhamhiyet'a täjtso, mat häte lhakäjyaj iyej n'amhihen häp Dios, häp tä 
isej Lhawuk Jesucristo. Tsi häp lham Cristo tä tamenej tä lhatamsek iyeji Dios. 

Adán wet Cristo 

12Iche hin'o tefwajni tamenej p'ante tä n'och'isukyaj ihi honhat, wet 
n'och'isukyajna iton alhoho n'ot'ilek, wet n'ot'ilek y'aje nilhokej wichi tsi nilhokej 
iwo lech'isukyaja. 

13Häp ifwalas p'antetso tä kamaj newache p'ante Ley tä tälhe Moisés, pajche 
n'och'isukyaj ihi t'at honhat, tej tä newache n'olhämet che yen tesayej elh tä 
iwoye lech'isukyaj. 

14Tsi tälhe lewhäy p'ante Adán ihi yäk nichäte lewhäy tä äp Moisés ihi p'ante, häp 
n'ot'ilek lhayen niyatayej nilhokej wichi, tej tä lech'isukyajay nihäteya iwoye 
Adán lech'isukyaj p'ante tä niwoyaye m'ak tä Dios ifwenho. Adán mälhyet iwoye 
hin'o tä toyp'antehlä tä nämla tä häpe Cristo. 

15Mat Adán lemenyaj p'ante tek häte iwoye häp m'ak tä Dios hiw'en n'amhohen. 
Tsi lhek tetshan olhämet: hin'o tefwajni letes tamenej wujpey wichi tä y'inhen. 
Mat m'ak tä Dios hiw'en n'amhohen häp tä isej lep'altsenyaj tä iyej n'amhihen 
hin'o tefwajni Jesucristo, lhäy'e lhip tä inu'pe täjtso wet äp wujpey wichi tä isej. 

16Matche, hin'o tefwajnitso lech'isukyaj tek häte iwoye häp n'otw'ayhat tä tälhe 
Dios. Tsi n'och'isukyaj tefwajni p'ante tamenej tä Dios itiyej letes wichi. Mat 
n'otw'ayhat häpe t'at tä Dios itiyej kanhi wujpey n'och'isukyajay wet hi'isyenhen 
wichi. 

17Wet tä hin'o tefwajnitso letes tamenej tä n'ot'ilek niyatej mälhewek wichi tä 
ihonhatena, mat wichi tä Dios itiyej lep'altsenyaj tä yen t'awayhata wet äp 
hi'isyenhen, nemla koyhyaj tä lhamel niyatey tä ihi lew'atshancheyaj tä 
nech'ayek, häp tä isej hin'o tefwajni Jesucristo. 

18Mälhyejtso tä hin'o tefwajnitso Adán lech'isukyaj tä iwoye p'ante tamenej tä 
Dios itiyej letes nilhokej wichi. Häte häp m'ak tä is tä hin'o tefwajnitso Jesucristo 
iwoye p'ante tamenej tä Dios itäyhthen letes nilhokej wichi yämthilek 
lew'atshancheyaj ihi. 

19Wok oyok, tefwajni hin'o tä niwoyaye p'ante m'ak tä Dios ne'tek iwoye, wet 
tamenej tä wujpey wichi tä õyen n'och'isukyaj kwenkaya. Mat äp tefwajni hin'o tä 
iwoye p'ante m'ak tä Dios ne'tek iwoye, wet tamenej tä wujla'pey wichi che nem 
letes ihi. 

20Tä näm p'ante Ley tä tälhe Moisés, lhäy'e lhip n'och'isukyajay. Mat tä lhäy'e lhip 
n'och'isukyajay, Dios nem koyhyaj tä hin'älit lep'altsenyaj. 

21Wet häp tä mälhyejtso, tä n'och'isukyaj lhayen niyatayej wichi wet ichätyene 
n'ot'ilek, häte Dios lep'altsenyaj äp lhayen niyatayej lhamel wet ichätyene le'isyaj, 
häpkhilek nichätho lew'atshancheyaj tä t'un häp tä isej Jesucristo Lhawuk. 

Rom 6 

Lhaw'atshancheyaj ihi tä y'ap'akej Cristo 

1¿Chi y'awoye tä mälhyejtso? ¿Hä is p'iya chik y'atujlhache t'at lhasukyajay, 
häpkhilek lhäy'e lhip Dios lep'altsenyaj? 

2¡Kha! ¡Isit'a! Tsi n'ahäpehen t'at lep'itseyhay tä y'ehi tä n'osukyaj tatache. Tä 
mälhyejtso, ¿chip iwoye chik y'akalhi chik y'atujlhache lhasukyajay? 

3Wok ¿hä amel lep'ethatayhlä tä nilhokej n'amel tä y'alhaibautisaynej Cristo 
Jesús, y'alhaibautisaynej t'at häp lham t'ilek? 

4Tsi tä y'akatej bautismo, häte iwoye chik y'at'inhen t'at wet õtjän lhach'oyehen, 
häpkhilek y'anukwephä tä y'atälho lhap'itseyhay wet y'anukwe lhan'äyij tä 
nech'ayek. Mälhyej iwoye tä Cristo inuphä p'ante tä tälho n'op'itseyhay, häp tä 
isej Lajcha lakhajyhayaj tä wuj. 

5Tsi chik pajche y'alhaitan'istej Cristo tä y'at'inhen, mälhyej iwoye lham tä y'il, 
häte y'ap'akhiyeja t'at chik y'anuhikwephäla chik y'atälho lhap'itseyhay, mälhyej 
iwoye lham tä inuphä. 

6Y'ahanej tä lhaw'atshancheyaj wumek pajche hap'akej Cristo tä õhp'ajtej laka 
cruz, yämthilek lhanech'ethayajay tä ni'isachehen noj t'at lakhajyhayaj tä iyejen, 
wet nemhit n'ahäpehen n'osukyaj kwenkay. 

7Tsi elh tä pajche y'il, tafwayej t'at n'osukyaj lakhajyhayaj. 

8Wet chik y'ap'akej Cristo tä y'il, y'achaye tä häte y'ap'akhiyeja tä iläy. 

9Y'ahanej t'at tä Cristo pajche inuphä tä tälho n'op'itseyhay, wet nemla yachajo 
chik y'il. Häp n'ot'ilek nemhit ihanej iwoyneje chik ikalhi. 

10Tsi tä Cristo y'il, weihalhache t'at tä y'il tä ihi tä n'osukyaj tatache, wet tajlhama. 
Mat tä iläy, iläy yämthilek tach'ote t'at Dios. 

11Wet is chik mälhyejtso häp amel. Enay atichunhayaja tä ahäpehen lep'itseyhay 
tä lheyayhi tä n'osukyaj tatache, mat haw'atshancheyaj iyeji t'at Cristo Jesús 
yämthilek letach'ote Dios. 

12Tä mälhyejtso, yej tach'anlhaye chik n'osukyaj kamaj lhayen lewuka asanis tä 
nit'una wet inityen amehen anech'ethayajay tä ni'isahen yämthilek lewoye. 

13Yej lhachaje asanis häp n'osukyaj yämthilek ichumyene m'ak tä ni'isa, matkat 
a'achajaye häp Dios tä ahäpehen iyhäj tä pajche y'inhen tä ihi tä n'osukyaj 
tatache. Wet tä nech'e leläyhen athana, achajaye Dios asanis yämthilek 
ichumyene m'ak tä is. 

14Häpkhilek n'osukyaj nemhit lhayen niyata amejen, tsi nemhit lheyaychufwi 
lakhajyhayaj tä iyej Ley p'ante tälhe Moisés, matkat lheyaychufwi Dios 
lep'altsenyaj. 

M'ak tä is lakwenkay 

15¿Chiwoye tä mälhyejtso? Tä n'amel nem y'echufwi lakhajyhayaj tä iyej Ley 
p'ante, ¿hä y'afwetaj is t'at chik y'awoye lhasukyajay, tsi y'ahanej tä y'echufwi 
Dios lep'altsenyaj? ¡Kha, isit'a! 

16Amel lehanej, chik lhen awuka elh chik häpe yämthilek ayen lakawosa, ahäpe 
t'at lakwenek awuktso tsi lewoye t'at lenech'ethayaj. Wet häp tä hätet iwoye 
täjtso, chik alhenay häpeya n'osukyaj kwenkay, ihän amehen häp ilek. Mat chik 
lewoyaye Dios lenech'ethayaj, wet aisichela alhoho. 

17Mat owo graciasayej Dios, tsi amel ifwalas tä pajche ahäpehen t'at n'osukyaj 
kwenkay, mat athana matche tä lewoyaye Dios lechufwenyaj tä letachumtehlä. 

18Letafwayej asukyajay wet alhenay m'ak tä is kwenkaya. 

19(M'ayhay tä oyäme otech'aynej t'at m'ak tä y'ahanej tä n'ahin'ol, tsi wujit'ak 
lehanayej m'ayhay tä oyämetso.) Wet oyämej amehen ifwalas tä pajche tä 
lhachajaye asanis häp anech'ethayajay tä kok'aye lhäy'e m'ak tä ni'isa, yämthilek 
lewoyaye t'at m'ak tä ni'isachehen. Mat athana oyok, achajayeje häp m'ak tä is, 
yämthilek matche tä ahäpehen t'at iyhäj tä Dios t'amajchetes. 

20Tsi tä ahäpehen p'ante n'osukyaj kwenkay, ahäpkhihent'a m'ak tä is 
lechumyenhay. 

21Mat ¿atsi p'ante m'ak tä lekalhihlä häp akeyes tä len'äfwelhpe athana wet äp 
ihän ame ilek? 

22Mat athana nemhit ahäpehen iyhäj tä n'osukyaj inayhitwethä, mat alhenay Dios 
lechumyenhaya. Häp täja m'ak tä aisej, tsi tälhe täjtso nech'e ahäpehen iyhäj tä 
isen wet äp Dios t'amajchetes, wet chik lepese lekatayej haw'atshancheyaj tä t'un. 

23Tsi m'ak tä y'akalhihlä lhasukyaj häpe t'at lhat'ilek. Mat m'ak tä Dios yen 
lhatw'ayhata häpe lhaw'atshancheyaj tä t'un, tä y'alhaip'ajtej häp Cristo Jesús 
Lhawuk. 

Rom 7 

Dios leles tafwayej Ley tä pajche yen lakwenkaya 

1Ipuhfwas, amel lehanej t'at m'ak tä häpe leyes, wet lehanej tä elh che häpe 
ichufwi leyes lakhajyhayaj, mat tajlhama tä kamaj iläy. 

2Hätet iwoye häp atsinha tä lech'efwa ihi, ley yäytej lech'efwa tä kamaj lham 
hin'o iläy. Mat che hin'o ileyej honhat, wet atsinha nemhit ihi leytso lakhajyhayaj. 

3Tä mälhyejtso, che atsinha tä kamaj lech'efwa iläy, iyej elh hin'o, õyen lheya 
kain'oyaj länek. Mat che lech'efwa ileyej honhat, atsinha nemhit ihi ley 
lakhajyhayaj, wet tej che iyej elh hin'o che yen lech'efwaya, is t'at, häpkhit'a 
lakain'oyaj tä iwoye. 

4Wet häp tä mälhyej'attso amel, ipuhfwas. Pajche letan'isayej häp Cristo tä y'il 
p'ante, wet ahäpehen lep'itseyhay tä ihi tä Ley p'ante tälhe Moisés tatache, 
yämthilek lheyayej Awuk elh tä häpe Cristo, häp lham tä inuphä tä tälho 
n'op'itseyhay. Che mälhyejtso, y'awohiyela m'ak tä is yämthilek y'atch'ote häp 
Dios. 

5Tsi tä kamaj n'ahäpehen p'ante wichi tä inukwe n'och'isukyaj len'äyij, wet 
Leytso hin'omhatpejwethä lhanech'ethayajay tä ni'isachehen, pajtha tachumhilhi 
lhat'isanis wet y'awoye m'ak tä ni'isa tä ichätyen n'amehen lhat'ilek. 

6Mat athana tä n'ahäpehen lep'itseyhay tä ihi tä tatache Leytso, y'atfwayej t'at 
häp m'ak tä pajche n'ayen kwenkaya. Tä mälhyejtso, nech'e y'akalhi yämthilek 
y'atch'ote häp Dios. Tsi nemhit y'echufwi lakhajyhayaj tä iyej n'olesaynhay tä 
häpe Ley, mat y'anukwe t'at häp Espíritu tä Dios T'amajchet len'äyij tä häpe 
n'ow'atshancheyaj tä nech'ayek. 

Och'isukyaj tä in'ohi 

7Tä mälhyejtso, ¿hä oyäme tä ni'isa häp Ley p'ante tälhe Moisés? ¡Kha! Matlhat 
che n'am läthiyehte n'olhämtestso, tek ontäfwenhiyej m'ak tä häpe n'och'isukyaj. 
Che kahäpeya n'olhämet tä yok, “Yej let'akäne m'ak at che häpe”, wet tek 
ontäfwenhiyej m'ak tä häpe n'otkänyaj tä ni'isa. 

8Mat och'isukyaj iwo kotsayej n'olhämtestso, wet hin'omhatwethä nilhokej 
otkänyajay tä ni'isachehen. Che newache häp n'olhämtestso, wet n'och'isukyaj 
häpe m'ak tä lep'itsek t'at. 

9Ichehte lewhäy tä olham kamaj n'am hanej n'olhämtestso, wet ow'atshancheyaj 
ihi t'at. Mat tä näm n'olhämtestso, och'isukyaj lhaikhajyen t'at 

10wet oy'il. Tä mälhyejtso, häp n'olhämtestso tä t'uhawetej che iläyitn'o, ihän 
n'oye ot'ilek, 

11tsi och'isukyaj iwo kotsayej, wet ikan n'oyej, wet äp ilän n'oyej. 

12Tä mälhyejtso, oyok, n'ot'amajchet t'at häp Ley p'ante tälhe Moisés, tsi m'ak tä 
yäme häpe n'ot'amajchet wet is alhoho. 

13Mat ¿hä m'ak tä isna ihän n'oye ot'ilek? ¡Kha! ¡Häpkhit'a! Mat häpe t'at 
och'isukyaj tä iwo kotsayej m'ak tä is pajtha ilänn'o, wet lhain'älit tä matche tä 
häpe och'isukyaj. Wet häp tä isej n'olhämtes p'antetso, n'äl tä n'och'isukyaj häpe 
t'at m'ak tä hich'atej tä ni'isa. 

Olhäkleyhyaj tä in'ohi 

14N'amel y'ahanej ihi tä Ley p'ante tälhe Moisés häpe t'at häp Dios lhämtes. Mat 
tä ohäpe hin'o, on'ohyaj tä in'oyej yachaj n'oye och'isukyaj wet yenn'o 
lakweneka. 

15Ohanhiyejt'a m'ak tä owoye, tsi owohiyet'a m'ak tä ot'uhläk owoye, matlhat 
m'ak tä ofwetaj on'äyiho, häp tä owoye. 

16Mat tä owoyepej m'ak tä n'am t'uhläk owoye, n'äl tä is alhoho Ley p'antetso. 

17Tä mälhyejtso, olhamhit'a tä owoye m'ak tä owoye, mat och'isukyaj tä in'ohi, 
häp tä iwoye. 

18Tsi ohanej tä ohin'o t'at wet ihichet'a m'ak che is tä in'ohi. Tej che ohumin tä 
owoye m'ak tä is, mat okalhihit'a. 

19Owohiyet'a m'ak tä is tä ot'uhläk owoye. Tajlhamat m'ak tä ni'isa tä n'am 
t'uhläk owoye, häp tä owoye. 

20Tä mälhyejtso, che owoye t'at m'ak tä n'am t'uhläk owoye, nemhit häpe olham 
tä owoye, mat häp och'isukyaj tä in'ohi, häp tä iwoye. 

21Wet ow'en tä tej che ot'upejläk owoyet thayej m'ak tä is, tajlhamat m'ak tä 
ni'isa tä in'oyej. 

22Ihi ochowej tä ohumin t'at Dios lhämtes, 

23mat olhaiw'en tä iche m'ak tä ihi ot'isan tä inulhihlä otichunhayaj tä mälhyejtso. 
Häpe t'at och'isukyaj tä yen lew'etahi ot'isan wet yenn'o lhäytseka. 

24Oyok, ¡matche tä w'et om'ayek t'at! ¿Atsihilak ifwayhatn'o tä n'ot'ilek 
lakhajyhayaj ihi t'at ot'isan? 

25¡Dios tä ikalhi, häp tä isej Lhawuk Jesucristo! Wet owo graciasayej tä 
mälhyejtso. Wet tä lepese oyok: ohanej tä iwohiyet'ak n'am woye Dios lhämtes, 
mat tä ohin'o t'at, tajlhamat n'och'isukyaj chumyaj tä owoye. 

Rom 8 

N'alhäjlhahlä Espíritu tä Dios T'amajchet 

1Häp wichi tä hap'akej Cristo Jesús, kalelhäj letes ihichet'a. 

2Tsi Espíritu tä Dios T'amajchet lechumyaj tä iwo lhaw'atshancheyajayej Cristo 
Jesús, häp tä ifwayhat n'amejen n'osukyaj chumyaj lhäy'e n'ot'ilek. 

3Tsi tä n'ahin'ol t'at, häp tä tamenej tä Ley p'ante tälhe Moisés, lakhajyhayaj 
ihihit'a yämthilek ikalhi lhasukyaj tä in'amhiche. Matkat Dios ikalhi t'at, wet 
pajche iwoye, häp tä ichen honhatena häp Lhäs tä lhayen häpeya hin'o, mälhyet 
iwoye n'amel, wet lham lhayachajeje'pe n'osukyaj häp t'ilek. Tä iwoye, wet ikalhi 
n'osukyaj yämthilek nemhit lakhajyhayaj ihi. 

4Dios iwoynejetso m'ak tä iwoye, yämthilek n'amel y'akalhi wet y'awoye t'at häp 
m'ak tä Leytso ne'tek y'awoye. Tsi nemhit y'alhäjlhahlä lhanech'ethayaj, mat 
y'alhäjlhahlä Espíritu tä Dios T'amajchet. 

5Häp wichi tä ilhäjlhahlä lhamel lenech'ethayaj, ts'ilak t'at lhamel t'akänyajay tä 
yenpej tichunhayaja. Mat häp iyhäj tä ilhäjlhahlä Espíritu tä Dios T'amajchet, 
ts'ilak t'at m'ayhay tä tälhe lham Espíritu tä yenpej tichunhayaja. 

6Wet chik ts'ilak m'ak tä olham ohuminche tä oyenpej tichunhayaja, ot'ilek t'at. 
Mat chik häpe m'ayhay tä tälhe Espíritu tä Dios T'amajchet tä oyenpej 
tichunhayaja, ow'atshancheyaj ihi lhäy'e otamsek. 

7Lhamel tä hits'ilkat m'ak tä lhamel ihuminche tä yen tichunhayaja, häpehen 
iyhäj tä tatayhlä Dios, wet ihanhiyejt'a iwoyneje yämthilek iwoye Dios laka Ley. 

8Tä mälhyejtso, lhamel tä iwoye m'ak tä t'akänyajay, ihanhiyejt'a iwoyneje chik 
ikänitlhi häp Dios. 

9Mat amel nemhit lelhäjlhahlä akänyajaytso, mat nech'e lelhäjlhahlä Espíritu tä 
Dios T'amajchet, chik matche tä Dios laka Espíritu i'amhihen. Häp elh tä Cristo 
laka Espíritu newahi, häpkhit'a elh tä Lewuk Cristo. 

10Mat chik Cristo i'amhihen, wet matche tä y'il t'at asan tä asukyaj tamenej, mat 
Espíritu tä Dios T'amajchet ailäythen t'at, tsi Dios pajche ahi'isyenhen. 

11Wet chik i'amhihen Espíritu tä tälhe Dios tä inuhatphä Jesús, häte lham 
iläythihena asanis tä nit'una, häp tä isej Espíritutso tä i'amhihen. 

12Tä mälhyejtso, ipuhfwas, iche m'ak tä iwohiyet'ak kay'awoyaye, mat häpkhit'a 
chik y'alhäjlhahlä lhakeyes tä ni'isachehen. 

13Tsi chik kamaj lelhäjlhahlä akeyestso, let'inhihena. Mat chik lelänejen Espíritu 
tä Dios T'amajchet tä i'amhihen, häpkhilek haw'atshancheyaj i'amejen. 

14Nilhokej wichi tä Dios laka Espíritu t'at tä ipäyne m'ak tä lhamel iwoye, 
häpehen Dios leles. 

15Tsi Espíritu tä Dios hiw'ente amhohen häpkhit'a chik ayen kwenkaya yämthilek 
yachajo tä lechätho anowayhyaj. Mat häpe t'at häp Espíritu tä ayen häpeya Dios 
leles, wet häp tä n'aisej chik y'ämhoplhi Dios tä y'ok, “Ijcha, Ijcha.” 

16Tsi Espíritutso lhaip'ajtej n'amel lhahusey, wet häp tä ifwenho elh weihalhapej 
n'amel wet yok, “Matche, ahäpe t'at Dios leles elh.” 

17Tä mälhyejtso, häte n'amel lhäy'e Cristo tä n'alewuhuyla häp Dios 
lakäpfwayajay tä isen tä pajche lham t'amajejo leles. Tsi chik y'atn'isej Cristo tä 
y'awo lhateläythayaja, häpkhilek lewujyaj tä isi ihlat n'amejen. 

Lhawujyaj tä ihichela 

18Oyok, häp n'owujyaj tä isi tä lhain'älthila n'amejen chik paj, lhäy'ehila lhip chik 
inuhla'pe häp lhateläythayajay tä in'amejen fwalasna. 

19Wet nilhokej m'ayhay tä Dios lhenhay lhäy'e lhip tä nakelej chik nichäte lewhäy 
chik Dios itäfwnhatej lhamel wichi tä häpehen lham leles. 

20Tsi Dios itiyej p'ante letes häp lhenhay wet najit lahaya. Mat häpkhit'a m'ak tä 
lhamel lenech'ethayaj, mat häpe t'at lham letichunhayaj yämthilek iwoyeje.Wet 
tej tä lhenhay mälhyej'attso thayej lewit'äyhyaj, mat leniwhayaj iche t'at, 

21yämthilek Dios ilanche t'akay wet ifwayhtej letäyhyaj, häpkhilek lhamtej 
nichätho lewujyaj tä isi tä ihiyeja Dios leles. 

22Y'ahanej tä nilhokej Dios lhenhay äytaj tä ihi yäk athana, wet wuj tä iteläytej, 
hätet iwoye atsinha tä iwo lhäsa. 

23Mat ts'ilakhit'a Dios lhenhay tä äytaj tä ihi, mat häte n'amel tä pajche y'akatej 
Espíritu tä Dios T'amajchet, tä häpe lhip tä Dios ichunkat n'amehen tä tälhe m'ak 
tä hiw'enla n'amhohen chik nichäte lewhäy. Wet äytaj tä y'ehi athana tä 
y'aniwhihlä chik Dios imälhewek tä n'ayen lelesa wet ifwayhthen lhat'isanis. 

24Pajche y'atfwayhen t'at, tajlhama tä y'aniwhihlä chik nichäte lewhäy. Tsi oyok, 
chik ottey hiw'en t'at häp m'ak tä oniwhich'oye, tä mälhyejtso häpkhit'a 
oniwhayaj, tsi m'ak tä ottey hiw'en t'uhawethiyejt'a chik oniwhich'oye. 

25Mat chik y'aniwhich'oye m'ak tä lhattey niw'ena, iwatläk kay'aleyayej tä 
y'aniwhich'oye. 

26Wet Espíritu tä Dios T'amajchet tach'ot n'amehen tä lhahusey nitkhajayahen. 
Y'ahanhiyejt'a lhat'alhyaj tä is alhoho chik y'awoye, mat Espíritu lham t'at tä 
lhaip'altsene Dios lhatapehen, häp tä isej lhämtes tä nehit katsik ihanej chik iten. 

27Wet Dios tä hiw'en m'ak tä ilech'oye elhpej lehusek, nitäfwelej wet ihanej t'at 
Espíritu letichunhayaj, tsi Espíritu iwo t'alhyaja'pe Dios leles mälhyej Dios 
lenech'ethayaj. 

28Häte y'ahanej tä wichi tä ihumin Dios, häp n'amel tä Dios t'än n'amehen 
mälhyej lham lenech'ethayaj, nilhokej m'ak at chik häpe chik in'amejen tach'ot 
n'amehen yämthilek n'aisej. 

29Wet n'amel tä pajche Dios t'ä n'amhihen, wet iwaklhat n'amhohen tälhe tä 
nech'enyaya yämthilek n'ahäpehen Lhäs lepeyak, wet lham häpkhila elh tä 
thaläkw tä iyej wujpey lepuhfwas. 

30Wet tä iwaklhat p'ante n'amhohen täjtso, tä paj wet t'än n'amehen, wet tä t'än 
n'amehen, wet äp n'ahi'isyenhen, wet tä n'ahi'isyenhen, wet äp hiw'en 
n'amhohen lewujyaj tä isi. 

“¡Y'akalhi, nem koyhyaj tä y'akalhi!” 

31Tä mälhyej tä oyämetso, ¿atsi ilhämet chik y'awoye? Tä Dios it n'amejen, ¿atsi 
tä ikalh n'amhiche? ¡Ihichet'a! 

32Tsi tä lham nin'äyayej n'amhohen häp Lhäs, mat yachaje t'ilek yämthilek 
y'alhokej n'amel n'aisej, tä mälhyejtso, kalelhäj tä häte hiw'enlat n'amhohen 
nilhokej m'ayhay. 

33Wet ¿atsi tä ikalhi chik yok, “Isihent'a iyhäj tä Dios t'ähina”? ¡Ihichet'a! Tsi Dios 
lham t'at tä n'ahi'isyenhen. 

34Wet ¿atsi tä ikalhi chik yok, “Letes ihi t'at lhamel”? ¡Ihichet'a! Tsi Cristo Jesús 
itäyhthen lhates tä lham y'il p'ante, wet inuphä tä tälho n'op'itseyhay, wet tä ihi 
t'at Dios lefwomkat, y'alhyenpej n'amehen Dios. 

35Tä mälhyejtso, ¿atsi tä ikalhi chik n'aitiyej kanhihlä häp Cristo lehumnhayaj? 
¡Ihichet'a! Tej chik lhateläythayaj, wok atha lhan'äyij, wok wichi iti n'amejen 
laka'tshayaj, wok häp tä y'achuyuhen, wok häp tä newache lhaw'uy, wok 
lhawit'äyhyaj ihi, wok chik y'aleyej honhat. 

36Mälhyej tä Dios lhämet tä ihi Lehi yok: “Tä ohäpehen iyhäj tä aihänlhi, oihi tä 
ot'ilek itayche nilhokej ifwalas. Õ'tech'ayen at n'oyejen tson'ataspej õ'häne lew'et 
tä õ'länhen.” 

37Mat tej tä ichepej m'ayhay tä mälhyejentso, ¡y'akalhi t'at, wet nem koyhyaj tä 
y'akalhi!, tsi n'aisej häp lham tä n'aihumnhen. 

38Okachuhit'a tä kalelhäj tä ihichet'a m'ak chik ikalhi chik n'aitiyej kanhihlä häp 
Dios lehumnhayaj, tej chik n'ot'ilek, wok n'ow'atshancheyaj, wok ángeles, wok 
ahät lhayis, wok n'okhajyhayajay tä iche puleye, wok häp m'ak tä iche athana, 
wok m'ak tä ihichela, 

39wok m'ayhay tä ikaphä, wok m'ayhay tä ichufwi honhat, wok Dios lhenek at 
chik häpe. ¡Ihichet'ala m'ak elh at chik häpe chik ikalhi chik isohla n'amejen häp 
Dios lehumnhayaj tä iti n'amejen, häp tä isej Cristo Jesús Lhawuk! 

Rom 9 

Pablo yen lhakliya Dios laka wichi p'ante Israel lhayis 

1Olham tä ot'ekhahyaj iyeji Cristo, matche olhämet, tek w'et oyämlhi. Lhäy'e häp 
m'ak tä oyen choweja lhamej tä Espíritu tä Dios T'amajchet itäfwnhat n'oyej, 
ikalelhät tä matche t'at olhämetna tä oyok: 

2-4Najit whäya tä äytaj otichunhayaj tä wuj tä oyen lhakliya häp oiyhäj tä 
opuhfwas tä Israel lhayis, tsi ow'en tä lefwayhyaj ihihit'a. Oyok, ¡Is che Dios 
takäpfwayej n'oye owit'äyhyaj wet takäpfwayeje lhamel häp lep'altsenyaj! ¡Is che 
itiyej n'okanhihlä Cristo wet itihi ow'et häp lhamel! Tsi häpehen t'at iyhäj tä Dios 
tatshupiye p'ante yämlek yen lelesa, wet lham lhain'ältej p'ante, lhäy'e lewujyaj 
tä isi. Häpe t'at lhamel tä isej häp lham lhämtes tä hit'untejche p'ante tä 
ifwenhomche, mälhyej iwoye Ley tä hiw'enho Moisés. Wet ipäyne lhamel häp 
lakey tä is che iwoye tä n'okwiyej häp lham, wet ifwelejomche lhamel m'ayhay tä 
isen tä itihiyejena che paj, wet yäm kalelhäj lhämtes tä iwoyetso. 

5Wet lhamel letetsel t'at häp Abraham lhäy'e leles p'ante, wet leles tä lepes lheley 
elh häpe t'at Cristo, häp N'ofwayhthi tä Dios Chenek. ¡Is che õ'wunit Dios yämlek 
tiyäj'attsiy, häp lham tä niyatej nilhokej m'ayhay! Amén. 

6Mat tä oyonekwe, “Lefwayhyaj ihihit'a oiyhäj tä Israel lhayis”, hätet iwoyek 
oyäme tä kamatache häp Dios lhämtes tä hit'untejche p'ante letetsel tä ifwenho. 
Mat tek mälhyejtso. Tsi lhek tetshan, häp tä wichi tä Israel lhayis tek nilhokej tä 
häpehen Israel lhayis tä matchehen, 

7wet tek nilhokej lhamel tä yäm lhamehen tä Abraham leles, häpehen Abraham 
leles tä matchehen. Tsi Dios ifwenho p'ante Abraham tä yok, “Häp ales tä 
matchehen tälhiyela äs Isaac leles.” 

8Tä mälhyejtso, ¿atsi tä häpehen Dios leles tä matchehen? Oyok, nilhokhiyejt'a 
Abraham leles, mat ts'ilak t'at lhamel tä Dios ifwenho p'ante Abraham tä yok, 
“Ihichela ales tä tälh ame.” 

9Wet häp täja tä Dios pajche hit'untejche p'ante tä ifwenho Abraham tä yok, “Che 
nichäte lewhäyna che nekchäm elh, äp onämla wet ow'enla tä hach'efwa Sara 
iwohla lhäsa.” 

10Mat iche m'ak elh. Tsi oyen tichunhayaja häp atsinha Rebeca leles p'ante, 
täkwsilis, mat hätefwajni lajcha tä häpe t'at lhates Isaac. 

11-13Wet tä kamaj lhamelhas newache wet ihichet'a m'ak che iwoye che is wok 
ni'isa, matkat Dios ifwenho Rebeca tä yok, “Häp lech'inij yenla lakawoya häp 
lechila.” Täja hätet iwoye Dios lhämet elh p'ante yok, “Ohumin Jacob wet oy'ulhan 
Esaú.” Wet mälhyej'attso, y'aw'en tä Dios t'at tä Lewuk che itshupyene elh at che 
häpe tä lham t'uhläk t'äne mälhyej m'ak tä lham lenech'ethayaj, wet tek 
itetshanej m'ak tä elh iwoye. 

14Tä mälhyejtso, ¿hä oyok, isit'a alhoho m'ak tä Dios iwoye? ¡Kha! 

15Tsi Dios ifwenho p'ante häp Moisés wet yok, “Otch'ote elh tä otch'ote, wet 
op'altsen elh tä op'altsen.” 

16Tä mälhyejtso, y'aw'en tä m'ak tä tamenej hin'o che häpe tä Dios tatshupiye, 
häpe t'at lham Dios lep'altsenyaj, häpkhit'a che hin'o lhainityenej tä tamenej, wok 
häp m'ak tä iwoye. 

17Wet N'olesaynek p'ante ihi Lehi yäme tä Dios ifwenho p'ante häp niyat tä ihi 
honhat tä Egipto, wet yok, “Oayen niyata tsi ot'uhläk ois amej, yämlek on'älit 
okhajyhayaj wet nilhokej wichi tä i'pe honhat nitäfwel n'oyej.” 

18Häp tä mälhyejtso m'ak tä Dios iwoye. Elh che lham t'uhläk hip'altsen, 
hip'altsen t'at, mat elh che lham t'uhläk hit'unhat lehusek, hit'unhat t'at. 

Dios lep'altsenyaj lhäy'e lewäk 

19Mat elat iche elh che yok, “Che mälhyejtso m'ak tä Dios iwoye, wet äp nehit 
katsik ifwoneje m'ak tä lham lenech'ethayaj, tä mälhyejtso, ¿atsi m'ak tä Dios yen 
tesayej wichi?” 

20Mat olham oyok, ¿Atsi tä lefwetaj ahäpe tä letayhtejlä ämtestso häp Dios? Lhek 
tetshan, ¿hä iche hin'o tä yenlhi iyhät tä yen iyäteya, wet lhenek yok, “¿Chipte tä 
lewoynejena tä lhenlhin'o?” 

21Ihichet'a, tsi häp elh tä yenlhi iyhät, lewuk t'at che itech'aynej m'ak tä t'uhläk 
häpe. Lhip iyhät yeneje lehi tä lhäy'e lhip tä laha ihi, wet lhip yeneje lehi yämlek 
nilhokej m'ak at che häpe tä lehi. 

22Häp täjtso m'ak tä Dios iwoye. Tsi t'up'antehläk hin'älit lewäk lhäy'e 
lakhajyhayaj, mat yäm pitaj lewhäy tä iteläytej wichi, häp lhamel tä t'uhawetej 
che lham itasnhen wet itäyhthen. 

23Wet n'amel t'up'antehläk hin'älit n'amhihen lewujyaj. Häp tä tamenej tä 
n'ahip'altsenhen wet pajche p'ante iwaklhat n'amhohen yämlek in'amejen täjtso. 

24Wet ts'ilakhit'a n'amel tä y'atälhe Judío lhayis tä t'än n'amehen, mat häte amel 
tä letälhe iyhäj tä kahäpeya Judío lhayis. 

25Mälhyej Dios lhämet tä ihi Lehi tä profeta Oseas ilesayen p'ante tä yok: “Häp 
lhamel tä pajche kahäpeya oka wichi, oyenla lheya oka wichi, wet häp elh tä 
pajche n'am humin, oyenla lheya ohumnek. 

26Häp lhamel p'ante ofwenhomche tä oyok, Amel ahäpkhihent'a oka wichi, nech'e 
õyenla lheya Dios tä n'ilataj leles.” 

27Wet profeta Isaías yen p'ante lhämeta Israel lhayis wet yok: “Tej tä wujpey 
lhamel, hätet iwoye holopej iwhäye tewok, mat tajlhamhiyelat iyhäjfwas che 
tafwayhla. 

28Tsi Lhawuk lhaimälhthiyejawek yämlek yäm matche lhämet tä itiyej nilhokej 
wichi tä i'pe honhat, wet nofwilat thahya.” 

29Wet iche elh Isaías lhämet tä ichun p'ante tä yok: “Che Lhawuk tä najit 
letumfwaya nimälhthihi p'ante n'amhohen iyhäjfwas wichi tä leles tä lepes 
lheley, n'ahätehin'et iwoye honhates p'ante Sodoma lhäy'e Gomorra, noj t'at.” 

M'ak tä tamenej tä Israel lhayis wetahen 

30Tä mälhyejtso, ¿chiwoye lhatichunhayaj? Tä Dios hi'isyenhen häp wichi tä 
kahäpeya Judío lhayis, häp tä isej t'ekhahyaj, tej tä lhamel nit'uyakwe len'äyij 
yämlek lhahi'isyenej Dios. 

31Mat häp Judío lhayis fwetaj lhahi'isyenej Ley p'ante tälhe Moisés, mat 
ikalhihit'a. 

32¿Chipte? Tsi lhamel fwetaj häp lechumyaj tä iwoye häpkhilek tamenej che Dios 
hi'isyenhen, häpkhit'a n'ot'ekhahyaj. Häp tä lhamel tanhäphänejlhi häp tunte 

33tä Dios lhämet tä ihi Lehi yen lhämeta tä yok: “Lhek yahinya, otihi Sión häp 
tunte tä wuj, häpkhilek wichi tanhäphänejlhi. Mat häp elh che häpe che ichaye, 
ihichet'ala m'ak che lhaifwech'enejlhi.” 

Rom 10 

1Ipuhfwas, häp m'ak tä lhamya tä oyen tichunhayaja tä ihi ohusek, lhäy'e tä 
ot'alhejepej Dios, häpe t'at chik opuhfwas Israel lhayis nichätho lefwayhyaj. 

2Olham ow'en tä matche tä lhamel t'uhläk lhay'amkatej Dios, mat häpkhit'a 
letäfwnhayaj tä matche. 

3Tsi Dios t'at tä hi'isyenhen wichi. Mat tä Israel lhayis nhanayej täjtso wet fwetaj 
m'ak tä isej häpe m'ak tä lhamel t'at tä iwoye, wet tek lhayachaje Dios yämthilek 
hi'isyenhen. 

4Tsi Ley p'ante tälhe Moisés wak'alh t'at häp tä isej Cristo, wet elh chik häpe chik 
ichaye Cristo, Dios hi'isyen t'at. 

Nilhokej wichi tä t'änch'oye Lhawuk tafwayhihena 

5Häp elh tä iwoye Ley p'ante tälhe Moisés häpkhilek Dios hi'isyenej, Moisés 
yop'antekwe, “Elh chik iwoye n'olhämtes tä häpe Ley, iläyhla.” 

6-7Mat tä äp yäme p'ante m'ak chik elh tä iwo lechayaja isej, wet yok, “Yej tihi 
ahusek chik lhok, ¿Atsihilak tiyäj puleye?, wok, ¿Atsihilak tiyäj honhatch'oye?” 
(Tsi täjtso mälhyej chik ot'uhläk Cristo inuhchä, wok ot'uhläk Cristo äp yachajo tä 
inuphä tä tälho n'op'itseyhay.) 

8Wet Moisés y'isej p'ante tä yok, “Häp Dios lhämet tek atofwe ahilä, ihi t'at 
ahusek wet ihi t'at hak'aj.” Wet Dios lhämetna, häp tä olhamel oyenpej osilätyaja 
tä yäme häp n'ochayaj. 

9Wet chik lhen ämeta tä Jesús häpe Lhawuk, wet ihi ahusek tä lechaye tä Dios 
inuhatphä tä tälho n'op'itseyhay, letafwayhla. 

10Tsi otihi ohusek ochayaj yämthilek Dios hi'isyenn'o, wet oyen lhämeta ochayaj 
yämthilek otfway. 

11Dios lhämet tä ihi Lehi yok, “Elh chik häpe chik ichaye, ihichet'ala m'ak chik 
lhaifwech'enejlhi.” 

12Täja y'aje nilhokej wichi, häp Judío lhayis lhäy'e iyhäj tä kahäpeya, hätet iwoye. 
Tsi weihalha Lhawuk tä nilhokej lewuk, wet elhpej chik häpe chik t'änch'oye, wuj 
lakäpfwayajay tä isen tä lham itiyej. 

13Tsi lhämet lhip elh yok, “Nilhokej häp lhamel tä t'änch'oye Lhawuk, 
tafwayhihena.” 

14Mat oyok, ¿chip iwoyek t'änch'oye Lhawuk, tä nichayaye? ¿Wet chip iwoyek 
ichaye, tä nilätayek õyäme? ¿Wet chip iwoyek iläte, tä neya katsik yen silätyaja? 



1973 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

15¿Wet chip iwoyek lewos yen silätyaja, tä neya katsik ichen? Mälhyej Dios 
lhämet tä ihi Lehi tä yok, “¡Wuj tä is tä nämhen iyhäj tä nekchufwi n'osilätyaj tä 
is!” 

16Mat oyok, nilhokhiyejt'a tä tach'ahuye n'osilätyajna. Mälhyej tä Isaías p'ante 
yok, “Iwuk, ¿atsi tä ichaye m'ak tä olhamel owo silätayej?” 

17Wet matche, n'ochayaj tälho m'ak tä õ'läte, wet m'ak tä õ'läte häpe t'at Dios 
silätyaj tä yäme Cristo. 

18Mat oyok, ¿etp'i Israel lhayis nilätaye p'iya häp Dios silätyajna? Mathichet'a, 
iläte t'at. Tsi Dios lhämet lhip elh yok: “Nilhokpe honhat tä Dios lhämetwos lepak 
tumho, yäk lhämtes nichäte häp lhip tä lepese.” 
19Mat äp oyok, ¿etp'i Israel lhayis nhanayej lhämtestso p'iya? Mathichet'a, ihanej 
t'at. Tsi chunkat Moisés yop'antekwe: “Häp wichi tä kahäpeya oka wichi tamenla 
amejen chik a'aschentses, yokwe Lhawuk. Häp wichi tä naj lehuseya tamenla 
amejen chik awäk ihi.” 
20Wet tä äp paj, Isaías ifwunhiyejphät'a lhämet tä yok: “Häp wichi tä nit'uya 
n'okwe, lhamel tä hiw'enn'o, yokwe Lhawuk. Häp iyhäj tä nity'ätshanalhi n'oyej, 
lhamel tä olhain'ältej.” 
21Mat tä yäme häp Israel lhayis, Isaías yop'antekwe Dios lhämet: “Ifwala 
imälhewek tä opiyne otkweyey tä ot'äne lhamel tä kachuhantses lhäy'e tä 
äkleyhtses.” 

Rom 11 

Dios kamaj iwatlä Israel lhayis 

1Tä mälhyejtso, ¿etp'i Dios nemhit iwatlä p'iya laka wichi? Oyok, kha, iwatlä. Tsi 
olham ohäpe t'at Israel lhayis elh, ohäpe Abraham leles tä lepes lheley elh, otälhe 
t'at Benjamín laka wichi p'ante. 

2Tälhe tä nech'enyaya Dios tatshupiye Israel lhayis yämthilek yen laka wichiya, 
wet häp tä kamaj iwat'atlä. ¿Hä lehanhiyejt'a Dios lhämet tä ihi Lehi tä yäme 
profeta Elías p'ante, tä iwo t'alhyaja wet ifwenho Dios, häp Israel lhayis tä ni'isa 
m'ak tä iwoye? Wet yok, 

3“Iwuk, lhamel ilänhen aka profetas wet inachuhen aka altares. Ts'ilak olham tä 
omälhehi, wet äp lhamel t'ut n'okwe, t'uhläk ilänn'o.” 

4Mat Dios nichulho wet yok, “Pajche ow'enhat siete mil hin'ol tä Olewuk tä 
nin'okwiyayej n'ocheyä Ba'al.” 

5Wet häp tä ifwalasna hätet iwoye täjp'antetso, iche t'at Israel lhayis iyhäjfwas tä 
imälhehi, tä Dios tatshupiyeje lep'altsenyaj. 

6Wet tä Dios lep'altsenyaj tatshupiye lhamel, n'äl tä häpkhit'a lhamel lechumyaj 
che tamenej. Tsi che häpkhi lechumyaj che tamenej, nemhit häpe Dios 
lep'altsenyaj che tamenej. 

7¿Wet chi mälhyej tä mälhyejtso? Tä Israel lhayis nilhokaye m'ak tä lhamel 
t'ukwe, tajlhamat iyhäjfwastso tä Dios tatshupiye tä nilhoke. Wet iyhäj lehusey 
t'unhen, 

8mälhyej tä Dios lhämet tä ihi Lehi yok: “Dios yen ch'isukwisa lehusey, wet 
mälhyejen'attso yäk nämena. Dios iwo tatelhoya, mat tek hiw'enejche honhat. 
Iwo lech'oteya, mat tek ilätejche honhat.” 
9Häte David yop'antekwe: “Is che lakäjyajay welan lewit'äyhyaja wet 
tanhäphänhen lhamel yäk nichätho n'otasnhayaj tä tälhe Dios. 

10Is che honatsi iche'pe tatelhoy yämthilek asnamis t'at, wet is che lajit lepesa tä 
takhosej katsi lelhuk tä choyhat.” 

Wichi tä kahäpeya Judío lhayis lefwayhyaj 

11Tä mälhyejtso, oyok, tä Judío lhayis tanhäphänhen, ¿hä nemla nechephä p'iya? 
Kha, tek mälhyejtso. Tsi tä Judío lhayis niwoyaye Dios lenech'ethayaj, wichi iyhäj 
isej t'at lewit'äyhyajtso wet isakanej lefwayhyaj, yämthilek Judío lhayis 
t'ischeneje'pe täjtso. 

12Matche, wichi isej häp Judío lhayis lewit'äyhyajtso lhäy'e tä lhaithatej kanhihlä 
Dios. Tä mälhyejtso, ¿chihla iwoyek w'awulho Judío lhayis tä tafwayhen tä Dios 
iwatlä? ¡Nemla koyhyaj tä is! 

13Mat iche m'ak tä ot'uhläk ofwel amhohen amel tä akahäpeya Judío lhayis. Tä 
Dios ichen n'oye häp wichi tä mälhyejen amel, owujyen t'at ochumetna, 

14häp tä ot'uhläk opuhfwas tä Judío lhayis t'ischenyaj iyej amhihen, häpkhilek 
iyhäj lhamel tafwayhen. 

15Tsi tä Dios itiyej kanhi häp Judío lhayis, täjtso tamenej tä wichi tä i'pe honhat 
letamsekis iyeji häp lham. Tä mälhyejtso, ¿chihla iwoyek Dios tachumlä Judío 
lhayis? Oyok, ¡hätehlat iwoyek n'op'itseyhay tä õ'läythen! 

16Tsi che pan tä ichun õyen t'amajchetayej Dios, tä mälhyejtso, häte imälhewek tä 
häpe Dios t'amajchet. Wok che hal'ä fwetes õyen t'amajchetayej Dios, häte 
lhachal tä Dios t'amajchetes. 

17Häp Judío lhayis hätet iwoye hal'ä tä lhey olivo lhachal tä lhamenya. Mat pajche 
õyisthen elhpej lhachaltso. Wet amel ahätet iwoye olivo tayhlhele lhachal, 
õ'ay'uytho lefwetesna tä lecheyäjo lew'et häp lhachal tä pajche õyisthen. Wet 
nech'e ahäpehen iyhäj tä tachufwiyejwek lakhajyhayaj tä tälho lefwetesna, lhäy'e 
lew'atshancheyaj. 

18Tä mälhyejtso, yej fwetaj lenuyaype häp lhachal tä hanläk lhachal tä õ'aitihi 
lew'et. Matkat enay atichunhayaja tä häpkhit'a amel tä letsok lefwetes, mat lham 
lefwetes tä aitsoklhi wet aisej t'at. 

19Wok elat lhoyaykwe, “Matche, mat õyisthen lhachaltso yämthilek õy'uyit 
n'ohohen olivotso.” 

20Is alhoho täjtso, mat is che lehanayej tä lakachuhanyaj tä tamenej tä õ'tiyej 
kanhihlä häp lefwetes. Wet amel tä lecheyäjo lew'et aisej ekhahyaj, häp tä 
tamenej tä haw'et ihi. Tä mälhyejtso, yej alechäjwethä, mat uyayhlä Dios. 

21Tsi tä Dios nip'altsena häp olivo lhachal tä lhamenya, häte tek itihla amejen 
lep'altsenyaj. 

22Lhek yahinya, y'aw'en Dios lep'altsenyaj, mat häte äytaj m'ak tä iwoye. Tsi amel 
aisej lep'altsenyaj, mat äytajche m'ak tä iwoyeje häp lhamel tä tanhäphänhen. 
Wet ofwel amhohen tä oyok, Tujlhayache tä lheyayhi lep'altsenyaj, tsi che 
nimälhyayejtso, aitihiyeja kanhihlä häp olivo letes. 

23Wet che Judío lhayis ileyej lakachuhanyajay, Dios yachajihola lew'et, tsi ihanej 
iwoyneje täjtso. 

24Tsi mälhyej tä oyämena, amel tä akahäpeya Judío lhayis ahätet iwoye olivo 
tayhlhele lhachal. Mat Dios pajche aitiyej kanhihlä täjtso wet y'uyit amhohen 
olivo tä lhamya, tä ka'afwetesa. Is. Mat oyok, ¿chiwoye Judío lhayis? Lhamel 
häpehen t'at olivo lhachal tä hanläk lhachal. Tä mälhyejtso, ¡lhäy'e lhip tä 
t'uhawetej che Dios yachajihola lew'et tä lew'etya! 

Judío lhayis lefwayhyaj 

25Ipuhfwas, iche m'ak tä Dios hin'älit n'oyej tä ot'uhläk ofwel amhohen, 
häpkhilek tek lefwetajay lehanche m'akejen. Häp täja: Israel lhayis lhait'unthen 
ayej, häpe t'at tä yämthilek w'awulho wichi tä kahäpeya Israel lhayis nichätho 
lefwayhyaj. 

26Wet che mälhhiyejatso, nech'e nilhokhiyeja Israel lhayis lhamtej tafwayhihena. 
Tsi Dios lhämet tä ihi Lehi yokwe: “N'ofwayhthi tälhiyela Sión, wet itihiyeja 
kanhihlä m'ak tä ni'isa häp Jacob leles tä lepes lheley. 

27Wet ot'unthiyejchela olhämetna tä ofwenhomche lhamel, che osoyej 
lech'isukyajay.” 

28Tsi lehanayej tä Judío lhayis häpehen t'at Dios letayhfwas tsi ikachu Lesilätyaj, 
wet amel aisej tä lhamel iwo lakachuhanyaja. Mat tej tä mälhyej'attso, Dios kamaj 
ihumnhen t'at lhamel, tsi häpe t'at lhamel letetsel tä lham tatshupiye p'ante. 

29Wet kalelhäj t'at m'ak tä Dios iwoye. Häp lhamel tä lham tatshupiye, tatshupiye 
t'at, wet lhamel tä lham itiyej lakäpfwayaj tä is, itiyej t'at. 

30Ifwalas tä pajche amel tä akahäpeya Judío lhayis lewohiyet'a Dios lhämet. Mat 
athana tä lhamel niwoyaye Dios lhämet, wet amel aisej Dios lep'altsenyaj. 

31Wet mälhyej iwoye tä oyämetso, tä lhamel niwoyaye ayej Dios lhämet, mat 
täjtso yämthilek amel aisej Dios lep'altsenyaj, wet häpkhilek häte nech'e äp 
lhamel isej. 

32Tsi nilhokej wichi Dios yen häpeya lakachuhanyaj kwenkay, häpkhilek nilhokej 
w'awulhejchä lham lep'altsenyaj tä itiyej. 

33Oyok, ¡wuj m'ayhay tä ischehen tä iyej Dios, lhäy'e lehanyaj, lhäy'e lehusek tä 
iyej lham! ¡Nehit katsik ihanej iwoyneje che y'ithat m'ak tä lham t'upejläk iwoye! 
¡Nehit katsik ihanej lechumyaj! 

34Mälhyej Dios lhämet tä ihi Lehi tä yok: “¿Atsik nitäfwelej häp Lhawuk 
letichunhayaj? ¿Atsik ichufwenej m'ak tä is che iwoye? 

35¿Wet atsi tä hiw'enho m'ayek häp Dios yämthilek iwo lahaya? ¡Ihichet'a!” 

36Tsi nilhokej m'ayhay tälhe t'at häp lham, wet lham tä tamenej tä iche, lhäy'e tä 
Lewuk t'at. ¡Is che lewujyaj iyej yämthilek tiyäj'attsiy! Amén. 

Rom 12 

Lhan'okhayaj tä matche tä is chik y'awoyeje Dios 

1Tä mälhyejtso, ipuhfwas, tä Dios iti n'amejen lep'altsenyaj, olhaip'altsen amehen 
tä oyok, a'achajaye lham. A'enay häpeya Dios t'awayhat tä iläy tä lham 
t'amajchetes wet äp akäjejlhi. Häp täjtso han'okhayaj tä matche tä is chik 
lewoyeje häp Dios. 

2Yej lekänaye m'ayhay tä iche fwalas tä y'ehina, tej che õyok, “Häp tä is alhoho.” 
Mat nech'aynhiche atichunhayajay, häpkhilek nech'e w'enha lhamej m'ak tä 
lewoye wet letäfwenhiyeja Dios lenech'ethayaj, wok oyok, letäfwenhiyeja m'ak tä 
is tä Dios akäjejlhi, lhäy'e tä is alhoho. 

3Dios iti n'oyej lep'altsenyaj wet yen n'oye laka apóstol. Wet häp tä ofwel 
amhohen nilhokej amel: Isit'ak elhpej letichunhayaj fwetaj lham lhäy'e lhip tä 
le'isyaj ihi wet nech'e lhaichäjlhi. Mat is che elhpej lhaitetshan, wet ämay ische 
alhoho atichunhayajay, w'awlhatej achayaj tä wuj wok niwuja tä Dios iti amejen 
elhpej. 

4Tsi lhek yahinya lhat'isan, wujpe lhipey, wet elhpej lhip w'enha lhamej lechumet 
tä iwoye. 

5Wet n'amel tä n'ahäpehen Dios leles n'amälhyej'attso. Tej tä n'awujpe, mat 
y'alhaip'ajtitejwek Cristo wet n'aweihalhahchä. 

6Wet w'enhache lhamej n'otw'ayhtes tä häpe lhakhajyhayajay tä Dios hiw'en 
n'amhomche, häp tä isej lep'altsenyaj tä itiyej elhpej. Tä mälhyejtso, chik ahäpe 
elh tä Dios laka profeta, enlhi t'at profeta lechumet, en asilätyajayej wichi m'ak tä 
Dios laka Espíritu ifwel amho, w'awulhej achayaj tä iti amej. 

7Chik ahäpe iyhäj lech'otfwa, ch'otehen t'at. Chik ahäpe elh tä ichufwenhen 
lepuhfwas, chufwenhen t'at. 

8Chik lekhajyenhen apuhfwas, khajyenhen t'at. Chik lew'enho apuhfwas m'ak tä 
i'amej, is chik tälho t'at ahusek. Chik õne'tek let'uye achumet tä häpe Dios leles, is 

chik lhäy'e lhip tä let'uye. Chik ahäpe elh tä hip'altsen iyhäj, en akäjyaja tä 
lewoye. 

Häp lhakeyes tä isen 

9Is chik ahumnhayaj häpe m'ak tä matche. N'äyiho m'ak tä ni'isa, mat ap'ajtayej 
m'ak tä is. 

10Humnhen aiyhäj tä alepuhfwaswekej Cristo. Yej lhenay w'et m'ayeka apuhfwas, 
mat len'ohyaj tä letiyej elhpej nuhatpe han'ohyaj tä lhamel iti amej. 

11Akhajyenhen, yej n'etäjwethä, mat mälhtejwek ahusey tä lech'otyeneje Lhawuk 
lechumet. 

12Is chik a'akäsejwethä aniwhayaj tä i'amejen. Ämay letumlä ateläythayajay tä 
nichät amehen, wet yej leyej tä lewopej alhyaja. 

13Ch'otayeje aiyhäj tä Dios leles häp m'ak tä iwatlä, wet uyehen lhamel tä 
t'isiyakay amehen. 

14Käpfwayeje m'ak tä is häp lhamel tä t'uhläk awit'äyhyaj ihi. Yej takäpfwayeje 
lewit'äyhyaj lhamel. 

15Chik elh chik häpe lakäjyaj ihi, häte is chik amel a'akäswethä. Chik elh chik häpe 
lhafwyhayaj ihi, häte is chik amel letafwchehchä. 

16Aw'awlhatayejchä achowhal. Yej alechäjwethä, mat en akalay'isa iyhäj tä w'et 
m'ayhayhas t'at. Wet yej fwetajay wuj tä lehanche m'akejen. 

17Yej wo hayahlä m'ak tä ni'isa elh chik häpe, mat akhajyenhen tä lewoyepej m'ak 
tä is tä lhewej wichi. 

18Wet chik lehanayej lewoyneje yämthilek atamsekis iyeji nilhokej wichi, woyaye 
t'at. 

19Ipuhfwas tä oalehumnhay, oyachajo tä oyok: Isit'a chik amel lewo hayahlä m'ak 
tä ni'isa elh chik häpe, mat ch'anlhayaye chik lham Dios iwo haya. Tsi Dios lhämet 
tä ihi Lehi yok, “Olham t'at tä owohla lahaya, yokwe Lhawuk.” 

20Wet lhip elh yok, “Chik atayhfwa nichuyu, w'enho lhäk, wok chik ichim, w'enho 
inät, häpkhilek wuj tä len'äfwlhatej m'ak tä ni'isa tä iwoye.” 

21Yej tach'anlhaye chik ikalh amhi m'ak tä ni'isa, mat is chik am tä lekalheji häp 
m'ak tä is tä lewoye. 

Rom 13 

Isit'a tä y'en w'et m'ayeka niyatey lhämtes 

1Is chik nilhokej wichi tach'ahuye niyatey tä iche, tsi Dios t'at tä itihi leniyatyajay 
wet len'ohyaj tälhe. 

2Tä mälhyejtso, elh che häpe che tatayhlä niyatey, tatay'atlä m'ak tä Dios pajche 
yenlhi, wet niyatey itihiyeja letasnhayaj. 

3Tsi honhat lewuhuy häpkhit'ak istunwethä wichi tä iwoye m'ak tä is, tajlhama 
lhamel tä iwoye m'ak tä ni'isa. Tä mälhyejtso, che let'uhläk atamsek ihi wet 
niyatey aknilhaklitalhi, woyepej m'ak tä is häpkhilek akäjlhi amej, 

4tsi häpehen t'at Dios lakawos yämlek aisej. Mat che lewoye m'ak tä ni'isa, 
t'uhawetej t'at tä lenowaye, tsi häpkhit'ak w'et ichäj'atwethä häp takwelhele. Wet 
matche, Dios t'at tä iwahnej yämlek itiyejen letasnhayaj häp wichi tä iwoye m'ak 
tä ni'isa. 

5Wet häp tä iwohiyet'ak kach'ahuyaye niyatey. Ts'ilakhit'a tä lenowayek aitasin, 
wet häp tä tamenej tä ka'ena w'et m'ayeka. Mat tä lhen atichunhayaja m'ak tä 
Dios ihuminche, tamenej tä ka'ena w'et m'ayeka. 

6Häte häp tä tamenej tä letiskanpe impuestos. Tsi niyatey Dios lakawos t'at, wet 
lhay'amkatej t'at lechumet tä ihi. 

7Tä mälhyejtso, tiskanpe m'ak tä t'uhawetej che letiskanpe. Che häpe impuestos, 
wo lahaya. Wok niyat t'alheje m'ayek wichi, w'enho t'at. Wok elh che t'uhawetej 
che lhen hin'oya, ene t'at. Wok elh che t'uhawetej che lewunit, wunit t'at. 

Wo ahumnhayaja, tsi afwayhyaj tott'a alhoho 

8Isit'a che elh tujlha ame'pe m'ayek, tajlhama ahumnhayaj. Tsi elh tä ihumin elh, 
häp tä iwoye Ley p'ante tälhe Moisés. 

9Häp Leytso yok, “Yej lewo akain'oyaja, yej lelän aelh, yej let'etan, yej lekäne m'ak 
at che häpe che lewuk aelh.” Wet tähesna lhäy'e iyhäj Dios lhämtes, w'awulho 
häp lhämet weihalha tä yok, “Humin aelh, tech'ayen amej tä alehumin.” 

10Häp elh tä lehumnhayaj ihi ihanhiyejt'a che iwit'äyen elh. Tä mälhyejtso, tä 
ohumin oelh, häpe t'at tä owoye Dios lhämtes tä häpe Leytso. 

11Wuj tä onityen amejen che lewoyaye tähestso, tsi lehanayej ihi häp ifwalas tä 
y'ehina. Taj t'at lewhäy tä iwohiyet'ak kan'omahen tä lemähen. Tsi athana 
lhafwayhyaj tott'a alhoho, tek mälhyej iwoye täjte nech'efwaj tä y'achaye 
Jesucristo. 

12Honatsi yik t'at, tott'a alhoho ifwala. Tä mälhyejtso, n'atiyej kanhi lhakeyes tä 
tälhe honataj, wet n'athat lhamejen n'oka'tshayajchal tä y'ehi isi. 

13N'awoyepej m'ak tä t'uhawetej wichi tä ihi ifwala. N'ahätehit'a iwoye honatsi 
lheley, häp lhamel tä lhayenpej w'oknhasa, wet iwo lakäjyaja pajtha ilän 
lhamejen hat'es tä iyä, wok iwo lemukwehyaja, wok lakain'oyaj, wok tachumej 
lhämtes, wok y'äyten lhamehen. 

14Mat enay hap'ota aka'tshayajcha tä häpe Lhawuk Jesucristo, wet yej lewo w'eta 
anech'ethayajay tä ni'isachehen. 

Rom 14 

Isit'ak lhäme tä ni'isa apuhfwas, wok lhen w'et m'ayeka apuhfwas 

1Häpet elh tä t'ekhahyaj niwuja, oyok, chumayhlä, mat yej lhämhoplhi'pe m'ak tä 
lham letichunhayaj. 

2Tsi iche lhamel tä yok, “Is t'at chik otufw m'ak at chik häpe.” Mat iche iyhäj tä 
t'ekhahyaj niwuja, wet lhamel ts'ilak tä tufw m'ak tä ka'itshäweta. 

3Tä mälhyejtso, oyok, Häp elh tä tufw m'ak at chik häpe, isit'ak yen w'et m'ayeka 
elh tä nitufwa m'ak tä lham tufw. Wet häte lham tä nitufwa m'ayhay tä elh tufw, 
isit'ak yäme tä ni'isa elh tä tufw nilhokej m'ayhay. Dios pajche tachumlä häp 
lham. 

4Tsi ¿atsi tä ahäpe tä lefwetaj lewo akalelhthayajayej Elh lakawo? Chik is wok 
ni'isa m'ak tä iwoye, lham laka Niyat t'at tä itetshan. Mat isila t'at, tsi Lhawuk 
lakhajyhayaj ihi yämthilek hi'isyen häp lham. 

5Häte iche Dios leles tä fwetaj iche fwalas tä lhäy'e lhip tä laha ihi, wet iwujyen 
t'at. Mat iche Dios leles iyhäj tä yok, “Kha, nilhokej fwalas w'enhahit'a lhamej.” 
Wet häp tä olham oyok, T'uhawetej chik elhpej yäm kalelhäj letichunhayaj. 

6Elh chik yok, “Olham oyen t'amajcheta fwalana”, t'amajej t'at tsi häp tä iwunit 
Lhawuk. Wet elh tä tufw m'ak at chik häpe, tufw t'at tsi häp tä iwunit Lhawuk wet 
iwo graciasayej. Wet elh tä nitufwa itshäwet t'isan, tufwit'a tsi häp tä iwunit 
Lhawuk wet iwo graciasayej. 

7Tsi ihichet'a n'aelh chik häpe chik lewuk häp lham lew'atshancheyaj lhäy'e t'ilek. 

8Tsi y'aläyhen yämthilek y'awujyen Lhawuk, wet äp y'at'inhen yämthilek 
y'awujyen Lhawuk. Tä mälhyejtso, chik lhaw'atshancheyaj in'amejen wok 
lhat'ilek, n'ahäpehen wichi tä lewuk häpe Lhawuk. 

9Tsi Cristo y'il p'ante wet äp yachajo tä iläy, yämthilek lhayen häpeya wichi tä 
y'inhen lhäy'e iyhäj tä iläyhen Lewuk. 

10Wet am tä katufwa itshäwet, ¿chipte tä lhäme tä ni'isa apuhfwa? Wok am tä 
letufw m'ak at chik häpe, ¿chipte tä lhen w'et m'ayeka apuhfwa? Tsi y'alhokhiyeja 
chik y'ehihila tä Dios tatache, wet lham ikalelhthila n'amejen häp m'ak tä 
y'awoye. 

11Tsi Dios lhämet tä ihi Lehi yok: “Tä oläy, oyämla matche olhämet, yokwe 
Lhawuk. Nilhokhiyeja wichi itsinenla lakamchetey wet iwunthilan'o tä ohäpe 
Dios.” 

12Wet mälhhiyejatso, n'aelh weihalhapej lhay'ithathihola Dios. 

Isit'ak letamenej apuhfwa chik lewit'äy ihi 

13Wet häp tä iwohiyet'ak y'awo lhakalelhthayajayej lhapuhfwas. Mat ti amhiche 
atichunhayaj tä lhok, “Nemla owoye m'ak at chik häpe chik tamenej opuhfwa chik 
nichäthen wet lewit'äy ihi.” 

14Tä olham Pablo ohäpe elh tä hip'akej Lhawuk Jesús, ohanej tä kalelhäj tä 
ihichet'a m'ak chik lhamyajej lakokhayaj tä iyej. Mat chik elh yäme m'ak chik 
häpe wet yok, “Kok'aye”, lham t'at tä ikokyene. 

15Chik lekänchiyej apuhfwa letichunhayaj häp m'ak tä letufw, wet n'äl tä 
lehuminhit'a apuhfwa. Tä mälhyejtso, isit'ak m'ak tä letufw tamenej chik tatäy 
apuhfwa tä pajche Cristo y'ilpe. 

16Is chik let'amajej m'ak tä aisayej, häpkhilek nehit katsik yok, “Isit'a m'ak tä 
amel lewoye.” 

17Tsi Dios Niyatyaj häpkhit'a m'ak tä otufw wok m'ak tä oyäyej, mat häpe t'at 
n'o'isyaj, lhäy'e n'otamsek, lhäy'e n'okäjyaj. Häp m'ayhayna tälhe t'at Espíritu tä 
Dios T'amajchet. 

18Wet häp elh tä iwoye m'ayhay tä mälhyejentso tä tach'ote Cristo, ikänitlhi Dios, 
wet wichi yok, “Häp tä is.” 

19Tä mälhyejtso, n'awo yiya m'ayhay chik tamenhiyeja chik lhatamsek in'amejen 
lhäy'e chik y'akhajyen n'amejen. 

20Yej wit'äynej Dios lechumet häp m'ayhay tä letufway. Tsi nilhokej m'ak tä 
õtufw isen t'at, tek kok'aye. Mat m'ak tä ni'isa häpe t'at chik m'ak tä otufw 
tamenej opuhfwa tä lewit'äyhyaj ihi. 

21Tä mälhyejtso, yej tufw itshäwet t'isan chik tamenej apuhfwa tä letichunhayaj 
ihi, wet yej yäyej hat'es chik tamenej apuhfwa tä letichunhayaj ihi, wet yej woye 
m'ak at chik häpe chik tamenej apuhfwa chik nichäthen. 

22Äm kalelhäj atichunhayaj wet amajej tä lhehi tä Dios tatache. Lakäjyaj ihi elh tä 
newache m'ak chik yen choweja lhamej tä iwoye m'ak tä fwetaj is. 

23Mat häp elh chik nikalelhäja letichunhayaj tä yok, “¿Is p'iyak otufw m'akna, wok 
n'am tufw p'iya?” - wet chik tufw, letes ihi, tsi iwoye t'at m'ak tä nikalelhäja 
letichunhayaj. Wet oyok, nilhokej m'ak tä nitälhaye n'otichunhayaj tä kalelhäj 
häpe t'at n'osukyaj. 

Rom 15 

1Häp n'amel tä lhat'ekhahyaj wuj wet y'atkhajayhen, is tä y'atch'ote n'aiyhäj tä 
lhapuhfwasej Cristo tä t'ekhahyaj niwuja, wet isit'ak y'ats'ilkat m'ak tä n'amel 
y'ahuminche tä y'awoye. 

2Is chik elhpej n'amel iwoye m'ak tä lepuhfwa isej, yämlek lhaikhajyenej 
t'ekhahyaj, 

3tsi Cristo häte t'uhikwet'a m'ak chik lham isej. Mat lhayäm matche Dios lhämet 
p'ante ihi Lehi tä yok, “Iwuk Dios, häp atayhfwas leläkwyhanyajay tä itipej amej 
nichät o'pe.” 

4Wet nilhokej m'ak tä ihi Lehi iche t'at yämlek y'alhaichufwenejen wet 
y'alhaikhajyenejen, häpkhilek iche t'at lhaniwhayaj. 

5Wet Dios tä aikhajyenhen, is chik tach'ot amehen yämlek aw'awulhejchä 
atichunhayajay, mälhyej iwoye Cristo Jesús p'ante, 

6häpkhilek aweihalhahchä tä lewunitay Lhawuk Jesucristo laka Dios wet äp 
Lajcha. 

Pablo yäme lechumet tä iwo silätayej wichi tä kahäpeya Judío lhayis Dios Silätyaj 

7Häp tä mälhyejtso, chumpejlä aiyhäj yämlek õ'tiyej lewujyaj häp Dios, mälhyej tä 
Cristo tachum ahilähen. 

8Wet häp tä ofwel amhohen tä Cristo näm p'ante wet lhayen Judío lhayis kawoya, 
yämlek yäm matche Dios lhämtes tä hit'untejche p'ante häp lhamel letetsel. 
Mälhyejtso tä ipäyne lhamel tä Dios ihanhiyejt'a chik ileche m'ak tä pajche 
ifwenho lhamel. 

9Mat ts'ilakhit'a täjtso, tsi Cristo t'uhläk häte wichi tä kahäpeya Judío lhayis 
iwunit Dios tä lep'altsenyaj ihi. Mälhyej Dios lhämet tä ihi Lehi yok: “Häp tä 
tamenej tä oaiwunthila chik oiyej wichi tä kahäpeya Judío lhayis, wet oayenla 
oteneka.” 
10Wet lhämet elh yok: “¡Amel tä akahäpeya Judío lhayis, ap'ajtayej Dios laka wichi 
wet akäsyenwethä!” 
11Wet lhip elh yok: “¡Amel tä akahäpeya Judío lhayis, nilhokej wichi tä i'pe 
honhat, wunit häp Lhawuk!” 
12Häte Isaías yop'antekwe: “Nämla Isaí leles tä lepes lheley elh, häpkhilek niyatej 
wichi tä kahäpeya Judío lhayis, wet lhamel leniwhayaj ihiyejila.” 

13Is chik Dios tä lhaniwhayaj tälhe, yäm wuj akäjyaj lhäy'e atamsek tä iti amejen, 
häp tä letekhaye t'at häp lham, yämlek Espíritu tä T'amajchet lakhajyhayaj tä 
i'amejen yäm wuj aniwhayajtso. 

M'ak tä tamenej tä Pablo iwelkatyenejphä lhämet häp iyhäj 

14Ipuhfwas, olham oyok: Kalelhäj tä aisen t'at amel, wuj ha'isyaj lhäy'e 
atäfwnhayaj tä i'amejen, wet äp lehanayej tä lechufwenhen aiyhäj. 

15Mat häp oka cartana, iche m'ayhay tä tamenej tä owelkatyenphä amejen 
olhämet, häpkhilek kap'ethatahlä. Wet mälhyejtso tä owoye, häp tä oisej Dios 
lep'altsenyaj tä hiw'en n'oho 

16tä yenn'o Cristo Jesús lakawoya, häpkhilek lhamel tä kahäpeya Judío lhayis isej. 
Ohätet iwoye sacerdote tä oyenpej silätyaja Dios Silätyaj, yämlek lhamel lhayen 

häpeya Dios t'awayhat tä lham akäjejlhi lhäy'e tä Espíritu tä T'amajchet yen 
t'amajchetesa. 

17Tä ohäpe elh tä hip'akej Cristo Jesús, okäjejlhi ochumet tä otch'oteje Dios. 

18Wet häp tä owelkathiyet'a che oyäme m'ak at che häpe, ts'ilak t'at m'ak tä lham 
Cristo iwoye tä yenn'o lewoyayej, yämlek wichi tä kahäpeya Judío lhayis iwoye 
Dios lhämtes. Wet yäm matche täjtso häp tä isej olhämtes lhäy'e m'ak tä owoye, 

19lhäy'e häp m'ayhay tä wichi iseltejen tä hiw'en, lhäy'e n'otetnhay, häp tä isej 
Espíritu tä Dios T'amajchet lakhajyhayaj. Tä otälhe Jerusalén lhäy'e nilhokej 
wichi lew'etes, yäk onchäte honhat tä Iliria, nilhok lhipey tä owo silätayej Dios 
Silätyaj tä yäme Cristo. 

20Wet tek ot'uhläk wichi yok, “Pablo iwo kotsayej hin'ol iyhäj lechumtes tä iwo 
tesa p'ante.” Häp tä tamenej tä olhainityene yämthilek oyen silätyaja Cristo tä 
oihi lhipey tä kamaj newache elh che ihoye che iwo silätayej Dios Silätyaj. 

21Tsi Dios lhämet tä ihi Lehi yop'antekwe: “Häp wichi tä newa katsik iwo 
silätayeje, hiw'enla. Häp lhamel tä nilätaye, ihanhiyeja.” 

Pablo t'uhläk ihoye Roma 

22Häp m'ak tä oyämetso, häp tä tamenej tä n'am hanej owoyneje che ot'isiyakay 
amehen. Mat wujpe tä oyenpej tichunhayaja yämthilek oho amehen, mat 
ohanhiyejt'a owoyneje. 

23Mat athana noj häp ochumet tä owoye tä oihi honhatesna. Wet mälhyej tä 
oyämetso, tä wujpe nekchämes tä ot'uhläk oho amehen, 

24athana otichunhayaj yok, Che ohoye España, elat okalhi che ohutpe lhamel tä 
ihi Roma. Wet tä wuj tä ohumin che oihla aj amejen, häte oyenek amel 
letach'otayhla n'oye che otujlhache on'äyij che otälh amehen. 

25Mat athana ohoye Jerusalén, ohäne lhapuhfwas tä ihi häp m'ak tä lhamel isiyeja. 

26Tsi Dios leles tä ihi Macedonia lhäy'e Acaya, lhamel wuj tä ihumin tä ihutwek 
chinaj t'äj yämthilek ichene häp lhapuhfwas tä newache m'ak che isej tä ihi 
Jerusalén. 

27Matche, lhamel ihumin t'at tä iwoye täja, wet is t'at tä mälhyejtso, tsi Judío 
lhayis tä ichaye Jesús tisi t'at wichi iyhäj häp m'ak che lehusey isej. Tä mälhyejtso, 
t'uhawetej tä wichina tä kahäpeya Judío lhayis häte hich'otyeneje m'ak tä hiw'en 
häp Judío lhayis tä Dios leles, yämthilek t'isanis isej. 

28Tä mälhyejtso, che oleyej m'ak tä owoyena, wok oyok, che oyachaje häp lhamel 
nilhok t'awayhat, wet ohohiyela España, mat ohuthiyeja atapehen. 

29Wet che onchätla amehen, kalelhäj tä ochäjla amehen häp Cristo lakäpfwayaj tä 
lhäy'e lhip tä naya. 

30Yaiyhäj, tä oalepuhfwasej Lhawuk Jesucristo lhäy'e lhahumnhayaj tä Espíritu tä 
Dios T'amajchet hiw'en n'amhohen, olhaip'altsen amehen che alep'ajtitay n'oyej 
wet alhyenay n'oye Dios, 

31yämthilek ifwayhat n'oyej kachuhantses tä ihi Judea, wet Dios leles tä ihi 
Jerusalén lakäjyaj ihihila che oyachaje lhamel häp t'awayhtes tä ohäne. 

32Wet che Dios lenech'ethayaj, onchätla amehen, wet okäjlhi amejen che ow'en 
amel, wet owohla t'elakw'eta ayej. 

33Is che Dios tä n'otamsek tälhe, i'amejen nilhokej amel. Amén. 

Rom 16 

Pablo ichene len'okhayaj häp Dios leles tä ihi Roma 

1-2Häpet atsinha Febe tä lhapuhfwayej Lhawuk, oyok, chumayhlä, mälhyej m'ak 
tä t'uhawetej che Dios leles iwoyej lhamehen. Tsi lham häpe t'at elh tä wuj tä 
tach'otehen Dios laka wichi tä ihi hupuy tä Cencreas. Ch'oteje t'at m'ak che häpe 
che iwatlä, tsi mälhyej tä oyäme, lham tach'otehen wujpe iyhäj, lhäy'e olham wuj 
tä tach'ot n'oye. 

3Ochene on'okhayaj häp Prisca lhäy'e Aquila, häp och'otfwasej Cristo Jesús. 

4Lhamel nowayhit'a letapehen yämthilek ifwayhat n'oyej owit'äyhyaj. Wet 
ts'ilakhit'a olham tä owo graciasayej lhamel, mat häte nilhokej iyhäj Dios leles tä 
kahäpeya Judío lhayis. 

5Häte ochene on'okhayaj lhapuhfwas tä lhaihuthipejwek Prisca lhäy'e Aquila 
lew'et. Ochene on'okhayaj Epeneto, opuhfwa tä ohumnek, häp lham tä ichun tä 
ihi Asia tä ichaye Cristo. 

6Ochene on'okhayaj María, häp lham tä wuj tä tachumlhi tä tach'ot amehen. 

7Ochene on'okhayaj Andrónico lhäy'e Junias, lhamel tä oka honhat lheley. Lhamel 
häpehen otan'isfwas tä oihihte n'op'onthi, wet kalelhäjen tä iyej apóstoles. 
Lhamel lhayachajehte Cristo tä kamaj olham n'am wo ohusek elha. 

8Ochene on'okhayaj Ampliato, häp elh tä ohumnek tä opuhfwayej Lhawuk. 

9Ochene on'okhayaj häp Urbano tä häpe lhach'otfwayej Cristo, lhäy'e elh tä 
ohumnek Estaquis. 

10Ochene on'okhayaj Apeles, häp lham tä hin'älit tä matche tä ihänlhi Cristo. Häte 
ochene on'okhayaj Aristóbulo lew'et lheley, 

11lhäy'e oka honhat lhele Herodión, lhäy'e Narciso lew'et lheley tä hip'akej 
Lhawuk. 

12Ochene on'okhayaj Trifena lhäy'e Trifosa, häp atsinhay tä yen lechumeta 
Lhawuk lechumet. Häte lhapuhfwa Pérside, häp atsinha tä y'ahumin lhäy'e tä wuj 
tä tach'ote Lhawuk lechumet. 

13Ochene on'okhayaj Rufo, häp lham tä kalelhäj tä lhaip'ajtej Lhawuk, lhäy'e lako, 
häp atsinha tä t'u n'oye mälhyej che lhäsn'o. 

14Ochene on'okhayaj Asíncrito, Flegonte, Hermes, Patrobas, Hermas, lhäy'e iyhäj 
Dios laka wichi tä iyej lhamel. 

15Häte ochene on'okhayaj Filólogo, Julia, Nereo lhäy'e lech'inhä, lhäy'e Olimpas, 
lhäy'e nilhokej Dios leles tä iyej lhamel. 

16N'okwi amejen, tsufwel amejen tä lhen atetneka tä ahäpehen Dios leles. 
Nilhokej Dios laka wichi tä ihi lhip che häpe, ichen amehen len'okhayaj. 

17Ipuhfwas, onityen amejen che alhämay hin'ohlä häp lhamel tä t'uhläk nemhit 
w'awulhchä atichunhayajay wet letanhäphänejlhi lechufwenyajay tä kahäpeya 
n'ochufwenyaj tä pajche i'amejen. Yej alet'ajaye 

18tsi tach'othiyet'a Lhawuk Cristo, mat tach'ote lhamel t'akänyajay tä 
ni'isachehen. Wet lhämtes tä ni'äytesachehen lhäy'e tä akäschehen ikanejen 
wichi tä niwuja letäfwnhayaj. 

19Nilhokej wichi ihanej tä amel lewoye t'at Lhawuk lhämet. Okäjyaj ihi tä 
mälhyejtso, mat ot'uhläk ahäpehen iyhäj tä lehusey ihi yämthilek letäfwelayej 
m'ak tä is wet tek alet'aje m'ak tä ni'isa. 

20Wet häpkhilek yofwajkwet Dios tä n'otamsek tälhe hip'ajthilahchä Satanás wet 
ithatlachufwi apach'ol. Is che Lhawuk Jesús lep'altsenyaj i'amejen. 

21Häp och'otfwa Timoteo ichen amehen len'okhayaj, lhäy'e oka honhat lheley 
Lucio lhäy'e Jasón lhäy'e Sosípater. 

22Olham Tercio tä olesayen Pablo laka cartana, häte ochen amehen on'okhayaj tä 
n'ahäpehen Lhawuk leles. 

23Gayo häte ichen amehen len'okhayaj. Olham Pablo oiyej t'at lew'et, wet häpe 
t'at tä Dios leles lhaihuthipejwek. Häte Erasto tä häpe tesorero tä ihi hupuyna, 
lham ichen amehen len'okhayaj, lhäy'e lhapuhfwa Cuarto. 

¡Is che lewujyaj iyej Dios! 

25-27¡Is che lewujyaj iyej Dios yämthilek tiyäj'attsiy, häp tä isej Jesucristo! Tsi Dios 
tä ihanej iwoyneje tä aikhajyenej Lesilätyaj tä olham oyen lhämeta, tä häpe t'at 
häp lhämet tä yäme Jesucristo. Häp täja häpe m'ak tä matche tä Dios tä n'ilataj 
nin'älita p'ante, pitaj lewhäy tä mälhyejtso. Mat nech'e hin'älit t'at, häp tä isej laka 
profetas lesaynhay p'ante, wet wichi nitäfwelej t'at, tsi Dios ne'tek õ'wo silätayej 
lhamel tä ihi nilhokej honhates yämthilek ichaye wet iwoye lhämtes. ¡Is che 
lewujyaj iyej Dios tä ts'ilak lham tä lehanyaj ihi! Amén. 

1~Cor 

1~Cor 1 

Pablo ichene len'okhayaj häp Dios leles 

1-2Amtena ipuhfwas tä Dios aleles tä haw'et hupuy tä Corinto, olham Pablo, lhäy'e 
lhapuhfwa Sóstenes, ochen amehen olhämetna. Häpet olham, Dios t'änejte n'oye 
lham lenech'ethayaj wet yen n'oye Cristo Jesús laka apóstol, wok oyok, 
lakachenhay tä lhamenya elh. Wet amel ahäpehen iyhäj tä Dios t'änte amehen, 
lhäy'e nilhokej leles iyhäj tä i'pe honhat tä n'okwiyej Lhawuk Jesucristo. Wet 
ayen t'amajchetesa tä lep'akayej lham Cristo Jesús, häp n'amel Lhawuk wet äp 
lhamel Lewuk. 

3Is chik Dios Lhajcha lhäy'e Lhawuk Jesucristo iti amejen lep'altsenyaj lhäy'e 
atamsek. 

Dios itiyej lakäpfwayajay tä isen wichi, häp tä isej Cristo 

4Olehiyejt'a tä owopej graciasayej Dios atapehen, lhäy'e lham lep'altsenyaj tä iti 
amejen häp tä isej Cristo Jesús. 

5Tsi tä lep'akayej Cristo, wuj lakäpfwayajay tä isen tä Dios itiyejen ahusey, häp tä 
i'amejen ahanyaj tä matche wet äp lehanayej t'at tä lhen ämeta Dios lhämet. 

6Täjtso hin'älit tä n'osilätyaj tä yäme Cristo, iwo lefwettsila tä ihi ahusey. 

7Tä mälhyejtso, tek tatäyej ahusey Dios lakäpfwayaj elh chik häpe, tä lenihihlä 
ifwala chik n'äl Lhawuk Jesucristo. 

8Dios t'amajila amejen yämthilek kaleyayej pajla'tha lepes, häpkhilek nehit katsik 
y'ithat amejen ates chik häpe chik Lhawuk Jesucristo tapil alhoho. 

9Dios imatitchepej m'ak tä ifwenho leles, wet lham t'at tä t'än amehen yämthilek 
lep'akayej Lhäs Jesucristo, Lhawuk. 

Dios leles iyhäjpej w'enha lhamej letichunhayajay 

10Ipuhfwas, Lhawuk Jesucristo lhämet n'oyej. Wuj tä olhaip'altsen amehen 
yämthilek elh weihalhapej lhämet hätet iwoye m'ak tä elh yäme. Isit'ak 
alew'enhathen, mat is chik aw'awulhchä, wet w'awulhchä atichunhayajay lhäy'e 
ahusey. 

11Ofwel amhohen täjtso, ipuhfwas, tsi iche elhpej tä tälhe atsinha Cloe lew'et tä 
ihanhatnaj n'oyej tä amel letataywekpa. 

12Oyäme tä elhpej amel yok, “Olham ohän Pablo”, wet elh yok, “Ohän Apolos”, wet 
elh yok, “Ohän Pedro”, wet elh yok, “Ohän Cristo.” 

13¿Atsi m'ak tä lewoyaye? ¿Hä Cristo w'enhache lhamej? ¿Hä lefwetaj olham 
Pablo p'ante tä õhp'ajtej cruz atapehen? ¿Hä Pablo lhey tä alebautisaynej p'ante? 

14Oyok, ow'enho gracias Dios tsi niwohit elh amel chik olham tä obautisayen, 
tajlhama Crispo lhäy'e Gayo, 

15wet häp tä nehit katsik ihanej iwoyneje lhämet chik yok, “Õ'bautisayente n'oyej 
Pablo lhey.” 

16Nech'e ohusekch'oye tä häte obautisaynhente Estéfanas lhäy'e lew'et lheley, 
mat ohanhiyejt'a chik obautisayen p'ante elh chik häpe. 

17Tsi Cristo ichen n'oye wichi yämthilek oyen silätyaja Dios Silätyaj tä Is, mat tek 
häpe yämthilek obautisaynhen. Wet tä oyämlhi, tek olhayen häpeya elh tä ihan 
m'akej, häpkhilek wichi nitäfwelej laha lhäy'e lakhajyhayaj häp Cristo t'ilek tä 
i'pe cruz. 

Cristo häp tä N'okhajyhayaj lhäy'e N'ohanyaj tä tälhe Dios 

18Häp wichi tä ihoye letäyhyaj, lhamel fwetaj lajit lahaya Dios lhämet tä yämeje 
Cristo t'ilek tä i'pe cruz. Mat n'amel tä y'ahoye lhafwayhyaj, y'ahanej tä Dios 
lhämettso häpe t'at lham lakhajyhayaj. 

19Mälhyej N'olesaynek p'ante yok: “Otäyhthila lehanyaj häp wichi tä ihanche 
m'akejen, wet tek owohla lahaya letäfwnhayaj häp lhamel tä atäfwnhatses.” 

20Tä mälhyejtso, ¿chiwoye ahantsaj, lhäy'e elh tä lhayen lewoya n'ochufwenyajay, 
lhäy'e elh tä hin'älit lehanyaj tä yen lhämeta m'ayhay tä ihonhatena? Lhek 
yahinya, ¡Dios iwelanhat wet häpe t'at m'ak tä lajit lahaya häp hin'ol lehanyaj tä 
ihi honhatna! 

21Tsi Dios tä lehanyaj ihi ihuminhichet'a chik wichi isej lhamel lehanyaj 
yämthilek nitäfwelej. Mat ihumin chik lhamel tä iwo lechayaja isej lham lhämet 
yämthilek tafwayhen, tej tä wichi iyhäj fwetaj lajit lahaya lhämettso. 

22Häp Judío lhayis t'alhch'oyek hiw'en n'otetnhay tä iselkathen lhamel, wet 
Griego lhayis iwo yiya m'ak tä tälho n'ohanyaj, 

23mat häp olhamel oyen silätyaja N'ofwayhthi tä Dios Chenek tä õhp'ajtej cruz. 
Judío lhayis yäme tä täjtso ikänchi letichunhayaj, wet iyhäj wichi yok, “¡Laha 
ihihit'a täjtso!” 

24Mat n'amel tä Dios t'än n'amehen, tej chik Judío lhayis wok Griego lhayis at 
thayej, y'ahanej t'at tä Dios Chenekna häpe n'okhajyhayaj lhäy'e n'ohanyaj tä 
tälhe Dios. 

25Tsi m'ak tä iyej Dios, tä mälhyej chik lajit lahaya, inu'pe nilhokej hin'ol lehanyaj. 
Wet äp m'ak tä iyej Dios, tä mälhyej chik lajit lakhajyhayaja, inu'pe nilhokej hin'ol 
lakhajyhayaj. 

Cristo häpe elh tä ihanhat n'amejen m'ayek 

26Ipuhfwas, lhek tichunache täjte Dios t'än amehen. Wujit'a'pe amel tä lehanche 
m'akejen, wet äp wujit'a'pe amel tä han'ohyajay ihi, wet äp wujit'a'pe amel tä 
ahäpehen wichi tä hiw'en m'ayek leles. 

27Mat tä Dios tatshupiye iyhäj tä wichi yäme tä nhanache m'akejen, häpkhilek 
hin'äfwlhathen lhamel tä ihanche m'akejen. Wet tä äp tatshupiye iyhäj tä wichi 
yäme tä nitkhajayahen, häpkhilek hin'äfwlhathen lhamel tä takhajayhen. 

28Dios tatshupiye t'at iyhäj tä wichi yäme tä lajit lahaya, w'et m'ayhayhas t'at, 
wok oyok, häp iyhäj tä hich'atej tä niwohit m'ak chik häpe, häpkhilek itäyhat 
lhamel tä wichi yäme tä laha ihi. 

29Wet häp tä mälhyejtso, nehit katsik fwetaj lhaichäjlhi tä ihi tä Dios tatache. 

30Mat oyok, Dios lham t'at tä hip'ajtit amejen häp Cristo Jesús, tä Dios yen häpeya 
elh tä ihanhat n'amejen m'ayek. Wet häpe t'at Cristo tä hi'isyen n'amehen Dios, 
lhäy'e tä n'ayen häpeya Dios t'amajchetes, wet äp lhayen lahaya p'ante yämthilek 
y'atfwayhen. 

31Tä mälhyejtso, n'en lhatichunhayaja Dios lhämet tä ihi Lehi tä yok, “Chik elh 
t'uhläk lhaiwujyen, is tä lhaiwujyenej Lhawuk.” 

1~Cor 2 

“M'ak tä lhäy'e lhip tä oyäme häpe t'at Jesucristo tä õhp'ajtej cruz” 

1Ipuhfwas, tä ohohte amehen yämlek ofwel amhohen m'ak tä tälho Dios 
letichunhayaj, tek oyämej amehen olhämtes tä athahen wet tek olhayen häpeya 
elh tä ihan m'akej. 

2Tsi tä oihte amejen, otichunhayaj tä ts'ilak t'at Jesucristo che otetshan, wet m'ak 
tä lhäy'e lhip tä oyäme häpe t'at lham tä õhp'ajtej cruz. 

3Lew'enten'o tä okhajyhayaj ihihit'a, wet äp wuj tä otchettiyejche onowayhyaj. 

4Wet tä oyämlhihte tä owo siläta amejen Dios silätyaj, häp olhämtes tä owoye 
tälhihot'a olham ohanyaj yämlek okalhej amhihen. Mat Dios laka Espíritu lhäy'e 
lakhajyhayaj, häp tä in'oyej tä oyämlhi, 

5häpkhilek amel ekhahyaj tälho t'at Dios lakhajyhayaj, wet nitälhaho hin'ol 
lehanyaj. 

Dios laka Espíritu itäfwnhatej wichi häp Dios 

6Mat tä olhamel otahuyej wichi tä t'ekhahyaj wak'alh, häp tä ochumyenlhi 
olhämtes tä n'ohanyaj. Häpkhit'a n'ohanyaj tä tälhe honhatna, wet tälhiyet'a 
n'okhajyhayajay tä ni'isahen tä nin'äla tä niyatej honhat. Tsi n'okhajyhayajayna 
nofwila. 

7Mat häpe t'at Dios lehanyaj tä tälho lham lehusek, wok oyok, m'ak tä lham 
pajche t'uhläk iwoye tälhe tä kamaj nenalhi p'ante honhat. Wet nech'e hin'älit 
athana, tä t'uhläk in'amejen lewujyaj tä isi. 

8Häp n'okhajyhayajay tä oyämetso ihanhiyejt'a Dios lehanyajna. Tsi che 
ihanhiyej, wet tek hip'ajthiyej p'ante cruz häp Lhawuk tä lewuk n'owujyajtso. 

9Mat mälhyej Dios lhämet tä ihi Lehi tä yok: “Häp m'ayhay tä nehit katsik hiw'en, 
wok iläte, wok yen letichunhayaja, Dios iwaklhatho lhamel tä ihumin lham.” 

10Häp täja m'ayhay tä Dios itäfwnhat n'amejen, häp tä n'aisej lham laka Espíritu. 
Tsi häpe Espíritu tä itetshan nilhokej m'ayhay, tej che häpe m'ayhay tä wuj tä 
athahen tä iyej Dios. 

11Tsi oyok, ¿atsi tä ihanej m'ak tä iyej hin'o? Tajlhama hin'o lehusek tä ihanej. 
Wet häp tä mälhyej iwoye täjtso, tajlhama Dios laka Espíritu tä ihanej m'ak tä iyej 
Dios. 

12Mat n'amel Dios hiw'en n'amhohen laka Espíritu, häpkhit'a espíritu tä tälhe 
honhat tä y'atchumlä. Tsi Dios t'uhläk y'antäfwelej nilhokej m'ak tä isen tä lham 
hip'altsenej n'amehen. 

13Wet tä olhamel oyäme häp m'ayhaytso, häpkhit'a olhämtes tä ohanyaj tä pajche 
olhaichufwenejen tä tälhe hin'ol, mat häpe t'at olhämtes tä Dios laka Espíritu 
ichufwen n'oyejen, yämlek okalelhtho lhamel tä Dios laka Espíritu ihiche, häp 
m'ayhay tä tälho Espíritutso. 

14Häp elh tä Dios laka Espíritu newahi, tek tachumlä m'ayhay tä tälho Espíritutso. 
Tsi tä nitäfwelayej, yok, “Laha ihihit'a.” Ihanhiyejt'a, tsi tajlhama t'at Dios laka 
Espíritu tä y'ithat. 

15Mat häp elh tä Dios laka Espíritu ihi, häp tä ihanej iwoyneje che ikalelhät 
nilhokej m'ayhay, wet ihit'a katsik ihanej iwoyneje che itiyej lakalelhthayaj häp 
lham. 

16Mälhyej Dios lhämet tä ihi Lehi tä yok: “¿Atsik nitäfwelej häp Lhawuk 
letichunhayaj, yämlek ichufwen?” Mat n'amel it n'amejen Cristo letichunhayaj. 

1~Cor 3 

Olhalech'otfwaswekej Dios lechumet 

1Ipuhfwas, olham tek okalhihte chik oyämlhi amhohen mälhyej iwoye wichi tä 
Dios laka Espíritu lechufwenhay. Tsi ahäpehen t'at wichi tä t'ittshanyaj tälhe t'at 
honhat, wet achayaj tä letiyej Cristo hätet iwoye nä'tshas chayaj, wak'alhit'a. 

2Wet ochufwente amejen n'ochufwenyaj tä ni'thaya, hätet iwoye han'äfwaj tä 
lako hiw'enho lakat'os, häp lhäk tä isathi, tsi kamaj tek lehanejte chik letuj äk tä 
t'un. Wet athana kamaj lehanhiyejt'a lewoyneje, 

3tsi kamaj it amejen m'ak tä pajche i'amejen tä ahäpehen honhat leles. Tsi 
aschenyajay lhäy'e tä letataywek, häp tä hin'älit tä kamaj lelehiyejt'a 
anech'ethayajay tä ahin'ol t'at, mälhyej tä honhat leles iwoye. 

4Tsi tä elh yok, “Olham ohän Pablo”, wet elh yok, “Ohän Apolos”, täjtso häpe t'at 
tä kamaj lhehi t'at anech'ethayajay. 

5Mat oyok, ¿atsi tä häpe Apolos, wet atsi tä häpe Pablo? Tajlhama ohäpehen 
n'okawos t'at, wet häp tä aisej olhamel wet lechayaye t'at Lhawuk. Elhpej 
olhamel oyenlhi ochumet tä Lhawuk itshupyenej n'oyehen: 

6olham, hätet iwoye tä otutchey, wet Apolos tä itsäype inät, mat Elh tä ichihelit 
yachuyaj häpe t'at Dios. 

7Tä mälhyejtso, elh tä tutchey lhäy'e elh tä itsäype inät, niwohit m'ak chik tälhe, 
tsi Dios lham t'at tä ichihelit yachuyaj. 

8Wet häp elh tä tutchey lhäy'e elh tä itsäype inät, ihichet'a elh tä lewujyaj ihi. Elh 
tefwajpejni lhamel Dios tisila'pe lechumet tä iwoye. 

9Wet olham Pablo lhäy'e ot'unfwas, olhalech'otfwaswekej ochumet tä otch'ote 
Dios. Wet amel ahäpehen yachuyajw'et tä lham yenlhi, wok oyok, häp hup tä 
yenlhi. 

10Wet olham tä Dios lep'altsenekn'o, yenn'o häpeya lewo tä lhamya yämthilek 
oyenlhi lefwetes, wet elh hin'o iti'pe olhenek häp m'ak tä yenlhi. Mat elh 
tefwajpejni is tä itetshan lhenek tä yenlhi tä iti'pe. 

11Nehit katsik ihanej iwoyneje chik yenlhi lefwetes elh, tsi pajche wak'alh 
lefwetes tä häpe t'at Jesucristo. 

12Wet i'pe lefwetesna, elh chik häpe ihanej chik iti'pe lhenek tä yenejlhi oro, wok 
plata, wok tuntey tä isis, wok hal'äy, wok hup, wok ilaj. 

13Mat elhpej n'änhila lechumet häp Ifwala tä N'okalelhthayaj, tsi Ifwalatso nämla 
itäj häpkhilek yelhte n'olhenek tä elhpej yenlhi. 

14Wet elh chik häpe chik itäj nikalhahi tä hip'o hup tä yenlhi, ikathiyeja lakaha. 

15Mat chik lhenek y'ohila, tatäyhla nilhokej wet lajit lahaya. Mat lham tafwayhla, 
mat itäj lhämtsekla t'at. 

16¿Hä tek lehanayej tä ahäpehen Dios Lew'et, wet lham laka Espíritu i'amhiche? 

17Elh chik häpe chik iwasthi Dios Lew'et, lhamlak Dios iwasthi. Tsi Dios Lew'et 
häpe t'at t'amajchet, wet Lew'ettso häpe t'at amel. 

18Yej kan amejen. Chik elh amel yäm lhame tä häpe elh tä ihan m'akej, mälhyej tä 
honhat leles yäm lhamehen, is chik lhaitech'aynej elh tä nhana m'akej. Wet chik 
mälhyejtso, häpkhilek häpe elh tä matche tä ihan m'akej. 

19Tsi n'ohanyaj tä ihonhatena Dios yen häpeya m'ak tä lajit lahaya. Wet häp tä 
Dios lhämet tä ihi Lehi yok: “Wichi tä fwetaj ihan m'akej, Dios itsokhiwethä 
lehanyajay.” 
20Wet lhip elh yok: “Lhawuk ihanej t'at tä ahantses letichunhayajay laha ihihit'a.” 

21Tä mälhyejtso, yej alechäjejlhi hin'o chik häpe. Tsi nilhokej m'ayhay alewuhuy 
t'at, 

22tej chik häpe olham Pablo, wok Apolos, wok Pedro, wok häp honhat lhäy'e pule, 
wok n'ow'atshancheyaj, wok n'ot'ilek, wok häp ifwalasna, wok häp lewhäy tä 
tatay alhoho. Nilhokej m'ayhay alewuhuy t'at, 

23wet amel Awuk Cristo, wet Cristo Lewuk häp Dios. 

1~Cor 4 

Apóstoles lechumet tä iwoye 

1Tä mälhyejtso, tajlhama enay at n'oyehen tä ohäpehen Cristo lakawos, häp hin'ol 
tä Dios yenn'o lewosa yämlek ochufwenej wichi m'ayhay tä nin'äla tä lham 
t'uhläk iwoye. 

2Elh che häpe che tachuma lechumet tä lewuk ne'tek iwoye, iwohiyet'ak nin'älita 
tä häpe elh tä t'ifwtiyej lewuk wet yäm is alhoho lechumet. 

3Wet olham, tej che amel leti n'oyej akalelhthayaj tä elhpej yok, “Isit'a Pablo”, 
wok wichi iyhäj tä i'pe honhat ikalelhätn'o, oyenhit'a lhakliya. Wet häte olham 
tek olhaikalelhät. 

4Tej tä newache m'ak tä ni'isa che olhayen chowejayej, oyämhit'a lhame che 
ofwetaj o'isyaj ihi. Tsi elh tä ikalelhätn'o häpe t'at Lhawuk. 

5Tä mälhyejtso, yej wo akalelhthayajayej m'ak at che häpe tä kamaj ninäma 
lewhäy tä häpe ifwala che Lhawuk näm. Tsi lhamlak itihi isi m'ayhay tä 
õ'iskathen tä ihi honatsi, wet hin'älthila wichi letichunhayajay tä ihiche lehusey. 
Wet nech'e häpkhilek Dios hiw'enho elhpej lewujyaj tä t'uhawetej. 

6Ipuhfwas, oyämej amehen m'ayhayna tä oyäme Apolos wet äp oyäm lhame, 
häpkhilek amel aisej wet tek alenuhatay w'echehi m'ak tä pajche õ'lesayen, wet 
äp newache elh amel che lhaichäjejlhi lechufwenyajwo elh wet yen w'et m'ayeka 
elh. 

7Tsi ¿hä lefwetaj lenu'pe iyhäj? ¿Mat atsi m'ak tä i'amejen tä nitälhaye Dios? 
Oyok, Dios t'at tä hiw'en amhohen nilhokej m'ayhay. Tä mälhyejtso, ¿chipte tä 
alechäjejlhi hätet iwoyek ka'awayhata? 

8¡N'älej tä ahäpehen wichi tä hiw'en m'ayek, tsi i'amejen nilhokej m'ayhay tä 
lewatlä! ¡Wet aletech'aynej niyatey wet tek lewatlä olhamel och'otyaj! ¡Istajyak 
matchek ahäpehen niyatey, wet olhamel olhamtej oniyatejen aniyatyaj! 

9Tsi oyenek olhamel tä ohäpehen apóstoles, Dios iti n'ohihen tä w'et om'ayhay 
t'at, hätet iwoyek n'olänhay, wet nilhokej wichi tä i'pe honhat, lhäy'e ángeles, 
lhamel iyahin t'at owit'äyhyaj. 

10Olhamel olhaich'isukyenhenpe Cristo, mat amel lefwetaj ahäpehen Cristo laka 
wichi tä ihanche m'akejen. Olhamel tek otkhajayhen, mat amel lefwetaj 
atkhajayhen. Wichi yenn'o w'et m'ayhaya, mat amel ayen niyateya. 

11Yäk häp fwalana ichepej tä nehläs ilänhen olhamel, ochimhen, wet najit ow'uya. 
Wichi ipäjpej n'owethä, ow'et kalelhäjit'a, 

12wet oy'enhen tä otchumpejwethä yämthilek ichepej m'ak tä oisej. Tä wichi 
iläkwethä olhamel, onchulhejpejlä olhämtes tä isen. Tä lhamel itipej n'oyejen 
laka'tshayajay, oteläytej t'at, 

13wet tä isitäyen n'ohen, owoyeje op'altsenyaj. Õyen at n'oyehen wichi laka 
basura, m'ak tä lhamel ikokyene, wet mälhyejpejtso yäk nämena. 

14Ofwel amhohen m'ayhaytso, häpkhit'a che on'äfwlhatwethä amejen, mat 
ot'uhläk oaichufwenhen hätet iwoye oles, tsi ohumnhen amel. 

15Tsi tej che i'amejen wujpey lewos tä yämej amehen Cristo, mat wujit'a'pe iyhäj 
tä hätet iwoyek ajchalis. Mat olham t'at tä ohäpe amel ajcha, tsi ohänte amehen 
Dios Silätyaj tä Is yämthilek let'ekhaye Cristo Jesús. 

16Wet häp tä olhaip'altsen amehen, oyok, tenayn'o. 

17Häp tä tamenej tä ochen amehen Timoteo, tä hätet iwoyek olhäs tä afwtintsaj tä 
ohumnekej Lhawuk. Lham itichunyenla amchehen ochumyajay tä owoye tä 
onukwe Cristo Jesús len'äyij, mälhyej tä ochufwenejenpej Dios leles tä ihi lhip che 
häpe. 

18Athana iche iyhäj amel tä lhaichäjwethäpa, wet äp fwetaj n'am hohla 
amehenpa. 

19Mat oyok, che Lhawuk ihuminche, ot'isiyakayhla amehen thahya, häpkhilek 
ow'en lhamel tä lhaichäjwethä, che matche tä len'ohyajay ihi wok häpe iyhäj tä 
w'et ämtses t'at. 

20Tsi Dios Niyatyaj häpkhit'a n'olhämtes, mat häpe t'at n'okhajyhayaj tä tälhe 
Dios. 

21Tä mälhyejtso, ¿atsi m'ak tä let'uhläk ohän amehen - otasnhat, wok 
ohumnhayaj lhäy'e op'altsenyaj? 

1~Cor 5 

N'okain'oyaj tä Dios leles elh tä ihi Corinto iwoye 

1Otoyne tä i'amejen n'okain'oyaj, n'okain'oyaj tä hich'atej tä ni'isa, tsi iche hin'o 
tä yen ch'efwaya lajcha ch'efwapa. ¡Lhek yahinya, tej tä häpe wichi tä 

nitäfwelayej Dios, mat iwohiyet'a m'ak tä mälhyejtso, mat lhamel lakey tä n'äyejo 
elh chik fwetaj iwoye! 

2¿Wet chipte tä w'et alhenay at hin'ola? ¿Hä nit'uhawetayej chik lhenay alhakliya 
wet äp lhenay afwitajayaja? ¡Hin'o tä iwoye lakain'oyajtso, t'uhawetej chik lechen 
tä i'amejen! 

3-4Olham, tej tä n'am ne amejen, mat otichunhayaj i'amejen. Wet tä hätet iwoyek 
oi'amejen, Lhawuk Jesús lhämet n'oyej, otiyej t'at okalelhthayaj häp elh tä iwoye 
täjtso. Wet chik alehutejwek täjtso, olham ohusek ihlat amejen, lhäy'e Lhawuk 
Jesús lakhajyhayaj. 

5Tä mälhyejtso, achajaye Satanás häp hin'otso yämthilek t'isan lewit'äyhyaj ihi, 
häpkhilek lehusek tafway chik näm Lhawuk. 

6Isit'a tä w'et alhenay at hin'ola. Pajche lehanayej n'olhämet tä yok, “Tej che 
lhimphaj levadura, mat iwojyenhi imälhewek harina tä õ'lhethi.” 

7Tä mälhyejtso, tiyej kanhi levadura wumek tä aikänchihen tä häpe t'at 
hach'isukyaj, häpkhilek ahäte iwoye pan tä nech'ayek tä levadura newahi tä õtuj 
tä Pascua. Wet oyok, amel ahätet iwoye pantso, nemhit i'amhiche levadura tä 
häpe hach'isukyaj, tsi Cristo lham tä häpe Tson'ataj Lhäs tä Pascua lhäk, pajche 
õ'länpe n'amel. 

8Wet häp tä oyok, n'en lhakäjyaja lhaka Pascua tä häpe Cristo len'äyij tä is alhoho 
tä y'anukwe, wet isit'ak n'ahäte iwoye pan tä levadura ihi tä häpe lhakeyes tä 
ni'isachehen. Mat is chik n'ahätet iwoye pan tä levadura newahi, tä y'awoyepej 
m'ak tä is lhäy'e lhalhämtes tä matchehen. 

9Otihi naji oka carta elh tä ochennaj amehen tä ofwel amhohen tä oyok, Yej 
alet'aje lhamel tä iwoye lakain'oyaj. 

10Mat tek oyok, is chik imälhewek tä nem aletott'ayne lhamel tä honhat leles tä 
iwoye lakain'oyaj, wok iyhäj tä alhaknhatses, wok iyhäj tä etantses, wok lhamel 
tä n'okwiyej dios tä takwey lhenhay. Tsi chik ot'uhläk mälhyejtso, tajlhamat chik 
lhekaych'oye p'iya honhatna. 

11Häp m'ak tä oyäme, oyok, T'uhawethiyejt'a chik alep'ajtej elh chik häpe tä yok, 
“Ohäpe Dios leles elh”, mat iwoye lakain'oyaj, wok alhaknhatsaj, wok n'okwiyej 
dios tä n'otkwey lhenek, wok ilätyenejlhi elh lhämtes, häpe w'oknaj, wok 
etantsaj. Iyhäj tä mälhyejentso yej tachufwiyej tä t'ekhen. 

12-13Ochumethit'a chik otiyej okalelhthayaj häp lhamel tä kahäpeya Dios leles. 
Dios t'at tä ikalelhthila lhamel. Mat oyok, amel is tä letiyej akalelhthayaj häp 
lhamel tä i'amejen. Tsi Dios lhämet tä ihi Lehi yok, “Chenay häp hin'o tä i'amejen 
tä iwoye m'ak tä ni'isa.” 

1~Cor 6 

Ts'ilak Concilio tä ihi iglesia tä is che itetshan elh lewit'äyhyaj 

1Che elh amel yen tesayej m'ak che häpe elh, ¿chipte tä nifwelaho Dios leles iyhäj 
yämlek itetshan, mat ihoye häp n'okalelhthayajwos tä kahäpeya Dios leles? 

2¿Lehanhiyejt'a p'iya tä Dios leles lhamenlak itiyej lakalelhthayaj häp wichi tä 
i'pe honhat? Wet tä amenla che letiyej akalelhthayaj wichi, ¿chipte tä kahanayej 
lewoyneje yämthilek le'isyen m'ayhay tä niwusana? 

3¿Hä tek lehanayej p'iya tä häte y'atihiyeja lhakalelhthayaj ángeles? ¡Tä 
mälhyejtso, m'ayhay tä ihonhatena nem koyhyaj tä t'uhawetej che y'atiyej 
lhakalelhthayaj athana! 

4Mat tä iche m'ak tä tamenej tä letataywek, ¿chipte tä let'ekhayeje hin'ol tä 
kahäpeya Dios leles yämlek itetshan? 

5Lhek tetshan olhämetna wet en han'äfwlhiya m'ak tä lewoyaye. Oyok, ¿hä 
ihichet'a tefwaji che i'amejen tä lehusek ihi yämlek ikalelhätchä m'ayhay tä iyej 
lepuhfwas wet is lhamehen? 

6Oyok, ¡matche tä ni'isa! Ts'ilakhit'a tä elh yen tesayej elh, mat häte tä iwo 
silätayej n'okalelhthayajwos tä nit'ekhayaye Lhawuk yämlek itetshan. 

7Lhek yahinya, tä letataywek, hin'älit tä matche tä ni'isa m'ak tä i'amejen. Oyok, 
lhäy'e lhip tä is che leteläytej m'ak tä iyhäj iwoyej amehen, wet is che 
letach'anlhaye iyhäj tä iso amejen m'ak tä alewuhuy. 

8¡Matkat amel t'at tä lewit'äyen apuhfwas wet äp lesoyej m'ak tä lewuk lhamel! 

9¿Hä lehanhiyejt'a p'iya tä wichi tä iwoye m'ak tä ni'isa, lew'et ihihit'ala Dios 
Niyatyaj? Yej kan amejen, tsi lhamel tä iwoye lakain'oyaj, lhäy'e iyhäj tä n'okwiyej 
dios tä takwey lhenhay, lhäy'e iyhäj tä imäyej elh tä kahäpeya lech'efwa, lhäy'e 
hin'ol tä lhayen ch'efwasa, 

10lhäy'e etantses, alhaknhatses, lhäy'e iyhäj tä w'oknhas, lhäy'e iyhäj tä 
ilätyenejlhi elh lhämtes, lhäy'e iyhäj tä akantses tä ikanej elh kachinaj t'äj - 
nilhokej lhamelna lew'et ihihit'ala Dios Niyatyaj. 

11Fwalas tä pajche elhpej amel lewoye t'at tähestso. Mat athana pajche Dios ilej 
amejen, wet ayen t'amajchetesa, wet ahi'isyenhen häp tä isej Lhawuk Jesucristo 
lhäy'e lhaka Dios laka Espíritu. 

Ot'isan häpe m'ak tä Dios t'amajchet 

12Elh yok, “Nehit katsik n'äyej n'oho m'ak tä owoye. Olewuk t'at.” Matche, mat 
iche m'ayhay tä owoye tä oisiyejt'a. Wet tej tä nehit katsik n'äyej n'oho, mat 
iwohiyet'ak otch'anlhaye m'ak at che häpe yämlek ikalh n'ohi. 

13Wet elh yok, “Otuj olhäk wet tiyäjo ots'e, wet iche ots'e yämthilek olhäk tiyäjo.” 
Matche, mat Dios itäyhthila m'ayhay täkwfwasna. Mat oyok, ot'isan häpkhit'a 
yämthilek owo okain'oyaja. Ot'isan lewuk häp Lhawuk, wet lham t'at tä niyatej. 

14Wet häp tä hätet iwoye tä Dios inuhatphä Lhawuk Jesús, häte n'amel 
n'ainuhthiyejchephäla häp lham lakhajyhayaj. 

15¿Hä tek lehanayej p'iya tä Cristo lhip t'at amel asanis? Tä mälhyejtso, ¿hä is che 
otchuma Cristo lhip tä häpe ot'isan wet op'ajtej atsinha tä kain'oyaj länek t'isan? 
¡Kha! ¡Isit'a! 

16¿Wok lehanhiyejt'a p'iya, che hin'o lhaip'ajtej atsinha tä kain'oyaj länek, wet 
lhamel nech'e häpe t'at t'isan weihalha? Tsi Dios lhämet tä ihi Lehi yok, “Häp 
lhamel täkwfwasna hätet iwoyek hätefwajni.” 

17Mat häp elh che häpe che lhaip'ajtej Lhawuk, nech'e lhayäm weihalhayejchä 
Espíritu tä Lhawuk T'amajchet. 

18Lethanayhlä n'okain'oyajay. Tsi n'och'isukyaj che häpe tä elh iwoye tek ikänchi 
t'isan. Mat tä elh iwoye lakain'oyaj, häp tä tatayhlä t'isan. 

19¿Hä tek lehanayej p'iya tä Dios laka Espíritu tä T'amajchet tä hiw'en amhohen, 
häp tä Lew'et häp amel asanis, wet Espíritutso i'amhihen? Tä mälhyejtso, 
alewuhuyhit'a haw'atshancheyaj tä i'amejen, 

20tsi Dios ichäj amel wet pajche tiskan atapehen. Wet häp tä oyok, wuntej Dios 
häp asanis. 

1~Cor 7 

M'ak tä is chik iyhäj tä lhalech'efwas iwoyej lhamehen 

1Athana otetshan m'ayhay tä letay'ätshanayej n'oye tä lechennaj n'oye aka carta. 
Oyok, is t'at chik hin'o newayej atsinha. 

2Mat lhek yahinya, tä wuj n'okain'oyaj tä i'pe honhat, oyok, häte is t'at chik hin'o 
iwo lech'efwaya wet yäm tefwajni lech'efwa, wet atsinha is t'at chik iwo 
lech'efwaya wet yäm tefwajni lech'efwa. 

3Wet nech'e hin'o lhäy'e lech'efwa is tä iwoyej lhamehen m'ak tä t'uhawetej tä 
lhalech'efwas. 

4Tsi atsinha tä lech'efwa ihi, lhamhit'ak lewuk t'isan, mat lewuk hin'o tä 
lech'efwa. Wet hin'o tä lech'efwa ihi, lhamhit'ak lewuk t'isan, mat lewuk atsinha 
tä lech'efwa. 

5Tä mälhyejtso, yej alefwonlä hach'efwa, tajlhama chik iche lewhäy tä am lhäy'e 
hach'efwa let'ajayejwek atichunhayaj tä lhok, “Isit'ak achuyaj n'oye, lhäy'e olham, 
pajla'tha ifwalas iyhäj, tsi is chik y'awo lhat'alhyaja.” Mat chik kahäpeya täjtso, yej 
alefwonwek. Wet chik tajyäme lewhäytso, achajo tä leti amejen achuyaj, mälhyej 
tä t'uhawetej iyhäj tä lhalech'efwas. Tsi elat chik katuma ahilä, Satanás yelhat 
amehen wet aichätyenho asukyaj. 

6Häp täja olhämet tä ofwel amhohen, mat hätet iwoyek op'altsenyaj t'at, 
häpkhit'a n'olhämet tä lhamya. 

7Ohumin chik nilhokej wichi hätet iwoye olham. Mat w'enhache lhamej m'ak tä 
Dios hiw'enhomche, elhpej iwo lech'efwaya, elhpej niwoya lech'efwaya. 

8Wet häp amel tä laj hach'efwasa, lhäy'e tesalis, oyok, is chik letujlhache t'at tä laj 
hach'efwasa, hätet iwoye olham. 

9Mat chik katumahlä asan lenech'ethayaj, is t'at chik letawhayey. Tsi wuj tä is 
chik elh lech'efwa ihi wet lhaknilänayej letichunhayajay. 

10Wet häp amel tä pajche hach'efwas ihi, ow'en amhohen Lhawuk lhämetna, 
olhamhit'ak olhämet. Yok, atsinha, yej leyej hach'efwa. 

11Mat chik leleyej t'at, yej wo elha hach'efwa, wok lhäple hach'efwa. Wet häp 
hin'o hätet iwoye, oyok, yej wom hach'efwa. 

12Häp iyhäj ofwel amhohen olham olhämet, häpkhit'a Lhawuk lhämet. Oyok, chik 
iche hin'o tä t'ekhaye Lhawuk, mat lech'efwa häpe atsinha tä nit'ekhayaye 
Lhawuk, mat ihumin chik iyej t'at hin'o, isit'ak hin'otso iwom lech'efwa. 

13Wet chik äp häpe atsinha tä t'ekhaye Lhawuk, mat hin'o tä lech'efwa 
nit'ekhayaye Lhawuk, mat ihumin chik iyej t'at atsinha, isit'ak atsinhatso iwom 
lech'efwa. 

14Tsi hin'o tä laj t'ekhahyaja isej lech'efwa tä Lhawuk leles elh, wet nech'e 
hin'otso häpe Dios t'amajchet. Wet atsinha tä laj t'ekhahyaja isej lech'efwa tä 
Lhawuk leles elh, wet nech'e atsinhatso häpe Dios t'amajchet. Chik 
nimälhhiyejtso, leles häpehen iyhäj tä kok'aye. Mat athana häpehen Dios 
t'amajchetes. 

15Mat chik hin'o tä nit'ekhayaye Lhawuk, wok atsinha tä nit'ekhayaye Lhawuk, 
t'uhläk ileyej lech'efwa tä häpe elh tä Lhawuk leles elh, ch'anlhaye t'at. Chik 
mälhyejtso, hin'o tä t'ekhaye Lhawuk, wok atsinha tä t'ekhaye Lhawuk, nech'e 
häpe elh tä nemhit wo m'ak chik nahayej wet letamsek ihi, tsi Dios t'än n'amehen 
yämlek lhatamsekis ihi. 

16Tsi am tä ahäpe atsinha, kalelhäjit'a chik lefwayhthila hach'efwa. Wok tä ahäpe 
hin'o, kalelhäjit'a chik lefwayhthila hach'efwa. 

Elh weihalhapej, m'ak tä häpe tä Dios t'äne p'ante, is chik kamaj häpe t'at 

17Tej tä mälhyejtso olhämet, mat ofwenho iyhäj amel, oyok, Is chik elh 
weihalhapej iwoye mälhyej m'ak tä Dios itshupyeneje, wok oyok, m'ak tä häpe 
lham tä Dios t'äne p'ante. Häp täja m'ak tä one'tek Dios leles tä ihi lhip chik häpe 
iwoye. 

18Chik Dios t'äne elh tä pajche n'otetnek tä n'olhijtsek iyej, is tä kamaj häpe t'at 
täjtso. Wet chik äp t'äne elh tä kamaj n'olhijtsektso newayej, isit'ak t'ukwe 
n'otetnektso. 

19Tsi m'ak tä laha ihi häpkhit'a chik n'otetnek iyej elh wok newayej, mat häpe t'at 
tä elh iwoye Dios lhämtes tä ne'tek iwoye. 

20Oyok, elh weihalhapej, m'ak tä häpe tä Dios t'äne p'ante, is chik kamaj häpe t'at. 

21Chik ahäpe n'okwenek tä Dios t'än p'ante ame, is t'at, yej lhen alhakliya tä 
ahäpe n'okwenek. Mat chik chejphä awuk ile amej tä ayen kweneka, wo kotsayej. 

22Tsi elh tä Lhawuk t'äne p'ante tä häpe n'okwenek, nech'e hätet iwoyek nem 
häpe n'okwenek, häp tä Lhawuk ilanhi. Wet häp tä hätet iwoye, elh tä Lhawuk 
t'äne p'ante tä kan'okweneka, nech'e häpe t'at Cristo kwenek. 

23Dios iwo lahaya tä tiskan atapehen. Yej tach'anlhaye chik hin'ol ayen kwenkaya. 

24Häp tä mälhyejtso, ipuhfwas, m'ak tä ahäpe aelhpej tä Lhawuk t'än p'ante 
amehen, tujlhache t'at. 

Pablo yäme iyhäj tä niwoya lech'efwasa, lhäy'e tesalis 

25Häp amel tä kawoya hach'efwasa, Lhawuk ipäyenhit'a n'oye lhämet chik ne'tek 
otshupyenej amehen. Mat ofwel amhohen olham otichunhayaj tä ohäpe elh tä 
wichi t'ekhayej n'oye och'otyaj, häp tä oisej lep'altsenyaj tä Lhawuk iti n'oyej. 

26Oyok, tä y'aw'en tä wuj tä atha lhan'äyij ifwalasna, wet häp tä oyenek isit'a chik 
hin'o lhaiyatchenlhi. 

27Chik atsinha i'amej, yej leyej. Wok chik atsinha newa amej, yej t'ukwe. 

28Mat chik letawhayey, tek asukyaj, wet chik atsina tawhayey, tek lesukyaj. Mat 
lhamel tä tawhayeyhen, wujla'pe m'ayhay tä niwoya letamseka, wet häp täjtso tä 
onowayhtej ahilähen. 

29Ipuhfwas, häp m'ak tä ofwel amhohen, oyok, Tatäy lhimphaj wet noj t'at 
lewhäy. Tä mälhyejtso, amel tä ahin'ol tä hach'efwas ihi, isit'ak alenahhathi 
hach'efwas. 

30Häp amel tä afwyhayaj ihi, is chik mälhyej at chik lhehi akäjyaj, wet amel tä 
lewo akäjyaja, is chik mälhyej at chik afwyhayaj ihi. Häp amel tä lechäjpej 
m'ayhay, is chik mälhyej at chik niwohit m'ak chik alewuk, 

31wet amel tä lewo kotsayej tä lehut amejen m'ak tä ihonhatena, is chik mälhyej 
at chik niwohit m'ak chik lekalhi. Tsi honhat tä y'ehina nofwila. 

32Ohumin chik newache m'ak at chik häpe chik lhenay atichunhayaja. Häp hin'o 
tä laj lech'efwaya yenpej letichunhayaja m'ayhay tä iyej Lhawuk, yämthilek 
ikänitlhi. 

33Mat hin'o tä lech'efwa ihi yenpej letichunhayaja m'ayhay tä ihonhatena, 
yämthilek ikänitlhi lech'efwa, 

34wet mälhyejtso, nitäkwchä letichunhayajay. Wet häp tä hätet iwoye, atsinha tä 
thaläkw tä laj lech'efwaya, lhäy'e elh tä lhutsha tä kamaj newayej hin'o, lhamel 

yenpej letichunhayaja m'ayhay tä iyej Lhawuk, yämthilek lhayen Dios 
t'amajchetesayej t'isan lhäy'e lehusek. Mat häp atsinha tä lech'efwa ihi, lham 
yenpej letichunhayaja m'ayhay tä ihonhatena, yämthilek ikänitlhi lech'efwa. 

35Tä ofwel amhohen m'ayhayna, häpkhit'ak hätet iwoyek onuhtejlä m'ak tä 
lewoyaye, mat häpkhilek amel aisej wet lewoyaye m'ak tä t'uhawetej, wet 
nehichet m'ak chik ainahhatlhi tä letach'ote Lhawuk. 

36Mat chik iche hin'o tä yen laka isa atsinha lhutsha, mat nowaye chik nitumahlä 
t'isan lenech'ethayajay, wet nowaye chik iwoye m'ak tä nit'uhawetayej, oyok, is 
t'at chik yen ch'efwaya laka is, tsi tek lesukyaj täjtso. 

37Mat chik iche hin'o tä yok, “Tej tä oka is ihi, mat oyenhit'ala och'efwaya”, wet 
kalelhäj t'at lehusek, wet newache elh tä inityenej m'ak chik iwoye, wet tumlä 
lenech'ethayajay, oyok, is t'at letichunhayaj, is tä ileyej lhutshatso. 

38Tä mälhyejtso, hin'o chik tawhayey, is t'at m'ak tä iwoye. Wet elh chik 
nit'uyahläk tawhayey, lhäy'e lhip tä is. 

39Häp atsinha tä lech'efwa ihi, ley yäytej lech'efwa tä kamaj lham hin'o iläy. Mat 
chik hin'o ileyej honhat, atsinha nemhit lewuk ihi. Wet chik ihumin chik yen 
ch'efwaya hin'o elh, is t'at, mat is tä häpe elh tä t'ekhaye Lhawuk. 

40Mat oyok, lhäy'e lhip tä is chik nachajaho tä iwo lech'efwaya. Eh ipuhfwas, häp 
täja otichunhayaj, wet oyenek häte olham Dios laka Espíritu in'oyej. 

1~Cor 8 

N'olhäk tä õyen t'amajchetayej dios tä n'otkwey lhenhay 

1Athana oyäme häp n'olhäk tä itshäwet tä õyen n'okhayajayej dios tä n'otkwey 
lhenhay. Matche ämet tä lhoyaykwe, “Y'alhokej n'amel lhahanyaj ihi.” Mat olham 
oyok, Tä hin'o fwetaj lehanyaj ihi, lhaichäjlhi. Mat n'ohumnhayaj häp tä ikhajyen 
n'ohusey. 

2Che elh fwetaj ihan m'akej, olham oyok, Kamaj lehanyaj tä matche ihiyejt'a. 

3Mat häp elh tä ihumin Dios, Dios nitäfwelej t'at. 

4Häpet m'ak tä õtuj tä pajche õyen n'okhayajayej dios tä n'otkwey lhenek, n'amel 
y'ahanej tä diostso w'et m'ayek t'at, lajit lahaya, ts'ilak Dios tefwaj'atni tä iche. 

5Tsi tej tä iche thayej m'ayhay tä wichi yen dios lhayisa tä iche puleye lhäy'e 
honhatena, wet tej tä wujpe dios lhayisna lhäy'e n'owuhuy, 

6mat oyok, n'amel tefwaj'atni lhaka Dios, häp Lhajcha tä nilhokej m'ayhay letes, 
wet n'alakawos t'at. Häte iche tefwajni Lhawuk tä häpe Jesucristo, wet häp tä 
n'aisej tä y'echehen t'at, lhäy'e nilhokej m'ayhay tä iche. 

7Mat tek nilhokej tä ihanej tähestso. Tsi iche n'aiyhäj tä lakey naji tä n'okwiyej 
dios tä n'otkwey lhenek, wet tä lhamel lhayen Dios lelesa, mat lehusey 

nitkhajayahen. Wet tä lhamel tuj n'olhäk tä oyämetso, lefwawalhyaj itiyej wet 
yok, “N'ocheyä tä lewuk olhäkna, tsi pajche wichi yen n'okhayajayej. Oyenek 
okok'ayeje p'iya.” 

8Lhek tetshan, häpkhit'a tä y'aleyej m'ak tä y'atuj p'ante, wok häp tä y'atuj m'ak 
tä n'ot'amajchet, che tamenej tä y'asakane Dios. 

9Mat häte oyok, tetshan, yej tektshanejlhi m'ayhay tä lewoyetso. Tsi che 
nimälhyayejtso, isit'alak letamenej aiyhäj tä lechayaj niwuja che nichätho 
lech'isukyaj. 

10Tä ahäpe hin'o tä lehanej m'ayhayna, wet elh tä lechayaj niwuja aiw'en tä 
letataype mesa tä lhehi lew'et häp dios tä kamatache, wet letuj n'olhäk tä pajche 
õyen n'okhayajayej diostso. Wet m'ak tä lewoye tamenej aelhtso tä letichunhayaj 
yok, Häte olham is t'at che otuj. 

11Tä mälhyejtso, häp m'ak tä am lefwetaj lehanej tamenej tä tatäy apuhfwa tä 
lechayaj niwuja, tä häpe elh tä Cristo y'ilpe. 

12Wet häp tä oyok, Letatayej'atlä Cristo hach'isukyaj tä lewoye tä lekänchi 
letichunhayaj häp apuhfwas tä lechayaj niwuja. 

13Wet häp tä mälhyej'attso, che m'ak tä otuj iwo n'äyija opuhfwa yämlek nichätho 
lech'isukyaj, nemla otuj itshäwet t'isan, häpkhilek n'am tamenej wet lewit'äy ihi. 

1~Cor 9 

Pablo t'uhikwet'a m'ak tä t'uhawetej chik õhw'enho 

1Lhek yahinya, olham ohäpe apóstol, ow'ente Lhawuk Jesús, wet häp lhay tä tälhe 
Lhawuk lechumet tä oyen chumeta häpe t'at amel. Wet tä ohäpe apóstol, oyok, 
t'uhawet n'oyej tä niwohit m'ak chik õn'äyej n'oho. 

2Etp'i iche iyhäj tä yok, “Pablo khit'a apóstol”. Mat amel lehanej tä ohäpe t'at, tsi 
tä lechaye Lhawuk tä oyen silätyaja amejen, häp tä ikalelhät tä matche tä ohäpe 
apóstol. 

3Häp täja olhämet tä onchulhejlä lhamel tä y'ithatlhin'o: 

4oyok, ot'uhawetej t'at chik õhw'en n'oho m'ak chik otuj lhäy'e m'ak chik oyäyej, 

5wet äp ot'uhawetej chik och'efwa ihi tä häpe Lhawuk leles elh wet oyen lhäy'eya 
chik olunlhi, mälhyej tä apóstoles iyhäj iwoye, mälhyej iwoye Pedro, lhäy'e tä 
Lhawuk Jesús lech'inhis iwoye. 

6Wok ¿hä tajlhama olham lhäy'e Bernabé tä nit'uhawetayej chik wichi hiw'en 
n'ohohen m'ak chik oisej? 

7Lhek yahinya, ¿hä iche sip'ä chik häpe tä lham t'at tä tiskanpe m'ak tä tuj? ¿Hä 
iche hin'o tä itihchä uva wet nitufwa lhay? ¿Hä iche elh tä t'uye tson'atas wet 
niyäyayej lakat'os? 

8Täjtso yej fwetajay häpe m'ak tä olham otichunhayaj t'at, tsi Ley p'ante tälhe 
Moisés häte yäme täjtso. 

9Iche lhip tä yok, “Yej wo t'aka lenhus häp weyis tä let'äsyenhi trigo.” Täjtso 
häpkhit'ak Dios yen lhakliya m'ak chik weyis isej, 

10mat itech'aynej täjtso tä yen tichunhayaja tä is chik iche m'ak chik olhamel 
oisej. Tsi olhamel tä tamenej tä õ'lesayen p'ante Dios lhämettso, häp tä elh tä isaji 
honhat lhäy'e elh tä ilanhi trigo, ihanej t'at tä ihichela lakaha tä ikalhi tä tälho 
lechumet tä iwoye. 

11Tä mälhyejtso, tä olhamel otutcheyej amhiche häp m'ak tä ahusey isej, ¿hä 
ni'isa alhoho chik lech'otyenej n'oyehen m'ak chik olhamel oisej? 

12Tä iche iyhäj tä t'alhej amehen hach'otyaj, olhamel nem koyhyaj tä t'uhawet 
n'oyejen. Mat olhamel ot'uhikwet'a täjtso, oteläytej t'at nilhokej m'ayhay. Tsi tek 
ot'uhläk iche elh chik nahayejlhi m'ak tä owatlä, mat ot'uhläk letamsek iyeji tä 
tach'ahuye Dios Silätyaj tä yämeje Cristo. 

13Amel lehanej, häp hin'ol tä tach'ote lechumet tä ihi Dios Lew'et tä ihi Jerusalén, 
lhamel tuj t'at m'ak tä ihi. Wok oyok, häp lhamel tä t'uye altar, häp itshätäy tä 
õ'länhen lew'et, lhamel tuj t'at lhip itshäwet tä õhp'o tä ihi. 

14Wet häp tä hätet iwoye täjtso, häp lhamel tä iwo silätayej wichi Dios Silätyaj tä 
Is, Lhawuk yok, “Is chik isej t'at m'ak tä tälho lechumettso.” 

15Wet olham tej tä t'uhawet n'oyej täjtso, mat ihichet'ak otchuma. Äpte häpkhit'a 
tä ot'alhej amehen chik lew'en n'oho m'ayek wet tamenej tä oyäme m'ayhayna. 
Kha. ¡Otch'anlhaye t'at ot'ilek chik näm n'oye, mat häp m'ak tä olhaiwujyenej tä 
oyämetso tä n'am t'alhej amehen m'ayek, ihichet'ala elh chik ikalh n'ohi chik 
t'uhläk oleche täjtso! 

16Tsi olhaiwujyenhit'a lhamej tä owo silätayej wichi häp Dios Silätyaj tä Is, mat 
oyok, häp täja ochumet tä iwohiyet'ak n'am woye. ¡Wet owit'äy ihi chik n'am nen 
silätyaja! 

17Chik olhamhik onech'ethayaj tä owoye ochumetna, t'uhawethiyej chik okatej 
okaha. Mat tä Dios t'at tä t'ekhayej n'oye wet ilhuhyen n'oyej, 

18¿atsi m'ak tä okaha? Oyok, häpe t'at okäjyaj tä n'am t'alhch'oye m'akfwaj tä owo 
silätayej wichi Dios Silätyaj. Wok oyok, tek otchumlä n'och'otyaj tä t'uhawet 
n'oyej chik wichi hich'otyenej n'oye tä ohäpe elh tä yen lhämeta Lhawuk lhämet. 

19Nehit katsik lakwenekn'o, mat olhayen at häpeya elh tä hätet iwoye tä nilhokej 
wichi kwenek, yämthilek wujpe lhamel chik okalhi wet ichaye Cristo. 

20Tä oiyej Judío lhayis, ohätet iwoye Judío, yämthilek okalhi lhamel. Wok oyok, tej 
tä nemhit oihi Ley p'ante tälhe Moisés, mat olhaitech'aynej elh tä kamaj ihi, 
yämthilek okalhi lhamel tä ihi. 

21Wet tä ot'uhläk okalhi wichi tä kahäpeya Judío lhayis, häp lhamel tä Ley p'ante 
tälhe Moisés newayej, olhayen lhamel elha. Mat tä oiyej lhamel, häpkhit'a tä 
olhaitiyej kanhihlä Dios laka Ley, tsi ohäpe elh tä Cristo laka Ley kwenek. 

22Wet häte tä oiyej lhamel tä lechayaj niwuja, olhaiw'awlhathi t'at lhamel, 
olhayen häpeya elh tä nitkhajaya, yämthilek okalhi lhamel. Tä mälhyejtso, oyok, 
olhaitech'aynej t'at iyhäj chik häpe, yämthilek osakanej chik ofwayhat elhpej. 

23Häp Dios Silätyaj tä Is, häp tä tamenej tä owoynejetso m'ak tä owoye, yämthilek 
olhamtej oisej Dios lakäpfwayajay tä isen tä tälhe. 

24Amel lehanej, chik iyhäj yenlhi carrera wet nilhokej lhamel inukwe alhoho, mat 
tajlhama elh tä inu'pe iyhäj tä wuj tä iläfwel, häp tä ikalhi t'awayhat tä laha. Tä 
mälhyejtso, woynejetso m'ak tä lewoyaye hätet iwoyek lenukwe alhoho tä 
alekhajyenhen, häpkhilek lekalhi awayhat. 

25Häte iwoye m'ak tä iyhäj iwoye yämthilek ikoyej n'okoyek chik häpe, lhamel 
t'amaj lhamejen wet tach'anlhahiyet'a m'ak chik t'isanis ikänlä. Iwoynejetso m'ak 
tä iwoye, tsi t'uhläk ikalhi wet õ'ti'pe lhetek häp t'awayhat tä laha tä häpe hal'ä 
w'oley tä yofwajkwet tatäy. Mat häp m'ak tä n'amel y'awoye, häpkhilek y'akalhi 
lhatw'ayhat tä nittäya. 

26Olham Pablo, tä olhaikhajyen häpkhit'ak hätet iwoyek w'et onut alhoho. Wet tä 
owo ka'tshayaja, häpkhit'ak hätet iwoyek w'et onhäpäjlhi leyalh. 

27Mat olhainhäpäjlhi t'at wet onityenej ot'isan yämthilek iwoye m'ak tä olham 
owoye. Tsi chik n'am woynejetso m'ak tä owoyej lhame, elat iyhäj isej Dios 
lhämtes tä owo silätayej lhamel, mat olham ottäy t'at. 

1~Cor 10 

“Yej n'okwiyej dios tä n'otkwey lhenhay” 

1Ipuhfwas, tichunache häp n'amel lhachätilis p'ante. Nilhokej lhamel tä inukwe 
p'ante len'äyij ichufwi pule tä yikche lhamel, wet nilhokej lhamel yistho 
Lewomekchät. 

2Wet tä ihi puletso lhäy'e lewomektso, hätet iwoye tä õ'bautisaynhen tä hap'akej 
Moisés. 

3-4Wet nilhokej w'awulhejchä tä tuj t'at lhäk lhäy'e m'ak tä iyäyej tä tälhe 
Dios. Tsi lhamel iyäyej inät tä Dios itälhtho chenaj tä yikche lhamel tä iwo 
lew'ekyaja. Häp chenajtso õ'tech'aynej Cristo. 

5Mat tej tä mälhyej'attso thayej, wujpey lhamel tä tek ikänitlhi Dios. Häp tä 
tamenej tä lep'itseyhay imälhe'pe honhat tä ts'anis. 

6Häp tä mälhyej p'antetso m'ayhay, häpkhilek n'amel kay'atena lhamel tä ikän 
m'ak tä ni'isa. 

7Wet oyok, yej n'okwiyayej dios tä n'otkwey lhenhay, mälhyej iwoye iyhäj lhamel 
p'ante. Hätet iwoye tä Lhawuk Dios lhämet yäme tä yok, “Häp wichi tatachephä 
wet t'ekhen lhäy'e tä iyä, wet äp takatinwethä.” 

8Häte isit'a che y'awoye lhakain'oyaj, mälhyej iwoye iyhäj lhamel p'ante. Wet häp 
ifwalatso iche p'ante veintitrés mil (23.000) lhamel tä y'inhen. 

9Häte isit'a che n'amel y'elhte häp Cristo, mälhyej iwoye iyhäj lhamel p'ante, wet 
amlhäs ilänhen. 

10Wet yej yete Lhawuk, mälhyej iwoye iyhäj lhamel p'ante, wet ángel tä n'ot'ilek 
ilänhen. 

11Mälhyej p'antetso lewit'äyhyaj häp lhachätilis, häpkhilek n'amel kay'atena. Wet 
õ'lesayen p'ante tähestso yämlek n'amel tä y'ehi ifwalas tä lepesena y'anowaye 
wet n'aisej. 

12Tä mälhyejtso, che elh yäme tä takhajay, is tä t'amaj lhamej häpkhilek nichäta 
katsi. 

13Häp n'olhelhtshayajay tä nichät amehen, häte nichäte t'at elh che häpe. Mat is 
che lechayaye t'at tä Dios tek tach'anlhahiyela yämlek nichät amehen 
n'olhelhtshayaj che katumahlä. Mat häte che nichät amehen n'olhelhtshayaj, Dios 
itäfwnhatla amejen m'ak che lewoye yämlek letumlä. 

14Tä mälhyejtso, ipuhfwas tä oalehumnhay, lethanayhlä n'on'okhayaj tä õ'tiyej 
dios tä n'otkwey lhenhay. 

15Otahuy amejen, amel tä ahusey ihi, wet is che letetshanay m'ak tä ofwel 
amhohenna. 

16Che n'amel y'alhaihute Santa Cena, y'awo graciasayej Dios häp n'olhäthi tä 
y'ayähi. Wet che y'ayähi, y'alhayäm weihalhayejchä Cristo lew'oyis, wet che 
y'atuj pan tä y'ach'esajen, y'alhayäm weihalhayejchä lham t'isan. 

17Wet tej tä n'awujpe, mat n'ahäpehen t'isan weihalha, tsi häp tä 
y'atchufwiyejwek pan weihalha. 

18Lhek yahinya Judío lhayis. Tä lhamel tuj itshäwet tä õhp'o tä õyen 
n'okhayajayej Dios, lhamel lhayäm weihalhayejchä Dios tä tachumlä n'olänektso. 

19Mat chik otech'aynej täjtso häp n'on'okhayaj tä wichi iyhäj itiyej dios tä 
n'otkwey lhenhay, ¿atsi m'ak tä oyäme? ¿Hä oyok, Laha ihi diostso? ¡Kha! ¿Hä 
itshäwet tä õ'län, laha inu'pe itshäwet elh che häpe? ¡Kha! Khit'a täjtso m'ak tä 
oyäme. 

20Mat m'ak tä oyäme, häp wichi tä lecheyälis ihi, tä lhamel ilän itshäwet, lhamel 
n'okwiyejej ahät lhayis, tek n'okwiyejej Dios. Wet tek ot'uhläk alep'ajtayej ahät 
lhayis. 

21Lhek tetshan olhämet, lehanhiyejt'a lewoyneje che leyähi Lhawuk lhäthi, wet 
nech'e äp leyähi ahät lhayis lhäthi. Wok letatayphäwhäye Lhawuk laka Mesa, wet 
nech'e äp letatayphäwhäye ahät lhayis laka mesa. 

22¿Wok y'aläkwlhi Lhawuk yämlek lewäk nichätpe n'amel? ¿Hä y'afwetaj 
lhakhajyhayaj inu'pe häp Lhawuk? 

Nilhokej m'ak tä lewoye, wuntej häp Lhawuk 

23Amel lhoyaykwe, “Nehit katsik n'äyej n'oho m'ak tä owoye. Olewuk t'at.” 
Matche, mat iche m'ayhay tä owoye tä oisiyejt'a. Wet tej che olewuk m'ak tä 
owoye, iche m'ayhay tä nikhajyena n'oyej Lhawuk. 

24Yej t'ukwe m'ak tä am aisej, mat ukwe m'ak che aelh isej. 

25Tetshan olhämet. Che lechäj itshäwet tä tälhe lewos, yej wo atichunhayaja. Yej 
tay'ätshaneje m'ak at che häpe häp lewo tä hiw'en amho, mat tuj t'at. 

26Tsi Dios lhämet tä ihi Lehi yok, “Imälhewek honhat lhäy'e m'ak tä ihi, lewuk t'at 
häp Lhawuk.” 

27Che elh tä nit'ekhayaye Lhawuk, t'än ame ne'tek lehoye lew'et yämlek 
letachufwiyej tä tuj lhäk, che lehumin tä lehoye, is t'at. Mat yej wo atichunhayaja, 
tuj t'at m'ak tä hiw'en amho, wet yej tay'ätshaneje m'ak at che häpe. 

28Mat chik iche elh tä yok, “Häp itshäwetna pajche õyen n'okhayajayej dios tä 
n'otkwey lhenek”, oyok, yej tuj, tsi elat lelhaklit hin'otso wet lekänchi 
letichunhayaj. 

29Tä ofwel amhohen täja, kalelhäj tä oyäme m'ak tä elh letichunhayaj, 
oyämhiyet'a amel atichunhayaj. Tsi isit'ak m'ak tä letuj ikänchi elh letichunhayaj 
yämthilek iti amej ates. 

30Chik lewo graciasayej Dios häp m'ak tä letuj, isit'ak elh yen tesa amej m'ak tä 
letuj. 

31Tä mälhyejtso, olham oyok, M'ak at che häpe, wok m'ak tä letuj, wok leyäyej, 
wok m'ak tä lewoye, wuntej häp Dios. 

32Isit'ak lekänchi Judío lhayis letichunhayaj, wok wichi tä kahäpeya, wok Dios 
leles letichunhayaj. 

33M'ak tä olham owoye, ot'uhläk okäntejlhi wichi m'ak at che häpe. Ot'uhikwet'a 
m'ak che olham oisej, mat ot'ukwe m'ak che nilhokej iyhäj isej, yämlek ikatej 
lefwayhyaj. 

1~Cor 11 

1Tenayn'o, mälhyej tä olham oten Cristo. 

Lakey tä t'uhawetej che atsinhay iwoye che n'okwiyej Lhawuk 

2Wuj tä is tä amel letichunchepej m'ak tä owoye tä oihte amejen, lhäy'e tä 
letujlhache t'at m'ak tä ochufwente amejen. 

3Mat häte ot'uhläk lehanej tä hin'o lhetek häp Cristo, wet atsinha lhetek häp 
hin'o, wet Cristo lhetek häp Dios. 

4Tä mälhyejtso, che hin'o iwo lep'ota häp lhetek tä iwo t'alhyaja wok yen lhämeta 
m'ak tä häpe Dios laka Espíritu lhämet, hin'äfwlhat t'at häp elh tä häpe lham 
lhetek. 

5Mat häp atsinha, che niwoya lep'ota lhetek tä iwo t'alhyaja wok yen lhämeta 
Dios laka Espíritu lhämet, hin'äfwlhat t'at hin'o tä lech'efwa tä häpe lham lhetek. 
Tsi tet iwoyek lham atsinha häpe elh tä isatyenlhi lhetek. 

6Wet che atsinha niwoya lep'ota lhetek, tä mälhyejtso, is che isatyenlhi t'at 
lhetek. Mat che len'äfwlhi ihi atsinha che yisetche lew'ole wok isatyenlhi lhetek, 
tä mälhyejtso, is che iwo lhetekp'ota. 

7Mat häp hin'o isit'a che iwo lep'ota lhetek, tsi lham häpe t'at Dios lepeyak wet 
Dios lewujyaj n'äleji häp lham. Mat häp atsinha, hin'o lewujyaj tä n'äleji häp lham, 

8tsi hin'o tälhihot'a atsinha, mat atsinha häp tä tälho p'ante hin'o. 

9Wet häpkhit'a atsinha che tamenej tä Dios yenlhi hin'o, mat hin'o tä tamenej tä 
Dios yenlhi atsinha. 

10Wet täjtso, häp tä tamenej tä atsinha is che iti'pe lhetek lep'ot tä häpe letetnek 
tä hin'älit tä Dios iwahnej che iwo t'alhyaja lhäy'e che yen lhämeta m'ak tä Dios 
laka Espíritu lhämet, tä ihi tä ángeles tatache. 

11Mat lhek tetshan olhämet elh, oyok, Che newache atsinha, wet ihichet'a hin'o. 
Wet häp tä tet iwoye, che newache hin'o, wet ihichet'a atsinha. Tsi Dios 
letichunhayaj yämlek wak'alh täjtso, iwohiyet'ak newache hin'o lhäy'e atsinha. 

12Matche, tej tä Dios itälhtho p'ante hin'o häp atsinha tä lham yenlhi, mat häte 
y'ahanej tä hin'o tälho t'at atsinha lakachowej. Wet nilhokej tälhe t'at häp Dios. 

13Tetshan amel: ¿Hä t'uhawetej che atsinha niwoya lep'ota lhetek tä iwo 
t'alhyajaye Dios? 

14Lhek tichunache Dios lechumet tä iwoye tä yenlhi nilhokej m'ak tä ihi honhat. 
¿Hä t'uhawetej hin'o che pites lew'ole? Kha. 

15Mat häp atsinha, che tach'anlhaye yämlek pites lew'ole, häp tä t'uhawetej. Tsi 
lewujyaj, wet Dios hiw'enho yämlek lhetekp'ot t'at. 

16Che iche elh che t'uhläk tatayhlä olhämetna, is che ihanej tä tej che olhamel 
wok Dios leles iyhäj, ihichet'a n'okey elh che w'enha lhamej. 

Häpet Santa Cena tä wichi nit'amajayej 

17-18Mat iche m'ak elh tä ofwel amhohen. Oyok, tä alehutpejwek tä ahäpehen Dios 
leles, isit'a m'ak tä lewoye, tsi tek aisej, mat n'älej tä aiwit'äyenpa. Tsi chunkat 
ohanch'oye tä tek alew'awlhatejchä atichunhayajay, wet oyenek matche. 

19Okachuhit'a, tsi täjtso häpkhilek kalelhäj iyhäj tä matche tä ihän Cristo. 

20Lhek yahinya, tä alehutpejwek wet letufway Santa Cena, mat tä 
niw'awulhahchä atichunhayajay, häpkhit'a m'ak tä matche. 

21Tsi elhpej ichunkat lham lhäk tä tuj, mat iyhäj nichuyuhen, wet iyhäj w'oknhas 
t'at. 

22Lhek yahinya, awukwey ihi che let'ekhen lhäy'e tä leyä tä lhehi. ¿Chipte tä lhen 
w'et m'ayeka Dios leles wet len'äfwlhathen iyhäj tä p'elitses? ¿Atsi m'ak che 
ofwel amhohen? ¿Hä oyok, is m'ak tä lewoye? ¡Kha, oyok, lhäy'e lhip tä ni'isa! 

M'ak tä Jesús iwoye p'ante tä yenlhi Santa Cena 
(Mat 26.26-29; Mar 14.22-25; Luc 22.14-20) 

23Tsi Lhawuk hiw'en n'oho lechufwenyaj tä ofwelte amhohen, häpe täja: Häp 
Lhawuk Jesús, häp honatsi p'ante tä õyachaj, tachuma pan 

24wet iwo graciasayej Dios, wet hich'esajen wet yok, “Häp täja ot'isan häpkhilek 
amel aisej. Woyayepej täja wet tichunaypej och'oye.” 

25Wet häte iwoye, tä lhamel ileyej tä t'ekhen, tachuma n'olhäthi wet iwo 
graciasayej Dios, wet yok, “Häp vinona häpe t'at ow'oyis tä yäm kalelhäj Dios 
lhämet tä hit'unteji m'ak tä inech'aynhi tä iwoye. Che leyäyayejpej, tichunaypej 
och'oye.” 

26Wet häp tä mälhyejtso, tä letufwaypej häp panna lhäy'e tä leyäyej vinona, 
len'älitaypej Lhawuk t'ilek, pajla'tha tapil. 

M'ak tä is che owoye yämthilek otuj Santa Cena 

27Tä mälhyejtso, elh che tuj panna lhäy'e tä iyäyej vinona, mat kahäpeya 
len'okhayaj tä matche, lham letes ihi, tsi tatay'atlä Lhawuk t'isan lhäy'e lew'oyis. 

28Häp tä tamenej tä oyok, Elh tefwajpejni, tä kamaj nitufwa panna lhäy'e tä kamaj 
niyäyayej vinona, is che lhaitetshan che matche letichunhayaj. 

29Tsi che tuj wet äp iyäyej, mat nitäfwelayej tä häpe t'at Lhawuk t'isan, hätet 
iwoyek tuj wet iyäyej t'at lham letes tä Dios itihiyeja. 

30Häp tä tamenej tä wujpe amel tä anhayaj ihi wet laj akhajyhayaja, wet iyhäj 
ileyejen honhat. 

31Che y'alhaitetshanhen, Lhawuk itihit'a n'amejen letasnhayaj. 

32Mat tej tä iti n'amejen letasnhayaj, häpkhilek y'alhaichufwenhen wet tek 
y'atn'isiyeja honhat leles tä letes ihi. 

33Tä mälhyejtso, ipuhfwas, che alehutwek yämthilek letuj Santa Cena, tay 
amehen. 

34Mat che elh nichuyu, is che t'ek tä kamaj ihi lew'et, häpkhilek Dios aknena 
tesayej m'ak tä lewoye tä alehutpejwek. Wet häp iyhäj m'ayhay otetshanhila che 
oho amehen. 

1~Cor 12 

N'otw'ayhtes tä häpe n'okhajyhayajay tä tälhe Espíritu tä Dios T'amajchet 

1Ipuhfwas, ot'uhläk amel lehanej häpet n'okhajyhayajay tä häpe n'otw'ayhtes tä 
tälhe Espíritu tä Dios T'amajchet. 

2Mälhyej tä lehanej, tä kamaj kachayaye Lhawuk õ'aiwetahatej dios lhayis tä 
hin'ol kwey lhenhay t'at. 

3Häp tä tamenej tä ot'uhläk lehanej athana, tä elh chik häpe chik Dios laka 
Espíritu ihi wet yämyenlhi, ihanhiyejt'a chik takäpfwayeje lewit'äyhyaj Jesús. 
Häte ihichet'a elh chik ihanej chik yok, “Jesús häp Lhawuk”, tajlhamat chik 
Espíritu tä Dios T'amajchet ihi tä yämyenlhi. 

4W'enhache lhamej n'okhajyhayajay tä y'akatej, mat tälhe t'at weihalha Espíritu 
tä hiw'en n'amhomche. 

5Wet w'enhache lhamej lhachumtes tä y'atch'oteje Lhawuk, mat tälhe t'at 
weihalha Lhawuk tä y'atchumhoplhi. 

6Häte w'enhache lhamej yämthilek y'ahanej y'awoyneje m'ak tä y'awoye, mat 
tälhe t'at weihalha Dios tä ichumyenlhi elhpej. 

7Elh weihalhapej, Dios hiw'enho lakhajyhayaj tä t'awayhat tä tälhe Espíritu tä 
T'amajchet, yämthilek iyhäj isej t'at. 

8Espíritu hiw'enho elh häp lhämet tä t'uhawetej yämthilek ihanej iwoyneje tä 
hich'otyeneje iyhäj. Wet Espíritu hiw'enho elh yämthilek hin'älte m'ak tä iyej 
iyhäj. 

9Wet Espíritu hiw'enho elh häp lechayaj tä wuj, wet hiw'enho elh häp 
lakhajyhayaj yämthilek ichesthen t'inhayaj länhay. 

10Elh yenlhi n'otetnhay tä iselkat wichi, elh iwo silätayej iyhäj m'ak tä Dios laka 
Espíritu ifwenhomche. Elh nitäfwelej m'ak tä tälhe Espíritutso wet äp nitäfwelej 
m'ak tä tälhe espíritu lhayis tä kamatachehen. Elh ihanej tä iwo n'olhämtesa tä 
nilätaye tä w'enhache lhamej, wet elh iläte n'olhämtestso wet yäme m'ak tä häpe. 

11Mat nilhokej n'okhajyhayajayna, weihalha Espíritu tä lechumet, wet hiw'enho 
m'ak tä lham ihumnhatej elhpej. 

Y'alhokej n'aweihalhahchä, mälhyej iwoye n'ot'isan 

12Tä ohäpe hin'o, tej tä wujpe olhipey mat oweihalha t'at. Wet Cristo hätet iwoye, 
wok oyok, laka wichi. 

13Tsi häp tä nilhokej n'amel, tej tä Judío lhayis wok wichi tä kahäpeya, wok 
n'okwenkay wok häp iyhäj tä kahäpeya, õn'aibautisaynhente yämthilek 
n'alhayen häpeya weihalhahchä, häp tä isej weihalha Espíritu. Wet y'alhokej 
õ'yäyen n'amejen m'ak tä tälho Espíritutso. 

14Matche, wujpe olhipey mat oweihalha t'at tä ohäpe hin'o. 

15¿Chiwoye chik opach'o yok, “Tä n'am häpe n'otkwey, ohäpkhit'a lhip hin'ona”? 
Kha, täjtso tamenhiyejt'a chik nem häpe olhip. 

16¿Wok och'ote yok, “Tä n'am häpe n'ottelho, ohäpkhit'a lhip hin'ona”? Kha, 
täjtso tamenhiyejt'a chik nem häpe olhip. 

17Tsi ¿chip iwoyek omälhewek tä ohäpe ottelho? Oyenek tek olätche honhat. 
¿Wet chip iwoyek omälhewek tä ohäpe och'ote? Oyenek niwohit m'ak chik 
olätche lenij, tsi onhus ihihit'a. 

18Mat Dios itihi elhpej olhip lew'et tä lham t'uhläk itihi. 

19¡Chik omälhewek tä ohäpe lhip weihalha, oyenek ohin'ohit'a! 

20Mat tej tä wujpe olhipey, mat oweihalha t'at. 

21Wet häp tä mälhyej'attso, ottelho ihanhiyejt'a iwoyneje chik tahuyej otkwey 
wet yok, “Tek owat ahilä.” Wok olhetek tahuyej opach'ol wet yok, “Tek owat 
ahilähen.” 

22Matkat olhipey tä tet iwoyek newache lakhajyhayaj, häp tä wuj tä oisej. 

23Wet häp olhipey tä tet iwoyek oyen w'et m'ayeka, häp tä wuj tä ot'amajej wet 
owo lew'uya. Wet olhipey tä on'äfwelhpe, häp tä nem koyhyaj tä ot'uye. 

24Tsi olhipey tä isis niwohit m'ak chik iwatlä, mat Dios yenlhin'o wet t'uye wet 
t'amajej olhipey tä lesilatyaj newayej, 

25häpkhilek olhipey nittayawek mat elh weihalhapej yen tichunhayaja yämthilek 
tach'ote iyhäj. 

26Chik iche lhip tä äytaj, nilhokej lhipey iyhäj tan'isej t'at, wuj tä äytaj. Wet chik 
iche lhip tä lakäjyaj ihi, nilhokej lhipey iyhäj lhamtej lakäjyaj ihi. 

27Wet häp tä mälhyej'attso, amel ahäpehen t'at Cristo t'isan, wet elh weihalhapej 
amel ahäpe t'at lham lhip. 

28Wet Dios itihi lew'etes lhamel tä häpe leles: Ichunkat apóstoles, wok oyok, Dios 
kachenhay tä lhamenya. Wet iche iyhäj tä nech'e häpe profetas, wok oyok, lhamel 
tä iwo silätayej iyhäj m'ak tä Dios laka Espíritu ifwenhomche. Wet iche iyhäj tä 
nech'e häpe n'ochufwenyajwos. Wet iyhäj yenlhi n'otetnhay tä iselkat wichi, wet 
iyhäj ichesthen t'inhayaj länhay, wet iyhäj ihanej tä tach'ote Dios leles, wet iyhäj 

lhayen lewosayej Dios lechumet, wet iyhäj iwo n'olhämtesa tä nilätaye tä 
w'enhahiche. 

29Tä mälhyejtso, y'aw'en tä nilhokhiyejt'a tä häpe apóstoles, nilhokhiyejt'a tä 
häpe profetas, wet nilhokhiyejt'a tä häpe n'ochufwenyajwos, wok yenlhi 
n'otetnhay tä iselkat wichi, 

30wok lakhajyhayaj ihi yämthilek ichesthen t'inhayaj länhay, wok iwo 
n'olhämtesa tä nilätaye tä w'enhahiche, wok iläte n'olhämtestso wet yäme m'ak 
tä häpe. 

31Amel is chik lewo yiya n'okhajyhayajay tä lhäy'e lhip tä laha ihi. 

N'ohumnhayaj 

Olham opäyenhila amehen m'ak tä lhäy'e lhip tä is. 

1~Cor 13 

1Chik ohanej wichi iyhäj lhämtes tä oyämlhi, lhäy'e ángel lhayis lhämtes, mat 
ohumnhayaj newa n'oyej, ohätet iwoye chinaj tä lepak äytaji. 

2Wok ohäpe elh tä iwo silätayej iyhäj m'ak tä Dios laka Espíritu ifwenhomche, 
wok ohanej m'ak tä ihi Dios lehusek tä t'uhläk iwoye, wok ohanej nilhokej 
m'ayhay, wok ochayaj ihi yämthilek ochench'oye chenhas lew'etes, mat 
ohumnhayaj newa n'oyej, tek wo m'ak chik ohäpe. 

3Wok ow'enho wichi tä p'elitses nilhokej m'ak tä olewuk, wok tek on'äy lhamej 
yämthilek õhp'on'o, mat ohumnhayaj newa n'oyej, niwohit m'ak chik oisej. 

4Elh chik lehumnhayaj ihi ihanej tä iteläytej m'ak at chik häpe. Häpe elh tä 
hap'altsentsaj. Tek t'ischeneje elh m'ak at chik häpe. Tek lhaiwujyen wet tek 
lhaichäjlhi. 

5Tek yen w'et m'ayeka elh, wet t'uhikwet'a m'ak tä lham isej. Tek 
lhaiwäkwyayenlhi, wet yenhit'a tichunhayaja m'ak tä elh p'ante iwoyeje. 

6Tek akäjejlhi chik elh iwoye m'ak tä ni'isa, mat akäjejlhi m'ak tä matche. 

7Elh chik lehumnhayaj ihi ihanej tä iteläytej nilhokej m'ayhay, wet y'enhiyejt'a tä 
iwo lechayaja, ilehiyejt'a tä iwo leniwhayaja, wet tek nilhak'alhihlä m'ak at chik 
häpe. 

8Häp n'ohumnhayaj ihanhiyejt'a chik nofwila. Mat wichi tä iwo silätayej iyhäj 
m'ak tä Dios laka Espíritu ifwenhomche, ilehiyeja, wet iyhäj nemla iwo 
n'olhämtesa tä w'enhache lhamej, wet nofwila häp lhahanyajay tä tälhe Dios. 

9Tsi lhahanyajayna tatäy lhip, wet tä y'en ilhämeta Dios laka Espíritu lhämet, 
lepes iche. 

10Mat chik nämla tä lhamya, nofwila häp m'ayhay tä mälhyejentso. 

11Tä ohäpehte han'äfwaj, olhämtes häpe t'at han'äfwaj lhämtes, otichunhayaj 
häpe t'at han'äfwaj letichunhayaj, okalelhthayaj häpe t'at han'äfwaj 
lakalelhthayaj. Mat tä othaläkw, oleyej m'ak tä han'äfwaj lakey. 

12Athana y'aw'en tä hätet iwoye m'ak chik ihi n'oyanthi, wujit'a tä n'äl.Mat nämla 
ifwala wet lhattey hiw'enla Dios mälhyej m'ak tä häpe.Athana kamaj tatäy lhip 
otäfwnhayaj, mat nämla ifwala wet imälhehilawek chik ontäfwelej, mälhyej 
iwoye tä Dios nitäfwel n'oyej. 

13Tres m'ayhay tä nhanayej chik tatäyhla: häpe n'ot'ekhahyaj, n'oniwhayaj lhäy'e 
n'ohumnhayaj. Wet elh tä inu'pe iyhäj häpe t'at n'ohumnhayaj. 

1~Cor 14 

N'olhämtes tä w'enhache lhamej tä tälhe Dios laka Espíritu 

1Tä mälhyejtso, woyay yiya yämthilek i'amejen n'ohumnhayaj, wet äp let'isej tä 
lehuminaych'oye n'okhajyhayajay tä tälhe Dios laka Espíritu. Wet häp 
n'okhajyhayaj tä lhäy'e lhip tä is chik lehuminaych'oye, häpe t'at profeta 
lechumet, yämthilek ahäpehen iyhäj tä iwo silätayej iyhäj m'ak tä Dios laka 
Espíritu ifwenhomche. 

2Oyok, elh chik häpe chik yämlhi wet lhämtes häpe n'olhämet tä w'enha lhamej tä 
tälhe Dios laka Espíritu, kalelhäj tä lham yämhoplhi häp Dios, häpkhit'a wichi tä 
yämhoplhi, tsi niwohit elh chik ihanej lhämet lhäy'e m'ak tä yäme. Häp m'ak tä 
yäme tälhe t'at Dios laka Espíritu, mat nehit katsik ihanej. 

3Mat häp elh tä iwo silätayej iyhäj m'ak tä Dios laka Espíritu ifwenhomche, 
ichihelit m'ak tä lhamel lehusey isej, wet inityenejen lhamel wet ikhajyenhen. 

4Tä mälhyejtso, elh tä lhämet w'enha lhamej tä tälhe Dios laka Espíritu, lham t'at 
tä ichihelit lhamej. Mat elh tä iwo silätayej iyhäj m'ak tä Dios laka Espíritu 
ifwenho lhamel, ichiheltej Dios leles. 

5Olham ohuminche chik nilhokej amel lewo ämtesa tä w'enhache lhamej tä tälhe 
Dios laka Espíritu. Mat lhäy'e lhip tä ohuminche chik ahäpehen iyhäj tä iwo 
silätayej iyhäj häp m'ak tä Dios laka Espíritu ifwenhomche. Tsi elh tä iwo 
silätayej wichi m'ak tä Espíritu ifwenho lhamel, laha inu'pe elh tä lhämet w'enha 
lhamej tä tälhe Dios laka Espíritu, chik newache elh tä ihanej m'ak tä yäme wet 
ifwenho iyhäj yämthilek lehusey isej. 

6Ipuhfwas, chik olham oho amehen wet olhämet w'enha lhamej tä tälhe Dios laka 
Espíritu, niwohit m'ak chik aisej tsi tek otäfwnhat amejen m'ak tä Dios ipäyen 
n'oye, wok m'ak tä ohanyaj, wok n'am wo siläta amejen m'ak tä Espíritu ifwel 
n'oho, wok n'am chufwen amejen lham lhämet. 

7Lhek tetshan flauta wok arpa wok instrumento chik häpe. Chik niw'enhayache 
lhamej lechos, kalelhäjit'a música tä häpe. 

8Wok häp n'ofwol tä trompeta, chik nikalelhäja lechos tä häpe, ¿atsihilak 
lhaiwaklhatej yämthilek tiyäjo n'oka'tshayaj? Ihichet'a. 

9Wet häp tä mälhyej'attso amel, chik kachumyenalhi ämet tä aiyhäj nitäfwelche, 
¿chip iwoye chik ihanej m'ak tä lhäme? ¡Laha ihihit'a ämet! 

10Iche wujpey n'olhämtes tä ihonhatena, wet iche t'at m'ak tä yäme. 

11Mat chik n'am hanej m'ak tä n'olhämet tä w'enha lhamej yäme, oelh tä tahuy 
n'oyej häpe t'at elh tä w'enha lhamej, wet äp olham häte ohäpe hin'o tä w'enha 
lhamej. 

12Tä mälhyejtso, tä amel lewatayhlä häp n'okhajyhayajay tä tälhe Dios laka 
Espíritu, wo yiya yämthilek wuj tä i'amejen n'okhajyhayajay tä ichihelthen Dios 
leles. 

13Tä mälhyejtso, elh chik häpe chik ikatej n'olhämet tä w'enha lhamej tä tälhe 
Dios laka Espíritu, is chik t'alhe Dios yämthilek itäfwnhatej m'ak tä yäme, 
häpkhilek lham ihanej iwoyneje wet y'ithatho Dios leles. 

14Chik olhämet w'enha lhamej tä owo ot'alhyaja, ohusek tä iwo t'alhyaja, 
ohanhiyejt'a m'ak tä oyäme. 

15Tä mälhyejtso, ¿atsi m'ak tä owoye? Oyok, is chik ohusek iwo t'alhyaja, wet häte 
is chik owo ot'alhyaja mat owoye olhämtes tä iyhäj ihanej. Wet is chik ohusek 
ichoylhi, wet häte is chik ochoylhi mat owoye olhämtes tä iyhäj ihanej. 

16Tsi chik ts'ilak ahusek tä lewunit Dios, wet iche elh tä niwuja tä ihanej Dios 
lhämet, ¿chip iwoyek yohlak, “Amén”, tä nhanayej m'ak tä lhäme? 

17Is, matche tä is tä lewo aka graciasa tä mälhyejtso, mat tach'othiyet'a aelh 
lehusek. 

18Ow'enho gracias Dios tä olham onu'pe nilhokej amel tä ipej n'oyej olhämtes tä 
w'enhache lhamej tä tälhe lham laka Espíritu. 

19Mat m'ak tä owoye, chik oiyej Dios leles tä lhaihutwek, tej chik cincofwas 
olhämtes tä owoye mat häpe m'ak tä tälho ohanyaj yämthilek lhaichufwenejen, 
häp tä is. Mat laha ihihit'a chik owoye wujpey olhämtes tä w'enhache lhamej. 

20Ipuhfwas, chik lhen atichunhayaja m'ayhayna, yej aletech'aynej nä'tshas. Häp 
m'ak chik ni'isa, häp tä atech'aynej nä'tshas, mat a'enay häpeya iyhäj tä thänhäy 
chik lhen atichunhayaja m'ayhayna. 

21Häp N'olesaynek p'ante yok: “Otahuyhiyeja wichina häp tä isej hin'ol tä lhämtes 
w'enhache lhamej, häp lhamel tä tälhomche honhates iyhäj. Mat tejlak 
mälhyej'attso thayej, wichi tach'ahuhit'ala n'oye, yokwe Lhawuk.” 

22Tä mälhyejtso, wichi tä kachuhantses häp tä tamenej tä n'äl n'otetnek tä häpe 
n'olhämtes tä w'enhache lhamej tä tälhe Dios laka Espíritu, häpkhit'a Dios leles tä 

tamenej. Mat häp Dios leles, häp tä tamenej tä n'äl iyhäj tä iwo silätayej iyhäj 
m'ak tä Dios laka Espíritu ifwenhomche, häpkhit'a kachuhantses. 

23Wet häp tä mälhyejtso, chik amel alehutwek wet nilhokej w'enhache lhamej 
ämtes tä lhämwethä tä tälhe Dios laka Espíritu, wet chik nämhen iyhäj tä wujit'a 
tä lehanyaj ihi wok häpe iyhäj tä kachuhantses, lhamel yämla amehen wet yok, 
“Ch'isukis t'at.” 

24Mat chik nilhokej amel lewo siläta amejen m'ak tä Dios laka Espíritu ifwel 
amhomche, wet chik näm elh tä wujit'a tä lehanyaj ihi wok häpe elh tä 
kachuhantsaj, lham itetshanhila lhamej m'ak tä iläte tä lhenay ämeta, wet 
nitäfwenhila lhamej tä lech'isukyaj ihi. 

25Chik mälhyejtso, n'änhila'pe m'ak tä lhamya tä ihi lehusek, wet takhoslachufwi 
häp Dios wet n'okwiyej, wet häte yämhiyela tä matche tä Dios i'amejen. 

M'ak tä is chik Dios leles iwoye tä lhaihutwek 

26Tä mälhyejtso, ipuhfwas, ¿atsi m'ak tä y'awoye? Oyok, tä alehutpejwek, is t'at tä 
iche elh tä iten lhatenek elh chik häpe, wet elh ichäj lechufwenyaj tä häpe Dios 
lhämet, wet elh iwo silätayej iyhäj m'ak tä Dios hin'ältej, wet elh lhämtes 
w'enhache lhamej tä yämlhi tä tälhe Dios laka Espíritu, wet elh ihanej 
n'olhämtesna wet yäme m'ak tä häpe. Mat oyok, tä lewoye nilhokej tähestso, is tä 
häpe t'at m'ak tä ichihelit m'ak tä ihi Dios leles lehusey. 

27Wet chik iche iyhäj tä lhämtes w'enhache lhamej tä t'uhläk yämwethä, oyok, is 
t'at, mat is chik tajlhama dos wok tres chik yämwethä. Wet chunkat elh tä yämlhi, 
chik ileyej wet nech'e äp häpe elh, wet chik äp ileyej nech'e häpe elh tä ilepese. 
Häte is chik iche elh tä ihanej n'olhämtestso, häpkhilek ifwenho iyhäj häp m'ak tä 
häpe. 

28Mat chik newache elh chik ihanej n'olhämtestso, is chik nämawethä iyhäj tä 
lhämtes w'enhache lhamej, mat is chik iti lhamhi lhämet tä yämhoplhi häp Dios. 

29Häte chik iche iyhäj tä iwatläk iwo silätayej iyhäj m'ak tä Dios laka Espíritu 
ifwenho lhamel, is chik dos wok tres tä yämwethä, wet iyhäj is chik itetshan m'ak 
tä lhamel yäme. 

30Mat chik iche m'ak chik Dios hin'ältej elh tä tatayphä tä iyej iyhäj, is chik elh tä 
ichun tä yämlhi ileyej, tach'anlhaye elh tä yämlhi. 

31Chik mälhyejtso, häpkhilek elhpej ihi t'at laka turno, wet iwo silätayej iyhäj 
m'ak tä Dios laka Espíritu ifwenhomche, yämthilek nilhokej lhaichufwenejen wet 
lhaikhajyenejen. 

32Häp elh tä iwo silätayej iyhäj Dios laka Espíritu lhämet, is chik t'amajej lhämet 
tä yämlhi. 

33Tsi Dios häpe Dios tä n'otamsek, tek t'uhläk nikalelhäja m'ak tä leles iwoye. 
Mälhyej tä nilhokej Dios leles iwoye tä lhaihutpejwek, 

34atsinhay is chik yok tam, tsi õ'wahnhiyejt'a chik yämwethä. Is chik ichufwi 
hin'ol len'ohyaj, mälhyej tä N'olesaynek p'ante yäme. 

35Chik iche m'ak chik t'uhläk ihanej, is chik tay'ätshaneje lech'efwa chik lhamel 
ihi lew'et. Tsi isit'a chik atsinha yämlhi tä Dios leles lhaihutwekhen. 

36Is chik lehanej tä tek amel chik tälh amehen Dios lhämet tä iwo tesa, wet häte 
ts'ilakhit'a amel tä letachumlä. 

37Chik iche elh tä yäme tä Dios laka Espíritu tä yämyenlhi, wok yäm lhame tä 
häpe elh tä iwo silätayej wichi m'ak tä Dios laka Espíritu ifwenhomche, is chik 
ihanej tä m'ak tä olesayenna Lhawuk lhämet t'at. 

38Mat chik yok, “Mathichet'a”, häte is chik wichi ikachuye häp lham. 

39Ipuhfwas, is chik ahäpehen profetas, is chik lehanej chik lewo siläta amejen 
m'ak tä Dios laka Espíritu ifwel amhomche. Wo yiya n'okhajyhayajna tä 
n'otw'ayhat tä tälhe Dios laka Espíritu. Wet yej n'äyejo häp iyhäj tä lhämtes 
w'enhache lhamej tä yämwethä. 

40Mat is chik let'amajej nilhokej m'ak tä lewoye wet lhäm is alhoho. 

1~Cor 15 

Cristo inuphä tä tälho n'op'itseyhay 

1Ipuhfwas, ot'uhläk letichunache Dios Silätyajte owo siläta amejen. Häpe t'at 
Lesilätyaj tä letachumtehlä wet alet'untejiche, 

2wet chik kaleyache Dios lhämtestso mälhyej tä ofwelte amhohen, letafwayhen 
t'at. Mat chik leleyache, nemhit mälhyej tä ofwelte amhohen, häp tä achayaj 
mathichet'a. 

3Häp n'ochufwenyaj tä lhamya tä ofwelte amhohen häpe t'at m'ak tä olham 
pajche otchumtehlä. Ochufwente amejen tä Cristo y'ilpe n'amel lhasukyajay, 
mälhyej tä N'olesaynhay p'ante yäme, 

4wet õtjänch'oye p'ante, wet tä ifwalas ihi tres inuphä tä tälho n'op'itseyhay, 
mälhyej tä N'olesaynhay p'ante yäme, 

5wet lhain'ältej p'ante Pedro, tä paj lhain'ältej lechufwenkay tä ihi doce. 

6Tä tajyäme täjtso, iche fwala tä lhain'ältej wichi tä inu'pe quinientos (500) tä 
ichaye. Iyhäj tä hiw'enej p'ante täjtso pajche y'inhen, mat wujpe iyhäj tä kamaj 
iläyhen t'at fwalasna. 

7Tä paj p'ante lhain'ältej Santiago, wet tä äp tajyäme täjtso, lhain'ältej nilhokej 
apóstoles. 

8Tä lepes, olham tä ohätet iwoye han'äfwaj tä nichätaye lewhäy che nichätchä, 
häte lhain'älitte n'oyej. 

9Tsi tek ohäte iwoye iyhäj apóstoles, w'et om'ayek t'at, ot'uhawethiyejt'a tä 
õyenn'o häpeya apóstol, tsi otiyejte oka'tshayaj häp Dios leles. 

10Mat tä Dios hip'altsen'atn'o, häp tä tamenej tä ohäpe t'at apóstol. Häpkhit'ak 
w'et hip'altsen'atn'o, tsi wuj tä otchumlhi, onu'pe apóstoles iyhäj. Mat oyok, 
olhamhit'ak owoynejetso m'ak tä owoye. Dios lep'altsenyaj tä iti n'oyej, häp tä 
iwoye lechumet. 

11Mat chik olham wok lhamel, m'ak tä oyämetso tä oyämeje Jesucristo, häp tä 
olhamel oyen lhämeta, wet häp tä amel lechaye. 

Dios leles inuhikwephäla tä tälho n'op'itseyhay 

12Mat tä olhamel oyen silätyaja tä Cristo inuphä tä tälho n'op'itseyhay, ¿chipte tä 
elhpej amel yäme tä ninuyakwephä n'op'itseyhay? 

13Tsi che n'op'itseyhay ninuyakwephä, häte Cristo tek inuphä p'ante. 

14Wet che Cristo ninuyaphä tä tälho n'op'itseyhay, laha ihihit'a olhamel osilätyaj 
tä owoye, lhäy'e amel achayaj lajit lahaya. 

15Häte n'äl tä olhamel ohäpehen hin'ol tä lhämtes kamatachehen tä oyäme m'ak 
tä Dios iwoye. Tsi olhamel oyäme tä Dios inuhatphä Cristo tä tälho n'op'itseyhay. 
Mat chik kamatache p'iyak inukwephä n'op'itseyhay, häte mathichet'a p'iyak 
Dios inuhatphä Cristo. 

16Tsi che n'op'itseyhay ninuyakwephä, häte Cristo tek inuphä p'ante. 

17Wet che Cristo ninuyaphä tä tälho n'op'itseyhay, amel achayaj lajit lahaya, mat 
kamaj lheyayhi t'at asukyajay. 

18Wet che mälhyej'attso, häte lhamel tä pajche y'inhen tä ichaye Cristo tatäy t'at. 

19Wet che tajlhamat lhaw'atshancheyaj tä y'ehina che y'atayhte Cristo, 
n'ahäpehen wichi tä matche tä p'elitses t'at. 

20Mat oyok, Cristo matche tä inuphä tä tälho n'op'itseyhay, wet lham häpe elh tä 
ichunlä n'op'itseyhay che inuhikwephäla. 

21Mälhyej iwoye tä hin'o weihalha tamenej p'ante tä n'ot'ilek nichätho honhat, 
häte hin'o weihalha tamenej tä n'op'itseyhay inuhikwephäla. 

22Tsi tä nilhokej wichi hap'akej Adán, n'op'itseyhay t'at, mat tä äp nilhokej 
hap'akej Cristo, ikatej lew'atshancheyaj. 

23Mat täjna ihihila lew'et tä t'uhawetej. Elh tä ichun Cristo, wet che Cristo tapil 
honhatena, nech'e häpkhila iyhäj tä lham laka wichi. 

24Wet häpkhila lepes, che Cristo ikalhi nilhokej lhamel tä lhayen n'owuhuya, 
lhäy'e n'oniyatyajay, lhäy'e n'okhajyhayajay tä iche tä kaphä, wet äp yachajiyela 
Dios Lhajcha häp Leniyatyaj. 

25Mat chunkat Cristo lhayen ayej Niyata pajla'tha Dios itichufwi lepach'ol 
nilhokej letayhfwas, 

26wet häp letayhfwa elh tä lepes tä lham ikalhihila, häpe t'at n'ot'ilek. 

27Häp N'olesaynek p'ante yok, “Dios y'äsayenpe nilhokej m'ayhay.” Tä yok, 
“nilhokej m'ayhay”, mat kalelhäj lham Dios ihit'achufwi Cristo lepach'ol, tsi lham 
t'at tä itichufwi nilhokej m'ayhay häp Cristo lepach'ol. 

28Wet che nilhokej m'ayhay ichufwi Cristo lepach'ol, nech'e lham Cristo tä häpe 
Dios Lhäs, häte lham lhaitihlachufwi häp Dios tä itichufwi nilhokej m'ayhay häp 
lham, yämlek Dios t'at tä Lewuk nilhokej. 

29Wet elh m'ak tä oyäme. ¿Chiwoye iyhäj tä lhaibautisayenpe iyhäj tä pajche 
y'inhen? ¿Atsi m'ak tä isej tä iwoynejetso m'ak tä iwoye? Che n'op'itseyhay 
ninuyakwephä, ¿chipte tä lhaibautisayenpe iyhäj tä pajche y'inhen? 

30Wet ¿chiwoye olhamel? ¿Chipte tä nilhok lewhäy tä oihi owit'äyhyaj? 

31Ipuhfwas, fwalapej oihi t'at ot'ilek, tek oskat täja. Ofwel at amhohen tsi okäjyaj 
ihi amejen tä y'ap'akej Cristo Jesús Lhawuk. 

32Ottaynajlä hin'ol tä hätet iwoye t'owalhas tä fwitses tä ihi Éfeso. Mat chik ohäpe 
hin'o tä nit'una, ¿atsi m'ak che okalhihlä täjtso? Che matche p'iya tä 
ninuyakwephä n'op'itseyhay, “¡Huwa n'at'ekhen wet n'ayä, tsi che fwala 
y'at'inhen t'at!” 

33Yej wetahen. Iche n'olhämet tä yok, “Che ni'isahen okalay'is, ikänchi okeyes tä 
isen.” 

34Tä mälhyejtso, achajo tä lhäm is atichunhayajay wet leyej asukyaj, tsi n'älej tä 
elhpej amel nitäfwenhiyejt'a Dios. Oyokwe olhämet häpkhilek len'äfwelhen t'at. 

¿Atsihila t'isan che häpe häp n'op'itseyhay che inukwephä? 

35Elat iche elh tä tay'ätshanej wet yok, “¿Chihla mälhyej che n'op'itseyhay 
inukwephä? ¿Wet atsihila t'isan tä häpe?” 

36Oyok, ¡isuk t'at elh che mälhyejtso lhämet! Lhek tetshan hin'o tä tutchey. 
Yachuyaj lhoy tä ithatho honhat y'il t'at, yämthilek letälhe inuphä. 

37M'ak tä hin'o ithatho honhat tä tutchey, häpkhit'a letälhe, mat yachuyaj lhofwaj 
t'at tä häpe trigo wok yachuyaj che häpe. 

38Wet nech'e lhayenlhi mälhyej m'ak tä Dios yen häpeya, wet elhpej yachuyaj lho 
lhayene t'at m'ak tä häpe. 

39Häte nilhokej m'ayhay tek nichät lhamchehen. Hin'o t'isan w'enha lhamej, 
itshäwet t'isan, afwenche t'isan, w'ahat t'isan, tähestso w'enhache lhamejen. 

40Wet hätet iwoye täjtso, iche m'ayhay tä ihi pule wet iche m'ayhay tä ihi honhat. 
Mat lesilatyaj tä iyej m'ayhay tä ihi pule w'enha lhamejlä lesilatyaj tä iyej m'ayhay 
tä ihi honhat. 

41Wet häp ifwala lesilatyaj w'enha lhamej, iwel'a lhäy'e katetsel lesilatyajay 
w'enhache lhamej. Häte y'aw'en tä katetsel nichäthit'a lhamchehen. 

42Wet häp tä hätet iwoye täjtso häp n'op'itseyhay che inuhikwephäla. Chunkat 
õtjänch'oye m'ak tä nit'una, mat tä inuphä, häpe m'ak tä nhanayej che y'il. 

43Õtjänch'oye m'ak tä nemhit laha ihi, mat tä inuphä, häpe m'ak tä lewujyaj ihi. 
Õtjänch'oye m'ak tä naj lakhajyhayaja, mat tä inuphä, häpe m'ak tä takhajay. 

44Õtjänch'oye n'ot'isan tä n'olhenekna, mat tä inuphä, häpe m'ak tä nech'e iläyeji 
Dios laka Espíritu. Tsi tä iche n'ot'isan tä n'olhenekna, häte iche elh tä nech'ayek 
tä tälhe Dios laka Espíritu. 

45Häp Dios lhämet tä ihi Lehi yok, “Hin'o tä ichun, Adán, häpe n'olhenek tä 
lew'atshancheyaj ihi.” Mat häp Adán tä imälhhen tälho Dios laka Espíritu wet iwo 
n'ow'atshancheyaja. 

46Tek ichun n'olhenek tä tälho Dios laka Espíritu, mat n'olhenek tä ichun häpe 
n'ot'isan. Wet che tajyäme, nech'e häpe n'olhenek tä tälho Dios laka Espíritu. 

47Häp hin'o tä ichun tälho t'at honhat, wet honhat t'at tä õyen p'ante hin'oya. Mat 
Hin'o tä imälhhen tälh puleye. 

48Wichi tä honhat lhele nichätche hin'o p'ante tälho honhat. Mat wichi tä lew'et 
pule nichätche Hin'o elh p'ante tälh puleye. 

49Wet tä n'ahäpehen hin'o p'ante tälho honhat lepeyakas, mat äp mälhhiyejattso 
n'ahäpkhihena Hin'o elh p'ante tälh puleye lepeyakas. 

50Ipuhfwas, ofwel amhohen tä n'ot'isan tä n'olhenek, lew'et ihihit'ala Dios 
Niyatyaj. Wet häp m'ak tä nit'una, lew'et ihiyejt'a m'ak tä nhanayej che y'il. 

51-52Mat lhek tetshan m'ak tä Dios nin'älita p'ante, tä häp täja: Tek y'alhokhiyeja 
che y'at'inhen, mat hätehlat iwoye tä ottelho yok sufw, wet yofwajkwet 
y'aw'enhila tä y'alhokej nemhit n'ahäpe lhat'isanis tä pajche. Tsi pitsajiyela 
n'ofwol tä trompeta tä lepes, häpkhilek n'op'itseyhay inukwephä wet nemla 
yachajo che y'inhen, wet äp n'amel nemhit n'ahäpe m'ak tä pajche n'ahäpehen. 

53Tsi tä n'ahäpehen n'olhenek tä nit'una, õhp'ohiyeja'pe elh tä t'un, wet häp 
lhat'isan tä y'il, õhp'ohiyeja'pe elh tä nhanayej che y'il. 

54Wet che õhp'oyej lhatapehen m'ak tä t'un tä n'ahäpehen n'olhenek tä nit'una, 
wet che õhp'oyejpe m'ak tä nhanayej che y'il häp lhat'isanis tä n'op'itseyhay t'at, 
nech'e lhayämla matche Dios lhämet tä ihi Lehi tä yok, “Õ'kalhi n'ot'ilek, noj t'at.” 

55“Am tä ahäpe n'ot'ilek, ¿chip ihitso akhajyhayaj tä lefwetaj lekalhej n'ohihen? 
¿Chip ihitso akhajyhayaj tä lefwetaj letshänlhi n'oyejen?” 

56Häp m'ak tä n'ot'ilek yen lhän'iya tä itshän n'amejen, häpe t'at n'och'isukyaj. 
Wet m'ak tä n'och'isukyaj khajyhayaj tälhe, häpe t'at Ley p'ante tälhe Moisés. 

57Mat owo graciasayej Dios tä hiw'en n'amhohen lhakhajyhayaj wet y'akalhi, häp 
tä isej Lhawuk Jesucristo. 

58Tä mälhyejtso, ipuhfwas tä oalehumnhay, tujlhache wet yej leyej, mat lhäy'epej 
lhip lhäy'e pej lhip tä letach'ote Lhawuk. Tsi lehanej tä achumet tä lewoye tä 
ahäpehen Lhawuk leles, häpkhit'a m'ak tä najit lahaya. 

1~Cor 16 

Pablo inityenej Dios leles tä ihi Corinto chik iwo t'awayhata Dios yämlek iyhäj tä 
ihi Judea isej 

1Oyäme ayej chinaj t'äj tä is chik lehutwek yämlek lech'otyeneje Dios leles tä ihi 
Judea. Oyok, is chik lewoyaye mälhyej m'ak tä one'tek Dios laka wichi tä ihi 
Galacia iwoye. 

2Häp domingopej is chik nilhokej amel elh weihalhapej hiw'enhat lhip häp m'ak 
tä ikalhi tä lechumet laha, wet t'amajej häpkhilek wak'alh chik oho amehen. 

3Wet chik onchät amehen, ochenhiyela Jerusalén häp hin'ol chik amel 
letshupyene yämlek ichäj n'otw'ayhtes. Wet ow'enhihola lhamel cartas yämlek 
Dios laka wichi tä ihi Jerusalén ihanej tä lhamel häpehen Lhawuk leles lhäy'e tä 
ichäj m'ak tä tälh amehen. 

4Wet chik is t'at chik olhamtej oyikhila, lhamel nekhila n'okwe. 

Pablo iwaklhat lew'ekyaj tä fwetaj iwohiyela 

5Ofwel amhohen tä onuhikwela Macedonia, wet chik otälhe, ohohiyeja atapehen. 

6Elat oi'amejen iyhäj ifwalas, wok elat imälhewek lewhäy tä fwiy'etil, wet 
häpkhilek amel letach'otay n'oye chik ohoye lhip chik häpe chik oyik 
hach'oyehen. 

7Tsi ohuminhit'a chik oho amehen athana, tsi chik mälhyejtso, pitajit'ala lewhäy 
chik oi'amejen. Mat ot'uhläk pitaj t'at chik oi'amejen, chik Lhawuk iwahin n'oyej. 

8Athana oihihila ayej Éfeso pajla'tha nichäte n'okäjyaj tä Pentecostés. 

9Tsi matche tä Lhawuk ifwoyenche n'oho lepe yämlek wuj tä okalhi lechumet wet 
wichi isej, tej tä iche wujpe lhamel tä tatay n'ohlä. 

10Chik nichät amehen Timoteo, is chik let'amajayej häpkhilek newache 
lenowayhyaj chik lham i'amejen. Tsi tach'ote t'at Lhawuk lechumet, mälhyej 
iwoye olham. 

11Isit'ak elh chik häpe yen w'et m'ayeka. Mat ch'otaye yämlek tujlhache lew'ekyaj 
wet letamsek ihi, häpkhilek tapil n'oye. Tsi wuj tä onihihlä, lhäy'e iyhäj 
lhapuhfwas. 

12Wet häp lhapuhfwa Apolos, wuj tä olhaip'altsene chik yikche lhapuhfwas tä 
t'isiyakay amehen. Mat yäm kalelhäj tä yok, “Oyikhit'a ayej.” Chik paj chik len'äyij 
ihi, ihohiyela amel. 

Pablo len'okhayajay tä lepes 

13Ipuhfwas, yej tekm'ahatwethä. At'untejiche achayaj, a'enay hin'ola, 
akhajyenhen. 

14Wet m'ak at chik häpe chik lewoye, ísej ahumnhayaj tä letiyej aiyhäj. 

15Ipuhfwas, amel lehanej häp Estéfanas lhäy'e lew'et lheley, lhamel häpehen 
honhat tä Acaya lheley tä ichunte tä iwo lehusey iyhäja, wet lhamel wuj tä 
tach'otehen häp Dios leles iyhäj. 

16Olhaip'altsen amehen chik alep'ajtayej häp iyhäj tä mälhyejenna, lhäy'e elh chik 
häpe tä tachumlhi wet tach'ote Dios lechumet. 

17Okäjyaj ihi tä ihonaj n'oye Estéfanas lhäy'e Fortunato lhäy'e Acaico. Tsi tä amel 
lekalhihit'a tä lheyay n'oyej, 

18mat lhamel nämhen wet ikhajyen ohusek, mälhyej iwoye tä ikhajyenhen amel 
ahusey. Häp wichi tä mälhyejenna, yej lhenay w'et m'ayhaya. 

19Häp Dios leles tä ihi Asia ichen amehen len'okhayaj. Aquila lhäy'e Prisca, lhäy'e 
Dios leles tä lhaihuthipejwek lhamel lew'et, häte ithat amehen wuj len'okhayaj tä 
alepuhfwaswekej Lhawuk. 

20Nilhokej lhapuhfwas ichen amehen len'okhayaj. N'okwi amejen, tsufwel amejen 
tä lhen atetneka tä ahäpehen Dios leles. 

21Olham Pablo olesayen olhämtes tä on'okhayajna tä ilepese. 

22Chik iche elh tä nhumina Lhawuk, is chik lewit'äyhyaj nichätpe. ¡Iwuk, oyok, 
Lhuu! 

23Is chik Lhawuk Jesucristo lep'altsenyaj i'amejen. 

24Ohumnhayaj i'amejen nilhokej amel tä y'ap'akej Cristo Jesús. 

2~Cor 

2~Cor 1 

Pablo ichene len'okhayaj häp Dios leles 

1Amtena ipuhfwas tä Dios aleles tä haw'et hupuy tä Corinto, lhäy'e nilhokej iyhäj 
amel tä Dios laka wichi tä lheyayhi honhat tä Acaya. Olham Pablo ohäpe Cristo 
Jesús laka apóstol, wok oyok, lakachenhay tä lhamenya elh, tsi häpe t'at täjtso 
Dios lenech'ethayaj. Wet olham lhäy'e n'aelh Timoteo ochen amehen olhämetna. 

2Is chik Dios Lhajcha lhäy'e Lhawuk Jesucristo iti amejen lep'altsenyaj lhäy'e 
atamsek. 

Pablo leteläythayaj 

3Owunit Lhawuk Jesucristo laka Dios wet äp Lajcha, tsi lham häpe t'at Lhajcha tä 
hip'altsen n'oyehen, wet häpe Dios tä ikhajyenpej ohusey tä olhamel olhakli ihi. 

4Lham ikhajyenpej olhamel tä oteläythayaj ipej n'oyejen, yämthilek häte olhamel 
okalhi chik okhajyenhen lehusey häp iyhäj tä leteläythayaj iyejen, wet 
och'otyeneje okhajyhayaj tä lham hiw'en n'ohohen. 

5Tsi tä wuj tä olhamel otn'isej Cristo tä leteläythayaj iyej, häte wuj tä Dios 
ikhajyen ohusey häp tä oisej Cristo. 

6Oteläythayaj ipej n'oyejen yämthilek amel ahusey isej wet afwayhyaj i'amejen. 
Wet Dios ikhajyenpej olhamel ohusey yämthilek häte amel akhajyhayaj ihi, wet 
nech'e lekalhi t'at ateläythayaj tä hätet iwoye m'ak tä olhamel oteläytej. 

7Häp tä tamenej tä kalelhäj tä olhamel ot'ekhayej amehen, tsi tä letan'is n'oyejen 
tä oteläythayaj in'oyejen, ohanej tä häte Dios hiw'en amhohen ahusey 
lakhajyhayaj, mälhyej tä hiw'en n'ohohen. 

8Ipuhfwas, ot'uhläk ohanhat amejen olhamel oteläythayaj tä in'oyejen tä oihi 
honhat tä Asia. Wuj tä choyhat, tä lepese n'äl tä nemhit otumlä, wet ochowej 
ilehat at lhamejen, tek oyenek n'am t'inhihena. 

9Olhamel oyok, “Oyenek matche, lhakapes täja.” Wet tä n'am t'ekha lhamehen, 
oisej otichunhayajtso tä ot'ekhaye Dios, häp lham tä inuhatchephä n'op'itseyhay. 

10-11Wet matche t'at tä Dios ifwayhat n'oyejen ot'ilek, wet äp ifwayhthila 
n'oyejen. Chik amel lech'otyenej n'oyehen alhyajay tä let'alhe Dios, olhamel 
ot'ekhaye t'at tä ilehiyejt'ala tä ifwayhatpej n'oyejen owit'äyhyaj. Wet chik wujpe 
wichi tä y'alhyen n'oyehen Dios, lham nichulhihola t'alhyajay wet hiw'enla 
n'ohohen lakäpfwayajay tä isen. Wet tälhe täjtso, wujla'pe lhamel chik iwo 
graciasayej Dios häp m'ak tä olhamel oisejna. 

M'ak tä tamenej tä Pablo ileche p'ante tä fwetaj ihoye Corinto 

12Iche m'ak tä iwo okäjyaja olhamel. Oyok, tä oiyej elh at chik häpe, ihichet'a m'ak 
tä oyen choweja lhamejen, wet newache m'ak chik ni'isa chik tumchä tä ihiche 

ohusey. Wet tä oinaj amejen, lhäy'e lhip tä mälhyej'attso. Mat täjtso tälhiyet'a 
olhamel ohanyaj, mat Dios tä lep'altsenyaj ihi häp tä tach'ot n'oyehen, yämthilek 
o'isyajtso in'oyejen. 

13-14Tä ochenpej amehen oka carta, okalelhät olhämet yämthilek amel lehanej. 
Wet matche, lehanej t'at, mat wuj tä ohumin chik imälhewek tä lehanej, 
yämthilek chik tapil Lhawuk Jesús, amel a'akäslawethä n'oyejen, mälhyej tä 
olhamel okäslawethä amejen. 

15Tä ot'ekhayej amehen täjtso, häp tä tamenej tä ot'unajläk ochunkat amel tä oho 
amehen. Wet chik mälhyejtso, aisiyeja tä osikay amehen dos veces. 

16Oyennaj tichunhayaja chik ochunkat tä osikay amehen chik onukwe on'äyij tä 
itaye Macedonia. Wet chik otpil chik otälhe Macedonia, oyachajo tä oho amehen, 
yämthilek letach'otay n'oye chik otujlhache on'äyij tä ohoye Judea. 

17Mat tä äp owonaj elha otichunhayaj, ¿hä lhenay n'oye hin'o tä nikalelhäja m'ak 
tä iwoye? ¿Wok lew'enay tä owoye t'at m'ak tä olham onech'ethayaj tä oyok, 
“Owohiyela täjtso”, mat äp yofwajkwet oleche m'ak tä ot'uhläk owoye? 

18Lhek yahinya, Dios lham t'at tä ihanej tä matche olhämet tä ofwel amhohen. 
Häpkhit'ak oyok, “Owohiyela täjtso”, wet nech'e äp oyok, “Oleche tä ot'uhläk 
owoye.” 

19Tsi Cristo Jesús tä häpe Dios Lhäs, häp lham tä olhamel, Silvano lhäy'e Timoteo 
lhäy'e olham, oyente lhämeta amejen. Häpkhit'a elh tä nikalelhäja, mat häpe Dios 
laka Hin'o tä kalelhäj wet äp matche. 

20Tsi lham häpe t'at tä Dios lhämtes tä pajche ifwel p'ante, lhaimattejchehen. Häp 
tä tamenej, tä y'awunit Dios wet y'opejkwe, “Häp tä isej Cristo Jesús, Amén.” 

21Dios tatshupi n'amehen wet hit'untej n'amhiche lham Cristo, 

22wet iti n'amejen letetnek tä kalelhäj tä n'amel Lhawuk t'at häp lham. Wet 
itihiche lhahusey laka Espíritu tä T'amajchet, tä häpe lhip tä ichunkat n'amehen 
tä tälhe m'ak tä hiw'enla n'amhohen chik nichäte lewhäy. 

23Dios nitäfwelej ohusek wet ihanej m'ak tä tamenej tä n'am hut atapehen tä 
otpil. Häp tä n'am t'uhläk yachajo tä olän amel atichunhayaj. 

24Häpkhit'ak olhamel ot'uhläk olhayen niyateyayej amel achayaj, tsi pajche 
atkhajayhen t'at tä lewo achayaja. Mat ot'uhläk otch'ot amehen yämthilek akäjyaj 
i'amejen. 

2~Cor 2 

1Häp tä tamenej tä n'am t'uhläk otpil amehen wet oailhaklitwethä, mälhyej 
ifwalasnaj oho amehen. 

2Tsi tä olham owo alhakliya, ¿atsihila elh chik iwo okäjyaja? 

3Häp tä tamenej tä olesayen naji olhämtes mälhyej tä amel lew'enay n'aji tä 
ochen amehen, tsi tek ot'uhläk oho amehen yämthilek olhakli ihi amejen. ¡Tsi 
amel t'uhawetej chik okäjyaj ihi amejen! Wet okachuhit'a tä amel akäjyaj tälhe 
t'at okäjyaj chik in'oyej. 

4Tä olesayen naji oka cartatso, wuj tä olhakli ihi wet lhäy'e lhip tä äytaj 
otichunhayaj yäk olhafwyhayaj in'oyej. Mat ochenhit'a amehen olhämet 
yämthilek alhakli ihi, mat ot'uhläk lew'enay tä matche tä oaihumnhen. 

Pablo itäyhtej letes elh tä isitäyen 

5Häp hin'o tä i'amejen tä yenlhi n'aji n'olhakli, ts'ilakhit'a olham tä ilhaklitn'o. 
Y'aje nilhokej amel, mat oyok, lhip is t'at, lhip isit'a. 

6Wet tä wujpe amel tä letiyej letes elhtso, naya t'at. 

7Mat athana is che letäyhtej letes wet lekhajyen lehusek, tsi elat y'ilej lefwitajayaj 
tä wuj. 

8Häp tä tamenej tä olhaip'altsen amehen, is che len'älit tä kamaj lehumin t'at. 

9Ochennaj amehen olhämtes tä oyelhtej amehen wet ot'uhläk ohanej che 
lewoyayepej m'ak tä one'tek lewoyaye. 

10Tä mälhyejtso, elh at che häpek letäyhtayej letes, häte olham otäyhtej t'at. Oyok, 
che letes ihi p'iya, otäyhtej tä oihi tä Cristo itayche, yämthilek amel aisej 

11wet niwohit m'ak che Satanás yen len'äyija n'amejen, tsi y'antäfwelej t'at 
lakeyes. 

Letamsek ihihit'a Pablo tä ihi p'ante Troas 

12Ohoye naji hupuy tä Troas yämthilek owo silätahi Dios Silätyaj tä yäme Cristo. 
Tä onchäte, ow'en tä hätet iwoye che tafwoche t'at lepe yämthilek otch'ote 
Lhawuk lechumet. 

13Mat otamsek ihihit'a tä n'am w'en opuhfwa Tito. Häp tä tamenej tä owo 
tsilhekayej Dios leles tä oiyej, wet ohoye Macedonia. 

Apóstoles isej Cristo wet ikalhi laka'tshayaj 

14Mat owo graciasayej Dios, tsi tä Cristo pajche ikalhi laka'tshayaj, Dios hip'ajtit 
n'oyejen häp lham. Wet äp wichi is n'oyejen tä otäfwnhatej lhamel häp Dios, wet 
letäfwnhayajna y'ajpe nilhokej honhatil, mälhyet m'ak tä lenij akäjche. 

15Tsi olhamel ohätet iwoye incienso tä Cristo yachaje Dios. Lenij akäjche, wet häp 
wichi tä ihoye lefwayhyaj lhäy'e iyhäj tä ihoye letäyhyaj, lhamel ilätche t'at 
lenijtso. 

16Wet lhamel tä ihoye letäyhyaj, t'ilek t'at lenijtso, mat iyhäj tä ihoye lefwayhyaj, 
lew'atshancheyaj t'at lenijtso. Mat ¿atsi tä ikalhi lechumettso? 

17Iche wujpe iyhäj tä t'uhläk ikalhi chinaj t'äj, wet häp tä fwetaj Dios lhämet tä 
yen chumeta. Mat olhamel tek ohäte iwoye lhamel, ohäpehen Dios chenhay wet 
äp Cristo kawos. Wet tä oyen lhämeta Dios lhämet, ihichet'a m'ak tä kamatache tä 
tumchä tä ihiche ohusey, wet owoye t'at ochumet tä oihi tä Dios itayche. 

2~Cor 3 

1Mat tä leyahyenay olhämetna, etp'i lhoyaykwe, “Pablo lhayis lhaiwunit, mälhyej 
lakey.” Wok lhoyaykwe, “Is che Pablo lhayis ichäj cartas tä tälhe Dios leles iyhäj, 
mälhyej tä hin'ol iyhäj iwoye, yämlek y'ahanej tä matche tä häpehen Dios kawos 
wet y'atchumlä lhamel.” Wet tä olhamel oyikpej hach'oyehen, ¿etp'i lefwetaj is 
chik ot'alhej amehen cartas yämlek wichi iyhäj tä ohänhiyela Dios lhämet, 
ihanhiyeja tä matche tä ohäpehen Dios kawos wet tachum ohilähen? 

2Lhek yahinya, amel t'at tä amälhyej iwoye carta tä in'oyejen, hätet iwoyek 
n'olesaynek tä ihi olhamel ohusey, wet nilhokej wichi nitäfwelej wet yahyen t'at. 

3Wet n'äl tä cartatso Cristo t'at tä lelesaynek, wet ne'tek olhamel ohäne wichi. 
Wet häpkhit'a tinta tä ilesaynej, mat ilesaynej häp Dios tä n'ilataj laka Espíritu. 
Wet häpkhit'a tunte tä õ'ti'pe n'olesaynek,mat häpe t'at wichi lehusey. 

4Olhamel onowayhiyet'a tä owoyetso, tsi ot'ekhaye Dios häp tä isej Cristo. 

5Okhajyhayaj ihihit'a olhamel yämlek okalhi ochumet, mat Dios t'at tä ikhajyen 
n'ohen yämlek okalhi. 

6Tsi lham tä ichufwen n'oyejen yämlek yenn'o lewosayej häp lhämet tä hit'unteji 
m'ak tä inech'aynhi tä iwoye.Wet lhämetna häpkhit'a n'olesaynek, mat häpe 
Espíritu. N'olesaynek p'ante häpe Ley tä tälhe Moisés, ihäne t'ilek wichi, mat häp 
Espíritu tä tälhe Dios, häp tä iwo n'ow'atshancheyaja. 

Lhäy'e lhip tä lesilatyaj ihi Dios lechumet tä nech'ayek 

7Täjp'ante õhw'enho Moisés häp Ley p'antetso tä õ'lesayenpe tunte, wet Dios 
leleplehyaj iyej wet lehutunek i'pe Moisés tate'pe. Wet tej tä lhimphajpej 
lhimphajpej y'om t'at, mat Israel lhayis ikalhihit'a che iyahin Moisés tate'pe, tsi 
lhäy'e lhip tä isi. Mat Leytso iton alhoho n'ot'ilek. Tä mälhyejtso, oyok, tä 
lesilatyaj ihi Ley tä iton alhoho n'ot'ilek, 

8¡nem koyhyaj tä lesilatyaj ihi häp Dios lechumet tä ichätyenho wichi lehusey häp 
lham laka Espíritu! 

9Wok oyok, tä lesilatyaj ihi häp Dios lhämet p'ante hin'älit letes wichi, wet Dios 
lhämet tä itäyhtej letes wichi, nem koyhyaj tä lesilatyaj ihi. 

10Tsi lesilatyaj tä ichun p'ante noj, häp tä lesilatyaj tä nech'ayekna nem koyhyaj 
tä isilataj, inu'pe. 

11Wet tä lesilatyaj ihi p'ante m'ak tä tatäy, nem koyhyaj tä lesilatyaj ihi häp m'ak 
tä nittäya. 

12Tä mälhyejtso tä in'oyejen oniwhayajna, häp tä ofwawalhyaj ihihit'a tä owo 
lhämeta. 

13Tek ohäte iwoye Moisés p'ante iwo lep'ota tate'pe yämlek Israel lhayis niw'ena 
tä yiwalh t'at tä y'om häp lesilatyaj tä iyej. 

14Mat honatsi hip'o'pe lhamel letäfwnhayaj. Wet kamaj fwalasna tä leles tä lepes 
lheley yahyenpej Dios lhämet tä ihi Antiguo Testamento, lhamel ihanhiyejt'a tsi 
hätet iwoye tä lep'ottso kamaj hip'ohlä lehanyaj. Õ'sohiyejt'a, tsi tajlhamat Cristo 
tä elh isej yämlek itiyej kanhi. 

15Matche, yäk häp fwalana che lhamel yahyen Ley p'ante tälhe Moisés, lep'ottso 
hip'o'pe lhamel lehusey. 

16Mat chik elh iwo lehusek elha wet ichaye Lhawuk, häp tä isoyej lep'ottso. 

17Tsi Lhawuk häpe t'at Espíritu, wet lhip at che häpe che Lhawuk laka Espíritu 
ihi, nemhit t'akay ihi häp wichi. 

18Mat häp n'amel ihichet'a m'ak che hip'o'pe lhate'pelis, mat n'ahätet iwoye 
n'oyanthi, n'äl n'amhihen Lhawuk lesilatyaj. Wet lhäy'epej lhip lhäy'epej lhip tä 
lesilatyajna iwelanhat n'amel yämthilek n'ahäpehen lham lepeyak, tsi ipej 
n'amejen lesilatyaj. Lhawuk tä häpe Espíritu, häp tä yenlhi täja. 

2~Cor 4 

Dios lewujyaj tä isi 

1Tä mälhyejtso, olhamel olhaikhajyenhen, tsi ohanej tä Dios lep'altsenyaj tä 
tamenej tä hiw'en n'ohohen ochumetna. 

2Olhamel owohiyet'a häp m'ayhay tä õ'weskatej tä õ'woye tä ni'isachehen, wet 
tek olhayektshahyenwethä wet oyämhiyet'a m'ak tä kahäpeya tä Dios lhämet 
yäme. Mat häp m'ak tä matche, häp tä olhamel oyen lhämeta wet tek oskathi, 
yämthilek Dios lhäy'e nilhokej wichi hiw'en tä ohäpehen hin'ol tä ische alhoho. 

3Wet chik iche wichi tä yäme tä nikalelhäja Dios lhämet tä olhamel oyen lhämeta, 
oyok, ts'ilak lhamel tä tiyäje letäyhyaj tä fwetaj mälhyejtso, häp tä lep'ot ihi 
lehusey. 

4Tsi tä lhamel ikachu, honhat laka dios yen asnamisa lehanyaj, yämthilek niw'ena 
isi tä häpe Dios Silätyaj tä yäme Cristo tä lesilatyaj ihi tä häpe Dios lepeyak. 

5Tä olhamel owo lhämeta, oyämhit'a lhamehen, oyäme tä Jesucristo häpe 
Lhawuk. Mat olhamel olhaikalelhät amejen tä ohäpehen akawos, häp tä otiyej 
ohumnhayaj Jesús. 

6Tsi häp Dios tä yop'antekwe, “Is chik isi tälho honataj”, äp häpe t'at lham laka isi 
tä ihutunho olhamel ohusey, häpkhilek n'amel y'antäfwelej häp lham lewujyaj tä 
isi tä i'pe Cristo tate'pe. 

Hin'ol lak'efwhayaj lhäy'e Dios lakhajyhayaj 

7Mat häp m'ak tä wuj tä laha ihi tä oyämetso, Dios itihiche t'at olhamel tä ohäpe 
m'ak tä nit'una, hätet iwoye n'okathathi tä iyhät. Tä mälhyejtso, n'äl tä 
n'okhajyhayaj tä wuj tälhe lham, tälhiyet'a olhamel. 

8Tej chik wuj m'ayhay tä ithahyenpej olhamel on'äyij, mat tek onahahi. Tej chik 
iche m'ayhay tä olhamel oyenpej tichunhayaja, mat tek onlhak'alwethä. 

9Tej chik wichi iti n'oyejen laka'tshayaj, mat iche Elh tä ipej n'oyejen. Tej chik 
õ'thatche katsi olhamel, mat tek õ'täyhat n'ohen. 

10Honhat chik ohoye, otilhäjlhi t'at Jesús t'ilek, häpkhilek häte lham 
lew'atshancheyaj lhain'älit n'ohihen. 

11Tsi olhamel tä oläyhen wet ohänlhi Jesús, õyachajpej n'oyehen ot'ilek, 
häpkhilek häte lham lew'atshancheyaj lhain'älit tä ihi ot'isan tä nit'una. 

12Häp täjtso lechumet häp n'ot'ilek tä iwoyejpej n'oyehen. Mat häp amel, 
n'ow'atshancheyaj tä iwoyej amehen lechumet. 

13Iche N'olhämet p'ante ihi Lehi tä yok, “Ochayaj ihi, häp tä tamenej tä owo 
lhämeta.” Wet mälhyejtso olhamel ochayaj, ochaye Dios wet äp owo lhämeta. 

14Tsi olhamel ohanej tä Dios tä inuhatphä Lhawuk Jesús tä tälho n'op'itseyhay, 
häte inuhthiphäla olhamel, lhäy'e amel, wet ihänla n'amehen häp Cristo. 

15Tsi nilhokej owit'äyhyajay tä nichät n'oyehen, häpkhilek amel aisej t'at. Wet tä 
lhäy'epej lhip Dios lep'altsenyaj, wujla'pe wichi chik iwo graciasayej lham wet 
iwujyen. 

Tä kamaj kay'aw'ena Lhawuk, mat y'alhaitsokejwethä lhachayaj 

16Tä mälhyejtso, y'alhaikhajyenhen. Tej tä yik t'at tä lhat'isanis hich'uthen, mat 
lhahusey lhainech'aynhi t'at fwalapej. 

17Häp lhateläythayaj tä in'amejen häpe m'ak tä niwuja, wet yofwajkwet 
tajyämepej. Mat yenlhi n'amhohen lhawujyaj tä t'un tä najit lepesa tä lhäy'e lhip 
tä inu'pe täjtso. 

18Tsi y'atetshanhit'a m'ayhay tä n'äl, y'atetshan m'ayhay tä nin'äla. Tsi m'ayhay 
tä n'äl tatäypej, mat m'ayhay tä nin'äla, häp tä t'un. 

2~Cor 5 

1Tsi lhat'isanis tä õyen lhaw'atshancheyaj lewukweya tä y'e honhatena, hätet 
iwoye carpa, häpkhit'a m'ak tä kalelhäj. Mat chik wasi, y'ahanej tä Dios iwaklhat 
n'amhohen lhawukwey tä t'un tä ipuleye, tä kahäpeya hin'ol kweyey lhenek. 

2Wet matche, tä kamaj y'e honhate, y'anlhak'alpejwethä, y'at'upejläk y'ahoyet 
thahya lhawukwey tä ipuleye, 

3yämthilek hip'o'pe n'amel mälhyej iwoye lhaw'uy wet tek n'ats'ilakchehen. 

4Tä kamaj y'ehi t'at lhawukwena tä häpe lhat'isan, y'anlhak'alwethä, choyhat t'at. 
Häpkhit'a tä y'at'uhläk õ'wom lhat'isan tä y'ehina, mat õhp'oyejpe elh lhat'isan tä 
nech'ayek, häpkhilek lhaw'atshancheyaj tä nit'una tatäyhi t'at lhaw'atshancheyaj 
tä t'un. 

5Elh tä iwaklhat n'amel yämthilek y'akatej täjtso, häpe t'at Dios, wet hiw'en 
n'amhohen laka Espíritu tä T'amajchet tä häpe lhip tä ichunkat n'amehen tä tälhe 
m'ak tä y'akathiyeja chik nichäte lewhäy. 

6Tä mälhyejtso, nilhokej ifwalas lhahusey takhajayhen t'at, tej tä y'ahanej, tä 
kamaj y'ehi lhat'isanna y'a'tofwehlä Lhawuk. 

7Athana y'ahanhiyejt'a y'awoyneje yämthilek lhattelhoy hiw'en Lhawuk, mat 
y'alhaitsokejwethä häp lhachayaj. 

8Lhahusey takhajayhen t'at, wet y'ahumin chik y'ekch'oye lhat'isan tä y'ehina 
yämthilek y'ahoye häp Lhawuk. 

9Tä mälhyejtso, tej chik y'ehi lhat'isanna wok nemhit y'ehi, matchet tä y'awo 
yiyach'oyek lajit lepesa tä y'akänitlhi Lhawuk. 

10Tsi iwohiyet'ak kay'ehihila tä itayche Cristo chik iwo lakalelhthayaja, häpkhilek 
elhpej ikatej laha lechumyaj tä iwoye tä ihonhatena, chik is wok ni'isa. 

Dios inech'aynhi lhenek 

11Tä mälhyejtso, olhamel ohanej tä t'uhawetej chik ohumin Lhawuk wet owoye 
lhämtes. Wet häp tä olhamel onityen chik wichi iti lhamejen Lhawuk lhämet. Dios 
wuj tä itäfwel n'oyejen, wet olhamel ohumin chik häte amel matche tä letäfwelay 
n'oyejen. 

12Mat häpkhit'a tä olhamel oyachajo tä olhaikalelhät amhohen wet 
olhaiwujyenhen. Tajlhama tä ot'uhläk iche m'ak chik tamenej chik a'akäswethä 
n'oyejen, wet lehanej lewoyneje ämet chik lechulhejlä häp lhamel tä 
lhaiwujyenejen m'ak tä n'äl tä nitälhaho lehusey. 

13Chik olhamel olhayene ch'isukis, häp tä owunit Dios, wet chik olhayene iyhäj tä 
lehusey ihi, amel tä aisej. 

14Tsi Cristo lehumnhayaj lhayen niyatayej olhamel, tälhe tä olhamel ohanej tä 
iche Hin'o weihalha tä y'ilpe nilhokej wichi, wet äp tälhe täjtso nilhokej wichi 
lep'itseyhay t'at. 

15Oyok, Cristo y'ilpe nilhokej, häpkhilek lhamel tä iläyhen nemhit iwoye m'ak tä 
lhamel lenech'ethayaj, mat iwoye lenech'ethayaj häp Elh tä y'ilpe lhamel wet 
inuphä tä tälho n'op'itseyhay yämthilek lhamel isej. 

16Wet häp tä nemhit olhamel oten wichi letichunhayaj chik häpe chik itiyej elh 
chik häpe. Tej tä mälhyejtetso otichunhayaj tä otiyej Cristo, mat nemhit 
mälhyejtso fwalasna. 

17Wet häp tä mälhyejtso, chik iche elh tä hap'akej Cristo, n'äl tä Dios inech'aynhi 
lhenek. Tajyäme m'ayhay tä pajche, nech'e iche m'ayhay tä nech'ayhis. 

Pablo lechumet tä hi'isyenej wichi häp Dios 

18Nilhokej tähestso Dios t'at tä yenlhi. N'ahip'ajtit lhamej häp tä n'aisej Cristo, 
wet hiw'en n'ohohen ochumet wet olhayen lewosa yämthilek wichi hap'akej häp 
lham. 

19Wok oyok, Dios hip'ajtit lhamej wichi häp tä isej Cristo, wet nemhit yen 
tichunhayaja lech'isukyajay. Wet häp tä hiw'en n'ohohen ochumetna yämthilek 
otäfwnhatej wichi häp täjtso. 

20Tä mälhyejtso, ohäpehen Cristo lakachenhay, wet tä oyen lhämeta Dios Silätyaj, 
mälhyej chik Dios lham t'at tä inityen wichi. Wet tä Cristo lhämet n'oyejen, 
olhamel onityen amejen, oyok, ¡Ap'ajtayej Dios! 

21Cristo häpe Elh tä newache lech'isukyaj chik iwoye. Mat Dios yen n'amel 
lhach'isukyaj menhata, häpkhilek tatäy t'at lhates häp n'amel tä y'ap'akej Cristo. 

2~Cor 6 

1Tä mälhyejtso, tä ohäpehen iyhäj tä tach'ote Dios lechumet, olhaip'altsen 
amehen, oyok, Yej känchi Dios lep'altsenyaj tä iti amejen. 

2Tsi lhämet tä ihi Lehi yok: “Häp lewhäy tä n'op'altsenyaj iche, otch'ahuhte ame, 
wet ifwala tä n'ofwayhyaj iche, otch'otte ame.” ¡Lhek tetshan, athana häp tä 
lewhäy! ¡Athana häpe t'at ifwala chik alefwayhthen! 

Äytaj Pablo len'äyij 

3Ihichet'a m'ak chik olhamel owoye wet ikänchi elh chik häpe letichunhayaj, 
häpkhilek nehiche t'at elh chik yok, “Isit'a m'ak tä lhamel iwoye.” 

4Mat nilhokej m'ak at chik häpe olhamel on'älit t'at tä ohäpehen Dios lakawos. 
Tek onlhak'alwethä tä oihi oteläythayajay, wok newache m'ak chik olhamel oisej, 
wok athapej on'äyij, 

5wok õ'tasnhen olhamel, wok õ'that n'ohohen n'op'onthi, wok wichi inu 
n'oyehen, wok ochumet tä äytaji, wok n'am mähen tä honatsi, wet äp 
onchuyuhen. 

6Häte olhamel owoyepej m'ak tä is, wet ontäfwelej Dios lhämet tä matche, wet 
oteläytej iyhäj wet op'altsenhen lhamel, wet Dios laka Espíritu tä T'amajchet 
in'ohiche, wet otiyej iyhäj ohumnhayaj tä matche, 

7wet oyen silätyaja Dios lhämet tä matche, wet Dios lakhajyhayaj in'oyejen. Oyok, 
nilhokej tähestso on'älit tä ohäpehen Dios lakawos. Olhamel oyen 

oka'tshayajchala häp m'ak tä is alhoho tä owoyepej, wet häp tä otayhtejlä m'ak tä 
olhamel ottayhlä, wet otayhtejlä m'ak tä õ'ti n'oyejen. 

8Ichepej tä wichi ihumin olhamel, iche tä õ'läkwethä olhamel. Iche tä wichi yok, 
“Isen t'at lhamel”, iche tä wichi yok, “Isihent'a”, tä yäm n'oyehen. Tej tä olhamel 
oyen lhämeta m'ak tä matche, mat wichi yen n'oyehen hin'ol tä w'et 
yäm'atwethä. 

9Wet tej tä õntäfwel at n'oyejen, mat wichi yen n'oyehen hin'ol tä 
kan'otäfwnhaya. Otwelkaywethä, mat kamaj tek oy'inhen. Õ'tasinwethä olhamel, 
mat õ'länhihent'a olhamel. 

10Ofwitajayaj ilän n'ohen, mat okäjyaj ihi t'at. Op'elitsesch'oye m'ayek, mat 
wujpey wichi tä lehusey lakäywet tälh n'oyehen. Hätet iwoyek niwohit m'ak chik 
in'oyejen, mat nilhokej t'at m'ak tä in'oyejen. 

11Ipuhfwas tä lheyayhi Corinto, ihichet'a olhamel otichunhayaj chik oskat 
amhohen tä oyämlhi amhohen. Mälhewek tä ofwoyenche ahilähen ohusey, 

12haw'et ihi t'at, mat n'äl tä amel tek lewoyay ow'etahi ahusey. 

13Tä mälhyejtso, olhaip'altsen amehen, hätet iwoye hin'o chik lhaip'altsene leles. 
Oyok, woynejetso m'ak tä lewoyej n'oyehen, mälhyej m'ak tä olhamel owoyej 
amehen. 

N'ahäpehen Dios tä n'ilataj Lew'et 

14Yej alep'ajtayej iyhäj tä nit'ekhayaye Cristo, wet yej alet'aje m'ak tä iwoye. Tsi 
m'ak tä is ikalhihit'a tä lhaip'ajtej m'ak tä ni'isa, wet isi lhäy'e honatsi ihanhiyejt'a 
iwoyneje che lhaip'ajtitwek. 

15Cristo ihanhiyejt'a iwoyneje che ihuminche m'ak tä ahättaj iwoye, wet ahättaj 
ihanhiyejt'a iwoyneje che ihuminche m'ak tä Cristo iwoye. Elh tä t'ekhaye Cristo 
ihanhiyejt'a iwoyneje che ihuminche m'ak tä kachuhantsaj iwoye, wet 
kachuhantsaj ihanhiyejt'a iwoyneje che ihuminche m'ak tä elh tä t'ekhaye Cristo 
iwoye. 

16Häp Dios Lew'et lhäy'e n'ocheyälis, ihichet'a m'ak che y'ajejwek che ihi. Wet 
n'amel n'ahäpehen t'at Dios tä n'ilataj Lew'et,mälhyej tä lham yop'antekwe: 
“Oyenla ow'eta lhamel, wet olunhichela lhamel. Ohäpkhila lhamel laka Dios, wet 
lhamel häpkhila oka wichi.” 
17Häp tä tamenej tä häte yokwe Lhawuk: “Mäyaych'oye lhamel tä n'okwiyej 
n'ocheyälis, aw'enhatlä. Yej tachuma m'ak tä kok'aye, häpkhilek otchum ahilähen. 

18Ohäpkhila amel Ajcha, wet amel ahäpkhihena oles tä hin'ol lhäy'e tä atsinhay, 
yokwe Lhawuk tä lajit letumfwaya.” 

2~Cor 7 

1Eh ipuhfwas tä oalehumnhay, häp tä mälhyejtso m'ak tä isen tä Lhawuk ifwel 
n'amhohen. Tä mälhyejtso, n'alej lhamchehen yämlek noj nilhokej lhach'ohle tä 
iyej lhat'isanis lhäy'e lhahusey, wet äp n'alhaimälhtejwek tä n'alhayen 
t'amajchetesayej Dios. N'ahumin t'at häp lham wet n'awoye lhämtes. 

Pablo lakäjyaj ihi tä Corinto lheley tapile m'ak tä is alhoho 

2¡Woyay olhamel ow'etahi ahusey! Tsi niwohit elh che otes ihihlä, niwohit elh che 
owit'äyen, niwohit elh che otiyej okanyaj. 

3Mat ihichet'a m'ak che oyen tesa amejen tä owoynejetso olhämet. Tsi mälhyej tä 
oyäme tä oyok, lheyayhi t'at ohusey, wet y'alhaip'ajtitwek tä y'aläyhen wet tej 
che y'at'inhen thayej. 

4Lhäy'e lhip tä newa n'oyej ofwawalhyaj tä otahuy amejen, wet wuj tä okäjlhi 
amejen. Wet tej tä wuj oteläythayajay tä ipej n'oyejen, mat olhaikhajyenpej wet 
matche tä okäjyaj ihi. 

5Tälhe täjnaj olhamel onchäte Macedonia, newache ifwalak otamsek ihi, mat 
nilhokej lhippej tä onchäte wuj tä athapej on'äyij. Iche tä wichi iti n'oyejen 
laka'tshayaj, wet iche tä oyen tichunhayaja m'ayhay wet onowayhyaj ihi. 

6Mat Dios tä ikhajyenhen iyhäj tä t'otle nit'unahen, ikhajyen n'ohen häp tä isej 
Tito tä näm. 

7Mat ts'ilakhit'a täjtso tä tamenej tä otkhajayhen. Tsi tä ow'en tä lham t'otle t'un 
tä tälh amehen, häp tä nech'e häte olhamel ot'otle t'unhen. Lham yäme tä amel 
wuj tä lehumin che lew'enn'o, lhäy'e tä lhenayn'o atichunhayaja, wet lhenayn'o 
alhakliya. Tä oläte täjtso, lhäy'e lhip tä okäjyaj ihi. 

8Tej tä oka cartanaj ochen amehen iwon'aj afwitajayaja amel, mat athana 
oyenhit'a lhakliya. Matche, tej tä oyennaj lhakliya, mat ohanej tä pitajit'a ifwalas 
tä lhenay afwitajayaja. 

9Wet athana okäjyaj ihi, mat okäjyajna tälhiyet'a tä lefwitajejn'ajwethä 
olhämetnaj ochen amehen. Mat tä lhachajo tä letetshanay m'ak tä Dios 
lenech'ethayaj, häp tä oyen okäjyaja. Tsi tej tä lewon'aj afwitajayaja, mat 
leteläytej t'at, wet häp tä Dios ihumin. Tä mälhyejtso, najit awit'äya ohilähen. 

10Tsi che hin'o iteläytej lefwitajayaj, häp tä ikänitlhi Dios, wet tälhe täjtso 
hin'otso yachajo tä itetshan m'ak tä Dios lenech'ethayaj, häpkhilek nichäte 
lefwayhyaj. ¡Wet oyenhit'a lhakliya täja, tsi matche tä is! Mat häp n'ofwitajayaj tä 
tälhe honhat, häp tä ihäne n'ot'ilek. 

11Eh, amel leteläytej t'at afwitajayaj, wet häp tä Dios ihumin. ¡Wet lhek 
tichunache m'ayhay tä isen tä tälhe! Ichun tä alet'amkatayej tä letetshan 
m'ayhaynaj otihi oka carta, wet len'älitay tä tälhit'a amehen awit'äyhyajtso. Häte 
letiyayej awäk häp m'ayhay tä ikänchi amel, tsi lenowaye tä Dios lewäk nichätla 
atapehen. Wet tä tajyäme täjtso, wuj tä let'uyayhläk lew'enayn'o, wet 

alekhajyenhen tä letiyej letes elh tä iwoye m'ak tä ni'isa. Nilhokej tähestso hin'älit 
tä ates ihihit'a wet y'ajit'a amehen m'ak tä elh iwoye. 

12Matche, ochennaj amehen oka carta, mat häpkhit'a elh tä iwoye m'ak tä ni'isa 
wok häp elh tä õ'woyeje m'ak tä ni'isa tä tamenej tä ochen amehen. Mat häp m'ak 
tä ot'unajläk lehanayej, häpe t'at tä amel wuj tä lhenay atichunhayaja olhamel, 
lhäy'e tä Dios hiw'en t'at täja. 

13Wet häp tä wuj tä oisej wet ikhajyen n'ohen. Häte lhäy'e lhip tä okäswethä tä 
Tito wuj tä lakäjyaj ihi tä näm, tsi amel matche tä lekhajyen n'aji. 

14Pajchehte ofwenho Tito tä olham wuj tä okäjlhi amejen, wet hiw'en tä matche 
t'at, is alhoho olhämet. Amel lehanej tä newache m'ak che kamatache che ofwel 
amhohen. Wet häp tä hätet iwoye, olhämette ofwenho Tito tä oyok, “Is t'at 
lhapuhfwas tä ihi Corinto, lehusey ihi”, häte n'äl tä matche t'at, is alhoho. 

15Wet athana lham Tito lehumnhayaj tä iti amejen lhäy'e lhip tä wuj, häp tä yen 
tichunhayaja tä nilhokej amel letachum'atlä. Lhenhit'a w'et m'ayeka wet tek 
alechäjwethä, mat lewoye t'at m'ak tä lham ne'tek lewoye. 

16¡Wuj tä okäjyaj ihi tä imälhewek ohusek tä ot'ekha amehen! 

2~Cor 8 

Pablo inityenej wichi chik iwo t'awayhata Dios 

1Athana ipuhfwas, ot'uhläk ohanhat amejen häp Dios lakäpfwayajay tä isen tä 
hiw'enho häp leles tä ihi Macedonia. 

2Tsi tej tä athapej len'äyij wet wuj leteläythayaj, mat lhäy'e lhip tä lakäjyaj ihi. 
Wet tej tä matche tä p'elitses, mat nem koyhyaj tä ihumin tä iwo t'awayhata Dios, 
hätet iwoyek häpe wichi tä hiw'en m'ayek. 

3Olham oyäme, tsi ow'en tä matche tä lhay'amkatej tä iwo t'awayhata, mälhyej 
m'ak tä lhamel ikalhi tä iwoye. ¡Mat m'ak tä iwoye inu'pe m'ak tä ikalhi tä iwoye! 

4Lhamel lhaip'altsen n'oyehen wet inityen n'oyejen chik owahnej chik tach'ote 
Dios leles tä ihi Judea. 

5Wet olhamel lhäy'e lhip tä oseltejen, tsi ichunkat lhayachaje Lhawuk, wet nech'e 
äp lhayachaj n'oyehen, mälhyej m'ak tä häpe Dios lenech'ethayaj. 

6Wet häp tä olhamel onityenej Tito tä oyok, “Mälhyej tä am pajche lewo tesa tä 
lehutwek m'ak tä lhapuhfwas tä ihi Corinto yachaje Dios, athana is chik lhäm 
wak'alh häp m'ak tä isilataj tä lhamel iwoyena.” 

7Yaiyhäj, amel lhäy'e lhip tä i'amejen m'ayhay tä isen: häp achayaj, lhäy'e 
ahanyaj, lhäy'e tä lehanej tä lhen ämeta Dios lhämet, lhäy'e tä wuj tä lehumin tä 
letach'ote aiyhäj, lhäy'e ahumnhayaj tä olhamel on'älit amhihen. Tä mälhyejtso, 
häte ísej lhip hap'altsenyaj tä letiyej aiyhäj tä niw'ena m'ayek. 

8Mat tä owoynejetso olhämet, tek omälhyej iwoye elh tä amel aka niyat. Tajlhama 
tä ot'uhläk lehanayej m'ak tä is tä iyhäj iwoye, yämthilek häte amel len'älitay tä 
matche ahumnhayaj. 

9Tsi lehanej tä Lhawuk Jesucristo lhäy'e lhip tä n'ahip'altsenhen. Tej tä lham häpe 
elh tä hiw'en m'ayek, mat lhayen häpeya p'elitsaj atapehen, yämthilek aisej tä 
lhayen p'elitsaja wet ahäpehen iyhäj tä hiw'en m'ayek. 

10Häp nekchäm elh naji, häpe t'at amel tä lechun tä lewo tesa tä lehutwek chinaj 
t'äj yämthilek Judea lheley isej. Wet ts'ilakhit'a tä lewoye täjtso, mat häte lehumin 
tä lewoye. Tä mälhyejtso, lhek tetshan otichunhayaj, oyok, 

11Tä alet'amkatayej naji, is chik lhachajo tä alet'amkatayej athana wet letujlhache 
pajla'tha wak'alh. W'enho Dios m'ak chik lekalhi chik lew'enho, 

12tsi m'ak tä lehuminche wet lekalhi tä lew'enho, häpkhilek tachumlä. Lham tek 
t'alhej ame m'ak tä kaw'ena. 

13Mat häpkhit'a chik one'tek letach'ote iyhäj yämthilek iche m'ak tä iyhäj isej, 
mat nech'e amel tatäy amej m'ayek. 

14Mat is chik w'awulhchä wichi tä iche t'at m'ak tä isej. Athana amel lew'en 
m'ayek yämthilek lech'otyeneje lhamel tä iwatlä m'ayek. Mat elat fwala chik häpe 
amenlak lewatlä m'ayek wet lhamenlak hich'otyenej amehen m'ak tä hiw'en. Wet 
chik mälhhiyejatso, nilhokej w'awulhilahchä. 

15Mälhyej Dios lhämet tä ihi Lehi yok, “Tek imälheyej lhip häp elh tä wuj m'ak tä 
ihutwek, wet niwohit m'ak chik tatäyej häp elh tä niwuja m'ak tä ihutwek.” 

Pablo ichene Corinto häp Tito lhäy'e t'unfwas 

16Owo graciasayej Dios tä lham itihi Tito lehusek yämthilek wuj tä yen 
tichunhayaja amel, mälhyej iwoye olham. 

17Tsi tä onityene chik iho amehen, iwoye t'at. Mat häte ow'en tä lham t'at tä 
lenech'ethayaj chik yik, tsi wuj tä iwatläk tach'ot amehen. 

18Wet elh tä ochenche häpe t'at lhapuhfwa tä nilhokej Dios leles yäme tä häpe elh 
tä wuj tä is m'ak tä iwoye tä tach'ote Dios lechumet wet yen lhämeta Dios lhämet. 

19Häte Dios leles itshupyeneje lham yämthilek nek n'okwehen tä oyikhen tä 
oyikchufwi m'ak tä wichi yen t'awayhata Dios. Häp olhamel olhayen lewosa täja, 
häpkhilek lakäjyaj ihi Dios leles wet iwunit häp Lhawuk, wet häte häpkhilek 
wichi hiw'en tä matche tä olhamel ot'uhläk otch'ote Dios lechumet. 

20Mälhyejtso m'ak tä olhamel owoye, häpkhilek nehit katsik yok, “Isit'a m'ak tä 
Pablo lhayis iwoyeje chinaj t'äj.” 

21Häp tä tamenej tä olhamel matche tä ot'uhläk is m'ak tä owoye, ts'ilakhit'a tä 
oihi tä Lhawuk itayche, mat häte tä oihi tä wichi itayche. 

22Wet ochenche lhamelna häp elh lhapuhfwa, häp hin'o tä hin'älit tä ilehiyejt'a tä 
tach'ote Lhawuk lechumet, mat lhay'amkatejpej tä iwoye. Wet athana lhäy'e lhip 
tä tach'ote, tsi wuj tä t'ekha amehen. 

23Chik iche elh chik tay'ätshanej amehen m'ak tä lechumet Tito, fwenho tä olham 
och'otfwa t'at, lham tach'ote ochumet yämthilek amel aisej. Wok chik 
tay'ätshanej amehen m'ak tä lechumet häp iyhäj tä yikche Tito, fwenho tä Dios 
leles t'at tä ichen amehen, wet lhamel iwujyenej Cristo häp lechumet tä iwoyena. 

24N'älitay ahumnhayaj tä letiyej lhamel, wet hantej lhamel lhäy'e nilhokej Dios 
leles iyhäj tä matche olhämet tä oyäm amehen tä oyopejkwe, “Is t'at lhapuhfwas 
tä ihi Corinto, lehusey ihi.” 

2~Cor 9 

1Häpet t'awayhtes tä lehutaywek yämthilek Dios leles isej, ochenhit'a amehen 
olhämet chik oyäme täjtso, 

2tsi ohanej t'at tä lehumin tä lewoye. Ofwenhopej Macedonia lheley, oyok, 
“Matche tä okäjejlhi lhapuhfwas Corinto lheley tä ihi laka honhat Acaya, tsi 
wak'alhen tälhe nekchäm elh naji yämthilek tach'ote Dios leles tä p'elitses tä ihi 
Judea.” Wet tä Macedonia lheley iläte olhämettso, wujpey lhamel tä lhaikhajyen 
tä iten m'ak tä amel lewoye tä alet'amkatej achumetna. 

3Mat athana ochen amehen Tito lhäy'e lhapuhfwas tä yikche, yämthilek tach'ot 
amehen wet matche tä awak'alhen, wet n'äl tä w'et oyämhilhit'a tä oyenpej 
lhämeta amel tä lewoye m'ak tä isna. 

4Tsi elat ihichela iyhäj chik tälhe Macedonia chik nek n'okwe chik osikay amehen, 
wet hiw'en tä akniwak'alhahen. Wet matche tä olhamel on'äfwlhi ihihila chik 
mälhyejtso, tä pajche oyämpej amehen tä oyok, “Wuj tä is Corinto lheley.” Wet 
¿chihla iwoye amel, chik mälhhiyejatso? 

5Häp tä tamenej tä oyok, Is t'at chik lhapuhfwas ichun och'oye tä iho amehen, 
yämthilek iwaklhat m'ak tä pajche lefwelay tä lechenhiyela Dios leles iyhäj. Chik 
mälhyejtso, wak'alhila chik olham onchät amehen, wet n'änhila tä amel t'at tä 
lehumin tä lewoye täjtso, häpkhit'a olhamel tä onityen amejen. 

Dios itiyej lakäpfwayaj tä is häp elh chik häpe chik iwo t'awayhata 

6Tetshan olhämetna. Elh tä lhimphaj tä tutchey, lhimphaj lhay tä ihutwek, wet elh 
tä wuj tä tutchey, wuj lhay tä ihutwek. 

7Elh weihalhapej is chik m'ak tä iwom häpe t'at m'ak tä pajche yen tichunhayaja. 
Häpkhit'a m'ak tä nhuminak iwoye wok lhainityenej chik iwoye. Tsi elh tä akäjlhi 
tä iwo t'awayhata, häp tä Dios ihumin. 

8Wet Dios ihanej chik yäm wuj lakäpfwayajay tä isen tä w'enhahiche chik hiw'en 
amhohen, häpkhilek lajit lepesa tä ipej amejen nilhokej m'ayhay tä lewatlä. Chik 

mälhyejtso, lew'en m'ak tä naya amejen yämthilek lech'otyeneje achumtes tä 
isen. 

9Mälhyej Dios lhämet tä ihi Lehi tä yok: “Häp hin'o tä is ihumin tä iwo t'awayhata 
p'elitses, wet lepes ihihit'a le'isyaj yämlek tiyäj'attsiy.” 

10Dios hiw'enho n'utchenaj häp yachuyaj lhoy yämthilek tutchey, lhäy'e lhäk 
yämthilek tufw. Wet häp tä hätet iwoye, hiw'enla amhohen lhoy tä häpe ha'isyaj, 
yämthilek wujpe lhay tä tälh amehen. Wet ichihelthila 

11yämthilek lew'enay nilhokej akäywet wet wuj tä lehanej lewoyneje chik 
lech'otyeneje m'ak chik iyhäj isej. Wet häp t'awayhat tä lechene lhapuhfwas, 
lhamel iwohla graciasayej Dios chik olhamel oyachaje lhamel. 

12Tsi lhachumyaj tä is tä y'awoyena, tajlhamhiyet'a tä iche m'ak tä Dios leles isej, 
mat häte tamenhiyejak wuj laka gracias tä hiw'enho Dios. 

13Tsi chik lhamel hiw'en tä wuj tä lep'altsene wet lechene hach'otyaj häp lhamel 
lhäy'e nilhokej Dios leles iyhäj, lhamel iwunthila häp Dios, tsi n'äl tä lewoye t'at 
Cristo lhämet. 

14Wet chik lhamel yen tichunhayaja häp Dios lep'altsenyaj tä wuj tä iti amejen, 
lhamel y'alhyenhipeja amehen häp lham wet wuj tä itihla amejen lehumnhayaj. 

15¡Owo graciasayej Dios tä hiw'en n'amho lhatw'ayhat tä lhäy'e lhip tä isilataj! 
¡Ihichet'a olhämet chik w'awulhej! 

2~Cor 10 

Pablo yämlhi'pe lechumet tä häpe apóstol 

1Olham Pablo olhaip'altsen amehen, häp tä isej Cristo lep'altsenyaj tä nin'äyayej. 
Iche iyhäj tä yäme tä oi'amejenpa, ohäpe hin'o tä t'otle nit'unayej m'ak chik häpe, 
mat chik otofwe ahilähen, nech'e olhayenepa elh tä t'otle t'unej m'ayhay tä 
oyäme. 

2Is t'at. Mat olhaip'altsen amehen, oyok, Ifwala chik ohohla amehen, isit'a chik 
ihichela m'ak chik tamenej chik ot'otle hit'unthiyeja chik oyämhoplhi iyhäj tä iti 
n'oyejen lhämet tä yok, “Pablo lhayis iwoye m'ak tä lhamel lenech'ethayaj, 
tajlhame.” Olham ofwel amhohen tä owak'alh t'at yämlek ottayhlä lhamel tä 
lhämet mälhyejtso. 

3Tsi tej tä olhamel ohin'ol t'at, mat oka'tshayaj tä owoye häpkhit'a m'ak tä hin'ol 
lenech'ethayajay. 

4Wet oka'tshayajchal tä in'oyejen häpkhit'a hin'ol laka'tshayajchal, mat häpe Dios 
lakhajyhayaj tä ihanej tä iwasthiche m'ayhay tä takhajayhen. Wet häp tä olhamel 
owastejiche n'olhämtes tä kamatachehen, 

5lhäy'e nilhokej m'ak tä hin'ol lhaiwujyenej wet tamenej tä nitäfwelayej Dios. Wet 
olhamel okalhi nilhok hin'o letichunhayaj, yämlek tach'ahuye Cristo. 

6Wet chik wak'alh amel ahusey tä lemälhtayejwek tä letach'ahuye Lhawuk, 
olhamel owak'alhen t'at tä otihiyeja letes elh at chik häpek tatayhlä häp Lhawuk 
lenech'ethayaj. 

7Oyok, tetshanay m'ayhay tä iche. Chik iche elh tä yäm lhame tä matche tä häpe 
Cristo ch'otfwa, is chik itichunejlhi lhämettso, häpkhilek ihanej tä häte olhamel 
matche tä ohäpehen Cristo ch'otfwas. 

8Wet tej tä olhayämetpe lhimphaj on'ohyaj tä Lhawuk hiw'en n'oho, mat niwohit 
m'ak chik oyen n'äfwlhiya. Tsi häp on'ohyaj tä Lhawuk hiw'en n'oho, häpkhit'ak 
owastejiche amel, mat häpkhilek otch'ot amehen wet ahusey isej. 

9Ohuminhit'a chik oka cartas tä ochen amehen häpe olhämet tä ostun amejen. 

10Iche iyhäj tä yok, “Äyteschehen Pablo lhämtes tä itihi laka cartas. Mat tä 
in'amejen, n'äl tä häpe elh tä w'et m'ayek t'at. Wet ihanhiyejt'a tä iwo lhämeta, 
lhämtes lajit lahaya.” 

11Oyok, häp iyhäj chik lhämet mälhyejtso, is chik ihanej tä ts'ilakhit'a tä n'am ne 
amejen wet ochen amehen olhämet tä äytajche. Mat häte chik oihla amejen, 
hätehlat iwoye. 

12¡Olhamel otektshanhit'a lhamehen yämlek olhaiw'awlhatej hin'oltso tä 
lhaiwujyenhen, wok olhayen häpeya iyhäj tä hätet iwoye lhamel! ¡Ch'isukwis, tä 
lhamel t'at tä yäm lhamehen tä fwetaj kalelhäj tä häpehen iyhäj tä isen m'ayhay 
tä iwoye! 

13Mat olhamel chik olhaiwujyenej ochumet, tek olhayämet w'echehi häp m'ak tä 
Dios iti n'ohihen. Tsi lham t'at tä yäm kalelhäj lepes, wet iwahinte n'oyejen 
yämlek onchät amehen. 

14Chik lham ifwenhi n'ohohen wet yohikwe, “Yej hoye Corinto”, mat oho amehen, 
n'äl tä olhainuhat w'echehi lenech'ethayaj. Mat tä yok, “Hoye Corinto”, n'äl tä tek 
olhainuhat w'echehi lenech'ethayaj. Wet matche, olhamel ohäpehen iyhäj tä 
ichunte tä ihän amehen Dios Silätyaj tä yäme Cristo. 

15Wet tä olhaknämeta w'echehi m'ak tä Dios iti n'ohihen, tek olhaiwujyenej hin'ol 
iyhäj lechumet. Mat ohumin chik lhäy'epej lhip achayaj, häpkhilek lhaichihelit 
ochumet tä Dios hiw'en n'ohohen tä i'amejen. 

16Chik mälhyejtso, ohanhiyeja owoyneje chik owo siläta Dios Silätyaj tä ihi 
honhates tä iw'echehi Corinto. Mat tek otiyäjihola honhates tä pajche iche iyhäj 
tä ihoye, tsi tek ot'uhläk olhaiwujyenej m'ak tä iyhäj lechumet tä wak'alh tä 
yenlhi. 

17Lhawuk lhämet tä ihi Lehi yok, “Chik elh t'uhläk lhaiwujyen, is tä lhaiwujyenej 
Lhawuk.” 

18Tsi hin'o tä laha ihi, häpe elh tä Lhawuk t'at tä iwujyen, häpkhit'a elh tä lham 
t'at tä lhaiwujyen. 

2~Cor 11 

Pablo yen tesayej apóstoles tä kamatachehen 

1¡Wuj tä is che leteläytej ayej lhimphaj häp olhektshanyaj! ¡Matche, teläyit aj 
n'oyej! 

2Tsi ot'ischenlhi atapehen, wet ot'ischenyajna tälhe t'at Dios. Tsi pajche oayen 
t'amajchetayej Cristo, wet ot'uhläk ohän amehen tä ahätet iwoye lhutsha tä 
kan'och'efwaya wet najit lakeya, yämlek lheyayej hin'o weihalhatso, häp Cristo. 

3Mat mälhyej tä amlhätaj tä akantsaj ikanej p'ante Eva, onowaye che amel häte 
ahusey nem is alhoho wet leleyej tä let'ifwtiyej tä lehumin Cristo. 

4Tsi tek let'ulhanayej che iche elh che nichät amehen wet yen lhämeta Jesús tä 
kahäpeya Jesús tä olhamel pajche oyen lhämeta. Wet leti amejen espíritu tä 
kahäpeya Espíritu tä pajche lekatayej, wet letachumlä n'osilätyaj tä kahäpeya 
Dios Silätyaj tä pajche i'amejen. 

5Häpet “apóstoles” tä amel lhämaye tä lhamenya, olham oyok, inuhit'a o'pe. 

6Tej tä ohäpe hin'o tä nhanayej tä yämlhi, mat ohanyaj häpe t'at m'ak tä kalelhäj. 
Pajche opäyen amehen täja, wet n'äl tä matche t'at m'ak tä oyämetso. 

7Täjte owo siläta amejen Dios Silätyaj, niwohit m'ak che ot'alh amehenpe. 
Olhayen w'et m'ayeka yämlek amel ahäpehen iyhäj tä lewujyaj ihi. ¿Hä lefwetaj 
ni'isa täjtso? 

8Oisej m'ak tä tälhe Dios leles tä ihiche honhates iyhäj yämlek otchumlhi 
amhohen. Ohätet iwoyek etantsaj tä isoyej lhamel lakäw'äj. 

9Iche ifwala tä owatlä m'ayek tä oi'amejen, mat olhayenhit'a amel alhuka. Tsi 
Dios leles tä tälhe Macedonia, häp tä hiw'en n'oho m'ak tä oisej. Matche tä 
ot'uhläk n'am häpe amel alhuk, wet otujlhahichela t'at täjtso. 

10Wet tä kalelhäj tä ohanej tä Cristo lhämet in'oyej, hätet iwoye tä olhaiwujyenej 
tä n'am häpe amel alhuk. Kalelhäj t'at, wet nehit katsik ilehthila n'oyej che oihi 
honhates tä Acaya. 

11¿Chiwoye atichunhayaj, chipte tä owoynejetso olhämet? ¿Etp'i häp tä n'am 
humin amel p'iya? ¡Dios ihanej tä matche, oaihumnhen t'at! 

12Mat otujlhahichela tä tek olhayen amel alhuka, häpkhilek newache lhämet 
n'äyij “apóstolestso” tä lhämaye tä lhamenya wet lhaiwujyen tä fwetaj lhamel 
lechumyaj lhäy'e olhamel ochumyaj w'enhahit'a lhamej. Tsi lhamel ihuminche 
che olhamel ot'alheje laha wichi häp ochumet tä owoyeje, mälhyej iwoye lhamel. 

13Tsi lhamel häpehen apóstoles tä kamatachehen, wet m'ak tä iwoye t'akanyaj 
t'at, fwetaj lhaitech'aynej Cristo laka apóstoles. 

14Mat tek oseltej täjtso, tsi häte Satanás ihanej tä lhaitech'aynej ángel tä isi. 

15Wet häp tä lhamyaj t'at wichi tä ihän, häte lhaitech'aynej iyhäj tä isen. Mat 
lakapes häpkhila m'ak tä t'uhawetej lechumtes tä iwoye. 

Pablo leteläythayajay tä lham häpe apóstol 

16Oyachajo tä ofwel amhohen, isit'a che elh che häpe fwetaj och'isuk. Mat che 
mälhyejtso, ch'anlha n'oye tä och'isuk tä oyämlhi amhohen, häpkhilek olham häte 
olhaiwujyen lhimphaj. 

17Häpkhit'a Lhawuk che ne'tek mälhyejtso olhämet, mat olham tä och'isuk t'at tä 
oyäm lhame tä olhaiwujyen. 

18¡Wet tä iche wujpe lhamel tä lhaiwujyenejen m'ak tä iwoye, häte olham 
olhaiwujyenla! 

19Amel lefwetaj ahäpehen wichi tä ihanche m'akejen, mat letach'anlhaye t'at 
iyhäj tä ch'isukis wet lhoyaykwe, “Is t'at.” 

20Wet häte che elh ayen kawosa, wok iwo kotsayej m'ak tä ikalhej ahilähen, wok 
ikan amejen, wok lhayen häpeya elh tä len'ohyaj inu atapehen, wok inhäpäj 
ate'pe, mat letach'anlhaye t'at, lhopejkwe, “Is t'at.” 

21¡On'äfwelche tä ofwel amhohen, olhamel okalhihit'ahte che owoyej amehen 
m'ak tä mälhyejtso! Wet tä iyhäj lhaiwujyenhen, häte athana ohätet iwoye ch'isuk 
tä oyämlhi tä oyok, Häte olhaiwujyenla t'at. 

22Lhamel häpehen Hebreo lhayis - olham häte. Häpehen Israel lhayis - olham 
häte. Häpehen Abraham leles tä lepes lheley - olham häte. 

23Häpehen Cristo lakawos - olham häte, wet onu'pe lhamel, tej tä olhämettso 
omukwehyaj t'at. Oyok, olham onu'pe lhamel tä otchumlhi, wet wujpe tä õhp'opej 
n'ohi, onu'pe lhamel, wet n'otasnhayaj tä õ'ti n'oyej inu'pe lhamel. Wujpe tä ipej 
n'oyej owit'äyhyaj wet tatäypej lhimphaj wet oy'il t'at. 

24Iche cinco veces tä Judío lhayis itsoklhin'o wet itasinlhin'o, yäk treinta y nueve 
tä itasinn'o. 

25Wet tres veces tä õ'päjlhi n'oyej hal'äy, wet weihalhache tä õ'thatlhi n'oyej 
tuntey. Wet tres veces tä y'uyhchä häp barco tä oyikchepej, wet ot'ilinlhi'pe inät 
nilhok honatsi lhäy'e fwala, tä oi'pe lewomekitaj. 

26Wujpey tä owopej ow'ekyaja, oihipej owit'äyhyaj che tewok lhayis ilänn'o, wok 
che etantses iti n'oyej, wok che oiyhäj tä Judío lhayis iti n'oyej, lhäy'e wichi tä 
w'enha lhamejen. Oihipej owit'äyhyaj che oihi hupuy, lhäy'e che oihi honhat tä 
wichi newahi, lhäy'e che oi'pe lewomekitaj, wet owit'äyhyaj tä Dios leles tä 
kamatachehen iti n'oyej. 

27Iche tä otchumlhi wet wuj tä oy'el, ichepej tä omähit'a, wok newache m'ak che 
otufw wok oyäyej, wet wuj tä onchuyu, wok newache ow'uy wet wuj tä okofwa. 

28Wet ts'ilakhit'a m'ayhay tä oyämetso, mat häte fwalapej matche tä ilänn'o 
olhakli tä oyen tichunhayaja nilhokej Dios leles. 

29Che iche elh tä lak'efwhayaj iyej, mälhyej che olham t'at tä ok'efwhayaj in'oyej. 
Wok iche elh che ichätyenho lech'isukyaj elh, wuj tä owäk ihi. 

30Che olhaiwujyen, olhaiwujyenhiyeja m'ayhay tä hin'älit ok'efwhayaj tä in'oyej. 

31Häp Lhawuk Jesucristo laka Dios wet äp Lajcha, häp lham tä t'uhawetej che 
õ'wunit yämlek tiyäj'attsiy, ihanej tä matche olhämet. 

32Tä oihihte Damasco, wet gobernador tä tach'ote niyat Aretas, itihi sip'äl tä t'uye 
hupuy lepelis yämlek lhamel itsoklhin'o. 

33Mat iche iyhäj tä ithat n'oho lehi tuskal tä õyenlhi, wet itin'o honhate tä 
otälhche ventana tä ihi n'olafwek tä ilunej hupuy. Wet mälhyejtso tä otfwayej 
lhamel tä t'uhläk itsoklhin'o, isakanhit'a n'oyej. 

2~Cor 12 

Pablo lew'enhay lhäy'e lak'efwhayajay 

1Niwohit m'ak che isej elh tä lhaiwujyen. Mat ch'ääj, olhaiwujyenla, oyämhiyela 
t'at ow'enhay lhäy'e m'ayhay tä Lhawuk hin'älit n'oyej. 

2Olham ontäfwelej hin'o tä t'ekhaye Cristo, wet tajyäme catorce nekchämes tä 
hin'otso õ'hänehte ayej häp pule tä tercero. Ohanhiyejt'a che õ'chäj iläyej wok 
tajlhama lehusek, Dios tä ihanej. 

3-4Oyachajo tä oyok, ohanej tä hin'otso õ'hänehte ayej Diosw'et tä Isilataj tä 
ikaphä, tej tä n'am hanej che õ'chäj iläyej wok tajlhama lehusek, Dios tä ihanej. 
Wet häp tä iläte n'olhämtes tä õkninämetaphä, tä newache elh che häpe che 
õhw'enho yämthilek yen lhämeta. 

5Häp tä olhaiwujyenej hin'o tä mälhyejtso, mat tek olhaiwujyen lhamej, tajlhamat 
ok'efwhayajay tä in'oyej tä olhaiwujyenej. 

6Che olhaiwujyenhi, och'isukhit'a, tsi matche t'at olhämet. Mat owohiyet'a, 
häpkhilek wichi niwujyena ow'enhay tä oyäme, mat tajlhamat m'ak tä owoye 
lhäy'e olhämtes tä lhamel itetshan. 

7Wet tä Dios nit'uyahläk olhaiwujyenej m'ayhaytso tä isis tä hin'älit n'oyej, 
hiw'en n'oho oteläythayaj hätet iwoyek ch'uthan tä ihi ot'isan, mälhyej che 
Satanás t'at tä ilän n'oyej, yämthilek olhakniwujyena. 

8Wet tres veces tä ot'alhe Lhawuk yämthilek iso n'oyej. 

9Mat ifwel n'oho wet yok, “Naya t'at op'altsenyaj tä i'amej, tsi okhajyhayaj n'äl tä 
matche tä takhajay tä ihi elh tä nitkhajaya.” Tä mälhyejtso, olhaiwujyenej wet 
okäjyaj iyeji ok'efwhayajay, häpkhilek Cristo lakhajyhayaj in'oyej. 

10Wet häp tä oyok, okäjejlhi t'at ok'efwhayajay, lhäy'e n'oläkwyhanyajay, lhäy'e 
tä n'am w'enpej m'ayek, lhäy'e tä wichi itipej n'oyej laka'tshayaj, lhäy'e tä athapej 
on'äyij tä ohänlhi Cristo. Tsi tä in'oyej ok'efwhayaj, häp tä okhajyhayaj iyeji t'at 
häp Lhawuk. 

Pablo yen lhakliya Dios leles tä ihi Corinto 

11Olhayene t'at hin'o tä ch'isuk, mat amel tä letamenej tä olhayen ch'isuka. 
T'uhawetej che lhämaye tä is t'at ochumet tä owoyehte tä oi'amejen. Tsi tej tä 
w'et om'ayek t'at, mat häp “apóstolestso” tä lhämaye tä lhamenya, lhamel 
inuhit'a o'pe. 

12Tsi ochumettso tä oteläytej t'at tä owoye, wet n'otetnhay lhäy'e m'ayhay tä 
amel leseltejen tä lew'en, häp tä ikalelhätn'o tä ohäpe t'at apóstol tä matche. 

13Wet tajlhama m'ak tefwajni tä tamenej tä Dios leles iyhäj inu'pe amel, tä lhamel 
hiw'ente n'oho m'ak tä oisej mat amel tek ot'uhläk olhayen alhuka. ¡Che häp 
täjtso tä kahuminache p'iya, woye tä owoye, täyhat otes! 

14Owak'alh t'at yämthilek osikay amehen tercera vez, wet otujlhahichela t'at tä 
ohäpe elh tä ka'alhuka. Ot'uhikwet'a m'ak tä lew'enay, mat amel tä ot'u 
amchehen. Tsi hin'o tä leles ihi, lham t'at tä is che ihutwek m'ak che leles isej, 
häpkhit'a leles che ihutwek m'ak che lajchalis isej. 

15Wet olham wuj tä ohumin che owomla atapehen nilhokej m'ak tä in'oyej, lhäy'e 
olham olhaiwomla atapehen. Mat tej tä wuj tä oaihumnhen, mat n'äl tä amel 
nemhit wuj che lehuminayn'o. 

16Oyachajo tä oyok, Tek olhayente amel alhuka. Matkat iche iyhäj amel tä yäme tä 
okantsaj wet lewoyaye t'at olhämtes tä häpe otkanyaj. 

17¿Wok etp'i lefwetaj elh che häpe häp hin'ol tä ochennaj amehen häpe p'iyak 
oyen lewoyayej otkanyaj tä owoyej amehen? ¡Mathichet'a! 

18Onityene naji Tito che iho amehen, wet ochenche lhapuhfwa elh. ¿Etp'i Tito tä 
ikan amejen p'iya? ¿Hä lekachuyay tä lham lhäy'e olham w'enhahit'a lhamej 
otichunhayajay lhäy'e m'ak tä owoye? 

19¿Etp'i lhenayek pajche tä ot'uhläk amel lhen häpeya hin'ol tä isen olhamel? Kha, 
tek mälhyejtso, olhamel oyämwethä tä oihi tä Dios itayche lhäy'e tä ohäpehen 
Cristo lakawos. Ipuhfwas tä oalehumnhay, nilhokej tähestso häpkhilek ahusey 
isej. 

20Mat onowayek onchät amehen wet nemhit ahäpe wichihte okäjejlhi, wet olham 
nemhit ohäpe hin'ohte amel a'akäjejlhi. Onowayek letataywek, wok let'äyten 
amehen, wok leti amejen awäk, wok atsofwnhas, wok alhen sitäwosa, wok 
lhämaye iyhäj tä ni'isa m'ak tä iwoye, wok alechäjwethä, wok kalelhäjit'a m'ak tä 
lewoye. 

21Häte onowayek oyachajiholak oho amehen wet oka Dios yohlak, “Lhek yahinya 
m'ak tä ni'isa tä lhamel iwoye.” Wet che mälhyejtso, on'äfwlhi ihihila amejen wet 
olhafwyhayaj ihihila'pe wujpe amel tä pajche tä iwoye lech'isukyaj, tä nit'uyahläk 
ileyej m'ak tä kok'aye lhäy'e lakain'oyajay tä iwoye, lhäy'e lemukwehyajay. 

2~Cor 13 

Pablo ne'tek wichi tach'ahuye lhämtes 

1Häp täja tercera vez che osikayhla amehen. Dios lhämet tä ihi Lehi yok, “Nilhokej 
m'ak at che häpe che õyäme, is che iche dos wok tres iyhäj tä yäme tä kalelhäj tä 
matche t'at.” 

2Täjnaj oyachajo tä osikay amehen, oyäm äytajche olhämet tä ofwenho iyhäj tä 
pajche iwoye lech'isukyajay. Wet athana tä n'am ne amejen, oyachajo 
olhämetnajtso, wet ofwenho lhamel lhäy'e nilhokej iyhäj, oyok, Che äp 
oyachajiholak osikay amehen, tek owohla op'altsenyaja. 

3Let'uyaykwe m'ak che yäm kalelhäj tä matche tä oyäme Cristo lhämet. Lhek 
yahinya, Cristo häpkhit'a elh tä nitkhajaya tä i'amejen, mat lakhajyhayaj ihi che 
itetshan m'ayhay tä lewoye. 

4Matche, tä õhp'ajtej cruz, hätet iwoye elh che lajit lakhajyhayaja, mat äp isej t'at 
Dios lakhajyhayaj wet iläy. Wet häp tä hätet iwoye täjtso, olhamel olhaip'ajtej 
lak'efwhayaj, mat tä op'akej lham, oisiyeja Dios lakhajyhayaj yämthilek owoye 
ochumet tä oi'amejen. 

5Atetshan amel wet tichun amhohen. ¿Hä matche tä i'amejen achayaj? ¿Hä 
lehanej tä Jesucristo i'amejen? Tsi che nimälhyayejtso, ¿atsi m'ak tä aisej? 

6Wet che aletetshan, tetshan olhamel häte, wet lehanhiyeja tä ohäpehen t'at 
apóstoles tä matchehen. 

7Olhamel ot'alhe Dios yämthilek amel tek lewoyaye m'ak tä ni'isa. Häpkhit'ak 
olhamel on'älit tä is at alhoho ochumet tä owoye tä oihte amejen, mat tajlhama tä 
ot'uhläk lewoye t'at m'ak tä is, tej che n'äl tä on'ohyaj newahi thayej. 

8Tsi olhamel ohanhiyejt'a owoyneje che ottayhlä Dios lhämet tä matche, tajlhama 
tä otch'ote t'at. 

9Wet häp tä okäjyaj ihi che in'oyejen ok'efwhayajay mat amel atkhajayhen. Wet 
olhamel otujlhahichela tä oy'alhyen amehen Dios, häpkhilek matche tä aisen. 

10Häp tä ochen amehen oka cartana tä n'am ne amejen, häpkhilek che oho 
amehen, newache m'ak che tamenej che olhämet äytaj. Tsi häp on'ohyaj tä 
Lhawuk hiw'en n'oho, häpkhit'ak owastejiche amel, mat häpkhilek otch'ot 
amehen wet ahusey isej. 

Pablo len'okhayaj tä lepes 

11Eh wet tä lepes olhämet, ipuhfwas, is che atamsekis i'amejen. Ämay matche tä 
ale'isyenhen, akhajyenhen, aw'awlhatejchä achowhal wet ti amejen atamsek. Wet 
Dios tä n'ohumnhayaj lhäy'e n'otamsek tälhe, ihla amejen. 

12N'okwi amejen, tsufwel amejen tä lhen atetneka tä ahäpehen Dios leles. 
Nilhokej Dios leles ichen amehen len'okhayaj. 

13Is che Lhawuk Jesucristo lep'altsenyaj, lhäy'e Dios lehumnhayaj, lhäy'e Espíritu 
tä T'amajchet lech'otyaj, i'amejen nilhokej amel. 

Gál 

Gál 1 

Pablo ichene len'okhayaj häp Dios leles 

1Amtena ipuhfwas, olham Pablo tä ohäpe t'at apóstol, wok oyok, Dios 
lakachenhay tä lhamenya elh, ochen amehen olhämetna. Häpkhit'a hin'ol tä yen 
n'oye apóstol, wok wichi tä lhämet n'oyej, mat häpe t'at Jesucristo, lhäy'e Dios 
Lhajcha tä inuhatphä p'ante tä tälho n'op'itseyhay. 

2Olham lhäy'e nilhokej lhapuhfwas tä in'oyej, ochene on'okhayaj häp amel tä Dios 
leles tä lheyayhiche aka honhates tä ihi Galacia. 

3Is chik Dios Lhajcha lhäy'e Lhawuk Jesucristo iti amejen lep'altsenyaj lhäy'e 
atamsek. 

4Jesucristo lhayachajeje'pe t'ilek häp n'amel lhasukyajay, yämthilek n'ailanche tä 
y'ehi honhatna tä lhäy'e lhip tä ni'isa. Häp täja Lhajcha Dios lenech'ethayaj, 

5wet is chik lewujyaj iyej lham yämthilek tiyäj'attsiy. Amén. 

Dios Silätyaj tä Lhamya 

6Wuj tä oselthayaj ihi tä amel yofwajkwet leleyayej Dios tä t'änte amehen häp tä 
isej Cristo lep'altsenyaj, mat athana nech'e lehänaylhi n'osilätyaj tä w'enha 
lhamej. 

7Lhek yahinya, ihichet'a Dios silätyaj elh, tajlhama Lesilätyaj tä olhamel owohte 
siläta amejen. Mat häp m'ak tä tamen amejen, häp tä iche iyhäj tä nitch'anlhaya 
amehen wet t'uhläk ilhahtej m'ak tä lhamel letichunhayajay häp Dios Silätyaj tä 
yäme Cristo. 

8Mat ofwel amhohen tä tej chik olhamel, wok ángel chik tälh puleye, wet iwo 
siläta amejen n'osilätyaj tä w'enha lhamej, nihäteya iwoye Dios Silätyaj tä pajche 
olhamel ofwel amhohen, is chik lewit'äyhyaj nichätpe. 

9Pajchehte ofwel amhohen wet athana oyachajo, oyok, Elh chik häpe chik iwo 
siläta amejen n'osilätyaj tä nihäteya iwoye Dios Silätyaj tä pajchehte 
letachumayhlä, ¡is chik lewit'äyhyaj nichätpe! 

10Lew'en tä olham ot'uhikwet'a yämthilek wichi yäme tä wuj tä is m'ak tä owoye, 
mat ot'ukwe yämthilek Dios lham yäme tä is m'ak tä owoye.Chik ot'ukwe 
yämthilek wichi akäjlhi n'oyej, ohäpkhit'a Cristo lakawo. 

Pablo Lesilätyaj häpkhit'a hin'o letichunhayaj 

11Ipuhfwas, ot'uhläk lehanej täja: Häp N'osilätyaj tä owohte siläta amejen 
häpkhit'a hin'o letichunhayaj. 

12Tälhiyet'a hin'o chik häpe tä hiw'en n'oho wok ichufwen n'oyej, mat Jesucristo 
lham t'at tä hin'älit n'oyej. 

13Amel lehanej tä ohäpe Judío, wet leläte m'ak tä owoye häp ifwalas tä ohänlhi 
Judío lhayis lechayaj. Lhäy'e lhip tä olhaikhajyen tä ottaypejlä Dios leles wet 
ot'uhläk otäyhat. 

14Wujpe ow'awlhafwas tä onu'pe tä olhay'amkatej Judío lhayis lechayaj, tsi lhäy'e 
lhip tä ot'amajej ochätilis lakeyes. 

15Matlhat Dios pajche tatshupi n'oye tä kamaj n'am chätchä tä oihi oko kachowej, 
wet oisej t'at lham lep'altsenyaj tä iti n'oyej tä t'än n'oye. Wet tä lham ihuminche, 

16hin'älit n'oyej wet itäfwnhat n'oyej häp Lhäs, yämlek oyen lhämetahi wichi tä 
kahäpeya Judío lhayis. Wet tälhe tä oyämetso, ohohiyet'a hin'o chik häpe yämlek 
oty'ätshaneje m'ak tä owoye, 

17wet n'am hoye Jerusalén yämlek otch'ahuye lhamel tä ichun n'ohlä tä ohäpehen 
apóstoles. Mat m'ak tä owoye, yofwajkwet ohoye honhat tä Arabia. Tä otälhe, 
otpile hupuy tä Damasco. 

18Tä tajyäme tres nekchämes, wet häp tä nech'e ohoye Jerusalén tä ot'uhläk 
ow'en Pedro, wet oiyej quince ifwalas. 

19Mat niwohit elh apóstol chik ow'en, tajlhama Santiago, Lhawuk Jesús lech'inij. 

20Matche olhämetna. Tä oihi tä Dios tatache, oyok, W'et oyämhilhit'a. 

21Tä tajyäme täjtso, ohoyehen honhatil tä Siria lhäy'e Cilicia. 

22Häp ifwalas tä oyämetso, wichi tä ihi Judea tä ichaye Jesús, kamaj tek nitäfwelte 
n'oyej. 

23Tajlhama tä lhamel itoyen n'oye tä elhpej yäm n'oye tä yok, “Häp hin'ohte 
tatayhlä n'amel ifwalas tä tajyämetso, athana yen at lhämeta n'ochayajte lham 
t'uhläk itäyhat.” 

24Wet lhamel iwunit Dios tä ihanej m'ak tä owoye. 

Gál 2 

Apóstoles iyhäj tachumlä häp Pablo 

1Tä tajyämehte catorce nekchämes, oyachajo tä ohoye Jerusalén, olhäy'e 
Bernabé, wet ot'äne Tito yämthilek nek n'okwehen. 

2Tsi Dios ipäyen n'oye tä is che ohoye, häp tä tamenej tä oyik. Wet tä oyäm kanhi, 
ots'ilkat hin'ol tä fwetaj lhayen lhetekayej Dios leles tä oyämhoplhi. Wet 
okalelhtho lhamel häp Dios Silätyaj tä owopej silätayej wichi iyhäj, häp wichi tä 
kahäpeya Judío lhayis. Okalelhtho lhamel täjtso, yämthilek oläte lhamel che yok, 
“Is t'at”, häp m'ak tä tälhe tä owo tesa tä owoye, wok ne'tek o'isyen alhoho m'ak 
che niwujak is. 

3Mat is t'at, tsi ot'unfwa Tito, tej tä lham kahäpeya Judío, mat lhamel tek ne'tek 
ikatej n'otetnek tä n'olhijtsek. 

4Iche t'at hin'ol tä fwetaj häpehen Dios leles, lhamel lhaiskatwethä tä lhay'uytho 
olhamel tä olhaihutwek. Tsi t'uhläk iläte m'ak tä olhamel tä matche tä ohänlhi 
Jesús oyäme, häpkhilek yen tesa n'oyejen wet len'äyij ihi lhamel letichunhayaj tä 
t'uhläk ilhuhyen n'oyejen m'ayhay tä ihi Ley p'ante tälhe Moisés, wet yen 
kwenkaya olhamel häp m'ayhaytso tä Jesús pajche ifwayhat n'oyejen. 

5Mat olhamel tek otch'anlhaye yämthilek ikalh n'ohihen lhamel letichunhayaj. 
Otch'anlhahiyet'a, tsi ot'uhläk ot'amajej amhohen Dios Silätyaj tä häpe m'ak tä 
matche, wet nittäya tä i'amejen. 

6Mat häp hin'ol tä fwetaj lhayen lhetekayej Dios leles, ihichet'a m'ayhay che 
lhamel ne'tek owoye. (Tej tä pajche tä len'ohyajay ihichepa, mat häpkhit'ak 
otetshanej täjtso, tsi Dios tek itetshan m'ak tä tumphä.) 

7Mälhyej tä oyäme, ihichet'a m'ayhay che lhamel ne'tek owoye, tsi ow'en tä 
ikachuhit'a tä Dios hiw'en n'oho ochumet yämthilek oyen lhämetayej häp wichi 
tä kahäpeya Judío lhayis lham Lesilätyaj, mälhyej tä hiw'enho lechumet Pedro 
yämthilek yen lhämetayej häp Judío lhayis. 

8Wet mälhyejtso tä Dios yen häpeya apóstol häp Pedro wet ichene Judío lhayis, 
häte olham yen n'oye apóstol wet ichen n'oye wichi tä kahäpeya Judío lhayis. 

9Wet häp tä Santiago lhäy'e Pedro lhäy'e Juan, häp lhamel tä iyhäj yen häpeya 
iglesia laka ch'utey, lhamel ikachuhit'a tä Dios itshupyenej n'oye ochumettso. 
Wet lhamel itsokho otkwech'o, lhäy'e Bernabé takwech'o, tä yen tetneka n'oyejen 
tä lhamel tachumlä olhamel yämthilek ohäpehen lech'otfwas. Wet lhamel yok, “Is 
t'at tä amel lew'enhayej wichi tä kahäpeya Judío lhayis, wet olhamel ow'enhayej 
Judío lhayis.” 

10Wet y'isej tä yok, “Yej p'ethatlä wichi tä p'elitses tä in'oyejen.” Wet olham oyok, 
“Is t'at.” Tsi pajche tä oyenpej tichunhayaja yämthilek owoye täjtso. 

Pablo ifwoneje p'ante Pedro m'ak tä ni'isa tä iwoye tä ihi Antioquía 

11Matkat tä Pedro ihoye hupuy tä Antioquía, olham ofwoneje m'ak tä iwoye, tsi 
isit'a. 

12Tä ichun, is m'ak tä iwoye tä tachufwiyejpej Dios leles tä kahäpeya Judío lhayis. 
Mat tä nämhen hin'ol tä tälhe Santiago, wet nech'e lham ileyej wet nemhit 
tachufwiyej. Tsi nowaye hin'oltso tä häpehen iyhäj tä ihän Jesucristo mat yok, 
“Nilhokej Dios leles iwohiyet'ak n'otetnek tä n'olhijtsek newayej.” 

13Wet häp iyhäj Judío lhayis tä t'ekhaye Jesús, tä lhamel hiw'en m'ak tä Pedro 
iwoye, lhamel lhaip'ajtej. Y'aje Bernabé tä lhamel ikalheji t'akanyaj tä iwoye. 

14Wet tä ow'en tä lhamel wetayej len'äyij tä is alhoho, tek yiwitche m'ak tä 
matche tä Dios Silätyaj yäme, wet ofwenho Pedro tä ihi tä nilhokej wichi tatache 
tä oyok, “Häp am tä ahäpe Judío pajche letiyej kanhi Judío lhayis lakeyes wet 
aletech'aynej che akahäpeya Judío. Tä mälhyejtso, ¿chipte tä athana let'uhläk 

lenityeneje lhamel tä kahäpeya Judío lhayis yämthilek lhaitech'aynej Judío lhayis 
wet iten lakeyes? 

15“N'amel n'ahäpehen Judío lhayis tä matchehen, n'ahäpkhihent'a wichi tä õyen 
lheya n'och'isukyaj länhay, häp lhamel tä kahäpeya Judío lhayis wet newahi Ley 
p'ante tälhe Moisés. 

16Matkat n'amel y'ahanej t'at tä ihichet'a elh che häpe tä iwoye m'ayhay tä Leytso 
ne'tek õ'woye wet Dios hi'isyen, mat tajlhama che t'ekhaye tä Jesús häpe 
N'ofwayhthi tä Dios Chenek. Wet häte n'amel pajche y'at'ekhaye Cristo Jesús, 
yämthilek Dios n'a'isyenhen tä n'aisej lhat'ekhahyajna, häpkhit'a tä y'awoye 
m'ayhay tä Ley p'ante tälhe Moisés ne'tek y'awoye che tamenej. Tsi mälhyej tä 
oyäme, nehit katsik isej tä iwoye m'ayhay p'ante Ley tä tälhe Moisés ne'tek 
õ'woye wet Dios hi'isyen. 

17“Mat tä tajlhamat lhat'ekhahyaj tä y'atiyej Cristo tä Dios hi'isyen n'amejen, n'äl 
tä y'alhaitihi lew'et wichi tä kahäpeya Judío lhayis. Wok oyok, y'alhaitech'aynej 
t'at lhamel tä õyok, n'och'isukyaj länhay. Mat tä y'awoyetso, ¿hä y'en 
n'och'isukyaj kaniyata Cristo? ¡Kha, häpkhit'a! 

18Mat chik owasthi m'ak tä pajche ot'ekhaye, tä häpe m'ayhay tä ihi Ley p'ante 
tälhe Moisés, wet tä paj wet oyachajo tä okhajyen, häp tä olhain'älit tä otes ihihlä 
Leytso.” 

19Mat olham ohäpe t'at lep'itsek tä oihi tä tatache Leytso, tsi häp tä lelänekn'o, 
mat täjtso häpkhilek oläy wet Owuk Dios. Tsi hätet iwoyek op'akej Cristo tä 
õhp'ajtej cruz, 

20nemhit häpe olham tä oläy, mat Cristo tä iläyit n'ohi. Wet häp ow'atshancheyaj 
tä iläyitn'o athana, oisej t'at ot'ekhahyaj tä otiyej Dios Lhäs, häp tä ihuminn'o wet 
lhayachaje t'ilek yämthilek ifwayhatn'o. 

21Tek w'et oyen m'ayeka Dios lep'altsenyaj. Tsi che häpkhi Ley p'ante tälhe 
Moisés tä wichi lha'isyeneje Dios, laha ihihit'a Cristo t'ilek. 

Gál 3 

¿Atsi m'ak tä Dios hi'isyen n'amejen? ¿Hä Ley p'ante tälhe Moisés wok 
lhachayaj? 

1¡Ach'isukis t'at amel tä ahäpehen Galacia lheley! Tä otäfwnhatte amejen 
Jesucristo, hätet iwoye tä atey hiw'enej häp lham tä õhp'ajtej cruz. Letach'ahuye 
t'at olhämet, ¡mat athana mälhyej chik hiyawu tä ikänchi atichunhayajay! 

2Lhek fwelay n'oho: ¿Atsi m'ak tä tamenej tä lekatayejte Dios laka Espíritu? ¿Hä 
häpe tä lewoyaye Ley p'ante tälhe Moisés, wok häp tä lechayaye häp Dios Silätyaj 
tä lelätaye? 

3¿Chipte tä ach'isukis? Tä aisayejte Dios laka Espíritu tä lewo tesa, ¡wet athana 
lefwetajay m'ak tä amel atichunhayajay tamenhiyejak awak'alhen! 

4Lhek yahinya, wujpe m'ayhay tä ischehen tä Dios laka Espíritu hich'otyenej 
amehen, mat ¿hä tek aisej tähestso? Oyenek aisej t'at. 

5Tä Dios hiw'en amhohen laka Espíritu wet yenlhi letetnhay tä leseltejen tä 
i'amejen, häpkhit'a tä lewoyaye m'ayhay tä Ley p'ante tälhe Moisés ne'tek õ'woye 
che tamenej tä n'äl tähestso. Mat tä lechayaye Dios Silätyaj tä lelätaye, häp tä 
tamenej tä n'äl tähestso. 

Abraham ichaye Dios wet Dios hi'isyen 

6Lhek tichunache Abraham p'ante. Lham ichaye Dios, häp tä tamenej tä Dios yen 
häpeya elh tä is alhoho. 

7Tä mälhyejtso, is chik lehanayej tä lhamel tä häpehen Abraham leles tä 
matchehen, häpe t'at lhamel tä ichaye Lhawuk. 

8N'olesaynek pajche yäme p'ante tä wichi tä kahäpeya Judío lhayis isiyeja 
lechayaj wet Dios hi'isyenhen. Tsi häp tä ifwenho p'ante Abraham häp Lhämet tä 
is tä yok, “Okäpfwayaj tä is tälhila ame tä otkäpfwaye nilhokej wichi tä i'pe 
honhat.” 

9Tä mälhyejtso, häp lhamel tä lechayaj ihi, Dios hip'ajtej Abraham tä lechayaj ihi, 
wet takäpfwayeje m'ak tä is. 

10Mat nilhokej lhamel tä fwetaj isej tä iwoye m'ayhay tä ihi Ley p'ante tälhe 
Moisés tä ne'tek õ'woye, lewit'äyhyaj ihi t'at. Tsi ihi Dios lhämet tä yok, 
“Lewit'äyhyaj ihi elh chik niwoyaye nilhokej m'ayhay tä õ'lesayen tä ihi Leyna.” 

11Wet kalelhäj t'at tä ihichet'a elh at chik häpe chik iwoye m'ak tä Ley p'ante 
tälhe Moisés ne'tek iwoye wet Dios hi'isyen. Tsi N'olesaynek äp yok, “Häp elh tä 
lechayaj tamenej tä Dios hi'isyen, häp tä lew'atshancheyaj ihihila.” 

12Mat häp Ley p'ante tälhe Moisés yämhiyet'a n'ochayaj, mat yok, “Elh chik iwoye 
n'olhämtesna, häpkhilek iläy.” 

13Mat Cristo n'aitiyej kanhihlä lhawit'äyhyaj tä tälhe Ley p'antetso tä lhayen 
leläneka häp lhawit'äyhyajtso yämthilek n'amel n'aisej. Tsi N'olesaynek yok, 
“Dios takäpfwayeje lewit'äyhyaj elh at chik häpek õ'fwuhthilhi hal'ä.” 

14Wet tä Cristo lhaiwoynejetso, häpkhilek Dios lakäpfwayaj tä is p'ante ifwenho 
Abraham, häte nichäte wichi tä kahäpeya Judío lhayis. Wet häp tä y'alhokej 
n'amel y'akatej Dios laka Espíritu tä lham ifwenho p'ante, häp tä isej lhachayaj tä 
y'atiyej Jesús tä häpe N'ofwayhthi tä Dios Chenek. 

W'enha lhamej Ley p'ante tälhe Moisés, wet w'enha lhamej m'ak tä Dios yok, 
“Ow'enla amho” 

15Ipuhfwas, häp m'ak tä oyäme otech'aynej athana m'ak tä y'awoye tä 
n'ahäpehen wichi. Oyok, che iche elh tä yok, “Häp täja m'ak tä owoye”, wet 
hit'unteji lelesaynek, wet nech'e itihi lham laka firma, nehit katsik ihanej 
iwoyneje chik itäyhat, wok y'isej elh lhämet. 

16Tä mälhyejtso, Dios ifwenho p'ante lhämet Abraham tä yok, “Ow'enla amho, 
lhäy'e ales tä lepes lhele elh.” N'olesaynek tek yok, “ales tä lepes lheley”, mat 
yäme tefwajni tä yok, “ales tä lepes lhele elh.” Oyok, yäme t'at Cristo. 

17Häp m'ak tä oyäme, oyok, Dios ifwenho p'ante lhämet Abraham wet yäm 
kalelhäj wet tajlhama. Wet tälhe täjtso, tajyäme cuatrocientos treinta (430) 
nekchämes wet nech'e p'ante tä iche Ley tä tälhe Moisés. Mat ihanhiyejt'a chik 
hip'o'pe m'ak tä pajche p'ante Dios ifwenho Abraham yämthilek nemhit laha ihi. 

18Tsi chik m'ak tä Dios t'uhläk hiw'en n'amhohen tälhiye tä y'awoye Ley p'ante 
tälhe Moisés, nemhit häpe Dios lhämet tä yok, “Ow'enla amho.” Mat tä Dios 
pajche p'ante hit'unteji lhämet tä ifwenho Abraham tä yok, “Ow'enla amho”, häp 
tä tamenej tä hiw'enho t'at. 

Häp m'ak tä lechumet Ley p'ante tälhe Moisés 

19Tä mälhyejtso, ¿atsi m'ak tä lechumet häp Ley p'ante tälhe Moisés? Tsi n'äl tä 
häpkhit'a m'ak tä ichun, mat õhp'ajtej m'ak tä ichun, yämthilek hin'älit m'ak tä 
häpe n'och'isukyaj. Wet laha ihi t'at pajtha nichäte lewhäy tä näm Abraham leles 
tä lepes lhele elh, häp lham tä Lewuk m'ak tä Dios pajche ifwenho p'ante. Häp Ley 
p'ante tälhe Moisés, häpe t'at ángeles tä lhayen lewosayej, wet iwo silätayej 
Moisés wet lham yachaje wichi. 

20Mat tä Dios hit'unteji lhämet tä ifwenho Abraham, tek iwatlä elh chik lhayen 
lewoyayej. Weihalha t'at lham Dios tä iwoye täjtso. 

21¿Hä oyäme tä Ley tä tälhe p'ante Moisés tatayhlä p'iya m'ak tä Dios ifwel? ¡Kha! 
Chik ihiche ley tä n'ow'atshancheyaj tälhiye, Dios hi'isyenhiyej elh chik häpe chik 
iwoye. 

22Mat N'olesaynhay yäme tä nilhokej wichi tä n'och'isukyaj yäythen, wet 
mälhyej'attso häpkhilek iyhäj tä ichaye Jesucristo, ikatej m'ak tä Dios pajche 
p'ante ifwel. 

23Mat tä kamaj kay'achayaye Jesucristo, n'ahäpehen t'at wichi tä Ley p'ante tälhe 
Moisés yäythen wet hip'ohiche, pajtha nichäte lewhäy tä y'awo lhachayaja. 

24Wet häp Leytso häpe t'at n'amel lhawo tä ihän n'amehen Cristo, wet chik 
y'achaye Cristo, Dios n'a'isyenhen. 

25Mat athana tä y'awo lhachayaja, nemhit y'echufwi lhawotso t'uhyaj. 

26Tsi tä amel lechayaye Cristo Jesús, nilhokej amel ahäpehen t'at Dios leles. 

27Tsi häp tä isej bautismo, wet nech'e lep'akayej Cristo, wet hätet iwoyek lhenay 
haw'uya häp lham. 

28Nemhit õ'tetshanej elh tä Judío wok elh tä kahäpeya, wok elh tä n'okwenek wok 
elh tä kahäpeya, wok elh tä hin'o wok atsinha. Tsi tä alep'ajtayej Cristo Jesús, wet 
nilhokej amel aweihalhahchä. 

29Wet tä ahäpehen iyhäj tä Lewuk Cristo, ahäpehen Abraham leles tä lepes lheley, 
wet alewuhuy t'at m'ak tä Dios ifwenho p'ante häp lham. 

Gál 4 

1Mat elh tä lewukla häp lajcha lakäywet, tä kamaj nithaläkwa w'enhahit'a 
lhamejlä lajcha lakawos, tej tä kalelhäj tä lham t'at tä lewukla nilhokej m'ayhay. 

2Iche t'at iyhäj tä t'uye wet häte iche iyhäj tä itetshan m'ayhay tä lewukla, pajtha 
nichäte lewhäy tä lajcha itshupyeneje. 

3Wet n'amel ifwalas tä pajche n'ahätet iwoye nä'tshas tä mälhyejentso, tsi häp 
n'okhajyhayajay tä nin'äla tä iche, häp tä n'ayen lakwenkaya. 

4Mat tä nichäte lewhäy, Dios ichen Lhäs, nichätchä tä tälho atsinha lakachowej, 
wet nichäthihchä häp Ley p'ante tälhe Moisés, 

5yämlek ilanche n'amel tä n'ahäpehen lakwenkay häp Leytso, häpkhilek Dios 
tachumlä n'amel wet n'ayen lelesa. 

6Wet Dios hin'älit tä nech'e ahäpehen leles, häp tä ichen amehen Lhäs laka 
Espíritu yämlek ihiche ahusey, wet lham yok, “¡Ijcha, Ijcha!” 

7Tä mälhyejtso, nemhit ahäpe n'okwenek, mat ahäpe Dios leles elh, wet tä ahäpe 
leles elh, lham ayenlat lewuka häp m'ak tä iyej. 

Pablo wuj tä yen lelhakliya Dios leles 

8Ifwalas tä pajche amel letäfwenhiyejt'a Dios, ahäpehen t'at lakwenkay häp m'ak 
tä wichi fwetaj dios lhayis mat häpkhit'a. 

9Mat athana tä letäfwelayej Dios, wok oyok, tä Dios nitäfwel amejen, ¿chipte tä 
lhäplayej n'okhajyhayajaytso tä nin'äla tä iche, tä nitkhajayahen tä lajit lahaya? 
¿Chipte tä alhachajo tä alhenay lakwenkaya m'ayhaytso? 

10¿Chipte tä lhenay akäjyaja ifwalas wok iwel'as, wok elhpej fecha wok nekchäm? 

11Olham lhäy'e lhip tä onowaye che niwohit m'ak che aisej, wet ochumette owoye 
tä oi'amejen lajit lahaya. 

12-13Ipuhfwas, wuj tä olhaip'altsen amehen, oyok, Atech'ayen n'oyej, mälhyej tä 
olham olhaitech'ayen at amejen. Amel lehanayej t'at tä niwohit m'ak che ni'isa tä 
lewoyejte n'oye. Tsi tä ichunte, iche ot'inhayaj tä ilänten'o, häp tä tamenejte tä 
oi'aj amejen wet owo siläta amejen Dios Silätyaj. 

14Wet tek let'ulhanay n'oyej m'ak tä ilänn'o tä tet iwoyek yelhat amehen, wet tek 
lhenayn'o w'et m'ayeka, mat letech'ayen at n'oyej ángel tä Dios chenek, wok lham 
Jesucristo. 

15Mat athana oyok, ¿chip ihitso amel akäjyajte i'amejen? Tsi häp ifwalastso, che 
lehanhiyejte lewoyneje, kalelhäj tä lelanhiche p'ante atelhoy wet lew'enhihte 
n'oho. 

16Wet athana, ¿hä ohäpe atayhfwa tä oyämej amehen m'ak tä matche? 

17Lhek yahinya, häp wichitso tä i'amejen wuj tä nilhak'al amehen, mat häpkhit'a 
m'ak tä is tä t'uhläk iwoye. Tsi t'uhläk leleyej olhamel wet lehänlhi lhamel. 

18Oyok, is tä elh yen lhakliyayej iyhäj m'ak tä is, is che tujlhache. Mat isit'a che 
tajlhama ifwala che oi'amejen wet nech'e lhen alhakliya aelh. 

19Ilesay, yachajo tä ilänn'o wet äytaj otichunhayaj amejen. Ohätet iwoye atsinha 
tä eyte iwohi lhäsa, wuj tä äytaj, wet oteläythiyeja pajla'tha matche tä Cristo it 
amhiche. 

20¡Lhäy'e lhip tä is che oihi amejen athana, yämlek oyämlhi amhohen wet n'am 
nämhit äytajche olhämet! ¡Tsi matche tä oyen lhakliya amel! 

Häp m'ak tä hätet iwoye Agar lhäy'e Sara p'ante 

21Häpet amel tä let'uhläk lhechufwi lakhajyhayaj häp Ley p'ante tälhe Moisés, 
lhek fwel n'oho täja. ¿Hä tek leläte m'ak tä Leytso yäme? 

22Tsi iche p'ante täkwfwas Abraham leles. Lhäs elh ihihlä atsinha tä lham 
lakwenek, wet lhäs elh ihihlä atsinha tä häpe lech'efwa tä lhamya tä kahäpeya 
lakwenek. 

23Wet lhäs tä ihihlä atsinha tä lham lakwenek, tä nichätchä, tälho t'at n'ot'isan 
lenech'ethayaj. Mat häp lhäs elh tä ihihlä atsinha tä häpe lech'efwa tä lhamya, tä 
nichätchä, tälho t'at m'ak tä pajche Dios ifwenho p'ante Abraham tä lhayäm 
matche. 

24Wet tähestso iche m'ak tä õ'tech'aynej. Täkwfwas atsinhayna yämeje täkwfwas 
m'ayhay p'ante Dios yäm kalelhäj tä iwoye. Elh tä tälhe chenaj tä Sinaí 
õ'tech'aynej Agar p'ante, häp tä iwo lelesa yämlek häpehen n'okwenkay. 

25Tsi Agar hätet iwoye chenajtso tä ihi honhat tä Arabia, wet täjtso häp tä yäme 
t'at häp Jerusalén fwalasna. Tsi hupuyna lheley hätet iwoye Agar leles p'ante, 
n'okwenkay t'at, tsi Ley p'ante tälhe Moisés häp tä yen kwenkaya. 

26Mat häp Jerusalén tä ipuleye n'okwenekhit'a, wet n'amel n'ahäpehen leles. 

27Tsi Dios lhämet tä ihi Lehi yok: “¡Atsinha tä sufwnaj, wo akäjyaja amej! ¡Häp am 
tä laj alesa, fwitsenej atenek tä lechoylhi! Tsi atsinha tä n'owomek iwohla lelesa, 
wet wujla'pe, inuhla'pe elh tä lech'efwa ihi.” 

28Ipuhfwas, amel ahäpehen leles tä Dios pajche p'ante ifwenho Abraham, 
amälhyej iwoye Isaac. 

29Mat lhek tetshan, fwalas p'antetso han'äfwaj tä tälho n'ot'isan lenech'ethayaj, 
wuj tä n'äyiho elh tä nichätchä tä tälho m'ak tä Dios ifwel p'ante häp tä isej 
Espíritu tä T'amajchet. Wet fwalasna hätet iwoye. 

30Mat Dios lhämet tä ihi Lehi yok, “Chen kanhi atsinha tä n'okwenek, lhäy'e lhäs. 
Tsi han'äfwajna lewukhit'ala n'okäywet tä lewukla häp elh tä lako atsinha tä 
kan'okweneka.” 

31Tä mälhyejtso, ipuhfwas, n'ahäpkhihent'a atsinha tä n'okwenek leles, mat 
atsinha tä kan'okweneka, häp tä lhako. 

Gál 5 

At'untejiche tä nem ahäpehen n'okwenkay 

1Cristo n'ailanche yämlek nemhit n'ahäpe n'okwenkay. Tä mälhyejtso, 
at'unthiche tä lheyayhi täjtso, wet yej lhäplej Ley p'ante tälhe Moisés tä ayen 
kwenkaya. 

2Lhek tetshan olhämet, olham Pablo ofwel amhohen tä oyok, Chik amel alhenay 
häpeya iyhäj tä ikatej n'otetnek tä n'olhijtsek, nemla aisej Cristo. 

3Oyachajo tä ofwenho elh chik häpe tä ikatej n'olhijtsektso, häte iwohiyet'ak 
nit'amajayej nilhokej m'ayhay tä Ley p'ante tälhe Moisés ne'tek õ'woye. 

4Amel tä lefwetajay Dios a'isyenej tä lewoyaye Ley p'antetso, oyok, Nemhit 
lep'akayej häp Cristo, wet aletiyayej kanhihlä Dios lep'altsenyaj. 

5Mat häp olhamel tä n'am hän täjtso, oisej t'at Dios laka Espíritu lhäy'e 
ot'ekhahyaj, wet häp tä tamenej tä ohanej tä kalelhäj t'at tä Dios hi'isyenla 
olhamel. 

6Tsi elh chik lhaip'ajtej Cristo Jesús, tej chik häpe elh tä n'otetnektso iyej wok 
newayej, mat häpkhit'a chik isej täjtso. Tsi m'ak tä laha ihi, häpe t'at chik iwo 
t'ekhahyaja, wet t'ekhahyaj iwo lehumnhayajayej iyhäj. 

7Iste alhoho m'ak tä lewoyaye fwalas tä ichun. Mat athana, ¿atsi tä aistakyenej 
m'ak tä matche? 

8Dios tä pajche t'än amehen, lhamhit'ak iwoynejetso m'ak tä iwoyej amehen. 

9Mat amel lehanej t'at tä wichi yok, “Tej chik lhimphaj levadura, mat iwojyenhi 
imälhewek harina tä õ'lhethi.” 

10Mat tej tä iche m'ak tä mälhyejtso tä i'amejen, ot'ekhayej amehen, häp tä isej 
Lhawuk, wet ihichet'ala atichunhayaj elh chik ni'isa. Mat häp elh tä nitch'anlhaya 
amehen, Dios itihiyeja letasnhayaj, tej chik häpe elh tä ihan m'akej wok nhana 
m'akej. 

11Wet häp olham, ipuhfwas, chik kamaj otujlhache p'iya tä owo olhämeta wet 
oyok, “Iwohiyet'ak wichi tä t'ekhaye Jesús nikatayej n'otetnek tä n'olhijtsek”, chik 
mälhyejtso m'ak tä owoye, kalelhäj tä opuhfwas tek itihin'e n'oyej laka'tshayaj. 
Tsi chik oyen silätyaja Cristo t'ilek tä i'pe cruz, mat äp oy'isej tä one'tek wichi 
ikatej n'olhijtsek, osilätyajtso tek ilätyenhin'ewethä häp lhamel tä ihumin 
n'otetnektso. 



2047 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

12¡Oyok, häp lhamel tä ailhaklitwethä, is chik häpehen iyhäj tä lajit lelesa! 

13Häp amel, ipuhfwas, Dios t'änte amehen yämlek ahäpehen iyhäj tä nemhit häpe 
n'okwenkay. Mat yej lhok, “Is t'at, athana owoye m'ak tä olham ohuminche.” Mat 
huminay aiyhäj wet ch'ot amehen. 

14Tsi imälhewek Ley p'ante tälhe Moisés, w'awulho elh tefwajni tä yok, “Humin 
aelh, tech'ayen amej tä alehumin.” 

15Mat uyayhlä, isit'ak aletech'aynej itshätäy tä fwitses tä lhayokwajwethä wet 
lhatufwen. Chik amälhyejentso, anofwiyeja. 

Lhanech'ethayajay tatayhlä Dios laka Espíritu 

16Häp m'ak tä ofwel amhohen, oyok, Hänaylhi Dios laka Espíritu, wet häpkhilek 
kach'ahuyaye anech'ethayajay. 

17Tsi lhanech'ethayajay tatayhlä Dios laka Espíritu, wet Dios laka Espíritu 
tatayhlä lhanech'ethayajay. Lhaletayhfwas t'at, wet häp tä lehanhiyejt'a 
lewoyneje yämthilek lewoye m'ak tä lehuminche. 

18Mat chik lehänaylhi Dios laka Espíritu, lhehit'achufwi lakhajyhayaj häp Ley 
p'ante tälhe Moisés. 

19Lhäy'e lhip tä n'äl m'ayhay tä tälho wichi lenech'ethayajay. Lhamel iwo 
lakain'oyaja, wet iwoye m'ak tä kok'aye, lhäy'e tä lhaich'atej m'ayhay tä ni'isa. 

20Lhamel n'okwiyej lecheyälis wet lhayen hiyawula. Häte n'äyi lhamhomche, wet 
tatayejpejwek lhämtes, wet aschentses, awäkwyhatses, alhaknhatses, wet 
lhaiw'enhathen. 

21Äytentses lhamel, wet lhayenpej w'oknhasa, wet iwo lakäjyaja pajtha ilän 
lhamejen hat'es tä iyä. Wet iche iyhäj m'ayhay tä mälhyejentso tä iwoye. Lhek 
tetshan olhämet, mälhyej tä ofwelte amhohen, oyok, Elh chik häpe chik iwoye 
tähestso, lew'et ihihit'ala Dios Niyatyaj. 

22Mat häp m'ak tä tälho Dios laka Espíritu, häpe t'at n'ohumnhayaj tä lhamya, 
lhäy'e n'okäjyaj, lhäy'e n'otamsek, wet tek onlhak'alhihlä m'ak at chik häpe. Häte 
ohäpe elh tä lechowej ihi, wet okänitwethä oiyhäj, o'afwtintsaj, 

23tek olhaichäjlhi, wet otumlä onech'ethayajay tä ni'isachehen, ikalhit'a n'ohi. 
Ihichet'a ley chik tatayhlä tähestso. 

24Wet häp iyhäj tä Cristo Jesús laka wichi, pajche hip'ajtej cruz häp lechumyaj 
wumhay lhäy'e lenech'ethayajay tä ni'isachehen. 

25Wet athana chik Dios laka Espíritu t'at tä n'amel n'aisej, is chik häte y'awoyepej 
m'ak tä Espíritu ne'tek y'awoye. 

26Isit'ak y'alhaichäjwethä, wet tek y'alhailätyenwethä, wok y'at'äyten lhamehen. 

Gál 6 

Ch'otpej amehen 

1Ipuhfwas, che iche aelh che õhw'enej tä iwoye m'ak tä nit'uhawetayej, amel tä 
atkhajayejen Dios laka Espíritu, p'altsen wet neyhatphä, wet ch'ote yämlek ileyej 
wet yachajo tä iwoye m'ak tä is alhoho. Mat amaj amej, tsi elat n'olhelhtshayajtso 
nichät ame. 

2Ch'oteje aelh m'ak tä iyej, wet che lewoye täjtso, häp tä lewoye Cristo laka Ley. 

3Tsi che elh fwetaj len'ohyaj ihi, mat kahäpeya, lhaifwech'enlhi t'at. 

4Is che elh weihalhapej itetshan m'ak tä iwoye. Wet che is, häpkhilek tek w'et 
akäjlhi lhamej, wet tek lhaichäjejlhi m'ak tä iyhäj iwoye. 

5Tsi elh weihalhapej tilhäjla t'at m'ak tä lham lelhuk. 

6Elh che lhaichufwenej Dios Lhämtes, is che hich'otyeneje nilhokej m'ayhay tä 
ischehen häp elh tä ichufwenej. 

7Yej kan amejen. Ihichet'a elh che häpe che ihanej iwoyneje che fwetaj iläkwlhi 
Dios. Tsi y'ahanej tä hin'o tä tutchey, wet m'ak tä itihchä, häpe t'at tä ilanhi m'ak 
tä tälho. 

8Wet häp tä mälhyej'attso, elh che iwoye m'ak tä lham t'at tä lenech'ethayajay, 
ikalhihila m'ak tä tälho lenech'ethayajay, tä häpe t'ilek. Wet elh tä iwoye m'ak tä 
ikänitlhi Dios laka Espíritu, ikathiyeja m'ak tä tälho Espíritu, tä häpe 
lew'atshancheyaj tä t'un. 

9Tä mälhyejtso, isit'ak y'at'elej tä y'awoye m'ak tä is. Tsi che y'alhaikhajyenhen, 
y'akalhihila m'ak tä is tä tälhe lhachumet, che nichäte lewhäy. 

10Häp tä tamenej tä oyok, Tä y'ahanejpej y'awoyneje, n'atch'oteje nilhokej iyhäj 
häp m'ak tä is, mat is che nem koyhyaj che y'atch'ote lhapuhfwas tä ichaye 
Jesucristo. 

Pablo lhaiwujyenej Cristo laka cruz 

11Ipuhfwas, lhek yahin, lhäy'e lhip tä wustas häp letras tä olham t'at tä olesayen 
athana. 

12Häp hin'ol tä inityen amejen n'otetnek tä n'olhijtsek, lhamel t'uhläk wichi 
akäsejwethä. Tsi ihanej t'at, che hits'ilkathi Cristo t'ilek tä i'pe cruz tä lhamel yen 
silätyaja, wichi itihiyej laka'tshayaj. 

13Mat oyok, tej tä lhamel at thayej häp wichi tä ihän n'otetnektso, iwohiyet'a 
nilhokej m'ak tä Ley p'ante tälhe Moisés ne'tek õ'woye. Wet tä lhamel t'uhläk 
amel lekatej n'olhijtsek, häp tä t'uhläk lhaichäjwethä amejen tä ikalhej amhihen 
wet n'otetnektso iyej t'at asanis. 

14Mat häp olham, tek olhaichäjejlhi m'ak at che häpe, tajlhama Lhawuk Jesucristo 
laka cruz. Tsi m'ayhay tä tälhe honhat häpe lep'itseyhay t'at tä ihi tä olham 
ottache, häp tä isej Cristo t'ilek, wet tet iwoyek õhp'ajtej cruz häp lhamel. Wet 

olham otet iwoye, ohäpe n'op'itsek tä oihi tä m'ayhay tä tälhe honhat tatache, tet 
iwoyek õhp'ajtit n'oyej cruz. 

15Tsi laha ihihit'a che n'olhijtsek iyej hin'o wok newayej. Mat m'ak tä laha ihi, häp 
tä nech'ayek hin'o. 

16Elh che häpe che t'amajej m'ak tä oyämetso, lhäy'e nilhokej Dios leles tä 
matchehen, is che letamsekis ihi lhäy'e Dios lep'altsenyaj. 

17Tälhe ifwalana isit'a che elh che häpe ilhaklitn'o wet nitch'anlhaya n'oye. Tsi 
olätshay tä ichesen tä i'pe ot'isan, hin'älit tä ohäpe t'at Jesús lakawo. 

18Ipuhfwas, is che Lhawuk Jesucristo lep'altsenyaj iyej ahusey. Amén. 

Ef 

Ef 1 

Pablo ichene len'okhayaj häp Dios leles 

1Amtena ipuhfwas, olham Pablo ohäpe Cristo Jesús laka apóstol, wok oyok, 
lakachenhay tä lhamenya elh, tsi häpe t'at täjtso Dios lenech'ethayaj. Wet ochen 
amehen olhämetna amel tä ahäpehen Dios leles tä lheyayhi Éfeso, häp amel tä 
a'afwtintses tä lehänlhi Cristo Jesús. 

2Is chik Dios Lhajcha lhäy'e Lhawuk Jesucristo iti amejen lep'altsenyaj lhäy'e 
atamsek. 

Dios lakäpfwayajay tä isen tä tälh puleye 

3N'awunit Lhawuk Jesucristo laka Dios wet äp Lajcha, tsi tä y'ap'akej Cristo, Dios 
takäpfwayeje lhahusey nilhokej lakäpfwayajay tä isen tä tälh puleye. 

4Tälhe täjp'ante kamaj honhat newache, n'aitshupyen lhame, häp tä n'aisej Cristo 
tä y'ap'akej, yämthilek n'ahäpehen t'amajchetes wet tek n'akok'ayehen tä y'ehi tä 
lham itayche. Tsi Dios n'aihumnhen, 

5wet pajche p'ante itshupyenej n'amehen yämthilek nech'e n'ahäpehen leles, häp 
tä n'aisej Jesucristo. Häp täjtso Dios lenech'ethayaj tä t'up'antehläk iwoye. 

6Häp tä tamenej tä y'awunit t'at Dios tä takäpfwayej n'amehen lep'altsenyaj tä 
isilataj, häp tä n'aisej Lhäs tä lehumnek. 

7Tsi tä Cristo yen lhahaya lew'oyis tä nitsäyhchä, itäyhat n'amejen lhasukyajay. 
¡Matche tä wuj Dios lep'altsenyaj 

8tä lhäy'e lhip tä itsäy lhatapehen, tä hiw'en n'amhohen nilhokej n'ohanyaj lhäy'e 
n'otäfwnhayaj! 

9-10Wet itäfwnhat n'amejen lenech'ethayaj tä nin'älita, wok oyok, häp m'ak tä 
pajche lham eyte iwohiye, tä häpe täja: Chik nichäte lewhäy, häpkhilek yen 
lhetekayej Cristo nilhokej m'ayhay tä ipuleye lhäy'e tä ihonhatena. 

11Dios pajche tatshupiye olhamel wet yen laka wichiya, häp tä oisej tä op'akej 
Cristo. Pajche p'ante tä yen tichunhayaja yämthilek iwoye täja, wet häp tä yenlhi 
t'at, tsi lham häpe elh tä yenlhi nilhokej m'ayhay tä yiwetej lham lenech'ethayaj. 

12M'ak tä tamenej tä tatshupi p'ante n'oyehen, häpe tä t'uhläk olhamel tä 
otchunej tä oniwhayaj iyeji Cristo, ohäpehen wichi tä iwunit lham Dios tä 
lewujyaj ihi. 

13Häte amel, tä lelätayehte Dios lhämet tä matche, häp Lesilätyaj tä iwo siläta 
amejen afwayhyaj, lechayaye Cristo wet lep'akayej t'at häp lham. Wet Dios iti 
amhiche Espíritu tä T'amajchet tä pajche ifwel, tä yen tetneka amejen tä kalelhäj 
tä Awukay t'at häp lham. 

14Espíritu tä T'amajchettso häp tä Dios ichunkat n'amehen. Tä mälhyejtso, 
matche t'at tä imälhehilawek chik ihla n'amejen m'ak tä n'alewuhuyla. Tsi häp tä 
Dios yämla wak'alhej lechumet tä ifwayhthen häp wichi tä Lewuk, wet 
y'awunthila lham tä lewujyaj ihi. 

Pablo y'alhyene Dios yämthilek hiw'enho lehanyaj wichi tä t'ekhaye 

15Tä mälhyejtso, tälhe täjte ohanej tä amel let'ekhayaye Lhawuk Jesús wet letiyej 
ahumnhayaj nilhokej Dios laka wichi, 

16olehiyejt'a tä owo graciasayej Dios. Tä owopej ot'alhyaja, otichunpej 
hach'oyehen, 

17yämthilek Lhawuk Jesucristo laka Dios, häp Lhajcha tä lewujyaj ihi, 
hiw'enhomche ahusey lehanyaj lhäy'e atäfwnhayaj, häpkhilek matche tä 
letäfwelayej häp lham. 

18Is chik itihiche isi ahusey, häpkhilek letäfwelayej m'ak tä häpe aniwhayaj tä 
lham t'änej amehen, lhäy'e lakäpfwayajay tä wuj tä isis tä ifwenhomche leles, 

19lhäy'e lakhajyhayaj tä wuj tä iti n'amejen, häp n'amel tä y'at'ekhaye. 
Lakhajyhayajtso inu'pe nilhokej m'ayhay, wet häp tä Dios hin'älit tä matche tä 
takhajay 

20tä inuhatphä Cristo tä tälho n'op'itseyhay, wet itayyenhiphä lhip tä lefwomkat 
tä ipuleye, 

21wet hiw'enho yämthilek Lewuk nilhokej n'okhajyhayajay tä iche tä kaphä, 
lhäy'e n'owuhuy, lhäy'e n'oniyatyajay, lhäy'e n'owujyajay, lhäy'e m'ak at chik 
häpe tä len'ohyaj ihi, ts'ilakhit'a athana mat häte häp honhat chik nech'ayekhila. 

22Wet nilhokej m'ayhay Dios itichufwi Cristo lepach'ol,wet yen lhetekayej 
nilhokej Dios leles, 

23tä hätet iwoyek häpe Cristo t'isan. Wet tä nilhokej m'ayhay isej Cristo, wet 
wak'alh t'at. Tä mälhyejtso, tä Dios leles lhaip'ajtej Cristo, nech'e lham t'at tä 
wak'alh, tsi hätet iwoye n'ot'isan tä lhaip'ajtej n'olhetek. 

Ef 2 

Y'atfwayhen häp tä n'aisej Dios lep'altsenyaj 

1Fwalas tä pajche amel ahäpehen lep'itseyhay t'at tä lheyayhi akachuhanyajay 
lhäy'e hach'isukyajay. 

2Tsi lenuyaykwe t'at m'ak tä ni'isa len'äyij, wet lehänay honhatna lakey, wet 
lewoyaye lenech'ethayaj häp ahättaj tä lhayen niyatayej tä tumphä, häp lham tä 
tachumhilhi wichi tä niwoyaye Dios lhämet. 

3Wet häpet olhamel tä ohäpehen Judío lhayis, olhamel häte, fwalas tä tajyämetso, 
owoye t'at tähestso. Ohän t'at olhamel onech'ethayajay, owoye m'ak tä ot'isanis 

ne'tek owoye, lhäy'e otichunhayajay. Wet m'ak tä ohäpehen p'ante tamenej tä 
t'uhawet n'oyejen Dios lewäk, mälhyet iwoye wichi iyhäj. 

4Matkat Dios wuj tä hap'altsentsaj wet lhäy'e lhip tä ihumnhen n'amel, 

5wet tä kamaj n'ahäpehente lep'itseyhay tä y'ehi lhach'isukyajay, lham 
hiw'enhomche lhahusey lew'atshancheyaj, mälhyej iwoye tä yachajo tä iläyit 
Cristo t'isan. Tä mälhyejtso, häpe t'at Dios lep'altsenyaj tä aifwayhthen. 

6Dios inuhatchephä lhahusey tä tälho t'ilek, mälhyej iwoye tä inuhatphä Cristo 
Jesús tä tälho n'op'itseyhay, wet itayyenchephä n'amel tä y'ewej lham tä ipuleye. 

7Häp täja tä iwoye, tä t'uhläk fwalas tä itay alhoho õhw'en häp lep'altsenyaj tä 
lhäy'e lhip tä wuj tä takäpfwayej n'amehen tä n'aisej Cristo Jesús. 

8Tä mälhyejtso, häpe t'at Dios lep'altsenyaj tä aifwayhthen, häp tä aisej achayaj. 
Häp afwayhyaj amel lekalhihit'a, mat Dios t'at tä yen awayhata. 

9Wet häp tä isit'a che elh che häpe lhaichäjlhi, tsi lefwayhyaj tälhiyet'a m'ak tä 
iwoye. 

10N'ahäpehen Dios lhenhay, lham n'ainech'ayneji tä y'ap'akej Cristo Jesús, yämlek 
y'awoye m'ayhay tä isen tä yiwete m'ak tä pajche iwaklhat tä t'uhläk y'awoye. 

Cristo yäm weihalhahchä wichi 

11Tä mälhyejtso, lhek tichunache fwalas tä pajche, amel tä ahäpehen wichi tä 
kahäpeya Judío lhayis, tä n'otetnek tä õyiset t'äj lhip newayej asanis. Wet wichi tä 
lhaiwujyenejen häp n'otetnektso tä iyejwethä lhamel t'isanis, lhamel iwo lheya 
amel wet yok, “Wichi tä kan'olhijtshaya.” 

12Wet häp lewhäytso Cristo ihit'a amejen, ahäpehen wichi tä nitäfwelayej Dios tä 
matche, aw'enha lhamejlä Dios laka wichi tä häpe Israel lhayis, wet Dios lhämtes 
p'ante hit'untejche tä ifwenhomche lhamel, y'ajit'a amehen. Tek letäfwelayej Dios 
tä matche, wet niwohit m'ak che lenihiyaych'oye tä lheyayhi honhat. 

13Matche, pajche a'tofwetlä häp Dios. Mat athana nemhit amälhyejentso, tsi aisej 
tä lep'akayej Cristo Jesús tä itsäyhchä lew'oyis wet y'il atapehen, yämlek 
itott'ayen amehen häp Dios. 

14Cristo häpe lhatamsek, lham n'aip'ajtitwek, olhamel tä Judío lhayis wet amel tä 
akahäpeya, yämlek n'aweihalhahchä. Tsi häp tä iwasthi n'on'äyihyaj tä hätet 
iwoye n'olafwek tä n'aiw'enhathen. Tä y'il tä i'pe cruz, 

15wet wak'alh t'at lechumet häp Ley p'ante tälhe Moisés tä õne'tek wichi iwoye, 
lhäy'e lakeyes tä lewos ifwenhopej wichi. Wet häp tä olhamel tä ohäpehen Judío 
lhayis, lhäy'e amel tä aw'enha lhamejen, n'aip'ajtitwek, yämlek täkwfwasna 
n'ahäpe weihalhahchä wet nech'ayek tä y'ewej häp lham. Häp täjtso n'otamsek tä 
lham yenlhi. 

16Wet häte häp tä isej t'ilektso tä i'pe cruz, n'a'isyenwek, nemhit y'an'äyi 
lhamhomche, wet hiw'en n'amhohen lhatamsek tä iyeji Dios yämlek n'ahätet 
iwoye t'isan weihalha. 

17Cristo nek yämlek iwo silätayej lhämtes tä häpe n'otamsek häp amel tä pajche 
a'tofwehlä Dios, lhäy'e wichi tä pajche tott'aye. 

18Tsi Cristo iwo lhan'äyija wet y'asakane Lhajcha, häp tä n'aisej Espíritu tä 
T'amajchet tä y'ap'akejwek. 

19Tä mälhyejtso, nemhit ahäte iwoye wichi tä ihi honhat tä kalew'eta. Mat nech'e 
amel lhäy'e nilhokej lhamel tä Dios t'amajchetes, lhalew'etfwas t'at, wet 
ahäpehen Dios lew'et lheley iyhäj. 

20Ahätet iwoye hup tä õ'neyhatphä tä lheyaype lefwetes tä häpe apóstoles lhäy'e 
profetas. Wet lefwetes tä häpe tunte tä lhamya häpe t'at Cristo Jesús. 

21Wet i'pe tuntena, häp lhipey tä õyenejlhi mälhewek hup, y'uy lhamhomche wet 
yiklhayejphä t'at, yämlek häpe Dios Lew'et tä T'amajchet. 

22Wet häp tä mälhyej'attso häp amel tä lep'akayej Cristo, alep'ajtitaywek yämlek 
ahäpe Dios Lewukwe tä laka Espíritu yen lew'eta. 

Ef 3 

Dios itshupyeneje Pablo yämthilek ihäne Lesilätyaj wichi tä kahäpeya Judío 
lhayis 

1Tä ohäpe Cristo Jesús lakawo, õhp'o n'ohi'pe täjtso, lhäy'e tä otch'ot amehen 
amel tä akahäpeya Judío lhayis. 

2Tsi oyenek pajche lehanayej tä Dios lep'altsenyaj t'at tä t'ekhayej n'oye lechumet 
yämthilek otch'ot amehen. 

3Dios hin'älit m'ak tä nin'älita tä pajche t'uhläk iwoye, wet ifwel n'oho yämthilek 
ohanej, mälhyej tä oyämene lhimphaj tä ochen amehen. 

4Chik leyahyenay olhämet, lehanhiyeja tä ontäfwelej m'ak tä nech'ayek tä Dios 
iwoye, häp tä isej Cristo lechumet. 

5Fwalas tä pajche iskatho wichi m'ak tä t'uhläk iwoyena. Mat athana hin'ältej laka 
apóstoles tä t'amajchetes lhäy'e profetas tä t'amajchetes, häp tä isej Espíritu tä 
T'amajchet. 

6Wet leskalhektso häp täja, oyok, Wichi tä kahäpeya Judío lhayis nech'e lhamtej 
lewuhuy häp Dios lakäpfwayajay tä isen tä lham t'amajejo leles, hätet iwoye Judío 
lhayis, häp tä isej Dios Silätyaj tä Is. Nemhit w'enha lhamejen, mat Judío lhayis 
lepuhfwas t'at, wet m'ak tä Dios pajche ifwel p'ante, y'aje t'at lhamel, häp tä isej 
Cristo Jesús. 

7Wet olham, wet Dios hip'altsenej n'oye lep'altsenyaj tä wuj wet yenn'o 
Lesilätyajwoya, häp tä oisej lakhajyhayaj tä ikhajyen n'oyej. 

8Matche tä ow'et m'ayekfwaj t'at tä oiyej Dios leles. Matkat lham itshupyenej 
n'oye lep'altsenyajna, yämthilek owo silätayej wichi tä kahäpeya Judío lhayis häp 
Cristo tä lajit lepesa tä lewujyaj ihi. 

9Wet Dios ne'tek opäyne nilhokej wichi m'ak tä lham yäm matche tä iwoye. Lham 
tä lhenek nilhokej m'ayhay, wet tälhe tä nech'enyaya iskat m'ak tä nech'ayek tä 
t'uhläk iwoye. Mat athana nech'e hin'älit, 

10yämthilek n'okhajyhayajay lhäy'e n'oniyatyajay tä iche puleye, nitäfwelej Dios 
lehanyajay tä w'enhahiche, häp tä isej lham leles tä itäfwnhatejen lhamel täjtso. 

11Yiwetej t'at m'ak tä lham pajche t'uhläk iwoye tälhe tä nech'enyaya, wet nech'e 
yenlhi t'at häp tä isej Cristo Jesús Lhawuk. 

12Häp lham tä n'aisej tä y'at'ekhaye, wet ihichet'a m'ak chik lhafwunyaj iyeji 
yämthilek y'asakane Dios. 

13Häp tä tamenej tä olhaip'altsen amehen, oyok, Yej nuhat amhohen tä 
oteläythayaj in'oyej atapehen, tsi amel awujyaj t'at täja. 

Cristo lehumnhayaj 

14Tä mälhyejtso, owo ot'alhyaja atapehen, otihi okamchetey honhat tä oihi tä 
Lhajcha itayche, 

15häp lham tä nilhokej lew'et lheley tä ipuleye lhäy'e wichi tä ihonhatena tälhe. 

16Wet ot'alhe chik iti amhiche lakhajyhayaj tä itälhtho lakäywet tä wuj, yämthilek 
takhajayhen ahusey häp tä isej laka Espíritu. 

17Wet is chik Cristo yen lew'eta ahusey häp tä isej achayaj, häpkhilek at'unejiche 
n'ohumnhayaj wet lewoyay afwettsilahi, 

18yämthilek amel lhäy'e nilhokej Dios leles iyhäj matche tä lehanej tä tsajo häp 
Cristo lehumnhayaj, wet pitaj, wet pitoj, wet tojphä, 

19wet letäfwelayej lehumnhayaj tä lhäy'e lhip tä inu'pe hin'ol letäfwnhayaj. Chik 
mälhhiyejatso, ahäpkhila wichi tä imälhewek tä Dios tapo amejen. 

20Wet athana is chik lewujyaj ihi Dios, häp lham tä lakhajyhayaj tachumlhi 
n'amhihen, wet ihanej iwoyneje m'ak tä lhäy'e lhip tä inu'pe m'ak tä y'at'alheje, 
lhäy'e lhatichunhayajay. 

21Is chik lewujyaj ihi Dios, häp tä isej leles lhäy'e Cristo Jesús, yämthilek 
tiyäj'attsiy. Amén. 

Ef 4 

Y'alhaip'ajtejwek Dios laka Espíritu 

1Tä mälhyejtso, olham tä Lhawuk tamen n'oyej tä õhp'o n'ohi, olhaip'altsen 
amehen tä oyok, Tä Lhawuk t'än amehen, woyayepej m'ak tä t'uhawetej. 

2Yej alechäjwethä, yej afwitses, yej lhak'alwethä, mat teläytej t'at aelh che häpe 
wet humnhen lhamel. 

3Äm matche yämlek atamsek ayäyitwek, häpkhilek nittäya amejen tä 
alep'ajtejwek Espíritu tä Dios T'amajchet. 

4Dios leles hätet iwoye t'isan weihalha, wet iche weihalha Espíritu tä Dios 
T'amajchet, mälhyej tä weihalha t'at aniwhayaj tä Dios t'änej amehen. 

5Iche weihalha Lhawuk, weihalha lhat'ekhahyaj, weihalha bautismo. 

6Iche weihalha Dios Lhajcha wet lhaka Niyat, wet äp tachumhilhi nilhokej n'amel 
wet in'amejen. 

7Mat Cristo hip'altseneje elh weihalhapej n'amel häp t'awayhat tä häpe 
lakhajyhayaj, yämlek hich'otyeneje Lhawuk lechumet. 

8Häp täjtso tä tamenej tä Dios lhämet tä ihi Lehi yok: “Iho'pe lhip tä tojphä, wet 
ichäj lhamche iyhäj tä pajche yäythen, wet hiw'enhomche t'awayhtes häp wichi.” 

9Wet ¿atsi tä tamenej lhämet tä yok, “Iho'pe lhip tä tojphä”? Tä mälhyejtso, n'äl tä 
ichunkat tä inuhchä honhatena. 

10Wet häp elh tä inuhchä häpe t'at lham tä äp yäpil w'echehi pule, yämlek 
nilhokej m'ayhay tapoyej tä lham ihi. 

11Wet lham t'at tä hiw'enhomche wichi häp t'awayhtes tä häpe lakhajyhayajay. 
Iyhäjfwas yen häpeya apóstoles, wet iyhäj yen häpeya profetas, wet iyhäj yen 
Lesilätyajwosa, wet iyhäj yen häpeya pastores tä ichufwenhen wichi. 

12Häp täjtso m'ak tä iwoye, yämlek nilhokej lakawosna iwaklhat Dios leles iyhäj 
häpkhilek iwoye lham lechumet. Wet tälhe täja, y'alhokej n'amel tä n'ahäpe 
Cristo t'isan y'alhaichihelit, 

13pajla'tha y'alhaip'ajtejwek lhachayaj wet y'atäfwelej häp lham tä häpe Dios 
Lhäs, wet n'ahäpehen iyhäj tä thänhäyej Dios lhämet wet lhahusey w'awulhi 
Cristo. 

14Che mälhyejtso, nemla n'ahäte iwoye nä'tshas, iwopej elha m'ak tä fwetaj 
iwoye, wet nemla y'alhayachaje hin'ol tä akantses tä fwetaj n'aiwetahatejen 
lechufwenyajay tä ni'isahen, tä hätet iwoye yafwthitas tä ichäj m'ak at che häpe. 

15Mat n'anukwepej m'ak tä matche wet n'ahumnhen n'aiyhäj, häpkhilek 
y'alhaichihelit wet matche tä y'alhaip'ajtej Cristo. Lham häpe Dios leles lhetek, 

16wet t'isan imälhewek t'uneji t'at häp lham, wet t'isan isej nilhokej lhipey tä y'uy 
lhamhomche wet lhaip'ajtitwek. Wet lhip elh weihalhapej, che iwoye m'ak tä 

t'uhawetej che iwoye, t'isan imälhewek lhaichihelit t'at wet yiklhayejphä 
lehumnhayaj. 

N'äyij tä nech'ayek tä Dios leles inukwe 

17Tä mälhyejtso, olham tä Lhawuk lhämet n'oyej, ofwel amhohen tä onityen 
amejen, oyok, Yej tujlhache tä lenukwe wichi tä nitäfwelayej Dios tä matche 
len'äyij. Lhamel iwoye t'at letichunhayajay tä najit lahaya, 

18wet honatsi i'pe lehusey. Häp n'ow'atshancheyaj tä Dios hiw'enho laka wichi, 
y'ajiyet'a lhamel, tsi tek nitäfwelej Dios, häp lehusey tä t'unhen tä tamenej. 

19Lhayachaje lemukwehyajay wet y'ayhtejen tä iwoye lesukyajay tä w'enhahiche 
tä kok'aye, wet ihichet'a len'äfwlhi che häpe. 

20Mat amel tä let'ekhayaye Cristo, häpkhit'a m'ayhaytso che alechufwenejen. 

21Tä lelätaye tä õyen lhämeta, wet che matche tä lewoyaye, lehanej t'at tä lham 
häpe t'at tä m'ak tä matche tälhe. 

22Tä mälhyejtso, leyache akeyes tä pajche, lanayhi achowej wumek tä ihanej wasi 
lhäy'e tä aikänchiyej lenech'ethayajay. 

23Anech'aynejichepej ahusey lhäy'e atichunhayajay, 

24wet en haw'uya achowej elh tä nech'ayek tä häpe Dios lhenek. Tsi lham t'uhläk 
aitech'ayen lhamej, wet ayen häpeya iyhäj tä ische alhoho wet t'amajchetes, wet 
lewoyayepej m'ak tä matche. 

25Tä mälhyejtso, leyayej tä w'et lhämwethä, mat elh weihalhapej woyeje ämet tä 
matche aelh, tsi nilhokej n'ahäpehen lhipey t'isan weihalha. 

26Che letawäkwäy, yej ch'anlhaye che awäk iton ame hach'isukyaj,mat 
nofwatphä'thahya, 

27wet yej wo lew'eta ahättaj. 

28Elh tä t'etan, is che ileyej tä t'etan, mat tachumlhi. Is che iwoye lechumet tä is, 
häpkhilek iche m'ak tä hich'otyeneje wichi tä iwatlä m'ayek. 

29Isit'a che ämtes tä ni'isachehen tälhche ayhi, mat is che häpepej ämet tä is, wet 
tach'ote aiyhäj tä iläte yämlek isej, wet ichätyenpe Dios lakäpfwayaj. 

30Yej wo lefwitajayaja Dios laka Espíritu tä T'amajchet, häp lham tä n'otetnek 
amejen tä kalelhäj tä Awukay t'at Dios wet aisej che nichäte ifwala tä afwayhyaj. 

31Tiyayej kanhi nilhokej m'ak tä tapay tä ihi ahusey, lhäy'e afwitseyaj, lhäy'e 
awäk, lhäy'e tä let'änejpe ämet tä ni'isa aelh, lhäy'e tä lesitäyen aelh, lhäy'e 
nilhokej han'äyihyajay. 

32Is che ahäpehen iyhäj tä lehusey ihi. P'altsenhen aiyhäj wet täyhtejen letes, 
mälhyej tä Dios itäyhat amejen ates tä isej Cristo. 

Ef 5 

Woyayepej m'ak tä t'uhawetej wichi tä häpehen isi leles 

1Tenay Dios, tä ahäpehen leles tä lehumnhay. 

2Wopej ahumnhayaja, mälhyej tä Cristo n'aihumnhen wet lhayachaje t'ilek 
lhatapehen, tä hätet iwoye m'ak tä õyachaje Dios tä õyen n'okhayajayej tä 
ikänitlhi t'at häp lham. 

3Mat n'okain'oyaj wok m'ak at chik häpe chik kok'aye, wok n'otkänyaj tä ni'isa, 
oyok, yej woyaye tähesna, wet yej lhenay ämeta, tsi ahäpehen Dios laka wichi. 

4Yej woye ämet chik len'äfwlhatejwethä aiyhäj, wok ämtes tä amukwehyaj wok 
ektshanyaj, tsi m'ayhaytso t'uhawethit'a amejen. Mat wopej graciasayej Dios. 

5Tsi lehanej t'at, elh chik iwo lakain'oyaja, wok iwoye m'ak tä kok'aye, wok 
alhaknhatsaj, lew'et ihihit'ala Cristo lhäy'e Dios Leniyatyaj. Tsi häp elh tä 
alhaknhatsaj, hätet iwoye chik yen häpeya laka dios m'ak tä nilhak'alch'oye. 

6Yej tach'ahuye elh chik häpe chik fwetaj ikänitlhi amejen lhämtes tä 
kamatachehen. Tsi häp m'ayhay tä oyämene, häp tä itone Dios lewäk wichi tä 
niwoyaye lham lhämtes. 

7Tä mälhyejtso, yej aletan'istej lhamel. 

8Ifwalas tä pajche amel ahusey ihi t'at honataj, mat athana tä lheyayej Lhawuk, 
ahusey ihi t'at isi. Wet häp tä oyok, Woyayepej m'ak tä t'uhawetej wichi tä 
häpehen isi leles, 

9tsi lhay tä wuj tä tälhe isi häpe n'o'isyaj, lhäy'e m'ak tä is alhoho, lhäy'e m'ak tä 
matche. 

10Ämay letäfwelej m'ak tä Lhawuk ihuminche. 

11Yej alet'aje wichi lakeyes tä najit lahaya tä tälhe honataj, mat n'älitpe. 

12Tek ot'uhläk oyäme m'ak tä lhamel weskatej tä iwoye, oyämhiyet'a, tsi 
on'äfwelhpe. 

13Mat nilhokej m'ak tä isi hin'älit, isiche t'at. 

14Wet häp tä õyok: “Yahinphä, am tä lemä, nephä tä lhehi n'op'itseyhay, wet 
Cristo ihutunla atape.” 

15Tä mälhyejtso, uyayhlä wet tetshanay m'ak tä lewoye. Yej alhen isukisa mat äm 
ahusey ihi. 

16Wo kotsayej lewhäyna wet äm is m'ak tä lewoye,tsi ifwalasna isit'a. 

17Yej woye m'ak tä najit lahaya, mat äm matche tä let'uhläk letäfwelej Lhawuk 
lenech'ethayaj. 

18Yej alhen w'oknhasayej hat'es, tsi häp tä iwasthi wichi, mat ämpej tapokwe 
ahusey Espíritu tä Dios T'amajchet. 

19Ämejwethä amhomche salmos lhäy'e n'otenkay tä isen. Choywethä wet is chik 
ahusey iwunit Lhawuk. 

20Wopej graciasayej Dios Lhajcha nilhokej m'ayhay, häp tä isej Lhawuk 
Jesucristo. 

21Tä ahäpehen wichi tä itiyej lewujyaj Cristo, oyok, Is chik elh weihalhapej hätet 
iwoyek yen at lewuka häp elh. 

Häpet atsinhay tä lech'efwas ihi 

22Atsinhay tä hach'efwas ihi, en awuhuya hach'efwas, tech'aynej tä lhen at awuka 
häp Lhawuk. 

23Tsi atsinha lhetek t'at häp lech'efwa, mälhyet iwoye Cristo tä Dios leles lhetek. 
Häte Dios leles Lefwayhthi, tsi häpe lham t'isan t'at. 

24Tä mälhyejtso tä Dios leles yen Lewuka Cristo, häte atsinhay, m'ak at chik häpe 
chik iwoye, is tä yen at lewukayej lech'efwa. 

Häpet hin'ol tä lech'efwas ihi 

25Wet amel tä hin'ol tä hach'efwas ihi, humin hach'efwas, mälhyej tä Cristo 
ihumin Dios leles wet lhayachaje'pe t'ilek. 

26Häp täjtso tä iwoye yämthilek yen t'amajchetesa, häp tä isej Dios lhämet, wet 
ilejej inät tä ibautisaynej, 

27häpkhilek häpehen Dios leles tä isis chik lham itihi tä itayche, wet laj 
lech'ohleya, newache m'ak chik iyej, mat t'amajchetes t'at wet tek kok'ayehen. 

28Häte hin'o elhpej tä lech'efwa ihi, is chik ihumin lech'efwa, mälhyej tä ihumin 
lham t'isan. Tsi elh tä ihumin lech'efwa, lhaihumin t'at. 

29Ihichet'a elh chik häpe chik y'ulhan lham t'isan, mat ichunhan wet t'uye. 
Mälhyejtso tä Cristo iwoyeje Dios leles, 

30tsi häpe lham t'isan t'at, wet n'amel n'ahäpehen lhipey häp t'isantso. 

31Mälhyej tä Dios lhämet tä ihi Lehi yok, “Häp hin'o yikch'oye lajcha lhäy'e lako 
wet lhaip'ajtej lech'efwa, wet lhamel täkwfwasna hätet iwoyek hätefwajni.” 

32Mat lhek tetshan täja, oyok, iche m'ak tä tumchä tä ihi Dios lhämettso, wet 
olham otichunhayaj yok, yäme häp Cristo lhäy'e Dios leles. 

33Mat amel häte, is chik hin'o elh weihalhapej ihumin lech'efwa, mälhyej tä 
lhaihumin, wet atsinha is chik tek yen w'et m'ayeka lech'efwa. 

Ef 6 

Häpet nä'tshas 

1Nä'tshas, tä ahäpehen iyhäj tä hip'akej Lhawuk, oyok, Woyayepej m'ak tä 
ajchalis lhäy'e akolis ne'tepej che lewoyaye, häp tä is alhoho täja. 

2Tsi Dios lhämet tä ichun tä lakäpfwayaj tä is ihi, häp täja tä yok, “Humin ajcha 
lhäy'e ako, 

3häpkhilek ais alhoho wet pitaj ifwalas tä lhehi honhat.” 

Häpet lajchalis 

4Häp amel tä hin'ol tä ales ihi, isit'ak letamenej lhamel che lewäk ihi. Mat 
chufwenejen Lhawuk len'äyij, ch'otepej wet isyen alhoho m'ak tä iwoye. 

Häpet n'okawos 

5Häp amel tä ahäpehen n'okawos, woyayepej m'ak tä awuhuy tä ihonhatena 
ne'tepej che lewoyaye. En hin'oya wet tiyej anowayhyaj lhäy'e ahusey tä isen, 
mälhyej che letach'otaye Cristo. 

6Mat oyok, tajlhamhiyet'a tä lhamel aitetshan, wet häp tä tamenej tä letach'ahuye 
yämlek lekänitlhi. Mat tä ahäpehen Cristo lakawos, mälhtejwek ahusey tä lewoye 
Dios lenech'ethayaj. 

7A'amkatej achumet tä lhenlhi, mälhyej che Lhawuk t'at tä letachumhoplhi, 
häpkhit'a hin'ol. 

8Tsi lehanayej tä elh weihalhapej, tej che n'okawo wok kahäpeya, mat häp 
lechumet tä is tä iwoye, ikathiyeja laha tä tälhe Lhawuk. 

Häpet n'owuhuy 

9Häp amel tä ahäpehen lewuhuy, häte woyeje t'at mälhyej tä oyämetso häp 
akawos, wet yej tseläjwethä. Yej p'ethatlä tä amel lhäy'e lhamel Awukay ipuleye, 
wet tek itetshanej m'ak tä häpe elh che häpe. 

N'oka'tshayajchal tä tälhe Dios 

10Wet athana a'enay khajnhasayej Lhawuk, häp tä isej lakhajyhayaj tä wuj. 

11W'uyhi imälhewek aka'tshayajchal tä Dios hiw'en amhohen,häpkhilek letumlä 
ahättaj t'akanyajay. 

12Tsi tek y'awo lhaka'tshayajayej wichi tä t'isan n'äl, mat y'attayhlä 
n'okhajyhayajay tä nin'äla tä iche tä kaphä, häp lhamel tä ni'isahen tä len'ohyaj 
ihi wet leniyatyaj häpe t'at tä honatsi i'pe wichi lehusey. 

13Häp tä tamenej tä oyok, Chumaye nilhokej aka'tshayajchal tä Dios hiw'en 
amhohen wet w'uyhi, häpkhilek che näm ifwala tä ni'isa, mat letumlä. Wet che 
lehämet aka'tshayajna, kamaj at'unhiche t'at. 

14Oyachajo tä oyok, At'unthiche, en akawaka m'ak tä matche wet en 
hat'okwep'ota m'ak tä is alhoho. 

15Äsi anisähes tä alewaklhathen yämlek lhen asilätyaja Dios lhämet tä häpe 
n'otamsek. 

16M'ak tä inu'pe, tumtejlä achayaj häp ahättaj ch'ähal tä lak'ehen, häpkhilek che 
taj, y'om t'at. 

17En akawon'aya afwayhyaj häpkhilek t'amajej etek, wet en afwajnhata Dios 
lhämet, tä Espíritu tä T'amajchet hiw'en amhohen. 

18Yej leyayej tä lewoyaypej alhyaja, ap'altsene Dios wet alhe fwalapej honatsipej, 
häp tä aisej Espíritu tä T'amajchet tä tach'ot amehen. Akhajyenay, yej 
alek'efwyenchä tä lewopej alhyaja'pe nilhokej Dios leles. 

19Häte alhyenaypej n'oye Dios, häpkhilek hiw'en n'oho olhämtes tä t'uhläk 
oyäme, wet otkhajay che oyen lhämeta wet ohanej owoyneje che otäfwnhatej 
wichi m'ak tä pajche nin'äla tä häpe Dios Silätyaj tä Is. 

20Dios ichenn'o yämlek oyenpej lhämeta Lesilätyajna, wet häp tä tamen n'oyej tä 
õhp'o n'ohi athana. Alhyenay n'oye Dios häpkhilek newache onowayhyaj che 
häpe tä oyen lhämeta Lesilätyajna, mälhyej tä t'uhawet n'oyej. 

Pablo len'okhayaj tä lepes 

21Häp lhapuhfwa Tíquico tä wuj tä y'ahumin wet nileyayej tä tach'ote Lhawuk 
lechumet, lham ifwenla amhohen nilhokej m'ak tä in'oyej lhäy'e m'ak tä owoye. 

22Häp tä tamenej tä ochen amehen, häpkhilek ifwel amhohen wet lehanej 
olhamel wet häte aikhajyenhen. 

23Is che Dios Lhajcha lhäy'e Lhawuk Jesucristo hiw'enhomche lhapuhfwas 
letamsek, lhäy'e lehumnhayaj, lhäy'e lechayaj, 

24wet hip'altsenhen nilhokej lhamel tä itiyej lehumnhayaj tä nittäya häp Lhawuk 
Jesucristo. 

Fil 

Fil 1 

Pablo ichene len'okhayaj häp Dios leles 

1Amtena ipuhfwas tä lheyayhi hupuy tä Filipos, häp amel tä ahäpehen Dios leles 
tä lep'akayej Cristo Jesús. Olham Pablo lhäy'e Timoteo, Jesucristo lakawos 
n'ohen, ochene olhämetna nilhokej amel, lhäy'e aka líderes, lhäy'e lech'otfwas. 

2Is chik Dios Lhajcha lhäy'e Lhawuk Jesucristo iti amejen lep'altsenyaj lhäy'e 
atamsek. 

Pablo iwo t'alhyaja'pe Dios leles 

3Tä otichunpej amchehen, owo graciasayej oka Dios, 

4wet tä owopej ot'alhyaja'pe nilhokej amel, wuj tä okäjyaj ihi. 

5Tsi y'alhaip'ajtejwek Dios Silätyaj tä Is, tälhe ifwalahte nech'e oi'amejen yäk 
nämena. 

6Wet ohanej tä kalelhäj tä Dios, häp lham tä iwo tesa lechumet tä is tä i'amejen, 
tujlhahichela pajla'tha wak'alh, chik nichäte ifwala chik Cristo Jesús tapil alhoho. 

7Is alhoho otichunhayajay tä mälhyejentso, tsi wuj tä ohumin nilhokej amel. Tä 
oihi n'op'onthi, wok ifwalas tä olhaikhajyenpe Dios Silätyaj tä Is tä oyäme tä 
matche t'at, amel alep'ajtitay n'oyej tä Dios iti n'amejen lep'altsenyaj. 

8Wet Dios ihanej tä lhäy'e lhip tä otipej amejen ohumnhayaj tä tälho Cristo Jesús 
lehumnhayaj. 

9Oy'alhyen amehen Dios yämthilek lhäy'epej lhip lhäy'epej lhip ahumnhayaj, 
häpkhilek matche tä lehanej tä lhäm kalelhäj m'ak at chik häpe, 

10wet letshupyenepej m'ak tä is. Wet chik mälhhiyejatso m'ak chik lewoyaye, 
häpkhilek ts'ilak ahusey wet tek ihichela m'ak chik Cristo ayen tesayej chik tapil 
alhoho. 

11Mat Jesucristo tach'otla amehen yämthilek lewoyaye m'ayhay tä wuj tä isen, 
häpkhilek õ'wujyen wet õ'wunit häp Dios. 

“Olham ow'atshancheyaj häpe t'at Cristo” 

12Ipuhfwas, ot'uhläk lehanayej, tej tä owit'äyhyaj in'oyej, mat is t'at, tsi lhäy'e lhip 
tä iwo n'äyija Dios Silätyaj tä Is. 

13Tsi nilhokej sip'äl tä t'uye niyat lew'et, lhäy'e nilhokej wichi iyhäj, ihanej tä 
ohänlhi Cristo, häp tä tamen n'oyej tä õhp'o n'ohi. 

14Wet wujpey lhapuhfwas, tä lhamel ihanej tä oihi n'op'onthi, lhamel 
lhaikhajyenej Lhawuk wet nemhit nowayhen, mat lhäy'e lhip tä t'otle t'unhen tä 
yen silätyaja Dios Silätyaj tä Is. 

15Iche iyhäj tä fwetaj yen lhämeta Cristo, mat t'äytenyaj t'at lhäy'e tä tatay n'ohlä. 
Mat häte iche iyhäj tä is alhoho letichunhayaj tä yen lhämeta Cristo. 

16Lhamelna iwoye tsi häp tä lehumnhayaj ihi wet ihanej tä oikana häpkhilek 
nittäya Dios Silätyaj tä Is. 

17Mat häp iyhäj tä oyämetso tä fwetaj iwoye lechumetna, lhamel t'uhläk õyen 
häpeya hin'ol tä isenpa. Mat iche m'ayhay tä tumchä tä ihiche lehusey, tsi lhamel 
iwatläk y'ayhattshi oteläythayaj tä oihi n'op'onthina. 

18Mat ¡ch'ääj, is t'at! Tsi chik is alhoho letichunhayaj wok ni'isa alhoho, mat tä 
lhamel yen lhämeta Cristo, häp tä okäjejlhi. Wet äp okäjyaj ihlat n'oyej, 

19tsi ohanej tä häpkhilek otfway, häp tä oisej amel alhyajay lhäy'e lech'otyaj tä 
tälhe Jesucristo laka Espíritu. 

20Wet oläte otichunhayaj tä oniwhayaj ihi tä ihichet'ala m'ak at chik häpe chik 
oyen n'äfwlhiya lhamej. Mat owatläk lhiphiyet'a tä olhaikhajyen, yämthilek 
ifwalana lhäy'e nilhokej ifwalas on'älit Cristo lewujyaj, tej chik oläy wok oy'il. 

21Tsi olham ow'atshancheyaj häpe t'at Cristo, wet chik oy'il, häp tä lhäy'e lhip tä 
oisej. 

22Mat chik kamaj ot'isan iläy, otujlhahichela t'at tä otch'ote Lhawuk lechumet 
yämthilek wichi isej. Tä mälhyejtso, ¿atsi m'ak tä owoye? Ohanhiyejt'a. 

23Tsi täkwfwas m'ayhayna oihi lechowej, wet hätet iwoyek itonlhin'o. Tsi 
ot'uhläk oleyej honhat wet oiyej Cristo, täjtso lhäy'e lhip tä is. 

24Mat oyok, Nem koyhyaj tä laha ihi chik kamaj oi'ayej honhatena, yämthilek 
amel aisej. 

25Wet mälhhiyejattso, kalelhäj t'at otichunhayaj, ohanej tä kamaj olehiyejt'ala 
honhat, mat oihla amejen nilhokej amel yämthilek lhäy'e lhip akäjyaj tä ekhahyaj 
yiklhaphä. 

26Wet chik mälhhiyejatso, chik yachajo tä oho amehen, nemlat koyhyaj chik 
akäswethä n'oyej tä y'ap'akej Cristo Jesús. 

Woye m'ak tä yiwetej Cristo lhämet 

27Iche m'ak tä onityen amejen, oyok, Häp m'akpej tä lewoyaye, is chik yiwetej 
m'ak tä Cristo lhämet ne'tek lewoyaye. Chik mälhyejtso, chik oho amehen wet 
ow'en atapehen, wok n'am ho amehen p'iya, mat otoynhila amehen tä letujlhache 
wet alew'awlhatejchä ahusey, wet letach'ot amehen tä alep'ajtejwek tä lewoyay 
aka'tshayaja'pe lhat'ekhahyaj tä tälhe Dios Silätyaj tä Is, 

28wet letihiyejt'a anowayhyaj m'ak at chik häpe tä tälhe atayhfwas. Chik lewoye 
täjtso, ikalelhtej tä lhamel nofwila wet amel letafwayhenla, häp tä aisej Dios 
lechumet tä iwoyej amehen. 

29Tsi tajlhamhiyet'a tä Dios iwahin amejen tä let'ekhayaye Cristo, mat häte 
iwahin amejen tä lewoyay ateläythayaja'pe häp Cristo. 

30Tsi w'enhahit'a lhamej lhaka'tshayaj tä y'awoye, häp oka'tshayaj tä lew'enay tä 
ihte n'oyej, wet letoynej n'oye tä kamaj tatäyhit'a n'oyej. 

Fil 2 

Ten Cristo tä lhayen n'okawoya 

1Tä mälhyejtso, tä y'alhaikhajyenejwek Cristo, wet tä lhahumnhayaj tach'ot 
n'amehen, wet tä y'ap'akejwek Dios laka Espíritu, wet tä n'alha'isyenhen, wet tä 
n'ahäpehen hap'altsentses, 

2tä mälhyejtso, is che w'awulhchä achowhal, ahumnhayaj, ahusey, lhäy'e 
atichunhayajay, yämthilek matche tä okäjyaj ihi amejen. 

3Yej lhenay atichunhayaja awujyaj che õ'ti amejen tä lhenlhi m'ak che häpe, wet 
yej alechäjwethä. Mat a'ayhatchä wet is che elh tefwajpejni yopejkwe, “Opuhfwas, 
häp tä inu n'o'pe.” 

4Yej ts'ilkat m'ak che am aisej, mat häte tetshan m'ak che aiyhäj isej. 

5Tipej amejen achowhal tä hätet iwoye Cristo Jesús lechowej p'ante, 

6tä lham: Tej tä tälho t'at m'ak tä häpe Dios, wet w'awulhi t'at Dios, mat yenhit'a 
lhakliya wet ileyej ayej. 

7Lhaitiyej kanhihlä m'ak tä häpe, wet nichäthihchä honhat mälhyet iwoye hin'o, 
wet lhayen häpeya n'okawo. Wet tä hin'o t'at, 

8lhay'ayhatchä, tek lhaichäjlhi, wet iwoye t'at m'ak tä õne'tek iwoye, pajtha 
nichäte t'ilek, tä häpe tä õhp'ajtej cruz. 

9Häp tä tamenej tä Dios hiw'enho leniyatyaj tä inu'pe nilhokej, wet itiyej Lhey tä 
inu'pe nilhokej n'olheyes, 

10häpkhilek nilhokej pule lheley, lhäy'e wichi tä ihonhatena, lhäy'e iyhäj tä 
ichufwi honhat, itsinen lakamchetey tä iwujyen Jesús Lhey, 

11wet nilhokej yen lesilätyaja tä yohlak, “Jesucristo häpe Lhawuk”, häpkhilek 
õ'wunit häp Dios Lhajcha. 

Dios leles häpehen wichi tä i'pe honhat laka isi 

12Ipuhfwas tä oalehumnhay, tä oinaj amejen, wet lewoyayepej olhämet. Tä 
mälhyejtso, athana tä n'am ne amejen, ísej lhip tä lhenay atichunhayaja wet 
woyayepej m'ak tä one'tek lewoyaye. A'amkatayejpej tä let'ukwe amhohen 
atamsekis, wet häte a'ämay hin'ohlä Dios wet wujyenpej. 

13Tsi Dios t'at tä tachumlhi tä itipej amhihen atichunhayaj tä is alhoho, häpkhilek 
lehuminay wet lewoyaye lham lenech'ethayaj. 

14Yej tum amehenpe m'ak at che häpe che lhenlhi, wet yej tayejwek ämtes, 

15häpkhilek ahäpeyay Dios leles tä najit letesa, lhäy'e tä najit lakeyesa lhäy'e tä 
najit lech'ohleya, tä lheyayej wichi tä lhäy'e lhip tä ni'isahen tä ihonhatena. 
Ahätet iwoye katetsel, isiche t'at tä ihi honatsi, 

16tä lefwenayho lhamel Dios lhämet tä häpe n'ow'atshancheyaj. Wet che 
lewoyaye täjtso, che näm Cristo okäjyaj ihihila amejen, tsi n'änhila tä laha ihi t'at 
ochumet tä owoye, tek w'et olhaikhajyen. 

17Wet tej che õ'länn'o thayej, mat mälhhiyejat che oy'isej ow'oyis tä nitsäype häp 
achayaj tä lhen Dios t'awayhata. Okäjlhi che mälhyejtso, wet is che amel häte 
a'akäswethä. 

18Matche, n'alhaip'ajtitwek tä n'akäswethä n'amejen. 

Timoteo lhäy'e Epafrodito 

19Che Lhawuk Jesús lenech'ethayaj, ochenla amehen thahya Timoteo,yämlek 
ohan amejen wet okäjyaj ihi. 

20Tsi ow'enhit'a elh che lechowej häte iwoye olham ochowej, wet matche tä yenla 
tichunhayaja m'ak che amel isej. 

21Nilhokej iyhäj t'ukwe m'ak che lhamel isej, itetshanhit'a m'ak tä Jesucristo 
lenech'ethayaj. 

22Mat häp Timoteo, letäfwelayej t'at tä häpe hin'o tä lechowej ihi, wet hich'ot 
n'oye tä owo silätayej wichi Dios Silätyaj, mälhyej che olhäs. 

23Wet häp tä ochenla amehen che kalelhäj m'ak che ihla n'oyej. 

24Mat ot'ekhayeje Lhawuk tä olhamtej ohohla amehen thahya. 

25Häte ow'en tä is tä ochen amehen lhapuhfwa Epafrodito, lham tä iwo 
ot'unfwayayej Dios lechumet lhäy'e tä owopej oka'tshayaja'pe Cristo. Lham häpe 
naji amel achenek tä hich'otej n'oye m'akpej tä owatlä. 

26Lhäy'e lhip tä iwatläk hiw'en amel, tsi wuj tä ilän letichunhayaj tä amel lehanej 
tä t'inhayaj iyej naji. 

27Matche naji, wet tatäynaj lhimphaj wet y'il t'at, mat Dios itiyej lep'altsenyaj. Mat 
tajlhamhiyet'a tä hip'altsen häp lham, häte hip'altsenn'o, yämlek nintäkwahchä 
ofwitajayajay. 

28Häp tä tamenej tä nem koyhyaj tä owatläk ochen amehen, häpkhilek amel 
akäjyaj ihi che äp lew'enay, wet häte olham niwuja ofwitajayaj che ihla n'oyej. 

29Che lham nichät amehen, chumayhlä wet akäsyenejwethä, tsi lhapuhfwayej 
Lhawuk. Wet enay hin'oya elh at che häpe che mälhyej iwoye. 

30Tsi häpe t'at Cristo lechumet tä tamenej tä lham ayte y'inhihte. Tek yen lhakliya 
lhamej lew'atshancheyaj tä iti n'oyej lech'otyaj tä amel kahanayej lewoyneje, tä 
a'atofwaye n'ohlä. 

Fil 3 

M'ak tä matche tä laha ihi 

1Athana ipuhfwas, akäsyenejwethä Lhawuk. Tek oy'elej tä oyachajo olhämetnaj 
ochen amehen, häpkhilek alhämay hin'ohlä m'ak tä oyämena tä oyok, 

2Uyayhlä hin'ol tä hätet iwoye asinhäs, häp lhamel tä iwoye m'ak tä ni'isa wet 
inityenej iyhäj yämthilek iwo lhijtsekayej t'isanis. 

3Mat wichi tä matche tä n'otetnek tä n'olhijtsek iyej,häpe t'at n'amel. Tsi 
n'otetnekna iyej lhahusey, häp tä n'amel y'an'okwiyej Dios tä n'aisej laka 
Espíritu, wet n'akäsejwethä Cristo Jesús, wet y'at'ekhahiyet'a m'ayhay tä tumphä 
tä wichi iti lhamejen. 

4Tej tä olham, iche t'at m'ayhay tä t'uhawetej yämthilek ot'ekhaye. Chik iche elh 
chik häpe chik fwetaj iche m'ayhay tä t'ekhayej lhame, oyok, Olham onu'pe elhtso 
chik ot'ekhahiye m'ayhay tä in'oyej. 

5Tsi tä ow'en p'ante ocho ifwalas tä nech'e oiche, õ'ti n'oyej n'otetnek tä õyiset 
ot'äj lhip. Ohäpe t'at Israel lhayis lhäs, otälhe Benjamín laka wichi. Ohäpe Hebreo 
tä lhamya, tsi Hebreo lhayis tä lhäsn'o. Ohäpehte Fariseo, lhäy'e lhip tä ohanej 
Ley p'ante tälhe Moisés, wuj tä owunit. 

6Wet tä oyäm tefwajni tä owoye, häp tä tamenej tä owo ka'tshayajayej lhamel tä 
iwo lheya Jesús.Wet tä ofwetaj olha'isyenej Ley p'ante tälhe Moisés, ihichet'a elh 
chik häpe tä yäme tä otes ihi. 

7Matkat nilhokej m'ayhayna tä ofwetaj oisejte, oyen w'et m'ayeka athana, tsi 
olhay'amkatej Cristo. 

8Wet äp oyok, Nilhokej m'ayhay oyen w'et m'ayeka, yämthilek otäfwelej Owuk 
Cristo Jesús, tsi häp tä lhäy'e lhip tä laha ihi. Cristo tä tamenej tä owom nilhokej, 
wet oyen at häpeya m'ak tä hätet iwoye hup mok, yämthilek oti lhamej häp lham 

9wet olhaip'ajtej. Nemhit ofwetaj oisej tä owoye Ley p'ante tälhe Moisés wet 
o'isyaj in'oyej. Mat athana oisej ochayaj tä otiyej Cristo, tsi häp tä Dios hi'isyenej 
wichi lhamel lechayaj. 

10Owatläk wuj tä otäfwelej Cristo, wet ot'uhläk olät lhame tä in'ohi lakhajyhayaj 
p'ante inuhatphä tä tälho n'op'itseyhay. Owatläk olhaiw'en tä otn'isej 
leteläythayajay p'ante, häpkhilek omälhyet iwoye lham tä y'il, 

11wet oniwhayaj in'oyej tä onuhiphäla chik otälho n'op'itseyhay. 

Pablo lhaikhajyen yämthilek ikatej t'awayhat tä laha 

12Tek ofwetaj pajche okalhi m'ayhayna, wok wak'alh o'isyaj. Mat olhaikhajyen tä 
owatläk osakanej, tsi häp tä tamenej tä ichun tä Cristo isakan n'oyej. 

13Ipuhfwas, tek oyäme tä ofwetaj pajche osakanej. Mat m'ak tefwajni tä owoye, 
op'ethatlä wet nemhit otetshan m'ayhay tä i'ow'echehi, mat olhainityene m'ak tä 
ihi tä ottache. 

14Olhaikhajyen tä otiyäje lepes, yämthilek okalhi otw'ayhat tä laha tä ikaphä tä 
Dios t'änej n'amehen, häp tä n'aisej Cristo Jesús. 

15Nilhokej n'amel tä wak'alh lhachayaj, is chik mälhyejtso lhatichunhayaj. Mat 
chik w'enha lhamej amel atichunhayaj, Dios ihanthila amejen m'ak tä oyäme. 

16Mat n'atetshan lhan'äyij tä y'anekche yäk athana, wet n'atujlhache t'at. 

17Ipuhfwas, tenayn'o, wet tetshan lhamel tä iwoye m'ak tä olhamel one'tek amel 
lewoyaye. 

18Tsi pajche ofwelpej amhohen, wet oyachajo athana, wet otafwlhi tä oyok, Iche 
wujpe iyhäj tä itayhlä Cristo laka cruz. 

19Mat nofwila t'at lhamel. Lhamel yen häpeya laka dios m'ak tä ikänch'oye, wet 
tek n'äfwelhpe lakeyes tä iwoye, mat lhaichäjejwethä, wet tajlhama m'ayhay tä 
lew'et honhat tä yenpej tichunhayaja. 

20Mat häp n'amel n'ahäpehen wichi tä lew'et pule, wet y'anihihlä Lhafwayhthi 
chik nämla tä tälh puleye, häp Lhawuk Jesucristo. 

21Lham iwohla elha lhat'isanis tä nit'una, häpkhilek hätehla iwoye lham t'isan tä 
lesilatyaj ihi, häp tä isej lakhajyhayaj tä lhayen lewuka nilhokej m'ayhay. 

Fil 4 

Yej leyej tä alekäsyenejwethä Lhawuk 

1Tä mälhyejtso, ipuhfwas tä oalehumnhay, häp amel tä owo yiya lhäy'e tä 
lekäjyenlhin'o tä ahäpe okaha tä okalhi, ofwel amhohen, oyok, Ihumnhay, 
tujlhache t'at mälhyej tä lewoye, yej leyej Lhawuk. 

2Olhaip'altsen amehen, Evodia lhäy'e Síntique, leyayej tä letataywek. Is che 
w'awulhchä atichunhayaj tä alepuhfwasej Lhawuk. 

3Wet am tä ahäpe och'otfwa tä let'ifwti n'oyej tä y'ehi lhachumet, ot'alhej ame, 
Ch'otehen atsinhaytso, tsi lhamel wuj tä lhaip'ajtit n'oyej tä owo ka'tshayaja'pe 
Dios Silätyaj tä Is, lhäy'e Clemente, lhäy'e iyhäj och'otfwas. Nilhokej lhamel 
lheyes pajche ihi n'olesaynekhi tä wichi tä ikatej lew'atshancheyaj tä t'un lheyes 
ihi. 

4Yej leyayej tä alekäsyenejwethä Lhawuk. Oyachajo: ¡Akäsyenwethä! 

5Päyne nilhokej wichi tä ahäpehen iyhäj tä lechowhal ihi. Lhawuk tott'a alhoho. 

6Yej lhenay alhakliya m'ak at che häpe, mat wopej alhyaja, fwenhopej Dios häp 
m'ak tä lewatlä, wet ísej aka gracias. 

7Wet n'otamsek tä tälhe Dios, tä häpe m'ak tä inu'pe nilhokej n'ohanyaj, 
t'amajiyeja ahusey lhäy'e atichunhayajay, häp tä lep'akayej Cristo Jesús. 

Enaypej atichunhayaja m'ayhay tä isen 

8Ilepese, ipuhfwas, oyok, Häp m'ak at che häpe tä matche, lhäy'e m'ak at che häpe 
tä t'uhawetej che õ'wunit, lhäy'e m'ak at che häpe tä is alhoho, lhäy'e m'ak at che 
häpe tä ts'ilak, lhäy'e m'ak at che häpe tä õ'humin, lhäy'e m'ak at che häpe tä 
õ'toyne tä is, oyok, Enaypej atichunhayaja m'ayhayna. Wok oyok, häp m'ak at che 
häpe tä is lhäy'e tä t'uhawetej che õ'wujyen, woyaypej ahuseya'pe. 

9Häp m'ak tä ochufwente amejen lhäy'e tä one'tek lewoyaye, enaypej achumyaja. 
Woyaye t'at m'ak tä ofwel amhohen lhäy'e tä lew'enaypej tä oyenlhi. Wet Dios tä 
n'otamsek tälhe, ihla amejen. 

Pablo iwo graciasayej Dios leles häp t'awayhat 

10Wuj tä okäjejlhi häp Lhawuk tä amel lhachajo tä letichunayej n'oye hat'uhyaj. 
Häpkhit'a che oyok, amel lep'ethatay n'ohlä, tsi ohanej tä fwalas tä tajyämetso, 
atha amhohen yämlek letach'otay n'oye. 

11Mat yej lhenayek owoynejetso olhämet häp tä op'elitsaj t'at. Kha, tsi pajche 
olhaihoyantej tä oyok, Naya t'at m'ak tä in'oyej. 

12Wet ow'enpe tä oihi tä n'am w'en m'ayek, wet äpte ow'enpe tä wuj okäywet tä 
in'oyej. Fwala che häpe wet honhat che häpe che oihi, olhaihoyantej tä otamsek 
ihi, che ow'en olhäk tä naya wok tej che onchuyu, che ow'en m'ak tä tafwaype 
m'ak tä owatlä wok tej che niwohit m'akfwaj che oisej. 

13Okhajyhayaj ihi wet otumpejlä nilhokej m'ayhay, häp tä isej Cristo tä 
ikhajyenn'o. 

14Mat is m'ak tä amel lewoyaye tä alep'ajtit n'oyej tä oteläythayaj in'oyej. 

15Amel tä haw'et Filipos wuj tä lehanayej, täjte otälhe Macedonia häp fwalas tä 
owo tesa tä oyen lhämeta Dios Silätyaj tä Is, ihichet'a Dios leles iyhäj tä ichen 
n'oye m'ak tä ot'isan isej, tajlhamat amel, tä hätet iwoyek lew'enay n'oho'pe m'ak 
tä ahusey pajche isej. 

16Häte tä oihihte Tesalónica, nitäkwche tä lechenay n'oye m'ak tä oisej. 

17Häpkhit'a tä ot'ukwepej otw'ayhtes, mat owatläk Dios hiw'enpej amhohenpe 
hach'otyaj tä letipej n'oyej, häp lham lakäpfwayaj tä is. 

18Tsi pajche okatej nilhokej m'ak tä lechenay n'oye, wet imälhehi lhip. Häp m'ak 
tä Epafrodito ihännaj n'oye tä tälhe amel, wuj tä naya n'oyej. Hätet iwoye m'ak tä 
lenij akäjche tä õyen t'awayhata Dios, tä ikänitlhi häp lham. 

19Wet Dios hiw'enla amhohen nilhokej m'ak tä tatäy amejen, itälhthihola 
lakäywet tä wuj häp tä isej Cristo Jesús. 

20¡Is che lewujyaj iyej Lhajcha Dios yämlek tiyäj'attsiy! Amén. 

Pablo len'okhayaj tä lepes 

21Ochene on'okhayaj nilhokej Dios leles, häp lhamel tä hap'akej Cristo Jesús. Häp 
lhapuhfwas tä in'oyej ichen amehen len'okhayaj. 

22Häte nilhokej Dios leles ithat amehen len'okhayaj, wet häp lhamel tä 
ichumhoplhi lhaka niyat Romano lhäy'e lhip tä ichen amehen len'okhayaj. 

23Is che Lhawuk Jesucristo lep'altsenyaj iyej ahusey. 

Col 

Col 1 

Pablo ichene len'okhayaj häp Dios leles 

1-2Amtena ipuhfwas tä Dios aleles tä let'ifwtiyej Cristo tä lheyayhi hupuy tä 
Colosas. Olham Pablo ohäpe Cristo Jesús laka apóstol, wok oyok, lakachenhay tä 
lhamenya elh, tsi häpe t'at täjtso Dios lenech'ethayaj. Wet olham lhäy'e n'aelh 
Timoteo ochen amehen olhämetna. Is che Lhajcha Dios lep'altsenyaj lhäy'e 
atamsek i'amejen. 

Pablo iwo graciasayej Dios häp lhamel 

3Tä olhamel owopej ot'alhyaja atapehen, ow'enhopej oka gracias Dios tä häpe 
Lhawuk Jesucristo Lajcha. 

4Tsi olhamel otoynej amehen tä wuj tä let'ekhaye Cristo Jesús wet wuj tä lehumin 
nilhokej Dios laka wichi. 

5Häp ekhahyaj lhäy'e ahumnhayajna tälhe t'at aniwhayaj tä kalelhäj. Tsi tä 
letach'ahuyaye p'ante Dios lhämet tä matche tä häpe Lesilätyaj tä Is, wet tälhe 
ifwalatso leniwhitlä m'ak tä Dios pajche iwaklhat amhohen tä ipuleye. 

6Häp Dios Silätyajtso tä nichät p'ante amehen, n'äl tä lhaichihelit wet iwo lhaya tä 
iyejen wichi tä nilhokpe honhat, mälhyet iwoye tä i'amejen tälhe tä letoyneje 
Dios tä hap'altsentsaj wet äp letäfwelej tä matche t'at tä lham ahip'altsenhen. 

7Häp elh tä ichufwente amejen m'ayhayna häpe t'at Epafras, wet amel kamaj wuj 
tä aisej n'aelhtso tä häpe olhamel och'otfwa tä ohumnek wet äp Cristo lakawo tä 
afwtintsaj. 

8Lham t'at tä ifwelnaj n'ohohen häp ahumnhayaj tä tälhe Dios laka Espíritu tä 
i'amhiche. 

Pablo y'alhyene Dios häp lhamel 

9Tä mälhyejtso, tälhe häp ifwala tä olhamel ohanch'oye tähestso, olhamel 
olehiyejt'a tä oy'alhyenpej amehen Dios, yämthilek hiw'en amhohen nilhokej 
m'ak tä ahusey iwatläk nitäfwelej wet ihanej, häpkhilek lhäy'e lhip tä letäfwelayej 
Dios lenech'ethayaj. 

10Che mälhyejtso, lewohiyepeja m'ak tä t'uhawet amejen tä ahäpehen Lhawuk 
leles, wet lekänithilhipeja tä lewo aya tä tälhe nilhokej achumtes tä isen, wet 
lhäy'ehipeja lhip tä letäfwelayej häp lham. 

11Is che lham ikhajyen amejen nilhokej lakhajyhayaj tä lhäy'e lhip tä wuj, 
häpkhilek newache m'ak che ikalh amhihen wet tek lelhak'alwethä, mat 
atamsekis ihi t'at. 

12Wet a'akäslawethä wet lewohla graciasayej Lhajcha tä ayen häpeya wichi tä 
t'uhawetej tä tachumlä m'ak tä lham t'amajejo leles tä ihi isi. 

13Lhajcha ifwayhatte n'amejen honataj lakhajyhayaj, wet y'ayhet n'amehen häp 
Lhäs tä lehumnek Leniyatyaj, 

14häp lham tä lhayen lahaya tä itäyhat n'amejen lhasukyajay. 

Jesucristo häpe t'at Dios 

15Häp Dios tä nin'äla, häp tä lepeyak Cristo, Dios Lhäs tä Lechunkatsek tä kamaj 
newache nilhokej lhenhay. 

16Häp tä isej lham, Dios yenlhi nilhokej m'ayhay, häp m'ak tä iche puleye lhäy'e 
honhat, häp m'ayhay tä n'äl lhäy'e tä nin'äla, tej tä n'okhajyhayajay tä iche tä 
kaphä tä häpehen n'owujyajay lhäy'e n'on'ohyajay. Häp tä isej lham, Dios yenlhi 
nilhokej m'ayhay yämthilek lham tä Lewuk. 

17Lham pajche iche t'at tä kamaj newache m'ayhay, wet äp lham t'at tä t'amajchä 
nilhokej. 

18Häte häpe Dios leles lhetek. Häpe N'ochunkatsek, wet äp häpe elh tä ichun tä 
inuphä tä tälho n'op'itseyhay yämthilek häpe t'at Niyat tä Lhamya. 

19Dios ihumin tä lhaimälhetwek tä yen lew'eta Cristo, 

20yämthilek isej tä inachaj lhame nilhokej m'ayhay tä iche puleye lhäy'e honhat, 
häpkhilek letamsekis iyeji, häp tä isej Cristo lew'oyis tä itsäyhchä tä ihi cruz. 

21Fwalas tä pajche amel ahäpehen wichi tä nitäfwelayej Dios tä matche, wet ihi 
ahusey tä letatayhlä Dios tsi lewoyaye t'at m'ayhay tä ni'isachehen. 

22Mat athana Dios ainachaj lhame wet ahip'ajtit lhamej, häp tä isej Cristo t'ilek, 
yämthilek ahäpehen iyhäj tä t'amajchetes, lhäy'e tä naj lech'ohleya, lhäy'e tä najit 
letesa, che lheyayhi tä lham tatache. 

23Mat iwohiyet'ak katujlhayache ekhahyaj, yej letats'in, at'untejiche, wet yej 
aleyatchenejwethä aniwhayaj tä tälhe Dios Silätyaj tä pajche lelätaye. Häp 
Lesilätyajna õ'wo silätayej nilhokpe honhat, wet olham Pablo häp tä Dios yenn'o 
lewoyayej. 

Dios yen Lesilätyajwoya Pablo 

24Athana okäjlhi tä oteläythayaj in'oyej atapehen. Tsi tä mälhyejtso tä ot'isan 
leteläythayaj ihi'pe Dios leles tä häpe Cristo t'isan, wet nech'e nilhok Cristo 
leteläythayaj p'ante, niwohit m'ak che tatäyej. 

25Wet Dios yenn'o lewoya amejen, wet t'ekhayej n'oye lechumet tä oyen silätyaja 
amejen häp lham lhämet tä imälhewek, yämthilek amel aisej. 

26Häp täja häpe Dios leskalhek tä nilhokej fwalas tä pajche iskatho wichi, mat 
athana hin'ältej t'at häp lham leles. 

27Tsi Dios t'uhläk ihantejen lhamel tä lham letichunhayajtso tä pajche iskat, häpe 
t'at m'ak tä lhäy'e lhip tä is, häpkhilek wichi tä kahäpeya Judío lhayis isej. Wet 

leskalhektso tä nech'e hin'älit häpe täja, oyok, Cristo i'amejen. Tä mälhyejtso, 
Dios lewujyaj ihlat amejen. 

28Häp lham Cristo olhamel owo silätayej nilhokej wichi, wet oyämhopwethä 
lhamel, oisej nilhokej ohanyaj tä tälhe Dios yämthilek ochufwenejen. Tsi ot'uhläk 
nilhokej lhamel niwohit m'ak che tatäyej t'ekhahyaj, mat is che Dios hiw'en tä 
wak'alh wet lhamel hap'akej t'at häp Cristo. 

29Häp tä tamenej tä olham lhäy'e lhip tä otchumlhi wet owo olhäkleyhyaja, 
olhaikhajyenejpej häp Cristo lakhajyhayaj tä wuj tä in'ohi. 

Col 2 

1Wet häp tä ot'uhläk amel lehanej tä lhäy'e lhip tä olhaikhajyen atapehen, lhäy'e 
wichi tä ihi Laodicea, lhäy'e nilhokej wichi tä niw'ena o'pe wet nitäfwela n'oyej. 

2Owoye täjtso häpkhilek nilhokej Dios leles lehusey isej wet takhajayhen, wet 
lhaip'ajtejwek lehumnhayaj, yämthilek isakanej mälhewek lehanyaj tä wuj tä laha 
ihi, wet äp ihanej m'ak tä Dios pajche nin'älita tä häpe lham Cristo. 

3Tsi nilhokej n'ohanyaj lhäy'e n'otäfwnhayaj tä wuj tä laha ihi, häp tä ihi t'at 
Cristo. 

4Ofwel amhohen täjtso häpkhilek newache elh che ikänitchehen lhämtes tä 
fwetaj ikan amejen. 

5Tej tä n'am ne amejen, mat otichunhayaj i'amejen, wet okäjlhi tä oläte tä 
lewoyayepej m'ak tä t'uhawetej, lhäy'e tä kaleyayej tä let'ekhayaye Cristo. 

Dios tapo amejen tä lep'akayej Cristo 

6Wet häp tä oyok, Mälhyej tä letachumayhlä Cristo Jesús Lhawuk, is chik 
lenuyaykwe len'äyij. 

7Wo afwettsilahi lham, wet achihelthen tä lhe'pe. At'untejiche achayaj, mälhyej tä 
pajche õ'chufwen amejen, wet äm wuj tä lew'enhopej aka gracias häp Lhawuk. 

8Lhek tetshan, yej tach'anlhaye chik elh chik häpe chik fwetaj ahantsaj ikan 
amejen wet letichunhayajay tä najit lahaya ayen kwenkaya. Häp lehanyaj tä iyej 
tälhiyet'a Cristo, mat tälhe m'ak tä hin'ol yen lakeyesa tä tälhe letetsel, wet äp 
tälhe n'okhajyhayajay tä nin'äla tä iche. 

9Tsi nilhok m'ak tä häpe Dios, imälhewek tä yen lew'eta Cristo tä hin'o, 

10wet tapo amejen tsi lep'akayej Cristo tä niyatej nilhokej n'okhajyhayajaytso. 

11Häte tä lep'akayej lham, itiyej kanhi anech'ethayajay lhäy'e akeyes tä 
ni'isachehen, wet m'ak tä iwoyetso inu'pe n'otetnek tä hin'ol lhenek tä Judío 
lhayis itiyej leles tä hin'ol. Tsi häpe lhamel t'isan lhip tä õyisit wet õ'wom, mat tä 
amel lewom akeyestso, häpe t'at ahusey tä isej. 

12Tä lekatayej bautismo, hätet iwoyek õtjän hach'oyehen tä lep'akayej Cristo, wet 
äp hätet iwoyek õ'ainuhatphä tä letälho n'op'itseyhay tä lep'akayej lham tä 
inuphä. Tsi lechaye t'at Dios lakhajyhayaj tä inuhatphä häp lham. 

13Häp lewhäy tä pajche ahäpehen lep'itseyhay t'at tä lheyayhi hach'isukyajay, 
wet ahäpehen wichi tä nitäfwelayej Dios tä matche lhäy'e Ley p'ante tälhe 
Moisés. Mat athana Dios hiw'en amhohen haw'atshancheyaj tä lep'akayej 
Cristo, häp lham tä itäyhat n'amejen nilhokej lhach'isukyajay. 

14Dios itäyhat n'olesaynek tä yäme tä lhates ihihlä lham, wet itiyej kanhi tä 
lhaitumtejlä n'amel. Hätet iwoye tä ikäjejo clavos wet hip'ajtej häp cruz. 

15Tä Cristo ihi cruz, ikalhi wet noj lakhajyhayaj tä iyej n'okhajyhayajay tä iche tä 
nin'äla. Wet hin'älit tä ikalhi t'at lhamel, häp tä yen w'et m'ayhaya tä ihi tä 
nilhokej wichi tatache. 

16Tä mälhyejtso, isit'ak elh yen kalelhthayaja amejen häp m'ak tä letuj wok m'ak 
tä leyäyej, wet wujit'a tä lewujyen fwalas tä n'okäjyaj, wok fwala tä n'ot'elakw'et, 
wok häp tä wel'a nech'e n'äle. 

17Oyok, nilhokej tähestso m'ak tä õ'toyenlä lehupel t'at, mat tä lhamya häpe t'at 
Cristo. 

18Tä mälhyejtso, yej tach'anlhaye chik yäm amehen tä ates ihi lhamel tä fwetaj 
lhayene iyhäj tä lhay'ayhatchä, wet n'okwiyej ángeles, wet fwetaj hiw'en 
lew'enhay. Hin'oltso lhaichäjejwethä lhamel letichunhayajay, 

19nemhit hip'akej Cristo tä häpe Dios leles lhetek. Cristo häp tä ichunhanhen leles 
wet hip'ajtitwek yämthilek elh tefwajpejni lhaichihelit, mälhyej m'ak tä Dios 
lenech'ethayaj. 

Enpej atichunhayaja m'ayhay tä ipuleye, häp m'ayhay tä isen tä iyej Dios 

20Amel pajche let'inhen tä lep'akayej Cristo tä y'il, tsi nemhit lheyayhi 
n'okhajyhayajay tä nin'äla. Tä mälhyejtso, ¿chipte tä hätet iwoye chik kamaj 
ahäpehen t'at honhat leles tä letach'ahuyayepej n'olhämtes tä yok, 

21“Yej tsok täja, yej tuj täjtsi, yej chuma täja”? 

22N'olhämtesna yäme m'ayhay tä nit'una. Häpehen hin'ol lechufwenyajay t'at, 
wet tajlhame. 

23Hätet iwoyek isen, häp tä inityen n'oyej chik on'okwiyej Dios, wet 
olhay'ayhatchä, wet owo leteläythayaja ot'isan. Mat oyok, Tähestso tumhit'ahlä 
häp onech'ethayajay tä ohin'ol. 

Col 3 

1Tä mälhyejtso, tä pajche lenukwephä tä lep'akayej Cristo tä tälho n'op'itseyhay, 
enaypej atichunhayaja m'ayhay tä isen tä ikaphä tä ihi tä Cristo tatayhiphä tä ihi 
tä Dios lefwomkat. 

2Tihi t'at ahusey m'ayhay tä ipuleye, wet yej lhen atichunhayaja m'ayhay tä 
lew'et honhat. 

3Tsi tä pajche lep'akayej Cristo tä let'inhen, haw'atshancheyaj tä matche kamaj 
n'änhit'a, tsi iyej t'at Cristo tä iyej Dios. 

4Wet oyok, haw'atshancheyaj tä matche häpe t'at Cristo, wet chik lham 
lhain'älthila, häpkhilek nech'e häte n'änhila amel tä lheyayej lham tä ihi lewujyaj. 

5Tä mälhyejtso, länhen nilhokej akeyes tä ni'isachehen tä tälhe honhat. Isit'ak wo 
elh chik häpe iwoye lakain'oyaj wok m'ak tä kok'aye, wet yej alhachajaye 
amukwehyajay wok anech'ethayajay tä ni'isachehen. Wet yej alhen häpeya iyhäj 
tä alhaknhatses, tsi hätet iwoye chik lhen häpeya aka dios m'ak tä lelhak'alch'oye. 

6Nilhokej m'ayhaytso, häp tä itone Dios lewäk wichi tä niwoyaye lhämtes, 

7wet häpe t'at m'ayhaytso tä amel lewoyaye p'ante. 

8Mat athana leyayej awäk lhäy'e tä afwitses, lhäy'e han'äyihyaj, lhäy'e tä lesitäyen 
aelh, lhäy'e ämtes tä kok'achehen. 

9Yej woyej amehen ämtes tä kamatachehen, tsi pajche lelanayhi achowej wumek 
lhäy'e akeyes tä pajche, 

10wet nech'e lhen haw'uya achowej elh tä nech'ayek, häp m'ak tä Dios 
inech'aynhipej, lhäy'epej lhip, lhäy'epej lhip, tsi t'uhläk aitech'ayen lhamej 
yämthilek lhäy'e lhip tä letäfwelayej. 

11Tä mälhyejtso, nemhit is chik õ'tetshanej elh tä häpe Judío wok elh tä kahäpeya, 
wok elh tä n'otetnek tä n'olhijtsek iyej wok elh tä newayej, wok häp elh tä lhämet 
w'enha lhamej, wok elh tä tayhlhele, wok häp elh tä n'okwenek wok elh tä 
kahäpeya. Tsi Cristo iyej elh chik häpe tä ichaye, wet häpe Elh tä lhamya wet 
naya. 

Okeyes tä nech'ayhis 

12Dios aihumnhen wet tatshupi amehen yämlek ahäpehen t'amajchetes. Tä 
mälhyejtso, enpej haw'uya hap'altsenyaj tä tälho ahusey tä letiyej aiyhäj, wet 
ch'otyeneje m'ak che isej. Yej alechäjwethä, yej afwitses, yej lhak'alwethä, 

13mat teläytej t'at aelh che häpe, wet che iche aelh letes, täyhat. Mälhyej tä 
Lhawuk itäyhat amejen ates, häte täyhthen aiyhäj letes. 

14Wet häp m'ak tä inu'pe tähestso, en haw'uya ahumnhayaj, tsi häp tä lhamya 
m'ak tä yäyitwek nilhokej tähestso. 

15Wet is che n'otamsek tä tälhe Cristo lhayen niyatayej ahusey, tsi häp täja tä 
Dios t'änej amehen yämlek aweihalhahchä, hätet iwoye t'isan weihalha. Wet 
wopej graciasa. 

16Is che Cristo lhämtes iwo w'etahiche ahusey wet wuj tä takäpfway amehen. 
Chufwen amejen m'ak tä lehanej, wet päyne aiyhäj m'ak tä is alhoho. Tä 

lechoywethä, n'okwiyej Dios, wo akäjyaja tä tälho ahusey, ten salmos lhäy'e iyhäj 
n'otenkay tä isen. 

17Wet m'ak at che häpe tä lewoye, wuntej Lhawuk Jesús, wet wo graciasayej Dios 
Lhajcha häp tä isej Lhawuk Jesús. 

Häpet iyhäj tä lech'efwas ihi 

18Atsinhay tä hach'efwas ihi, en awuhuya hach'efwas, tsi häp täja m'ak tä 
t'uhawet amejen che lewoye tä ahäpehen iyhäj tä ichaye Lhawuk. 

19Wet amel tä hin'ol tä hach'efwas ihi, humin hach'efwas, wet yej afwitsaje. 

Häpet nä'tshas lhäy'e lajchalis 

20Nä'tshas, woyayepej m'ak tä ajchalis lhäy'e akolis ne'tepej che lewoyaye. Tsi 
häp tä Lhawuk ihuminche täjtso wet t'uhawetej che Dios laka wichi iwoye. 

21Wet häp amel tä hin'ol tä ales ihi, isit'ak letamenej lhamel che lewäk ihi, tsi elat 
nilhak'alwethä p'iya. 

Häpet n'okawos 

22Häp amel tä ahäpehen n'okawos, woyayepej m'ak tä awuhuy tä ihonhatena 
ne'tepej che lewoyaye. Mat oyok, tajlhamhiyet'a tä aitetshan, wet häp tä tamenej 
tä letach'ahuye lhamel yämlek lekänitlhi. Mat is che ahusey ts'ilak wet letiyej 
anowayhyaj Lhawuk, häp tä tamenej tä letach'ahuye lhamel. 

23M'ak at che häpe che lewoye, is che häpe t'at m'ak tä tälho ahusey, hätet iwoyek 
Lhawuk t'at tä letachumhoplhi, häpkhit'a hin'ol. 

24Tsi lehanej tä Lhawuk iwohlat awayhata tä tisila amhihen lakäpfwayajay, wet 
letach'ote t'at Cristo tä häpe Awuk tä lhamya. 

25Mat häp elh tä iwoye m'ak tä ni'isa, ikathiyeja laha tä ni'isa, tsi Dios tek 
itetshanej m'ak tä häpe elh che häpe. 

Col 4 

Häpet n'owuhuy 

1Amel tä ahäpehen n'owuhuy, woyayeje akawos m'ak tä is lhäy'e tä is alhoho, tsi 
lehanej tä häte Awuk iche tä ipuleye. 

M'ak tä t'uhawetej chik nilhokej Dios leles iwoye 

2Yej leyej tä lewopej alhyaja lhäy'e tä lewopej graciasayej Dios.Tujlhache wet yej 
tekm'ahatwethä. 

3Häte alhyenpej n'oyehen Dios yämlek ifwoyenlä Lesilätyaj tä oyen lhämeta 
Cristo. Häp Lesilätyajtso häpe lham leskalhek p'ante, mat athana hin'älit t'at, wet 
tä olham ohantejen wichi, häp tä tamenej tä õhp'o n'ohi. 

4Alhyenn'o häpkhilek okalelhtho lhamel, mälhyej m'ak tä t'uhawetej chik owoye. 

5Tetshan wet äm is m'ak tä lewoye tä lhehi tä wichi tä kachuhantses tatache, wet 
wo kotsayej lewhäytso. 

6Chik lhämhoplhi wichi, äm isen ämtes, mälhyej olhäk chik othate nisoy. Wet is tä 
lehanej t'at m'ak chik lechulhejlä elhpej. 

Pablo len'okhayajay tä lepes 

7Häp lhapuhfwa Tíquico tä wuj tä y'ahumin, lham tä häpe och'otfwa tä afwtintsaj 
tä tach'otej n'oye Lhawuk lechumet, ihanthila amejen nilhokej m'ak tä in'oyej. 

8Häp tä tamenej tä ochen amehen, häpkhilek ifwel amhohen wet lehanej olhamel 
wet häte aikhajyenhen. 

9Elh tä yikche häpe Onésimo, aelh t'at wet äp lhapuhfwa tä afwtintsaj tä wuj tä 
y'ahumin. Lhamel ifwenla amhohen nilhokej m'ak tä ikana. 

10Aristarco, lham tä otan'isfwa tä oihi n'op'onthi, ichen amehen len'okhayaj. Häte 
Marcos tä Bernabé lewithok lhäs. Amel pajche lehanej m'ak tä one'tek 
lewoyayeje n'aelhna. Chik t'isiyakay amehen, chumlä. 

11Häte lhapuhfwa Josué, tä äp õyen lheya Justo, ichen amehen len'okhayaj. 
Ihichet'a iyhäj Judío lhayis tä lhaip'ajtej Jesucristo wet tach'ot n'oye tä otch'ote 
Dios Niyatyaj, tajlhame t'at lhamelna. Wuj tä ikhajyen ohusek. 

12Aelh Epafras, häp Cristo Jesús lakawo, ichen amehen len'okhayaj. Lham wuj tä 
lhaikhajyenej tä y'alhyenpej amehen Dios, yämlek kaleyayej wet letujlhache wet 
alet'amkatej tä lewoye Dios lenech'ethayaj. 

13Olham ow'en wet ofwel amhohen tä wuj m'ak tä iwoye yämlek amel aisej, 
lhäy'e Dios leles tä ihi hupuy iyhäj tä Laodicea lhäy'e Hierápolis. 

14Lucas, médico tä olhamel ohumnek, lhäy'e Demas, lhamel ichen amehen 
len'okhayaj. 

15Fwenho on'okhayaj lhapuhfwas tä ihi Laodicea, häte Ninfa lhäy'e Dios leles tä 
lhaihuthipejwek lew'et. 

16Chik amel leleyej tä leyahyen oka cartana, chenela Dios leles tä ihi 
Laodicea, häpkhilek häte lhamel yahyen. Häte amel is chik leyahyen oka carta 
chik tälhe lhamel chik ithat amehen. 

17Fwenho olhämetna häp Arquipo, oyok, “En atichunhayaja tä lewoye nilhokej 
achumet tä Lhawuk yachaj ame tä ne'tek lewoye.” 

18Olham Pablo olesayen olhämtes tä on'okhayajna tä ilepese. Enaypej 
atichunhayaja tä oihi n'op'onthi. Is chik Dios lep'altsenyaj i'amejen. 

1~Tes 

1~Tes 1 

Pablo ichene len'okhayaj häp Dios leles 

1Amtena ipuhfwas tä Dios aleles tä lheyayhi hupuy tä Tesalónica.Olham Pablo, 
lhäy'e Silvano, lhäy'e Timoteo, olhamel ochen amehen olhämetna, häp amel tä 
lep'akayej t'at Dios Lhajcha lhäy'e Lhawuk Jesucristo. Is che Dios lep'altsenyaj 
lhäy'e atamsek i'amejen. 

Häpet lechayaj tä Tesalónica lheley iwoye 

2Tä olhamel owopej ot'alhyaja, oyenpej tichunhayaja nilhokej amel wet owopej 
graciasayej Dios atapehen. 

3Tsi tä lewo achayaja, wuj achumyajay tä isen tä tälhe. Wet tä ahumnhayaj ihi, 
wuj tä alhachaje achumtes tä lewoye. Wet tä kalelhäj aniwhayaj tä letiyej Lhawuk 
Jesucristo, matche tä alekhajyenhen tä leteläytej m'ak at che häpe. Tä oihi tä Dios 
Lhajcha tatache, olehiyejt'a tä otichunche m'ayhay tä isenna tä i'amejen. 

4Ipuhfwas, Dios wuj tä aihumnhen, wet olhamel ohanej tä lham tatshupi amehen. 

5Tsi tä olhamel ohänte amehen Dios Silätyaj tä Is, ts'ilakhit'a olhämtes, mat häte 
Espíritu tä Dios T'amajchet lakhajyhayaj tä hap'akej, wet kalelhäj tä häpe m'ak tä 
matche. Wet amel lehanej t'at m'ak tä olhamel owoye tä oihte amejen, tsi owopej 
yiyach'oye amejen m'ak tä häpkhilek aisej. 

6Wet letenay m'ak tä olhamel owoye, lhäy'e m'ak tä Lhawuk iwoye, tsi tä 
letachumtehlä Dios lhämtes, tej tä leteläytej atayhfwas laka'tshayajay tä iti 
amejen, mat akäjyaj ihi, tsi akäjyajna tälhe t'at Espíritu tä Dios T'amajchet. 

7Wet tä nilhokej Dios leles tä ihi honhates tä Macedonia lhäy'e Acaya hiw'en m'ak 
tä lewoyetso, lhamel ihanej tä is che mälhyejtso m'ak tä lhamel iwoye. 

8Tsi amel t'at tä letamenej tä Lhawuk lhämet lhäy'e lhip tä t'aytshi, hätet iwoye 
chinaj lepak tä wuj tä y'ajpe honhat. Wet ts'ilakhit'a Macedonia lheley lhäy'e 
Acaya lheley tä itoyen ameje achayaj tä letiyej Dios, mat häte wichi tä ihi nilhokej 
honhates. Tä mälhyejtso, laha ihihit'a che olhamel oyen lhämeta, tsi lhamel 
pajche ihanej t'at. 

9Wet lhamel tä yämepej täjte olhamel oho amehen, lhamel yäme tä wuj tä is tä 
amel letachumlä olhamel, lhäy'e tä lewom acheyälis, wet nech'e lehänlhi häp Dios 
tä n'ilataj lhäy'e tä matche, wet len'okwiyej. 

10Häte lhamel yen at lhämeta tä amel leniwhihlä Lhäs che tapinla tä tälh puleye, 
häp Jesús tä Dios inuhatphä tä tälho n'op'itseyhay. Häpe t'at lham tä n'aifwayhtej 
Dios lewäk tä tatay alhoho. 

1~Tes 2 

Häp Pablo lechumet tä iwoye tä ihi p'ante Tesalónica 

1Ipuhfwas, amel lehanej t'at tä lhäy'e lhip tä laha ihi täjte olhamel oho amehen. 

2Tsi häp wichi tä ihi hupuy tä Filipos lhamel pajche iwoyej n'oyehen m'ak tä wuj 
tä ni'isa, wet iläkwlhi n'oyejen lhämtes tä ni'isachehen, mälhyej tä amel lehanej. 
Mat tä äp ohohte amehen, tej tä wujpe otayhfwas iche thayej, mat onowayhyaj 
ihihit'a wet wuj tä olhaikhajyenej lhaka Dios tä owo siläta amejen Lesilätyaj tä Is. 

3Wet häpkhit'a olhämtes tä kamatachehen, wok okan amejen, wok ohusey 
nits'ilaka. 

4Matkat Dios ikalelhätchä olhamel wet t'ekhayej n'oyehen Lesilätyaj, wet owoye 
olhämtes tä t'uhawetej täjtso. Häpkhit'a wichi chik ot'uhläk akäjlhi n'oyejen, mat 
Dios tä ot'uhläk okänitlhi, häp lham tä itetshan m'ak tä ihi lhahusey. 

5Amel lehanej tä olhamel owohiyet'a olhämtes tä okänitwethä amejen tä häpe 
otkanyaj yämthilek okalhi m'ayhay. Dios häte ihanej täjtso. 

6Ot'uhikwet'a lhamhohen yämthilek amel wok iyhäj chik häpe yen n'oyehen 
hin'ol tä len'ohyajay ihi. 

7Athahit'ahte n'ohohen chik oayen okawosa tä ohäpehen Cristo laka apóstoles, 
wok oyok, lakachenhay tä lhamenya. Mat owohiyet'a täjtso, tajlhama tä 
op'altsentses t'at tä oi'amejen, olhaitech'aynej atsinhapej t'uyehen lelesas. 

8Häp täjtso olhamel ohumnhayaj tä oti amejen. Wet ts'ilakhit'a Dios lhämet tä 
ofwel amhohen, ¡mat ot'uhtehläk olhaiwom atapehen, tsi matche tä oaihumnhen! 

9Ipuhfwas, letichunache m'ak tä olhamel owoye tä oihte amejen. Ifwalapej 
honatsipej lhäy'e lhip tä oy'enhen tä otchumwethä häpkhilek iche m'ak tä 
olhamel oisej, wet niwohit elh chik nahayejlhi m'ak tä owatlä tä owo siläta 
amejen Dios lhämet. 

10Amel tä Dios leles lew'en tä ihichet'a m'ak tä ni'isa tä olhamel owoye tä oihte 
amejen. Dios häte hiw'en täjtso. Tsi olhamel ot'amaj lhamejen, wet owoyepej 
m'ak tä t'uhawetej, wet ihichet'a m'ak tä elh chik häpe ihanej iwoyneje chik 
imenyen n'oyejen. 

11-12Häte lehanej tä olhamel wuj tä okhajyenej olhämet elh weihalhapej amel, 
omälhyet iwoye hin'o tä leles ihi. Wet onityenpej amejen chik lewoye m'ak tä 
t'uhawetej chik Dios laka wichi iwoye, tsi Dios t'änej amehen häp Leniyatyaj 
lhäy'e lewujyaj. 

13Olhamel owopej oka graciasayej Dios, tsi tä owohte siläta amejen Dios lhämet, 
amel letachum'atlä, tsi let'ekhaye tä Dios lhämet t'at, häpkhit'a hin'ol lhämtes. 
Wet matche, häpe t'at Dios lhämet, tsi n'äl t'at m'ayhay tä isen tä tälhe tä i'amejen 
tä let'ekhaye. 

14Ipuhfwas, tä aiyhäj tä häpe haw'etfwas itihte amejen ateläythayajay, amälhyet 
iwoye Dios leles tä ihi Judea tä hap'akej Cristo Jesús. Tsi lhamel lew'etfwas tä 
Judío lhayis häte itiyejen laka'tshayaj. 

15Häpe t'at lhamel tä ne'tek õ'län Lhawuk Jesús, mälhyej tä lechätilis ilänhen 
p'ante profetas, wet äp lhamel yokwes n'ohen. Wuj tä iwäkyhayen häp Dios, wet 
tatayhlä nilhokej wichi, 

16tsi t'upejläk n'äyej n'ohohen tä owo silätayej wichi tä kahäpeya Judío lhayis häp 
Dios lhämet yämthilek tafwayhen. Wet tä iwoye täjtso, yäm wak'alh 
lech'isukyajay tä tälhettsiy tä yenlhi. Mat ilepese, Dios lewäk nichätpe lhamel. 

Pablo t'uhläk yachajo tä isikaye Tesalónica 

17Ipuhfwas, tälhe täjte nem aj y'ap'akwek, wuj tä olhamel ontichunpej amehen, 
tej tä nem oahiw'en. Wet wuj tä ot'uhläk osikay amehen, ot'ukwepej on'äyij 
yämthilek okalhi. 

18Ofwetajpej oyikhen, olham wujpe lewhäy tä ofwetajpej owoye täjtso, mat 
Satanás n'äyejpej n'ohohen. 

19Yaiyhäj, chik näm Lhawuk Jesús, amenla t'at chik letamenej tä olhamel 
oniwhayaj ihi, lhäy'e okäjyaj, lhäy'e tä hätehlat iwoyek olhaichäjwethä amejen 
chik oihi tä lham tatache. 

20Matche, amel wuj tä lewoyay okäjyaja. 

1~Tes 3 

1-2Wet tä olhamel n'am tumlä otichunhayaj tä ot'uhläk ohanej chik aisen p'iya, 
häp tä tamenej tä oyenek is tä ochennaj amehen ot'unfwa Timoteo, lhapuhfwa tä 
tach'ote Dios lechumet tä yen Silätyaja Cristo. Olham omälhehi Atenas, wet lham 
iho amehen yämthilek aikhajyenhen wet letujlhache achayaj, 

3häpkhilek newache elh chik häpe chik y'elej leteläythayajay tä wichi iyhäj itiyej, 
wet ileyej Lhawuk. Tsi lehanej tä n'amel tä Dios n'aleles, lhan'äyij häpe t'at 
lhateläythayaj. 

4Täjte olhamel oi'amejen, ofwel amhohen tä nämlat n'amehen m'ayhay tä 
n'ailhaklitlawethä. Wet y'aw'en athana tä mälhyej tä oyämetso. 

5Häp tä tamenej tä ochennaj amehen Timoteo yämthilek ohanej chik kamaj lewo 
achayaja. Tsi äytaj otichunhayaj tä onowayhläk n'olhelhtshayajwo yelhat amehen 
wet noj achayajay. Wet chik mälhyejtso, nemhit laha ihi olhamel ochumet tä 
owoyej amehen. 

6Mat athana tä tapil Timoteo tä tälh amehen, ihanhat n'oyejen tä aisen t'at, kamaj 
lechaye Lhawuk, lhäy'e ahumnhayaj tä i'amejen. Häte yäme tä wuj tä 
letichunpejch'oye olhamel, wet lhäy'e lhip tä let'uhläk lew'en n'ohen, mälhyej tä 
olhamel wuj tä ot'uhläk ow'en atapehen. 

7Tä mälhyejtso, ipuhfwas, tej tä atha olhamel on'äyij lhäy'e tä wuj oteläythayaj, 
mat tä ohanej tä amel letujlhache t'at tä lechaye Lhawuk, häp tä ikhajyen n'ohen. 

8Tä olhamel oläte tä alet'amkatayej Lhawuk, nem koyhyaj tä okhajyhayaj ihi. 

9Tä mälhyejtso, ¡lajit lepesa wet lajit whäya olhamel oka gracias tä oyachaje lhaka 
Dios atapehen, tsi lhäy'e lhip okäjyaj tä ihi amejen tä oihi tä lham tatache! 

10Ifwalapej honajchepej, mälhewek ohusek tä olhaip'altsene Dios yämlek iwahin 
n'oyejen chik ow'en atapehen, häpkhilek oy'isej lhip m'ak tä kamaj tatäyej 
achayaj, wet wak'alh. 

11Is chik Dios Lhajcha lhäy'e Lhawuk Jesús yen häpeya olhamel on'äyij yämlek 
oho amehen. 

12Is chik Lhawuk ichihelit ahumnhayaj tä leti amejen, lhäy'e nilhokej iyhäj, 
yämlek lhäy'e lhip, mälhyej tä olhamel oaihumnhen. 

13Wet is chik ikhajyen ahusey wet ayen t'amajchetesa tä laj atesa tä lheyayhi tä 
Dios Lhajcha tatache, chik Lhawuk Jesús tapil honhatena, lhäy'e nilhokej laka 
wichi tä t'amajchetes. Amén. 

1~Tes 4 

Häp m'ak tä ikänitlhi Dios 

1Athana ipuhfwas, tä amel lep'akayej Lhawuk Jesús, olhamel olhaip'altsen 
amehen che letujlhache m'ak tä lewoye tä olhamel ochufwente amejen, häp m'ak 
tä ikänitlhi Dios. Wet onityen amejen yämlek lhäy'e lhip che lewoye täjtso. 

2Tsi lehanayej ihi ochufwenyaj tä olhamel ow'ente amhohen tä tälhe Lhawuk 
Jesús. 

3Oyok, häp m'ak tä Dios lenech'ethayaj häpe t'at che alhenay häpeya lham 
t'amajchetes. Isit'ak iche elh tä iwo lakain'oyaja, 

4mat is che elhpej amel lekalhi tä lenowayhtejlä asan m'ak tä ni'isa, tsi häpe t'at 
m'ak tä t'amajchet, wet t'uhawethiyejt'ak lewelkatejlhi, 

5wok alhachajaye anech'ethayajay lhäy'e akänyajay tä ni'isahen, mälhyej iwoye 
wichi tä nitäfwelayej Dios. 

6Isit'ak elh che häpe iwit'äynej lepuhfwa m'ak tä mälhyejtso, wok iwo kotsayej. 
Tsi Lhawuk iwohla lahaya nilhokej m'ayhaytso, mälhyej tä pajche ohanhat 
amejen wet n'am ne'tek letekm'ahtayej. 

7Tsi Dios tek t'änej n'ame lhakokhayaj, mat t'än n'amehen yämlek n'ahäpehen 
t'amajchetes. 

8Tä mälhyejtso, elh che yen w'et m'ayeka n'ochufwenyajna, häpkhit'a hin'ol tä 
yen w'et m'ayeka, mat yen w'et m'ayeka Dios, tä lham tä hiw'en amhohen laka 
Espíritu tä T'amajchet. 

9Häpet ahumnhayaj tä leti amejen tä alepuhfwaswekej Cristo, tek iwatläk ochen 
amehen olhämet. Tsi Dios pajche ichufwen amejen yämlek letiyej ahumnhayaj 
aiyhäj, 

10wet mälhyej'attso tä lewoyejepej nilhokej lhapuhfwas tä ihi Macedonia. Mat 
ipuhfwas, olhaip'altsen amehen che lhäy'e lhip ahumnhayaj. 

11Uyaykwe amhohen yämlek atamsekis ihi, wet woye t'at m'ak tä lewoye, 
chumpejwethä, mälhyej tä olhamel one'tehtek lewoye, 

12häpkhilek wichi iyhäj tä kahäpeya Dios leles, tek ayen w'et hin'ola, wet niwohit 
m'ak che tatäy amejen. 

Häpet Lhawuk che tapinla 

13Ipuhfwas, häpet lhamel tä pajche ileyejen honhat, olhamel ot'uhläk amel wuj tä 
lehanej, häpkhilek nemhit lhenay afwitajayaja, mälhyej iwoye wichi iyhäj tä 
newache leniwhayaj. 

14Tsi tä n'amel y'at'ekhaye tä Jesús y'il mat inuphä tä tälho n'op'itseyhay, wet 
mälhhiyejattso tä Dios hip'ajthiyeja häp iyhäj tä pajche y'inhen tä t'ekhaye lham, 
che inuhatchephä tä tälho n'op'itseyhay. 

15Wet olhamel ofwel amhohen häp Lhawuk lechufwenyaj, tä yäme tä n'amel tä 
y'aläyhen wet tä kamaj y'e honhatena che Lhawuk näm, y'ahänla len'äyij häp 
lhamel tä pajche ileyejen honhat. 

16Tsi ihichela n'opak tä äytaji, lhäy'e ángel kaniyatey elh lechos, lhäy'e Dios 
lefwol trompeta lepak, wet Lhawuk inuhlahchä tä tälh puleye. Wet häp wichi tä 
pajche ileyejen honhat tä t'ekhaye Cristo, ichunlak inukwephä lhamel. 

17Wet n'amel tä kamaj y'aläyhen, y'ap'akhiyeja lhamel tä õn'aichäjphä, häpkhilek 
y'anchutej häp Lhawuk. Tä mälhyejtso, y'ehiyeja lham yämthilek tiyäj'attsiy. 

18Wet häp tä oyok, Khajyenpej amejen Lhawuk lhämtesna. 

 

1~Tes 5 

¡Awaklhatlä Lhawuk tä nämla! 

1Ipuhfwas, häpet fwala wok lewhäy che mälhhiyejatso, tek iwatläk oyämej 
amehen. 

2Tsi amel wuj tä lehanej fwala tä Lhawuk tapinla, mälhhiyejat etantsaj tä näm tä 
honatsi tä wichi tek iniwhich'oye. 

3Che wichi yohlak, “Is t'at, lhatamsekis ihi t'at”, wet nech'e letäyhyaj iselkatla 
lhamel che nichätpe, mälhyej leteläythayaj tä nichätpe atsinha tä hich'otshan tä 
takapuhtshanej lhäs. Wet lhamel ihanhiyejt'ala che lhaifwayhtej. 

4Mat amel, ipuhfwas, tek lheyayhi honataj. Tä mälhyejtso, fwalatso che näm tek 
aiselkatla mälhyej iwoye etantsaj tä näm. 

5Tsi nilhokej amel ahäpehen isi leles wet äp fwala leles. N'ahäpkhihent'a honatsi 
lheley wok iyhäj tä ihumin honataj. 

6Häp tä tamenej tä isit'ak y'amähen, mälhyej iwoye wichi iyhäj, mat is che 
y'an'omhen t'at wet y'anukwe lhan'äyij tä häpe m'ak tä is alhoho. 

7Tsi wichi tä imähen, imähen tä honatsi, wet lhamel tä lhayen w'oknhasa, tä 
honatsi häp tä iyäyej hat'es. 

8Mat häp n'amel tä y'ehi isi, is che y'anukwe t'at lhan'äyij tä häpe m'ak tä is 
alhoho. Wet is che y'atw'uyhi lhat'okwep'ot tä häpe lhat'ekhahyaj lhäy'e 
lhahumnhayaj, wet n'ap'oyejpe lhalhethey häp lhaniwhayaj tä ihlat n'amejen 
lhafwayhyaj. 

9Tsi Dios tek tatshupi n'amehen yämthilek iti n'amejen lewäk, mat t'uhläk 
y'asakanej lhafwayhyaj häp tä isej Lhawuk Jesucristo. 

10Lham y'il lhatapehen, yämthilek tej che y'at'inhen wok kamaj y'aläyhen che 
näm, mat y'ehiyeja t'at yämthilek tiyäj'attsiy. 

11Wet häp tä oyok, Akhajyenhen wet ch'ot amehen, mälhyej tä lewoye athana. 

Pablo tahuyej iyhäj yämthilek lhamel isej häp lhämet wet yok: 

12Ipuhfwas, olhaip'altsen amehen yämthilek tek lhen w'et m'ayhaya häp lhamel 
tä tachumwethä tä i'amejen, tä t'uyehen ahusey wet ipäyen amehen Lhawuk 
len'äyij. 

13Is chik wuj tä lhenay hin'ola wet lhäy'e lhip tä lehumnhen lhamel, häp lechumet 
tä iwoye tä tamenej. Wet ti amejen atamsek. 

14Häte ipuhfwas, nityeneje lechumet aiyhäj tä n'etäjwethä. Khajyenhen lhamel tä 
nem lhay'amkatwethä, ch'otehen lhamel tä laj lakhajyhayaja, wet teläytej elh at 
chik häpe. 

15Isit'a chik aelh chik häpe iwo hayahlä elh tä iwoyeje m'ak tä ni'isa.Mat 
woyaypej yiya m'ak tä is tä lewoyej amehen, lhäy'e nilhokej iyhäj. 

16Is chik lajit lepesa tä a'akäswethä. 

17Yej leyayej tä lewopej alhyaja, 

18wet m'ak at chik häpe chik iche, w'enho gracias Dios. Tsi häp tähestso m'ak tä 
Dios ihuminche chik lewoye tä ahäpehen wichi tä ichaye Cristo Jesús. 

19Yej t'omatay Dios laka Espíritu tä i'amhiche. 

20Yej lhen w'et m'ayeka häp n'osilätyaj tä tälhe iyhäj tä yäme tä iwo siläta m'ak tä 
Dios laka Espíritu ifwenhomche wichi. 

21Mat is chik letetshan wet lhelhtaye nilhokej m'ayhay tä mälhyejentso, wet chik 
kalelhäj tä häpe m'ak tä is, ti amejen. 

22Tiyej kanhi m'ak at chik häpe tä ni'isa. 

23Is chik Dios tä n'otamsek tälhe, imälhetwek tä ayen t'amajchetesa, wet t'amajej 
ahusey, lhäy'e asanis, lhäy'e atichunhayajay, yämthilek newache ates chik häpe 
chik näm Lhawuk Jesucristo. 

24Häp lham tä t'än amehen häpe elh tä yäm matche lhämet, wet iwohiyela t'at 
tähestso. 

Lepes Pablo lhämet 

25Ipuhfwas, häte alhyen n'oyehen Dios. 

26N'okwi amejen, tsufwel amejen tä lhen atetneka tä ahäpehen Dios leles. 

27Tä Lhawuk lhämet n'oyej, one'tek leyahyenho nilhokej apuhfwas häp cartana. 

28Is chik Lhawuk Jesucristo lep'altsenyaj i'amejen. 

2~Tes 

2~Tes 1 

Pablo ichene len'okhayaj häp Dios leles 

1Amtena ipuhfwas tä Dios aleles tä lheyayhi hupuy tä Tesalónica.Olham Pablo, 
lhäy'e Silvano, lhäy'e Timoteo, olhamel ochen amehen olhämetna, häp amel tä 
lep'akayej t'at Dios Lhajcha lhäy'e Lhawuk Jesucristo. 

2Is che Dios Lhajcha lhäy'e Lhawuk Jesucristo iti amejen lep'altsenyaj lhäy'e 
atamsek. 

Che Cristo tapil honhatena, Dios itasnhila wichi tä lesukyajay ihi 

3Ipuhfwas, t'uhawetej t'at tä olhamel owopej graciasayej Dios atapehen. Is alhoho 
täjtso, tsi achayaj wuj tä lhaichihelitpa wet lhäy'epej lhip ahumnhayaj tä elhpej 
amel letiyej aiyhäj. 

4Tä mälhyejtso, olhamel okäjlhi amejen tä oyenpej lhämeta amel tä oiyej Dios 
leles iyhäj. Oyäme t'at achayaj, lhäy'e tä letujlhache t'at, tej tä athapej han'äyij 
wet wichi itipej amejen laka'tshayaj. 

5Täjtso hin'älit tä is alhoho Dios lakalelhthayaj, häpkhilek amel at'uhawetej che 
letiyäjo Leniyatyaj tä lewo ateläythayaja'pe athana. 

6Häte t'uhawetej che Dios yachaje leteläythayaj häp lhamel tä hiw'en amhohen 
ateläythayaj. 

7Che näm ifwala tä Lhawuk Jesús lhain'älit tä tälh puleye, wet amel 
alet'upthihenahlä ateläythayajay, mälhhiyeja iwoye olhamel. Tsi lham nekhichela 
laka ángeles tä lewujyaj ihi, lhäy'e itäj lhal tä lak'e, 

8yämlek iwo hayahlä wichi tä nitiya lhamhi Dios wet nitch'ahuyaye Lesilätyaj tä 
yäme Lhawuk Jesús. 

9-10Che nichäthiyela ifwalatso tä Lhawuk näm, itasnhila wichi tä mälhyejentso, 
wet itihiyeja kanhihlä häp lham lhäy'e lewujyaj tä isi, wet letäyhyaj yämlek 
tiyäj'attsiy. Matkat häp Dios leles, lhamel tä ichaye, t'iselthiyeja lesilatyaj wet 
iwunthila häp lham. Wet amel lhehiyeja lhamel, tsi pajche lechaye t'at olhamel 
osilätyaj tä ofwelte amhohen. 

11Häp tä tamenej tä olhamel oy'alhyenpej amehen lhaka Dios, ot'alhepej yämlek 
ayen häpeya iyhäj tä t'uhawetej tä lham t'änte amehen. Wet is che hich'otyeneje 
lakhajyhayaj nilhokej m'ak tä ischehen tä let'uhläk lewoye, lhäy'e achumtes tä 
isen tä tälhe achayaj. 

12Che mälhyejtso, wichi iwunthila Lhawuk Jesús wet lham aiwunthila, häp tä isej 
lep'altsenyaj tä tälhe lhaka Dios lhäy'e Lhawuk Jesucristo. 

2~Tes 2 

Pablo ikalelhät häpet ifwalas tä ilepese 

1-2Athana ipuhfwas, häpet lewhäy chik Lhawuk Jesucristo nämla wet 
y'alhaihuthiyejawek häp lham, iche wichi tä yäme tä näm t'at häp ifwalatso. Mat 
olhamel olhaip'altsen amehen tä oyok, Chik lelätaye n'olhämet tä mälhyejtso tä 
elh chik häpe yäme, yej tach'anlhaye chik itilhkathi atichunhayajay. Tej chik 
fwetaj Dios laka Espíritu yämyenlhi, wok iche p'iya carta chik nichät amehen tä 
hätet iwoyek tälh n'oyehen, mat yej nuhat amhohen, 

3wet yej tach'anlhaye chik elh at chik häpe ikan amejen. Tsi chik kamaj ninäma 
ifwalatso, wujla'pey wichi chik iwomla Dios wet tatayhlä, wet n'änhila Hin'o tä 
häpe M'ak tä Ni'isa T'isan, häp elh tä n'otäyhyaj lhäs. 

4Lhamtso tatayhlahlä nilhokej m'ak tä õyen lheya dios lhayis lhäy'e tä õ'tiyej 
n'on'okhayaj, wet häte yenla lew'eta Dios Lew'et tä T'amajchet, wet 
tatayhihiphäla wet yohlak, “Olham ohäpe Dios.” 

5¿Hä letichunache täjte oi'amejen tä oyämepej tähestso? 

6Wet lehanej t'at m'ak tä häpe tä itsoklhi athana, pajla'tha nichäte lewhäy chik 
n'änhila. 

7Ifwalasna iche t'at häp M'ak tä Hich'atej tä Ni'isa tä tälhe Hin'otso. Tej tä nin'äla, 
mat ihi t'at honhat. Mat chik õ'tihiyeja kanhi häp n'okhajyhayaj tä itsoklhi, 

8wet nech'e häpkhilek n'äl Hin'otso. Mat chik äp paj wet nämla Lhawuk Jesús, 
wet ilänhiyeja leyalh tä tälhche lhayhi wet itäyhthiyeja leleplehyaj. 

Häpet M'ak tä Ni'isa T'isan chik nämla, lhäy'e wichi tä yenla lehäneka 

9Wet häpet Hin'otso tä häpe M'ak tä Ni'isa T'isan chik näm, oyok, Satanás 
lakhajyhayaj nekhichela, wet yenhilhila m'ayhay tä iselkathiyeja wichi, lhäy'e 
letetnhay tä kamatachehen. 

10Wet yenhilhila nilhokej m'ayhay tä ni'isachehen tä ikanejen wichi tä ihoye t'at 
letäyhyaj, häp lhamel tä nitchumahlä m'ak tä matche mat y'ulhan, wet tek 
tafwayhen. 

11Häp tä tamenej tä Dios yen n'otkanyaj kwenkaya lhamel, yämthilek t'ekhaye 
m'ak tä kamatache. 

12Tä mälhyejtso, nilhokej wichi tä ikachuye m'ak tä matche, mat yen lakäjyaja 
m'ak tä ni'isa, Dios itiyej t'at letes. 

Dios leles lefwayhyaj 

13Mat olhamel owopej graciasayej Dios atapehen, ipuhfwas tä Lhawuk 
lehumnhay, tsi Dios tatshupi amehen yämthilek ahäpehen wichi tä ichun tä ikatej 
n'ofwayhyaj, häp tä isej laka Espíritu tä ayen t'amajchetesa lhäy'e tä let'ekhaye 
m'ak tä matche. 



2085 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

14Häp täjtso tä tamenej tä Dios t'än amehen, häp tä isej Lesilätyaj tä olhamel 
owohte siläta amejen, häpkhilek i'amejen Lhawuk Jesucristo lewujyaj. 

15Tä mälhyejtso, ipuhfwas, akhajyenhen wet tsokaylhi ochufwenyaj tä olhamel 
ofwelte amhohen wok otihi oka carta tä ochennaj amehen. 

16Wet athana oy'alhyen amehen häp Lhawuk Jesucristo lhäy'e Dios Lhajcha tä 
n'aihumnhen, lhäy'e tä n'aip'altsenhen tä iti n'amejen lakhajyhayaj tä najit lepesa 
lhäy'e lhaniwhayaj tä is. 

17Is chik wuj tä ikhajyenhen ahusey, yämthilek matche tä isen nilhokej ämtes 
lhäy'e m'akpej tä lewoye. 

2~Tes 3 

Pablo t'uhläk wichi y'alhyene Dios häp lham lhäy'e let'unfwas 

1Tä lepese ipuhfwas, alhyen n'oyehen Dios häpkhilek lhämet iläfwel tä yikpe 
honhat wet äp wichi iwujyen tä tachumlä, mälhyej täjte amel lewoye. 

2Häte alhyen n'oyehen Dios yämthilek olhamel laj owit'äyahlä häp hin'ol tä 
fwitses lhäy'e tä ni'isahen, tsi nilhokhiyejt'a wichi tä lechayaj ihi. 

3Mat Lhawuk häpe t'at afwtintsaj, wet aikhajyenhihena wet äp t'uhla amehenlä 
m'ak tä ni'isa. 

4Wet olhamel oisej Lhawuk wet häp tä ochaye tä kalelhäj tä amel lewoye m'ak tä 
olhamel ofwel amhohen wet letujlhahichela t'at. 

5Is che Lhawuk ipäyen amehen yämthilek lhäy'epej lhip tä leti amejen Dios 
lehumnhayaj, lhäy'e tä Cristo aikhajyenhen tä ateläythayaj ihi, mälhyej tä lham 
iteläytej p'ante. 

T'uhawetej che nilhokej Dios leles tachumwethä 

6Ipuhfwas, tä Lhawuk Jesucristo lhämet n'oyejen, oyok, Yej alep'ajtayej apuhfwa 
che häpe che n'etäjej lechumet wet niwoyaye ochufwenyaj tä ochufwente 
amejen. 

7Tsi amel lehanej t'at m'ak tä t'uhawetej yämthilek leten m'ak tä olhamel owoye. 
Tsi tä olhamel oihte amejen, otchum'atwethä 

8wet otiskan'atpe elh che häpe lhäk tä otufw. Fwalapej honatsipej lhäy'e lhip tä 
oy'enhen tä otchumwethä, häpkhilek niwohit elh che nahayejlhi m'ak tä owatlä. 

9Tej tä t'uhawetej t'at che amel letach'ot n'oyehen, mat olhamel owohiyet'a, 
otchum'atwethä tsi ot'uhläk letenay t'at m'ak tä owoye. 

10Tä oihte amejen, ofwelpej amhohen tä oyok, Oelh che nit'uyahläk tachumlhi, 
häte isit'ak iwatlä lhäk. 

11Mat olhamel ohanch'oye tä iche t'at iyhäj tä i'amejen tä n'etäjej lechumet, wet 
lhainahhatejwethä m'ak tä iyhäj iwoye. 

12Tä mälhyejtso, tä Lhawuk Jesucristo lhämet n'oyejen, ofwenho lhamel tä oyok, 
Chumaywethä, woye t'at achumet, häpkhilek iche m'ak tä aisej. 

13Mat häpet amel, ipuhfwas, yej t'elej tä lewoye m'ak tä ischehen. 

14Che iche elh tä nitch'ahuyaye m'ak tä ofwel amhohen tä ihi cartana tä ochen 
amehen, tetshan elh tä häpe, wet yej alep'ajtej, häpkhilek n'äfwelh. 

15Mat yej lhen atayhfwaya, tsi apuhfwa t'at, mat ämhoplhi, nityenej che ileyej tä 
ikachuye m'ak tä oyen lhämeta. 

Lepes Pablo lhämet 

16Is che Lhawuk tä n'otamsek tälhe, hiw'enpej amhomche atamsek, m'ak at che 
häpe che lewoye. Wet is che Lhawuk iyej nilhokej amel. 

17Olham Pablo olesayen olhämtes tä on'okhayajna tä ilepese. Mälhyej lhampej 
otihi olhey nilhokej oka cartas tä ochene wichi. 

18Is che Lhawuk Jesucristo lep'altsenyaj iyej nilhokej amel. 

1~Tim 

1~Tim 1 

Pablo ichene len'okhayaj häp Timoteo 

1-2Amtena ipuhfwa Timoteo, olham Pablo ochen ame olhämetna tä ohäpe Cristo 
Jesús laka apóstol, wok oyok, lakachenhay tä lhamenya elh, tä Dios Lhafwayhthi 
yen n'oye, lhäy'e Cristo Jesús tä häpe lhaniwhayaj. Wet am tä ahätet iwoyek olhäs 
tä ohumnekej lhachayaj, is chik Dios Lhajcha lhäy'e Cristo Jesús Lhawuk iti amej 
lakäpfwayaj tä is, lhäy'e lep'altsenyaj, lhäy'e atamsek. 

Yej tekm'ahatlä n'ochufwenyajay tä kamatachehen 

3Tä ohoyehte Macedonia, wet onityente amej chik lemälhehi Éfeso, tsi iche hin'ol 
tä yen chufwenyaja m'ayhay tä ni'isa alhoho, wet ot'uhläk lefwenho yämlek 
ileyej. Athana kamaj häpe t'at tä one'tek lewoye täjtso. 

4Yej ch'anlhaye chik lhamel lhainahhatejwethä p'alhalis, wok najit lepesa tä w'et 
t'at tä lhaichufwenej lhachätilis p'ante. Tähestso tamenej wichi tä iwoyepej 
lhämtes tä najit lahaya. Tek tach'ote yämlek ichaye wet iwoye m'ak tä Dios 
lenech'ethayaj. 

5Häp m'ak tä tamenej tä onityen amej täjtso, ot'uhläk Dios leles itipej lhamejen 
lehumnhayaj tä tälho lehusey tä isen lhäy'e lechayaj tä ts'ilak, wet tä tälho 
letichunhayaj tä newache m'ak tä yen n'äfwlhiya lhamejen. 

6Iche iyhäj tä nistakej tähestso, lhaiwetahathi lhämtes tä najit lahaya tä hiw'en 
lhamhomche. 

7Fwetaj lhayen lewosayej Ley p'ante tälhe Moisés, mat ihanhiyejt'a m'ak tä 
lhamel yämejlhi lhäy'e m'ak tä yen chufwenyaja tä fwetaj häpe m'ak tä kalelhäj. 

8N'amel y'ahanej tä Ley p'ante tälhe Moisés häpe m'ak tä is, chik õ'chumyenlhi 
mälhyej m'ak tä häpe. 

9Tsi oyok, häpkhit'a wichi tä isen tä tamenej tä õyenlhi leyes, mat häpe t'at 
lhamel tä iwoyepej m'ak tä ni'isa tä tamenej, lhäy'e iyhäj tä fwitses, lhäy'e wichi 
tä kachuhantses, lhäy'e n'och'isukyaj kwenkay, lhäy'e lhamel tä iläkwlhi Dios 
wok iläkwlhi m'ayhay tä n'ot'amajchetes, lhäy'e wichi tä ilän lajcha wok lako, 
lhäy'e n'olhikoy chik häpe, 

10lhäy'e lhamel tä iwo lakain'oyaja, lhäy'e hin'ol tä lhayen ch'efwasa, lhäy'e 
lhamel tä t'etane wichi wet yen kwenkaya wet iwom wet ikalhi kolhki, lhäy'e 
lhamel tä w'et yämwethä, lhäy'e wichi tä hit'unhatche lhämet tä lefweynhayaj, 
lhäy'e elh at chik häpe tä iwoye m'ak tä tatayhlä n'ochufwenyaj tä is tä tälhe Dios. 

11Häp n'ochufwenyaj tä isna ihi t'at n'osilätyaj tä isilataj tä Dios tä lewujyaj ihi 
ne'tek olham oyen lhämeta. 

Dios yäm wuj lep'altsenyaj tä itiyej Pablo 

12Owo graciasayej Cristo Jesús Lhawuk, häp lham tä hiw'en n'oho okhajyhayaj, 
wet yen n'oye elh tä afwtintsaj, wet iti n'ohi lechumet, 

13tej tä ofwitsajehte wet oyetejepej olhämtes tä lhäy'e lhip tä ni'isachehen, wet 
owopej ka'tshayajayej. Tsi tä ohäpehte kachuhantsaj wet n'am hanejte m'ak tä 
owoye, Dios hip'altsenn'o, 

14yäm wuj lep'altsenyaj tä iti n'oyej. Itiyej kanhi okachuhanyaj wet hiw'en n'oho 
ochayaj lhäy'e ohumnhayaj, mälhyej tä in'amejen tä y'ap'akej Cristo Jesús. 

15T'uhawetej chik nilhokej wichi t'ekhache n'olhämet tä matchena tä yok, Cristo 
Jesús nek p'ante honhatena yämlek ifwayhthen wichi tä lesukyaj ihi. Wet olham 
ohäpe elh tä hich'atej tä lesukyaj ihi. 

16Mat Dios iti n'oyej lep'altsenyaj, häpkhilek wichi hiw'en tä Cristo Jesús wuj tä 
iteläyit n'oyej, wet mälhhiyejattso iyhäj chik ichaye wet ikatej lew'atshancheyaj 
tä t'un. 

17¡N'an'okwiyej wet n'awujyen yämlek tiyäj'attsiy häp Dios weihalha, häp lham tä 
nin'äla, wet häpe Niyat tä najit lepesa, wet n'ilataj! Amén. 

18Yäs Timoteo, ow'en amho olhämetna tä yiwethi Dios lhämtes tä yäm ame tä 
lham ifwenhomche naji laka silätwos. Yej leyej tä lhenpej atichunhayaja 
lhämtestso, yämlek ais alhoho tä lewo aka'tshayaja tä letatayhlä m'ak tä ni'isa. 

19Ti amej achayaj lhäy'e atichunhayaj tä is tä newache m'ak tä lhen han'äfwlhiya 
amej. Iche iyhäj tä itiyej kanhi letichunhayaj tä is, lhamel hätet iwoye chik 
hich'ahat lechayaj. 

20Häp tä mälhyejtso Himeneo lhäy'e Alejandro lewit'äyhyaj. Lhamelna pajche 
oyachaje Satanás, häpkhilek lhamel ihanej wet nemhit iyeteje lhämtes tä 
ni'isachehen häp Dios. 

1~Tim 2 

Dios leles lakey tä t'uhawetej chik iwoye tä iwo t'alhyaja 

1Chunkat onityenej Dios leles chik iwopej t'alhyaja'pe nilhokej wichi, lhäy'e tä 
lhaip'altseneje Dios, lhäy'e tä iwo graciasayej. 

2Wet lhäy'e lhip tä t'uhawetej chik y'alhyenepej Dios häp n'owustas lhäy'e 
nilhokej niyatey, häpkhilek newache m'ak at chik häpe, yämthilek lhatamsekis 
ihi, wet y'atiyejpej lhan'okhayaj Dios wet y'awoyepej m'ak tä is alhoho, häp m'ak 
tä t'uhawetej Dios leles. 

3Tsi täjtso häp tä is, wet ikänitlhi Dios Lhafwayhthi 

4tä t'uhläk nilhokej wichi tafwayhen wet nitäfwelej lham lhämet tä matche. 

5Tsi weihalha Dios, wet weihalha Hin'o tä hip'ajtej wichi häp Dios. Hin'otso häpe 
t'at Cristo Jesús 

6tä lhaiwom p'ante wet lhayen lahaya nilhokej wichi. Tä nichäte p'ante lewhäy, 
Dios lhämetwos yen silätyaja täjtso. 

7Wet olham häp tä Dios yenn'o häpeya laka silätwo wet apóstol, wet ne'tek 
ochufwenejen wichi tä kahäpeya Judío lhayis häpet n'ochayaj lhäy'e m'ak tä 
matche. Matche olhämet, tek w'et oyämlhi. 

8Tä mälhyejtso, ot'uhläk hin'ol tä ihi lhip chik häpe iwo t'alhyajaye Dios wet 
ipiynejphä takweyey. Wet tä iwoye, ot'uhläk hits'ilkat lehusey wet newache 
lewäk wok lhämtes tä inokwajwethä lhamejen. 

M'ak tä t'uhawetej chik atsinhay iwoye 

9Häpet atsinhay, oyok, Is chik taw'uyhi lew'uyis tä t'uhawetej tä häpe atsinhay, 
yämthilek n'älej tä häpehen iyhäj tä lehusek ihi. Chik lhayenlhi, isit'ak yäm wuj tä 
isilatyen lew'ole, ithat lhamej m'ak tä oro, lhamsilis tä isis, lew'uyis tä wuj laha. 

10Mat m'ak tä is tä tet iwoyek yen lew'uya, häpe t'at m'akpej tä is tä iwoye, tsi häp 
tä t'uhawetej atsinhay tä lhayen Dios t'amajchetesa. 

11Chik wichi lhaihutwek, atsinhay t'uhawetej chik yok tam wet tach'ahuye m'ak 
tä õ'chufwenej. 

12Owahnhiyejt'a chik atsinhay iwo lechufwenyaja wok tet iwoyek lhayen hin'ol 
kaniyateya. T'uhawetej chik yok tam. 

13Tsi Dios ichunkat p'ante Adán tä yenlhi, wet tä tajyäme, nech'e yenlhi atsinha 
Eva. 

14Wet häpkhit'a Adán tä ahättaj ikanej p'ante, mat häpe p'ante atsinha, wet äp 
nichätho lech'isukyaj. 

15Mat atsinha lefwayhyaj ihiyeja chik t'amaj lhamej tä häpe atsinha tä leles ihi, 
wet nileyayej lechayaj lhäy'e lehumnhayaj lhäy'e le'isyaj. 

1~Tim 3 

Häp lakey tä iwatläk líderes tä t'uyehen Dios leles iwoye 

1Matche n'olhämetna: Elh chik itihi lehusek tä ihumin chik lhayen häpeya líder 
yämthilek t'uyehen Dios leles, wuj tä is lechumettso tä t'uhläk iwoye. 

2Häp tä tamenej tä iwatläk häpe elh tä naj letesa, lhäy'e tä weihalha atsinha tä 
lech'efwa, wet is lechumyaj, iwelkathiyet'a m'ak tä iwoye mat chunkat 
itetshanpej. Häpe hin'o tä ihuminlä elh chik takastej ayej lew'et, wet häpe hin'o tä 
ihanej tä ichufwen iyhäj. 

3W'oknajit'a wet äkleyhtsajit'a, mat hap'altsentsaj wet iwo letamseka, wet tek 
lehumnhayaj itiyej kolhki. 

4Häpe hin'o tä ihanej iwoyneje m'ak tä is chik iwoyeje lew'et lheley, yämthilek 
leles tach'ahuye wet yenhit'a w'et m'ayeka. 

5Tsi chik häpe elh tä nhanayej m'ak tä is chik iwoyeje lew'et lheley, ihanhiyejt'ala 
iwoyneje chik fwetaj t'uyehen Dios leles. 

6Tä mälhyejtso, elh chik t'uhläk lhayen häpeya líder yämthilek t'uyehen Dios 
leles, is chik häpe elh tä pitaj len'äyij tälhe täjp'ante iwo lehusek elha. Tsi chik 
häpe elh tä nech'e, elat lhaichäjlhi, wet mälhyej iwoye ahättaj tä nichätho 
lewit'äyhyaj tä lhaichäjlhi p'ante. 

7Häte is chik häpe hin'o tä wichi tä kahäpeya Dios leles yäme tä is, häpkhilek 
newache n'ot'ulhnhayaj chik õ'tiyej wet nichätaho ahättaj kaniyäkw. 

Häp lakey tä iwatläk líderes lech'otfwas iwoye 

8Häte iyhäj tä lech'otfwas tä tach'ote Dios lechumet, is chik häpe hin'ol tä is 
lechumyaj, wet tek itäkwyen lhämet tä iwoye, wet ikänhit'a hat'es, wet iwohit'a 
t'akanyaja yämthilek ikalhi kolhki. 

9Häte is chik lhaip'ajtej m'ak tä matche tä y'antäfwelej wet y'at'ekhaye, tek 
ilhahtej letichunhayaj tä ni'isa. 

10Chunkat iwatläk õ'tetshan elhpej, wet chik kalelhäj tä najit letesa, häp tä 
t'uhawetej chik häpehen iyhäj tä líderes lech'otfwas. 

11Häte atsinhay tä tach'ote Lhawuk lechumet, iwohiyet'ak kahäpeya atsinhay tä 
is lechumyaj, sufwkantsesit'a, mat itetshanpej m'ak tä iwoye wet häpehen 
atsinhay tä t'uhawetej tä õt'ekhayeje m'ak at chik häpe tä is. 

12Oyachajo tä oyäme ayej hin'ol tä líderes lech'otfwas, oyok, Iwatläk häpehen 
elhpej tä weihalha atsinha tä lech'efwa, wet ihanej iwoyneje tä t'amajej leles 
lhäy'e lew'et lheley iyhäj. 

13Wet chik yäm is alhoho lechumet tä iwoye, Dios leles iyhäj iwujyen lhamel, wet 
nem koyhyaj tä takhajayhen tä yen lhämeta Cristo Jesús. 

M'ak tä y'en lhachayaja 

14Ot'uhläk oho ame'thahya, mat ochen ame olhämetna 

15tsi elat opajlä, mat lehanej lhachumyaj tä is chik y'awoye tä n'ahäpehen Dios 
lew'et lheley, wok oyok, Dios tä n'ilataj leles. Tsi Dios n'ayen laka ch'uteyayej 
lhämet tä matche, wet y'alhaiti'pe. 

16Kalelhäj tä lhachayaj häpe m'ak tä wuj. Tsi Dios hin'älit n'amejen m'ak tä 
nitäfwnhatayej p'ante wichi tä pajche, oyok: Cristo tä lhain'älit, lhayen hin'oya, 
wet tä Dios inuhatphä tä tälho n'op'itseyhay, kalelhäj tä häpe Lhawuk, wet 
ángeles hiw'enpe, wet õ'wo silätayej wichi tä i'pe honhat, wet lhamel ichaye, wet 
tä õ'hän puleye, nech'e ikatej lewujyaj tä isi. 

1~Tim 4 

Häp wichi tä ilehiyeja lechayaj 

1Mat kalelhäj tä Dios laka Espíritu yäme tä ifwalas tä ilepese, ihichela iyhäj tä 
ilehiyeja lechayaj, wet ihänhilhila espíritu lhayis tä häpe ahät lhayis tä kantses 
lhäy'e lechufwenyajay tä tälhe. 

2Häp ahät lhayistso iwohla kotsayej hin'ol tä itihi t'akanyaj lhämtes tä iwoye. 
Hin'oltso lehusey hätet iwoye m'ak chik yetselhä. 

3Lhamel n'äyejo Dios leles chik tawhayeyhen, wet yäme tä fwetaj elhpej n'olhäk 
ni'isa chik õtuj. Mat Dios yenlhi m'ayhayna yämthilek n'amel tä y'achaye lham 
wet y'antäfwelej m'ak tä matche, y'atuj wet y'awo graciasayej. 

4Tsi nilhokej m'ak tä Dios lhenhay isen t'at, wet isit'a chik y'at'ulhan. Mat is chik 
y'atchumlä wet y'awo graciasayej Dios, 

5tsi Dios lhämet lhäy'e lhat'alhyaj, häp tä hi'isyen. 

Jesucristo lakawo tä is 

6Chik lechufwenej m'ayhay tä oyämetso lhapuhfwas, ahäpkhila Cristo Jesús 
lakawo tä is. Lhenhipeja ahusek lhäka n'olhämtes tä häpe lhachayaj, lhäy'e 
n'ochufwenyaj tä is alhoho tä pajche letujlhache yäk nämena. 

7Yej alet'aje p'alhalis tä lew'et honhatna tä thänhäy yämepej, mat akhajyenpej 
yämthilek lhäy'epej lhip ha'isyaj. 

8Chik y'alhaikhajyenwethä, lhat'isanis isej t'at, mat chik y'akhajyen lhahusey 
yämthilek lhäy'epej lhip lha'isyaj, häp tä matche tä laha ihi. Tsi ts'ilakhit'a tä y'ehi 
lhaw'atshancheyajna tä n'aisej, mat häte n'aisiyeja wet y'anchäte 
lhaw'atshancheyaj tä tatay alhoho. 

9Matche n'olhämet tä oyämene, wet t'uhawetej chik nilhokej wichi t'ekhache. 

10Tsi täjtso häp tä tamenej tä y'en lhachumeta wet y'awo ilhäkleyhyaja'pe, tsi 
pajche tä y'atiyeji lhaniwhayaj häp Dios tä n'ilataj. Häp lhaka Diosna häpe t'at 
nilhokej wichi Lefwayhthi, wet lhamel tä itiyej lechayaj, häp tä matche tä isej 
lefwayhyaj. 

11M'ayhaytso häp tä fwenho wichi wet chufwenejen lhamel. 

12Amaj amej häpkhilek nehit katsik ikachu ame tä ahäpe elh tä mamse, mat 
häpkhilek lhamel tä Dios leles iten m'ak tä lewoye tä lhämlhi, lhäy'e akeyes tä 
isen, lhäy'e ahumnhayaj, lhäy'e achayaj, wet newache m'ak tä ni'isa chik lewoye. 

13Wet tä kamaj n'am chät ame, a'amkatej tä leyahyenpej Dios lhämtes tä ihi Lehi 
yämthilek leles iläte. Nityenej wet chufwenejen lhamel. 

14Amajej Dios lakäpfwayajnaj hiw'en amho täjnaj yämyenwethä lakawos wet 
ifwel amho, wet lham leles tä lhamenya itinaj atape takweyey. 

15Mälhetwek ahusek tä letetshan tähestso, häpkhilek nilhokej wichi hiw'en tä 
lhäy'epej lhip tä lekalhi. 

16Amaj amej, wet äm kalelhäj tä achufwenyaj yiwethi m'ak tä Dios lhämet yäme. 
Yej leyej m'ak tä lewoye, tujlhache. Chik lewoye tähestso, alefwayhthila, lhäy'e 
wichi tä tach'ahu ame. 

1~Tim 5 

M'ak tä t'uhawetej chik õ'woyeje Dios leles 

1Yej fwone hin'o tä thaläkw, mat tech'aynej chik ajcha, fwenho m'ak tä is chik 
iwoye. Häp mamses tech'aynej chik hach'inhis, 

2wet atsinhay tä thänhäy tech'aynej chik ako, wet atsinha lhutshay tech'aynej 
chik hach'inhälis wet ts'ilkat atichunhayaj tä is tä letiyej. 

M'ak tä t'uhawetej chik õ'woyeje atsinhay tä tesalis 

3Ch'otehen atsinhay tä tesalis, häp lhamel tä newache elh chik tach'otehen. 

4Mat elh chik leles ihi wok lechetsos, is chik lhamel ichun tä lhaichufwenej 
yämthilek iwoyeje m'ak tä t'uhawetej lew'et lheley, tsi häp tä hin'älit tä matche tä 
ihumin Lhawuk. Chik iwoye täjtso, wet hätet iwoye chik yachajlä lhokwey t'uhyaj 
tä iwoyeje p'ante lhamel. Häp tä is wet Dios ihuminche. 

5Häp atsinha tesa tä matche, häpe elh tä newache leles wok lechetsos chik 
tach'ote, mat lham leniwhayaj iyeji Dios wet ilehiyejt'a tä lhaip'altsene wet iwo 
t'alhyajaye ifwalapej honatsipej. 

6Mat atsinha tesa tä lhayachaje m'ak tä lham lenech'ethayajay, tej tä kamaj iläy 
mat lehusek tatäy. 

7Fwenho wichi m'ayhay tä oyämetso, yämlek najit letesa. 

8Tsi elh chik nitch'otaye iyhäj, wok lew'et lheley tä lhäy'e lhip tä t'uhawetej chik 
tach'otehen, mathichet'a tä t'ekhaye Lhawuk wet isit'a m'ak tä iwoye, inu'pe 
wichi tä kachuhantses. 

9Chik atsinha lech'efwa ileyej honhat, wet õt'uhläk hap'akej tesalis iyhäj, is chik 
häpe elh tä inu'pe sesenta nekchämes, wet weihalha t'at lech'efwatso. 

10Iwohiyet'ak kahäpeya atsinha tä wichi hiw'en tä is m'ak tä iwoye, wok oyok, 
t'uyehen leles, wet ihuminpejlä Dios leles tä t'uhläk takastej ayej lew'et, wet 
ilejen lhamel lepach'ol, wet tach'otehenpej iyhäj tä leteläythayaj iyej, wet 
lhay'amkatej nilhokej lechumtes tä isen. 

11Mat tesalis tä nich'utahen yej p'ajtej iyhäj. Tsi chik nitumahlä lenech'ethayajay 
wet ileyej Cristo tä ihänlhi, wet t'uhläk yachajo tä iwo lech'efwaya, 

12wet tamen lhamejen tä letes ihi tsi inäk'äs lhämet tä ichun p'ante tä iwoyeje 
Cristo. 

13Häte ilunche wichi lew'etes wet tek t'uhläk yenlhi m'ak chik häpe. Nitajlhamaye 
täjtso, mat lhayen fwotkantsesa, lhay'uytho m'ak chik häpe, yämepej m'ak tä 
nit'uhawetayej. 

14Häp tä tamenej tä oyok, Atsinha tä tesa tä nich'uta, is chik iwo lech'efwaya, wet 
iwo lelesa, wet t'uye lew'et, häpkhilek naj lew'eta lhatayhfwa sitäyhyajay. 

15Tsi iche iyhäj tesalis tä pajche yikch'oye Lhawuk len'äyij wet lhaip'ajtej Satanás. 

16Chik iche atsinha tä Dios leles elh, wet iche atsinhay tä tesalis tä iyej lew'et, 
t'uhawetej tä lham t'at tä tach'otehen iyhäjtso, häpkhilek niwuja Dios leles iyhäj 
lechumet, wet lhamel ihanej iwoyneje tä tach'otehen tesalis tä matche tä 
newache elh chik tach'otehen. 

M'ak tä t'uhawetej chik õ'woyeje Dios leles tä lhamenya 

17Häp Dios leles tä lhamenya tä is alhoho lechumet tä iwoye tä tach'otehen iyhäj, 
t'uhawetej chik lhäy'e lhip lakaha tä ikalhi. Lhamel tä yen lechumeta tä yen 
lhämeta Dios lhämet wet iwo lechufwenyaja, nem koyhyaj tä t'uhawetej chik 
õhw'enho. 

18Tsi Dios lhämet tä ihi Lehi yok, “Yej wo t'aka lenhus häp weyis tä let'äsyenhi 
trigo.” Häte iche lhip elh tä yok, “Hin'o tä chumaj t'uhawetej chik ikalhi lakaha.” 

19Yej tach'ahuye m'ak chik õyen tesayej elh chik häpe Dios leles tä lhamenya, chik 
newache dos wok tres iyhäj chik hiw'enej tä iwoye m'ak tä ni'isa. 

20Mat häp lhamel tä matche tä iwoye lech'isukyaj, tihi tä nilhokej Dios leles 
tatache wet fwoneje m'ak tä iwoye, häpkhilek iyhäj hiw'en täjtso wet 
lenowayhyaj ihi. 

21Tä oihi tä Dios lhäy'e Cristo Jesús lhäy'e laka ángel lhayis tä t'amajchetes 
tatache, one'tek lewoye tähestso. Yej wo ulhneka wok ts'ilak elh chik häpe tä 
lehumin. 

22Yej lhak'ale chik leti'pe akweyey elh chik häpe, häpkhilek katan'isayej chik 
iwoye lech'isukyaj. Yej tach'anlhayej ame m'ak at chik häpe tä ni'isa. 

23Wet äp oyok, Tä hats'e äytajpej wet anhayaj ihi, yäyej inät mat häte yäyejpej 
lhiphaj vino. 

24Iche wichi tä n'äl t'at lech'isukyajay tä iwoye tä kamaj nichätaye Ifwala tä 
N'okalelhthayaj. Wet iche iyhäj tä n'änhit'a lech'isukyajay, mat n'änhila chik paj. 

25Wet häp tä mälhyej'attso, n'ochumtes tä isen n'äl t'at, wet n'ochumtes tä 
nin'äla, häte iwohiyet'ak nin'äla, ihanhiyejt'a lhaiwoyneje chik lhaiskathen. 

1~Tim 6 

Häpet Dios leles tä n'okwenkay 

1Häp iyhäj tä n'okwenkay, is tä matche tä nena w'et m'ayeka lewuhuy, häpkhilek 
nehit katsik itiyej lhämet häp Dios lhäy'e lhachufwenyaj wet yok, “Isit'a.” 

2Wet häp lhamel tä lewuhuy häpehen Dios leles, isit'a chik letichunhayaj yok, 
“Wujit'a tä onowaye tsi opuhfwa t'at.” Mat is chik nem koyhyaj tä tach'ote, tsi 
lewuhuyna tä lhamel iwoyeje lechumtes, häpehen Dios leles wet lhamel 
ihumnhen. 

N'okäywet tä matche 

En ämeta wet chufwenej wichi täja. 

3Elh chik häpe chik ichufwenej m'ak tä w'enha lhamej tä niwetayej Lhawuk 
Jesucristo lhämtes tä isen lhäy'e lechufwenyaj tä tälhe lhat'ekhahyaj, 

4häpe t'at elh tä lhaichäjlhi wet niwohit m'ak chik ihanej. Hätet iwoyek t'inhayaj 
tä ilän, tsi ihumin tä nichulhlhihlä iyhäj wet iwopej ka'tshayaja'pe n'olhämtes 
lhäy'e m'ak tä n'olhämtes yäme. Häp tä tamenej tä iche n'ot'äytenyaj, lhäy'e tä 
wichi tach'anlhahit'a lhamehen, iyet lhamehen, ikachu lhamehen, 

5wet lepes ihichet'a tä tataywek. Häp tä lakey iyhäj tä lehusey nem is alhoho, 
nemhit ihanej m'ak tä matche, fwetaj chik iwo t'ekhahyaja, ikalhi lakäywet tä wuj. 

6Oyok, matche t'at täjtso, wuj m'ak tä hin'o ikalheji t'ekhahyaj, mat tajlhame chik 
n'ayhtayejen m'ak tä iyej. 

7Tsi niwohit m'ak tä y'achäj honhatena, wet chik y'aleyej honhat, niwohit m'ak 
chik y'achäjila n'amchehen. 

8Chik y'aw'en m'ak tä y'atuj lhäy'e lhaw'uy, naya t'at, lhatamsekis ihi. 

9Mat häp lhamel tä t'uhläk ikalhi wuj kolhki, tumhit'ahlä n'olhelhtshayaj wet 
nichätho niyäkw tä häpe lenech'ethayajay tä ni'isachehen t'akanyaj. Tähestso 
ikänchi lhamel, wet ithatho lewit'äyhyaj wet tatäy. 

10Tsi nilhokej m'ak tä ni'isachehen lefwetes, häpe t'at n'ohumnhayaj tä õ'tiyej 
kolhki. Wet häp iyhäj tä t'akänyaj itiyej kolhki, lhamel nistakej t'ekhahyaj, wet 
hätet iwoye tä itshänejwethä ch'uthanil lehusey, wet wuj leteläythayajay tä iyej 
lhamel. 

“Tujlhache lhat'ekhahyaj, yej leyej, akhajyen tä lewo aka'tshayaja” 

11-12Mat am tä ahäpe Dios lakawo, atontehlä nilhokej tähestso. Äm is alhoho 
ahusek yämlek i'amej ha'isyaj, wo ekhahyaja, ti amej ahumnhayaj wet tek 
afwitsaj. Tujlhache lhat'ekhahyaj, yej leyej, akhajyen tä lewo aka'tshayaja. Tsoklhi 
haw'atshancheyaj tä t'un, tsi tä Dios t'änte ame, lhohtekwe, “Jesucristo häpe t'at 
Lhawuk”, tä lhehihte tä wujpe wichi itayche. 

13Athana, ihi tä Dios itayche, häp lham tä hiw'enho lew'atshancheyaj nilhokej 
m'ayhay, lhäy'e tä Cristo Jesús itayche, lham tä lhamtej yämte kalelhäj lhämet tä 
ihi p'ante tä Poncio Pilato itayche, ofwel amho, oyok, 

14Woyepej m'ak tä one'tek lewoye, amajej wet tujlhache häpkhilek nehit katsik 
ifwon ame, wet yej leyej pajla'tha näm Lhawuk Jesucristo. 

15Chik nichäte lewhäy, Dios hin'älthila häp lham. Tsi Dios häpe t'at Niyat tä 
Lhamya wet lewujyaj ihi, ihichet'a elh. Häpe N'owujtaj tä Lhamya wet äp N'owuk 
tä Matche. 

16Ts'ilak lham tä n'ilataj, wet ihi isi tä nehit katsik ikalhi chik 
lhaitott'ayne. Niwohit elh tä hiw'en, tsi nehit katsik ihanej iwoyneje yämlek 
hiw'enpe. ¡Is chik Leniyatyaj lhäy'e lakhajyhayaj iyej t'at yämlek tiyäj'attsiy! 
Amén. 

17One'tek lefwenho lhamel tä hiw'en m'ayek tä ihonhatena, isit'ak lhaichäjlhi wet 
isit'ak isiyeja lakäywet, tsi n'okäywet t'unhit'a. Mat nityenej lhamel yämlek 
leniwhayaj itiyej Dios, tä hiw'en n'amhohen nilhokej m'ayhay tä lhäy'e lhip tä wuj 
yämlek lhakäjyaj in'amejen. 

18Häte fwenho, is chik iwoye m'ak tä is, häpkhilek lakäywet tä matche häpe t'at 
lechumtes tä isen tä iwoye, wet ihumin tä hiw'enho wet tisi elh häp m'ak tä iyej. 

19Chik iwoye täjtso, yenlhi lhamhohen lefwetes lakäywet tä tatay alhoho, wet 
isakanhiyeja lew'atshancheyaj tä matche. 

M'ak tä ilepese tä Pablo ne'tek Timoteo iwoye 

20Timoteo, amajej m'ak tä Dios t'ekhayej ame. Yej tach'ahuye n'olhämtes tä lew'et 
honhat, tsi wohit'a m'ak chik tälhe, wok häp m'ayhay tä ni'isa tä wichi yen 
häpeya “n'ohanyaj”. 

21Tsi iyhäj tä yen häneka n'ohanyaj tä oyämetso, lhamel nistakej t'at t'ekhahyaj. 
Is chik Lhawuk lep'altsenyaj i'amejen. 

2~Tim 

2~Tim 1 

Pablo ichene len'okhayaj häp Timoteo 

1-2Amtena ipuhfwa Timoteo, olham Pablo ochen ame olhämetna tä ohäpe Cristo 
Jesús laka apóstol, wok oyok, lakachenhay tä lhamenya elh, tsi häpe t'at täjtso 
Dios lenech'ethayaj. Dios ne'tek oyen silätyaja n'ow'atshancheyaj tä lham 
ifwenhomche lhamel tä hap'akej Cristo Jesús. Wet am tä ahätet iwoyek olhäs tä 
ohumnek, is che Dios Lhajcha lhäy'e Cristo Jesús Lhawuk iti amej lakäpfwayaj tä 
is, lhäy'e lep'altsenyaj, lhäy'e atamsek. 

Pablo yen tichunhayaja Timoteo lechayaj 

3Tä owo ot'alhyaja ifwalapej honatsipej, otichun hach'oye wet owo graciasayej 
Dios tä Owuk. Newache otichunhayaj tä oyen n'äfwlhiya lhamej tä otch'ote, 
mälhyej tä oka thänhäy p'ante tach'ote. 

4Tatäyhit'a tä oyen tichunhayaja täjte letafwlhi, wet wuj tä ot'uhläk oahiw'en 
yämthilek lhäy'e lhip tä okäjyaj ihi. 

5Tsi oyen tichunhayaja achayaj tä matche, häpe t'at tä ichun tä iyejte atela Loida, 
lhäy'e ako Eunice, wet kalelhäj tä häte i'amej. 

Yej n'äfwelhpe Cristo lhäy'e lhämtes 

6Wet häp tä oyok, Khajyen awayhat tä i'amhi tä Dios takäpfwayej ame, tälhe 
ifwalahte oti atape otkweyey. 

7Tsi häpkhit'a lhanowayhyaj tä Dios itihte n'amhiche, mat häpe t'at lhakhajyhayaj 
lhäy'e lhahumnhayaj, lhäy'e tä y'atetshanpej m'ak tä y'awoye. 

8Tä mälhyejtso, yej n'äfwelh tä lhen ämeta Lhawuk, wet yej n'äfwelh o'pe tä 
õhp'o n'ohi'pe lham lechumet. Mat ap'ajtit n'oyej tä lewo ateläythayaja'pe Dios 
Silätyaj tä Is, häp tä isej akhajyhayaj tä Dios hiw'en amho. 

9Dios n'aifwayhthen, wet t'än n'amehen yämthilek n'alhayen t'amajchetesayej 
lhaw'atshancheyaj. Häpkhit'a lhachumyajay tä y'awoye che tamenej täjtso, mat 
häpe t'at lham lenech'ethayaj lhäy'e lep'altsenyaj. Tsi Dios n'aihumnhen, häp tä 
isej Cristo Jesús, tälhe tä kamaj honhat newache, 

10wet tä näm honhatena Lhafwayhthi Cristo Jesús, hin'älit t'at lehumnhayajtso. 
Cristo iwasthi n'ot'ilek lakhajyhayaj, wet Dios hin'älit t'at n'ow'atshancheyaj tä 
nhanayej che y'il, häp tä isej Dios Silätyaj tä Is, 

11Olham häp tä Dios yenn'o häpeya laka silätwo wet apóstol, wet ne'tek 
ochufwenejen wichi häp Lesilätyaj tä Is. 

12Wet häpe t'at täjtso tä tamen n'oyej tä oteläythayajna in'oyej. Mat on'äfwlhi 
ihihit'a, tsi ohanej t'at elh tä häpe tä ochaye, wet äp ohanej tä lham ihanej 

iwoyneje tä t'uye m'ak tä t'ekhayej n'oye, yämthilek newache lewit'äyhyaj. Wet 
t'uhiyela pajla'tha nichäte ifwala tä lepes. 

13Che lewo achufwenyaja, ten m'ak tä olham owoye tä ochufwente amej m'ak tä 
is, wet yej leyej lhachayaj lhäy'e lhahumnhayaj tä in'amejen tä y'ap'akej Cristo 
Jesús. 

14Amajej n'ochufwenyaj tä is tä oyämetso, häp tä isej Espíritu tä Dios T'amajchet 
tä in'amhihen. 

15Pajche lehanej tä nilhokej lhamel tä lew'et honhat tä Asia, lhamel iwomn'o. Wet 
iyhäj tä iyej häpe Figelo lhäy'e Hermógenes. 

16Mat is che Lhawuk itiyej lep'altsenyaj häp Onesíforo lew'et lheley, tsi lham 
ihopej n'oye wet ikhajyenn'o, wet len'äfwlhi ihihit'a n'oyej tä õhp'o n'ohi. 

17Mat häpet tä nämho Roma, lhaikhajyen tä t'u n'okwe pajtha nilhok n'oye. 

18Wet häte am lehanej tä wuj tä tach'ot n'amehen tä y'ehi naji Éfeso. Oyok, 
t'uhawetej che Lhawuk itiyej lep'altsenyaj che nichäte Ifwala tä N'okalelhthayaj. 

2~Tim 2 

Cristo Jesús laka sip'ä tä is m'ak tä iwoye 

1Am, yäs, akhajyenej Cristo Jesús lep'altsenyaj tä in'amejen. 

2Ichehte wujpe wichi tä ilätehte m'ak tä ofwelte amho. Täjtso häp tä fwenho 
hin'ol tä lew'en tä matche tä t'ekhaye Lhawuk, häpkhilek ihanej wet häte lhamel 
ichufwenejen iyhäj. 

3Wo ateläythayaja tä ahäpe Cristo Jesús laka sip'ä tä is. 

4Lehanej tä sip'ä tä iwoye lechumet, iwatläk ikänitlhi laka niyat, häp tä tamenej tä 
tek lhainahhatej m'ayhay iyhäj. 

5Wet häp elh tä ikoyej carrera ikalhihit'a t'awayhat tä laha, chik lhaknikhajyena 
mälhyej m'ak tä lakey n'okoyek. 

6Wet häp hin'o tä yenlhi lechumet tä ihi lelafwek, t'uhawetej tä lham tä ichun tä 
ikalhi lhay tä tälhe lechumet. 

7Tichunche m'ak tä ofwel amho, wet Lhawuk tach'otla ame yämlek lehanej 
nilhokej. 

8En atichunhayaja Jesucristo tä inuphä tä tälho n'op'itseyhay, häp lham tä häpe 
David leles tä lepes lhele elh. Häp täja m'ak tä olham oyenpej osilätyaja. 

9Wet osilätyajna häp tä tamenej tä in'oyej oteläythayajay yäk ot'akay ihi, 
omälhyet iwoye anikoy. Mat Dios lhämet tek t'akay ihi. 

10Tä mälhyejtso, nilhokej oteläythayajay oyok, is t'at tä in'oyej, häpkhilek lhamel 
tä Dios tatshupiye isej, wet lhamel lhamtej hap'akej Cristo Jesús wet ikatej 
lefwayhyaj lhäy'e lewujyaj tä t'un yämlek tiyäj'attsiy. 

11Matche t'at n'olhämetna: Chik pajche y'alhaitan'istej Cristo tä y'il, häte 
y'ap'akhiyeja tä iläy. 

12Chik lhateläythayaj in'amejen, häte y'ehiyeja lham tä ihi Leniyatyaj. Chik n'amel 
y'ok, “Ontäfwenhiyejt'a lham”, häte lham yohlakwe, “Ontäfwenhiyejt'a lhamel.” 

13Chik n'ahäpkhihent'a afwtintses, lham afwtintsaj t'at, tsi ihanhiyejt'a chik 
ikachu lhame. 

Lakawo tä Dios akäjejlhi 

14Tähestso häp tä tichunyenche wichi, wet nityenej tä ihi tä Dios itayche yämlek 
lhamel ileyej tä inokwajwethä lhamejenpe häp n'olhämtes. Tsi niwohit m'ak chik 
isej tä iwoye täjtso, mat tamenej iyhäj tä tach'ahuye, lewit'äyhyaj ihi wet tatäy. 

15Akhajyen wet täyijlha ame, häpkhilek newache m'ak chik lhen han'äfwlhiya 
amej, mat Dios akäjlhi amej tä hiw'en tä ahäpe lakawo tä yäm is alhoho tä yen 
lechufwenyaja lham lhämet tä matche. 

16Amajej ämtes tä lewoye, häpkhilek kahäpeya n'olhämtes tä lajit lahaya tä lew'et 
honhat. Tsi wichi tä lhämtes mälhyejtso, yiklhahihchä tä tiyäjo m'ak tä ni'isa, 

17wet lechufwenyajay hätet iwoye n'ot'inhayaj tä tuj n'ot'isan. Häp täjtso 
lewit'äyhyaj Himeneo lhäy'e Fileto, 

18lhamel nistakej m'ak tä matche, häp tä yäme tä fwetaj pajche y'anukwephä tä 
y'atälho n'op'itseyhay. Wet tä iwoye täjtso, itilhkathi Dios leles elhpej t'ekhahyaj. 

19Mat lefwetes tä Dios yenlhi lhäy'e lhip tä t'unhi, wet n'olesaynhay i'pe tä yok, 
“Lhawuk nitäfwelej lhamel tä häpe laka wichi”,wet “Nilhokej lhamel tä iwo lheya 
Lhawuk, iwohiyet'ak nileyayej m'ak tä ni'isa.” 

20Lhek tichune häp hup tä wuj lhäy'e m'ayhay tä ihi. Ts'ilakhit'a m'ak tä oro wok 
plata, mat häte iche m'ayhay tä hal'ä lhäy'e m'ayhay tä iyhät. Iche m'ak tä 
õ'tshupyeneje lechumet tä wuj tä laha ihi, wet iche m'ak tä õ'tshupyeneje m'ak at 
chik häpe. 

21Wet häp tä chik elh t'uhläk Lhawuk ichumyenlhi wet yen t'amajcheta wet 
itshupyeneje lechumet tä wuj tä laha ihi, is chik t'amaj lhamejlä nilhokej m'ayhay 
tä ni'isachehen. Wet häpkhilek õ'chumyene lechumtes tä isen. 

22Tä mälhyejtso, tä ahäpe mamse atontehlä t'akänyajay tä iyej mamses. Woyepej 
m'ak tä is alhoho, wet wo ekhahyaja, ti amej ahumnhayaj lhäy'e atamsek, am 
lhäy'e nilhokej iyhäj tä lehusey isen tä iwo lheya Lhawuk. 

23Yej alet'aje n'olhämtes tä w'et m'ayhaytas t'at tä wichi iwoye. Tsi lehanej tä 
niwohit m'ak chik tälho, tajlhama tä itayyenwek wichi. 

24Elh tä Lhawuk lakawo, t'uhawethiyejt'a chik tatayhlä iyhäj, mat t'uhawetej chik 
ihumnhen. Is chik häpe elh tä ihanej tä ichufwen iyhäj. Is chik iteläytej m'ak tä 
iyhäj iwoye, 

25wet tek lehusek lhaichäjlhi tä ifwone lhamel tä yen letayhfwaya häp lham. Tsi 
chejiphäla wet Dios iwo n'äyija lhamel yämlek iwo lehusey iyhäja wet nitäfwelej 
m'ak tä matche, 

26wet n'omhen wet lhaistaktej ahättaj kaniyäkw tä yäythen tä t'uhläk iwoyeje 
m'ak tä lham lenech'ethayaj. 

2~Tim 3 

Häp ifwalas che ilepese wichi mälhhiyeja tä Pablo yämena 

1Häte iwohiyet'ak kahanayej lewhäy che lepese, nämla ifwalas tä lhäy'e lhip tä 
atha. 

2Tsi ihichela wichi tä lhamel t'at tä lhaihumnhen, wet nilhak'alej chinaj t'äj tä ihut 
lhamejen. Lhamel fwetajla häpehen iyhäj tä len'ohyajay ihi wet lhaichäjlawethä, 
wet iläklawethä iyhäj, wet tach'ahuhiyet'ala lhokwey, wet tek iwohla laka 
graciasa'pe m'ak at che häpe, wet yenla w'et m'ayeka Dios lhämet. 

3Lehumnhayaj ihihit'ala wet hap'altsentsesit'ala, häpkhihena sitäwos, 
tumhit'alahlä lenech'ethayajay tä ni'isachehen, wet fwitsesla, wet tatayhlahlä 
m'ak tä is. 

4Häpkhihena kantses, tektshanlawethä, lhaiwujyenhihena, iwohla yiya m'ak tä 
lhamel t'at tä t'akänyajay wet tek ihumnhila Dios. 

5Lhain'älthila tä fwetaj häpehen iyhäj tä iwo t'ekhahyaja, mat häp lechumtes tä 
iwoye hin'älthila tä wetayej t'ekhahyaj tä matche. Häp wichi tä mälhyejentso 
oyok, Yej alet'aje. 

6Tsi iche iyhäj lhamel tä ihumin tä y'uychufwi elh lewukwe wet ikalhi tä ikanej 
atsinhay tä naj lehuseya tä wuj tä yenpej tichunhayaja lesukyajay tä pajche iwoye 
wet äp lenech'ethayajay itonpejwethä lhamel. 

7Atsinhayna fwetaj lhaichufwenejen m'ak tä matche, mat ihanhiyejt'a iwoyneje 
yämthilek nitäfwelej. 

8Wet häp hin'ol tä oyämene, lehusey nem is alhoho wet kalelhäjit'a t'ekhahyaj. 
Lhamel tatayhlä m'ak tä matche, hätet iwoye hin'ol p'ante lheyes Janes lhäy'e 
Jambres tä tatayp'antehlä Moisés. 

9Mat pitajit'ala len'äyij, tsi nilhokhiyeja wichi che nitäfwelej tä isukis t'at lhamel, 
hätet iwoye hin'ol tä Moisés letayhfwastso. 

“Tujlhache nilhokej m'ak tä pajche alechufwenej” 

10-11Mat am lenukwe t'at olham ochufwenyaj, lhäy'e m'ak tä okey, lhäy'e m'ak tä 
ot'upejläk owoye, lhäy'e ot'ekhahyaj, lhäy'e tä owo otamseka, lhäy'e ohumnhayaj, 
lhäy'e okhajyhayaj wet otumlä wichi laka'tshayajay lhäy'e oteläythayajay tä 
in'oyej. Lehanej nilhokej owit'äyhyajay tä oihihte Antioquía, lhäy'e Iconio, lhäy'e 
Listra. Äyteschehen laka'tshayajay tä wichi iti n'oyej, mat Lhawuk ifwayhat n'oyej 
nilhokej. 

12Matche, nilhokej elh che häpe tä t'uhläk ihän Cristo Jesús len'äyij tä is alhoho, 
wichi itihiyeja laka'tshayaj. 

13Mat häp hin'ol tä ni'isahen lhäy'e iyhäj tä kantses, yike t'at m'ak tä hich'atej tä 
ni'isa. Ikanhiyejena iyhäj wet ikanla lhamejen. 

14Mat am, tujlhache nilhokej m'ak tä pajche alechufwenej, häp m'ak tä letäfwelej 
tä matche wet let'ekhaye. Wet lehanej ihi iyhäj tä pajche ichufwen amej. 

15Tichunche, tälhe tä ahäpe han'äfwaj letäfwelej t'at N'olesaynhay tä 
N'ot'amajchetes, tä ihanhat amej yämthilek let'ekhaye Cristo Jesús wet lechätho 
afwayhyaj. 

16Nilhokej N'olesaynhay tä ihi Lehi tälho t'at Dios leyalh, wet t'uhawetej che õyen 
chufwenyaja, wet õyen fwonyaja, wet õ'isyenej alhoho elh tä weta, wet õ'hantej 
wichi häp m'ak tä is che iwoye, 

17häpkhilek niwohit m'ak che tatäyej elh tä Dios kawo, mat wak'alh t'at 
yämthilek iwoye nilhokej m'ak tä is. 

2~Tim 4 

“En ämeta Dios lhämet” 

1Athana nem koyhyaj tä onityen amej tä ihi tä Dios itayche, lhäy'e Cristo Jesús tä 
nämla yämlek lhayen Niyata wet itiyej lakalelhthayaj wichi tä iläyhen lhäy'e iyhäj 
tä y'inhen. 

2Oyok, en ämeta Dios lhämet. Chik iche fwala tä haw'et iyeji yämlek lewo ämeta, 
wok tej chik newache p'iya, mat yej pantej ämet. Äm kalelhäj ämet yämlek wichi 
isyen alhoho m'ak tä iwoye, fwone lhamel wet nityenej, wet yej lhak'alpe lhamel 
tä lechufwenhen. 

3Tsi nämla lewhäy tä wichi yämhiyela n'ochufwenyaj tä is tä tälhe Dios wet 
yohlak, “Äytajche n'olhämetna.” Wet tä afwtsesejwethä n'ochufwenyajay iyhäj tä 
iläte, ihutla lhamejen lewos tä lechufwenyaj yiwite m'ak tä lhamel ihuminche. 

4Nemla tach'ahuye Dios lhämet tä matche, mat lhaiwetahathihola p'alhalis. 

5Mat am, yej alhen alhaknhatsajayej m'ak at chik häpe, teläytej alhaklis, enpej 
ämeta Dios Silätyaj tä Is, wet woye t'at nilhokej achumtes tä ahäpe Dios lakawo. 

6Tsi olham tott'aye lewhäy chik oleyej honhat, wak'alh t'at tä õ'länlan'o, 
ohätehlat iwoye hat'es tä õyen Dios t'awayhata tä õ'tsäype altar. 

7Pajche olhaikhajyen tä owo oka'tshayaja, ofwit lepes on'äyij tä onukwe, 
ot'amajej lhat'ekhahyaj wet owoye. 

8Athana õt'amajej n'oho okaha, tä Lhawuk tä häpe N'okalelhthayajwo tä is 
alhoho, hiw'enla n'oho'pe o'isyaj chik nichäte fwala tä lepes. Wet ts'ilakhit'ala 
olham chik hiw'enla n'oho, mat häte nilhokhiyeja wichi tä ihumin wet inihihlä 
fwala tä lham tapinla. 

Pablo lhämet tä ilepese 

9Yej nahayej m'ak chik häpe, mat ho n'oye'thahya. 

10Tsi Demaslehumnhayaj itiyej m'ayhay tä ihonhatena, wet iwomn'o wet ihoye 
Tesalónica. Crescente ihoye Galacia, wet Tito ihoye Dalmacia. 

11Tajlhama Lucas tä in'oyej. Ukwe Marcos wet chäj alhoho, tsi oisiyeja chik 
hich'ote ochumet. 

12Häp Tíquico pajche ochene Éfeso. 

13Chik lenek, chäj n'oye ow'uy tä on'äyejnaj Carpo tä ihi Troas. Häte oka libros, 
wet lhäy'e lhip tä owatlä n'olesaynekhis tä olewuk tä tsänt'äj tä õ'käfwelche. 

14Häp chinajwo Alejandro lhäy'e lhip tä ni'isa m'ak tä iwoyej n'oye. Mat Lhawuk 
iwohla lahayayej. 

15Häte amaj amejlä, tsi wuj tä lhaikhajyen tä tatayhlä lhasilätyaj. 

16Häp fwala tä iwo tesa tä oihi tä niyatey itayche, ihichet'a elh chik häpe chik 
hich'ot n'oye tä oyämlhi letape, mat nilhokej iwomn'o. Is chik Dios tek yen tesayej 
lhamel täjtso. 

17Mat Lhawuk häp tä inaj owhäye, wet hiw'en n'oho okhajyhayaj yämlek 
otkhajay tä oyen lhämeta imälhewek lham lhämet, häpkhilek nilhokej lhamel tä 
kahäpeya Judío lhayis iläte t'at. Wet mälhyejtso tä Lhawuk ifwayhatnaj n'oyej 
ot'ilek lak'aj, 

18wet ifwayhthila n'oyej nilhokej m'ayhay tä ni'isachehen, wet t'amajila n'oyej 
pajla'tha onchäte Leniyatyaj tä ipuleye. ¡Is chik lewujyaj iyej yämlek tiyäj'attsiy! 
Amén. 

Pablo len'okhayaj lhäy'e lakäpfwayaj tä lepes 

19Ochene on'okhayaj Prisca lhäy'e Aquila, lhäy'e Onesíforo lew'et lheley. 

20Erasto imälhehi Corinto, wet Trófimo on'äyhi naji Mileto, t'inhayaj tä ilän tä 
tamenej. 

21Yej nahayej m'ak chik häpe, mat ho n'oye tä kamaj kafwiy'eta. Eubulo, Pudente, 
Lino, Claudia, lhäy'e nilhokej lhapuhfwas iyhäj, ichen ame len'okhayajay. 

22Is chik Lhawuk iyej ahusek. Wet is chik Dios lep'altsenyaj iyej nilhokej amel. 

Tit 

Tit 1 

Pablo ichene len'okhayaj häp Tito 

1Amtena ipuhfwa Tito, olham Pablo ochen ame olhämetna tä ohäpe Dios lakawo 
wet Jesucristo laka apóstol, wok oyok, lakachenhay tä lhamenya elh. Häp 
Jesucristo ne'tek oyen lhämeta lhämtes yämthilek wichi tä Dios tatshupiye, iwo 
lechayaja wet nitäfwelej m'ak tä matche tä y'ahänlhi. 

2Wet lhachayajna tälhe t'at lhanihayaj tä kalelhäj, häp lhanihayaj tä ichätyenla 
n'amhohen lhaw'atshancheyaj tä t'un. Lhaw'atshancheyajna häpe m'ak tä Dios 
ifwel p'ante tä kamaj honhat newache. Wet Dios häpkhit'a elh tä w'et yämlhi. 

3Wet tä nichäte lewhäy, lham, tä häpe Lhafwayhthi, hin'älit wet t'ekhayej n'oye 
lhämet tä ne'tek oyen silätyaja. 

4Wet am, Tito, tä ahätet iwoyek olhäs tä ohumnekej lhachayaj tä in'amejenna, is 
che Dios Lhajcha lhäy'e Cristo Jesús Lhafwayhthi iti amej lep'altsenyaj lhäy'e 
atamsek. 

Tito lechumet tä ihi lhiletaj Creta 

5M'ak tä tamenej tä one'tenaj che lemälhehi Creta, ot'unajläk lhäm wak'alh m'ak 
tä kamaj niwak'alha naji, wet äp one'tenaj che letshupyenehen elhpej lhamel tä 
ihiche lew'etes iyhäj, yämthilek häpehen líderes tä t'uye Dios leles. 

6Häp hin'ol tä lechumet täjtso, iwatläk häpehen elhpej tä najit letesa, lhäy'e tä 
weihalha atsinha tä lech'efwa, wet leles ichaye Lhawuk wet tach'ahuye lhokwey, 
wet nehit katsik yen tesayej lhamel m'ak che ni'isa che iwoye. 

7Tsi elh tä t'uye Dios leles, lechumet t'at tä itetshan m'ayhay tä Lewuk Dios. Häp 
tä tamenej tä iwatläk häpe elh tä najit letesa, tek lhaichäjlhi, tektshanhiyet'a tä 
tawäkwäy, w'oknajit'a, äkleyhtsajit'a, wet häpkhit'a elh tä t'uhläk ikalhi wuj 
lakaha tä iwoye lechumetna. 

8Häte iwohiyet'ak kahäpeya hin'o tä ihuminlä elh che takastej ayej lew'et. Iwatläk 
häpe elh tä ihumin m'ak tä is, wet iwelkathiyet'a m'ak tä iwoye, wet häpe hin'o tä 
is alhoho, wet lhayen t'amajchetayej Dios, wet ifwon lhame. 

9Häpe hin'o tä lhaip'ajtej Dios lhämet tä matche, mälhyej tä pajche õ'chufwenej, 
yämthilek ihanej iwoyneje che ikhajyenej iyhäj häp n'ochufwenyaj tä is tä tälhe 
Dios, wet ikalhi hin'ol tä fwetaj itayhtejlä lhämet. 

10Tsi iche wujpe hin'ol tä y'ulhan m'ak tä is alhoho, lhamel iwoyepej lhämtes tä 
najit lahaya wet ikanejen wichi. Wet iyhäj tä lhäy'e lhip tä iwoye täjtso, häpe t'at 
Judío lhayis tä ihän Jesucristo mat yok, “Nilhokej Dios leles iwohiyet'ak n'otetnek 
tä n'olhijtsek newayej.” 

11Olham oyok, ¡P'ohiche lak'as häp hin'oltso! Tsi tä iwatläk lakaha tälhe m'ak tä 
iwoye, häp tä yen chufwenyaja m'ak tä ni'isa alhoho wet ikänchi wujpey wichi tä 
ihiche lew'etes. 

12Iche p'ante hin'o tä ahantsaj tä lew'et t'at Creta, tä yäme lew'etfwas wet yok, 
“Häp Creta lheley, lakey t'at tä w'et yämwethä, wet tet iwoye itshätäy tä fwitses, 
yalhk'alis wet katawolis.” 

13Wet matche t'at lhämettso. Häp tä tamenej tä oyok, Äm äytaj afwonyaj tä letiyej 
hin'oltso, häpkhilek yäm is alhoho lechayaj 

14wet nemhit tach'ahuye Judío lhayis laka p'alhalis, lhäy'e n'olhämtes tä tälhe 
hin'ol tä ileyej Dios lhämet tä matche. 

15Häp wichi tä is letichunhayaj, yäme tä nilhokej m'ayhay isen t'at. Mat lhamel tä 
nit'ekhayache Lhawuk lhämtes wet letichunhayaj nits'ilaka, lhamel yäme tä 
nilhokej m'ayhay isihent'a. Tsi y'aje letichunhayaj lhäy'e lehusek tä kok'aye. 

16Fwetaj häpehen iyhäj tä nitäfwelej Dios, mat häp m'ak tä iwoye hin'älit tä 
mathichet'a. Hich'atej lakeyes wet tatayhlä Dios lhämet, wet ikalhihit'a che iwoye 
m'ak tä is. 

Tit 2 

N'ochufwenyaj tä is tä tälhe Dios 

1Mat häp am, ämet chik lewoye is chik yiwetej n'ochufwenyaj tä is tä tälhe Dios. 

2Fwenho hin'ol tä thänhäy wet lhok, “A'enay häpeya iyhäj tä is lechumyaj, 
tetshanaypej m'ak tä lewoyaye, wet yej alhen alhaknhatsesayej m'ak at chik häpe. 
Iwatläk atkhajayhen tä lechaye Lhawuk, wet äp atkhajayhen tä lewo 
ahumnhayaja, wet äp atkhajayhen tä leteläytej ateläythayajay.” 

3Häte fwenho atsinhay tä thänhäy wet lhok, “N'älitay tä ahäpehen Dios 
t'amajchetes, yej lesufwkane elh chik häpe, wet yej lhämay aw'oknajej hat'es. 
Woyayepej m'ak tä is häpkhilek iyhäj iten, 

4chufwenejen atsinhay tä nich'utahen häpkhilek ihumnhen lech'efwas lhäy'e 
leles, 

5wet itetshanpej m'ak tä iwoye, häpehen atsinhay tä isen, wet t'uyehen lew'etes, 
hip'altsenhen iyhäj, wet yen lewuhuya lech'efwas.” Chik mälhyejtso m'ak tä 
atsinhay tä nich'utahen iwoye, häpkhilek nehit katsik ihanej iwoyneje chik itiyej 
lhämet tä ni'isa häp Dios lhämet. 

6Häte nityenej mamses yämlek itetshanpej m'ak tä iwoye, 

7n'ältej lhamel tä is nilhokej m'ayhay tä am lewoye. Chik lechufwenhen lhamel, 
n'älit tä ais alhoho, lhäy'e tä ahäpe elh tä nitektshanalhi. 

8Isyen Dios lhämet häpkhilek nehit katsik ihanej iwoyneje chik yok, “Isit'a 
alhoho.” Chik mälhyejtso, häp hin'ol tä lhayen lhatayhfwasa len'äfwlhi ihiyeja tä 
nhanayej iwoyneje lhämet chik fwetaj ni'isa m'ak tä y'awoye. 

9Fwenho iyhäj tä n'okawos wet lhok, “Ch'ahuyaye awuhuy, m'ak at chik häpe 
chik ne'tek lewoyaye. Känitpejwethä lhamel, wet yej chulho lhamel chik lhämet 
äytajlhi amej. 

10Yej t'etane m'ak tä iyej, mat n'ältej tä ahäpehen lakawos tä isen wet lajit 
lakeyesa. Chik mälhyej'attso, m'ak at chik häpe chik lewoyaye, len'älthila tä 
matche tä isilataj n'ochufwenyaj tä yäme Dios Lhafwayhthi.” 

11Tsi Dios pajche hin'älit lep'altsenyaj tä t'uhläk nilhokej wichi tafwayhen, 

12wet ichufwen n'amejen yämlek y'aleyej m'ak tä ni'isa lhäy'e lhanech'ethayajay 
tä lew'et honhat, häpkhilek fwalas tä y'ehina n'ahäpehen iyhäj tä itetshanpej 
m'ak tä iwoye, wet lha'isyaj in'amejen, wet y'awoyepej m'ak tä y'akäntejlhi Dios. 

13Häp täjtso tä lham ne'tek y'awoye, tä y'anihihlä fwala tä isilataj chik tapinlat 
alhoho Lhafwayhthi Jesucristo, tä häpe lhaka Dios tä wuj lhäy'e tä lesilatyaj ihi. 

14Lham lhayachaje t'ilek lhatapehen, lhayen lahaya n'amejen yämlek ifwayhat 
n'amejen nilhokej m'ak tä ni'isachehen wet nilhok tä ilej n'amejen lhasukyajay, 
häpkhilek n'ayen häpeya laka wichi tä t'amajchet wet y'ahumin tä y'awoyepej 
m'ak tä is. 

15M'ayhaytso häp tä en achufwenyaja, mälhetwek han'ohyaj tä i'amej tä 
lenityenej wichi wet lefwone lhamel tä iwoye m'ak tä ni'isa. Isit'a chik elh chik 
häpe ayen w'et m'ayeka. 

Tit 3 

M'ak tä t'uhawetej che Dios leles iwoye 

1Tichunyenche lhamel wet lhok, “Ch'ahuyaye n'owustas lhäy'e niyatey,woyaye 
m'ak tä lhamel ne'tek lewoyaye, wet yej n'etäjej tä lhenaylhipej m'ak tä is. 

2Yej tiyayej ämet tä ni'isa elh che häpe, mat woyay atamsekisa, p'altsenhen iyhäj. 
Wet elh che häpe che lheyayej, n'ältej tä ahäpehen wichi tä lehusey tek 
lhaichäjwethä.” 

3Tsi ifwalas tä pajche n'amel häte n'aisukis t'at, y'awohiyet'a Dios lhämet, 
y'awetahen, wet lhanech'ethayajay tä w'enhache lhamejen lhäy'e m'ayhay tä 
y'akänch'oye, häp tä n'ayen lakwenkaya. Isitajt'a m'ak tä y'awoye, wet y'at'äyten 
lhamehen, y'an'äyi lhamhomche wet iyhäj n'ay'ulhan. 

4Matkat Dios Lhafwayhthi hin'älit lep'altsenyaj lhäy'e lehumnhayaj tä itiyej wichi, 

5wet n'aifwayhthen. Häpkhit'a che n'amel y'awoye lhachumyajay tä isen wet 
tamenej tä n'aifwayhthen. Mat n'aisej tä lham hip'altsen n'amehen, wet ilej 

n'amejen lhach'isukyajay wet n'ainech'aynhi, wet Espíritu tä T'amajchet hiw'en 
n'amhohen lhaw'atshancheyaj tä nech'ayek. 

6Wet häp Espíritu tä T'amajchet, Dios yäm wuj tä itsäy lhatapehen, häp tä isej 
Jesucristo Lhafwayhthi, 

7yämthilek hi'isyen n'amejen lep'altsenyaj wet n'ayen häpeya iyhäj tä lewuhuyla 
lhaw'atshancheyaj tä t'un tä y'anihihlä. 

8Oyok, matche t'at n'olhämettso, wet häp tä ot'uhläk lenityenej wichi, häpkhilek 
lhamel tä t'ekhaye Dios, lhay'amkatej tä iwoye lechumtes tä isen. Tsi wuj tä isen 
tähesna, wet häp tä tach'ote wichi. 

9Amajej ämtes tä lewoye, häpkhilek kahäpeya n'olhämtes tä w'et m'ayhaytas t'at, 
lhäy'e tä wichi w'et lhaichufwenej lhachätilis p'ante, lhäy'e tä yämwethä 
lhamhomche'pe Ley p'ante tälhe Moisés, wet iwo ka'tshayaja'pe. Tsi nilhokej 
m'ayhayna lajit lahaya wet niwohit m'ak che tälho. 

10Elh che häpe che tamenej tä Dios leles tataywek, oyok, Fwoneje. Che kamaj 
tujlhache, achajo tä lefwoneje. Mat che kamaj niwoyaye ämet, teji, hätet iwoye 
che kaw'ena. 

11Tsi is tä lehanej, häp elh tä mälhyejtso nem is alhoho lehusek, wet lech'isukyaj 
tä iwoye ikalelhät tä letes ihi. 

Pablo lhämet tä ilepese 

12Che ochenla ame Artemas wok Tíquico, yej nahayej m'ak che häpe, mat ho 
n'oye tä oihihila hupuy tä Nicópolis, tsi häp tä ot'uhläk oihi tä fwiy'etil. 

13Ch'ote lew'ekyaj tä abogado Zena iwoye, lhäy'e Apolos, yämthilek niwohit m'ak 
che tatäyej lhamel. 

14Häte lhapuhfwas, is che lhaichufwenejen tä iwoye lechumtes tä isen, yämthilek 
tach'ote elhpej tä iwatlä m'ayek. Che mälhyej'attso, häpkhihena iyhäj tä wichi 
isej. 

Pablo len'okhayaj lhäy'e lakäpfwayaj tä lepes 

15Nilhokej lhapuhfwas tä in'oyej ichen ame len'okhayaj. Häte olham ochene 
on'okhayaj häp iyhäj tä i'amej tä lhapuhfwasej lhat'ekhahyaj. Is che Dios 
lep'altsenyaj i'amejen nilhokej amel. 

Film 

Film 1 

Pablo ichene len'okhayaj häp Filemón lhäy'e Dios leles iyhäj 

1Amtena ipuhfwa Filemón tä ahäpe och'otfwayej Dios lechumet, olham Pablo tä 
õhp'o n'ohi'pe Cristo Jesús, ochen ame olhämetna, olham lhäy'e lhapuhfwa 
Timoteo. 

2Häte ochene Apia, häp atsinha tä lhapuhfwa, lhäy'e Arquipo, häp lhat'unfwa tä 
y'awo lhaka'tshayaja'pe Cristo, lhäy'e amel tä Dios leles iyhäj tä lhaihutpejwek tä 
ihi Filemón lew'et. 

3Is chik Dios Lhajcha lhäy'e Lhawuk Jesucristo iti amejen lep'altsenyaj lhäy'e 
atamsek. 

Häpet Filemón lehumnhayaj lhäy'e t'ekhahyaj 

4Ipuhfwa Filemón, tä owopej ot'alhyaja, ontichunpej hach'oye wet owo 
graciasayej oka Dios. 

5Tsi otoynej ame ahumnhayaj tä letiyej nilhokej Dios laka wichi lhäy'e ekhahyaj 
tä letiyej Lhawuk Jesús. 

6Wet tä oläte tä let'ekhaye mälhyej iwoye olhamel, oy'alhyen ame Dios yämlek 
nem koyhyaj tä letäfwelej häp m'ayhay tä ischehen tä in'amejen, häp tä isej Cristo 
Jesús. 

7Ipuhfwa, wuj tä olhaikhajyen wet okäjyaj ihi tä otoyne tä wuj tä lehumin Dios 
leles, tsi matche tä lekäsyenwethä lehusey. 

Pablo lhaip'altseneje Filemón häp lakawo Onésimo 

8-9Tä mälhyejtso tä ahäpe hin'o tä ahumnhatsaj, olhaip'altsen ame athana. Tej tä 
ohäpe Cristo laka apóstol, ofwenhit'a amho olhämet tä oyok, “Woye m'ak tä 
one'tek lewoye.” Mat oyok, Olham Pablo tä othaläkwfwaj t'at, lhäy'e tä õhp'o 
n'ohi'pe Cristo Jesús, 

10olhaip'altsenej ame häp n'aelh tä lhayen olhäsayej Cristo tä oihi n'op'onthina, 
oyäme Onésimo. 

11Ifwalas tä pajche lham häpe akawo tä achäjek tä tek aisej. Mat athana nech'e 
olham lhäy'e am n'aisej t'at häp lham. 

12Oyachaj ame, hätet iwoyek ochen ame ohusek. 

13Ot'uhin'ehläk it n'oyej häpkhin'ek tach'ot n'oye tä õhp'o n'ohi'pe Dios Silätyaj, 
tejin'ek kahäpeya am. 

14Mat otch'anlhayej ame täjtso, häpkhilek m'ak chik lewoye häpkhit'a m'ak tä 
olham tä onityen amej, mat häpe m'ak tä am t'at tä anech'ethayaj tä lewoye. 

15Oyenek häpe t'at täja m'ak tä tamenej p'ante tä Onésimo nem i'amej ayej, 
häpkhilek i'amej athana wet lajit lepesa. 

16Nemhit häte iwoye akawo tä achäjek, mat inu'pe täjtso, häpe t'at apuhfwa tä 
lehumin. Olham wuj tä ohumin, mat am nemla koyhyaj tä lehumin, tsi aelh t'at 
wet apuhfwayej Lhawuk. 

17Tä mälhyejtso, chik lhenn'o hat'unfwaya n'oyej Lhawuk, chumlä lham, 
tech'aynej chik olham t'at tä letachum n'ohlä. 

18Chik iche m'ak tä ni'isa tä iwoyej p'ante ame, wok letujlhaye'pe m'ak at chik 
häpe, alh n'oye'pe olham. 

19Olham Pablo olesayen olhämetna, oyok, Olhamlak otiskanpe. ¡N'am t'uhläk 
ofwel amho tä häte am iche t'at m'ak tä is chik lew'en n'oho atape! 

20Eh ipuhfwa, tä ahäpe Lhawuk lhäs, woye t'at m'ak tä ot'alhej amena, wet 
käjyenlhi ohusek tä ahäpe opuhfwayej Cristo. 

21Ochen ame olhämetna häp tä ohanej tä lewohiyela t'at, wet äp lenuhthila'pe 
m'ak tä ot'alhej amena. 

22Iche m'ak elh. Is chik lewaklhat n'oho ow'et chik oihla'ayejchufwi. Tsi oyenek 
oisej häp amel alhyajay wet Dios isiyakaynhilan'o amehen. 

Lepes Pablo lhämet 

23Epafras tä otan'isfwa tä õhp'o n'ohi'pe Cristo Jesús, lham ichen ame 
len'okhayaj. 

24Häte Marcos, Aristarco, Demas, lhäy'e Lucas, häp lhamel tä tach'ote ochumet. 

25Is chik Lhawuk Jesucristo lep'altsenyaj ihiche nilhokej amel ahusey. 

Heb 

Heb 1 

Dios tahuy n'amejen häp tä n'aisej Lhäs 

1Häp fwalas tä pajche, Dios tahuyejpej lhachätilis lhimphajpej lhimphajpej häp tä 
isej profetas, wet w'enhache lhamej m'ak tä iwoyepej tä tahuyej lhachätilis. 

2Mat athana, fwalas tä ilepesena, tahuy n'amejen häp tä n'aisej Lhäs, häp lham tä 
Dios yenejlhi pule lhäy'e honhat lhäy'e nilhokej m'ak tä iche, wet äp yen häpeya 
elh tä Lewukla m'ayhayna. 

3Lham häpe Dios lesilatyaj hutunek wet äp lepeyak, wet itsokyenej lhämet tä 
takhajay nilhokej m'ayhay. Tä wak'alh lechumet tä ilej n'amejen lhasukyajay, 
tatayhiphä lefwomkat häp Dios tä N'owujtaj tä ikaphä. 

Dios Lhäs inu'pe ángeles 

4Dios inuhatpe ángeles häp Lhäs, häp tä hiw'enho Lhey tä lewujyaj inu'pe lhamel 
lheyes. 

5Tsi Dios tek tahuyej elh ángel chik häpe wet yok: “Ahäpe Olhäs. Tälhe fwalana 
Ajchan'o.” Wet yämhiyet'a ángel elh chik häpe wet yok: “Ohäpkhila Lajcha, wet 
lham häpkhila Olhäs.” 
6Wet tä äp iche honhatena häp Lhäs tä Lechunkatsek, wet häp tä yok: “Nilhokej 
amel tä ahäpe oka ángeles, n'okwiyayej häp lham.” 
7Häpet ángeles, Dios yok: “Otech'aynej yafwthi lhayis häp oka ángeles, wet häp 
okawos otech'aynej itäj lhayis.” 
8Mat tä yäme p'ante Lhäs, wet yok: “Dios, Aniyatyaj t'un yämlek tiyäj'attsiy, wet 
häp m'ak tä lhamya tä ische alhoho, häp tä Aniyatyaj lakeyes. 

9Lehumin m'ak tä is, wet len'äyiho m'ak tä ni'isa. Häp tä tamenej tä olham tä 
ohäpe aka Dios ottshupi ame, wet otsäy atape akäjyaj tä inu'pe aniyatfwas.” 

10Wet ifwenho tä äp yok: “Am, Iwuk, lhäm t'unhi honhat, tälhe tä nech'enyaya, 
wet am t'at tä enek pule. 

11Tähesna nemla ichehen, mat am tek attäy, lheche t'at. Nilhokej nofwila, hätehlat 
iwoye n'ow'uy tä noj. 

12Lekäfwnhichela, hätet iwoye n'ow'uy tä õ'käfwelche. Lewohla elha, hätehlat 
iwoye hin'o tä iwo elha lew'uy. Mat am, elh tä ahäpe ahäpe t'at, nofwit'ala 
haw'atshancheyaj.” 

13Dios tek tahuyej elh ángel chik häpe wet yok: “Tayhiphä olhip tä ofwomkat wet 
otihlachufwi apach'ol häp atayhfwas.” 

14Tä mälhyejtso, ¿atsi m'ak tä häpe ángeles, wet atsi m'ak tä lechumet? Oyok, 
häpehen espíritu lhayis tä Dios lakawos, wet ichen yämlek tach'ote wichi tä 
lewuhuyla n'ofwayhyaj. 

Heb 2 

Amajej afwayhyaj 

1Wet häp tä mälhyejtso, iwohiyet'ak niwuja che y'atch'ahuye wet y'atetshan 
m'ayhay tä pajche y'aläte, häpkhilek tek y'anistakej lhan'äyij. 

2Tsi lhek tichunache häp Ley p'ante tälhe Moisés. Häpe t'at ángeles p'ante tä iwo 
silätayej Moisés, wet häpe m'ak tä kalelhäj. Wet elh che häpe che ikachuye wet 
niwoyaye, ikatej t'at n'otasnhayaj tä w'awulhi. 

3-4Tä mälhyejtso, ¿chiwoye n'amel, tä in'amejen lhafwayhyaj tä wuj tä Lhawuk 
lham t'at tä ichun naji tä yen silätyaja, wet iyhäj tä iläte äp ikalelhät n'amhohen tä 
matche, wet Dios äp yäm kalelhäj, häp tä y'isej letetnhay, lhäy'e m'ayhay tä 
iselkat n'amejen lhäy'e tä hin'älit lewujyaj, lhäy'e n'otw'ayhtes tä häpe 
n'okhajyhayajay tä tälhe Espíritu tä T'amajchet, tä Dios hiw'enho elhpej mälhyej 
m'ak tä lham lenech'ethayaj? Oyok, ¿chiwoye n'amel tä mälhyejtso? ¿Chip iwoyek 
y'alhaifwayhthiyeja lhawit'äyhyaj, che kay'at'amajayej lhafwayhyaj tä wujna? 

Jesucristo lhaitech'aynej lepuhfwas 

5Tsi häpkhit'a ángeles tä Dios yen niyateyayej honhat tä nech'ayek tä ihichela tä 
oyämetso. 

6Tsi iche lhip tä ihi N'olesaynhay tä N'ot'amajchetes tä elh yop'antekwe: “Dios, 
¿chipte tä lhen atichunhayaja hin'o? ¿Atsi m'ak tä häpe? Tsi hin'o t'at, ¿wet chipte 
tä lhen alhakliya? 

7Lhen häpeya elh tä ángeles inu'pe ayej lhimphaj. Leti'pe lewujyaj lhäy'e 
len'ohyaj, 

8wet lhen niyatayej nilhokej m'ayhay.” Tä mälhyejtso tä N'olesaynek p'ante yäme 
tä Dios yen niyatayej nilhokej m'ayhay, yäme tä niwohit m'ak che Dios nena 
lewuka. Mat tej tä mälhyej'attso, kamaj y'aw'enhit'a che nilhokej m'ayhay yen 
lewuka häp hin'o. 

9Mat y'aw'en Jesús, häp lham tä Dios yen ayej häpeya lhimphaj elh tä ángeles 
inu'pe, yämlek y'ilpe nilhokej wichi. Häpe t'at Dios lep'altsenyaj tä iti n'amejen tä 
tamenej tä Jesús y'il, wet tä leteläythayaj mälhyejtso, häp tä Dios iti'pe lewujyaj 
lhäy'e len'ohyaj. 

10Tsi nilhokej m'ayhay tä iche, Dios tä lhenek wet äp Lewuk t'at, wet iwatläk 
ichätyenho lewujyaj nilhokej leles. Häp tä tamenej Jesucristo tä Dios yen häpeya 
elh tä le'isyaj wak'alh wet wichi Lefwayhthi, häp tä isej leteläythayaj tä iwoye. 
Wet is m'ak tä Dios iwoyena. 

11Tsi lhamel tä Dios t'amajchetes, lhäy'e lham Jesús tä yen t'amajchetesa, 
weihalha Lajcha. Häp tä tamenej tä Jesús tek n'äfwelhpe lhamel, mat yok, 
“Opuhfwas.” 

12Wet lhämet p'ante tä ihi N'olesaynhay tä N'ot'amajchetes yok: “Dios, oayenla 
silätyajayej opuhfwas, wet oaiwunthila che oiyej ales che lhaihutwek.” 
13Häte äp yok: “Ochayaj ihiyejila häp Dios.” Wet äp yok: “Lhek yahinya olham 
lhäy'e oles tä Dios hiw'en n'oho.” 

14Tä mälhyejtso tä n'ahäpehen Jesús leles, wet lham lhaitech'ayen at n'amejen tä 
n'ahäpe wichi. Lhayen hin'oya yämlek y'il, wet t'ilek ikalhi häp elh tä n'ot'ilek 
kaniyat, tä häpe ahättaj. 

15Wet häp tä mälhyej'attso, ilanche lhamel tä lenowayhyaj tä itiyej t'ilek yen 
kwenkaya nilhokej ifwalas tä ihonhatena. 

16Wet matche t'at, tä näm tach'ot n'amehen tä n'ahäpehen Abraham 
leles, häpkhit'a ángeles che tach'ote. 

17Wet lelhakli che häpe tä iyej lepuhfwas, iwohiyet'ak lhaknitech'aynayej lhamel, 
yämlek häpe Sacerdote tä Lhamya, wet afwtintsaj wet hap'altsentsaj tä tach'oteje 
wichi m'ak tä Dios ihuminche, wet itäyhtejen lhamel lech'isukyajay häp tä isej 
lham t'ilek, wet noj Dios lewäk. 

18Wet tä leteläythayaj iyej p'ante, lhäy'e n'olhelhtshayaj, athana ihanej iwoyneje 
che tach'ote elhpej che häpe che n'olhelhtshayaj nichäte. 

Heb 3 

Jesús inu'pe Moisés 

1Tä mälhyejtso, ipuhfwas tä Dios pajche t'än amehen wet ayen t'amajchetesa, en 
atichunhayaja Jesús, lham tä Dios Chenek wet häpe Sacerdote tä Lhamya tä 
y'atiyej lhachayaj. 

2Lham t'ifwtiyej Dios tä itshupyeneje lechumetna, hätet iwoye Moisés p'ante 
t'ifwtiyej Dios tä y'uhyene lew'et lheley. 

3Mat Jesús t'uhawetej chik lewujyaj tä õ'tiyej inu'pe Moisés lewujyaj. Hätet iwoye 
hin'o tä yenlhi hup, lewujyaj tä õ'tiyej inu'pe tä õ'tiyej hup tä lhenek. 

4Hup chik häpe tä õyenlhi, n'olhenek t'at, mat Elh tä yenlhi nilhokej m'ayhay häpe 
Dios. 

5Wet häp tä mälhyej p'antetso Moisés, lham häpe Dios lakawo wet afwtintsaj tä 
tachumhoplhi Dios lew'et lheley, wet lechumet tä iwoye hin'älit p'ante m'ak tä 
Dios yämhiyela chik paj. 

6Mat Cristo häpe Dios Lhäs, wet afwtintsaj tä Lewuk Dios lew'et lheley. Wet 
n'amel n'ahäpehen Dios lew'et lheley, chik kay'aleyayej tä lhat'otley t'unhen wet 
y'alhaikhajyenejen lhaniwhayaj tä kalelhäj. 

“Yej t'unthen ahusey” 
7Häp tä tamenej tä Espíritu tä Dios T'amajchet yäme tä ihi Lehi tä yok: “Fwalana 
chik lelätaye Dios lechos, 

8yej t'unthen ahusey, mälhyej wichi p'ante tatayhlä Dios, wet yelhte tä ihi ts'anis. 

9Amel achätilis yelhat n'oye, yokwe Dios, tej tä lhamel hiw'en at thayej m'ak tä 
oyenlhi cuarenta nekchämes. 

10Häp tä tamenej tä otiyejte owäk häp wichitso wet oyok, Lhamel lehusey 
wetahenpej, wet nitäfwnhiyejt'a m'ak tä ohuminche. 

11Wet häp tä ot'untejche olhämet tä owäk ihi wet oyok, Tek nichäthihola honhat 
tä yämthilek owo t'elakw'eta.” 

12Ipuhfwas, u'amehen, häpkhilek newache elh amel chik lehusek ni'isa wet 
lhaistakyenej Dios tä n'ilataj, wet ileyej tä ichaye. 

13Mat tä kamaj in'amejen Dios lhämettso tä yok “Fwalana”, nityenej aiyhäj 
fwalapej fwalapej, häpkhilek newache aelh chik häpe chik lesukyaj iwetahat wet 
hit'unhat lehusek. 

14N'alhait'untejiche lhachayaj, tälhe täjte y'awo tesa pajla'tha y'afwit lepes, 
häpkhilek y'ap'akej Cristo. 

15Wet häp tä n'olhämet yok: “Fwalana chik lelätaye Dios lechos, yej t'unthen 
ahusey, mälhyej wichi p'ante tatayhlä Dios.” 

16¿Wet atsi p'ante wichi tä iläte Dios lechos, mat tatayhlä? Häpehen nilhokej 
lhamel p'ante Moisés itonphä tä tälho honhat tä Egipto. 

17¿Wet atsi p'ante wichi tä Dios itiyej lewäk cuarenta nekchämes? Häpehen 
lhamel tä iwo lesukyaja, wet y'inhen tä ihi ts'anis. 

18¿Wet atsi p'ante wichi tä Dios hit'untejche lhämet tä yok, “Tek nichäthihola 
honhat tä yämthilek owo t'elakw'eta”? Häpe t'at lhamel tä ikachuye lham lhämet. 

19Wet häp tä mälhyejtso, y'aw'en tä wichitso ihanhiyejt'a iwoyneje yämthilek 
nichätho honhattso, häp tä lakachuhanyaj ihi. 

Heb 4 

1Tä mälhyejtso, uyayhlä. Tsi tej tä kamaj in'amejen Dios lhämet tä yäme tä t'uhläk 
y'anchätho honhattso tä yämthilek iwo t'elakw'eta, is chik lenowaye häpkhilek 
newache elh amel chik nichätaho. 

2Tsi n'amel häte õ'wo siläta n'amejen Dios lhämet tä is, n'ahätet iwoye wichi 
p'ante õ'fwenhomche. Mat lhamel isiyejt'a p'ante tä iläte, tsi tek lhaip'ajtej iyhäj 
tä ichaye. 

3Mat häp n'amel tä y'achaye, y'anchäthihola honhat tä yämthilek õ'wo 
t'elakw'eta, häp honhat p'ante Dios yäme tä yok: “Wet häp tä ot'untejche olhämet 
tä owäk ihi wet oyok, Tek nichäthihola honhat tä yämthilek owo t'elakw'eta.” 
Häp lew'et tä õ'wo t'elakw'eta pajche iche t'at, tälhe täjp'ante Dios ihämet 
nilhokej lechumet tä honhat nech'e iche p'ante. 

4Tsi iche lhip tä ihi N'olesaynhay tä N'ot'amajchetes tä yäme häp fwala siete, wet 
yok: “Häp fwala siete Dios lhay'up'at tä ihämet nilhokej lechumet.” 
5Wet lhip elh yok: “Lhamel tek nichäthihola honhat tä yämthilek owo 
t'elakw'eta.” 

6Häp wichi tä ichun p'ante tä iläte Dios lhämet tä is, lhamel ikachuye, wet häp tä 
tamenej tä tek nichätho honhat tä yämthilek õ'wo t'elakw'eta. Tä mälhyejtso, iche 
iyhäj tä Dios iwahnej chik tiyäjo. 

7Wet häp tä paj p'ante, pitaj lewhäy tä tajyäme, tahuy n'amejen tä ihi David 
lelesaynek tä pajchene oyäme tä yok: “Fwalana chik lelätaye Dios lechos, yej 
t'unthen ahusey.” Wet tä yok “Fwalana”, häpe t'at fwalana tä lham y'ithat, häp 
fwala tä nech'ayek. 

8Tsi chik häpkhi Josué p'ante chik ichätyenho wichi häp honhat tä yämthilek 
õ'wo t'elakw'eta, Dios tek yenhi lhämeta fwala elhna. 

9Tä mälhyejtso, y'aw'en tä iche honhat elh yämthilek Dios leles iwo t'elakw'etahi, 

10wet elh chik häpe chik nichätho honhattso, lhay'up'atej lechumet, mälhyej tä 
Dios lhay'up'atej p'ante lham lechumet. 

11Tä mälhyejtso, n'alhaikhajyenhen häpkhilek y'anchätho honhattso, wet 
newache elh chik häpe chik ihän len'äyij wichi p'ante ikachuye wet lewit'äy ihi. 

12Tsi Dios lhämet iläy wet takhajay wet wuj tä y'uy, inu'pe n'ofwajnhat tä lhayhil 
täkwfwas, wet atojchä tä tiyäjo hin'o yäk nichätho lechowej hin'o lehusek, wet 
isaphi hin'o letichunhayajay lhäy'e m'ak tä hin'o lehusek t'uhläk iwoye. 

13Ihichet'a Dios lhenek at chik häpe chik ihanej chik lhaiskatho häp lham. 
Nilhokej m'ayhay ihi t'at tä lham tatache wet lham hiw'en lhamel, wet 
itetshanhila m'ak tä y'awoye chik näm fwala tä lepes. 

Jesús häpe Sacerdote tä Lhamya 

14Jesús, Dios Lhäs, häpe n'amel lhaka Sacerdote tä Lhamya tä pajche tiyäjo pule. 
Häp tä tamenej tä iwohiyet'ak y'aleyej mat n'atujlhache lhachayaj tä y'awoyena. 

15Wet lhaka Sacerdote tä Lhamyana häpkhit'a elh tä nhanayej iwoyneje che 
hip'altsen n'amehen tä lhak'efwhayaj ihi. Tsi häte n'olhelhtshayajay tä ipej 
n'amejen, iyej p'ante häp lham, mat tek iwo lech'isukyaja. 

16Tä mälhyejtso, isit'ak y'atiyej lhafwawalhyaj häp Dios, mat n'ahoye t'at 
lep'altsenyajw'et, häpkhilek iti n'amejen lep'altsenyaj lhäy'e lech'otyaj che 
y'awatlä. 

Heb 5 

1Nilhokej Sacerdote tä Lhamya häpe hin'o tä õttshupiye tä õtchuma tä tälhe iyhäj, 
yämlek tach'oteje wichi m'ak tä Dios ihuminche. Lhayen lewoyayej m'ak tä õyen 
Dios t'awayhata lhäy'e itshätäy tä õ'länhenpe n'och'isukyajay. 

2Wet tä hin'o t'at wet lak'efwhayaj ihi, wet ihanej che iteläytejen wet 
hip'altsenhen wichi tä nhanayej m'ak tä iwoye wet wetahen. 

3Wet häp lham lech'isukyaj tä iyej, häp tä iwohiyet'ak niläna'pe itshäwet, mälhyej 
tä ilänhenpe wichi lech'isukyajay. 

4Wet nehit katsik lham t'at tä lhayene Sacerdote tä Lhamya, tajlhamat che Dios 
lham tä t'äne, wet häp tä nech'e hiw'enho len'ohyajtso, mälhyej iwoye Aarón 
p'ante. 

5Wet Cristo mälhyej'attso, lhamhit'a che lhaiwujyen tä lhayen häpeya Sacerdote 
tä Lhamya, mat Dios tä hiw'enho len'ohyajtso. Tsi tahuyej tä yok: “Ahäpe Olhäs. 
Tälhe fwalana Ajchan'o.” 
6Häte ihi N'olesaynhay lhip elh tä ifwenho tä yok: “Ahäpe sacerdote yämlek 
tiyäj'attsiy, mälhyet iwoye Melquisedec p'ante.” 

7Häp fwalas tä Cristo ihi honhatna, ifwitsenej lechos tä iwo t'alhyaja wet 
lhafwyhayaj ihi tä lhaip'altsene Dios, häp lham tä lakhajyhayaj ihi yämlek 
ifwayhtej t'ilek. Wet tä Dios hiw'en tä lhay'ayhatchä, häp tä tach'ahuye häp 
t'alhyaj. 

8Wet mälhyejtso, Cristo tä iwo leteläythayaja, lhaichufwenej t'at tä iwoye m'ak tä 
Dios ne'tek iwoye, tej tä häpe Dios Lhäs. 

9Wet tä le'isyaj wak'alhej täjtso, nech'e häpe elh tä ichätyene lefwayhyaj tä najit 
lepesa nilhokej wichi tä iwoye lhämtes. 

10Wet Dios yok, “Ahäpe Sacerdote tä Lhamya, mälhyet iwoye Melquisedec 
p'ante.” 

Lewit'äyhyaj ihi elh tä ileyej t'ekhahyaj 

11Wuj olhämet tä ot'uhläk ofwel amhohen häpet m'ayhay tä oyämetso. Mat chik 
ofwetaj oy'ithat amhohen, lehanhiyejt'ala, tsi yiwalh tä lhenay atichunhayaja 
yämthilek lehanej. 

12T'uhawethiyej chik ahäpehen wichi tä ihanej iwoyneje chik ichufwenhen iyhäj, 
tsi pitaj lewhäy tä Dios lhämet i'amejen. Matkat n'äl tä iwatläk lhachajo tä 
õy'ithat amhohen Dios lhämtes tä ni'thayahen. Tsi aletech'aynayej nä'tshas tä 
lelemsas, hätet iwoyek leyäyej at kat'os, häpkhit'a äk tä t'un tä lewatlä. 

13Wet elh tä tip ihanhiyejt'a m'ak tä is alhoho, tsi han'äfwaj t'at. 

14Mat lhamel tä tuj lhäk tä t'un häpehen iyhäj tä thänhäy, häp wichi tä lehusey 
pajche ihoyanlä wet nitäfwelej m'ak tä is lhäy'e m'ak tä ni'isa. 

Heb 6 

1Tä mälhyejtso, n'atujlhache yämthilek n'ahäpehen iyhäj tä wak'alh t'at. Isit'ak 
kamaj y'ehi t'at n'ochufwenyajay tä ichunte tä y'alhaichufwenejen häpet Cristo. 
Yej n'äple m'ayhay tä pajche y'ahanej ihi, mälhyej n'ochufwenyaj tä yäme tä 

y'awo lhahusey iyhäja, wet y'aleyej m'ayhay tä ihän n'amehen lhat'ilek, lhäy'e 
täjte nech'e y'at'ekhaye Dios, 

2lhäy'e n'ochufwenyaj tä yäme häpet bautismo, lhäy'e tä õ'ti'pe n'otkweyey häp 
Dios leles, wok häp tä õyen lhämeta n'op'itseyhay chik inuhikwephäla, lhäy'e 
n'okalelhthayaj tä t'un. 

3Tek y'alhainahhathihila m'ayhayna, mat y'atujlhahichela, chik Dios ihuminche. 

4-6Tsi lhamel tä pajche iwo lehusey iyhäja, isi iyej t'at lhamel, wet ikän m'ak tä 
tälhe Dios, wet ikatej Espíritu tä T'amajchet, wet ikän Dios lhämet tä is, wet 
nitäfwelej n'okhajyhayajay tä ihichela ifwalas tä itay alhoho. Mat chik lhamel 
ileyej Cristo, nemhit ihanej iwoyneje yämthilek yachajo tä iwo lehusey iyhäja. Tsi 
chik mälhyejtso, hätet iwoye chik yachajo tä hip'ajtej cruz häp Dios Lhäs wet itihi 
wichi leläkwyhanyajay. 

7Lhamel hätet iwoye honhat, tä iwompejchä, inät tiyäjo. Wet chik wichi tä 
tutcheyhen tä ihi teskanejen yachuyaj tä tälho, kalelhäj tä iche t'at Dios 
lakäpfwayaj tä ihi. 

8Mat chik tajlhamat ch'uthanil lhäy'e hon'al tä tälho honhattso, laha ihihit'a. 
Kalelhäj tä ihi t'at lewit'äyhyaj tä itay alhoho, wet ilepese õ'wunhiyeja. 

Kalelhäj tä y'anchäthiyela lhafwayhyaj, tsi y'anukwe t'at n'äyij tä tälhe 

9Mat häp amel, ipuhfwas tä oalehumnhay, tej tä oyäme m'ayhay tä oyämetso, mat 
oyok, Kalelhäj tä lenuyaykwe n'äyij tä is, wet m'ayhay tä isen tä tälhe afwayhyaj 
i'amejen. 

10Tsi Dios häpkhit'a elh tä ni'isa alhoho, wet tek hip'ethathilahlä m'ak tä amel 
lewoyaye lhäy'e ahumnhayaj tä letiyej lham. Pajche len'älitay ahumnhayajna tä 
letach'otaye lham laka wichi, wet lelehiyejt'a yäk athana. 

11Wet wuj tä owatläk nilhokej amel elh tefwajpejni tujlhache t'at tä hin'älit tä 
lhay'amkatej yäk nichäte lepes, häpkhilek imälhewek tä lhayäm matche m'ak tä 
inihihlä. 

12Yej alhenay häpeya wichi tä n'etäjwethä, mat tenay lhamel tä iwo lechayaja 
lhäy'e tä tujlhache, wet ikatej t'at m'ak tä Dios ifwenho p'ante. 

13-16Oyäme ayej häpet n'olhämet tä õht'unhatche. Häp hin'ol, chik iwoye lhämet 
chik häpe wet yäme tä matche lhämet, iwo lheya elh tä lewujyaj inu'pe, yämthilek 
ikalelhät tä matche. Wet chik wichi tatayejwek lhämtes, iwatläk iwo lheya elh tä 
lewujyaj ihi, yämthilek hit'unhatche lhämet tä iwoye, wet nech'e ileyej tä 
yämwethä lhamhomche. Mat tä Dios ifwenho p'ante lhämet Abraham, iwo lheya 
lham lhey tä hit'untejche lhämet tä iwoye, tsi newache elh tä lewujyaj inu'pe 
yämthilek ikalelhät. Yok, “Olham matche tä wuj tä otihla amej okäpfwayajay tä 
isen, wet oyämla wujpey wichi tä häpe ales tä tälhila ame.” Wet tä Abraham 
tujlhache, tek lhailhaklitlhi tä inihich'oye, häp tä ikatej t'at m'ak tä Dios ifwenho 
p'ante. 

17Wet y'aw'en tä wichi tä lewuhuyla häp m'ak tä Dios ifwenho p'ante, lham 
t'uhläk wuj tä hin'ältejen lhamel tä kalelhäj t'at m'ak tä lham yenlhi, tek iwo elha 
lhämet tä pajche iwoye. Häp tä tamenej tä iwo lheya lham lhey tä hit'untejche 
lhämet. 

18Tä mälhyejtso, iche täkwfwas m'ayhay tä Dios iwoye. Iche lhämet tä 
hit'unhatche tä ifwel n'amhohen, wet äp iwo lheya lham lhey tä iwoye lhämettso. 
Wet tä y'ahanej tä kalelhäj t'at m'ayhayna, lhäy'e tä Dios ihanhiyejt'a chik w'et 
yämlhi, häp tä wuj tä ikhajyen häp n'amel tä y'alethane lham wet y'achaye tä 
itihlat n'amejen m'ak tä ne'tek y'anihihlä. 

19-20Wet lhanihayajna, häp tä itsoklhi lhahusey wet kalelhäj t'at, hätet iwoye 
lecha tä ihi barco. Chik lewos ithatchä, itsoklhi t'at lehi wet tek yikch'oye tä ihi. 
Wet elh tä lhanihayaj iyeji häpe t'at Jesús, häp lham tä tiyäj w'echehi lep'ot tä 
tumejlä Dios Lew'et tä ipuleye, wet iwo lhan'äyija. Lham nech'e häpe Sacerdote tä 
Lhamya yämlek tiyäj'attsiy, mälhyet iwoye Melquisedec p'ante. 

Heb 7 

Häpet sacerdote Melquisedec 

1-3Häp Melquisedec tä oyämetso niyatej p'ante hupuy tä lhey Salem, wet häte 
häpe Dios tä N'owujtaj laka sacerdote. Häp lhey tä yok, Melquisedec, häpe 
n'olhämet tä õyok, “Niyat tä Is Alhoho.” Wet tä äp niyatej hupuy tä Salem tä häpe 
n'olhämet tä õyok, “N'otamsek”, häp tä tamenej tä häpe Niyat tä N'otamsek tälhe. 
Wet nehit katsik ihanej ihi lajcha lhäy'e lako, lhäy'e letetsel p'ante tälhe, lhäy'e 
ifwala p'ante nichäthihchä, lhäy'e ifwala tä ileyej honhat. Wet häp täjtso, hätet 
iwoye Dios Lhäs, tälhettsiy tä häpe sacerdote, wet lepes ihichet'a. Tä Abraham 
yäpil p'ante tä ileyej laka'tshayaj tä ikalhi niyatey tä ihi cuatro, Melquisedec 
yistejp'antehlä wet takäpfwayeje lakäpfwayaj tä is. Wet nilhokej m'ak tä 
Abraham ikalhi tä lewuk niyateytso, lham hiw'enho Melquisedec häp diezmo tä 
tälho. 

4Tä mälhyejtso, lhek tetshanay Melquisedec p'ante, häpe hin'o tä lhamya tä 
len'ohyaj ihi, tsi tej tä lhates Abraham p'ante hiw'enho t'at diezmo. 

5Häp Ley p'ante tälhe Moisés ne'tek lhamel tä häpehen sacerdotes tä tälhe Leví 
p'ante, tachumlä wichi laka diezmo, tej tä lepuhfwas wet äp tälhe Abraham, hätet 
iwoye lhamel. 

6Melquisedec p'ante häpkhit'a Leví leles elh, w'enha lhamej, matkat lham 
tachum'atlä diezmo tä tälhe Abraham, wet äp y'isej tä takäpfwaye, tej tä Abraham 
häpe elh tä ikatej Dios lhämet tä kalelhäj tä pajche ifwenho. 

7Wet nehit katsik ikachu tä elh che takäpfwaye elh, inu'pe elh tä lham 
takäpfwaye. 

8Wet lhek yahinya, häp sacerdotes tä tälhe Leví p'ante wet tachumlä wichi laka 
diezmo, lepes iche tä iläyhen lhamel. Mat häp Melquisedec, N'olesaynek yäme tä 
lepes ihichet'a, iläy t'at. 

9-10Wet tä Abraham hiw'enho diezmo häp Melquisedec tä yistejlä, hätet iwoye 
che Leví lhäy'e leles lhamtej hiw'enho. Tsi tej tä kamaj newachehen p'ante, mat 
hätet iwoye che ihi letes Abraham t'isan. 

11Häp sacerdotestso tä tälhe Leví p'ante wet äp tälhe Aarón, häpe t'at p'ante 
lhamel tä Israel lhayis isej tä tachumlä Ley p'ante tälhe Moisés. Mat n'äl tä 
lechumet tä iwoye, ikalhihit'a tä hi'isyen wichi, tsi tä paj p'ante, wet iwatläk iche 
elh sacerdote tä hätet iwoye Melquisedec p'ante, nemhit häte iwoye Aarón lhayis 
p'ante. 

12Wet che õ'wo iyhäja sacerdotes, häte iwohiyet'ak õknilanahi Ley p'ante tälhe 
Moisés wet õ'wo iyhäja. 

13Wet häp Lhawuk tä N'olesaynhay tä N'ot'amajchetes p'ante yäme, lham tälhe 
t'at Israel lhayis iyhäj tä newache sacerdote che tälhe. 

14Mälhyej tä wuj tä y'ahanej, Lhawuk tälhe t'at iyhäj tä Judá lhayis. Wet Ley 
p'ante tälhe Moisés yenhit'a p'ante lhämeta wichitso tä yen lhämeta häp 
sacerdotes. 

Jesús häpe sacerdote tä hätet iwoye Melquisedec 

15Tähestso lhäy'e lhip tä kalelhäj, tsi athana iche sacerdote elh tä hätet iwoye 
Melquisedec. 

16Häp sacerdote tä nech'ayekna tälhiyet'a wichi tä Ley ne'tep'antek õ'tälhtho 
sacerdotes. Mat õyen häpeya sacerdote, tsi häp tä lew'atshancheyaj nittäya 
yämlek tiyäj'attsiy. 

17Tsi häp täja tä Dios lhämet yämeje tä yok: “Ahäpe sacerdote yämlek tiyäj'attsiy, 
mälhyet iwoye Melquisedec p'ante.” 

18Tä mälhyejtso, õ'tiyej kanhi n'olhämet p'ante ichun, tsi takhajayhit'a wet 
niwohit m'ak che iwoye, 

19häp tä niwohit n'o'isyaj che tälhe Ley p'ante tälhe Moisés. Mat nech'e iche 
lhanihayaj tä lhäy'e lhip tä is, wet lhan'äyij ihi yämlek y'ahoye Dios. 

20Wet täjtso Dios hit'untejche lhämet tä kalelhäj. Häp iyhäj sacerdotes, Dios tek 
hit'untejche lhämet tä yäm kalelhäj. 

21Mat Jesús häp tä Dios hit'untejche lhämet tä kalelhäj, tsi ifwenho tä yok: 
“Owoye olhämet tä ot'unhatche, wet tek otäyhthila olhämet tä oyok, Ahäpe 
sacerdote yämlek tiyäj'attsiy.” 

22Tä mälhyejtso, Jesús häp tä yäm kalelhäj Dios lhämet tä hit'unteji m'ak tä 
inech'aynhi tä iwoye, inu'pe elh tä ichun. 

23Wet häp sacerdotes iyhäj, wujpey lhamel tä iche p'ante, tsi elhpej y'il wet elh 
icheyäjopej lew'et. 

24Mat häp Jesús tatäyhit'a yämlek tiyäj'attsiy. Tä mälhyejtso, lechumet tä häpe 
sacerdote ihichet'a elh che häpe che tachuma. 

25Häp tä tamenej tä lepes ihichet'a tä ihanej iwoyneje che ifwayhthen wichi tä 
ihoye Dios, häp tä isej lham tä iwo len'äyija. Tsi najit lepesa tä iläy yämlek 
y'alhyene Dios häp lhamel. 

26Wet häp Sacerdote tä Lhamya tä mälhyejna, häp tä y'awatlä. Lham häpe 
n'ot'amajchet, lech'isukyaj ihihit'a, ihichet'a m'ak at che häpe che ni'isa che 
iwoye, wet Dios wuj tä itonitphä tä itontehlä n'och'isukyaj kwenkay. 

27Tek häte iwoye iyhäj sacerdotes, tä ifwalapej ichunkat lhamel lech'isukyajay tä 
ilänhenpe itshätäy, wet tä ileyej, nech'e wichi iyhäj lech'isukyajay tä ilänhenpe 
itshätäy. Mat häp Jesús, lham t'at tä lhaiwompe n'och'isukyajay, wet weihalhache 
wet tajlhame. 

28Häp Ley p'ante tälhe Moisés yen häpeya Sacerdotes tä Lhamenya häp hin'ol tä 
lak'efwhayaj ihi t'at. Mat tä tajyäme Leytso, Dios iwoye lhämet elh wet y'isej tä 
hit'unhatche, wet häp tä yen häpeya Sacerdote tä Lhamya häp Lhäs Jesús. Wet 
Jesús wak'alhej t'at yämlek yenlhi lechumetna, tsi najit lepesa tä le'isyaj ihi. 

Heb 8 

Jesús häpe elh tä lhayen Lewoyayej Dios lhämet tä hit'unteji m'ak tä inech'aynhi 
tä iwoye 

1M'ak tä lhamya tä laha ihi tä oyäme, häpe t'at täja tä oyok: Iche n'amel lhaka 
Sacerdote tä Lhamya, tä häpe elh tä oyämene. Lham itayphä tä ipuleye, ihi t'at 
Dios tä N'owujtaj leniyatyaj lhip tä lefwomkat, 

2wet yenlhi lechumet tä ihi Dios Lew'et tä T'amajchet, wok oyok, Dios Lew'et tä 
lhamya tä häpe Lhawuk lhenek, häpkhit'a hin'ol lhenek. 

3Häp elh tä Sacerdote tä Lhamya, õyen häpeya elh tä lewo yämthilek yachaje Dios 
n'otw'ayhtes tä tälhe wichi, lhäy'e tshätäy tä õ'länhenpe n'och'isukyajay. Tä 
mälhyejtso, Jesús häte iwohiyet'ak newache m'ak tä lham yachaje Dios. 

4Chik lham kamaj ihí honhatena, tek lew'et ihiyeji yämthilek häpe sacerdote. Tsi 
ichehen kana sacerdotes tä yachaje Dios n'otw'ayhtes tä tälhe wichi, mälhyej tä 
Ley p'ante tälhe Moisés ne'tek õ'woye. 

5Mat m'ak tä lhamel yen lechumeta häpkhit'a m'ak tä lhamya, häpe t'at m'ak tä 
ipuleye lepeykas t'at. M'ak tä tamenej tä y'ahanej tä häpe lepeykas, häp tä Moisés 
eyte yenhilhi p'ante Dios lew'et tä ihonhatena, Dios ifwenho p'ante wet yok, 
“Nilhokej m'ak tä lhenlhi, äm kalelhäj tä letech'aynej t'at täjnaj opäyen ame tä 
lhe'pe chenaj.” 

6Mat athana n'amel lhaka Sacerdote tä Lhamya tä häpe Jesús, Dios hiw'enho 
lechumet tä lhäy'e lhip tä laha ihi. Tsi hip'ajtej wichi häp Dios, häp tä lhayen 
Lewoyayej Dios lhämet tä hit'unteji m'ak tä inech'aynhi tä iwoye. Wet lhämettso 
lhäy'e lhip tä laha ihi, tsi ifwel n'amhohen tä häpkhilek lhäy'e lhip tä n'aisej. 

7Chik Dios lhämet p'ante ichun hi'isyenhi wichi, tek iwatläk iche elh tä nech'ayek. 

8Mat tä Dios hiw'en tä wichi niwoyaye, yen tesayej wet yop'antekwe: “Nämla 
fwalas tä oyenhilhila elh olhämet tä nech'ayek chik owohiyejela wichi tä Israel 
lhayis lhäy'e Judá lhayis. 

9Tek hätehla iwoye olhämette owoyeje lechätilis, tä otsok takwey tä otälhtho 
honhat tä Egipto. Mat tä lhamel niwoyaye olhämet, olham oleyejte lhamel, yokwe 
Lhawuk. 

10Mat chik fwalas tä itay alhoho, olhämet tä owohiyejela Israel lhayis häp täja: 
Otiyäjaynhihola letichunhayajay häp olhämtes, wet olesaynhihila lehusey. Wet 
ohäpkhila laka Dios, wet lhamel häpkhila oka wichi. 

11Nemla iwatläk elh ichufwenej lepuhfwa wok elh at chik häpe häpkhilek 
nitäfwel n'oyej tä ohäpe Lewuk. Tsi nilhokhiyeja lhamel chik nitäfwenhila n'oyej, 
elh tä laj len'ohyaja yäk nichäte elh tä len'ohyaj ihi. 

12Otäyhthiyeja m'ak tä ni'isachehen tä iwoye, wet nemla oyen tichunhayaja 
lesukyajay.” 

13Tä Dios yok, “Oyenhilhila elh olhämet tä nech'ayek”, hin'älit tä yen häpeya 
lewumek elh p'ante ichun. Wet m'ak tä lewumek hich'ut t'at, wet tott'a alhoho 
lewhäy wet nofwila. 

Heb 9 

Dios Lew'et tä ipuleye wet Dios lew'et tä ihonhatena 

1Häp n'olhämet tä ichun p'ante, iche lakeyes tä ne'tek sacerdotes iwoye tä yen 
lechumeta, mat ihi t'at häp Dios lew'et tä ihonhatena. 

2Wet õyenlhi p'ante lew'ettso tä häpe carpa tä wuj, mälhyej täja: Lech'o elh tä 
ichun lhey N'ot'amajchet, wet iche n'ochäkwhi tä ihi, lhäy'e mesa tä pan tä õyen 
t'amajchetayej Dios i'pe. 

3Wet lech'o elh tä iw'echehi lep'ot, lhey Dios Lewukwech'o tä Lhamya tä 
N'ot'amajchet. 

4Wet häp tä altar tä oro ihi, yämthilek õ'wunhopej incienso, lhäy'e Arca tä 
N'ot'amajchet tä õ'käfwlejlhi oro tä Dios lhämtes ihi. Wet iche n'olhäthi tä oro tä 
maná ihi, ihi t'at Arcatso, lhäy'e Aarón letsut p'ante iwo letälhesa, lhäy'e tuntey 
p'ante Dios lhämet i'pe tä ilesayen tä hiw'enho Moisés. 

5Wet iche täkwfwas m'ayhay tä lhafwis ihi tä i'pe Arca. M'ayhayna n'otetnekej tä 
Dios iyej t'at laka wichi, wet lhamel lhafwis hip'o'pe Arca lep'ot tä õyen lheya 

Dios lep'altsenyajw'et. Mat athana oyenek laha ihihit'a che oyäm pitaj tä oyäme 
m'ayhayna, naya t'at. 

6Mälhyej p'antetso m'ayhay tä õ'waklhat, wet sacerdotes tiyäjpejchufwi lech'o 
elh tä ichun häp Dios lew'ettso, yämthilek iwoyepej lechumet. 

7Mat häp lech'o elh tä iw'echehi elh tä tumej alhoho, ts'ilak Sacerdote tä Lhamya 
tä tiyäjchufwi, mat weihalhache t'at nekchämpej. Wet ichäj lhamche w'oyis tä 
tälho itshätäy tä ilänhenpe lham lech'isukyaj lhäy'e wichi lech'isukyajay tä 
lewetahayajay. 

8Wet täjtso, Espíritu tä Dios T'amajchet itäfwnhat n'amejen tä tej tä õ'chumyenlhi 
Dios lew'etch'o elh tä ichun tä õn'okwiyej, mat kamaj tek tafwoche p'ante n'äyij 
tä tiyäje Lech'o elh tä Lhamya tä N'ot'amajchet. 

9Nilhokej tähestso ipäyen n'amehen häp fwalas tä y'ehina. Tsi m'ayhay tä wichi 
yen Dios t'awayhata, lhäy'e itshätäy tä õ'länhenpe n'och'isukyajay, ihanhiyejt'a 
che hi'isyen lehusey häp wichi tä iwoynejetso len'okhayaj. 

10Tsi tajlhamat m'ayhay tä n'olhäk t'at, lhäy'e m'ayhay tä n'olhät t'at, lhäy'e wichi 
lakeyes tä ilejpej lhamchehen tä fwetaj lhayen t'amajchetesa. Tähestso häpe t'at 
n'okeyes tä tumphä, wet laha ihi ayej pajtha nichäte fwalas tä Dios inech'aynhi 
m'ayhay. 

Tä Cristo itsäyhchä lew'oyis, isakanej lhafwayhyaj tä t'un 

11Mat Cristo näm wet häpe Sacerdote tä Lhamya tä ichäj n'amehen m'ayhay tä 
isen tä in'amejen. Wet tä häpe sacerdote, Dios Lew'et tä lham ihi häpkhit'a 
n'otkwey lhenek, mat lhäy'e lhip tä is, inu'pe Dios lew'et tä ihonhatena. 

12Cristo nichätho t'at Dios Lewukwech'o tä Lhamya tä N'ot'amajchet tä ipuleye, 
weihalhache t'at wet tajlhama. Wet häpkhit'a kayla lhayis lew'oyis wok w'asetaj 
les lew'oyis che yachaje Dios. Mat häpe t'at lham lew'oyis, wet häp tä isakanej 
n'amel lhafwayhyaj tä t'un. 

13Häp sacerdotes iyhäj tachumapej w'asetas lew'oyis lhäy'e kayla lhayis lew'oyis, 
lhäy'e häp w'asetaj lhäs tä õhp'o lemok'otaj, wet itsäype wichi tä kok'aye tä ihi tä 
Dios itayche. Tsi m'ayhayna lakhajyhayaj ihi yämthilek ilej wichi wet nemhit 
kok'aye, mat tajlhama tä tumphä. 

14Mat Cristo lew'oyis tä itsäyhchä, lakhajyhayaj lhäy'e lhip tä inu'pe tähestso. Tsi 
Cristo le'isyaj ihi tä lhaiwom wet lhayachaje Dios, häp tä isej Dios laka Espíritu tä 
ihi tä nhanayej che tatäy. Wet Cristo lew'oyis ilej n'amejen lhatichunhayajay, wet 
iso n'amejen m'ayhay tä ni'isachehen tä ihän n'amehen lhat'ilek. Wet tälhe täjtso, 
y'akalhi tä y'atch'ote Dios tä n'ilataj. 

15Tä mälhyejtso, Jesucristo häp tä lhayen Lewoyayej Dios lhämet tä hit'unteji 
m'ak tä inech'aynhi tä iwoye. Tsi tä Cristo y'il, itäyhtejen letes häp lhamel tä Dios 
lhämet p'ante ichun yen tesayej. Wet täjtso, lhamel tä Dios t'änehen ikatej 
lakäpfwayajay tä lajit lepesa tä pajche Dios ifwel p'ante. 

16Che iche n'olhämet tä n'owit'äle, iwatläk kalelhäj tä elh tä lhämet pajche y'il, 
yämthilek häpe m'ak tä laha ihi. 

17Tsi m'ak tä n'owit'äle, laha ihihit'a che kamaj iläy elh tä lhämet. Tajlhama che 
kalelhäj tä pajche y'il t'at, nech'e häp tä laha ihi. 

18Häp tä tamenej tä Dios lhämet tä ichun p'ante, itshätäy lew'oyis tä nitsäyhchä, 
häp tä yäm kalelhäj. 

19Tsi tä Moisés ifwenhomche p'ante wichi nilhokej Dios lhämtes, tä ileyej, 
tachuma hal'ä tä lhey hisopo lhacha tä lew'oley ihi, wet yäytej tson'ataj w'ole tä 
ichät, wet y'uytho häp w'asetaj les lew'oyis tä õ'kasoyej kayla lhayis lew'oyis 
lhäy'e inät, wet itsäype Dios lhämet Lehi lhäy'e nilhokej wichi häp ayas tä tälho. 

20Wet nech'e yok, “Häp täja w'oyis tä yäm kalelhäj Dios lhämet tä iwoyej 
amehen.” 

21Häte Moisés itsäype carpa tä Dios Lew'et, lhäy'e nilhokej m'ayhay tä ihi tä 
n'ot'amajchetes. 

22Wet che otetshan Dios lhämet p'ante ihi Lehi, ow'en tä tatäy at lhimphaj che 
nilhokej m'ayhay iwatläk õ'lejej w'oyis, yämthilek is wet nemhit kok'aye tä ihi tä 
Dios itayche. Wet ihichet'a n'och'isukyajay che tatäy, che kahäpeya w'oyis che 
nitsäyhchä. 

Cristo t'ilek itäyhthen wichi lesukyajay 

23Häp m'ayhay tä oyämetso häpehen m'ayhay tä ipuleye lepeykas, wet häp tä 
õ'lej wet õ'isyenej itshätäy tä õ'län lew'oyis, mälhyej tä oyämene. Mat häp 
m'ayhay tä ipuleye häpe m'ayhay tä lhamya, wet iwatläk õ'isyenej n'ot'ilek tä 
laha inu'pe tähestso. 

24Tsi Cristo, häpkhit'a Dios lew'et tä n'otkwey lhenek tä lham tiyäjo tä häpe Dios 
Lew'et tä matche lepeyak. Mat tiyäjo pule, wet athana lhayen lhach'otfwaya tä ihi 
tä Dios itayche. 

25Nekchampej nekchämpej Sacerdote tä Lhamya tiyäjo Dios Lewukwech'o tä 
Lhamya tä N'ot'amajchet, yämthilek yachaje Dios häp itshätäy lew'oyis. Mat 
Cristo tek yachajopej tä tiyäjo yämthilek lhaiwom, 

26tsi che mälhhiyejtso, iwatläk y'ilpej y'ilpej, tälhe tä honhat nech'e iche p'ante. 
Mat tek mälhyejtso. Tsi fwalas tä ilepesena, weihalhache t'at tä näm yämthilek 
itäyhthen wichi lesukyajay, häp tä lhaiwom tä lhayachaje t'ilek. 

27Wet mälhyej tä nilhokej wichi weihalhache tä y'inhen, wet Dios lakalelhthayaj 
imälheche len'äyij täjtso, 

28häp Cristo häte weihalhache tä lhaiwom tä lhayachaje t'ilek, yämthilek tilhäj 
wujpey wichi lesukyajay. Wet yachajihola che näm, mat nemla häpe n'osukyajay 
che tamenej, mat häpkhilek ifwayhthen häp wichi tä inihihlä häp lham. 

Heb 10 

1Häp Ley p'ante tälhe Moisés, tajlhame tä häpe m'ayhay tä ischehen tä 
õ'toyenp'antehlä lehupel t'at. Häpkhit'a m'ak tä lhamya. Häp tä tamenej tä 
ikalhihit'a chik hi'isyen wichi tä nekchämpej yachajopej tä ihoye Dios wet ihäne 
itshätäy tä ilänhenpe lesukyajay. 

2Tsi chik ikalhihi tä ilejen lesukyajay, weihalhache wet tajlhame, lhamel ihanhiyej 
tä noj t'at letes, wet nemhit yachajopej tä ilänhen itshätäy. 

3Mat itshätäyna, tajlhame tä nekchämpej itichunyenchepej wichi lesukyaj tä 
iwoye. 

4Tsi n'äl tä w'asetas lew'oyis lhäy'e kayla lhayis lew'oyis ikalhihit'a yämlek isoyej 
wichi lesukyajay. 

5Wet täjtso, häp tä tamenej tä Cristo näm honhatena, wet ifwenho Dios tä yok: 
“Tä kawatahlä itshätäy tä õ'länhen, lhäy'e n'otw'ayhtes, häp tä lewo ot'isana. 

6Wet lehuminhit'a itshätäy tä õ'wunhomche, lhäy'e m'ayhay tä wichi iwompe 
lesukyajay. 

7Häp tä tamenej tä onek, ika Dios, yämlek owoye anech'ethayaj, mälhyej tä 
N'olesaynhay tä ihi Lehi tä õ'käfwelche yäm n'oye.” 

8Chunkat yäme tä yok, Häp itshätäy tä õ'länhen lhäy'e iyhäj tä õ'wunhomche, 
lhäy'e häp n'otw'ayhtes lhäy'e m'ayhay tä wichi iwompe lesukyajay, Dios tek 
iwatlä tähestso, tej tä häpe t'at m'ak tä Ley p'ante tälhe Moisés ne'tek õ'woye. 

9Wet y'isej tä yok, “Onek, ika Dios, yämlek owoye anech'ethayaj.” N'äl tä itiyej 
kanhi n'okeyes tä ichun tä wichi iwoye tä ilänhenpe lesukyajay itshätäy. Wet 
lhaitihi lew'et yämlek häpe elh n'olänek, 

10lhayachaje t'ilek, weihalhache wet naya t'at. Wet tä iwoye Dios lenech'ethayaj 
tä mälhyejna, häp tä n'amel n'aisej tä Dios n'ayen t'amajchetesa. 

11Nilhokej sacerdote tä Judío yenlhi lechumet fwalapej fwalapej, yachajopej tä 
ilänhen itshätäy tä yachajepej Dios, tej tä tähestso nikalhahi chik isoyej wichi 
lesukyajay. 

12Mat Jesucristo weihalhache t'at tä lhaiwompe n'osukyajay, wet naya yämlek 
tiyäj'attsiy. Wet tä wak'alh, itayphä tä tumej Dios lefwomkat, 

13wet inihich'oye chik Dios itihlachufwi lepach'ol häp letayhfwas. 

14Tsi häp tä isej tä weihalhache tä lhayen Dios t'awayhata, wet hi'isyen wichi tä 
Dios yen t'amajchetesa. 

15Wet Espíritu tä Dios T'amajchet, lham häte ifwel n'amhohen tä matche t'at 
täjtso, wet yok: 

16“Chik fwalas tä itay alhoho, olhämet tä owohiyejela Israel lhayis häp täja: 
Otiyäjaynhihola lehusey häp olhämtes, wet olesaynhihila letichunhayajay. 

17Nemla oyen tichunhayaja lesukyajay lhäy'e m'ayhay tä ni'isachehen tä iwoye.” 

18Wet häp tä mälhyejtso, tä pajche tatäy n'osukyajay, nemhit iwatläk õ'länhenpej 
itshätäy. 

N'ahoye Dios 

19-20Tä mälhyejtso, ipuhfwas, nech'e y'akalhi tä y'atiyäjo Dios Lewukwech'o tä 
Lhamya tä N'ot'amajchet, isit'ak y'atiyej lhafwawalhyaj Dios. Tsi tä Jesús 
lhayachaje t'ilek wet itsäyhchä lew'oyis, täjtso häp tä ifwoyenche n'amhohen 
n'äyij tä nech'ayek tä itaye lhaw'atshancheyaj, häp n'äyij tä tiyäj w'echehi lep'ot 
tä tumejlä Dios. 

21Häte Jesús häpe lhaka Sacerdote tä Wuj wet niyatej Dios Lew'et tä ipuleye. 

22Wet häp tä mälhyejtso, n'ahoye Dios, wet lhahusey ts'ilak wet lhachayaj lhäy'e 
lhip tä kalelhäj, wet is lhatichunhayajay, ihichet'a m'ak chik y'en lhatichunhayaja 
n'amejen, wet lhat'isanis pajche õ'lejej inät tä is. 

23N'alhait'untejiche lhaniwhayaj tä kalelhäj, häp lhaniwhayaj tä y'ämepej tä 
in'amejen. Tsi Dios yämla matche lhämet tä iwoyej n'amehen. 

24N'at'ukwe lhakey tä is yämlek y'ahumin n'amehen wet y'atch'otej n'amehen 
lhachumtes tä isen. 

25Isit'ak y'aleyej tä y'alhaihutpejwek, mälhyej tä iche iyhäj tä ileyej, mat n'anityen 
lhamejen. Wet nem koyhyaj tä is chik y'awoye täjtso, tä y'aw'en tä tott'a alhoho 
ifwala tä Lhawuk tapinla. 

Yej n'äple lhach'isukyajay 

26Pajche y'atäfwelej Dios lhämet tä matche. Mat chik y'ahumin lhasukyajay wet 
y'atujlhache m'ak tä ni'isa, ihichet'a elh yämlek õ'länpe lhasukyajay. 

27Tajlhamhiyelat chik y'anihich'oye n'otasnhayaj tä lhäy'e lhip tä tanhowatnhan, 
lhäy'e itäj tä y'uho yämlek itäyhthen iyhäj tä itayhlä Dios. 

28N'amel y'ahanej, chik elh inäk'äs Ley p'ante tälhe Moisés, wet iche dos wok tres 
hin'ol tä hiw'enej wet yämeje m'ak tä elh iwoye, kalelhäj tä õ'län t'at elhtso, tek 
õhp'altsen. 

29Tä mälhyejtso, ¿hä lefwetajay lhimphajila n'otasnhayaj tä Dios itihiyeja häp elh 
tä yen w'et m'ayeka lham Lhäs, wet tek yen häpeya m'ak tä laha ihi lew'oyis, wet 
iläkwlhi Dios laka Espíritu tä ihumin häp lham? Oyok, ¡kha! Tsi w'oyisna häp tä 
yäm kalelhäj Dios lhämet tä hit'unteji m'ak tä inech'aynhi tä iwoye, wet hin'otso 
pajche isej wet Dios yen t'amajchetayej. 

30Y'ahanej Lhawuk lhämet tä yok: “Olham t'at tä owohla lahaya.” Häte äp yok: 
“Lhawuk itihiyeja lakalelhthayaj laka wichi.” 

31¡Lhäy'e lhip tä tanhowatnhan n'owit'äyhyaj chik tälhe Dios tä n'ilataj! 

32Lhek tichunache ifwalas tä tajyämetso, tä nech'e tä Dios laka isi i'amejen, wet 
wuj tä alekhajyenhen tä letayhlä ateläythayajay tä nichätpej amehen. 

33Chejphäpej wichi iti amejen leläkwyhanyaj lhäy'e laka'tshayaj, chejphäpej 
aletan'istayej t'at lhamel tä õ'woyeje tähestso. 

34Letiyayej hap'altsenyaj häp lhamel tä õ'thatho n'op'onthi. Häte tej tä õ'so 
amejen nilhokej m'ak tä alewuhuy, mat akäjyaj ihi t'at, tsi lehanayej tä iche 
akäywet tä t'un tä ihla amejen tä lhäy'e lhip tä is. 

35Tä mälhyejtso, yej leyej tä alekhajyenhen, häpkhilek lesakanayej awayhat tä 
wuj. 

36Tä ateläythayaj i'amejen, lewatayhlä akhajyhayaj yämlek lewoyaye Dios 
lenech'ethayaj wet lekatayej m'ak tä lham ifwel amhohen. 

37Tsi lhämet yok: “Pajit'ahlä, nämla'thahya Elh tä toyhlä tä nämla. 

38Wet hin'o chik häpe tä is alhoho isiyeja t'ekhahyaj yämlek iläy. Mat chik 
yäpilche tä tälhche, tek okäjiyejlhila.” 

39N'amel n'ahäpkhihent'a iyhäj tä yäpilche tä tälhche wet tatäyhen. Mat 
lhat'ekhahyaj ihi wet y'atfwayhen. 

Heb 11 

Häpet n'ot'ekhahyaj 

1Elh chik t'ekhahyaj ihi, häpe t'at tä tek ikachu tä ikathiyeja m'ak tä inihich'oye. 
Wet häpet m'ayhay tä nin'äla, yok, “Matche.” 

2Häp lhatetsel, häpe t'at t'ekhahyaj tä tamenej tä Dios akäjejlhi p'ante lhamel. 

3Häpe t'at lhat'ekhahyaj tä n'aisej wet y'ahanej tä Dios yenejlhi p'ante lham 
lhämet häp pule lhäy'e honhat, lhäy'e nilhokej m'ak tä iche. Wet häp tä 
mälhyejtso, m'ak tä n'äl tälhe t'at m'ak tä nin'äla p'ante. 

Abel, Enoc, Noé 

4Abel t'ekhaye p'ante Dios, wet häp tä lhäy'e lhip tä is t'awayhat tä yachaje Dios, 
tä häpe itshäwet tä ilän. Häp t'awayhattso inu'pe m'ak tä lechila Caín yachaje 
Dios. Wet häp tä Dios yäme tä häpe hin'o tä is alhoho, wet tachum'atlä 
t'awayhat. Wet tej tä Abel y'il p'ante, mat hätet iwoye chik kamaj tahuy 
n'amehen, häp tä n'aisej t'ekhahyajtso. 

5Enoc t'ekhaye p'ante Dios, wet häp tä Dios imälhet iläyej tä ichäj, yämthilek n'ila. 
Wet wichi nemhit hiw'en p'ante, tsi Dios ichäj t'at. Wet N'olesaynek yäme tä 
kamaj Dios nichäja, wuj tä akäjejlhi. 

6Wet oyok, hin'o chik newache t'ekhahyaj, ikalhihit'a chik ikänitlhi Dios. Tsi chik 
ihoye Dios, iwohiyet'ak nimattache tä Dios iche wet häpe Elh tä hiw'enho wichi tä 
t'ukwe lham häp m'ak tä is. 

7Noé t'ekhaye p'ante Dios, wet häp tä tach'ahuye Dios lhämet tä ihantej tä nämla 
m'ayhay tä lham kamaj tatelhoy niw'ena. Wet häp tä Noé yenlhi barca, yämthilek 
ifwayhthen lew'et lheley. Wet häp t'ekhahyajtso hin'älit tä letes iyej wichi tä 
ip'ante honhatena, mat Dios hi'isyenej alhoho Noé t'ekhahyajtso. 

Abraham, Isaac, Jacob, José 

8Abraham t'ekhaye p'ante Dios, wet häp tä iwoye t'at tä Dios t'äne, wet yik, ihoye 
honhat tä Dios ifwenho tä yenla lewuka. Tä yikch'oye laka honhat, ihanhiyejt'a ihi 
lhip tä ihoye, 

9wet tä ihi p'ante honhat tä Dios pajche ifwenho, hätet iwoye hin'o chik 
kalew'eta, mat isej t'at t'ekhahyaj tä iyej. Yen at lewukweya tsänt'ähes, häp lhäs 
Isaac lhäy'e lham Isaac lhäs Jacob häte iwoye p'ante, häp lhamel tä häte 
lewuhuyla m'ak tä pajche Dios ifwel p'ante. 

10Tsi Abraham inihich'oye tä ihichela hupuy tä Dios lhenek tä lefwetes t'unhi. 

11Wet tä Abraham t'ekhaye t'at Dios, tej tä lham häpe elh tä hich'ut, mat Dios 
hiw'enho p'ante lakhajyhayaj, lhäy'e lech'efwa Sara tä sufwnaj, yämthilek iwo 
lhäsa. Abraham t'ekhaye p'ante tä Dios yämla matche m'ak tä ifwel. 

12Wet häp tä mälhyejtso, tälhe hin'o weihalhatso tä eyte y'inhi p'ante, iwo tesa tä 
iche leles tä wujpey, hätet iwoye katetsel tä ipuleye, wok holo tä iwhäye tewok, 
nehit katsik ihanej yämthilek iwo t'ufwahtesa. 

13Tä tajyäme wujpe lewhäyis, Abraham lhäy'e Isaac lhäy'e Jacob y'inhen t'at tä ihi 
t'ekhahyaj. Wet tej tä nikatayej m'ak tä Dios ifwenho p'ante lhamel, mat hätet 
iwoyek hiw'ene t'at tä atofwe wet yok, “Häp täj l'eni.” Häte n'äfwelhit'a 
letapehen, mat yok, “Ow'ethit'a honhatna, pitajit'a chik oihi.” 

14Wet häp wichi tä lhämet mälhyejtso, n'äl tä kamaj t'ukwe t'at laka honhat tä 
matche. 

15Chik yenhi tichunhayaja honhat tä pajche p'ante tälhe, ikalhi t'at chik yäple häp 
honhattso. 

16Matkat iwatlä laka honhat tä lhäy'e lhip tä is, wok oyok, lew'et tä ipuleye. Häp 
tä tamenej tä Dios n'äfwelhit'a letape tä õyen häpeya lhamel laka Dios, wet 
iwaklhat t'at hupuy tä lhamel lew'et. 

17-18Tä Abraham t'ekhaye p'ante Dios, Dios yelhtshayen p'ante, wet lham 
Abraham tachuma lhäs Isaac yämthilek ilän wet yachaje Dios. Matche, tej tä Dios 
pajche ifwenho tä yok, “Tälhiyela Isaac ales tä lepes lheley”, mat wak'alh 
yämthilek yachaje. 

19Tsi kalelhäj letichunhayaj tä Dios lakhajyhayaj ihi wet y'aje n'op'itseyhay tä 
ihanej iwoyneje yämthilek inuhatchephä. Wet matche, tä lhäs yachajo p'ante tä 
iyej Abraham, hätet iwoye tä tachumlä tä tälho n'op'itseyhay. 

20Isaac t'ekhaye p'ante Dios, wet häp tä ifwenho leles Jacob lhäy'e Esaú häp 
lakäpfwayajay tä ihiyeja. 

21Jacob t'ekhaye p'ante Dios, wet tä tatäy lhimphaj wet y'il, ifwenho 
lakäpfwayajay häp lhäs José leles, wet itshänhi honhat letsut tä itsok wet 
n'okwiyej Dios. 

22José t'ekhaye p'ante Dios, wet tä eyte y'inhi p'ante, ifwenho Israel lhayis tä chik 
paj lhamel yikhilach'oye honhat tä Egipto, wet hin'äy lhämet häp m'ak tä ne'tek 
õ'woyeje lep'itsek. 

Moisés lhäy'e lhokwey 

23Moisés lako lhäy'e lajcha t'ekhaye p'ante Dios, wet tä nech'e iche p'ante Moisés, 
lhamel iskat yäk tres iwel'as, tsi hiw'en tä wuj tä isilataj häp han'äfwaj. Wet 
lhamel nowayhiyet'a niyat lhämet tä ne'tek õ'länhen nä'tshas tä hin'ol. 

24Moisés t'ekhaye p'ante Dios, wet häp tä thaläkw, ihuminhit'a chik wichi yäme tä 
häpe Egipto lhele kaniyat lhäse tä lhäs. 

25Tek t'uhläk iwo kotsayej m'ayhay tä nit'una tä n'och'isukyajay ikänch'oye. Mat 
tatshupiye wet lhaitan'istej Dios leles leteläythayajay. 

26Tsi hätet iwoye chik yok, “Chik wichi iläkwlhin'o tä ohänlhi Cristo, ohäpe t'at 
elh tä wuj okäywet tä in'oyej.” Wet lham yenhit'a käjyaja n'okäywet tä ihi Egipto, 
tsi hiw'ene t'at lakaha tä Dios hiw'enhihola. 

27Tä Moisés t'ekhaye p'ante Dios, wet häp tä ileyej Egipto wet 
yikch'oye. Nowayhiyet'a niyat lewäk, mat lhaikhajyenej m'ak tä iwoye, hätet 
iwoyek hiw'en t'at Dios tä nin'äla. 

28Wet tä t'ekhaye p'ante Dios, häp tä yenlhi p'ante Pascua wet ne'tek wichi 
y'ilenchehen lepelis häp w'oyis, häpkhilek ángel tä ilänhen Egipto lheley 
lechunkatshay niläna Israel lhayis leles tä lechunkatshay. 

Israel lhayis, Rahab 

29Israel lhayis t'ekhaye p'ante Dios, wet häp tä lhamel yistho Lewomekchät, hätet 
iwoyek inukwe honhat tä tamchäy. Wet tä Egipto kanifwotaj fwetaj iten lhamel tä 
inukwe, mat nilhokej hich'ahen. 

30Wet tä Israel lhayis t'ekhaye p'ante Dios, lhamel ilunejlhipej hupuy tä Jericó yäk 
siete ifwalas, wet nichät katsi n'olafwek tä ilunej. 

31Atsinha tä kain'oyaj länek tä lhey Rahab t'ekhaye p'ante Dios, wet häp tä 
nitn'isayej iyhäj tä kachuhantses tä y'inhen. Tsi lham tachumlä Israel lhayis 
chenhay tä lhaiskatwethä tä ihoye lhamel. 

Iyhäj tä wuj tä t'ekhahyaj ihi 

32Oyenek naya. Tsi chik oyäme iyhäj mälhyej iwoye 
Gedeón,Barac, Sansón, Jefté, David, Samuel, lhäy'e profetas, wuj lewhäy tä owatlä. 

33Tä lhamel t'ekhaye p'ante Dios, wet häp tä ikalhi honhates iyhäj, wet 
iwoyejepej laka wichi m'ak tä is alhoho, wet ikatej m'ak tä Dios ifwenho, 
hip'ohiche t'owalhas lak'as, 

34y'omathen itäj lhayis tä äytesiche, tafwayej lhamel tä t'uhläk ilänejen 
lefwajnhates, wet tä nitkhajayahen, nech'e takhajayhen t'at yämthilek iwo 
laka'tshayaja wet yokweschephä letayhfwas kanifwotas. 

35Iche p'ante atsinhay tä lew'et lhele y'inhen mat yachajo tä iläyhen, wet lhamel 
tachumlä. Wet iyhäj wichi tach'anlhaye t'at tä õ'päjpejwethä, tek lhaifwonej m'ak 
tä õ'menyenej yäk y'inhen t'at, häpkhilek inukwephä wet isakanej 
lew'atshancheyaj tä lhäy'e lhip tä is. 

36Iyhäj õ'tiyej n'oläkwyhanyajay lhäy'e n'otasnhayajay, wet õyäytej chinhas wet 
õ'thathomche n'op'onthis. 

37Wet iyhäj õ'thatejwethä tuntey wet y'inhen, wok õyistejomche lesulkas 
serrucho, wok õ'länejen n'ofwajnhates. Lew'etes kalelhäjit'a, yen at w'uyisa 
tson'atas t'ähes wok kayla t'ähes, lhäy'e lhip tä p'elitses, ihi t'at n'och'atkanyaj 
wet õyen w'et m'ayhaya. 

38Matche tä isen lhamel, wet honhat lhäy'e wichi tä ihi t'uhawethiyejt'a. Lhamel 
ilunche t'at ts'anis lhäy'e chenhas, yen wukweya chowhay tä ihi honhat lhäy'e 
chenhas tä tafwochechufwi. 

39Oyok, nilhokej lhamel p'antetso matche tä t'ekhaye Dios. Mat lhek tetshan 
olhämet, tej tä Dios akäjejlhi t'ekhahyajtso, lhamel ikathiyejt'a ayej m'ak tä lham 
pajche ifwenho, 

40tsi lham iwaklhat m'ak elh tä lhäy'e lhip tä is tä y'ajat n'amehen. Wet häp tä 
mälhyejtso, tä n'amel y'ap'akej lhamel, nech'e wak'alh t'ekhahyaj. 

Heb 12 

N'at'unteji lhattey Jesús 

1Tä mälhyejtso tä y'ehi t'at lechowej wujpey wichi p'ante tä hin'älit lechayaj, häte 
n'atiyej kanhi nilhokej m'ayhay tä tamenej tä n'achoyhthen, lhäy'e lhasukyaj tä 
y'anahahi, wet n'alhaikhajyenhen tä y'anukwe alhoho tä y'atiyäjche lhan'äyij. 

2N'at'unteji lhattey Jesús, tsi häp tä lhachayaj tälhe wet lham t'at tä yäm wak'alh. 
Iteläytej laka cruz, tek inuhat lhamho wichi läkwyhanyajay, tsi ihanej t'at che 
tajyäme leteläythayaj, lakäjyaj ihiyeja. Wet athana tatayhiphä t'at Dios niyatyaj 
lhip tä lefwomkat. 

3Enay atichunhayaja amejen m'ak tä iwoye, tä iteläytej wuj n'oka'tshayaj tä wichi 
tä lesukyajay ihi itiyej. Tä mälhyejtso, yej t'elejen wok ahusey tawelkaywethä. 

4Tsi tej tä letatay'atlä m'ak tä ni'isa, kamaj leläyhen, kamaj tek haw'oyis 
nitsäyhchä. 

Lhachufwenyaj tä tälhe Dios Lhajcha 
5¿Hä lep'ethatayhlä Dios lhämet p'ante ifwel amhohen amel tä ahäpehen leles? 
Ihi N'olesaynek tä yok: “Yäs, yej lhen w'et m'ayeka Lhawuk fwonyaj, wet yej 
tawelkayhen che lham yähä ame. 

6Tsi Lhawuk ifwon elh tä lham ihumin, wet itasin elh che häpe tä yen lhäsa.” 

7Teläytej Dios lefwonyaj, tsi n'äl tä aleles t'at. ¿Wok elat iche p'iya han'äfwaj tä 
lajcha nifwona? Oyenek ihichet'a. 

8Wet che Dios nifwona amel mälhyej lham leles tä ifwonpej, ahäpkhihent'a leles 
tä Lewuk, mat ahäpehen iyhäj tä kalajchaya. 

9Lhek tetshan, tä lhajchalis tä ihonhatena ifwonpej n'amehen, n'amel tek y'en 
w'et hin'ola lhamel. Tä mälhyejtso, Lhajcha tä lhahusey Lewuk, t'uhawetej che 
nem koyhyaj tä y'atch'ahuye, häpkhilek lhaw'atshancheyaj in'amejen. 

10Wet häp fwalas tä nipitaja tä y'e honhatena, lhajchalis ifwonpej n'amehen 
mälhyej m'ak tä lhamel yäme tä t'uhawetej che y'awoye. Matkat Dios ifwon 
n'amehen yämlek n'amel t'at tä n'aisej wet n'ayen t'amajchetesa, mälhyej lham tä 
häpe N'ot'amajchet. 

11Wet elh che ihi n'ofwonyaj, lakäjyaj ihihit'a, äytaj letichunhayaj. Matkat che 
tajyäme täjtso, nech'e matche tä isej wet letamsek ihi. 

Lewit'äyhyaj ihi elh tä nitch'ahuyaye Dios lepak 

12Tä mälhyejtso, yej alek'efwyenchä, achajayho tä alekhajyenhen tä nem 
atkhajayhen. 

13Ämay is alhoho m'ak tä lewoyaye wet aisichela alhoho, häpkhilek elh tä nem 
takhajay isej wet yachajo tä lhaikhajyen wet inukwe Dios len'äyij. 

14Nityench'oye yämlek atamsekis iyeji nilhokej wichi, wet nuyaykwe n'o'isyaj 
len'äyij, tsi elh tä le'isyaj newayej hiw'enhit'ala Lhawuk. 

15Amaj amejen häpkhilek newache elh tä ileyej Dios lep'altsenyaj tä pajche ikatej, 
wet nech'e hätet iwoye hal'ä tä lefwettsil tapay, wet iwit'äyen iyhäj wet ilänhen. 

16Isit'a che iche elh amel tä iwo lakain'oyaja, wok yen w'et m'ayeka m'ak tä 
n'ot'amajchet, mälhyej Esaú p'ante ithatlä lech'inij penek häp m'ak tä lewuk lham 
tä häpe n'ochunkatsek. 

17Wet amel lehanej tä tajyäme p'ante täjtso, lham t'uhläk ichumlä lakäpfwayaj tä 
tälhe lajcha, mat niwohit m'ak che isej, w'et m'ayek t'at. Tej tä wuj lhafwyhayaj 

wet t'ukwe m'ak che iwoye, mat ihanhiyejt'a iwoyneje yämlek iwo elha m'ak tä 
pajche wak'alh. 

18Amel tek ahäte iwoye Israel lhayis p'ante ihowhäye chenaj tä Sinaí, häp m'ak tä 
n'äl lhäy'e tä itäj y'uho tä i'pe, häp lhip tä honatsi ihi lhäy'e honataj, lhäy'e pelhay 
tä äytaji, 

19lhäy'e n'ofwol trompeta tä pitsaje, lhäy'e Dios lepak. Tä wichi p'ante iläte 
n'opaktso, lhamel lhaip'altsene yämlek ileyej tä tahuye lhamel, 

20tsi iteläythiyejt'a lhämet tä yok, “Elh che häpe che t'äspe chenajna, wok tej che 
itshäwet, länej tuntey.” 

21Lhäy'e lhip tä tanhoch'ay p'ante m'ak tä wichi hiw'en. Moisés häte yok, 
“Otchettiyejche onowayhyaj.” 

22Matkat amel tek ahäte iwoye lhameltso, mat lehowhäye chenaj tä Sión, lhäy'e 
hupuy tä Dios tä n'ilataj Lew'et tä häpe Jerusalén tä ipuleye. Lehowhäye wujpey 
ángeles tä lhaihutwek tä iwunit Dios, 

23lhäy'e Dios leles tä t'amajchetes tä õ'lesayen lheyes tä ipuleye, lhäy'e lham Dios 
tä häpe Elh tä ikalelhthen nilhokej wichi. Wet lehowhäye wichi p'ante isen tä 
lham yäm wak'alh le'isyaj, 

24lhäy'e Jesús, häp lham tä lhayen Lewoyayej Dios lhämet tä inech'aynhi, wet 
lew'oyis ilej lhakokhayaj tä ihi tä Dios itayche. Häp lew'oyistso, wuj tä is m'ak tä 
iwo siläta n'amejen, inu'pe m'ak tä tälhe Abel lew'oyis p'ante. 

25Häp tä oyok, Uhlä, yej kachuyaye elh tä iwo siläta n'amejen täjtso. Tsi tä 
lewit'äyhyaj ihi wichi p'ante ikachuye Dios lepak tä tumpe chenaj tä Sinaí, n'amel 
nem koyhyaj lhawit'äyhyaj che y'akachuye elh tä tahuy n'amehen tä tälh puleye. 

26Häp ifwalas p'antetso Dios lepak hiw'ahhatlhi honhat. Mat athana äp yok, 
“Oyachajihola, mat nemla ts'ilak honhat che ow'ahhatlhi, hätehla pule.” 

27Lhämet tä yok, “Oyachajihola”, yäme tä Dios hiw'ahhatlawethä m'ayhay tä 
lhenhay wet ithatla kanhi, yämthilek imälhehi m'ayhay tä t'unhiche tä nehit 
katsik ihanej che hiw'ahhatwethä. 

28Wet oyok, häp Dios Niyatyaj tä hiw'en n'amhohen, häp tä tek w'ahulhi. Tä 
mälhyejtso, n'awo graciasayej lham, wet n'atiyejpej lhan'okhayaj lhäy'e 
lhanowayhyaj tä t'uhawetej. 

29Tsi lhaka Dios hätet iwoye itäj tä iwunho nilhokej m'ayhay. 

Heb 13 

M'ak tä y'awoye yämthilek y'akänitlhi Dios 

1Tä ahäpehen wichi tä lhalepuhfwaswekej Cristo, yej leyayej tä lehumnhen 
aiyhäj. 

2Yej p'ethatayhlä tä lehuminlä elh chik häpe chik näme haw'et. Tsi iche p'ante 
iyhäj tä iwoynejetso m'ak tä iwoye, tej tä nitäfwelayej hin'ol tä takastej lew'et, 
mat ihumin'atlä. Tä paj wet nitäfwelej tä häpe ángeles. 

3Enay atichunhayaja lhamel tä õhp'ohiche, tech'aynej chik lhewej t'at tä letan'isej. 
Enay atichunhayaja lhamel tä wichi n'äyihomche, tsi elat amel hätehla, 
amälhhiyejat iwoye lhamel. 

4Nilhokej amel, yej lhenay w'et m'ayeka n'owhayyhayaj, mat amajej hach'efwa 
wet yej känchiyej akain'oyaj. Tsi Dios itihiyeja letes lhamel tä iwo lakain'oyaja, 
lhäy'e iyhäj tä iwom lech'efwa wet iyej elh. 

5Yej tiyej ahumnhayaj chinaj t'äj, mat m'ak tä i'amej naya t'at, yej t'ayhtejen mat 
atamsek ihi. Tsi Dios yok, “Olehit'ala amej wet tek oaiwomla.” 

6Tä mälhyejtso, y'äm kalelhäj tä y'ok: “Lhawuk tä tach'ot n'oye, tek onoway, tsi 
nehit katsik ihanej iwoyneje m'ak chik yen n'oye.” 

7En atichunhayaja lhamel tä t'uyehen ahusey, tä pajche iwo siläta amejen Dios 
lhämet. En atichunhayaja amejen m'ak tä lhamel iwoye yäk nichäte lakapes, wet 
ti amejen achayaj mälhyej iwoye lhameltso. 

8Jesucristo mälhyet lham fwalas tä pajche, wet athana, wet yämthilek tiyäj'attsiy. 

9Yej tach'anlhaye yämthilek aiton n'ochufwenyaj at chik häpe tä w'enha lhamej. 
Lhäy'e lhip tä is chik kahänaya lakeyes tä wichi itiyej lhäk, mat ahusey 
takhajayejwethä Dios lep'altsenyaj. Tsi wichi tä ihän n'okeyes tä oyämetso, m'ak 
isiyejt'a. 

10Mat n'amel w'enha lhamej m'ak tä in'amejen, häpkhit'a itshäwet tä õ'län, wet 
sacerdotes tä tach'ote Dios lew'et tä pajche õ'wahnhiyejt'a chik tuj. 

11Tsi Sacerdote tä Lhamya ihänpejchufwi Dios lew'ettso itshätäy lew'oyis, wet 
yachaje Dios yämthilek itäyhat n'och'isukyajay. Mat häp itshätäy t'isanis 
õ'tontehlä wichi lew'et wet õ'wunhomche. 

12Wet häp tä mälhyej'attso, Jesús leteläythayaj tä y'il, ip'ante lhipe hupuy, 
yämthilek yen t'amajchetayej wichi lham lew'oyis tä itsäyhchä. 

13Tä mälhyej'attso, n'amel hätet iwoye chik n'anukwephä tä y'ehi hupuy wet 
n'ahoye lham, wet n'ateläytej n'ot'ulhnhayaj tä lham iteläytej. 

14Tsi honhat tä y'ehina ihichet'a lhaka hupuy tä t'un yämthilek tiyäj'attsiy, mat 
y'alhaikhajyenhen yämthilek y'achäte hupuy tä ihichela. 

15Wet häp tä oyok, N'awunitpej Dios häp tä n'aisej Jesucristo, n'achaje t'awayhat 
tä häpe lhalhämtes tä y'awujyenej. 

16Yej p'ethatlä tä letach'otepej aiyhäj, tisipej m'ak tä i'amejen. Tsi häp täja m'ak tä 
Dios akäjejlhi tä n'amel y'achaje, inu'pe itshätäy tä õ'län. 

17Ch'ahuyayepej lhamel tä t'uyehen ahusey wet woye m'ak tä ifwel amhohen. Tsi 
tek iwo t'elakw'eta tä iyahin atapehen, häp tä ihanej tä Dios itetshanhila 
lechumet chik näm fwala tä lepes. Chik letach'ahuyaye lhamel, häpkhilek 
akäjejlhi lechumet. Mat chik lekachuyaye, lelhakli ihihila, wet niwohit m'ak chik 
aisej. 

18Alhyenpej n'oyehen Dios. Tsi kalelhäj tä olhamel otichunhayaj ihichet'a m'ak 
chik oyen on'äfwlhiya, wet wuj tä ot'uhläk is alhoho nilhokej m'ak tä owoye. 

19Lhäy'e lhip tä olhaip'altsen amehen chik let'alhyen n'oye Dios, yämthilek 
yachajo chik oi'amejen thahya. 

N'okäpfwayaj lhäy'e n'on'okhayaj tä lepes 

20-21Is chik Dios tä n'otamsek tälhe, iti amejen nilhokej m'ak tä is yämthilek 
lewoye lham lenech'ethayaj, wet is chik iwoyej n'amhihen m'ak tä ihuminche, 
häp tä isej Jesucristo. Dios inuhatphä Lhawuk Jesús tä tälho n'op'itseyhay, häp 
Tson'ataswo tä Lhamya, häp tä isej tä lhayachaje t'ilek, wet lew'oyis tä itsäyhchä 
yäm kalelhäj Dios lhämet tä hit'unteji m'ak tä inech'aynhi tä iwoye yämthilek 
tiyäj'attsiy. ¡Is chik najit lepesa tä lewujyaj iyej! Amén. 

22Ipuhfwas, olhaip'altsen amehen, teläytej wet chumlä olhämet tä nipitajana tä 
ot'uhläk okhajyen amejen. 

23Ohanhat amejen lhapuhfwa Timoteo tä pajche õhp'ohi, õ'nuhatphä athana. Chik 
nämla n'oye'thahya, olhäy'ehila chik oho amehen. 

24Ochene on'okhayaj nilhokej lhamel tä t'uyehen ahusey, lhäy'e nilhokej Dios 
leles iyhäj. Italia lheley ichen amehen len'okhayaj. 

25Is chik Dios lep'altsenyaj i'amejen nilhokej amel. 

Sant 

Sant 1 

Santiago ichene len'okhayaj häp Dios leles 

1Amtena yaiyhäj tä ahäpehen Dios leles tä ifwtsatpehen nilhok honhat, tä ahätet 
iwoye wichi p'ante Israel lhayis tä tälhehen letetsel tä ihi doce.Olham Santiago tä 
Dios lhäy'e Lhawuk Jesucristo lakawon'o, ochen amehen olhämetna. 

Häpet n'ohanyaj tä tälhe Dios 

2Ipuhfwas, chik nichät amehen m'ayhay tä w'enhahiche tä ithahyenpej han'äyij, is 
chik matche tä a'akäsejwethä tähestso. 

3Tsi lehanayej, tä õyelhtshayen achayaj, wet alechufwenayej t'at häpkhilek lhäy'e 
lhip tä atkhajayhen tä lewo ateläythayaja. 

4Tä mälhyejtso, teläytej m'ak tä nichät amehen, yämthilek ihämet lechumet wet 
lechätho ha'isyaj, wet lhäy'e lhip tä awak'alhen, wet niwohit m'ak chik tatäy 
amejen. 

5Chik elh amel tatäy lhip lehanyaj, alheje Dios wet lhamlak hiw'enho. Tsi tek 
n'äyhtsaj, lhiphiyet'a tä hiw'enho m'ayek nilhokej wichi. 

6Mat elh tä t'alhe, iwatläk lechayaj ihi wet nikachuya. Tsi elh chik ilhahtej 
lakachuhanyaj hätet iwoye inät tä iwo lhetheya tä ihwok nichätho, kalelhäjit'a 
len'äyij. 

7Wet elh tä mälhyejtso, isit'ak fwetaj ikathiyeja m'ak tä tälhe Lhawuk, 

8tsi häpe t'at elh tä iwopej elha letichunhayajay wet kalelhäjit'a m'ak tä iwoye. 

Häpet Dios leles tä p'elitses lhäy'e iyhäj tä hiw'en m'ayek 

9Häpet opuhfwa tä w'et m'ayekfwaj t'at, is chik lakäjyaj ihi chik Dios iwujyen. 

10Wet elh tä hiw'en m'ayek, is chik lakäjyaj ihi chik Dios y'ayhatchä. Tsi elh tä 
hiw'en m'ayek hätet iwoye hup lhawo, t'unhit'a. 

11Tä ifwala inuphä, lhäy'e lhip tä chayo, wet hip'o hup wet tamchäy, lhawo natchä 
wet tatäy lesilatyaj. Wet häp hin'o tä hiw'en m'ayek mälhyej at iwoye täjtso, 
tatäyhihila lakäywet. 

Häpet n'olhelhtshayajay lhäy'e m'ayhay tä ithahyenpej lhan'äyij 

12Dios lakäpfwayaj tä is iyej elh chik häpe chik lhaikhajyen wet iteläytej m'ayhay 
tä ithahyenpej len'äyij. Tsi tä m'ayhaytso nikalhahi, ikathiyeja t'awayhat tä häpe 
lew'atshancheyaj tä Dios ifwenho wichi tä ihumin häp lham. 

13Chik iche elh tä n'olhelhtshayaj nichäte tä tälhe m'ayhay tä ithahyenpej len'äyij, 
isit'ak yok, “Dios tä yelhat n'oye.” Tsi m'ak tä ni'isa ihanhiyejt'ak yelhte Dios 

yämthilek iwoye m'ak tä ni'isa, wet häte lham Dios ihanhiyejt'ak yelhteje m'ak tä 
ni'isa elh chik häpe yämthilek iwoye. 

14Mat häp m'ak tä tamenej tä n'olhelhtshayaj iyej hin'o, häpe t'at lham 
lenech'ethayajay tä ni'isachehen tä ikanej wet itsoklhi. 

15Wet häp lenech'ethayajayna chik wak'alh, nech'e häpe lesukyaj, wet chik 
wak'alh lesukyaj, nech'e häpe t'ilek. 

16Ipuhfwas tä oalehumnhay, oyok, Yej wetahen. 

17Tsi nilhokej m'ak tä isen tä y'akatej, wok oyok, lhatw'ayhtes tä n'aisej, tälhe 
Dios tä ipuleye, lham tä lhenek ifwala lhäy'e iwel'a lhäy'e katetsel. Mat tek häte 
iwoye lhenhaytso tä yikpejch'oye lew'etes tä ihi, lham m'ak tä häpe, häpe t'at. 

18Wet lham lenech'ethayaj tä inech'aynhi lhaw'atshancheyaj, häp tä n'aisej 
lhämet tä matche tä iwo siläta n'amejen, yämthilek n'ahäpehen leles tä ichun tä 
tälhe m'ak tä yenlhi. 

Enlhi m'ak tä Dios lhämet ne'tek lewoye 

19Ipuhfwas tä oalehumnhay, yej p'ethatlä täja, oyok, Elh weihalhapej amel a'en 
ch'ahunaja, yej kelej chik letahuy wet yej alhen awäkyhatsaja. 

20Tsi hin'o lewäk tatayhlä m'ak tä is alhoho tä Dios t'uhläk iwoye. 

21Tä mälhyejtso, leyayej nilhokej m'ak tä lakokhayaj ihi lhäy'e m'ak tä wuj tä 
ni'isachehen. Wet a'ayhatchä tä lechumlä Dios lhämet tä tutcheyejiche ahusey, tsi 
lhämetna ihanej iwoyneje yämthilek aifwayhthen. 

22Enaylhi m'ak tä Dios lhämet ne'tek lewoyaye. Yej w'et lelätaye, tsi chik 
mälhyejtso lewetahen. 

23Elh tä iläte Dios lhämet wet niwoyaye, hätet iwoye hin'o tä lhaiyahin tä ihi 
n'oyanthi. 

24Hiw'en m'ak tä iyej lete'pe, mat tä nitilhak kanhi, hip'ethatlä. 

25Mat häp elh tä wuj tä itetshan häp Dios lhämet wet nileyayej, wet nip'ethatahlä 
mat iwoyepej, oyok, Häp tä Dios lakäpfwayaj ihiyejila m'ak tä iwoye. Tsi Dios 
lhämet häpe t'at m'ak tä le'isyaj ihi, wet ihanej chik ilanche wichi lehusey tä 
t'akay ihi. 

26Chik elh yäm lhame tä yok, “Ohäpe Dios leles elh”, mat nit'amajayej lhämtes tä 
tälhche lak'aj, ikan lhamej, wet t'ekhahyaj tä iti lhamej laha ihihit'a. 

27Mat häp m'ak tä matche tä t'uhawetej tä Dios leles iwoye, häpe t'at täja: Is chik 
hich'otehen penhas lhäy'e tesalis tä atha len'äyij wet lelhakli ihi, wet is chik 
t'amaj lhamejenlä m'ayhay tä ni'isachehen tä ihonhatena. Elh tä iwoye tähestso 
häpe t'at elh tä ts'ilak wet newache lech'ohle tä ihi tä Dios Lhajcha itayche. 

Sant 2 

“W'awlhatchä ahumnhayaj tä letiyej elhpej” 

1Amel ipuhfwas, tä lechayaye Lhawuk Jesucristo tä lewujyaj ihi, w'awlhatchä 
ahumnhayaj tä letiyej elhpej. 

2Lhek yahinya, elat alehutwekhen p'iya, wet näm hin'o tä hiw'en m'ayek, 
lefwushis oro wet lew'uyis isis, wet äp näm elh tä p'elitsaj tä lew'uyis 
wumhayhas t'at. 

3Wet lewunit elh tä hiw'en m'ayek wet letahuyej wet lhok, “Tayhiphä lhip tä 
isilatajna.” Wet nech'e äp letahuyej elh tä p'elitsaj wet lhok, “Kasthi täjl'itsi, wok 
tayhiphä honhat.” 

4¿Atsi m'ak tä lewoye tä mälhyejtso? N'äl tä lehumin elh wet let'ulhan elh. Isit'a 
akalelhthayaj tä lewoye. 

5Ipuhfwas tä oalehumnhay, lhek ch'ahuyaye olhämetna. Dios tatshupiye wichi tä 
p'elitses tä ihonhatena yämlek hiw'en lakäywet tä häpe lechayaj, häpkhilek ikatej 
lham Leniyatyaj tä pajche ifwenho wichi tä ihumin häp lham. 

6¡Matkat amel lhenay w'et m'ayeka lhamel tä p'elitses! Lhek yahinya, häpe t'at 
wichi tä hiw'en m'ayek tä iwo kotsayej m'ak tä ikalhej ahilähen wet iton amehen 
n'okalelhthayajwos. 

7Wet lhamel t'at tä isitäyen Jesucristo lhey tä is tä õ'ti amejen. 

8Chik matche chik lewoyaye Dios lhämet tä lhamya tä ihi Lehi tä yok, “Humin 
aelh, tech'ayen amej tä alehumin”, is alhoho. 

9Mat chik let'ulhan aelh wet lehumin elh, nech'e lewoye t'at hach'isukyaj wet ates 
ihihlä Dios lhämet. 

10Tsi chik elh iwoye nilhokej Dios lhämtes, mat inäk'äs elh weihalha, letes ihi, 
hätet iwoyek inäk'äs nilhokej. 

11Tsi Dios yok, “Yej lewo akain'oyaja”, wet häte äp yok, “Yej lelän aelh.” Tä 
mälhyejtso, tej tä kawoya akain'oyaja mat lelän aelh, lenäk'äs t'at Dios lhämtes. 

12Ahäpehen iyhäj tä Dios ikalelhthila amejen lhämet tä ihanej chik ilanche wichi 
lehusey tä t'akay ihi. Tä mälhyejtso, amajej ämtes tä lewoye wet äm isen 
achumtes. 

13Tsi chik nichäte Ifwala tä N'okalelhthayaj, häp elh tä nip'altsena iyhäj, häte Dios 
hip'altsenhit'ala. Mat elh tä hap'altsentsaj inu'pe N'okalelhthayaj wet ikalhi. 

Ochayaj y'il che newache ochumtes 

14Ipuhfwas, ¿atsi m'ak che isej elh che häpe tä yäm lhame tä ichaye Lhawuk, mat 
niwohit lechumet che is tä iwoye? ¿Hä lechayajtso ifwayhthila? 

15¿Chiwoye che iche apuhfwa, hin'o wok atsinha, tä newache lew'uy wet newache 
lhäk, 

16wet letahuyej wet lhok, “Lhawuk i'amej, wo haw'uya, tuj t'at m'ak che lewatlä”? 
¿Mat atsi m'ak tä isej aelhna tä niwoya m'ak che lew'enho? 

17Wet häp tä mälhyej'attso ochayaj. Che ts'ilak, wok oyok, newache ochumtes tä 
isen, y'il t'at. 

18Elat iche elh tä yok, “Iche wichi tä lechayaj ihi, wet iche iyhäj tä iwoye 
lechumtes tä isen.” Hin'otso is che onchulho wet oyok, ¿Chiwoye che hin'o 
lechayaj ihi mat newache lechumtes tä isen? Lhek yahinya, olham on'älthila amej 
ochayaj häp tä isej ochumtes tä isen. 

19Am lechaye tä Dios weihalha, is alhoho täjtso. Mat häte ahät lhayis ichaye, wet 
ichettiyejchehen tä nowaye. 

20Yej ach'isuk. Is che lehanej tä n'ochayaj che newache n'ochumtes tä isen, laha 
ihihit'a. 

21Lhek tichunache lhates Abraham p'ante. Dios hi'isyenej m'ak tä iwoye tä yachaj 
häp lhäs Isaac yämlek yen Dios t'awayhata. 

22Lew'en tä m'ak tä iwoye hin'älit t'at lechayaj wet wak'alh. 

23Wet häp tä nech'e matche Dios lhämet tä ihi Lehi tä yok, “Abraham ichaye Dios, 
häp tä tamenej tä Dios yen häpeya elh tä is alhoho.” , Wet õyen lheya Dios 
lakalay'i. 

24Tä mälhyejtso, lew'en tä ts'ilakhit'a hin'o lechayaj che tamenej tä Dios 
hi'isyenej, mat häte lechumtes tä isen tä iwoye. 

25Wet Rahab p'ante, häp atsinha tä kain'oyaj länek, häte Dios hi'isyenej m'ak tä 
iwoye tä iwo lew'eta hin'ol tä Josué ichen p'ante, wet tach'ote tä inuhatphä tä 
tälho hupuy, wet ichenche n'äyij elh. 

26Tä mälhyejtso, ochayaj y'il t'at che newache ochumtes. Mälhyej iwoye ot'isan, 
che ohusek yikch'oye, y'il t'at. 

Sant 3 

Häpet n'ok'ajlhich'u 

1Ipuhfwas, isit'ak wujpe amel alhenay chufwenyajwosa. Tsi lehanayej t'at, häp 
olhamel tä ochufwen wichi, lhäy'ehila lhip Dios lakalelhthayaj chik iti n'oyejen. 

2Tsi y'alhokej y'awetahenpej. Mat häp elh chik newache m'ak chik wetayej tä 
yäme, häpe hin'o tä is alhoho wet ihanej iwoyneje wet tumlä t'isan. 

3Lhek tetshanay yel'atas. Tä y'at'uhläk iwoye m'ak tä y'ahuminche, häp tä 
tamenej tä y'awo t'aka lak'aj wet y'akalhi tä y'a'isyen alhoho imälhewek t'isan. 

4Häte lhek tetshanay barcos. Tej tä wus wet ihwokwetas tä ihut lhamel wuj tä 
äytesiche, mat häp lecha tä lhämsaj tä lhey timón, häp tä lewos isyenej alhoho 
yämthilek ihoye lhip tä t'uhläk ihoye. 

5Wet häp n'ok'ajlhich'u häp tä mälhyej at iwoye tähestso. Häpe olhip tä lhämsaj, 
mat wuj tä lhaichäjejlhi m'ayhay tä wus. Lhek yahinya häp tayhi tä wuj, matkat 
itäj tä lhämsaj ihanej tä iwunho. 

6Wet häp n'ok'ajlhich'u häpe t'at itäj. Häpe m'ak tä ni'isa lew'et tä ihi n'ot'isan, 
iwit'äyen hin'o wet kok'ayeje. Wet ahättaj lew'et häp tä ilhänhi, wet nilhok 
ifwalas tä iläy hin'o, y'uho t'at. 

7Hin'o ikalhi t'at chik ifwihat elh chik häpe itshätäy tä fwitses, wok ifwihat 
afwenche, wok amlhäj, wok lewomekitaj lhele. Wet matche, ifwihat t'at. 

8Mat häp n'ok'ajlhich'u nehit katsik ihanej iwoyneje chik ifwihat. Häpe t'at m'ak 
tä ni'isa tä iwohiyet'ak õ'kalhi, wet äp m'ak tä n'ot'ilek tapoyej. 

9Y'achumyenlhi tä y'awunit Dios Lhajcha, mat häte y'achumyenejlhi lhasitäyhyaj 
tä y'atiyej n'aiyhäj tä Dios lhenhay wet äp lepeykas. 

10Tä mälhyejtso, m'ak tä is lhäy'e m'ak tä ni'isa tälhche t'at lhak'aj. Isit'a täja, 
ipuhfwas. 

11Lhek yahinya, ihichet'a ts'ifwik tä inät tä akäji lhäy'e inät tä tapay tälho. 

12Wet häp higo lhile iwo lhaya, häpkhit'a aceituna, wok häp uva lhile iwo lhaya, 
häpkhit'a higo. Wet häte, ipuhfwas, inät tä akäji tälhihot'a ts'ifwik tä nosoyhi. 

N'ohanyaj tä tälh puleye 

13Chik iche elh amel tä ahantsaj wet nitäfwelej m'ayhay, is chik hin'älit lechumyaj 
tä is wet tek lhaichäjlhi, mälhyej tä lhaichufwenej tä tälho lehanyaj. 

14Mat chik aschenyaj ihiche ahusey, wet nemhit is atichunhayajay, wet 
letatayejwek m'ak tä lewoyaye, tä mälhyejtso, niwohit m'ak chik ahäpehen, wet 
mathichet'a tä lefwetaj letach'ote Dios lhämet tä matche. 

15Tsi n'ohanyaj tä mälhyejtso tälhiyet'a pule, tälhe honhat, wet tälho hin'o 
letichunhayaj, wet tälhe ahättaj. 

16Tsi chik let'ischenche ahilähen wet letatayejwek m'ak tä lewoye, tälhe tähestso 
kalelhäjit'a m'ayhay, wet nilhokej iwoye m'ak at chik häpe tä ni'isachehen. 

17Mat häp lhamel tä lehanyaj tälh puleye, chunkat tä lhamel lehusey ts'ilak, wet 
häte letamsekis ihi wet lechowhal ihi, tach'ahuye m'ak tä iyhäj yäme, wet wuj tä 
hap'altsentses, lechumtes tä iwoye isen, ihumin nilhokej wet akantsesit'a. 

18Wet lhamel tä iwo yiya n'otamsek, tutcheyhi t'at n'otamsek yämthilek ihutwek 
lhay tä häpe n'o'isyaj. 

Sant 4 

Che otiyej ohumnhayaj honhat, ottayhlä Dios 

1¿Chi tälhi aka'tshayajay tä i'amejen lhäy'e tä letataywekhen? Oyok, tälho t'at 
anech'ethayajay tä ni'isachehen tä täkley amhiche. 

2Lewatayhlä m'ayek, mat lew'enhit'a. Alelänhen t'at. Let'äytene'pe aelh m'ak tä 
iyej, wet tä kasakanayej, letachum wet lewo aka'tshayaja. Lew'enhit'a m'ak tä 
lewatlä tsi tek let'alheje Dios. 

3Wet che lefwetaj let'alhe, mat lekathiyejt'a, häp tä isit'a alhoho alhyaj, 
let'alhch'oye tsi let'uhläk lhen akoyeka m'ak tä lewatch'oye. 

4¡Ahäpehen wichi tä ka'afwtintsesayej Lhawuk! ¿Hä kahanayej tä elh tä itiyej 
lehumnhayaj häp m'ayhay tä ihonhatena, tatayhlä Dios?Elh che häpe che t'uhläk 
lhayen honhat kalay'iya, lhayen Dios tayhfwaya. 

5Yej fwetajay lajit lahaya m'ak tä N'olesaynek yäme: “Häpet husek tä Dios iti 
n'amhiche, tapoyejej lhat'äytenyajay tä tälho lhanech'ethayajay.” 

6Mat Dios lep'altsenyaj tä iti n'amejen inuhatpe tähestso, tsi N'olesaynek yok, 
“Dios tatayhlä wichi tä lhaichäjwethä, mat tach'oteje lep'altsenyaj häp iyhäj tä 
lhaknichäjawethä.” 

7Tä mälhyejtso, ch'ahuyaye Dios. Tayhlä ahättaj wet lham yikhila hach'oyehen. 

8Hoyaye Dios wet lham ihohla amehen. ¡Leyayej m'ak tä lewoyaye, amel tä 
asukyajay ihi! ¡Wet ts'ilkat ahusey, amel tä lehumin Dios mat let'uhläk lep'ajtej tä 
lehumin m'ayhay tä ihonhatena! 

9¡Lhak'alwethä wet wo afwitajayaja! ¡Leyayej tä let'ischeywethä wet afwchehchä! 
¡Leyayej akäjyaj wet wo alhakliya! 

10A'ayhatchä tä lheyayhi tä Dios itayche, wet lhamlak aiwujyenhen. 

“Yej t'isufwkane aiyhäj” 

11Ipuhfwas, yej t'isufwkane aiyhäj. Tsi elh tä t'isufwkane lepuhfwa wet yäme tä 
ni'isa, t'isufwkane Dios lhämet tä ihi Lehi wet yäme tä ni'isa. Wet che lhäme tä 
ni'isa Dios lhämet, nemhit lewoye m'ak tä ne'tek lewoye, mat alhen 
n'okalelhthayajwoyayej. 

12Lhek yahinya, tajlhame Dios tä n'olhämtes tä ihi Lehi tälhe, wet äp 
N'okalelhthayajwo, wet lham tä ihanej iwoyneje yämlek ifwayhat elh wok itäyhat 
elh. Mat am, ¿atsi tä ahäpe tä lewo akalelhthayajayej aelh? 

Lehanhiyejt'a m'ak che ihichela che ifwala 

13Lhek ch'ahuyaye olhämetna, amel tä lhoyaykwe, “Ifwalana wok che ifwala 
n'ahoyela häp hupuy, wet n'awo lhaw'etahi nekchäm weihalha, wet n'awom 
m'ayhay wet n'akalhi wuj chinaj t'äj.” 

14¡Mat lehanhiyejt'a che kamaj leläyhla p'iya che ifwala! Tsi haw'atshancheyaj tä 
i'amejen hätet iwoye tutsetaj tä n'äl mat yofwajkwet tatäy. 

15Mat häp m'ak tä is häpe ämet che lhok, “Che Lhawuk ihuminche, wet y'aläyhen 
t'at wet y'awoye täja wok täjtso.” 

16Matkat alechäjejwethä m'ak tä let'uhläk lewohiyela, wet lhäy'e lhip tä ni'isa tä 
mälhyejtso. 

17Elh che ihanej m'ak tä is mat niwoyaye, iwo lesukyaja. 

Sant 5 

Häpet wichi tä hiw'en m'ayek 

1¡Amel tä lew'en m'ayek, huwa, afwchehchä wet änwethä, tsi nichätla atapehen 
awit'äyhyajay! 

2Akäywet tä i'amejen najuthiche, wet lewos tuj haw'uyes. 

3Aka chinaj t'äj, lech'ohle ilän, wet lech'ohlena häpkhilek ikalelhät amejen ates 
wet hätehlat iwoye itäj tä aitäyhthen. Lehutaywek akäywet ifwalasna, mat lhek 
yahinya, häpe t'at lewhäy tä lepes. 

4Wet häp wichi tä lechumyenwethä tä ilanhi yachuyaj, lhamel lakaha tä 
kaw'enaho tä lekanej lhamel, häp tä t'änej atapehen ates. Wet Lhawuk tä najit 
letumfwaya iläte t'at t'änyajaytso. 

5Alhenay yalhk'alisayej m'ayhay tä lekän tä i'pe honhat, wet alhätajaynhen 
amälhyet iwoye w'asetas. ¡Lhek yahinya, näm ifwala tä n'olänyaj! 

6Lhen tesayej wet lelänhen wichi tä is alhoho, wet lhamel ihanhiyejt'a iwoyneje 
yämthilek iwo haya ahilähen. 

“Yej lhak'alwethä” 

7Mat amel, ipuhfwas, yej lhak'alwethä, wo atamsekisa yäk Lhawuk näm. Lhek 
tetshan hin'o tä tutchey, inihich'oye ifwala tä lham ichumhiyela lhay tä isis tä 
tälhe, wet letamsek ihi t'at tä inihich'oye pelhay chik nichätepej lewhäy tä 
inawop lhäy'e tä chelhchup. 

8Häte amel yej lhak'alwethä, mat khajyenhen ahusey tsi Lhawuk tapinlat thahya. 

9Ipuhfwas, yej alet'ulhnhen, häpkhilek newache ates chik i'amejen. Tsi Dios tä 
häpe N'okalelhthayajwo ihi t'at lepe. 

10Ipuhfwas, yej p'ethatlä profetas p'ante yen lhämeta Lhawuk. Ten t'at tä iwo 
leteläythayaja, wet ten tä iwo letamseka. 

11Tsi wichi tä leteläythayaj ihi mat lhaikhajyenhen, häp tä n'amel y'en isa. 
Lehanayej Job p'ante, iteläytej t'at leteläythayajay wet lhaikhajyen, wet häte 
lehanayej tä lepese p'ante Lhawuk itiyej t'at lakäpfwayaj tä is, tsi Lhawuk ihanej 
tä hip'altsenhen wichi. 

12Wet m'ak tä inu'pe täjtso, ipuhfwas, oyok, Chik let'unhatche ämet, yej wo lheya 
pule wok honhat, wok m'ak at chik häpe. Lhek yahinya, chik lhopejkwe, “Ey'a”, is 
chik lhäm matche. Wok lhopejkwe, “Kha”, is chik lhäm matche tä lhok “Kha.” 
Häpkhilek Dios nena tesa amejen. 

N'ot'alhyaj tä tälho n'ot'ekhahyaj 

13¿Hä iche elh amel tä lelhakli ihi? Is chik iwo t'alhyaja. ¿Hä iche elh tä lakäjyaj 
ihi? Is chik ichoylhi tä iwunit Lhawuk. 

14¿Hä iche elh tä t'inhayaj ihi? Is chik t'äne Dios leles tä lhamenya yämthilek iwo 
t'alhyaja'pe, wet y'ilenche aceite häp tä isej Lhawuk lhey. 

15Wet chik lhamel tä iwo t'alhyaja t'ekhahyaj ihi, ichesla t'inhayaj länek. Lhawuk 
ineyhthiphäla, wet chik iwoyen'aj lesukyajay, Lhawuk itäyhthiyeja. 

16Tä mälhyejtso, afwelej amhomche m'ak tä ni'isa chik lewoye, wet wo alhyaja 
atapehen yämthilek lechesen. Tsi chik elh tä is alhoho lhaimälhtejwek t'alhyaj tä 
iwoye, wuj tä laha ihi t'alhyajtso. 

17Häp profeta Elías häpe p'ante hin'o t'at, mälhyej iwoye n'amel. Matkat tä 
imälhetwek lehusek tä iwo t'alhyaja tä t'alheje Dios yämthilek niwomahchä, wet 
nemhit pelhay ihi honhat yäk tres nekchämes lhäy'e seis wel'as. 

18Wet tä tajyäme lewhäytso, iwo t'alhyaja tä t'alheje Dios yämthilek iwomchä,wet 
nech'e pelhay iche häp honhat, wet yachajo tä yachuyaj iche. 

19Ipuhfwas, chik elh amel wetayej Dios lhämet tä häpe m'ak tä matche, wet iche 
elh tä tach'ote yämthilek yäplej, 

20hanayej täja. Oyok, elh chik häpe chik tach'ote lepuhfwa yämthilek ileyej m'ak 
tä ni'isa tä iwoye, ifwayhtej t'at häp t'ilek wet tamenej tä wujpe lesukyajay tatäy. 

1~Ped 

1~Ped 1 

Pedro ichene len'okhayaj häp Dios leles 

1-2Amtena yaiyhäj tä ahäpehen Dios leles tä ifwtsatpehen honhates tä 
kahaw'etesa, amel tä lheyayhi Ponto, Galacia, Capadocia, Asia, lhäy'e Bitinia. 
Olham Pedro ohäpe Jesucristo laka apóstol, wok oyok, lakachenhay tä lhamenya 
elh, wet ochen amehen olhämetna. Dios pajche tatshupi amehen, häpe t'at lham 
lenech'ethayaj, wet ayen t'amajchetesa häp tä isej laka Espíritu, yämlek 
lewoyepej Jesucristo lhämtes wet lham lew'oyis ilej ahusey lech'ohley. Is che Dios 
wuj tä iti amejen lep'altsenyaj lhäy'e atamsek. 

Lhaniwhayaj tä iläy 

3¡N'awunit Lhawuk Jesucristo laka Dios wet äp Lajcha, häp lham tä n'aisej 
lep'altsenyaj tä wuj! Tsi tä inuhatphä Jesucristo tä tälho n'op'itseyhay, inech'ayen 
n'amejen yämlek in'amejen lhaniwhayaj tä iläy, 

4häpkhilek alewuhuy Dios lakäpfwayajay tä isen tä t'amajej amhohen tä ipuleye, 
häp m'ak tä nittäya, wet äp laj lech'ohleya, lhäy'e tä lesilatyaj ninofwa. 

5Wet häp tä isej achayaj tä letiyej Dios, lham t'uyej amehen lakhajyhayaj 
häpkhilek lesakanej afwayhyaj tä pajche iwaklhat amejen, tä hin'älthila ifwalas 
che lepese. 

6Häp tä tamenej tä a'akäswethä, tej che leteläytej ayej wujpe m'ayhay tä 
w'enhahiche tä ailhaklitwethä. 

7Tsi tähestso nichät atapehen yämlek ikalelhät achayajay. Tichunache oro, häp 
hin'ol tä yen lechumeta ithatho itäj tä yelhte häpkhilek kalelhäj che is. Wet häpet 
achayajay, lhäy'e lhip laha, inu'pe oro, tsi oro t'unhit'a. Wet häp tä hätet iwoye, 
Dios t'uhläk hiw'en achayajay che is wet häpkhit'a m'ak tä w'et m'ayek t'at. Wet 
che Jesucristo yachajo tä näm, achayajaytso tamenhiyeja che Dios aiwunit wet 
hiw'en amhohen awujyaj. 

8Wet tej tä kaw'ena p'ante Jesucristo, mat lehuminay t'at. Wet athana tej tä 
kaw'ena'pe, mat lechaye t'at wet lhen akäjyaja häp akäjyaj tä wuj, häp akäjyaj tä 
n'am hanej che ofwetaj oy'ithat. 

9Wet m'ak tä tamenej tä lewoye akäjyajtso, häpe t'at tä Dios aifwayhthen, häp tä 
aisej achayaj tä letiyej. 

10Ifwalas tä pajche profetas wuj tä itetshan wet lhaichufwenejen häpet 
n'ofwayhyaj tä iche ifwalasna, wet lhamel yen at lhämeta Dios lep'altsenyaj tä iti 
amejenna. 

11Wet Cristo laka Espíritu tä ihiche lhamel, ihantejen häp m'ak tä lham Cristo 
iteläythiyeja, lhäy'e lewujyaj tä isi tä imälheche len'äyij häp leteläythayajtso. Wet 

lhamel wuj tä lhaikhajyenhenpej tä t'uhläk ihanej elh tä häpe häp hin'otso, lhäy'e 
lewhäy tä Espíritu yäme. 

12Mat m'ak tä lhamel yen silätyaja, Dios ifwenho tä lhamenhit'ak isej, mat 
häpkhila amel che aisej. Wet häpe t'at tä hin'ol tä yen lhämeta Dios Silätyaj tä Is 
ifwalasna, iwo siläta amejen, häp tä isej Espíritu tä T'amajchet tä tälh puleye. 
¡Wet y'aje ángeles tä t'upejläk hiw'en m'ayhay tä oyämetso! 

“A'enay n'ot'amajchetesa” 

13Tä mälhyejtso, awaklhathen, yej ch'anlhayek ahusey imähen, mat tetshanpej 
m'ak tä lewoyaye. At'unthiche, wet yej k'efwyenho aniwhayaj tä leniwhich'oye 
Dios lep'altsenyaj che hiw'enla amhohen che Jesucristo näm. 

14Tä ahäpehen Dios leles tä iwoye lhämtes, yej lhäjlhahlä anech'ethayajay tä 
pajche i'amejen tä kamaj katäfwelayej Jesucristo. 

15Mat mälhyej Dios tä t'änte amehen häpe N'ot'amajchet, häte amel is che 
alhenay lham t'amajchetesahi m'ak at che häpe tä lewoyaye. 

16Tsi Dios lhämet tä ihi Lehi yok, “A'enay ot'amajchetesa, tsi olham ohäpe 
N'ot'amajchet.” 

17Tä lhen Ajchaya Dios häp lham tä hiw'awlhatejchä lakalelhthayaj tä itiyej elhpej 
mälhyej m'ak tä elh iwoye, n'älit anowayhyaj tä letiyej, nilhokej ifwalas tä kamaj 
lhehi honhatna tä kahaw'eta. 

18Tsi Dios pajche aifwayhtej haw'atshancheyaj tä lajit lahaya tä tälhe achätilis 
lakeyes. Wet lehanej tä n'ofwayhyajna, laha häpkhit'a m'ak tä nit'una, mälhyej 
iwoye oro wok plata, 

19mat häpe t'at Cristo lew'oyis tä lhäy'e lhip laha. Tsi Cristo lhayen n'oläneka, 
hätet iwoye tson'ataj lhäs tä isilataj tä newache m'ak che iyej. 

20Dios pajche itshupyeneje Cristo täjtso, tälhe täjp'ante kamaj nenalhi honhat, 
wet ifwalas tä lepesena hin'älit yämlek amel aisej. 

21Wet häp tä isej lham Cristo, amel let'ekhaye t'at Dios, tä lham inuhatphä Cristo 
tä tälho n'op'itseyhay wet äp lhäy'e lhip tä iwujyen. Tä mälhyejtso, ekhahyaj 
lhäy'e aniwhayaj iyeji Dios. 

22Häte tä lewoyaye m'ak tä matche tä häpe Dios lhämet, lelejen ahusey wet 
newache akanyaj yämlek lehumnhen apuhfwas. Tä mälhyejtso, mälhetwek 
akhajyhayaj lhäy'e ahusek tä alehumnhen. 

23Tsi athana anech'ayhis, mat nemhit letälhaye ajchalis, mat letälhaye Dios, häp 
tä isej lhämet tä iläy wet nittäya yämlek tiyäj'attsiy. 

24Mälhyej Dios lhämet tä ihi Lehi tä yok: “Häpet hin'o, hätet iwoye hup, wet 
lesilatyaj mälhyet iwoye hup lhawo. Hup tamchäy wet lhawo natchä, 

25mat Lhawuk lhämet tatäyhit'a yämlek tiyäj'attsiy.” Häp lhämettso häpe t'at 
Lesilätyaj tä Is tä pajche õ'wo siläta amejen. 

1~Ped 2 

1Tä mälhyejtso, leyayej nilhokej m'ak tä ni'isachehen lhäy'e n'otkanyaj. Yej tenay 
lhamel tä fwetaj lhayen isa, yej t'äytene aelh, wet yej lhäme sitäy. 

2Atech'aynej t'at nä'tshas tä nech'e ichehen. Wopej yiya akat'os tä ts'ilak, wok 
oyok, Dios lhämet tä ahusey lhäk, häpkhilek aisej wet alechiheltejen yämlek 
lekatej afwayhyaj. 

3Tsi matche tä letäfwelej Lhawuk lep'altsenyaj. 

Cristo hätet iwoye tunte tä iläy 

4Hoyaye häp Cristo, tä lham hätet iwoye tunte tä iläy, häp tunte tä hin'ol itiyej 
kanhi, mat Dios tatshupiye wet yen häpeya tunte tä lhäy'e lhip tä laha ihi. 

5Häte amel, a'enay häpeya tuntey tä iläyhen häpkhilek Dios ayen Lew'eta. 
Ahäpkhila sacerdotes tä t'amajchetes, tsi han'okhayaj tä lewunthiyeja Dios 
hätehlat iwoye m'ak tä sacerdotes yen Dios t'awayhtesa. Wet Dios lakäjyaj ihiyeja 
han'okhayajtso, tsi tälhiyela t'at ahusey häp tä isej Jesucristo. 

6Häp Dios lhämet tä ihi Lehi yok: “Lhek yahinya, otihi Sión tunte tä häpe tunte tä 
lhamya, häp tunte tä ottshupiye lhäy'e tä wuj laha. Wet häp elh chik häpe chik 
ichaye, ihichet'ala m'ak chik lhaifwech'enejlhi.” 
7Häp amel tä lechaye tuntetso, wuj tä aisej, tsi matche t'at tä laha ihi. Mat lhamel 
tä nichayaye, nech'e matche Dios lhämtes tä ihi Lehi tä yok: “Häp tunte tä hin'ol 
tä yenlhi hup itiyej kanhi, nech'e häpe t'at tunte tä lhamya.” 

8“Häp täja tunte tä wujla'pe wichi tä tanhäphänejlhi wet nichätche katsi.” Tä 
lhamel tanhäphänej, häp tä nitch'ahuyaye Dios lhämet. Mat häpe t'at täjtso tä 
Dios itshupyeneje lhamel. 

9Mat amel ahäpehen wichi tä Dios tatshupiye, ahäpe sacerdotes tä tach'ote wet 
n'okwiyej Niyat tä Lhamya, wet ahäpe wichi tä t'amajchetes tä lham ikalhi wet 
lhayen Lewuka. Lham tatshupi amehen häpkhilek lhenay asilätyaja m'ayhay tä 
isis tä yenlhi, tä lham t'än amehen yämthilek lhekch'oye honataj wet lechätho 
laka isi tä wuj tä isilataj. 

10Fwalas tä pajche kalelhäjit'a m'ak tä ahäpehen, mat athana nech'e ahäpehen 
t'at Dios laka wichi. Häte fwalas tä pajche Dios lep'altsenyaj ihit'a amejen, mat 
athana lham ahip'altsenhen. 

“Woyaye m'ak tä t'uhawetej tä ahäpehen Dios lakawos” 

11Ipuhfwas tä oalehumnhay, olhaip'altsen amehen amel tä awichi tä lheyayhi ayej 
honhatna tä kahaw'eta, yej wahin amejen anech'ethayajay tä tatayhlä ahusey. 

12Äm is alhoho m'ak tä lewoye tä lhewej wichi tä nitäfwelayej Dios, häpkhilek 
lhamel tej chik yäm amehen tä fwetaj akni'isahen, mat chik hiw'en achumyaj tä 
is, iwunthila Dios chik nichäte fwala tä lham ikalelhät nilhokej wichi. 

13Tä ahäpehen Lhawuk leles, ch'ahuyaye nilhokej niyatey tä i'pe honhat, wok häp 
lhaka niyat Romano tä häpe elh tä len'ohyaj inu'pe iyhäj, 

14wok häp n'owustas tä lechenhay tä ne'tek itasnhen wichi tä iwoye m'ak tä 
ni'isa, mat itiyej lech'otyaj häp lhamel tä iwoye m'ak tä is. 

15Tsi Dios ihuminche chik lewoye m'ak tä is, häpkhilek tej chik wichi tä nhanache 
m'akejen tä isukis, newache lhämet chik itäyhtej ahilähen. 

16Athana nemhit ahäpehen n'okwenkay. Mat yej lhok, “Olewuk t'at m'ak tä 
owoye”, wet athahit'a amho tä lewoye m'ak tä ni'isa. Matkat woyaye m'ak tä 
t'uhawetej tä nech'e ahäpehen Dios lakawos. 

17Yej lhenay w'et m'ayeka elh at chik häpe. Huminay apuhfwas, wujyen Dios wet 
woye lhämtes. Enay häpeya hin'o tä len'ohyaj ihi häp lhaka niyat Romano. 

Cristo leteläythayaj lhäy'e n'amel lhateläythayaj 

18Amel tä ahäpehen n'okawos, ch'ahuyaye awuhuy wet enay häpeya hin'ol tä 
len'ohyajay ihi. Ts'ilakhit'a lhamel tä hap'altsentses lhäy'e tä lehusey ihi tä 
letach'ahuyaye, mat häte iyhäj tä fwitses. 

19Tsi wuj tä laha ihi chik letetshan Dios lenech'ethayaj, tej chik leteläytej 
ateläythayaj tä nit'uhawetayej. 

20Mat chik lewoyaye m'ak tä ni'isa wet awuhuy aitasinwethä'pe, tej chik 
alekhajyenhen tä leteläytej, lajit lahaya. Mat chik häpe m'ak tä is tä lewoye tä 
tamenej tä ateläythayaj i'amejen, häp tä laha ihi wet Dios akäjlhi amejen. 

21Häpe t'at täjtso tä Dios t'änej amehen, tsi Cristo iwo p'ante leteläythayaja 
atapehen yämthilek letenay t'at m'ak tä iwoye. Häpe t'at täjtso han'äyij. 

22Tsi lham niwohit lech'isukyaj chik häpe tä iwoye, wet tek ifwech'enlhi elh chik 
häpe. 

23Tä wichi iläkwlhi, mat lham tek iläkwlhi wichi. Wet tä lhamel itiyej 
leteläythayaj, mat lham tek yok, “Owohla ohayahlä lhamel.” Mat lhayachaje Dios, 
tsi ihanej tä is alhoho lakalelhthayaj tä iwoye. 

24Cristo tilhäj n'amel lhach'isukyajay wet iti letape tä i'pe cruz, yämthilek häte 
n'amel y'alhayen häpeya lep'itseyhay tä y'ehi tä lhach'isukyajay tatache, mat 
y'aläyhen tä y'ehi lha'isyaj. Häpe t'at lham lelätshay tä aisej tä lechesen. 

25Tsi fwalas tä pajche amel amälhyet iwoye tson'atas tä wetahen. Mat athana 
letapilaye Cristo tä t'u amehen, hätet iwoye tson'ataswo tä t'uyehen leläy. 

1~Ped 3 

Häp m'ak tä t'uhawetej che hin'o lhäy'e lech'efwa iwoye 

1-2Häte amel tä atsinhay tä hach'efwas ihi, en awuhuya hach'efwas,häpkhilek elh 
che nit'ekhayaye Lhawuk lhämet, ileyej lakachuhanyaj. Tsi tej che newache ämet 
che lefwenho hach'efwa, mat isila amej tä hiw'en m'ak tä is tä lewoye lhäy'e tä 
ka'ena w'et m'ayeka. 

3Is che m'ak tä alesilatyenej häpkhit'a m'ayhay tä tumphä, mälhyej tä lesilatyen 
haw'oley tä lesit, wok amsilis tä oro, wok häp haw'uyis tä wuj tä isis. 

4Mat is che asilatyaj tälho ahusek, häp asilatyaj tä nittäya tä ahäpe elh tä 
nifwtsaja lhäy'e tä letamsek ihi. Häp n'osilatyajna lhäy'e lhip tä laha ihi, wet Dios 
akäjejlhi. 

5Tsi häp lewhäy tä pajchehen, atsinhay tä matche tä t'ekhaye Dios wet itiyej 
leniwhayaj, lhamel lhaisilatyenejen tä yen at lewuhuya lech'efwas. 

6Häp tä mälhyej p'antetso Sara, lham iwoye lech'efwa Abraham lhämet wet häp 
tä yok, “Owuk t'at”. Wet amel ahäpehen t'at Sara leles tsinhay, che lewoye m'ak tä 
is wet tek lenowaye m'ak at che häpe. 

7Häte amel tä ahin'ol tä hach'efwas ihi, yej p'ethatlä m'ak tä häpe atsinhay tä 
hach'efwas wet ch'otehen lhamel. Tiyej ahumnhayaj lhäy'e tä lewunit, mälhyej tä 
t'uhawetej, tsi lhamel lakhajyhayaj inuhit'a'pe amel akhajyhayaj, wet lhamel ayen 
at lewuhuya. Häte Dios ifwenho lhamel t'awayhat tä häpe lew'atshancheyaj, 
mälhyej iwoye amel. Che mälhyejtso tä lewoyeje lhamel, ihichet'ala m'ak che 
inuhlä häp alhyajay. 

Häpet Dios leles tä leteläythayaj ihi'pe m'ak tä is tä iwoye 

8Tä lepese, nilhokej amel aw'awlhatchä, ap'ajtejwek ahusey, wet ahumnhen tä 
alepuhfwaswek. Is che achowhal lenuhtej amehen m'ak at che häpe. Yej 
alechäjwethä, 

9wet yej wo ahayahlä m'ak tä ni'isa wok n'oläkwyhanyaj tä elh iwoyej amehen, 
mat tiyej akäpfwayaj tä is, tsi häp tä Dios t'änej amehen. Che lewoye tä 
mälhyejtso, häte Dios takäpfwayhla amehen. 

10Tsi lhämet tä ihi Lehi yok: “Elh che ihumin lew'atshancheyaj wet t'uhläk 
nilhokej ifwalas lakäjyaj ihi, is che t'amajej lhämtes tä iwoye wet newache m'ak 
tä kamatachehen che tälhche lhayhi. 

11Is che ileyej m'ak tä ni'isa wet iwoye m'ak tä is. Is che t'ukwe letamsek, wet 
ihänlhi t'at. 

12Tsi Lhawuk t'uye wichi tä isen wet tach'ahuye t'alhyajay, mat tatayhlä iyhäj tä 
iwoye m'ak tä ni'isa.” 

13Che lewo yiya m'ak tä is alhoho, ¿atsihilak ihanej iwoyneje yämthilek 
aiwit'äyen? 



2144 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

14Mat tej che nichät atapehen ateläythayaj tä lewoye m'ak tä is alhoho, Dios 
lakäpfwayaj tä is i'amejen. Yej nowaye elh che häpe, wet yej wo alhakliya, 

15mat en Awuka Cristo wet tihi ahusey tä lewunit.Awaklhatpejlä elh che häpe tä 
tay'ätshanej amehen m'ak tä tamenej tä aniwhayaj ihi, 

16mat yej alechäjejwethä tä lechulho wet yej welkatejlhi ämet. Is che newache 
ates che häpe che ihihlä Dios lhäy'e wichi, häpkhilek lhamel tä ailäkwethä wet 
yämwethä amejen tä fwetaj ni'isa m'ak tä lewoye, n'äfwelhihena che hiw'en tä 
lhäy'e lhip tä is achumyaj tä lehänlhi Cristo. 

17Tsi che häpe Dios lenech'ethayaj, is t'at che ateläythayaj ihi tä lewoye m'ak tä is 
alhoho, wet häpkhit'a m'ak tä ni'isa tä tamen amej. 

18Tsi Cristo leteläythayaj ihi'pe wichi lesukyajay, weihalhache wet tajlhame. 
Lham häpe t'at Elh tä is, mat y'ilpe wichi tä ni'isahen yämthilek ichäj amehen häp 
Dios. Wet tä hin'o t'at, tä wichi ilän y'il t'at, mat Dios iläyteji husek. 

19Wet tä häpe husek, ihoye n'ohusey tä õhp'ohiche wet iwo lhämetayej lhamel. 

20Häp lhamelna häpehen wichi p'ante ihi häp ifwalas tä Noé ihi. Lhamel 
tach'ahuhiyet'a p'ante Dios, mat lham iteläytej t'at pajtha wak'alh häp barca tä 
Noé yenlhi. Mat nitäkwit'a lhamel tä tiyäjo p'ante lehitso, ocho t'at, wet lhamel 
tafwayhen häp tä isej inät tä ichäjlhi lehi. 

21Wet inättso, häp tä n'otetnekej bautismo, häp m'ak tä aisej tä letafwayhen 
athana. Mat bautismo häpkhit'ak ilej och'ohle tä iyej ot'isan, mat häpe t'at tä 
ot'alheje Dios häp ohusek tä laj lech'ohleya. Wet n'aifwayhthen tä n'aisej häp 
Jesucristo tä inuphä tä tälho n'op'itseyhay, 

22wet iho puleye, wet ihi Dios lhip tä lefwomkat, wet niyatej ángeles, lhäy'e 
n'okhajyhayajay tä iche tä kaphä, lhäy'e n'owujyajay. 

1~Ped 4 

T'uhawetej chik Dios leles iwoye lham lenech'ethayaj 

1Tä mälhyejtso tä Cristo leteläythayaj iyej p'ante, häte amel is chik awak'alhen, 
elat nichät amehen ateläythayaj. Tsi elh chik häpe tä leteläythayaj iyej, 
ifwayhattshi lesukyajay, 

2häpkhilek nemhit iwoye lham lenech'ethayajay, mat iwoyepej Dios 
lenech'ethayaj tä kamaj ihonhatena. 

3Naya t'at lewhäy tä amel leten p'ante lakeyes häp wichi tä nitäfwelayej Dios. 
Alech'atejen amukwehyajay lhäy'e akänyajay tä ni'isahen, alhenaypej w'oknhasa, 
lewoyay akäjyaja wet lelän amejen hat'es tä leyäyej, wet len'okwiyayej dios tä 
n'otkwey lhenhay tä hich'atej tä ni'isa. 

4Wet athana tä amel nem alep'ajtayej lhamel tä iwoye m'ak tä lhäy'e lhip tä 
ni'isachehen, lhamel wuj tä iseltej wet nech'e aisitäynhen. 

5Matkat Dios itetshanhila letes, tsi lham wak'alh yämlek itiyej lakalelhthayaj häp 
lhamel tä kamaj iläyhen lhäy'e iyhäj tä y'inhen. 

6Tsi pajche õ'wohte silätayej lhamel tä pajche y'inhen häp Dios Silätyaj tä Is, 
yämlek tej tä õ'tiyej letes tä kamaj ihonhatena, mat iläyhen tä häpehen n'ohusey, 
mälhyej iwoye Dios tä iläy. 

N'achumyenlhi lhakhajyhayajay tä w'enhahiche tä Dios hiw'en n'amhohen 

7Tott'a alhoho lepes nilhokej m'ayhay. Tä mälhyejtso, oyok, Amaj amejen wet 
a'amkatayej tä lewopej alhyaja. 

8Wet m'ak tä inu'pe tähestso, ämay wuj ahumnhayaj tä leti amejen, tsi 
n'ohumnhayaj tamenej tä tatäy wujpe n'osukyajay. 

9Chumlä aelh chik häpe chik näme haw'et, yej lhak'anlä. 

10Elhpej amel chumyenlhi m'ak tä Dios hiw'en amho yämlek aiyhäj isej. Tsi 
ahäpehen t'at iyhäj tä Dios yen lewosa n'otw'ayhtes tä häpe n'okhajyhayajay tä 
w'enhahiche. 

11Elh chik iwo lhämeta, is chik häpe t'at Dios lhämtes tä yäme. Elh chik tach'ote 
iyhäj, is chik isej lakhajyhayaj tä Dios hiw'enho. Wet m'ak at chik häpe tä lewoye, 
woye yämlek wichi iwunit Dios häp tä isej Jesucristo, häp lham tä Lewuk 
lakhajyhayaj lhäy'e lewujyaj yämlek tiyäj'attsiy. Amén. 

Dios leles leteläythayaj 

12Ipuhfwas tä oalehumnhay, yej seltej häp ateläythayaj tä hätet itäj tä äytaj tä 
näm amehen, wet hätet iwoyek ni'isa alhoho tä i'amejen. 

13Mat akäsyenwethä, tsi i'amejen häp leteläythayaj p'ante iyej Cristo, häpkhilek 
häte wuj tä akäjyajay ihi chik lham lewujyaj lhain'älit. 

14Chik iche iyhäj tä ailäkwethä tä lep'akayej Cristo, Dios lakäpfwayaj tä is 
i'amejen, tsi täjtso hin'älit tä laka Espíritu tä lewujyaj ihi i'amejen. 

15Chik iche elh amel tä leteläythayaj iyej, isit'ak häpe tä ilän elh tä õ'menyenej, 
wok t'etanyaj, wok m'ak at chik häpe tä ni'isa tä iwoye, wok häpe tä lhay'uytho 
m'ak tä iyhäj iwoye. 

16Mat chik häpe tä lep'akej Cristo tä tamen amej, yej n'äfwelh, mat wunit Dios tä 
ahäpe t'at elh tä ihän Cristo. 

17Tsi näm t'at lewhäy n'okalelhthayaj, wet ichun n'amel tä n'ahäpehen Dios leles 
tä õ'ti n'amejen. Wet chik mälhyejtso, ¿chihla iwoye häp wichi tä nitch'ahuyaye 
Dios Silätyaj tä Is? 

18Tsi lhämet tä ihi Lehi yok: “Chik elh tä is alhoho tatäy lhimphaj chik nitfwaya, 
¿chihla iwoye häp elh tä ni'isa wok lesukyaj länek?” 

19Tä mälhyejtso, häp lhamel tä Dios tach'anlhaye yämlek leteläythayaj iyej, is tä 
tujlhache t'at tä iwoye m'ak tä is wet lhayachaje Dios takweyey, häp lham tä 
lhenek t'at wet äp afwtintsaj. 

1~Ped 5 

Pedro ifwenho lhämet iyhäj tä häpehen líderes tä t'uyehen Dios leles 

1Athana ot'uhläk ofwel amhohen olhämet amel tä ahäpehen líderes tä let'uyehen 
Dios leles. Tsi olhamtej ohäpe, wet ow'ente'pe Cristo leteläythayajay, wet äp ihlat 
n'amejen häp lewujyaj tä isi tä lhain'älthila che lepes lewhäy. 

2Oyok, uyehen Dios leläy tson'atas tä lham pajche ayen lewosa, wet is tä wuj tä 
alet'amkatayej mälhyej tä Dios ihuminche. Isit'ak w'et alenityenej t'at tä lewoye, 
wok lewoye häp tä lewatläk lekalhi chinaj t'äj, mat is tä wuj tä lehumin 
achumetna. 

3Isit'ak alhen lewuka lhamel tä let'uye, mat woye m'ak tä is yämthilek lhamel 
iten. 

4Che mälhyejtso, che nämla Tson'ataswo tä Lhamya, itihla atapehen awayhat tä 
isilataj wet nittäya. 

5Häte amel tä amamses, ch'ahuyaye aiyhäj tä thänhäyej t'ekhahyaj. 

Pedro tahuyej nilhokej Dios leles 

Wet nilhokej amel, oyok, Yej alechäjwethä mat ch'otpej amehen. Tsi N'olesaynek 
yok, “Dios tatayhlä wichi tä lhaichäjwethä, mat tach'oteje lep'altsenyaj häp iyhäj 
tä lhaknichäjawethä.” 

6Tä mälhyejtso, a'ayhatchä tä lheyaychufwi Dios takwey tä lakhajyhayaj ihi, 
häpkhilek lham aiwujyenhen che nichäte lewhäy. 

7Wet ti'pe lham nilhokej m'ak tä lhen alhakliya, tsi aihumnhen. 

8Tetshanpej m'ak tä lewoye, u'amehen wet yej mähen. Tsi atayhfwa ahättaj 
ilunlhi tä ichowalhch'oye elhpej hin'o yämthilek ilän, mälhyej iwoye t'owalhaj tä 
fwitsaj. 

9Akhajyenlä, at'unteji ekhahyaj, tsi lehanej tä apuhfwas tä i'pe nilhok honhat, 
häte lhamel iteläytej t'at m'ayhay tä mälhyejentso. 

10Mat tajyämhiyela, pitajit'a lewhäy tä ateläythayaj i'amejen, wet Dios hi'isyenla 
alhoho han'äyij, wet inech'aynhihila akhajyhayaj wet ayämla kalelhäjen. Tsi wuj 
tä hap'altsentsaj, wet t'än amehen yämthilek i'amejen lewujyaj tä lajit lepesa tä 
lep'akayej Jesucristo. 

11¡Is che Dios Leniyatyaj ihi yämthilek tiyäj'attsiy! Amén. 

Pedro len'okhayaj tä lepes 

12Opuhfwa tä oisej tä olesayen olhämet tä nipitajana, häpe Silvano,häp hin'o tä 
ow'en tä afwtintsaj t'at. Ot'uhläk onityen amejen wet okalelhät amhohen, tä 
nilhokej m'ak tä otihi hin'älit amejen häp Dios lehumnhayaj. Oyok, yej leyayej 
mat tujlhache t'at tä lheyayhi lehumnhayajna. 

13Dios leles tä ihi Babilonia, häp lhamel tä Dios tatshupiye mälhyej iwoye amel, 
lhamel ichen amehen len'okhayaj. Häte Marcos, häp elh tä hätet iwoyek olhäs t'at. 

14Oyok, n'okwi amejen, tsufwel amejen tä lhen atetneka tä ahäpehen Dios leles. Is 
che nilhokej amel atamsek i'amejen, amel tä lep'akayej Cristo. 

2~Ped 

2~Ped 1 

Pedro ichene len'okhayaj häp Dios leles 

1Amtena ipuhfwas, olham Simón Pedro ohäpe Jesucristo lakawo wet äp laka 
apóstol, wok oyok, lakachenhay tä lhamenya elh. Ochen amehen olhämetna amel 
tä i'amejen achayaj tä wuj tä laha ihi, mälhyej tä in'oyejen, tä n'aisej m'ak tä is 
alhoho tä Lhafwayhthi Dios Jesucristo iwoyej n'amehen. 

2Is chik lhäy'e lhip lep'altsenyaj lhäy'e atamsek tä i'amejen tä letäfwelayej Dios 
lhäy'e Lhawuk Jesús. 

Häpet m'ayhay tä n'ayen häpeya Dios t'amajchetes 

3Dios lakhajyhayaj iyej t'at Jesucristo, wet Jesucristo lhaitäfwnhat n'amejen wet 
t'än n'amehen, häp tä isej lewujyaj lhäy'e le'isyaj tä matche. Wet tälhe 
lhatäfwnhayajtso, hiw'en n'amhohen nilhokej m'ayhay tä y'awatlä yämthilek 
y'anukwepej len'äyij tä t'amajchet. 

4Wet n'aisej t'at lewujyaj lhäy'e le'isyajtso tä lham ifwel tä hiw'en n'amhohen 
m'ayhay tä isis tä lhäy'e lhip tä laha ihi. Wet tä hiw'en amhohen m'ayhaytso, 
lekalhayhi tä aletech'aynej Dios, wet letafwayej t'at n'okeyes tä ni'isachehen tä 
ihi honhat tä tälhe hin'ol lenech'ethayajay. 

5Tä mälhyejtso, tä achayaj ihi akhajyenhen yämthilek häte is achumyaj. Wet chik 
is achumyaj, akhajyenhen yämthilek häte letäfwelayej Dios lenech'ethayaj. 

6Wet chik letäfwelayej Dios lenech'ethayaj, akhajyenhen yämthilek häte 
letumayhlä amel anech'ethayajay tä ni'isachehen. Wet chik letumayhlä 
anech'ethayajay tä ni'isachehen, akhajyenhen yämthilek häte leteläytej 
ateläythayajay wet atamsekis ihi. Wet chik leteläytej ateläythayajay wet 
atamsekis ihi, akhajyenhen yämthilek häte lenuyaykwe t'at Dios len'äyij tä is 
alhoho. 

7Wet chik lenuyaykwe Dios len'äyij, akhajyenhen yämthilek häte alhenay 
lepuhfwasweka. Wet chik alhenay lepuhfwasweka, akhajyenhen yämthilek häte 
ahumnhayaj ihi. 

8Chik i'amejen m'ayhaytso wet lhaichihelit, häpkhilek wichi isej Dios lechumet tä 
alekhajyenayej, wet matche tä laha ihi tä letäfwelayej Lhawuk Jesucristo. 

9Mat häp elh chik m'ayhaytso newayej, hätet iwoye elh tä lhimphaj tä hiw'enche 
honhat, asnam t'at, hip'ethatlä tä õ'lej lech'isukyajay tä pajche. 

10Tä mälhyejtso, ipuhfwas, tä Dios pajche t'än amehen wet tatshupi amehen, äm 
kalelhäj tähesna häp tä isej achumyaj tä is. Chik mälhyejtso, lelehiyejt'ala Dios 
len'äyij, 

11wet nemla koyhyaj chik iwahin amejen yämthilek letiyäjo Lhawuk Lhafwayhthi 
Jesucristo Leniyatyaj tä najit lepesa. 

12Tä mälhyejtso, olehiyejt'ala tä otichunyenpej amchehen tähestso, tej tä pajche 
lehanayej lhäy'e tä alet'unteji häp m'ak tä matche tä pajche õ'chufwen amejen. 

13-14Ohanej t'at tä pajiyejt'ala wet olehiyeja honhatna, mälhyej tä Lhawuk 
Jesucristo ifwelte n'oho. Mat tä kamaj oiche, oyenek häpe t'at täja ochumet, tä 
onityen amejen wet otichunyen amchehen m'ayhaytso, 

15wet olhaikhajyenhiyeja yämthilek tejlak oy'il, mat lhenay atichunhayaja. 

Häp lhamel tä hiw'en p'ante Cristo lewujyaj tä isi 

16Tä olhamel ochufwen amejen häpet Lhawuk lakhajyhayaj lhäy'e tä tapinla, 
otälhthiyet'a p'alhalis tä hin'ol letichunhayajay. Mat häpe t'at m'ak tä olhamel 
ottelhoy hiw'ente, häp Lhawuk tä lewujyaj tä isi. 

17-18Tsi olhamel oiyejte tä i'pe chenaj tä tojphä tä Dios t'amajchet, wet ow'enej tä 
Dios Lhajcha hiw'enho len'ohyaj lhäy'e lesilatyaj, wet oläte Dios lepak tä tumho 
lesilatyaj tä ipuleye tä yok, “Häp täjtsi Olhäs tä Ohumnek, wuj tä okäjejlhi.” 

19Wet täjtso ikalelhät tä matche häp profetas silätyaj p'ante, wet wuj tä is tä amel 
letach'ahuye. Tsi n'osilätyajna hätet iwoye n'ochäkw tä isi tä ihi honatsi yäk fwala 
n'änlä. Wet Cristo hätet iwoye kates lhokwetaj tä inuphä tä nech'e fwala, 
yämthilek ihutunpe ahusey. 

20Mat oyok, chunkat hanayej täja: Isit'ak elh chik häpe yäme m'ak tä lham 
letichunhayaj t'at tä fwetaj y'ithat profetas lesaynek lhip chik häpe tä ihi Lehi. 

21Tsi ihichet'a p'ante Dios laka profeta chik iwo silätayej wichi m'ak tä lham t'at 
tä lhämet. Mat Dios laka Espíritu tä T'amajchet tä yämyenwethä profetas. 

2~Ped 2 

N'ochufwenyajwos tä kamatachehen 
(Judas 4-13) 

1Mat häte iche p'ante profetas tä kamatachehen tä iyej p'ante Israel lhayis. Wet 
häp tä mälhyej'attso, ihichela n'ochufwenyajwos tä kamatachehen chik ihla 
amejen. Lhamel ichäjla amehen lechufwenyajay tä fwetaj is t'at, mat isit'a alhoho, 
ikänchi amel. Wet äp lhaifwonlahlä häp Lhawuk tä pajche lhayen lahaya lhamel. 
Oyok, lhamel ikelthila letapehen letäyhyaj. 

2Wet wujla'pe wichi tä ihän lhamel lemukwehyajay, wet tamenhiyeja chik iyhäj 
isitäyen Dios lhämtes tä häpe m'ak tä matche, wet yohlak, “Isit'a.” 

3Wet tä alhaknhatses n'ochufwenyajwostso, isiyeja lhämtes tä t'akanyaj wet 
iwohla kotsayej m'ak tä alewuhuy. Mat pajchey tä n'okalelhthayaj yen tesayej 
lhamel, wet letäyhyaj tä nimäya nichätla'pe. 

4Lhek yahinya, Dios tek itäyhat letes häp ángeles p'ante iwoye m'ak tä ni'isa, mat 
ithate ahättaj lew'et, wet ihi honataj, yäytej chinhas wet iniwhatejlä Fwala tä 
N'okalelhthayaj. 

5Häte Dios tek itäyhat letes häp wichi tä pajche, mat ichätyenpe pelhay tä wuj 
häp lhamel tä ni'isahen. Ts'ilak Noé tä ifwayhat, häp hin'o tä yen silätyaja m'ak tä 
is alhoho, lhäy'e siete lew'et lheley. 

6Häte Dios itiyej p'ante letes hupuy tä Sodoma lhäy'e Gomorra wet itäyhat t'at. 
Iwunhomche yäk imälhehit mok'otaj, häpkhilek wichi tä iwoye m'ak tä ni'isa tä 
imälheche len'äyij, lhäy'e fwalasna, häte lhamel hiw'ene m'ak tä häpkhila lhamel 
lakapes. 

7Mat häte ifwayhtej Lot lewit'äyhyaj, häp lham tä häpe hin'o tä is alhoho lhäy'e tä 
wuj tä yen lhakliya wichitso tä iwoye lakeyes tä hich'atej tä ni'isa. 

8Tsi hin'o tä isna iyej t'at lhamel, wet fwalapej fwalapej hiw'en wet iläte m'ayhay 
tä ni'isahen tä lhamel iwoye, wet wuj tä ilän letichunhayaj. 

9Tä mälhyejtso, y'aw'en tä Lhawuk ihanej tä ifwayhtej leles häp m'ayhay tä 
ithahyenpej len'äyij, mat wichi tä ni'isahen, t'amajejlä letasnhayaj chik näm 
Fwala tä N'okalelhthayaj. 

10Wet häp lhamel tä iwoye lenech'ethayajay tä kok'aye wet yen w'et m'ayeka 
Lhawuk Niyatyaj, häp tä lhäy'ehila lhip n'otasnhayaj chik ikatej. Lhamel 
tektshanwethä wet lhaichäjwethä, wet nowayhiyet'a tä iläkwethä 
n'okhajyhayajay tä ikaphä. 

11Mat ángeles, tej tä lhamel lakhajyhayaj lhäy'e lewujyaj inu'pe 
n'ochufwenyajwos tä kamatachehentso, tek iläkwethä n'okhajyhayajaytso, tek 
iwomejphä lhämet chik ni'isache tä ihi tä Lhawuk itayche. 

12Mat häp hin'oltso iwoyejepej lhämtes tä ni'isachehen häp m'ayhay tä 
nitäfwelayej, tsi lehusey ihihit'a, hätet iwoye itshätäy tä iche tayhi. Wet häp tä 
mälhhiyejattso, letäyhyaj ichowalhiyela wet ilänhen, hätehlat iwoye itshätäy tä 
õ'länhen, 

13wet iyhäj leteläythayaj tä lhamel iwoyeje, tapinla'pe lhamel. Tsi tej tä ifwalayej, 
mat iwoye m'ak tä lhamel t'akänyajay tä ni'isachehen. Wet hin'äfwlhat amel tä 
tachufwi amejen, häpehen lech'ohle tä kok'aye tä iwo lakäjyajayej t'akanyajay. 

14Lakain'oyaj i'pe tatey, wet y'enhiyejt'a tä iwoye lesukyajay, wet ikanejen iyhäj 
tä lechayaj niwuja wet itonho m'ak tä ni'isa. Lehusey alhaknhatses wet ihanej 
iwoyneje yämlek ihut lhamej m'ak tä kalewuhuya. ¡Oyok, lewit'äy ihihila! 

15Wetahen t'at, tsi ileyej n'äyij tä is alhoho. Ihän t'at häp Beor lhäs Balaam len'äyij 
p'ante, tä lham ihumin chik ikatej laha tä tälhe lechumyaj tä ni'isa. 

16Mat õ'fwoneje lesukyaj, tä asno tä nitahuya nech'e tahuy, wet häp tä ileyej m'ak 
tä ni'isa tä iwoye. 

17Häp n'ochufwenyajwostso hätet iwoye inätw'etes tä inät newahiche, tamchäy 
t'at, wok pules tä yafwthitaj ichäj. Mat Dios t'amajejo lew'et tä ihi honataj 
lechowej. 

18Lhaichäjwethä wet wuj lhämtes tä iwoye, mat m'ak tälhiyet'a. Ikanejen iyhäj 
yämlek iwoye t'isanis lenech'ethayajay tä ni'isachehen, wet häp tä itonho m'ak tä 
ni'isa lhamel tä nipajache tä iwo lehusey iyhäja tä lhaistaktej honhat lakeyes. 

19Tsi n'ochufwenyajwostso ifwenho lhamel wet yok, “Kamaj t'akay ihi ahusey, 
mat is t'at, olhamel ohanej owoyneje chik olanche.” ¡Mathichet'a lhämetna, tsi 
lhamel t'at tä t'akay ihi, häpehen lakeyes lhäytshay, lehusey najuthiche! Tsi m'ak 
at chik häpe chik ikalhi hin'o, yäyit t'at. 

20Chik hin'o nitäfwelej Lhawuk Lhafwayhthi Jesucristo, wet häp tä tafwayej 
n'okeyes tä kok'aye tä ihonhatena. Mat chik lhayachaje lakokhayajtso wet nahahi, 
nemla koyhyaj lewit'äy, inuhla'pe tä ichun. 

21Chik lhamel nhanhiyej Dios len'äyij tä is alhoho, häpkhin'ek isej. Mat tä lhamel 
pajche ihanej ihi len'äyijtso, mat ileyej Dios lhämet tä t'amajchet tä õyachaje 
lhamel, häp tä lewit'äyhyaj. 

22Hin'älit tä matche t'at n'olhämtes tä yok, “Asinäj yachaj lhamho lech'uyhat”, wet 
“Kutsi tä ileyej tä inay, yachajo tä nich'olehi iyhät.” 

2~Ped 3 

Häpet Lhawuk chik tapinla 

1Ipuhfwas tä oalehumnhay, häp täja oka carta elh tä segunda tä ochen amehen. 
Wet häp cartana lhäy'e elh tä ichunte, häpe t'at olhämtes tä ot'uhläk is alhoho 
atichunhayajay, 

2häpkhilek tek lep'ethatlä n'olhämtes p'ante tälhe Dios laka profetas tä 
t'amajchetes, lhäy'e Lhawuk tä Lhafwayhthi lhämtes tä laka apóstoles ichufwen 
amejen. 

3Chunkat enay atichunhayaja tä ifwalas chik lepese nämhihena hin'ol tä 
aläkwyhantses wet iwohiyela lenech'ethayajay tä ni'isachehen. 

4Lhamel yohipejakwe leläkwyhanyaj, “¿Chipte tä kamaj ninäma Cristo tä fwetaj 
tapinla? Yäk lhajchalis y'inhen t'at, mat kamaj mälhyet lham tälhe täjp'ante 
nech'e honhat iche.” 

5Lhamel tek t'uhläk yen tichunhayaja tä tälhe tä nech'enyaya iche t'at pule, wet 
Dios lhämet t'at tä ne'tek honhat tälhe inät, wet tä isej inät honhat iche t'at. 

6Häte häpe t'at inät tä wuj, häp pelhay, tä itäyhat p'ante wichi tä i'pe honhat. 

7Wet häp pule lhäy'e honhat tä iche athana, Dios lhämettso häpe t'at tä t'amajej, 
iniwhatejlä itäj tä wuj chik nichäte ifwala tä ikalelhthen wichi wet itäyhthen 
lhamel tä lakachuhanyaj ihi. 

8Häte ipuhfwas tä oalehumnhay, is chik lehanej, häpet Lhawuk, ifwala weihalha 
hätet chik mil nekchämes, wet mil nekchämes hätet chik ifwala weihalha. 

9Häpkhit'a chik Lhawuk ipantej yämthilek iwoye m'ak tä ifwel, mälhyej tä elhpej 
yäme. Mat iteläytej t'at, tsi ihuminhit'a chik elh amel tatäy, mat t'uhläk nilhokej 
iwo lehusey iyhäja. 

10Mat ifwala tä Lhawuk tapinla, mälhhiyejat iwoye etantsaj tä näm tä iselkat 
wichi. Wet ihichela lepak tä äytaji wet pule wasihila, wet itäj iwunhihomchela 
m'ayhay tä iche pule. Wet honhat lhäy'e nilhokej m'ayhay tä ihi nech'e ihihila 
Dios lakalelhthayaj. 

11Wet tä nilhokej m'ayhay mälhhiyejatso chik wasiche, ¿atsi m'ak tä t'uhawetej 
chik lewoyaye? Oyok, iwatläk lhämay matche tä alhenay t'amajchetesayej Dios 
wet lenuyaykwe t'at lham len'äyij. 

12Nihihlä Dios laka Ifwala chik nämla. Yej alenahhatej m'ak at chik häpe, 
häpkhilek näm thahya. Häp Ifwalatso itäj iwasthihila pule, wet m'ayhay tä iche 
pule y'uhohla yäk wachuhiche. 

13Mat n'amel y'aniwhihlä pule tä nech'ayek lhäy'e honhat tä nech'ayek tä pajche 
Dios ifwel, tä häpkhila n'o'isyaj lew'et. 

14Ipuhfwas tä oalehumnhay, tä leniwhihlä m'ayhaytso akhajyenhen, häpkhilek 
Dios hiw'en tä atamsekis iyeji t'at häp lham, wet niwohit m'ak chik yen tesa 
amejen. 

15Is chik lehanej tä Lhawuk iteläyit n'amejen, häp tä t'uhläk y'atfwayhen. Wet 
häte lhapuhfwa Pablo tä wuj tä n'amel y'ahumin, pajche ichen amehen lhämet tä 
ifwel amhohen tähestso, häp tä isej lehanyaj tä Dios hiw'enho. 

16Nilhokej laka cartas hip'ajtejpej tä yäme tähestso, tej tä iche elhpej lhämet tä 
athaho wichi tä nhanayej lhäy'e iyhäj tä lechayaj nitkhajayahen. Wet häp tä 
lhamel itilhkathi, mälhyej tä itilhkathi N'olesaynhay iyhäj tä N'ot'amajchetes, wet 
tamenej tä lhamel tiyäje t'at letäyhyaj. 

17Tä mälhyejtso, ipuhfwas tä oalehumnhay, häp amel tä pajche lehanej 
m'ayhaytso, oyok, Amaj amejen häpkhilek tek aiwetahathen iyhäj tä ni'isahen, 
wet kachäta katsi tä lhehi Lhawuk len'äyij. 

18Mat is chik lhäy'epej lhip tä letäfwelayej Lhawuk Lhafwayhthi Jesucristo wet 
alechiheltejen lep'altsenyaj. ¡Is chik lewujyaj iyej athana wet yämlek tiyäj'attsiy! 
Amén. 

1~Juan 

1~Juan 1 

Dios lhämet tä n'ow'atshancheyaj 

1Ipuhfwas, olhamel ochen amehen olhämetna tä oyämeje m'ak tä häpe Dios 
lhämet tä n'ow'atshancheyaj. Häp Dios lhämettso pajche tä iche, tälhe tä 
nech'enyaya. Häpe t'at m'ak tä olhamel olätehte lhäy'e tä ottelhoy hiw'ente. 
Matche, olhamel otetshante wet otsokejte'pe otkwech'ol. 

2Tsi n'ow'atshancheyajna lhain'älit, wet mälhyej tä oyämena, olhamel 
ow'ente. Wet nech'e oyen lhämeta wet owo siläta amejen tä häpe t'at 
n'ow'atshancheyaj tä t'un. Pajche iyej Lhajcha wet tä paj lhain'älitte n'oyejen. 

3Wet olhamel oyachajo tä oyok, häp tä owo siläta amejen häp m'ak tä ow'ente 
lhäy'e tä olätehte, yämthilek amel alep'ajtitay n'oyejen, mälhyej tä olhamel 
op'akej Dios Lhajcha lhäy'e Lhäs Jesucristo. 

4Wet olhamel otihi olesaynekna tä ochen amehen yämthilek matche tä lhakäjyaj 
ihi wet nittäya lhip. 

Dios häpe isi 

5Häp täja Dios silätyaj tä Jesucristo ichufwen n'oyejen wet olhamel owo siläta 
amejen, tä Dios häpe isi wet newache honataj chik ihi. 

6Chik y'afwetaj y'ap'akej häp lham, mat n'äl tä kamaj y'ehi t'at honataj, w'et 
y'äm'atwethä wet y'awohiyet'a m'ak tä matche. 

7Mat chik y'ehi häp isi mälhyej tä Dios ihi t'at isi, wet nech'e y'ap'ak n'amejen wet 
Lhäs Jesucristo lew'oyis ilej n'amejen nilhokej lhasukyajay. 

8Chik y'afwetaj newa n'amejen lhasukyajay, y'atkan n'amejen wet m'ak tä matche 
newa n'amhihen. 

9Mat chik y'alhaifwelejo Dios lhasukyajay, y'ahanej tä kalelhäj tä lham häpe Elh tä 
iwohiyela m'ak tä is alhoho. Itäyhthila n'amejen lhasukyajay wet ilejla n'amejen 
nilhokej m'ak tä ni'isachehen. 

10Mat chik y'afwetaj newache lhasukyaj chik y'awoye, n'äl tä y'en häpeya Dios tä 
w'et yämlhi t'at wet lhämtes newa n'amejen. 

1~Juan 2 

Jesucristo häp tä n'amel Lhach'otfwa 

1Amel tä oaleles, ochen amehen olhämetna yämlek tek lewoyaye asukyajay. Mat 
chik elh iwoye lesukyaj, n'amel Lhach'otfwa iche tä y'alhyen n'amehen häp 
Lhajcha. Lham häpe t'at Jesucristo, häp elh tä is alhoho, 

2wet lhayachajehte t'ilek yämlek Dios itäyhat n'amejen lhasukyajay wet noj 
lewäk. Mat tajlhamhiyet'a häp n'amel lhasukyajay, mat häte nilhokej wichi tä i'pe 
honhat. 

3Chik y'awoye Dios lhämtes, kalelhäj tä y'antäfwelej t'at häp lham. 

4Mat chik elh yok, “Olham ontäfwelej Dios”, mat niwoyaye lhämtes, häpe t'at elh 
tä w'et yämlhi t'at wet m'ak tä matche newahi häp lham. 

5Mat häp elh tä iwoye Dios lhämtes, n'äl tä imälhewek lehumnhayaj tä itiyej Dios. 
Chik y'awoye täjtso, kalelhäj tä y'ap'akej t'at häp lham. 

6Wet elh chik fwetaj hap'akej Dios, is chik mälhyet iwoye Jesucristo. 

Dios lhämet tä nech'ayek 

7Ipuhfwas, häp Dios lhämet tä ochen amehenna häpkhit'a m'ak tä nech'ayek, mat 
häpe t'at m'ak tä pajche lelätaye wet tälhe ifwalatso i'amejen. 

8Mat tej tä mälhyejtso, m'ak tä ochen amehenna häpe t'at Dios lhämet tä 
nech'ayek, wet Jesucristo lhäy'e amel len'älitay tä matche t'at. Tsi y'aw'en tä 
yiklhatshi t'at tä noj honataj, wet isi tä matche nech'e ihutunpe honhat. 

9Mat lhek tetshan, che iche elh tä fwetaj ihi isi, mat n'äyiho häp lepuhfwa, kamaj 
ihi t'at honataj. 

10Mat elh tä ihumin lepuhfwa, häp tä ihi isi, wet ihichet'a m'ak che ihanej che 
ichätyenho lesukyaj. 

11Mat häp elh tä n'äyiho lepuhfwa, ihi t'at honataj wet ilunhilhi, wet ihanhiyejt'a 
honhat tä tataye, tsi honataj hip'o'pe tatelhoy wet yen asnama. 

12Nä'tshas, ochen amehen olhämet tsi Dios pajche itäyhthen asukyajay häp tä isej 
Jesucristo. 

13Häte ochene olhämet häp amel tä alajchalis, tsi letäfwelayej t'at häp Elh tä iche 
tälhe tä nech'enyaya. Häte ochene olhämet häp amel tä amamses, tsi lekalhayhi 
t'at ahättaj. 

14Nä'tshas, ochen amehen olhämet tsi letäfwelayej häp Lhajcha. Häte ochene 
olhämet häp amel tä alajchalis, tsi letäfwelayej t'at häp Elh tä iche tälhe tä 
nech'enyaya. Häte ochene olhämet häp amel tä amamses, tsi atkhajayhen wet 
Dios lhämet ihiche ahusey, wet lekalhayhi t'at ahättaj. 

15Wet ofwel amhohen nilhokej amel, oyok, Yej huminay honhatna lhäy'e lakeyes 
tä ihi. Elh che ihumin honhatna, ihuminhit'a häp Lhajcha. 

16Tsi nilhokej lakeyes tä ihonhatena tälhe t'at honhat, tälhiyet'a Lhajcha. Wet 
lakeyestso häpehen hin'ol lenech'ethayajay tä ni'isachehen, lhäy'e tä ikäne m'ak 
tä iyahin, lhäy'e tä lhaichäjejwethä m'ak tä häpe lhäy'e m'ak tä iyejen. 

17Mat yik t'at tä noj honhatna, lhäy'e n'onech'ethayajay tä ni'isachehen tä tälhe, 
mat häp elh tä iwoye Dios lenech'ethayaj iläy yämlek tiyäj'attsiy. 

Cristo Letayhfwa 

18Ilesas, athana häpe t'at lewhäy tä lepes. Pajche letoyenaych'oye häp elh tä nek 
tä häpe Cristo Letayhfwa. Wet matche, n'äl t'at athana wujpe häp Cristo 
letayhfwas. Häp tä tamenej tä y'ahanej tä y'anchäte t'at lepes lewhäy. 

19Häp hin'oltso tälhte n'amehen, mat kalelhäj tä häpkhit'a n'amel. Tsi che häpkhi 
n'amel, ihin'et n'amejen. Mat tä yik lhach'oyehen, n'äl tä w'enha lhamej. 

20Mat häpet amel, Jesucristo pajche itsäy atapehen Espíritu tä T'amajchet, wet 
nilhokej amel atäfwnhayaj i'amejen. 

21Wet tä ochen amehen olhämetna, häpkhit'a tä katäfwelayej m'ak tä matche, 
mat tä letäfwelayej, häp tä tamenej tä ochen amehen. Wet lehanayej tä m'ak tä 
kamatache tälhihot'a m'ak tä matche. 

22Tä mälhyejtso, ¿atsi tä häpe tä w'et yämlhi? Oyok, häpe t'at elh che häpe tä 
fwetaj Jesús kahäpeya N'ofwayhthi tä Dios Chenek. Häp elh tä mälhyejtso häp tä 
Cristo letayhfwa, tsi tek imatitche tä iche Dios Lhäs lhäy'e Dios Lhajcha. 

23Wet elh che häpe che nimattache tä iche Dios Lhäs, Dios Lhajcha ihiyejt'a. Mat 
elh che imatitche tä iche Dios Lhäs, Dios Lhajcha iyej t'at. 

24Tä mälhyejtso, amajayejiche ahusey häp Dios lhämet tä lelätaye tälhe tä 
lewoyay tesa p'ante. Wet che matche tä ihiche ahusey m'ak tä lelätaye p'ante, 
häpkhilek lep'akayej t'at Dios Lhäs lhäy'e Dios Lhajcha. 

25Wet häp täja m'ak tä Jesucristo ifwel tä hiw'enla n'amhohen, häpe 
lhaw'atshancheyaj tä t'un. 

26Ochen amehen olhämetna tä ofwel amhohen häp iyhäj tä t'uhläk ikan amejen. 

27Mat i'amejen häp Espíritu tä T'amajchet tä Jesucristo pajche hiw'en amhohen. 
Wet tek lewatayhlä iyhäj n'ochufwenyajwos tä mälhyejentso, ts'ilak lham tä aisej 
tsi ichufwen amejen nilhokej m'ayhay. Wet m'ak tä yen lechufwenyaja häpe t'at 
m'ak tä matche, häpkhit'a m'ak tä kamatache. Tä mälhyejtso, ap'ajtayej t'at 
Jesucristo, mälhyej tä Espíritu tä T'amajchet ichufwen amejen. 

28Ilesas, oyachajo tä oyok, Ap'ajtayej Jesucristo, häpkhilek lhanowayhyaj lhäy'e 
lhan'äfwlhi newa n'amejen wet tek y'alhaitontehlä che lham n'äl che tapil alhoho. 

29Amel lehanayej tä Jesucristo häpe Elh tä is alhoho. Wet häte lehanayej tä elh 
che häpe tä iwoye m'ak tä is alhoho, häpe t'at Dios leles elh. 

1~Juan 3 

Dios leles 

1Lhek yahinya häp Lhajcha Dios lehumnhayaj tä wuj tä iti n'amejen wet n'ayen 
lheya Dios leles. Wet n'ahäpehen t'at. Häp tä tamenej tä lhamel tä honhat leles 
nitäfwenhit'a n'amejen, tsi häp tä nitäfwelayej häp Dios. 

2Ipuhfwas tä oalehumnhay, athana n'ahäpehen t'at Dios leles. Wet tej tä kamaj 
kay'ahanayej m'ak tä n'ahäpehenla chik paj, mat y'ahanej chik Jesucristo n'äl, 
y'anchäthichela, tsi y'aw'enhila häp lham mälhyej m'ak tä häpe. 

3Wet elh chik häpe tä lenihayajtso iyeji Jesucristo, t'amajpej lhamejlä m'ak tä 
ni'isa, mälhyej tä Jesucristo häpe elh tä le'isyaj ihi. 

4Mat häp elh chik häpe tä iwoye lech'isukyaj, inäk'äs Dios lhämet, tsi tä inäk'äs 
Dios lhämet, häpe t'at m'ak tä ni'isa tä iwoye. 

5Amel pajche lehanayej tä Jesucristo näm honhatena yämthilek isoyej 
n'och'isukyajay,wet lham ihichet'a lech'isukyaj chik häpe tä iyej. 

6Wet häp tä mälhyejtso, elh chik häpe chik hap'akej lham, ileyej lech'isukyaj. Mat 
elh chik nileyayej lech'isukyaj, n'äl tä niw'ena'pe häp lham wet nitäfwelayej. 

7Ilesas, yej tach'anlhaye chik elh chik häpe ikan amejen. Häp elh tä iwoye m'ak tä 
is alhoho häpe t'at elh tä is alhoho, mälhyej tä Jesucristo häpe elh tä is alhoho. 

8Mat häp elh tä iwoye lech'isukyaj tälho ahättaj, tsi ahättaj iwoye t'at lech'isukyaj 
tälhe tä nech'enyaya. Wet häp täjtso tä tamenej tä nämte Dios Lhäs, yämthilek 
iwasthi m'ak tä ahättaj iwoye. 

9Ihichet'a elh chik häpe tä Dios leles elh wet nileyayej lech'isukyaj. Tsi lham tälho 
t'at Dios, wet ikalhihit'a chik nileyayej lech'isukyaj tsi Lajcha häpe t'at Dios. 

10Y'ahanej ihi lhamel tä häpehen Dios leles lhäy'e iyhäj tä häpehen ahättaj leles. 
Tsi elh at chik häpe chik niwoyaye m'ak tä is wok nhumina lepuhfwa, tälhihot'a 
Dios. 

N'ahumnhen iyhäj 

11Häp täja Dios lhämet tä lelätaye tälhe tä lewoyay tesa p'ante tä yok, “Humnhen 
aiyhäj.” 

12Isit'ak n'ahäte iwoye Caín p'ante, lham tälho ahättaj wet ilän häp lech'inij. ¿Wet 
chipte tä ilän? Oyok, häp tä m'ak tä Caín iwoye wuj tä ni'isahen, wet häp m'ak tä 
lech'inij iwoye wuj tä isen. 

13Ipuhfwas, yej seltayej chik lhamel tä honhat leles n'äyi amhomche. 

14Häp n'amel pajche y'atfwayej n'ot'ilek wet y'anchätho n'ow'atshancheyaj, wet 
y'ahanej täjtso tsi y'ahumnhen häp lhapuhfwas. Mat elh tä niwoya lehumnhayaja 
kamaj imälhehi n'ot'ilek. 

15Tsi elh chik häpe chik n'äyiho lepuhfwa häpe n'olhikoy, wet amel lehanayej tä 
n'ow'atshancheyaj tä t'un ihiyejt'a n'olhikoy chik häpe. 

16Mat häpet n'ohumnhayaj, y'antäfwelej t'at m'ak tä häpe, tsi Jesucristo iwom 
lhatapehen lew'atshancheyaj. Tä mälhyejtso, n'amel häte t'uhawetej chik 
y'awompe lhaw'atshancheyaj häp lhapuhfwas. 

17Tsi chik elh hiw'en m'ayek, mat hiw'en lepuhfwa tä iwatlä m'ayek, wet 
nip'altsena, ¿chip iwoye chik fwetaj Dios lehumnhayaj ihi lham lehusek? 

18Ilesas, is chik m'ak tä y'awoye hin'älit tä matche lhahumnhayaj, isit'ak ts'ilak tä 
w'et olhämtes t'at. 

Lhanowayhyaj ihihit'a tä y'ehi tä Dios tatache 

19Chik y'awoye täjtso, y'ahanhiyeja tä n'ahäpehen iyhäj tä tälhe m'ak tä matche, 
wet lhatamsekis ihihila tä y'ehi tä Dios tatache. 

20Tsi tej chik iche m'ak tä y'enpej lhatichunhayaja n'amejen, mat Dios inu'pe 
lhatichunhayajay wet ihanej nilhokej m'ayhay. 

21Ipuhfwas tä oalehumnhay, chik matche tä newache m'ak tä y'en 
lhatichunhayaja n'amejen, ihichet'a lhanowayhyaj tä y'ehi tä Dios tatache. 

22Wet lham hiw'enla n'amhohen m'ak at chik häpe chik y'at'alheje, tsi y'awoye 
lhämtes wet y'awoye m'ak tä lham ihuminche. 

23Wet lhämtes ne'tek y'at'ekhaye Lhäs Jesucristo wet y'ahumnhen iyhäj, mälhyej 
tä lham ne'tek y'awoye. 

24Wet lhamel tä iwoye lhämtes, iyej t'at häp lham wet lham ihi häp lhamel. Wet 
y'ahanej tä in'amhihen, häp tä isej Espíritu tä T'amajchet tä hiw'en n'amhohen. 

1~Juan 4 

Espíritu tä tälhe Dios wet espíritu tä tälhe Cristo Letayhfwa 

1Ipuhfwas tä oalehumnhay, yej chayaye elh che häpe tä yäm lhame tä Dios laka 
Espíritu ihi. Mat chunkat tä letetshan ayej, pajla'tha lew'en che m'ak tä ihi häpe 
t'at Dios laka Espíritu wok kahäpeya. Tsi wujpe hin'ol tä fwetaj häpehen Dios 
lhämetwos tä ilunpe honhat. 

2¿Chip iwoye che y'ahanej ihi elh tä hiw'en Espíritu tä tälhe Dios? Oyok, häpe t'at 
elh che häpe che yok, “Jesús häpe N'ofwayhthi tä Dios Chenek tä lhayen p'ante 
hin'oya tä näm honhatena.” 

3Mat elh che nimälhyayejtso lhämet hiw'enhit'a Dios laka Espíritu, mat Cristo 
Letayhfwa laka espíritu häp tä ihi. Pajche letoyenlä tä espíritutso nämla, wet 
oyok, athana ihi t'at honhat. 

4Ilesas, amel ahäpehen Dios leles wet pajche lekalhayhi häp akantsestso. Tsi Elh 
tä i'amhihen lakhajyhayaj inu'pe elh tä ihi lhamel tä honhat leles. 

5Akantsestso tälhe t'at honhat, häp tä tamenej tä lhämtes hätet iwoye honhat 
leles lhämtes, wet iyhäj tä honhat leles tach'ahuye t'at. 

6Matkat n'amel n'ahäpehen Dios leles, wet elh che nitäfwelej Dios tach'ahu 
n'amehen, mat elh che kahäpeya Dios leles elh tach'ahuhit'a n'amehen.Täjtso häp 
tä ihanhat n'amejen elh tä Espíritu tä matche ihi lhäy'e elh tä espíritu tä akantsaj 
ihi. 

Dios häpe n'ohumnhayaj 

7Ipuhfwas tä oalehumnhay, n'ahumnhen iyhäj, tsi n'ohumnhayaj tälhe t'at Dios. 
Wet häp tä elh tä iwo lehumnhayaja häpe t'at Dios leles elh wet äp nitäfwelej 
Dios. 

8Mat elh che niwoya lehumnhayaja nitäfwenhiyejt'a Dios, tsi Dios häpe t'at 
n'ohumnhayaj. 

9Wet Dios hin'älit lehumnhayaj tä iti n'amejen, tä ichen honhatena häp Lhäs tä 
weihalha yämlek lhaw'atshancheyaj iyeji. 

10Häp täja n'ohumnhayaj: häpkhit'a tä n'amel pajche y'ahumin Dios, mat lham tä 
ihumnhen n'amel wet ichen häp Lhäs yämlek lhayachaje t'ilek, häpkhilek 
lhach'isukyajay tatäy n'amejen wet noj t'at Dios lewäk. 

11Ipuhfwas tä oalehumnhay, tä mälhyejtso tä Dios n'aihumnhen, häte n'amel 
n'ahumnhen iyhäj. 

12Matche, ihit'a katsik hiw'enpe Dios. Mat che y'ahumnhen iyhäj, Dios in'amejen 
wet n'äl tä lehumnhayaj wak'alh n'amhihen. 

13Wet elh tä ikalelhät tä n'amel y'ewej Dios wet äp Dios in'amejen, häpe t'at laka 
Espíritu tä hiw'en n'amhohen. 

14Wet olhamel ow'ente Lhäs tä Lhajcha ichen honhatena yämlek ifwayhthen 
wichi, wet häp tä oyen silätyaja. 

15Elh che häpe che yok, “Jesús häpe Dios Lhäs”, iyej Dios wet Dios iyej t'at häp 
lham. 

16Tä mälhyejtso, y'ahanej wet y'achaye tä Dios matche tä n'aihumnhen. Dios häpe 
n'ohumnhayaj, wet elh che häpe che nileyayej tä iwo lehumnhayaja, iyej t'at Dios 
wet Dios iyej häp lham. 

17Wet wak'alh n'amhihen n'ohumnhayajna, häpkhilek lhanowayhyaj newa 
n'amhihen che näm ifwala tä Dios ikalelhthen wichi. Tsi n'ahäpehen Dios 
lehumnhay, mälhyej at iwoye Jesucristo. 

18N'ohumnhayaj iwohit'a lew'eta n'onowayhyaj, häp tä n'ohumnhayaj tä wak'alh 
itiyej kanhi n'onowayhyaj. Mat elh tä noway ihan lhamej tä n'otasnhayaj 
nämhiyela. Tä mälhyejtso, elh che häpe che lenowayhyaj ihi, häp tä kamaj 
wak'alhihit'a n'ohumnhayaj. 

19Dios ichun tä n'aihumnhen, häp tä tamenej tä n'amel lhahumnhayaj ihi. 

20Elh che häpe che yok, “Ohumin Dios”, mat n'äyiho lepuhfwa, w'et yämlhi t'at. 
Tsi che nhumina lepuhfwa tä hiw'en, wet ihanhiyejt'a iwoyneje che ihumin Dios 
tä niw'ena'pe. 

21Wet Dios hiw'en n'amhohen lhämetna tä yok, Elh che häpe che ihuminn'o, is 
che ihumin lepuhfwa. 

1~Juan 5 

Y'akalhi honhat lakhajyhayaj 

1Elh chik häpe chik t'ekhaye tä Jesús häpe N'ofwayhthi tä Dios Chenek, häpe t'at 
Dios leles elh. Wet elh chik ihumin hin'o tä leles ihi, ts'ilakhit'a elh tä n'ojcha tä 
ihumin, mat häte leles. 

2Häp tä hätet iwoye, chik y'ahumin Dios wet y'awoye lhämtes, y'ahanej tä 
y'ahumnhen lham leles häte. 

3Wet tä y'awoye lhämtes, y'an'älit tä y'ahumin t'at Dios. Wet lhämtes tek choyhat, 

4tsi elh chik häpe tä Dios leles elh ikalhipej häp honhat lakhajyhayaj. Wet m'ak tä 
n'aisej yämthilek y'akalhi honhat lakhajyhayaj häpe t'at lhat'ekhahyaj. 

5Tsi elh chik t'ekhaye Jesús wet imatitche tä häpe Dios Lhäs, ikalhi t'at m'ak tä 
tälhe honhat. 

Häp lhamel tä yäm kalelhäj häpet Dios Lhäs 

6Tä Jesucristo näm honhatena, täkwfwas n'otetnhay tä iyej. Häpe inät tä 
õ'bautisaynej lhäy'e lew'oyis tä nitsäyhchä yäk y'il. Ts'ilakhit'a inät, mat häte häp 
lew'oyis. Wet Espíritu tä Dios T'amajchet lham t'at tä yäm kalelhäj täjtso, wet 
Espíritu tä Dios T'amajchet häpe Elh tä matche. 

7Tä mälhyejtso, tres lhamel tä yäme: 

8häp Espíritu tä Dios T'amajchet, lhäy'e inät, lhäy'e lew'oyis. Wet lhamelna 
niwohit elh chik w'enha lhamej tä yäme. 

9Y'akachuhit'a m'ak tä hin'ol yäme, mat häp m'ak tä Dios yäme lhäy'e lhip tä laha 
ihi, tsi lham yäme lham Lhäs. 

10Wet elh tä ichaye Dios Lhäs, itihi t'at lehusek häp Dios lhämettso. Mat elh tä 
ikachuye Dios, yen häpeya Dios tä w'et yämlhi t'at, tsi tek imatitche Dios lhämet 
tä yämeje Lhäs. 

11Wet lhämetna yäme tä Dios hiw'en n'amhohen lhaw'atshancheyaj tä t'un, wet 
lhaw'atshancheyajna ihi t'at häp Lhäs. 

12Wet häp tä elh tä Dios Lhäs iyej, häte lew'atshancheyajtso iyej t'at. Mat elh chik 
Dios Lhäs newayej, häte lew'atshancheyajtso ihiyejt'a. 

N'ow'atshancheyaj tä t'un 

13Ochen amehen olhämetna yämthilek lehanayej ihi tä i'amejen 
haw'atshancheyaj tä t'un, häp amel tä lechayaye häp Dios Lhäs. 

14Wet lhafwawalhyaj ihihit'a tä y'ehi tä Dios tatache, tsi y'ahanej t'at chik 
y'at'alheje m'ayek tä yiwetej lham lenech'ethayaj, lham tach'ahu n'amehen. 

15Wet tä y'ahanej tä tach'ahuye lhat'alhyajay, häte y'ahanej tä it n'amejen häp 
m'ak tä y'at'alheje. 

16Elh chik häpe chik hiw'en lepuhfwa tä iwoye lech'isukyaj tä nich'atyayej 
yämthilek ilän lehusek, is chik iwo let'alhyaja'pe, wet Dios hiw'enhihola 
lew'atshancheyaj häp lepuhfwa - mat oyok, chik häpe n'och'isukyaj tä 
nich'atyayej. Tsi iche häp n'och'isukyaj tä hich'atej wet ilän t'at elh lehusek, wet 
n'och'isukyajtso oyok, isit'ak lewo alhyaja'pe. 

17Nilhokej m'ak tä ni'isa tä õ'woye häpe n'och'isukyaj. Mat iche t'at n'och'isukyaj 
tä ilänhit'a hin'o lehusek. 

18N'amel y'ahanej tä elh chik häpe tä yen Lajchaya Dios, ileyej lech'isukyaj, tsi 
Dios Lhäs Jesucristo häp tä t'uye wet ahättaj isakanhiyejt'a. 

19Wet y'ahanej tä n'ahäpehen Dios leles, mat honhat imälhewek tä ichufwi 
ahättaj lakhajyhayaj. 

20Häte y'ahanej tä Dios Lhäs nämte wet ifwoyenche lhahusey yämthilek 
y'antäfwelej Dios tä matche. Wet y'alhaip'ajtitwekej häp lham tä matche, wok 
oyok, y'ap'akej Lhäs Jesucristo. Lham häpe Dios tä matche wet äp 
n'ow'atshancheyaj tä t'un. 

21Ilesas, amaj amejenlä häp n'ochufwenyajay tä kamatachehen. 

2~Juan 

2~Juan 1 

M'ak tä matche lhäy'e n'ohumnhayaj 

1Amtena yaiyhäj tä ahäpehen Dios leles, amel tä Dios tatshupi amehen. Olham tä 
othaläkw ochen amehen olhämetna tä oalehumnhay tä y'ap'akej m'ak tä matche. 
Mat ts'ilakhit'a olham, häte nilhokej lhamel tä pajche nitäfwelej m'ak tä matche 
wuj tä ihumnhen amel. 

2Tsi m'ak tä matche tä ihiche lhahusey, häp tä tamenej tä ohumin amel, wet ihla 
n'amejen yämlek tiyäj'attsiy. 

3Dios Lhajcha lhäy'e Jesucristo tä Lhajcha Lhäs itihlat n'amejen le'isyaj lhäy'e 
lep'altsenyaj lhäy'e lhatamsek, häp n'amel tä y'ap'akej m'ak tä matche lhäy'e tä 
y'ahumnhen iyhäj. 

4Wuj tä okäjyaj ihi tä ow'en elhpej amel tä nileyayej m'ak tä matche,mälhyej tä 
Lhajcha ne'tek y'awoye. 

5Wet athana, ipuhfwas tä oalehumnhay, onityen amejen tä oyok, N'ahumnhen 
iyhäj. Häp täja häpkhit'a Dios lhämet tä nech'ayek, mat häpe t'at m'ak tä pajche 
in'amejen tälhe tä y'awo tesa p'ante. 

6Wet che y'awoye m'ak tä Dios lhämtes ne'tek y'awoye, n'äl tä lhahumnhayaj ihi. 
Wet Dios lhämet tä lelätaye tälhe tä lewoyay tesa p'ante yok, Yej leyej 
n'ohumnhayaj. 

Wichi tä akantses 

7Iche wujpe akantses tä ilunpe honhat, lhamel ikachu tä Jesúcristo lhayen p'ante 
hin'oya tä näm honhatena. Mat oyok, elh che häpe tä lhämet mälhyejtso häpe 
akantsaj tä lhamya, Cristo letayhfwa. 

8Tä mälhyejtso, amaj amejenlä häpkhilek nittäya amejen m'ak tä tälhe achumet, 
mat lekalhi laha tä imälhewek. 

9Elh at che häpe che lhainuhatpe m'ak tä Cristo ichufwenej, Dios ihiyejt'a. Mat elh 
che lhaip'ajtej n'ochufwenyajtso, häp tä Lhajcha lhäy'e Lhäs iyej t'at. 

Juan lhämet tä lepes 

10Elh che iho amehen che nichäja n'ochufwenyajna, yej wo lew'eta wet yej 
n'okwiyej. 

11Tsi elh che n'okwiyej lhaitan'istej tä iwoye m'ak tä ni'isa. 

12Iche wujpe m'ayhay tä ot'uhläk oyäme, mat otihihit'a oka cartana. Tsi ot'uhläk 
oho amehen yämthilek oyämlhi amhohen, häpkhilek matche tä lhakäjyaj ihi wet 
nittäya lhip. 

13Dios leles tä ikana, tä häte lham tatshupiye, lhamel ichen amehen len'okhayaj. 

3~Juan 

3~Juan 1 

Gayo wuj tä is m'ak tä iwoye 

1Amtena yaelh Gayo tä oalehumnek, olham tä othaläkw ochen ame olhämetna tsi 
wuj tä oaihumin tä y'ap'akej m'ak tä matche. 

2-3Ipuhfwa, oyok, is chik i'amej nilhokej m'ak tä ischehen wet is chik nichäta ame 
t'inhayaj chik häpe. Wuj tä okäjyaj ihi tä nämhen iyhäj lhapuhfwas wet yäme tä 
lelehiyejt'a Lhawuk len'äyij wet letujlhache t'at m'ak tä matche. 

4Ihichet'a okäjyaj chik inu'pe okäjyaj tä in'oyej tä ohanch'oye häp opuhfwas tä 
iwoyepej m'ak tä matche. 

5Ipuhfwa tä oalehumnek, matche tä alet'amkatej achumet tä lewoyeje häp Dios 
leles, lhäy'e hach'otyaj tä letiyej lhapuhfwas tä iho amehen tä tälhomche lew'etes 
tä w'enhache lhamej. 

6Lhamel ifwenho t'at Dios leles tä ihi täjna häp ahumnhayaj. Wet oyok, is chik 
letach'otejepej wichi tä mälhyejentso häp m'ak tä iwatlä yämthilek tujlhache 
lew'ekyaj, mälhyej tä Dios ihuminche. 

7Tsi iwo lew'ekyaja tä tach'ote Jesucristo lechumet, wet tek tachumlä n'och'otyaj 
tä tälhe wichi tä kahäpeya Dios leles. 

8Häp tä tamenej tä oyok, Is chik n'amel y'atetshan häp lhamel yämthilek 
y'atch'oteje tä yen lhämeta m'ak tä matche. 

Häp m'ak tä Diótrefes iwoye lhäy'e m'ak tä Demetrio iwoye 

9Wet iche m'ak elh tä ofwel amho. Tsi olham oyenlhihte carta wet ochene Dios 
leles tä i'amej, mat elh tä lhey Diótrefes tach'ahuhit'a n'oyehen tsi ihumin tä 
lhayen niyatayej iyhäjpa. 

10Tä mälhyejtso, chik oho amehen on'älthiyeja lakey, tsi wuj tä iwo laka sitäya 
lhäy'e lhämtes tä ni'isachehen tä itayyenlä olhamelpa. Tajlhamhiyet'a täjtso, mat 
nitchumahlä häp lhapuhfwas tä nämhenpej, wet äp y'isej tä n'äyejo iyhäj tä 
t'uhläk tachumlä lhamel, wet yen tesayej wet ichen yämthilek yikch'oye Dios 
lelespa. 

11Ipuhfwa tä oalehumnek, yej ten m'ayhay tä ni'isahen, tajlhame m'ayhay tä isen. 
Häp elh tä iwoyepej m'ak tä is tälhe Dios, mat elh tä iwoyepej m'ak tä ni'isa tek 
nitäfwelej Dios. 

12Häpet n'aelh Demetrio, oyok, nilhokej wichi yäme tä wuj tä is, wet m'ak tä 
matche tä lham iwoye ikalelhät häp lham. Häte olhamel oyäme t'at tä mälhyejtso, 
wet am lehanej tä matchepej m'ak tä olhamel oyäme. 

Juan lhämet tä lepes 

13Iche wujpe m'ayhay tä ot'uhläk oyäme, mat otihihit'a oka cartana. 

14Tsi ot'uhläk oho ame'thahya, yämthilek ow'en atape wet oyämlhi amho. 

15Is chik atamsek ihi. Häp lhakalay'is tä ikana lhamel ichen ame len'okhayaj. Is 
chik len'okwiyej elhpej lhakalay'is tä i'amej. 

Judas 

Judas 1 

Judas ichene len'okhayaj häp Dios leles 

1Amtena ipuhfwas, olham Judas, häp Jesucristo lakawo wet äp Santiago lech'inij, 
ochen amehen olhämetna häp amel tä ahäpehen Dios Lhajcha lehumnhay wet 
t'än amehen wet Jesucristo t'u amehen. 

2Is chik lhäy'e lhip tä i'amejen Dios lep'altsenyaj, lhäy'e atamsek, lhäy'e 
ahumnhayaj. 

N'ochufwenyajwos tä kamatachehen 
(2 Ped 2.1-17) 

3Ipuhfwas tä oalehumnhay, wuj tä ohumin chik ochen amehen olhämet wet 
oyämej amehen häpet lhafwayhyaj tä in'amejen. Matkat oyenek lhäy'e lhip tä 
t'uhawetej chik ochen amehen olhämet tä w'enha lhamej, wet olhaip'altsen 
amehen yämthilek lewoyay äkleyhyaja'pe n'ot'ekhahyaj tä pajche Dios hiw'enho 
leles wet wak'alh t'at. 

4Tsi iche hin'ol tä ni'isahen tä lhaiskatwethä tä lhay'uytho amel. Lhamel yen 
lhektshanyaja lhaka Dios lep'altsenyaj yämthilek iwoye lenech'ethayajay tä 
ni'isachehen. Wet lhaifwonlä häp Jesucristo tä häpe t'at Lhawuk wet äp lhaka 
Niyat tä weihalha. Häp hin'oltso, N'olesaynhay tä N'ot'amajchetes pajche 
ikalelhät tä tiyäjihola letäyhyaj. 

5Tä pajche amel lehanej, mat ot'uhläk otichunyen amchehen, tä tej p'ante tä 
Lhawuk itonphä Israel lhayis tä tälho honhat tä Egipto wet ifwayhthen, mat tä paj 
itäyhthen iyhäj tä nit'ekhayaye. 

6Häte iche p'ante ángeles tä y'ayhtejen m'ak tä Dios ne'tek lhamel iwoye, wet häp 
tä yikch'oye lew'et tä ihi. Mat Dios yäytej chinhas yämthilek tiyäj'attsiy, wet 
ithatho honataj lechowej yäk Ifwala tä Wuj tä häpe N'okalelhthayaj. 

7Häte häp wichi p'ante lew'etes Sodoma lhäy'e Gomorra, lhäy'e hupuy tä 
tott'ahomche, lhamel iten ángeles lakeyestso. Iwoye t'at lakain'oyaj wet t'isanis 
inityenej lenech'ethayajay tä hich'atej tä nit'uhawetayej. Häp tä tamenej tä 
lhamel nichätho t'at itäj tä n'oma, yämthilek nilhokej wichi hiw'en häp 
lewit'äyhyajtso wet nowaye. 

8Mat tej tä mälhyej'attso thayej, häp n'ochufwenyajwos tä oyämene, lhamel ihän 
t'at lefwilhey, fwetaj tälhe Dios wet lhaiwit'äynejen, yen w'et m'ayeka Lhawuk 
Niyatyaj wet itiyej leläkwyhanyaj n'okhajyhayajay tä ikaphä. 

9Mat tej tä Miguel tä häpe ángeles kaniyat, iwohiyet'a täjtso. Tsi tä lham lhäy'e 
ahättaj inahutpe p'ante häp Moisés lep'itsek, mat Miguel tek iwomejphä lhämet 
tä leläkwyhanyaj chik yäme ahättaj wet yok, “¡Ates ihi!” Tajlhame tä yok, 
“¡Lhawuk aifwon!” 

10Matkat häp hin'ol tä oyämetso iwoyejepej lhämtes tä ni'isachehen häp m'ak tä 
nitäfwelayej. Wet m'ak tä itäfwelej tälhe t'at t'isanis lenech'ethayajay, tälhiyet'a 
lehusey. Tsi hätet iwoye itshätäy tä iche tayhi, lehusey ihihit'a, wet lakeyestso 
häp tä ichätyenho letäyhyaj. 

11¡Lewit'äy ihihila lhamel, tsi ihän t'at Caín len'äyij p'ante!Lewetahayaj iyeji 
chinaj t'äj tä wuj tä iwatlä, hätet iwoye Balaam p'ante.Wet lhayen äkleyhtsesa, 
hätet iwoye Coré p'ante, wet tatäylhi. 

12Tä amel letachufwiwek tä lewo akäjyajayej Lhawuk lehumnhayaj tä leti amejen, 
lhamel ifwunhiyet'a m'ak at chik häpe wet ain'äfwlhat tä tachufwi amejen. Hätet 
iwoye tson'ataswos tä nit'ekyenawethä leläy, mat lhamel t'at tä t'ekhen. Hätet 
iwoye pules tä inät newahiche, wet ihwok ichäj t'at. Hätet iwoye hal'äy tä niwoya 
lhaya chik nichäte lewhäy, tsi lew'atshancheyaj ihihit'a, wet chik õ'tonhiche 
lefwettsil, nech'e matche tä y'inhen t'at. 

13Hätet iwoye inät tä äytesiche tä iwo lhetheya, wet hätet iwoye chik lakhofw 
m'ak tä lhamel iwoye tä lhäy'e lhip tä ni'isachehen. Hätet iwoye katetsel tä 
wey'ähen, mat Dios t'amajejo lew'et tä ihi honataj lechowej yämthilek tiyäj'attsiy. 

14Häte Enoc p'ante tä häpe Adán leles tä lepes lhele tä seis, häp tä Dios 
yämyenejlhi häp wichitso wet yok, “Ow'en häp Lhawuk tä nek, lhäy'e laka 
ángeles tä wujpey, 

15yämthilek itiyej lakalelhthayaj nilhokej wichi. Wet itiyej letes nilhokej lhamel tä 
ni'isahen, wet yen tesayej nilhokej m'ak tä ni'isa tä iwoye lhäy'e lhämtes tä 
ni'isachehen tä lhamel tä n'och'isukyaj lhäytshay itayhtejlä.” 

16Häp hin'ol tä oyämetso häpehen ulhnhatses wet ayhthatses, wet ihän lhamel 
lenech'ethayajay. Lhaichäjwethä wet wuj lhämtes tä iwoye, wet fwetaj 
lhaikäntejwethä iyhäj yämthilek lhamel isej. 

Yej tekm'ahatwethä, amel tä ahäpehen Dios leles 

17Mat amel, ipuhfwas tä oalehumnhay, enay atichunhayaja tä Lhawuk Jesucristo 
laka apóstoles ifwel p'ante amhohen tä yok, 

18“Häp ifwalas tä lepese ihichela wichi tä aläkwyhantses, lhamel iwohiyela 
lenech'ethayajay tä ni'isachehen.” 

19Häpe t'at hin'oltso tä tamenej tä nemhit w'awulhchä Dios leles letichunhayajay. 
Lhamel iwoye m'ak tä t'isanis lenech'ethayajay, wet Dios laka Espíritu ihiyejt'a 
lhamel. 

20Mat amel, ipuhfwas tä oalehumnhay, at'untejichepej m'ak tä lhäy'e lhip tä 
n'ot'amajchet tä häpe achayaj. Wo alhyaja häp tä isej Espíritu tä Dios T'amajchet. 

21Yej lhekaych'oye Dios lehumnhayaj tä i'amejen, mat eyayhi t'at tä leniwhihlä 
ifwala tä Lhawuk Jesucristo lep'altsenyaj ichätyenla n'amhohen 
lhaw'atshancheyaj tä t'un. 

22P'altsen aiyhäj tä kamaj nikalelhäja lechayaj, 

23wet iyhäj tä tataye letäyhyaj, fwayhtejen häp itäjtso, tonchephä lhamel. Wet 
iche iyhäj tä oyok, Tiyej hap'altsenyaj mat amaj amejenlä, y'aje lew'uyis tä iyej 
lhamel uhlä, tsi m'ak tä ni'isa tä lhamel iwoye, ihi t'at. 

¡N'awunit Dios! 

24-25¡N'awunit Dios tä weihalha, Lhafwayhthi, häp lham tä ihanej iwoyneje tä t'u 
amehen häpkhilek nikalha amhihen m'ak tä ni'isa, yämthilek newache hach'ohle 
mat wuj tä akäjyaj ihi chik lhehi tä lham lewujyaj tatache! ¡Is chik lesilatyaj, lhäy'e 
lewujyaj, lhäy'e lakhajyhayaj, lhäy'e leniyatyaj, iyej t'at, häp tä isej Lhawuk 
Jesucristo, tälhe tä nech'enyaya, wet athana, wet yämthilek tiyäj'attsiy! Amén. 

  



2167 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

Apoc 

Apoc 1 

Häp m'ak tä tälhe Dios, tä Jesucristo ipäyne lakawo Juan 

1Häp täja m'ak tä Dios hiw'enho Jesucristo yämlek ipäyne lakawos m'ayhay tä 
ihichelat thahya. Jesucristo hin'älit, häp tä ichen laka ángel, ne'tek ipäyne lakawo 
Juan, 

2wet Juan yen lhämeta nilhokej m'ak tä hiw'en. Häp täja lelesaynek tä yäme Dios 
lhämettso lhäy'e m'ak tä matche tä Jesucristo yen silätyaja. 

3Dios lakäpfwayaj tä is iyej elh chik yahyen n'olesaynekna tä häpe n'osilätyaj tä 
tälhe Dios. Häte lakäpfwayaj iyej iyhäj chik iläte wet iwoye m'ak tä õ'lesayenna, 
tsi tott'a alhoho lewhäy. 

Juan ichene len'okhayaj siete iglesias 

4Olham Juan ochene olhämetna häp siete iglesias tä ihi Asia. Is chik i'amejen Dios 
lep'altsenyaj lhäy'e atamsek tä tälhe lham tä häpe Elh tä n'ilataj, wet pajche iche, 
wet äp nämla, lhäy'e tä tälhe siete espíritu lhayis tä ihi tä lham leniyatyaj tatache. 

5Häte tälhe t'at Jesucristo tä häpe Lesilätyajwo tä afwtintsaj, häp lham tä ichun tä 
inuphä tä tälho n'op'itseyhay, wet nilhokej niyatey tä ihonhatena laka Niyat t'at. 
Häp lham ihumnhen n'amel, wet itsäyhchä p'ante lew'oyis wet y'il, yämlek 
ifwayhat n'amejen lhasukyajay, 

6wet n'ayen niyateya, n'ayen häpeya Lajcha Dios laka n'ohusewos. ¡Is chik 
lewujyaj tä isi lhäy'e lakhajyhayaj iyej yämlek tiyäj'attsiy! Amén. 

7¡Lhek yahinya, nek t'at Cristo, i'pe pules! Nilhokej wichi hiw'enla, häte lhamelte 
ilän, wet nilhokej wichi tä i'pe honhat lelhakli ihihila wet tafwichelahchä chik 
hiw'en. Häp tä mälhhiyejattso. Amén. 

8“Ohäpe Elh tä ichun, wet äp ohäpe Elh tä ilepese”, yokwe Lhawuk Dios tä naj 
letumfwaya, häp Elh tä n'ilataj, wet pajche iche, wet äp nämla. 

Juan hiw'enpe Cristo lesilatyaj 

9Olham Juan ohäpe amel apuhfwayej Jesús, wet y'ap'akejwek Dios Niyatyaj lhäy'e 
lhateläythayaj, mat häte lhakhajyhayaj yämlek y'akalhi tä y'ateläytej t'at. Õ'tihte 
n'ohi lhiletaj tä lhey Patmos, häp tä oyen lhämeta Dios lhämet lhäy'e m'ak tä 
matche tä Jesús yen silätyaja tä tamente n'oyej. 

10Wet häp ifwala tä häpe Lhawuk laka ifwala, oihi t'at Espíritu tä T'amajchet 
lakhajyhayaj. Wet oläte n'opak tä äytaji tä tum ow'echehi, hätet iwoye n'ofwol 
trompeta, 

11tä tahuy n'oye tä yok: –Lesayen m'ak tä lew'en wet tihi libro, wet chenela siete 
iglesias tä ihi Asia, häp iglesia tä ihi Éfeso, lhäy'e Esmirna, lhäy'e Pérgamo, lhäy'e 
Tiatira, lhäy'e Sardis, lhäy'e Filadelfia, lhäy'e Laodicea. 

12Wet tä ontilhak ow'echehi tä ot'uhläk ow'en elh tä tahuy n'oye, ow'en siete 
n'ochäkwhis tä oro. 

13Wet ihi lechowej ow'en elh tä hätet iwoye hin'o, lew'uy tä pitaj hip'o'pe 
lepach'ol, wet inayhtejpe let'okwe lep'ot tä oro. 

14Lew'ole ipelaj hätet iwoye tson'ataj w'ole, lhäy'e lhip tä ipelaj, wet tatelhoy 
hätet iwoye itäj lhal tä y'uho. 

15Wet lepach'ol isiche t'at, hätet iwoye chinaj tä bronce tä õ'lejlhi tä õ'tulelh tä 
tälho n'onhonthi. Wet lhäy'e lhip tä äytaji lepak, hätet iwoye inät lepak tä 
nitsäyhchä tä tälhpe chenaj. 

16Wet siete katetsel tä ihi takwey tä lefwomkat, wet lefwajnhat tä y'uy tä lhayhil 
täkwfwas tälhche lak'aj, wet tate'pe isi, hätet iwoye fwala tä wuj tä isi. 

17Tä ow'en, onchätwhäye lepach'ol, ohätet iwoyek oy'il t'at. Mat lham iti n'o'pe 
takwey tä lefwomkat wet yok: –Yej noway. Ohäpe Elh tä ichun lhäy'e tä lepes, 

18wet äp iläy. Oy'ilte, mat lhek yahinya, oläy t'at yämlek tiyäj'attsiy, wet olham tä 
in'oyej N'ot'ilek niyatyaj laka llaves. 

19Lesayen m'ak tä lew'en, m'ak tä iche athana lhäy'e m'ak tä ihichela chik paj. 

20Häp m'ak tä lew'en, häpet siete katetsel tä ihi otkwey tä ofwomkat, lhäy'e siete 
n'ochäkwhis tä oro, häp siete katetsel häpe siete ángeles tä ihiche siete iglesias, 
wet siete n'ochäkwhis häpe siete iglesias. 

Apoc 2 

Cristo lhämet tä ichene siete iglesias. Chunkat Éfeso 

1Wet lham yok: –Lesayen täja wet chene ángel tä iyej Dios leles tä ihi hupuy tä 
Éfeso: “Häp täja lhämet häp Elh tä siete katetsel ihi takwey tä lefwomkat, lhäy'e 
tä ilunche lechowej siete n'ochäkwhis tä oro. 

2Yok, Ohanej nilhokej m'ak tä lewoyepej. Ohanej tä äytajche achumet wet 
lelehiyejt'a, wet häte ohanej tä let'ulhan hin'ol tä ni'isahen tä i'amej. Wet pajche 
lhelhte iyhäj tä fwetaj häpehen apóstoles mat häpkhihent'a, wet letäfwelej tä tek 
matchehen lhämtes. 

3Wet tä lehänlhin'o, wuj ateläythayaj tä i'amej, mat tek let'elej wet tek leleyej. 

4“Mat iche m'ak tefwajni tä oyen tesa amej, häpe t'at tä leleyej ahumnhayaj tä 
ichun tä i'amej. 

5Häp tä tamenej tä oyok, En atichunhayaja han'äyij tä letälhchetso, tsi lechät 
katsi, wet wo ahusek elha wet woye m'ak tä ichunte tä lewoye. Tsi chik 
nimälhyayejtso, ohohla ame wet osohla amej achäkwhi tä ihi lew'et, chik kawoya 
ahusek elha. 

6Matkat aisej t'at tä len'äyiho m'ak tä Nicolás lechufwenkay iwoye, tä häte olham 
on'äyiho. 

7“¡Elh chik lech'otey ihi, ch'ahuye m'ak tä Espíritu tä Dios T'amajchet ifwenho 
Dios leles! Häp elh chik häpe chik ikalhi m'ak tä tatayhlä, ow'enhihola yämthilek 
tufw lhay hal'ä tä n'ow'atshancheyaj tä ihi Dios Lelafwek tä Isilataj.” 

Cristo lhämet tä ichene Dios leles tä ihi Esmirna 

8Wet lham äp yok: –Häte lesayen täja wet chene ángel tä iyej Dios leles tä ihi 
hupuy tä Esmirna: “Häp täja lhämet häp Elh tä ichun lhäy'e tä lepes, häp lham tä 
y'ilte mat yachajo tä iläy. 

9Yok, Ow'en t'at ateläythayaj lhäy'e tä wuj tä ap'elitsaj, mat oyok, ap'elitsajit'a. 
Wet ohanej t'at tä wichi yäm ame tä akni'isa, häp lhamel tä fwetaj häpehen Judío 
lhayis mat häpkhihent'a, häpe Satanás leles. 

10Yej nowaye ateläythayaj chik nichätla ame. Lhek yahinya, ahättaj ithathihola 
n'op'onthi elhpej amel, häpkhilek kalelhäj chik matche achayaj tä i'amejen. Wet 
ihihila diez ifwalas chik ateläythayajtso ihla amejen. Mat yej leyeja, tujlhache t'at, 
tej chik lechäte ilek, wet ow'enla amho haw'atshancheyaj tä t'un, mälhhiyejat 
iwoye corona chik õ'ti'pe etek. 

11“¡Elh chik lech'otey ihi, ch'ahuye m'ak tä Espíritu tä Dios T'amajchet ifwenho 
Dios leles! Häp elh chik häpe chik ikalhi m'ak tä tatayhlä, tek yachajihola chik 
y'il.” 

Cristo lhämet tä ichene Dios leles tä ihi Pérgamo 

12Wet äp lham yok: –Häte lesayen täja wet chene ángel tä iyej Dios leles tä ihi 
hupuy tä Pérgamo: “Häp täja lhämet häp elh tä lefwajnhat tä y'uy tä lhayhil 
täkwfwas iyej. 

13Yok, Ohanej t'at tä lhehi honhat tä Satanás niyatyaj ihi. Mat lelehit'a n'oyej wet 
letujlhache tä let'ekha n'oye, tej tä häpe ifwalasnaj lhatayhfwas ilän Antipas, 
okawo tä afwtintsaj, tä ihi Satanás lew'ettso. 

14“Mat iche m'ayhay iyhäjfwas tä oyen tesa amej. Häp tä i'amej elhpej lhamel tä 
ihänlhi Balaam lechufwenyaj, tä ne'tep'antek Balac ifwenho Israel lhayis tä is t'at 
chik tufw n'olhäk tä pajche õyen n'okhayajayej dios tä n'otkwey lhenhay, 
yämthilek lhamel nichätho lech'isukyajay, wet iwoye t'at lakain'oyajay. 

15Häte i'amej elhpej lhamel tä ihänlhi n'ochufwenyaj tä tälhe Nicolás chufwenkay. 

16Häp tä tamenej tä oyok, Wo ahusek elha. Chik nimälhyayejtso, ohohla 
ame'thahya wet ottayhiyejahlä lhamel ofwajnhat tä tälhche ok'aj. 

17“¡Elh chik lech'otey ihi, ch'ahuye m'ak tä Espíritu tä Dios T'amajchet ifwenho 
Dios leles! Häp elh chik häpe chik ikalhi m'ak tä tatayhlä, ochunnhiyeja maná tä 
n'oskalhek. Wet häte ow'enhihola tunte tä ipelaj tä n'olesaynek ihi tä häpe 



2170 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

n'olhey tä nech'ayek tä nehit katsik nitäfwelej, tajlhamat elh tä tachumlä, häp tä 
nitäfwelej.” 

Cristo lhämet tä ichene Dios leles tä ihi Tiatira 

18Wet äp lham yok: –Häte lesayen täja wet chene ángel tä iyej Dios leles tä ihi 
hupuy tä Tiatira: “Häp täja lhämet häp Dios Lhäs, häp lham tä tatelhoy hätet 
iwoye itäj lhal tä y'uho wet lepach'ol isiche, hätet chinaj tä bronce tä õ'lejlhi wet 
isiche. 

19Yok, Ohanej nilhokej m'ak tä lewoyepej, lhäy'e ahumnhayaj, lhäy'e achayaj, 
lhäy'e achumyaj, lhäy'e tä lelehiyejt'a. Wet häte athana ow'en tä m'ak tä lewoye 
inu'pe m'ak tä ichun tä lewoyehte. 

20“Mat iche m'ak tefwajni tä oyen tesa amej. Häp tä letach'anlhaye atsinha 
Jezabel tä fwetaj yämepa Dios lhämet, matkat ikanejen okawos wet iwetahatejen 
lechufwenyajay, yäk lhamel iwoye t'at lakain'oyajay wet tufw n'olhäk tä õyen 
n'okhayajayej dios lhayis tä n'otkwey lhenhay. 

21Ow'enhohte lewhäy wet ottaye t'at chik iwohla lehusek elha. Mat iwohiyet'a, 
ilehiyejt'a lakain'oyaj tä iwoye. 

22-23Tä mälhyejtso, othatla'pe lemäwet, wet olänhihena leles. Wet häp wichi tä 
lhaip'ajtej tä iwo lakain'oyaja, chik lhamel nileyayej m'ak tä lham iwoye, 
ochätyenhihola leteläythayaj tä äyteschehen. Häpkhilek nilhokej Dios leles 
hiw'enla tä olham ohanej wet ow'en t'at m'ak tä ilech'oye hin'o lehusek lhäy'e 
letichunhayaj, wet elh tefwajpejni amel ow'enhihola laha tä w'awulhej m'ak tä 
yenlhi. 

24-25“Wet häp iyhäjfwas amel tä lheyayhi Tiatira tä kahänalhi häp Jezabel 
chufwenyaj, wet tek letäfwelayej m'ak tä lhamel yäme tä häpe m'ayhay tä 
lhamenya tä tälhe Satanás, ofwel amhohen tä olhuhyenhit'a amejen m'ak elh chik 
häpe, naya t'at, tajlhama one'tek let'amajej m'ak tä i'amejen pajla'tha onäm. 

26Häp elh chik häpe chik ikalhi m'ak tä tatayhlä, wet tujlhache tä iwoyepej m'ak 
tä one'tek iwoye pajla'tha nichäte lakapes, oyenla niyatayej nilhokej honhates, 

27mälhyej tä Ojcha hiw'en n'oho Oniyatyaj. Häp elhtso niyathiyejena wichi, häp tä 
isej lakhajyhayaj tä wuj, yämthilek iwo lhipeya, mälhhiyejat towhay tä iyhät. 

28Häte ow'enhihola häp kates lhokwetaj tä inuphä tä nech'e fwala. 

29“¡Elh chik lech'otey ihi, ch'ahuye m'ak tä Espíritu tä Dios T'amajchet ifwenho 
Dios leles!” 

Apoc 3 

Cristo lhämet tä ichene Dios leles tä ihi Sardis 

1Wet äp lham yok: –Häte lesayen täja wet chene ángel tä iyej Dios leles tä ihi 
hupuy tä Sardis: “Häp täja lhämet häp Elh tä siete espíritu lhayis tä tälhe Dios 

iyej, lhäy'e siete katetsel. Yok, Ohanej nilhokej m'ak tä lewoyepej, wet tej tä wichi 
yäme tä leläy, mat ohanej tä let'il t'at. 

2Häp m'ayhay tä lhenlhi, Dios tek akäjejlhi, tsi imälhehit'awek tä lewoye lhämtes. 
Tä mälhyejtso, oyok, Yej lemä, mat khajyenhen m'ayhay tä imälhehi tä eyte 
y'inhihen. 

3Tichunche n'ochufwenyaj tä lelätehte lhäy'e tä letachumtehlä, äple wet wo 
ahusek elha. Chik lemä t'at, ohätehlat iwoye etantsaj chik ohohla ame häp ifwala 
chik lhenek tek onämla. 

4“Matkat iche iyhäjfwas amel tä lheyayhi Sardis tä niwahnayej lech'isukyaj chik 
hich'oyhat lew'uyis. Oyok, lhamel nekhila n'okwe wet ipelas t'at lew'uyis, tsi 
t'uhawetej t'at. 

5Wet häp tä mälhhiyejattso häp elh chik häpe chik ikalhi m'ak tä tatayhlä. Lew'uy 
ipelajila t'at wet tek otäyhthila lhey tä ihi n'olesaynekhi tä wichi tä ikatej 
lew'atshancheyaj tä t'un lheyes ihi. Mat chik ihi tä Ojcha tatache lhäy'e tä ángeles 
tatache, oyohlak, N'aelh t'at lhamtsi. 

6“¡Elh chik lech'otey ihi, ch'ahuye m'ak tä Espíritu tä Dios T'amajchet ifwenho 
Dios leles!” 

Cristo lhämet tä ichene Dios leles tä ihi Filadelfia 

7Wet äp lham yok: –Häte lesayen täja wet chene ángel tä iyej Dios leles tä ihi 
hupuy tä Filadelfia: “Häp täja lhämet häp Elh tä Dios T'amajchet lhäy'e tä matche, 
häp lham tä David laka llave iyej. Chik lham ifwoyenche lepe, nehit katsik hip'ohi, 
wet chik lham hip'ohi, nehit katsik ifwoyenche. 

8Yok, Ohanej nilhokej m'ak tä lewoyepej. Lhek yahinya, ofwoyenche lepe tä ihi tä 
letayche wet nehit katsik ihanej chik hip'ohi. Tsi tej tä lhimphaj akhajyhayaj, 
lewoye t'at olhämtes, tek alefwon n'ohlä. 

9Oyachajila ame häp lhamel tä Satanás leles, lhamel tä lhämtes kamatachehen, tä 
yäm lhamehen tä fwetaj Judío lhayis mat häpkhihent'a, yämlek lakamchetey 
itiwhäye apach'ol wet ihanej tä oaihumin. 

10Tä lewoye olhämet tä one'tek letujlhache wet tek leleyej, häp tä tamenej tä 
ot'amajila amej chik nichäte lewhäy m'ak tä äytajche chik nichätpe imälhewek 
honhat, yämlek yelhte wichi tä i'pe honhat. 

11“Onämlat thahya. Amajej m'ak tä i'amej häpkhilek nehit katsik iso amej 
awayhat tä häpe corona. 

12Häp elh chik häpe chik ikalhi m'ak tä tatayhlä, oyenla oka Dios Lew'et ch'uteya, 
wet nemla yikch'oye. Wet olesaynhila oka Dios lhey tä oti'pe, lhäy'e lham laka 
hupuy lhey tä häpe Jerusalén tä nech'ayek tä tälhiyela oka Dios tä ipuleye. Häte 
olesaynhila olham olhey tä nech'ayek tä oti'pe. 

13“¡Elh chik lech'otey ihi, ch'ahuye m'ak tä Espíritu tä Dios T'amajchet ifwenho 
Dios leles!” 

Cristo lhämet tä ichene Dios leles tä ihi Laodicea 

14Wet äp lham yok: –Häte lesayen täja wet chene ángel tä iyej Dios leles tä ihi 
hupuy tä Laodicea: “Häp täja lhämet häp elh tä yäm matche Dios lhämtes, häp 
lham tä häpe Dios kasilätwo tä afwtintsaj lhäy'e tä matche, wet nilhokej lhenhay 
häp tä tälhe. 

15Yok, Ohanej nilhokej m'ak tä lewoyepej, ahäpkhit'a m'ak tä techäji wok m'ak tä 
chayohi. ¡Chik ahäpkhi m'ak tä techäji wok chayohi, is t'at! 

16Mat tä ahäpe m'ak tä hip'ehi, wet tek ahäpe techäji wok chayohi, otch'uyhiphäla 
amej. 

17Tä lhok, Ois t'at, ow'en m'ayek wet niwohit m'ak chik tatäy n'oyej, mat 
lehanhiyejt'a tä ahäpe t'at elh tä m'ak niw'ena, w'et am'ayek t'at, ap'elitsaj, 
a'asnam t'at wet najit haw'uya. 

18Häp tä ofwel amho tä oyok, Is chik lechäj oka oro tä wak'alh tä tälho itäj, 
häpkhilek matche tä ahäpe elh tä hiw'en m'ayek. Häte is chik lechäj wesas tä 
in'oyej tä ipelas yämlek letaw'uyhiche wet lep'oyej atape, tsi on'äfwelh atape tä 
ats'ilakche. Wet häte is chik lechäj kacha yämlek let'ilenpe atelhoy wet lew'enche 
honhat. 

19“Ofwonwethä wet otasnhen nilhokej lhamel tä ohumnhen. Tä mälhyejtso, 
akhajyen wet wo ahusek elha. 

20Lhek yahinya, oihi lepe, wet elh chik häpe chik iläte tä ot'änch'oye wet ifwoyen 
n'ohlä, ohohlachufwi lewukwe yämlek otchufwiyej tä ot'ekhen. 

21Häp elh chik häpe chik ikalhi m'ak tä tatayhlä, ow'enhihola yämlek tatayphä 
owhäye tä oi'pe oniyatyaj, mälhyej olham tä okalhi m'ak tä tatay n'ohlä wet 
ottayphäwhäye Ojcha tä i'pe leniyatyaj. 

22“¡Elh chik lech'otey ihi, ch'ahuye m'ak tä Espíritu tä Dios T'amajchet ifwenho 
Dios leles!” 

Apoc 4 

N'on'okhayaj tä ipuleye 

1Tä tajyäme täjtso, oyahinphä wet ow'en lepe tä tafwoche tä ipuleye. Wet n'opak 
tä pajche oläte, mälhyet iwoye n'ofwol trompeta, tahuy n'oye tä yok: –Lhuu, 
w'ulhpe täja, wet opäynhila ame m'ayhay tä ihichela chik tajyäme tähesna. 

2Häpet tä mälhyejtso, oihi Espíritu tä Dios T'amajchet lakhajyhayaj, wet ow'en 
häp n'oniyatyaj tä ihi pule lhäy'e Elh tä itayphä'pe. 

3Lham lesilatyaj hätet iwoye anek lhawo tä ichät lhäy'e m'ak tä lhäy'e lhip tä 
w'atshan tä isi. Wet iche lawo tä ilunejlhi n'oniyatyajna, lhäy'e lhip tä isi. 

4Häte ow'en iyhäj n'oniyatyajay tä ihi veinticuatro tä ilunej häp n'oniyatyajna, 
wet iche hin'ol tä lhamenya tä itaychephä'pe elhpej. Lhamel lew'uyis ipelas, wet 
corona tä oro iche'pe lhethey. 

5Wet iche lep lhayis tä tälhe n'oniyatyajna, lhäy'e n'opakas, lhäy'e m'ak tä hätet 
iwoye pelhay tä t'ajanlhi. Wet iche siete itäj tä n'ochäkwis tä y'uhomche tä ihi tä 
itayche n'oniyatyajna, tä häpehen Dios laka espíritu lhayis tä ihi siete. 

6Häte iche m'ak tä hätet iwoye lewomekitaj, isathi mälhyet iwoye vidrio, tä ihi tä 
n'oniyatyajna itayche. Wet iche cuatro m'ayhay tä ilunej n'oniyatyaj tä ihi 
lechowejtso, wet m'ayhaytso iche wujpe tatelhoy tä ihi tä itayche lhäy'e tä 
lew'echehi. 

7Elh tä ichun hätet iwoye t'owalhaj, wet elh hätet iwoye w'asetaj, wet elh tate'pe 
hätet iwoye hin'o tate'pe, wet elh hätet iwoye afwenche tä iyhäjkottaj tä wey'ä. 

8Wet elh weihalhapej iche seis lhafwis, wet tatelhoy tapoyejej tä tumphä lhäy'e tä 
lech'oye. Wet tä ifwala lhäy'e tä honatsi ilehiyejt'a tä yok: “¡Is, matche tä is, is 
Lhawuk Dios tä najit letumfwaya, häp lham tä häpe Elh tä n'ilataj, wet pajche 
iche, wet äp nämla!” 

9-10Wet tä m'ayhaytso itiyejpej lewujyaj tä iwunit lhäy'e tä iwo graciasayej Elh tä 
itayphä'pe leniyatyaj, häp lham tä iläy yämlek tiyäj'attsiy, wet häp hin'ol tä 
lhamenya tä ihi veinticuatro, lhamel takhosche katsi tä ihi tä itayche wet 
n'okwiyej. Wet itichehchä laka coronas tä iche'pe lhethey, wet itihi tä n'oniyatyaj 
itayche wet yok: 

11“Iwuk Dios, t'uhawet amej tä õ'tipej amej awujyaj, lhäy'e tä õn'okwi amej, 
lhäy'e tä õ'wunit akhajyhayaj. Tsi am tä enek nilhokej m'ayhay, wet am 
anech'ethayaj t'at tä iche.” 

Apoc 5 

Tson'ataj Lhäs tachumlä n'olhämet lehi tä õ'käfwelche 

1Wet häp Elh tä itayphä'pe leniyatyaj, ow'en n'olhämet lehi tä õ'käfwelche tä ihi 
takwey tä lefwomkat. Wet n'olesaynek ihi tä tumchä lhäy'e tä tumphä, wet 
õhp'ajtej siete sellos. 

2Wet ow'en ángel tä lakhajyhayaj ihi, wet wuj tä äytaji lepak tä yok: –¿Atsi elh tä 
t'uhawetej che hich'esaj häp sellosna yämlek ifwoyenche n'olhämet lehina? 

3Mat niwohit elh che ihi pule, wok ihi honhat, wok ichufwi honhat, che ihanej 
iwoyneje yämlek ifwoyenche wok iyahin m'ak tä ihi. 

4Wet olham wuj tä otafwlhi tä nehichet elh che õnlhoke tä t'uhawetej yämlek 
ifwoyenche n'olhämet lehitso wet iyahin m'ak tä ihi. 

5Mat häp elh lhamel hin'ol tä lhamenya tahuy n'oyej wet yok: –Leyej tä letafwlhi. 
Lhek yahinya Elh tä lhey “T'owalhaj tä tälhe Judá laka wichi”, häp David leles tä 
lepes lhele elh. Lham pajche ikalhi letayhfwas, wet häp tä ihanej iwoyneje yämlek 
hich'esaj siete sellos tä i'pe n'olhämet lehitso wet ifwoyenche. 

6Wet n'oniyatyajna, lhäy'e cuatro m'ayhay tä wujpe tatelhoy, lhäy'e hin'ol tä 
lhamenya, ow'en Tson'ataj Lhäs tä ihi lechowej, lham takasit t'at, tej tä mälhyet 
iwoye tä pajche õ'län. Lech'ul ihi siete, lhäy'e siete tatelhoy tä häpe t'at Dios laka 
espíritu lhayis tä ihi siete tä ichene nilhokpe honhat. 

7Wet Tson'ataj Lhäs yike wet tachuma n'olhämet lehi tä õ'käfwelche tä ihi 
takwey tä lefwomkat häp Elh tä itayphä'pe leniyatyaj. 

8Häpet tä tachuma, wet häp cuatro m'ayhay tä wujpe tatelhoy, lhäy'e veinticuatro 
hin'ol tä lhamenya, takhosche katsi tä ihi tä Tson'ataj Lhäs itayche. Nilhokej 
lhamel tä hiw'en arpas lhäy'e lehis tä oro tä incienso tapokwe, tä häpe t'at häp 
Dios leles t'alhyajay. 

9Wet lhamel iten n'otenek tä nech'ayek tä yok: “T'uhawet amej tä letachuma 
n'olhämet lehi tä õ'käfwelche wet lech'esaj sellos tä i'pe. Tsi pajche õ'ailän, wet 
haw'oyis nitsäyhchä tä lechäjej wichi tä tälhomche nilhokej honhates, wichi tä 
w'enhache lhamejen, häp lhamel tä lhämtes w'enhahiche, yämlek häpehen Dios 
leles. 

10Wet lhen niyateya, wet äp lhen lhaka Dios kan'ohusewosa, yämlek niyatejen 
honhat.” 

11Tä tajyäme täjtso, oyahinphä wet oläte ángeles lepakas, wujtaj'atpey lhamel tä 
ilunej n'oniyatyaj lhäy'e m'ayhay tä wujpe tatelhoy lhäy'e hin'ol tä lhamenya, 

12wet ifwitsenej tä yok: “¡Häp Tson'ataj Lhäs tä õ'län, häp tä t'uhawetej che 
õ'wujyen, tsi wuj tä lakhajyhayaj ihi, lhäy'e lakäywet, lhäy'e lehanyaj, lhäy'e tä 
ihanej iwoyneje m'ak at che häpe, wet matche tä is tä õn'okwiyej lhäy'e tä 
õ'wunit!” 
13Wet oläte nilhokej Dios lhenhay tä ihi pule, lhäy'e tä ihi honhat, lhäy'e tä 
ichufwi honhat, lhäy'e tä ihi lewomekitas, wet lhamel yok: “¡Häp Elh tä itayphä'pe 
leniyatyaj, lhäy'e Tson'ataj Lhäs, häp tä is che õn'okwiyej wet õ'wunit, wet õ'tiyej 
lewujyaj lhäy'e lakhajyhayaj yämlek tiyäj'attsiy!” 

14Wet häp cuatro m'ayhay tä wujpe tatelhoy nichulho wet yok: –¡Amén! Wet 
hin'ol tä lhamenya takhosche katsi wet n'okwiyej Dios lhäy'e Tson'ataj Lhäs. 

Apoc 6 

Häpet siete sellos 

1Wet nech'e ow'en tä Tson'ataj Lhäs hich'esaj häp sello elh tä ichun, wet oläte elh 
lhamel häp m'ayhay tä wujpe tatelhoy, tä lepak hätet iwoye pelhay tä y'ip wet 
yok: –¡Lhuu! 



2175 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

2Tä oyahin, ow'en yel'ataj tä ipelaj, wet häp hin'o tä i'pe ichäjlhi lutsej hal'ä. Wet 
õhw'enho corona, wet yik tä ikalhi letayhfwas wet äp ikalhihila. 

3Wet Tson'ataj Lhäs hich'esaj segundo sello, wet oläte elh häp m'ayhay tä wujpe 
tatelhoy tä yok: –¡Lhuu! 

4Wet ow'en tä inuphä elh yel'ataj tä ichät, wet häp hin'o tä i'pe õhw'enho 
lakhajyhayaj yämthilek isoyej letamsek häp honhat wet lhailänhen wichi. Wet 
õhw'enho lefwajnhat tä khajay. 

5Wet Tson'ataj Lhäs hich'esaj sello tä tres, wet oläte elh häp m'ayhay tä wujpe 
tatelhoy tä yok: –¡Lhuu! Tä oyahin, ow'en yel'ataj tä ichalaj, wet häp hin'o tä i'pe 
ichäjlhi balanza. 

6Wet nech'e oläte m'ak tä hätet iwoye n'opak tä tumho lechowej häp m'ayhay tä 
wujpe tatelhoy tä yok: –Tajlhama kilo tefwajni trigo wok tres kilos cebada tä 
hin'o lakaha ifwala tefwajni. Mat yej lekänchi aceite lhäy'e vino. 

7Wet Tson'ataj Lhäs hich'esaj sello tä cuatro, wet oläte elh häp m'ayhay tä wujpe 
tatelhoy tä yok: –¡Lhuu! 

8Tä oyahin, ow'en yel'ataj tä ika'tu, wet häp hin'o tä i'pe lhey N'ot'ilek. Wet 
nekche len'äyij elh tä häpe N'ot'ilek niyatyaj, wet õhw'enho lakhajyhayaj lhamel 
yämthilek ikalhi lhip honhat, mat häpkhit'a lechowej. Wet itayyenwek wichi wet 
lhailänhen, wet ilänej nehläs, lhäy'e äytes, lhäy'e itshätäy tä fwitses tä ihi honhat. 

9Wet Tson'ataj Lhäs hich'esaj sello tä cinco, wet nech'e ow'en tä ichufwi altar häp 
lhamel tä pajche õ'länhenpe tä yen lhämeta Dios Silätyaj lhäy'e tä yäme m'ak tä 
lhamel t'ekhaye. 

10Lhamel ifwitsenej lechos tä yok: –Iwuk tä najit atumfwaya, am tä 
an'ot'amajchet lhäy'e tä matche, ¿atsihila ifwala chik lewohla akalelhthayajayej 
wichi tä ihonhate wet lewohla lahayayej lhamel tä ilänhen olhamel? 

11Wet nech'e õhw'enho elhpej lew'uy tä ipelaj, wet õ'fwenho lhamel tä õyok: –
Taye ayej lhimphaj lewhäy, pajla'tha apuhfwas tä ihi Cristo lechumet w'awulho 
número tä õ'länhihena'pe lechayaj, mälhyej iwoye amel. 

12Wet Tson'ataj Lhäs hich'esaj sello tä seis. Tä oyahin, iche honhat w'ahu tä 
äytaji, wet ifwala nemhit isi, nech'e ichalaji, mälhyet iwoye tesa lew'uy tä ichalaj. 
Wet imälhewek iwel'a nech'e ichät, mälhyet w'oyis, 

13wet katetsel tälh puleye wet natche honhate, mälhyet iwoye hal'ä lhay tä kamaj 
n'oya tä natchä tä tälho lhile tä yafwthitaj tä äytaji isichäthi. 

14Wet pule hätet iwoye papel tä õ'käfwelche, nemhit iche, wet nilhokej chenhas 
lhäy'e lhiletas yikchech'oye lew'etes tä pajche ihiche. 

15Wet häp niyatey tä i'pe honhat, lhäy'e n'owustas, lhäy'e sip'äl kaniyatey, lhäy'e 
wichi tä hiw'en m'ayek, lhäy'e iyhäj tä len'ohyajay ihiche, lhäy'e nilhokej wichi, 

häp n'okwenkay lhäy'e hin'ol tä kahäpeya n'okwenkay - nilhokej lhameltso tiyäje 
chenhas wet lhaiskathen tä y'uchehen chowhay wet y'uchechufwi tuntey. 

16Wet tahuye chenhas lhäy'e tuntey, wet yok: –¡Chätpe olhamel wet askat 
n'ohen, häpkhilek n'am nehi tä itayche häp Elh tä itayphä'pe leniyatyaj, lhäy'e 
Tson'ataj Lhäs lewäk! 

17Tsi nech'e näm ifwala tä n'otasnhayaj tä lhamya, wet nehit katsik tumhilahlä. 

Apoc 7 

Häp ciento cuarenta y cuatro mil (144.000) wichi tä kalelhäjen 

1Tä tajyäme täjtso, ow'en cuatro ángeles tä takasthen tä ihi tä tafwojhiye, lhäy'e 
tä tapinhiye, lhäy'e tä ifwala tälhche, lhäy'e tä ifwala y'uy. Lhamel itsokwethä 
ihwok lhayis tä tälhchehen lhipeytso, yämlek newache che i'pe honhat lhäy'e 
lewomekitas lhäy'e hal'äy. 

2Häte ow'en elh ángel tä tälhche tä ifwala tälhche, tä ichäj Dios tä n'ilataj laka 
sello. Wet lham ifwitsenej lechos tä t'änpe iyhäj tä ihi cuatro tä pajche 
õhw'enhomche lakhajyhayaj yämlek iwit'äyen honhat lhäy'e lewomekitas. Wet 
yok: 

3–¡Yej wit'äyen ayej honhat lhäy'e lewomekitas lhäy'e hal'äy, tä kamaj 
kay'atiyayejwethä sello häp lhaka Dios lakawos letachol! 

4Wet oläte número häp lhamel tä kalelhäjen, häpe ciento cuarenta y cuatro mil 
(144.000) tä iyej nilhokej Israel lhayis tä tälhehen letetsel tä ihi doce: 

5Tsi tälhe Judá laka wichi doce mil tä kalelhäjen, wet tälhe Rubén laka wichi doce 
mil, wet tälhe Gad laka wichi doce mil, 

6wet tälhe Aser laka wichi doce mil, wet tälhe Neftalí laka wichi doce mil, wet 
tälhe Manasés laka wichi doce mil, 

7wet tälhe Simeón laka wichi doce mil, wet tälhe Leví laka wichi doce mil, wet 
tälhe Isacar laka wichi doce mil, 

8wet tälhe Zabulón laka wichi doce mil, wet tälhe José laka wichi doce mil, wet 
tälhe Benjamín laka wichi doce mil. 

Wujpey wichi tä lew'uyis ipelas 

9Tä tajyäme täjtso, oyahin wet ow'en wujpey wichi tä tälhomche nilhokej 
honhates, wichi tä w'enhache lhamejen, häp lhamel tä lhämtes w'enhahiche. 
Lhamel takasthen tä ihi tä n'oniyatyaj lhäy'e Tson'ataj Lhäs tatache, wet nehit 
katsik ihanej che iwo t'ufwahtesa, tsi wujtaj'atpey lhamel. Lew'uyis ipelas wet 
ichäjwethä fwitsuk w'oley, 

10wet ifwitsenej lechos wet yok: “¡Häp lhaka Dios tä tatayphä'pe leniyatyaj, lhäy'e 
Tson'ataj Lhäs, häp tä n'ofwayhyaj tälhe!” 

11Wet nilhokej ángeles tä takasitwethä tä ilunej n'oniyatyaj lhäy'e hin'ol tä 
lhamenya lhäy'e cuatro m'ayhay tä wujpe tatelhoy, häp ángelestso takhosche 
katsi tä ihi tä n'oniyatyaj tatache wet n'okwiyej Dios 

12wet yok: “¡Amén! ¡N'awunit lhaka Dios, n'an'okwiyej lham tä lehanyaj ihi, lhäy'e 
lakhajyhayaj, lhäy'e tä ihanej iwoyneje m'ak at che häpe! ¡N'aw'enho gracias wet 
n'awujyen yämlek tiyäj'attsiy! ¡Amén!” 

13Wet nech'e elh hin'ol tä lhamenya tahuy n'oyej wet yok: –Häp lhameltsi tä 
lew'uyis ipelas, ¿atsi tä häpe, wet chi tälhi? 

14Olham onchulho wet oyok: –Thayej, iwuk, am tä lehanej. Wet nech'e lham yok: 
–Häp lhamel tä tafwayej n'olhakli tä äytaj, häpe t'at tähestsi. Lhamel pajche ilejen 
lew'uyis wet ipelnhatejen Tson'ataj Lhäs lew'oyis. 

15“Häp tä tamenej tä lhamel ihi t'at tä Dios niyatyaj itayche, laka n'ohusewos t'at 
lhamel, wet ifwalapej honatsipej iwoye lechumyaj tä ihi Dios Lew'et. Wet Dios tä 
tatayphä'pe leniyatyaj, lham iyej t'at wet t'uhiyehena. 

16Nemla nichuyuhen wet nemla ichimhen, wet tek ifwala hip'ohihena, wet tek 
nahayoj ilänhihena. 

17Tsi Tson'ataj Lhäs tä ihi leniyatyaj lechowej, itech'aynhiyeja tä t'uyehen 
tson'atas, ihänhiyela ts'ifwik lhayis tä häpe inät tä iwo n'ow'atshancheyaja, wet 
Dios ilejihena nilhokej tatet'ilis.”  

Apoc 8 

Häp sello tä siete lhäy'e incienso lehi tä oro 

1Wet Tson'ataj Lhäs hich'esaj sello tä siete tä i'pe n'olhämet lehi tä õ'käfwelche, 
wet nech'e imälhewek Dios Lew'et tä ihi pule tä yok tam, pajtha media hora p'iya. 

2Wet ow'en siete ángeles tä takasthen tä ihi tä Dios tatache, wet õhw'enhomche 
elhpej lefwol trompeta. 

3Wet näm elh ángel tä ichäjlhi incienso lehi tä oro, wet takasitwhäye altar. Wet 
wuj incienso tä õhw'enho, wet iwunho tä i'pe altar tä oro tä ihi tä n'oniyatyaj 
tatache, yämthilek hap'akej nilhokej Dios laka wichi t'alhyajay. 

4Wet tutsaj tä tälho inciensotso tä ihi ángel takwey, lhäy'e nilhokej Dios laka 
wichi t'alhyajay, inuphä t'at yäk nichäte Dios. 

5Wet ángel tachuma itäj fwiyhol tä ihi altar, wet iskonche incienso lehi wet ithat 
honhate. Wet nech'e iche pelhay tä t'ajanlhi, lhäy'e n'opakas, lhäy'e lep lhayis, 
lhäy'e honhat w'ahu. 

Elhpej ángel tä nichäte lewhäy wet yafwutche lefwol trompeta 

6Wet häp siete ángeles tä lefwolis trompetas pajche iyej, lhamel 
lhaiwaklhatwethä yämthilek elhpej chik nichäte lewhäy yafwutche. 

7Wet ángel tä ichun yafwutche lefwol, wet nitsäyhchä kalatu lhäy'e itäjtä w'oyis 
lhayej. Wet honhat lhip tä nichäthihchätso y'o t'at, lhäy'e hal'äy, lhäy'e nilhokej 
hup tä w'atshan tä i'pe honhat. 

8Wet nech'e ángel tä segundo yafwutche lefwol, wet õ'thate lewomekitaj m'ak tä 
y'uho, mälhyet chenaj tä wuj tä y'uho. Wet häp lewomekitaj lhip tä nichätho 
welan w'oyisa, 

9wet nilhokej m'ak tä ihi lewomekitaj lhiptso y'inhen, häte häp barcos tä ihi 
wasiche t'at. 

10Wet nech'e ángel tä tres yafwutche lefwol, wet nichätchä kates tä wuj tä tälh 
puleye, hätet iwoye phätaj, wet nichätho lhip tewok lhayis lhäy'e ts'ifwik lhayis. 

11Häp kates tä phätajtso lhey Tapay, wet inät lhayis tä nichätho nech'e häpe t'at 
inät tä tapay, wet tamenej tä wujpey wichi tä y'inhen. 

12Wet nech'e ángel tä cuatro yafwutche lefwol, wet lewit'äy ihi lhip häp fwala, 
lhäy'e wel'a lewit'äy ihi lhip, häte katetsel lewit'äy ihi lhip. Tä mälhyejtso, nemhit 
pitaj isi, mat honataj t'at tä i'pe honhat. 

13Wet nech'e oyahin, wet oläte afwenche tä iyhäjkottaj tä wey'ä tä inukwe pule 
lechowej, wet ifwitsenej lechos tä yok: –¡P'elitses, matche tä p'elitses wichi tä 
ihonhate! ¡Tsi lewit'äy ihihila chik pitsajiyela iyhäj tres ángeles chik yafwutche 
lefwolis trompetas! 

Apoc 9 

Häp ángel tä cinco yafwutche lefwol trompeta 

1Wet häp ángel tä cinco yafwutche lefwol, wet ow'en kates tä pajche tälh puleye 
tä ihonhate. Wet õhw'enho katestso häp chowej tä najit lech'oya tä 
n'oteläythayajw'et laka llave. 

2Wet lham ifwoyenche chowejtso, wet inuphä tutsaj tä tälhche, hätet iwoye tä 
tälhche n'onhonthi tä wuj. Wet häp tutsajtso iwo honatsiyayej ifwala lhäy'e 
leyalh. 

3Wet iche chol tä tälho tutsajtso wet hip'o'pe honhat, wet õhw'enho lakhajyhayaj 
yämlek hätet iwoye chitsom lhayis. 

4Wet õne'tehit'ak iwit'äyen häp hup tä i'pe honhat, wok m'ayhay tä w'atshan, 
wok hal'ä che häpe. Ts'ilak wichi tä Dios laka sello newayej letachol tä õne'tek 
iwit'äyen. 

5Mat õ'wahnhiyejt'a che itäyhthen wichi, ts'ilak tä iwo leteläythayaja pajtha cinco 
iwel'as. Wet häp m'ak tä ilänejen hätet iwoye chitsom che itshänej lhän'i hin'o. 

6Wet ifwalastso wichi t'uhikwela m'ak che y'ilejen, mat tek nilhokhiyela. Lhamel 
t'uhlach'oyek y'inhen, mat n'ot'ilek weskatlach'oye lhamel. 

7Wet häp choltso wus, hätet iwoye yel'atas tä õ'häne n'oka'tshayaj,wet m'ak tä 
iche'pe lhethey mälhyet iwoye corona tä oro, wet tate'pelis hätet iwoye hin'o. 

8Lew'ole mälhyet iwoye atsinha w'ole, wet letsotey hätet iwoye t'owalhaj tsotey. 

9Wet hip'oyejche'pe let'okwe laka'tshayajchal tä chinhas, wet lhefwis lepak hätet 
iwoye kaletas tä wujpey tä yel'atas inuyejche alhoho tä tiyäje n'oka'tshayaj. 

10Wet lhän'i tä ihiche lechäsel hätet iwoye chitsom lhän'i, wet lakhajyhayaj tä 
tälho, häp tä ilänejen wichi pajtha cinco iwel'as. 

11Wet laka niyat häpe ángel tä lew'et chowej tä najit lech'oya tä 
n'oteläythayajw'et, wet lhey tä Hebreo lhämet Abadón, wet tä Griego lhämet 
Apolión, wet tä wichi lhämet N'otäyhyajwo. 

12Tajyäme n'owit'äyhyaj tä ichun, mat lhek tetshan, kamaj tatäy täkwfwas. 

Häp ángel tä sexto yafwutche lefwol trompeta 

13Wet nech'e ángel tä seis yafwutche lefwol, wet oläte n'opak tä tumho altar tä 
oro lech'ul tä cuatro tä ihi tä Dios itayche. 

14Wet n'opaktso tahuye ángeltso wet yok: –Lanche häp cuatro ángeles tä 
õ'nayhthen tä iwhäye tewokitaj Éufrates. 

15Wet ángeltso ilanche lhamel yämthilek ilän lhip wichi tä i'pe honhat, tsi häpe 
t'at tä pajche õ'waklhatej che nichäthiyela horatso, häp ifwalatso, lhäy'e iwel'a tä 
ihi, lhäy'e nekchämtso, yämthilek iwoye täjtso. 

16Wet oläte número häp sip'äl tä iwo lew'uteya, häpe doscientos millones, 

17-19wet lhamel hip'oyejche'pe let'okwe häp laka'tshayajchal tä ichät, mälhyej itäj, 
wet häp lhal ifwak'anhi wet äp ika'tuhi. Wet yel'atas lhethey hätet iwoye 
t'owalhas lhethey, wet itäj lhäy'e tutsaj lhäy'e azufre tälhchehen lhayhil. Wet lhip 
wichi tä i'pe honhat y'ilejen häp n'owit'äyhyajaytso tä häpe itäj lhäy'e tutsaj 
lhäy'e azufre tä tälhchehen yel'atas lhayhil. Tsi yel'atas lakhajyhayaj ihiche t'at 
lhayhil, lhäy'e lechäsel, tsi lechäsel hätet iwoye amlhätas tä lhethey ihi, wet häp 
tä iwit'äynej wichi. Häp täjtso m'ak tä ow'en. 

20Mat wichi tä imälhehi, lhamel tä n'owit'äyhyajaytso nilänahen, kamaj tek iwo 
lehusey iyhäja wet ilehiyejt'a takwey lhenhay tä n'okwiyej. Mat lhamel tujlhache 
tä n'okwiyej ahät lhayis, lhäy'e dios lhayis tä oro wok plata, wok bronce wok 
tunte, wok hal'ä tä yen häpeya dios, häp m'ak tä tatelhoy newahi wet nilätache 
honhat wet nhanayej che yik. 

21Häte kamaj ilänhen t'at iyhäj, wet lhayen hiyawula, wet iwoye t'at lakain'oyaj, 
wet ilehiyejt'a tä t'etanhen. 

Apoc 10 

Ángel tä ichäjlhi n'olhämet lehifwaj tä õ'käfwelche 

1Ow'en elh ángel tä khajay tä inuhchä tä tälh puleye. Yen w'uya pule wet lawo 
i'pe lhetek, wet tate'pe isi hätet iwoye ifwala, wet takäläy hätet iwoye itäj tä 
lhaipiyenchetshi. 

2Wet ichäjilhi takwey n'olhämet lehifwaj tä õhch'enhi, wet t'äsejpe takälä tä 
lefwomkat häp lewomekitaj, wet takälä elh tä lets'amkat t'äsejpe honhat. 

3Wet ifwitsenej lechos tä t'än, hätet iwoye t'owalhaj tä y'ip. Häpet tä t'än, äp 
pitsaje siete pelhay lhayis lepak. 

4Wet tä oläte tähestso, ofwetaj olesayen lhämtes. Mat äp oläte n'opak tä tum 
puleye tä tahuy n'oye tä yok: –Yej lesayen, mat askat wet amajej häp siete pelhay 
lhayis lhämtestso. 

5Wet ángel tä ow'en tä t'äspe lewomekitaj lhäy'e honhat, ipiyen puleye takwey tä 
lefwomkat 

6wet yok: –Häp elh tä iläy yämlek tiyäj'attsiy, wet äp lham tä lhenek pule, lhäy'e 
honhat, lhäy'e lewomekitas, lhäy'e nilhokej m'ayhay tä ihiche tähestso, lhämet 
n'oyej tä oyok, “Noj t'at lewhäy. 

7Tsi chik ángel tä siete yafwuthichela lefwol trompeta, häpkhilek lhayäm matche 
häp m'ak tä Dios pajche t'uhläk iwoye, mälhyej tä iwo silätayej lakawos profetas.” 

8Wet äp yachajo tä oläte n'opak tä tum puleye tä äp tahuy n'oye tä yok: –Mäyeh 
n'olhämet lehifwaj tä õhch'enhi tä ihi takwey häp ángel tä t'äspe lewomekitaj 
lhäy'e honhat. 

9Wet ohoye ángel tä õ'chen n'oye wet oyok: –W'en n'oho n'olhämet lehifwaj. 
Lham nichulh n'oho wet yok: –Chuma, tufw. Chik ihi hak'aj, hätehlat iwoye 
akäyek tä hak'onek, mat chik nichätho hats'e, tapayhla. 

10Wet otchuma n'olhämet lehifwajtso tä ihi ángel takwey wet otufw. Tä ihi ok'aj, 
hätet iwoye akäyek, wuj tä hak'onek, mat tä otim, tä nichätho ots'e, nech'e tapay 
t'at. 

11Wet nech'e õ'fwel n'oho wet õyok: –Achajo tä lhen asilätyaja häp lhämet tä Dios 
itayhtejlä wujpey wichi tä w'enhache lhamejen, häp wichi tä ihiche honhates tä 
lhämtes w'enhahiche, lhäy'e laka niyatey. 

Apoc 11 

Häpet Dios laka silätwos täkwfwas 

1Wet nech'e õhw'en n'oho kanohi tä n'okaw'awlhanhatcha, hätet iwoye hal'ä. 
Wet elh tä hiw'en n'oho ifwel n'oho wet yok: –Mäh wo mediya Dios Lew'et, lhäy'e 
altar, wet wo t'ufwahtesa wichi tä ihi tä iwo len'okhayaja. 

2Mat yej wo mediya lhip elh tä tumej alhoye, tejtsi, tsi õyachaje wichi tä 
nitäfwelayej Dios tä matche. Wet cuarenta y dos iwel'as (42), wok oyok, mil 

doscientos sesenta ifwalas (1.260) tä lhamel t'äsichela Hupuy tä Dios T'amajchet 
wet yenla w'et m'ayeka. 

3Wet ochenhiyela täkwfwas oka silätwos tä lew'uyis yelaj, hätet iwoye bolsa, wet 
ow'enhihomchela lakhajyhayaj yämlek yen silätyaja olhämet häp 42 iwel'astso. 

4Dios kasilätwostso häpehen olivo lhiley wet äp n'ochäkwhis tä ihi tä Lhawuk tä 
honhat lewuk itayche. 

5Wet elh chik häpe chik fwetaj ikänchi lhamelna, itäj tä tälhchehen lak'as 
itäyhthihena letayhfwas. Häp tä mälhyej'attso tä y'inhila elh at chik häpe chik 
fwetajla ikänchi lhamelna. 

6Wet Dios hiw'enhomche lakhajyhayaj lhamelna yämlek hip'ohi pule, wet nilhok 
lewhäy tä lhamel yen lhämeta Dios lhämet, tek iwomlahchä.Häte lakhajyhayaj ihi 
chik iwelanhat w'oyisa häp inät lhayis, wet ihanej iwoyneje yämlek ilänej 
lewit'äyhyaj at chik häpe häp honhat, häp lewhäy chik häpe chik ihuminche chik 
iwoye. 

7Wet chik noj tä iwo silätyaja, wet häp m'akitaj tä tälhche chowej tä najit 
lech'oya iwohla laka'tshayajayej, wet ikalhihila wet ilänhenla. 

8Wet lep'itseyhay ihihila lakawayhil häp hupuy tä lhamya tä Lewuk ihi p'ante tä 
õhp'ajtej cruz. Wet õ'tech'aynej Sodoma lhäy'e Egipto tä õ'wo lheyesa hupuytso. 

9Wet tres ifwalas y medio tä wichi tä w'enhache lhamejen, häp wichi tä tälhe 
nilhokej honhates tä lhämtes w'enhahiche, lhamel iyahnhila lep'itseyhaytso, mat 
tek tach'anlhahiyela chik õtjänch'oye. 

10Wet häp wichi tä i'pe honhat, lhamel akäsiyejawethä tä y'inhen profetastso, wet 
iwohla lakäjyaja'pe wet iwohla t'awayhtesa lhamejen, tsi lhameltso wuj tä 
ilhaklithen wichi. 

11Mat tä tajyäme tres ifwalas y mediotso, Dios leyalh tiyäjomche lhamel wet 
yachajo tä iläythen. Wet lhamel takasthen, wet nilhokej wichi tä hiw'en wuj tä 
lenowayhyaj ihi. 

12Wet nech'e silätwostso iläte n'opak tä äytaji tä tum puleye tä tahuye lhamel wet 
yok: –¡Lhuyay, hoyay kana! Wet lhamel yikche pule wet tiyäj kaphä, wet 
letayhfwas hiw'enche t'at. 

13Häpet tä mälhyejtso, näm honhat w'ahu tä äytaji wet iwasitchä lhip hupuy, wet 
iche siete mil wichi tä y'inhen. Wet iyhäj tä imälhehi wuj tä lenowayhyaj iyej, wet 
iwunit Dios tä ipuleye. 

14Tajyäme n'owit'äyhyaj tä segundo, mat lhek tetshan, pajiyejt'ala wet nämla elh. 

Häp ángel tä siete yafwutche lefwol trompeta 

15Wet nech'e ángel tä siete yafwutche lefwol, wet pitsaje n'opakas tä äytaji tä tum 
puleye tä yok: “¡Häp honhat lakhajyhayaj nech'e ichufwi Lhawuk lakhajyhayaj, 
lhäy'e N'ofwayhthi tä Lechenek, wet lhamel lhayen niyatayej yämlek tiyäj'attsiy!” 

16Wet häp veinticuatro hin'ol tä lhamenya tä tatachephä'pe leniyatyajay tä ihi tä 
Dios tatache, lhamel takhosche katsi tä n'okwiyej Dios 

17wet yok: “Olhamel owo graciasa amej, Iwuk Dios, häp am tä najit atumfwaya, 
am tä pajche lheche wet ahäpe t'at, tsi letachuma akhajyhayaj tä wuj wet alhen 
Niyata. 

18Nilhokej wichi tä ihiche honhates wuj tä fwitses, mat näm t'at ifwala tä len'älit 
awäk, wet letihiyeja akalelhthayaj iyhäj tä pajche y'inhen, wet lew'enhihomchela 
laha m'ak tä t'uhawetej häp akawos profetas, lhäy'e nilhokej iyhäj tä häpehen aka 
wichi, häp lhamel tä aiwujyen, tej chik häpe iyhäj tä len'ohyajay ihiche wok häp 
iyhäj tä laj len'ohyaja, wet letäyhthihena häp wichi tä ikänchi honhat.” 

19Häpet tä mälhyejtso, tafwoche lepe Dios Lew'et tä ipuleye, wet nech'e n'äl häp 
Arca tä N'ot'amajchet tä Dios Lhämtes ihi tä ilech'oye Dios Lew'ettso. Wet iche 
lep lhayis, lhäy'e n'opakas, lhäy'e pelhay tä t'ajanlhi, lhäy'e honhat w'ahu, lhäy'e 
kalatu tä wuj. 

Apoc 12 

Atsinha lhäy'e m'akitaj tä hätet iwoye alhutaj tä wujche 

1Wet n'älehi pule n'otetnek tä lhamya, häp atsinha tä yen lew'uya fwala, wet 
wel'a ichufwi lepach'ol, wet lakawon'a häpe doce katetsel tä i'pe lhetek. 

2Häp atsinhatso hich'otshan, wet tä takaw'ahan, wuj tä lhailät, wet t'änlhi t'at. 

3Wet nech'e äp n'älehi pule elh n'otetnek, häp m'akitaj tä hätet iwoye alhutaj tä 
wujche lhäy'e tä ichät, lhethey ihi siete wet lech'ul ihi diez,wet corona iche'pe 
lhethey elhpej. 

4Wet lechäs iton lhip katetsel tä ipuleye wet ithat honhate. Wet ikasit tä ihi tä 
atsinha itayche, tsi t'uhläk häpet chik nichätchä lhäsaj, wet yofwajkwet tufw. 

5Wet tä nichätchä lhäsaj, hin'o t'at, häp lham tä lhayenla niyatayej nilhokej 
honhates häp tä isej lakhajyhayaj tä wuj. Mat häp han'äfwajtso, õ'soyej lako wet 
õ'häne Dios lhäy'e leniyatyaj. 

6Wet atsinha yik tä ilethane lew'et tä pajche Dios iwaklhatho tä ihi ts'anis, 
yämthilek ihi wet õhw'enho m'ak tä isej yäk 1.260 ifwalas. 

7Tä tajyäme täjtso, iche n'oka'tshayaj tä ipuleye. Miguel lhäy'e laka ángeles, 
lhamel itayhlä alhutaj tä wujchetso, wet alhutaj lhäy'e laka ángeles, lhamel 
itayhlä Miguel. 

8Mat ikalhihit'a, wet nemhit lhamel lew'et ihi pule. 



2183 

 

Biblia Wichi 
Dios Lhämtes tä Matchehen 

© 2002, Sociedad Bíblica Argentina. 
 

 
 

 

9Häp tä mälhyejtso tä õ'tiyej kanhi häp alhutajtso tä häpe amlhätaj tä 
nech'enyaya tä lhey Ahättaj wet äp lhey Satanás, häp lham tä ikanej nilhokej 
wichi tä i'pe honhat. Lham lhäy'e laka ángeles õ'that honhate. 

10Wet nech'e oläte n'opak tä äytaji tä tum puleye tä yok: “¡Näm n'ofwayhyaj! 
¡Näm häp lhaka Dios lakhajyhayaj lhäy'e Leniyatyaj, wet lhäy'e Lechenek tä 
N'ofwayhthi lewujyaj! Tsi nech'e õ'tiyej kanhi elh tä iwo letesa lhapuhfwas, häp 
lham tä ifwalapej honatsipej ihi t'at tä lhaka Dios itayche, tä itiyej letes häp wichi. 

11Lhapuhfwas ikalhi lham, häp tä isej Tson'ataj Lhäs lew'oyis tä nitsäyhchä, 
lhäy'e Dios silätyaj tä lhamel yen lhämeta. Lhamel nowayhiyet'a t'ilek, mat 
lhayachaje t'at. 

12¡Tä mälhyejtso, pule lhayis, woyay akäjyaja, häte amel tä lhenay haw'eta! ¡Mat 
honhat lhäy'e lewomekitas, awit'äy i'amejen, tsi ahättaj ihanej t'at tä tatäy 
lhimphaj wet nofwila lewhäy, wet häp tä lhäy'e lhip tä lewäk ihi, wet inuhchä 
yämthilek iwohla laka'tshayaja amejen!” 

13Tä alhutaj tä wujchetso hiw'en tä õ'that honhate, ihänlhi häp atsinha tä iwo 
lhäsa. 

14Matkat atsinhatso õhw'enho iyhäjkottaj lhafwis tä wus, yämthilek ihanej tä 
wey'ä wet yikch'oye alhutajtso wet ihoye lew'et tä ihi ts'anis. Wet õhw'enho m'ak 
tä isej yäk tres nekchämes lhäy'e seis iwel'as. 

15Wet häp alhutaj fwetaj ihänyenej atsinha inät tä hätet iwoye tewok tä tälhche 
lak'aj, yämthilek ichäj atsinha chik ifwit. 

16Matkat honhat hich'ote atsinha wet hich'enhi lak'aj wet tim häp tewoktso. 

17Wet häp tä alhutaj nem koyhyaj tä tawäkwäye atsinha, wet yik tä itiyej 
laka'tshayaj atsinha leles iyhäj, häp wichi tä iwoye Dios lhämtes wet nileyayej tä 
iti lhamejen Jesús lhämet. 

Apoc 13 

1Wet alhutaj ikasthi lewomekitaj lhip. 

M'akitaj tä tälho lewomekitaj 

Wet ow'en m'akitaj tä tälho lewomekitaj, lhethey ihi siete wet lech'ul ihi diez, wet 
corona iche'pe lech'ul elhpej, wet lhethey lheyes häpe t'at m'ak tä 
n'oläkwyhanyaj tä iyeteje Dios. 

2Wet häp m'akitaj tä ow'entso hätet iwoye hay'äj, wet lepach'ol hätet iwoye sulaj 
pach'ol, wet lak'aj hätet iwoye t'owalhaj k'aj. Wet alhutaj tä wujche hiw'enho 
lakhajyhayaj, lhäy'e leniyatyaj, lhäy'e len'ohyaj tä wuj häp m'akitajtso. 

3Wet iche lhetek elh tä lelätsek ihi, t'uhawethiyejt'a tä iläy tsi lhäy'e lhip tä ni'isa 
lelätsektso. Mat iches, wet nilhokej wichi tä i'pe honhat wuj tä iseltejen täjtso, 
wet lhamel yikche t'at häp m'akitaj. 

4Wet lhamel n'okwiyej alhutaj tä hiw'enho len'ohyaj m'akitaj. Wet häte n'okwiyej 
m'akitajtso wet yok: –Nehit katsik w'awulhi m'akitajna. Ihichet'a elh che ikalhi 
che fwetaj itayhlä. 

5Häte õ'wahnej m'akitaj yämlek iwoye lhämtes tä lhäy'e lhip tä ni'isachehen tä 
lhaichäjejlhi wet iyeteje Dios, wet õhw'enho len'ohyaj pajtha 42 iwel'as. 

6Wet mälhyejtso m'ak tä iwoye, iwoye lhämtes tä n'oläkwyhanyaj tä iyeteje 
Dios lhäy'e Lew'et, lhäy'e lhamel tä lew'et pule. 

7Häte õ'wahnej tä iwo laka'tshayajayej Dios laka wichi yämlek ikalhi lhamel, wet 
õhw'enho len'ohyaj yämlek niyatej nilhokej wichi tä w'enhache lhamejen, häp 
wichi tä ihiche nilhokej honhates tä lhämtes w'enhahiche. 

8Wet wichi tä i'pe honhat n'okwihiyeja m'akitajtso, nilhokej lhamel tä lheyes 
newahi häp N'olesaynekhi tä Lewuk Tson'ataj Lhäs tä pajche õ'län. Häp 
N'olesaynekhitso, häp tä wichi tä ikatej lew'atshancheyaj tä t'un lheyes ihi, tälhe 
täjp'ante Dios yenlhi m'ayhay. 

9Elh che lech'otey ihi, ch'ahuye täja: 

10“Häp lhamel tä ihohiyela n'op'onthi, õhp'ohihila t'at, wet häp lhamel tä 
õ'länhiyejena n'ofwajnhat, n'ofwajnhatla t'at che ilänhen.” Tä mälhyejtso, iwatläk 
Dios leles lhaikhajyenhen wet nileyayej Cristo. 

M'akitaj tä tälho honhat 

11Tä tajyäme täjtso, ow'en elh m'akitaj, tä tälho honhat. Lech'ul täkwfwas, hätet 
iwoye tson'ataj lhäs lech'ul, mat tä tahuy, hätet iwoye alhutaj tä wujche tä tahuy. 

12Wet ichumyenlhi imälhewek m'akitaj elh tä ichun lakhajyhayaj tä ihi tä elhtso 
itayche, wet ne'tek honhat lhäy'e wichi tä ihi n'okwiyej m'akitaj tä ichuntso, häp 
lham tä n'ilayej lelätsek tä wuj tä ni'isa mat iches. 

13Wet häte m'akitaj tä tälho honhat yenlhi letetnhay tä wus tä wichi iseltejen, 
y'aje tä itälhet puleye itäj, wet nilhokej wichi tä hiw'en. 

14Wet tä yenlhi letetnhay tä õ'wahnej tä yenlhi tä ihi tä itayche m'akitaj tä ichun, 
ikanej wichi tä i'pe honhat. Wet ne'tek wichi yenlhi lepeyak m'akitaj tä ichun 
yämthilek n'okwiyej lham tä n'ilayej lelätsek tä wuj tä ni'isa tä õ'fwajej 
n'ofwajnhat mat iches. 

15Wet häp m'akitaj elh tä segundo õhw'enho lakhajyhayaj yämthilek iläyit häp 
n'opeyaktso tä häpe m'akitaj tä ichun lepeyak, wet tahuy wet ne'tek õ'länhen 
nilhokej wichi tä nin'okwiyayej lham. 

16Häte ne'tek õ'tiyej takwey tä lefwomkat wok letacho n'otetnek nilhokej wichi, 
iyhäj tä len'ohyajay ihiche lhäy'e iyhäj tä laj len'ohyaja, iyhäj tä hiw'en m'ayek 
lhäy'e iyhäj tä p'elitses, n'okwenkay lhäy'e iyhäj tä kahäpeya n'okwenkay. 

17Wet elh che häpe che n'otetnektso tä häpe m'akitaj tä ichun lhey wok lhey laka 
número newayej, tek õ'wahnej che fwetaj ichäj m'ak tä iwatlä, wok t'uhläk iwom 
m'ak tä lewuk yämthilek isej laha. 

18Lhek tichunche, iwatläk lehanej m'ak tä häpe täja. Elh che lehanyaj ihi, is che 
yen tichunhayaja m'ak tä häpe número tä iyej m'akitaj, tsi häpe t'at hin'o laka 
número. Häp númerotso häpe seiscientos sesenta y seis (666). 

Apoc 14 

Wichi tä ihi ciento cuarenta y cuatro mil (144.000) iten letenek tä nech'ayek 

1Oyahin, wet ow'en Tson'ataj Lhäs tä takasitpe chenaj tä Sión, lhäy'e ciento 
cuarenta y cuatro mil (144.000) wichi tä õ'lesayenpe letachol häp Tson'ataj Lhäs 
lhey lhäy'e Lajcha lhey. 

2Wet nech'e oläte n'opak tä tum puleye tä hätet iwoye inät lepak tä nitsäyhchä tä 
tälhpe chenaj, wok mälhyej iwoye pelhay tä t'ajan, wet äp hätet iwoye arpas tä 
lewos y'ajiche. 

3Wet wichi tä ihi 144.000 iten letenek tä nech'ayek tä ihi tä n'oniyatyaj tatache, 
lhäy'e tä ihi cuatro m'ayhay tä wujpe tatelhoy lhäy'e hin'ol tä lhamenya tatache. 
Wet ihit'a katsik ihanej letenek tä lhamel itentso, ts'ilak t'at häp wichi tä ihi 
144.000 tä Dios pajche ifwayhthen tä iyej wichi tä ihonhatena, häp tä ihanej. 

4Lhamelna häpehen iyhäj tä lhaknikänchiyayej atsinhay, tsi lhay'ajiyejt'a 
atsinhay, mat ihänlhi t'at Tson'ataj Lhäs, lhip chik häpe chik ihoye. Tä lhamel 
tafwayhen tä iyej wichi tä ihonhatena, häpehen t'at Dios lhäy'e Tson'ataj Lhäs 
lhamel t'awayhat tä ichun. 

5Wet ihichet'a m'ak at chik häpe tä kamatache chik yäme, tsi häpehen iyhäj tä 
lehusey ts'ilak. 

Dios lesilätyajay tä tälhe tres ángeles 

6Wet nech'e ow'en elh ángel tä wey'ä tä ihi pule lechowej, lham ichäjlhi Dios 
lhämet tä t'un tä nhanayej chik tatäy, yämthilek iwo silätayej nilhokej wichi tä 
ihonhatena, häp lhamel tä w'enhache lhamejen lhäy'e tä lhämtes w'enhahiche. 

7Wet ifwitsenej lechos tä yok: –¡Nowayaye Dios wet tiyayej lewujyaj, tsi nichäte 
lewhäy lakalelhthayaj! ¡N'okwiyayej lham tä yenlhi pule lhäy'e honhat, lhäy'e 
lewomekitas lhäy'e ts'ifwik lhayis! 

8Wet elh ángel tä ihän len'äyij yok: –¡Tatäy, tatäy t'at Babilonia tä lhamya, häp 
hupuy tä wichi tä ihiche honhates w'oknhasejwethä lakain'oyaj tä tälhe! 

9Wet elh ángel tä imälheche iyhäj len'äyij, ifwitsenej lechos tä yok: –Elh chik häpe 
chik n'okwiyej häp m'akitaj lhäy'e lepeyak, wet tachumlä letetnek tä õ'tiyej 
letacho wok takwey, 

10häte iyähiyeja hat'es tä häpe Dios lewäk tä lhamya tä pajche iwaklhat tä itsäyho 
n'olhäthi. Wet leteläythayaj ihiyeja tä ihi itäj lhäy'e azufre, tä ihi tä ángeles tä Dios 
t'amajchetes lhäy'e tä Tson'ataj Lhäs tatache. 

11Wet tutsaj tä tälhe itäjtso tä ilhaklitwethä lhamel, inuphä yämlek tiyäj'attsiy. 
Wet ifwalaspej honatsispej, lepes ihihit'a lelhakli häp lhamel tä n'okwiyej 
m'akitaj lhäy'e lepeyak, wet äp iti lhamejen lhey letetnek. 

12Tä mälhyejtso, iwatläk Dios leles lhaikhajyenhen, häp lhamel tä iwoye t'at 
lhämtes wet nileyayej Jesús. 

13Wet nech'e oläte n'opak tä tum puleye tä tahuy n'oye tä yok: –Lesayen täja: 
Tälhe athana Dios lakäpfwayaj tä is iyejen lhamel tä hap'akej Lhawuk tä lhamel 
y'inhen. Wet Espíritu tä Dios T'amajchet yok: –Matche, häp tä isej lechumtes tä 
lhamel iwoye, wet iwohla t'elakw'etesa tä tachumwethä. 

Yachuyaj chik ihla lepese 

14Oyahinphä, wet ow'en pule tä ipelaj, wet iche elh tä tatayphä'pe, hätet iwoye tä 
hin'o t'at. Wet corona tä oro i'pe lhetek, wet lefwajnhat tä y'uy ihi takwey. 

15Wet iche elh ángel tä tälhchufwi Dios Lew'et tä ipuleye, wet ifwitsenej lechos tä 
t'änpe häp elh tä tatayphä'pe pule, wet yok: –¡Fwajejphä afwajnhat häp yachuyaj 
wet lanhi, tsi taj lewhäy tä y'o t'at lhay häp yachuyaj tä ihonhate! 

16Wet nech'e elh tä tatayphä'pe pule, ifwajejpe lecha honhat wet ilanhi yachuyaj 
lhay tä ihi honhat. 

17Tä tajyäme täjtso, wet elh ángel tälhchufwi Dios Lew'et tä ipuleye, lhamtej 
ichäjlhi lefwajnhat tä y'uy. 

18Wet iche elh ángel tä tälhe altar, lham lakhajyhayaj ihi wet niyatej itäj, wet 
ifwitsenej lechos tä t'änpe ángel elh tä lefwajnhat y'uy tä ihi takwey, wet yok: –
¡Istejen afwajnhat tä y'uy häp uvas lhachal tä ihiche lew'etes tä ihonhate, tsi y'o 
t'at lhay tä ihiche! 

19Wet ángeltso nech'e ifwajejpe lecha honhat wet yistejen uvas lhachal tä lhay 
ihiche, wet ithatho lehi tä wuj yämlek õt'äsiche. Täja häpe Dios lewäk tä itiyej 
wichi tä ni'isahen. 

20Wet häp uvastso, atofwehlä hupuy tä õt'äsiche, wet tälho lehi tä ihi tä õt'äsiche, 
w'oyis, un metro y medio tä pitoj, wet t'ulhpe honhat pajtha ihi trescientos (300) 
kilómetros. 

Apoc 15 

Ángeles ichäj siete n'owit'äyhyajay tä ilepese 

1Ow'en elh n'otetnek tä lhamya tä ipuleye tä lhäy'e lhip tä iselkatn'o. Iche siete 
ángeles tä ichäj siete n'owit'äyhyajay tä ilepese, tä nech'e nilhok Dios lewäk wet 
lepes. 

2Wet äp ow'en m'ak tä mälhyet iwoye lewomekitaj tä isathi, hätet iwoye vidrio, tä 
itäj tä lhayej. Wet häp lhamel tä pajche ikalhi m'akitaj lhäy'e lepeyak lhäy'e 
número tä letetnekej lhey, lhamel ikasthen tä i'pe lewomektso tä ichäjwethä 
arpas tä Dios pajche hiw'enhomche. 

3Wet lhamel ichoywethä tä iten Dios lakawo p'ante Moisés letenek, lhäy'e 
Tson'ataj Lhäs letenek, wet yok: “Iwuk Dios tä najit atumfwaya, nilhokej m'ak tä 
lewoye häpe t'at m'ak tä wuj, wet lhäy'e lhip tä isilataj. Ahäpe t'at honhatil laka 
Niyat, wet is alhoho han'äyhäy wet matchehen. 

4Nilhok wichi tach'ahuhla ame, Iwuk, nilhok wichi aiwunthila. Tsi ats'ilak am tä 
ahäpe n'ot'amajchet, wet nilhokej wichi tä ihiche honhatil nämla ame wet 
n'okwihla amej, tsi n'äl t'at tä is alhoho akalelhthayajay.” 

5Tä tajyäme täjtso, oyahin puleye wet ow'en tä nech'e tafwoche Dios Lew'et, tä 
hätet iwoye carpa tä wuj tä Dios lhaichutyenejpej laka wichi p'ante ihi ts'anis. 

6Wet siete ángelestso tä ichäjwethä siete n'owit'äyhyajay, lhamel tälhchufwi Dios 
Lew'ettso, wet lhäy'e lhip tä ipelas lew'uyis lhäy'e tä isiche t'at, wet elhpej 
inayhtejpe let'okwe lep'ot tä oro. 

7Wet häp elh m'ayhay tä wujpe tatelhoy hiw'enho elhpej ángelestso tä ihi siete 
häp n'olhäthi tä oro tä tapoyejej lewäk tä tälhe Dios tä iläy yämlek tiyäj'attsiy. 

8Wet häp Dios Lew'ettso, tutsaj tä tälhe Dios lesilatyaj lhäy'e lakhajyhayaj 
tapoyejej, wet nehit katsik ihanej iwoyneje che tiyäjchufwi tä kamaj ninofwaphä 
siete n'owit'äyhyajay tä ángelestso ichäjwethä. 

Apoc 16 

N'olhäthis tä Dios lewäk ihiche 

1Wet oläte n'opak tä äytaji tä tumchufwi Dios Lew'et, tä tahuye siete ángelestso 
tä yok: –¡Mähen tsäype honhat häp siete n'othäthis lheley tä häpe Dios lewäk! 

2Wet yik ángel tä ichun wet itsäype honhat n'olhäthi lhele. Wet nilhokej wichi tä 
m'akitaj letetnek iyejwethä, lhäy'e tä n'okwiyej lepeyak, nech'e elhpej amo ihi 
t'isan tä wuj tä äytaj, lhäy'e lhip tä ni'isa. 

3Wet ángel tä segundo itsäype n'olhäthi lhele häp lewomekitas, wet inät nech'e 
welan w'oyisa, hätet iwoye hin'o tä õ'län, wet nilhokej m'ayhay tä ihiche y'inhen. 

4Wet ángel tä tres itsäype n'olhäthi lhele häp tewok lhayis lhäy'e ts'ifwik lhayis, 
wet welan w'oyisa. 

5Wet nech'e oläte häp inät lhayis laka ángel tä yok: “Dios tä N'ot'amajchet, am tä 
pajche lheche wet ahäpe t'at, ahäpe Elh tä is alhoho, tä lewoye atasnhayaj tä 
äyteschehentso, 

6häp tä wichi itsäy lew'oyis häp lhamel tä häpehen ales, lhäy'e profetas. ¡Wet 
athana t'uhawetej t'at tä leyäynejen w'oyis häp lhamel!” 

7Häte oläte altar tä yok: –Matche, Iwuk Dios tä najit atumfwaya, is alhoho 
atasnhayaj tä lewoye wet matche t'at. 

8Wet ángel tä cuatro itsäype n'olhäthi lhele häp ifwala, wet nech'e lhäy'e lhip tä 
chayokwe, hip'ohen wichi, 

9äytaj nahayoj tä ilänhen lhamel wet wuj tä y'ohen. Mat tek iwo lehusey iyhäja 
yämthilek iwujyen Dios, mat iyeteje lhämtes tä lhäy'e lhip tä ni'isachehen häp 
lham Dios tä lakhajyhayaj ihi tä yenlhi nilhokej n'owit'äyhyajayna. 

10Wet ángel tä cinco itsäype n'olhäthi lhele häp m'akitaj niyatyaj, wet nech'e 
honataj hip'o'pe. Wet häp wichi, tä lhäy'e lhip tä äytaj m'ak tä ilänhen, 
yokwajiche lak'ajlhich'ul. 

11Mat tej tä mälhyej'attso thayej, kamaj ilehiyejt'a tä iwoye m'ak tä ni'isachehen. 
Wet tä äytes t'isanis tä amos ihi, nem koyhyaj tä iyeteje lhämtes tä lhäy'e lhip tä 
ni'isachehen häp Dios tä pule Lewuk. 

12Wet ángel tä seis itsäype n'olhäthi lhele häp tewokitaj tä lhey Éufrates, wet 
y'im, wet len'äyij ihi niyatey tä tälhche tä ifwala tälhche. 

13Wet ow'en tres ahät lhayis tä lhäy'e lhip tä ni'isahen, hätet iwoye päy'i lhayis, tä 
tälhche alhutaj tä wujche lak'aj, lhäy'e m'akitaj lak'aj, lhäy'e profeta tä kamatache 
lak'aj. 

14Wet ahät lhayistso yenlhipej letetnhay tä iselkatejen wichi, wet yikhen tä 
ihutwek nilhokej niyatey tä i'pe honhat yämthilek iwo laka'tshayajayej Dios tä 
najit letumfwaya, chik nichäte lham laka Ifwala tä lhamya. 

15(Wet Lhawuk yokwe: –Lhek yahinya, onämla ohätehlat iwoye etantsaj tä näm 
tä wichi tek inihich'oye. Okäpfwayaj tä is iyej elh chik nitekm'ahatalhi wet 
iwaklhat lew'uyis tä y'uyhichela, häpkhilek nits'ilakache wet newache len'äfwlhi 
chik onäm.) 

16Wet ahät lhayistso ihutwek niyatey tä ihi lhip tä Hebreo lhämet yok, 
Armagedón. 

¡Wak'alh! 

17Wet ángel tä siete itsäyhchä n'olhäthi lhele, wet n'opak tä äytaji tälhe 
n'oniyatyaj tä ihi Dios Lew'et tä ipuleye, wet yok: –¡Wak'alh! 

18Wet nech'e iche lep lhayis, lhäy'e n'opakas, lhäy'e pelhay tä t'ajanlhi, wet 
honhat w'ahulhi, häp honhat w'ahu tä lhäy'e lhip tä äytaji. Tälhe tä nech'e wichi 
ihi honhat, ihanhiyejt'a chik iche honhat w'ahu chik mälhyej iwoye täjtso. 

19Wet häp hupuy tä lhamya tä häpe Babilonia, lhipey ihi tres tä wasi, wet hupuy 
tä ihiche iyhäj honhatil natche katsi. Tsi Dios itichunch'oye Babiloniatso tä 
lhamya,  

20Wet nilhokej lhiletas noj t'at wet tatäy, wet chenhas nemhit iche. 

21Wet tälh puleye kalatu tä wus, elhpej inu'pe cuarenta kilos tä nichätpe wichi. 
Wet lhamelna iyeteje lhämtes tä lhäy'e lhip tä ni'isachehen häp Dios, häp kalatu 
tä tamenej, tsi häpe lewit'äyhyaj tä matche tä ni'isa. 

Apoc 17 

Dios itiyej letasnhayaj hupuy tä Babilonia tä hätet iwoye atsinha tä kain'oyaj länek 

1Häp siete ángeles tä ichäjwethä siete n'olhäthis, elh iho n'oye wet yok: –Lhuu, 
opäynhila ame n'otasnhayaj tä wuj tä Dios itihiyeja atsinha tä kain'oyaj länek tä 
lhamya tä tatayphä'pe wujpe inät lhayis. 

2Häp niyatey tä i'pe honhat iwo lakain'oyajayej häp lham, wet wichi tä i'pe 
honhat w'oknhasejwethä lakain'oyaj tä tälhe. 

3Wet tä oihi t'at Espíritu tä Dios T'amajchet lakhajyhayaj, ángeltso ihän n'oye 
honhat tä ts'anis. Tä onchäte, ow'en m'akitaj tä ichät, lhethey ihi siete wet lech'ul 
ihi diez, wet hip'oyej letape n'olheyes tä leläkwyhanyaj tä iyeteje Dios. Wet iche 
atsinha tä yen lew'uteya, 

4lew'uy ifwak'an lhäy'e tä ichät, wet lhaisilatyenej oro lhäy'e lhamsilis tä häpe 
tuntey tä isis tä wuj laha. Wet ichäjlhi n'olhäthi tä oro tä tapoyejej m'ayhay tä 
hich'atej tä ni'isa lhäy'e tä kok'aye tä tälho lakain'oyajay. 

5Wet n'olesaynek iyej letacho, wet wichi ihanej tä yahyen mat ihanhiyejt'a m'ak 
tä häpe. N'olesaynektso yok, OHÄPE BABILONIA TÄ LHAMYA, KAIN'OYAJ 
LÄNHAY LAKO, LHÄY'E M'AYHAY TÄ HICH'ATEJ TÄ NI'ISA TÄ I'PE HONHAT. 

6Wet ow'en tä atsinhana w'oknajej t'at Dios laka wichi lew'oyis, lhäy'e lhamel tä 
õ'länhenpe tä yen lhämeta Jesús. Tä ow'en, lhäy'e lhip tä oseltej. 

7Wet ángel tahuy n'oyej wet yok: –¿Chipte tä leseltej? Ofwenla amho m'ak tä 
häpe atsinhana lhäy'e m'akitaj tä lhethey ihi siete wet lech'ul ihi diez tä tilhäj 
lham. 

8Häpet m'akitaj tä lew'en, häpe m'ak tä iche p'ante mat athana nemhit iche. 
Matkat inuhiphäla tä tälho chowej tä najit lech'oye tä n'oteläythayajw'et, wet äp 
tiyäjiyela letäyhyaj tä lepes wet nofwila. Wet wichi tä ihi honhat tä lheyes newahi 
häp n'olesaynekhi tä wichi tä ikatej lew'atshancheyaj tä t'un lheyes ihi, tälhe 
täjp'ante Dios yenlhi m'ayhay, lhamel iselthiyejena chik hiw'en m'akitajtso tä 
iche p'ante, mat athana nemhit iche, mat yachajihola chik näm. 

9Wet ángel äp yok: –Lhek yahinya, iwatläk elh chik lehanyaj ihi itichunche täja. 
Häpet siete lhethey, häpe t'at siete chenhas tä atsinhatso i'pe, wet äpte häpe siete 
niyatey. 

10Cinco lhamel nemhit ihi leniyatyaj, elh iche t'at, wet elh kamaj nämhit'a. Mat 
chik näm, pitajit'ala len'äyij. 

11Wet häpet m'akitaj tä iche p'ante mat athana nemhit iche, häpe niyat tä ocho. 
Mat häpe t'at siete lhamel elh, wet äp tiyäje t'at letäyhyaj tä lepes wet nofwila. 

12“Wet häp diez lech'ul tä lew'en, häpe diez niyatey tä kamaj leniyatyajay 
ihiyejt'a. Mat lhamel lhäy'e m'akitajtso ihihila hora tefwajni chik niyathiyejena 
wichi. 

13Wet diez niyateytso y'ajwek letichunhayajay wet hiw'enhihola lakhajyhayaj 
lhäy'e len'ohyaj häp m'akitajtso. 

14Wet lhamel iwohla laka'tshayajayej Tson'ataj Lhäs. Mat Tson'ataj Lhäs lhäy'e 
wichi tä afwtintses tä Dios pajche tatshupiye lhäy'e tä t'äne, lhamel ikalhihila, tsi 
Tson'ataj Lhäs häpe N'owuk tä Matche wet äp Niyat tä Lhamya.” 

15Wet ángel äp y'isej tä yok: –Häp inät lhayis tä lew'enne tä atsinha tä kain'oyaj 
länek tatayphä'pe, häpehen wichi tä ihiche honhates, lhamel tä wujpey tä w'enha 
lhamejen lhäy'e tä lhämtes w'enhahiche. 

16Wet häp m'akitaj lhäy'e lech'ul tä diez tä lew'enne, lhamel n'äyihihola 
atsinhatso wet isohiyeja nilhokej m'ak tä iyej pajla'tha ts'ilakche, wet tufwila 
t'isan, wet iwunhihola. 

17Tsi Dios itihi lhamel lehusey häp m'ak tä lham lenech'ethayaj yämthilek iwoye, 
wet häp tä tamenej tä lhamel yok, “¡Mäh n'aw'enho lhaniyatyajay häp m'akitaj!” 
Wet mälhhiyejattso pajla'tha wak'alh m'ak tä Dios yäme. 

18Wet häp atsinha tä lew'enne häpe t'at hupuy tä lhamya tä yen lakawosa niyatey 
tä i'pe honhat. 

Apoc 18 

Tatäy Babilonia 

1Tä tajyäme täjtso, ow'en elh ángel tä inuhchä tä tälh puleye. Wuj tä lakhajyhayaj 
iyej, wet lhäy'e lhip tä isi, wet lehutunek ihutunpe honhat. 

2Wet ifwitsenej lechos tä t'än tä yok: “¡Tatäy, tatäy t'at Babilonia tä lhamya! 
¡Nech'e ahät lhayis tä yen lew'eta, wet afwenchey tä kok'ayehen yen lhupisa, wet 
itshätäy tä kok'ayehen wet fwitses yen lhokweya! 

3Häp tä nilhokej wichi tä ihiche honhates w'oknhasejwethä lakain'oyaj tä tälhe, 
wet niyatey tä i'pe honhat iwo lakain'oyajayej häp lham. Wet tä lham ikänlha'pe 
m'ayhay, negociantes tä i'pe honhat iwo kotsayej, wet nech'e lhamel hiw'en 
m'ayek.” 

4Wet oläte elh n'opak tä tum puleye tä yok: “Amel tä ahäpehen oka wichi, 
mäyaych'oye hupuyna, häpkhilek ka'amtejayej lesukyajay tä iwoye, wet 
katan'isayej chik lewit'äyhyaj nichätpe. 

5Tsi iskon lesukyajay yäk nichät puleye, wet Dios tek hip'ethatlä m'ak tä 
ni'isachehen tä iwoye. 

6¡Häp m'ak tä lew'enayho, w'awulhathi m'ak tä hiw'enhomche iyhäj! ¡Isayej lhip 
laha tä letiskanejpe lechumet tä iwoye! ¡Tsäyayho lhäthi hat'es tä lhäy'e lhip tä 
äytaji, wet nuhatpe m'ak tä lham iyäynej iyhäj! 

7¡W'enayho lelhakli lhäy'e leteläythayaj, w'awulhatej lham lewujyaj tä 
lhaiwujyenej lhäy'e lenech'ethayajay tä iwoye! Tsi iti lhamhi letichunhayaj wet 
yok, Olham ottayphä t'at, oniyat tsinha, ohäpkhit'a tesa, wet olhakli ihit'ala 
n'oyej. 

8Wet tä mälhyej'attso letichunhayaj, häp tä tamenej tä ifwala tefwajni 
lewit'äyhyaj nichätla'pe, häp n'ot'ilek, lhäy'e n'olhakli, lhäy'e nehläs, wet 
õ'wunhihola. Tsi takhajay Dios Lhawuk tä itiyej letasnhayaj.” 

9Häp niyatey tä i'pe honhat tä lhayachaje lham tä ikänlha'pe m'ayhay wet iwo 
lakain'oyajayej häp lham, lhamel tafwichelahchä wet ihowatshanhila chik 
hiw'ene tutsaj chik tälho tä y'uho. 

10Takasthenla tä atofwehlä tä nowaye n'otasnhayaj tä iyej, wet yohlak: 
“¡Ap'elitsaj, ap'elitsaj Babilonia, hupuy tä lhamya, hupuy tä takhajay! ¡Mat 
yofwajkwet n'otasnhayaj nichät ame!” 

11Wet häp negociantes tä i'pe honhat, häte tafwichelahchä wet ihowatshanhila 
chik hiw'ene hupuytso lewit'äyhyaj. Tsi nem iche elh tä ichäj laka m'ayhay, 

12tä häpehen oro lhäy'e plata, lhäy'e n'olhamsilis tä häpe tuntey tä isis tä wuj 
laha, lhäy'e wesas tä isis tä lino lhäy'e tä seda, tä ifwak'an lhäy'e tä ichät, lhäy'e 
nilhokej hal'ä tä lenij akäjche, lhäy'e m'ayhay tä õyenejlhi elefante tsotey lhäy'e 
hal'äy tä wuj tä laha ihi, lhäy'e m'ayhay tä õyenejlhi bronce, chinaj, lhäy'e tuntey 
tä talesay tä lhey mármol, 

13lhäy'e m'ayhay tä lenij akäjche, tä häpe canela, incienso, mirra, lhäy'e m'ayhay 
tä perfume, lhäy'e hat'es, aceite, harina tä lhäy'e lhip tä is, trigo, lhäy'e itshätäy tä 
n'olhuhyenhay, lhäy'e tson'atas, yel'atas, lhäy'e kaletas, lhäy'e n'okwenkay tä 
lhamel iwom tä häpe hin'ol. 

14Wet negociantestso tahuyhiyela hupuy, yohlak: “¡Häp m'ayhay tä akäs tä lhäy'e 
lhip tä lekän, nemhit i'amej! ¡Nilhokej akäywet lhäy'e asilatyaj tatäy, wet 
yachajihot'alak i'amej!” 

15Häp hin'oltso tä wuj chinaj t'äj tä ikalhihlä hupuytso, lhamel takasthenla tä 
atofwehlä tä nowaye n'otasnhayaj tä iyej. Wet tafwichelahchä tä ihowatshanhila, 

16wet yohlak: “¡P'elitsaj, p'elitsaj hupuy tä lhamya! Häp lham tä hätenaj at iwoye 
atsinha tä yen lew'uyisa wesas tä ichät lhäy'e tä ifwak'an, wesas tä lhäy'e lhip tä 
isis, wet lhaisilatyenej oro lhäy'e lhamsilis tä häpe tuntey tä isis tä wuj laha. 

17¡Matkat yofwajkwet noj lakäywet tä wuj!” Wet nilhokej barcos tä wus 
kaniyatey, lhäy'e lhamel tä inukwe lhip lewomekitas tä hupuy iwhäye, lhäy'e 

barcowos, lhäy'e nilhokej lhamel tä lakaha tälhe lechumet tä ihi lewomekitas, 
lhamel takasthen tä atofwehlä. 

18Wet tä lhamel hiw'ene tutsaj tä tälho hupuy tä y'uho, lhamel t'änhen tä yok: –
¡Ihichet'a hupuy chik häte iwoye hupuyna tä lhamya! 

19Wet itsäche'pe honhat häp lhethey, wet tafwchehchä tä ihowatshan wet 
t'änhen tä yok: “¡P'elitsaj, p'elitsaj hupuy tä lhamya, häp hupuy tä nilhokej hin'ol 
tä laka barcos ihi lewomekitas ikalhihlä wuj chinaj t'äj tä tälho! ¡Matkat 
yofwajkwet tatäy!” 

20¡Am, pule, wo akäjyajayej häp hupuyna tä noj! ¡Wo akäjyaja, amel tä ahäpehen 
Dios laka wichi, lhäy'e apóstoles, lhäy'e profetas! Tsi tä Dios itiyej letasnhayaj, 
iwo lahayayej häp m'ak tä iwoyej amehen. 

21Wet ángel tä takhajay ineyhatphä tunte tä hätet iwoye fwelhek tä wuj, wet 
ithate lewomekitaj wet yok: “¡Babilonia tä ahäpe hupuy tä lhamya, amälhhiyejat 
iwoye tunte tä otfwomejtso chik Dios aitäyhat, wet nemla wichi ahiw'en! 

22Häp hin'ol tä yenlhinaj música tä ihiche akawayhil, lhamel tä y'ajiche arpas 
lhäy'e iyhäj tä yafwutche lefwolis flauta lhäy'e trompeta, oyok, tajlhama tä õ'läte 
lepakas. Wet häp wichi tä i'amej tä yenwethä lechumet chik häpe, nemla iche, 
wet fwelhek lepak chik tum ame nemla õ'läte, 

23wet n'ochäkw chik i'amej nemla n'äle, wet wichi tä tawhayeyhen lepak tä iwo 
lakäjyaja chik tum ame, nemla iche. Tsi häp tä negociantes tä i'amej häpehen 
hin'ol tä lhäy'e lhip tä len'ohyaj ihi tä i'pe honhat, wet tä ahiyawu lekanejen 
nilhokej wichi tä ihiche honhates.” 

24Tsi profetas lhäy'e Dios laka wichi lew'oyis ihi t'at hupuyna, lhäy'e nilhokej 
wichi tä õ'länhen tä i'pe honhat. 

Apoc 19 

Lhamel tä ipuleye akäswethä tä tatäy Babilonia 
1Tä tajyäme täjtso, oläte m'ak tä hätet wichik wujpey lepak tä äytaji tä tum 
puleye tä yok: “¡Aleluya! ¡Lhaka Dios häpe t'at N'ofwayhthi! ¡Matche tä 
lakhajyhayaj ihi, lhäy'e lewujyaj tä isi! 

2Is alhoho lakalelhthayaj tä iwoye wet matche t'at, tsi itiyej letasnhayaj atsinha tä 
kain'oyaj länek tä lhamya tä honhat kok'ayeje lemukwehyajay, wet iwo lahayayej 
tä lham ilänhen Dios lakawos.” 

3Wet lhamel äp yachajo tä yok: “¡Aleluya! ¡Tutsaj tä tälhoni inuphä yämlek 
tiyäj'attsiy!” 

4Wet häp veinticuatro hin'ol tä lhamenya, lhäy'e cuatro m'ayhay tä wujpe 
tatelhoy, takhosche katsi wet n'okwiyej Dios tä tatayphä'pe leniyatyaj, wet yok: –
¡Amén! ¡Aleluya! 

5Wet nech'e oläte n'opak tä tumho Dios niyatyaj tä yok: “¡Wunit lhaka Dios, 
nilhokej amel, wichi tä len'ohyajay ihiche lhäy'e iyhäj tä laj len'ohyaja, häp amel 
tä letach'ote wet lewoye lhämtes!” 

Õ'wo n'okäjyaja'pe Tson'ataj Lhäs whayyhayaj 
6Wet nech'e oläte m'ak tä hätet wichik wujpey lechos, wet mälhyej iwoye inät 
lepak tä nitsäyhchä tä tälhpe chenaj, wet hätet iwoye pelhay tä t'ajanlhi. Wet yok: 
“¡Aleluya! ¡Lhawuk Dios tä najit letumfwaya lhayen Niyata! 

7¡N'awo lhakäjyaja, n'äm wuj lhakäjyaj wet n'atiyej lewujyaj! ¡Tsi nichäte lewhäy 
tä Tson'ataj Lhäs mälhyet hin'ok tawhayey! Wak'alh t'at lech'efwa 

8wet Dios ifwenho tä yok: Lhek w'uyhi wesaj tä ipelaj tä najit lech'ohleya lhäy'e 
tä isi. Tsi häpe t'at achumyajay tä isen tä lewoye tä ahäpe oka wichi.” 

9Wet ángel tahuy n'oyej wet yok: –Lesayen täja: Dios lakäpfwayaj tä is iyej lhamel 
tä lham t'äneje Tson'ataj Lhäs lakäjyaj tä mälhyet hin'ok tawhayey. Wet y'isej tä 
yok: –Häp tähestso Dios lhämtes tä matchehen. 

10Wet otkhoswhäye lepach'ol häp ángeltso yämthilek on'okwiyej. Mat lham yok: 
–¡Yej woyej n'oye täja! Tsi ohäpe Dios lakawo t'at, mälhyej iwoye am lhäy'e 
apuhfwas, häp wichi tä nileyayej Jesús lhämet. Mat ofwel amho tä oyok, 
N'okwiyej häp Dios. Tsi elh tä Jesús lhämet iyej, häpe t'at profeta wet yen at 
silätyaja m'ak tä tälhe Dios. 

Hin'o tä i'pe yel'ataj tä ipelaj 

11Wet nech'e ow'en pule tä tafwoche, wet n'äl yel'ataj tä ipelaj, wet hin'o tä i'pe 
lhey Matche wet Afwtintsaj, tsi is alhoho lakalelhthayaj lhäy'e laka'tshayaj tä 
iwoye. 

12Tatelhoy hätet iwoye itäj lhal tä y'uho, wet wujpe corona lhayis tä i'pe lhetek. 
Wet iche lhey tä õ'lesayen tä iyej tä nehit katsik ihanej, ts'ilak lham tä ihanej. 

13Wet lew'uy õ'pakej w'oyis, wet lhey häpe t'at Dios Lhämet. 

14Wet häp nifwotas tä ipuleye tä lew'uyis wesas tä ipelas wet najit lech'ohleya, 
lhamel iche'pe yel'atas tä ipelas tä yikche häp lham. 

15Wet lefwajnhat tä y'uy tälhche lak'aj, yämthilek itshänhen wichi tä ihiche 
honhates, wet lham niyathiyejena lhamel häp tä isej lakhajyhayaj tä wuj. Wet 
lakalelhthayaj hätehlat iwoye hin'o tä t'äsiche uvas, tsi häp tä iyäynhiyejena 
hat'es tä häpe Dios tä najit letumfwaya lewäk tä lhäy'e lhip tä äytaji. 

16Wet n'olesaynek i'pe lew'uy lhäy'e lheche tä yok, NIYAT TÄ LHAMYA WET ÄP 
N'OWUK TÄ MATCHE. 

17Wet ow'en ángel tä takasit tä ihi ifwala, wet ifwitsenej tä t'än tä yok: –
¡Afwenchey tä n'okotses tä ihi pule chowej, lhuyay, ahutayejwek äk tä wuj tä Dios 
hiw'en amhohen! 

18¡Tufway häp honhat kaniyatey p'itseyhay, lhäy'e sip'äl kaniyatey, lhäy'e hin'ol 
tä takhajayhen, lhäy'e yel'atas lhäy'e hin'ol tä iche'pe, lhäy'e nilhokej wichi 
p'itseyhay, häp lhamel tä n'okwenkay lhäy'e iyhäj tä kahäpeya, häp wichi tä 
len'ohyajay ihiche lhäy'e iyhäj tä laj len'ohyaja! 

19Wet ow'en häp m'akitaj tä pajche tälho lewomekitaj, lhäy'e niyatey tä i'pe 
honhat, lhäy'e laka nifwotas, tä lhamel pajche lhaihutwekhen tä t'uhläk iwo 
ka'tshayajayej häp hin'o tä i'pe yel'ataj tä ipelaj, lhäy'e laka nifwotas. 

20Mat nech'e õ'tsoklhi häp m'akitajtso, lhäy'e laka profeta tä kamatache tä 
yenlhipej letetnhay tä ihi tä lham itayche. Häp letetnhaytso iselkatejenpej wichi 
wet ikanejen lhamel tä tachumlä m'akitaj letetnek tä õ'tiyej letacho wok takwey 
wet n'okwiyej häp lepeyak. Wet nech'e m'akitaj lhäy'e profeta tä kamatache, 
õ'mälhyet iläyej tä õ'thate itäj tä hätet iwoye lewomekitaj tä azufre y'uho tä ihi. 

21Wet iyhäj, häp lefwajnhat tä tälhche lak'aj hin'o tä i'pe yel'ataj tä ipelaj, häp tä 
ilänhen, wet nilhokej afwenchey tä n'okotses yipsejen lhamel lep'itseyhay. 

Apoc 20 

Häp mil nekchämes 

1Wet ow'en ángel tä inuhchä tä tälh puleye tä ichäj häp chowej tä najit lech'oya 
laka llave, lhäy'e cadena tä wusche. 

2-3Wet itsoklhi alhutaj tä wujche, häp amlhätaj tä nech'enyaya tä häpe Ahättaj 
wet Satanás. Wet yäytej t'akay tä ichäjlhi, wet ithatche chowej tä najit lech'oya, 
wet hip'ohi wet hip'ajtej sello tä letetnek yämthilek nehit katsik ifwoyenche lepe 
yäk mil nekchämes. Tä mälhyejtso, alhutaj tä wujchetso nemhit ikanejen wichi tä 
ihiche honhates pajla'tha tajyäme lewhäytso. Wet chik tajyäme täjtso, nech'ehilak 
õ'wahinphä ayej lhimphaj lewhäy. 

4Wet ow'en n'oniyatyajay, wet lhamel tä iche'pe häpe t'at lhamel tä Dios 
hiw'enhomche len'ohyaj yämthilek iwo lakalelhthayaja. Wet ow'en lehusey häp 
lhamel tä õyisthen lhethey tä õ'menyenej tä nileyayej Jesús lhämet lhäy'e Dios 
silätyaj. Tsi lhamel tek n'okwiyej m'akitaj lhäy'e lepeyak, wet tachumhit'ahlä 
letetnek tä õ'tiyej letacho wok takwey. Wet ow'en tä yachajo tä iläyhen, wet ihi 
Leniyatyaj mil nekchämes, lhäy'e Cristo. 

5Häp täjtso lewhäy tä ichun tä lhamel inukwephä tä tälho n'op'itseyhay. Mat häp 
iyhäj n'op'itseyhay yachajihot'a tä iläyhen pajtha tajyäme mil nekchämestso. 

6¡Dios lakäpfwayaj tä is iyej t'at lhameltso tä ichun tä inukwephä, tsi häpehen 
Dios t'amajchetes! Wet n'ot'ilek tä segundo ihanhiyejt'a chik ikalhi lhamel, mat 
häpkhihena Dios lhäy'e Jesucristo kan'ohusewos, wet ihihila Leniyatyaj mil 
nekchämes, lhäy'e Cristo. 

Tatäy ahättaj wet lepes 

7Wet chik tajyäme mil nekchämestso, õ'nuhthiphäla Satanás tä ihi n'op'onthi, 

8wet yikhila tä itihiyeja lakanyaj nilhokej wichi tä ihiche honhates, tä häpe Gog 
lhäy'e Magog. Wet ihutlawek lhamel yämthilek iwo laka'tshayaja, wujla'pey 
lhamel, hätet iwoye holotaj tä iwhäye tewok. 

9Wet w'awulhpe honhat tä yikhen, wet inuye Dios leles lew'et tä häpe hupuy tä 
Dios lehumnek, wet lhamel ilunej. Matkat nichätchä itäj tä tälh puleye wet 
hip'ohen lhamel wet noj. 

10Wet häp ahättaj tä ikanej lhamel, nech'e õ'thate itäj lhäy'e azufre tä hätet iwoye 
lewomekitaj, tä pajche õ'thate m'akitaj lhäy'e laka profeta tä kamatache. Wet 
leteläythayaj ihiyeja ifwalapej honatsipej yämlek tiyäj'attsiy. 

N'okalelhthayaj tä lepes 

11Wet nech'e ow'en n'oniyatyaj tä lhamya tä ipelaj, lhäy'e Dios tä itayphä'pe. Wet 
häp honhat lhäy'e pule nech'e tatäy tä ihi tä itayche, wet nemhit iche. 

12Wet ow'en wichi tä pajche y'inhen, häp lhamel tä len'ohyajay ihiche lhäy'e iyhäj 
tä laj len'ohyaja, tä lhamel ikasthen tä ihi tä itayche n'oniyatyaj. Wet nech'e 
õ'fwoyenche häp n'olesaynekhis, häte n'olesaynekhi tä wichi tä ikatej 
lew'atshancheyaj tä t'un lheyes ihi. Wet häp wichi tä pajche y'inhen, Dios iwo 
lakalelhthayajayej lechumyaj mälhyej tä lhamel iwoye, tä pajche õ'lesayen tä ihi 
n'olesaynekhistso. 

13Wet lewomekitas yachaj n'op'itseyhay tä ihi, wet häte N'ot'ilek niyatyaj yachaj 
n'op'itseyhay. Wet õ'kalelhät elh weihalhapej, mälhyej lechumyaj tä iwoye. 

14Wet N'ot'ilek niyatyaj nech'e õ'thate itäj tä hätet iwoye lewomekitaj, wet häp 
itäjna häpe t'at n'ot'ilek tä segundo. 

15Wet häp tä õ'thate wichi tä lheyes newahi n'olesaynekhi tä lhamel tä ikatej 
lew'atshancheyaj tä t'un lheyes ihi. 

Apoc 21 

Häpet pule nech'ayek lhäy'e honhat nech'ayek 

1Tä tajyäme täjtso, ow'en pule tä nech'ayek lhäy'e honhat tä nech'ayek.Tsi häp 
pule tä ichun lhäy'e honhat nemhit iche, häte lewomekitas nemhit iche. 

2Wet ow'en Hupuy tä Dios t'amajchet tä häpe Jerusalén nech'ayek, tä inuhchä tä 
tälhe Dios tä ipuleye. Pajche wak'alh t'at, hätet iwoye atsinha tä n'ohumnek tä 
lhaiwaklhatej hin'o tä ihiyeja, yäm isis lew'uyis. 

3Wet oläte n'opak tä äytaji tä tume n'oniyatyaj tä yok: –Lhek yahinya, athana Dios 
Lew'et tä lhamya iyej t'at wichi, wet lham Dios ihiyeja lhamel, wet häpkhila lham 
laka wichi. Lham lhayenla häpeya laka Dios, wet ihiyeja lhamel. 

4Wet ilejihena nilhokej tatet'ilis, wet nemla iche n'ot'ilek lhäy'e n'olhakli, 
n'olhafwyhayaj, n'oteläythayaj.Tsi tajyäme m'ayhay tä pajche iche, noj t'at. 

5Wet häp elh tä itayphä'pe leniyatyaj yok: –Lhek yahinya, onech'aynhi nilhokej 
m'ayhay. Häte ifwel n'oho tä yok: –Lesayen tähesna, tsi matchehen n'olhämtesna 
wet t'uhawetej chik wichi t'ekhaye. 

6Tä tajyäme täjtso, wet äp ifwel n'oho tä yok: –¡Wak'alh! Ohäpe Elh tä ichun 
p'ante wet äp ohäpe Elh tä ilepese. Ohäpe Elh tä nech'enyaya wet yämlek 
tiyäj'attsiy. Elh chik häpe chik ichim, oyäynhiyeja inät tä oyen t'awayhata tä tälho 
ts'ifwik tä n'ow'atshancheyaj. 

7Wet elh chik ikalhi m'ak tä tatayhlä, ikathiyeja nilhokej m'ayhayna tä lewuk t'at, 
wet olham ohäpkhila laka Dios wet lham häpkhila olhäs. 

8Mat häp wichi tä t'otle nit'una, lhäy'e akachuhantses, lhäy'e lhamel tä hich'atej 
lakeyes, lhäy'e häp n'olhikoyis, lhäy'e lhamel tä iwo lakain'oyaja, lhäy'e häp iyhäj 
tä lhayen hiyawula, lhäy'e lhamel tä n'okwiyej dios tä n'otkwey lhenhay, lhäy'e 
iyhäj tä w'et yämwethä - nilhokej lhamelna lew'etla t'at itäj tä häpe azufre tä 
y'uho tä hätet iwoye lewomekitaj, tä häpe n'ot'ilek tä segundo. 

Häpet Jerusalén nech'ayek 

9Wet häp siete ángeles tä hiw'en siete n'olhäthis tä siete n'owit'äyhyajay tä 
ilepese tapokwe, elh näm wet tahuy n'oyej wet yok: –Lhuu, opäyen ame Tson'ataj 
Lhäs lehumnek tä häpkhilek iyej. 

10Wet tä oihi t'at Espíritu tä Dios T'amajchet lakhajyhayaj, ángeltso ihän n'oye 
chenaj tä wuj lhip tä tojphä, wet ipäyen n'oye Jerusalén, häp Hupuy tä Dios 
t'amajchet, tä inuhchä tä tälhe Dios tä ipuleye. 

11Wet wuj tä isi, tsi Dios lesilatyaj tä ihutunpe, hätet iwoye tunte tä isilataj tä lhey 
jaspe lehutunek, isathi mälhyet iwoye vidrio. 

12Wet iche n'olafwek tä wuj wet tojphä tä lep'ot hupuytso, lepelis ihi doce, wet 
lepe elhpej iche ángel tä ihi. Wet n'olesaynhay ihiche lepelis tä häpehen Israel 
lhayis letetsel p'ante ihi doce tä lheyes. 

13Wet tres lepelis tä tumej tä ifwala tälhche, tres tä tumej tä tafwojhiye, tres tä 
tumej tä tapinhiye, wet tres tä tumej tä ifwala y'uy. 

14Wet häp n'olafwek tä õ'lafwejlhitso, iche doce tuntey tä õyen lefwetesa, wet 
tunteytso õ'lesayenpe elhpej Tson'ataj Lhäs laka apóstoles tä ihi doce lheyes. 

15Wet ángel tä tahuy n'oyej ichäjlhi lakaw'awlhanhat tä oro, yämlek iwo mediya 
häp hupuy, lhäy'e lepelis, lhäy'e n'olafwek tä õ'lafwejlhi. 

16Wet hupuyna tä pitaj w'awulhi t'at tä tsajo. Wet ángel iwo mediyayej 
lakaw'awlhanhat, wet iche dos mil doscientos (2.200) kilómetros tä pitaj, lhäy'e 
tä tojphä, lhäy'e tä tsajo, w'awulhchä. 

17Wet iwo mediya n'olafwek tä õ'lafwejlhi, wet iche sesenta y cinco (65) metros, 
mälhyej wichi laka metro tä ángel ichumyenlhi. 

18Wet häp n'olafwektso häpe t'at tunte tä isilataj tä lhey jaspe, wet nilhokej 
hupuy häpe t'at oro tä ts'ilak, hätet iwoye vidrio tä isilataj. 

19Wet n'olafwek lefwetes õ'silatyenej nilhokej tuntey tä isis: elh tä ichun häpe 
jaspe, wet elh tä segundo häpe tunte tä ifwak'an tä lhey zafiro, wet elh tä tres 
lhey ágata, wet elh tä cuatro häpe tunte tä w'atshan tä lhey esmeralda, 

20wet elh tä cinco lhey ónice, wet elh tä seis lhey cornalina, hätet iwoye anek 
lhawo, wet elh tä siete häpe tunte tä ika'tu tä lhey crisólito, wet elh tä ocho häpe 
tunte tä ifwak'an lhäy'e tä w'atshan tä lhey berilo, wet elh tä nueve häpe elh 
tunte tä ika'tu tä lhey topacio, wet elh tä diez lhey crisoprasa, wet elh tä once 
häpe tunte tä ichät tä lhey jacinto, wet elh tä doce häpe tunte elh tä ifwak'an tä 
lhey amatista. 

21Wet häp doce lepelis häpe doce perlas, elhpej häpe t'at perla. Wet hupuy 
kawayhi tä lhamya häpe t'at oro tä ts'ilak, mälhyet iwoye vidrio tä isi. 

22Wet ow'enhit'a Dios Lew'et tä T'amajchet chik ihi hupuyna, tsi Lhawuk Dios tä 
najit letumfwaya, lhäy'e Tson'ataj Lhäs, lhamel häpe N'ow'et tä N'ot'amajchet tä 
ihi. 

23Wet hupuyna tek iwatlä ifwala wok iwel'a yämlek ihutunpe, tsi Dios leleplehyaj 
t'at tä ihutunpe, wet hupuy lechäkw häpe t'at Tson'ataj Lhäs. 

24Wet wichi tä tälhomche nilhokej honhates, ilunlawethä tä ihi t'at isi tä ihi 
hupuyna, wet häp niyatey tä i'pe honhat ichäjiyela lakäywet. 

25Wet lepelis tafwoyhichehena imälhewek ifwala, wet honatsi ihiyejt'ala. 

26Wet wichi tä i'pe honhat ihänhiyela lakäywet lhäy'e lewujyaj. 

27Mat ihichet'ala m'ak chik kok'aye che tiyäjo, wok elh che häpe che hich'atej 
lakeyes wok iwo lakanyajaya. Ts'ilak t'at lhamel tä lheyes ihi Tson'ataj Lhäs 
lesaynekhi tä wichi tä ikatej lew'atshancheyaj tä t'un lheyes ihi. 

Apoc 22 

1Wet ángel ipäyen n'oye tewok tä häpe inät tä n'ow'atshancheyaj, tä tälhe Dios 
lhäy'e Tson'ataj Lhäs niyatyaj, isi hätet iwoye vidrio, 

2wet inukwe hupuy kawayhi tä lhamya. Wet hal'ä tä n'ow'atshancheyaj ihi tewok 
lhipey, wet nekchämpej, wel'apej, iwo lhaya pajtha doce wel'as. Wet wichi tä 
ihiche honhates isej lew'oley wet ichesen. 

3Wet nemla iche m'ak at chik häpe chik Dios itiyej lewit'äyhyaj. Häp Dios lhäy'e 
Tson'ataj Lhäs lhamel leniyatyaj ihihila hupuyna, wet lakawos n'okwihiyeja Dios. 

4Wet tatey hiw'enla, wet lham lhey ihichela'pe letachol. 

5Wet nemla iche honatsi, wet lhamel tek iwatlahlä lechäkw yämlek ihutunpe, 
wok fwala, tsi lhamel laka isi häpkhila t'at Lhawuk Dios, wet lhamel niyateyla 
yämlek tiyäj'attsiy. 

Tott'aye lewhäy tä nämla Jesucristo 

6Wet ángel tahuy n'oyej wet yok: –N'olhämtesna matchehen t'at wet t'uhawetej 
chik wichi t'ekhaye. Häp Lhawuk Dios tä yämyenwethä profetas, ichen laka ángel 
yämlek ipäyne lakawos häp m'ak tä ihichelat thahya. 

7Wet yok, Onämlat thahya. Okäpfwayaj tä is iyej elh chik iwoye olhämtes tä ihi 
lehina. 

8Olham Juan ohäpe elh tä iläte lhäy'e tä hiw'en m'ayhayna. Tä tajyäme tä oläte 
lhäy'e tä ow'en, otkhoswhäye lepach'ol häp ángel tä ipäyen n'oye, tä ot'uhläk 
on'okwiyej. 

9Mat lham yok: –¡Yej woyej n'oye täja! Tsi ohäpe Dios lakawo t'at, mälhyej iwoye 
am lhäy'e apuhfwas profetas, lhäy'e nilhokej lhamel tä iwoye Dios lhämtes tä ihi 
lehina. Mat ofwel amho tä oyok, N'okwiyej häp Dios. 

10Häte yok: –Yej lhen askalheka Dios lhämtes tä ihi lehina, mat n'älit, tsi tott'a 
alhoho lewhäy. 

11Ch'anlhaye elh tä ni'isa tä tujlhache t'at m'ak tä ni'isa tä iwoye, wet elh tä 
kok'aye, tujlhache t'at, wet elh tä is, tujlhache t'at tä iwoye m'ak tä is, wet elh tä 
lhayen t'amajchetayej Dios, tujlhache t'at. 

12Jesús yok: –Lhek yahinya, onämlat thahya, wet ow'enhihola elhpej laha tä 
w'awulho m'ak tä iwoye. 

13Ohäpe Elh tä ichun, wet äp ohäpe Elh tä ilepese. Ohäpe Elh tä nech'enyaya wet 
yämlek tiyäj'attsiy. 

14Dios lakäpfwayaj tä is iyej lhamel tä ilej lew'uyis, häpkhilek Dios iwahnej chik 
tufw lhay tä ihi hal'ä tä n'ow'atshancheyaj, wet ikalhi chik tiyäjche lepelis häp 
hupuy tä Dios t'amajchet. 

15Mat häp lhamel tä hich'atej lakeyes imälhehila alhoye, lhäy'e wichi tä lhayen 
hiyawula, lhäy'e lhamel tä iwoye lakain'oyaj, lhäy'e n'olhikoyis, lhäy'e iyhäj tä 
n'okwiyej dios tä n'otkwey lhenhay, lhäy'e nilhokej lhamel tä ihumin tä ikanejen 
iyhäj. 

16“Olham Jesús ochen amehen oka ángel yämlek iwo siläta amejen m'ayhayna, 
wet lhenay asilätyajayej Dios leles. Otälhe David, ohäpe t'at leles tä lepes lhele 
elh. Wet ohäpe kates lhokwetaj tä isi tä nech'e fwala.” 

17Häp Espíritu tä Dios T'amajchet, lhäy'e Dios leles tä õ'tech'aynej atsinha tä iyej 
Tson'ataj Lhäs, lhamel yok: –¡Lhuu! Elh chik iläte, häte is chik äp yok: –¡Lhuu! 

Wet elh chik ichim, chik iwatlä, neke inät tä n'ow'atshancheyaj wet iyäyej, 
t'awayhat t'at. 

18Nilhokej lhamel tä iläte Dios lhämet tä ihi lehina, ofwenho lhamel, oyok, Chik 
iche elh tä y'isej m'ak chik häpe tähesna, Dios ichätyenla'pe n'owit'äyhyajay tä 
oyäme tä ihi lehina. 

19Wet chik iche elh tä isoyej lhip häp Dios lhämet tä ihi lehina, Dios isohiyeja 
m'ayhay tä isen tä oyäme tä ihi lehina. N'äyhiyejola hal'ä tä n'ow'atshancheyaj, 
wet yenhit'ala lew'eta hupuy tä Dios t'amajchet. 

20Elh tä yen silätyaja tähestso yokwe: –Matche, onämlat thahya. Amén. ¡Lhuu, 
Iwuk Jesús! 

21Is chik Lhawuk Jesús lep'altsenyaj iyej nilhokej Dios leles. 

Esclarecimento 
 
 

Trata-se de iniciativa particular, com os seguintes objetivos: (i) colaborar para 

divulgação dos diversos textos bíblicos disponíveis, e, (ii) facilitar o acesso a esses textos, 

inclusive por meio de download. 

Todo esforço em tornar a Palavra de Deus acessível a todos, em quaisquer localidades e 

falantes das mais diversas línguas, precisa ser um objetivo de todos os que são guiados pelo 

Espírito Santo. Ele inspirou o profeta Jeremias a dizer “não ensinará jamais cada um ao seu 

próximo, nem cada um ao seu irmão, dizendo: Conhece ao SENHOR, porque todos me 

conhecerão, desde o menor até ao maior deles, diz o SENHOR” (Jer. 31:34). 

 Jesus, também, falou assim: “e será pregado este evangelho do reino por todo o mundo, 

para testemunho a todas as nações” (Mat. 24:14). 

Muitas organizações foram constituídas com o propósito de fazer a Bíblia disponível nas 

diversas línguas. Não é uma tarefa simples. Anos de trabalho, dedicação e entrega são 

necessários para esta tão extraordinária missão. 

O texto deste trabalho está disponível na internet, em páginas eletrônicas de 

organizações que produzem ou divulgam bíblias, sem acréscimos de notas ou comentários. 

Assim, reconhecendo e respeitando os direitos que possuem sobre seus trabalhos, incumbe a 

todos os que amam a Palavra de Deus, o esforço em contribuir para amplificar sua divulgação.  

Se possível, faça download do texto, para que sejamos, também, guardiões da Bíblia, e, 

com isso, preservando-a para as futuras gerações.  

Divulga a Palavra de Deus, ela mostra o Caminho e permite a todos, que se conheça Sua 

vontade, em todos os lugares e épocas. 

 
Marcel da Glória Pereira 

2021, Vitória/ES - Brasil 
 

 

 

 

 

 

 

 

 
Capa: Pôr do sol sobre o mar. Trata-se de imagem disponibilizada na internet, 
dentre as que não informam haver restrição ao uso. 

 


